
1 

 

 
   Sheeyu Baibel 

© 2009, Bible Society of India. 
 

 
 

 

 

  



2 

 

 
   Sheeyu Baibel 

© 2009, Bible Society of India. 
 

 
 

 

Naga, Poumei – All Bible 
 

 
 

Old Testament Nahum 2.067 

Shurai 3 Habakkuk 2.072 

Tapalouyu 128 Zephaniah 2.078 

Levimai Larübvü 239 Haggai 2.084 

Maipei Phouyu 314 Zekhariah 2.088 

Paodakhaiyu Chikha 409 Malakai 2.110 

Joshua 501 New Testament 

Chikuapei Maitao 562 Mathiu 2.117 

Ruth 623 Mark 2.214 

1 Samuel 632 Luk 2.276 

2 Samuel 717 Johan 2.380 

1 Vemaito 786 Sei-Atamai Vahtao 2.455 

2 Vemaito 864 Rommai 2.551 

1 Puopaoko 943 1 Korinthmai 2.593 

2 Puopaoko 1.018 2 Korinthmai 2.634 

Ezra 1.107 Galatiamai 2.661 

Nehemiah 1.129 Ephesamai 2675 

Esther 1.165 Philippimai 2.690 

Job 1.183 Kolossemai 2.700 

Loutao 1.259 1 Thessalonimai 2.710 

Tsüchitao 1.453 2 Thessalonimai 2.719 

Kopaodouwo 1.519 1 Timothi 2.724 

Solomon Vei Lou 1.539 2 Timothi 2.735 

Isaiah 1.551 Tita 2.743 

Jeremiah 1.683 Philemon 2.748 

Dopfüyu 1.823 Ebriamai 2.750 

Ezekiel 1.836 Jems 2.780 

Daniel 1.965 1 Pitar 2.791 

Hosea 2.003 2 Pitar 2.802 

Joel 2.024 1 Johan 2.809 

Amos 2.031 2 Johan 2.820 

Obadiah 2.047 3 Johan 2.822 

Jonah 2.050 Jud 2.824 

Mikah 2.055 Pongaopeiyu 2.827 



3 

 

 
   Sheeyu Baibel 

© 2009, Bible Society of India. 
 

 
 

 

Naga, Poumei – All Bible 

 

 

Shurai 

Shurai 1 

Teideiphao Souyu 

1Ramai nou teideiphao soushu arai hi,  
2deiphao hai zhai soumo hie ae sakhaia bubai hie alia hateitei hoa buyu 
dzüdu pei hisü maitei-a bubaie alia Ramai vei Rakosü dzüpei nou lüa bue.  
3Süthaisü Ramai nou “Ava bulowo” tea kharochi peie, süthaifüa ava nasü 
paloure.  
4Ramai nou ava nahai veia ngaoloue. Süthaisü Ramai nou ava ae azhisü 
souku peire,  
5alia Ramai nou ava nasü hea tea sapeie alia azhi nasü khei tea sapeie. 
Koukhe talapa shona daore, sünasü teithe arai khanae.  
6Ramai nou paoe, “Dzü hinou dzüko palowo alia dzü hinou dzü kukua 
bulowo,” sünasü sükua buloure.  
7Sübüa Ramai nou dzüko soupeie alia dzüko pei hi buyu dzü ae dzüko 
khenou buyu dzü souku peie.  
8Alia Ramai nou dzüko pei nasü tei tea sapeie. Koukhe talapa shona daore, 
sünasü teithe ahai chenae.  
9Alia Ramai nou “Teikhe hinou buyu dzütao hai buh lihi ve jülowo ae deithe 
palowo,” tea kharochi peie alia sünasü sükuloure.  
10Ramai nou deithe nasü deiphao tea sapeie ae ve jüa buyu dzü nasü zai tea 
sapeie. Alia Ramai nou ngaoloua veie toure.  
11Alia Ramai nou “Dei hinou vupou, thoube, süübe, rashibe, ae lah kukuvei 
tya veishi bulowo,” tea kharochi peie. Alia sünasü sükuloure.  

12Dei hinou tya kukuyu vupou, thoupfüyu ae shishiyu süübe teitei paopa 
loue. Alia Ramai nou zhuloua veie toure.  
13Koukhe talapa shona daore- sünasü teithe asü chenasüe.  
14Alia Ramai nou “Hea ae khei souku loure donou tei hisü ava palowo alia 
sütao nou teile, teithe ae po vei shee soulowo,  
15alia deiphao hi ava peiloure donou tei hi avana soulowo,” tea kharochi peie 
alia süthaifüa paloure.  
16Alia Ramai nou ava adu ahai soupeie; ava adu nasü heaki ae atai nasü 
kheiki khopeire donoue, Puhnou teivuh-a soupeie.  
17Alia Ramai nou sütaosü deiphi hi vapeire donou,  
18heaki ae kheiki panou khopeire donou alia ava ae azhi souku loure donou 
tei hi popa khaipeire. Alia Ramai nou zhuloua veie toure.  
19Koukhe talapa shona daore- sünasü teithe adai chenasüe.  
20Alia Ramai nou “Ahrina tya tyali dzü hinou hrülowo ae tei hisü raohou 
khemai zhaota-a hrülowo,” tea kharochi peie.  
21Sükua Ramai nou zai hinou buyu khaona adutya ae lüa tayu hrikhaona 
hrülai- dzühi hrüyu hrikhaona tya tyali ae shouh pfüyu raohou tya hrülai 
soupeie. Alia Ramai nou zhuloua veie toure.  
22Alia Ramai nou “Hrikhaona hrülaiye sü shiha peie, ae khatao hisü tya 
kaapaloua zai phoulowo alia tei raohou kothou deiphao phoulowo” tea 
puletao hi shiha peie.  
23Alia koukhe talapa shona daore- sünasü teithe angou chenasüe.  
24Alia Ramai nou “Lah kuku tya thaifüa kikhaorü ae pounou taitayu 
hrikhaona ae rekhaona hrülai dei hinou palowo” tea kharochi peie. Alia süsü 
sükuloure.  
25Alia Ramai nou deiphi soukhaona ae pounou taitayu hrülai lah kuku tyasü 
soupeie. Alia Ramai nou zhuloua veie toure.  

26Süthaisü Ramai nou paoe, “Chuo maiye Etao zhuh rai hinou, Etao raibüa 
nou soulai khe, alia puletaoye panou khah, raohou, ae hrikhaona, vudai 
poudai, alia dei hi hrikhaona hrülai pei hi panou kholai.”  
27Sükua Ramai nou lah puh zhurai hinou maiye soupeie, naotu poutu puhnou 
soupeie.  
28Alia Ramai nou puhaiye shiha peia paoe, “Rashi alao shilowo ae tya 
kaapaloua deiphao phoulowo alia süsü tukhalowo; alia zai hi khah, tei hi 
raohou ae dei hi hrikhaona hrülai pei tukhalowo” toure.  
29Alia Ramai nou paoe, “Zhukhaio, dei hi thoushiyu rashibe ae shira shiyu 
süübe teitei hai neletaoye pa toure donou Enou neletao hi peiwure.”  
30Alia resou khaona ae tei hi raohou ae pounou taitayu hrikhaona alia 
ssühaiyu hrikhaona, alia vupou teitei Enou puletao vei touso soure donou 
peiwure. Alia süsü sübüloure.  
31Alia Ramai nou lah puhnou soukhai touyu teitei hai zhuposhu khasho-a 
veishode tea paore. Koukhe talapa shona daore- sünasü teithe arou chena-e.  

Shurai 2 

1Sübüa tei ae deiphao alia sühi buyu ha teitei nou souchere.  
2Alia teithe anai zhousü Puhnou soure souchewua soupu moa asore.  
3Alia Ramai nou teithe anai nasü shiha peie alia soushee peie daiolouzü 
süzhou teithe hai teideiphao souchewure.  
4Raki ae deiphao soushurai ko sü haitaoe.  

Eden Kipei 

Ramai Mapao nou teideiphao souyu kisü,  
5deiphao hi süübe hrümo hie ae vupou paopa mohie- daiolouzü 
Ramai Mapao nou deiphao hi panou teirü koumo hie ae dei nasü mailinoua 
tahpeire hahie;  
6ana deikhe hinou dzü paloua teirü kouhpeie.  

7Süthaisü Ramai Mapao nou dei hinou nai poloua maiye soupeie, alia puh 
nghou qulu hisü ahri ssü houthou peie ae sübüa maisü hrikhaona ali souloue.  
8Alia Ramai Mapao nou teinghi palo Eden hi kipei ali soukhai peie; ae 
puhnou soukhai touyu mai nasü sühi pove khaipeie.  
9Ramai Mapao nou ngaovei shoyu ae touvei shoyu rashibe tya tyali hai dei 
hinou panou paopa loue. Ahri süübe ae aveih ashi sükulouyu süübe hai kipei 
toutsü hisü bue.  
10Rei ali Eden kipei hinou kipei dzü züloure donou küpa peie, alia sühinou rei 
adai soua küratae.  
11Rei araina zhih hai Pishon toue; alia sünanou Havilah dei teitei hi kütawe;  
12ae dei süna hisü sana, mutei chuh, dellium ae onyx haitya-a bue.  
13Rei ahai chena zhihsü Gihon toue; hainanou Kush teidei teitei kühaowe.  
14Rei asü chena zhih hai Tigris touwe; haina hai Assiria teinghi palo kütawe. 
Alia adai chenasü Euphrat touwe.  
15Ramai Mapao nou mai naye sü Eden kipei hi panou tah tahtoua ae khopeire 
donou sühi poa khai peie.  
16Süthaisü Ramai Mapao nou mai hisü kharochi peia paoe, “Kipei hi süübe 
buyu tarali hinoua nenou rashi tounü nasü toua bailai;  
17ana aveih ashi sükuloure süübe nahisü nenou rashi haitou laimoe, süna 
toulouyu teithe nou ne thai bailai.”  
18Süthaisü Ramai Mapao nou “Maina hai puh likhu buyu veimore, südonou 
puhye donou thaobüyu soukha peire mai ali Enou soupeilai” tea paore.  
19Sükua dei hinou nai poloua soukhaona ae teihi raohou khemai souloua 
sütaoye panou zhih sapeire donou maina hi pove khaipeie, alia hrikhaona 
taoye mai nanou zhih sapeiyu nasü süna zhih soure. 
20Sükua mai nanou kikhaorü, teihi raohou ae resou khaona hrülai zhih hai 
sapeie; ana sütao hinou puhye donou thaobüa soukha peiloure ngaolou moe.  

21Süthaisü Ramai Mapao nou mai nasü panou zhai shishoa zhiloure ae 
puhnou zhia buyu kinou puhvei turao ali phaloua süna thaosü vasou nou 
pothou hopeire.  
22Alia mai nahinou popa louyu turao nou Ramai Mapao nou naotumai ali 
souloua sünapai sü mai nahi pove khaipeie.  
23Süthaisü mai nanou paoe, “Haisü rao-a araoe ae vasou-a ava soue; Puhsü 
naotumai tea kulai daiolouzü puhsü maina hinou popaloua baie.”  
24Südonou maina nou lah puh pfüpuoye thaowua puh chapfü hi ve hrütawe 
ae sübüa puhaisü vahsou ali soutae.  
25Alia poutuna ae naotupai haisü baitoua bubaie, ana puh haisü hao moe.  

Shurai 3 

Athao alia Chi Zübayu 

1Chuo nghou hai Ramai Mapao nou soukhai touyu rekhaona kukhe jünou do 
dushoyu hrikhaona alie. Puhnou naotupai hisü paoe, “Kipei hi buyu süübetao 
hinou rashithou tarasou haitouso tea Ramai nou paowu?”  
2Naotupai nou nghou hisü paoe, “Ehnou kipei hi süübetao hinou rashi 
haitoua veie;  
3ana Ramai nou paoe, ‘Kipei touchü hi buyu süübe sünavei rashithou haitou 
loushie, dei-a deilou shie, süsü souwu louzü ne thai bailai.’ ”  
4Ana nghou nanou naotupai hisü paoe, “Ne thailai moe.  
5Daiolouzü nenou rashi süna toulouyu thai, ne nghithou hrüpa loulai, Ramai 
büa aveih ashi süloulai touyu Ramai nou süwe.”  
6Südonou naotupai hai rashibe nasü ngaovei sholoure, ae rashithou sü toua 
touvei shore büa ngaoloure, alia haisü touloua tsüsü laiyu rashie tea 
zhingaoloua rashi nasü haitou loure; alia honapai nou dali hai puh chaa hia 
peie, alia puhnou süsü touloure.  
7Süthaisü puhai nghithou hrüpa khaie, puhaisü baitoua baie touyu süloua 
dousüünghou nou rücholoua sabanü soua banou loure.  

8Süzhou koukhesü Ramai Mapao nou kipei hi talouyu phikho süloua puh 
haisü süühro hinou bailoua Ramai Mapao nghoujü nou tuchü tare. 
9Ana Ramai Mapao nou Adam ye kua “Ne daiki bue?” tea noue.  
10Alia puh nou chila peie, “Kipei hi nenou talouyu phikho süloua Esü baitoua 
bubaiyu donou ngaopia tuchü tare.”  
11“Ne baitoua baie touyu thaonou ne hi paoe?” tea Ramai nou noue. 
“Tousowo tea ne hi kharochi peikhai touyu rashithou nasü ne touloure 
momo?”  
12“Eye koa bure donou nenou khaipeiyu naotupai nanou rashithou nasü ahi 
peie ae Enou sünasü touloure” tea Adam nou chila peie. 
13Süthaisü Ramai Mapao nou naotupai hisü noure, “Nenou souyu haisü 
daie?” “Nghou vei shodo hinou Enou touloure” tea naotupai nou paoe.  

Ramai nou Chaa Peiyu 

14Süthaisü Ramai Mapao nou nghou hi paoe, “Nenou vah haina souyu donou, 
kikhaorü teitei ae rekhaona teitei jünou chaa ashi nasü pfülai: ne nepou nou 
süroua talai, alia nevei hrümai hi vounai nou toua hrülai. 
15Enou naotupai ae nehai kohi, alia netyao nah ae puh tyaonah kohi 
ngaoraiyu ae ngaobayu sü pothou peilai; puhnou ne pei sü souphe peilai, ae 
nenou puh phisü dao peilai.”  
16Naotupai hi puhnou paoe, “Enou neye sü panou veashoa poupfülai, alia 
veashoa panou nah nalai, sübüyuma nenou nechaaye jüpa bailai, ae puhnou 
nepei kholai.”  
17Puhnou poutu nahi paoe, “Nenou ne chapfü chi züloua Enou tousowo tea 
kharochi peikhai touyu rashi nasü toulouyu vanou, dei haisü neye donou 
chaa pfülai; ne hrümai sahsü vah soua nou toulai. 
18Pouhou, raishu sü paopa talai, ae rekou vei vupou sü nenou toulai. 

19Hudzü pa-a dei nai hi dakhai loumo koute, ne tah tahtou-tasolai, daiolouzü 
neye sünanou soupeia baie. Neye sü dei nai nou soupeia baie, südonou dei 
nai hisü dakhai loua bailai.”  
20Adam nou puh chapfü zhih sü Ef tea saloue; daiolouzü honapai hai deiphao 
mai hrülai vei pfüe.  
21Alia Ramai Mapao nou Adam ae puh chapfü Ef ye donou souhee nou 
sabanü souloua banou peie.  

Adam ae Ef ye Kipei hinou Hulaiyu 

22Süthaisü Ramai Mapao nou paoe, “Zhukhaio, chuo mai hai Etao raibüa 
aveih ashi süloure. Puhye panou ahri süübe hinou rashithou sü haitou loua 
teisa panou hrilai moe.”  
23Südonou Ramai Mapao nou puhsü lah puhye souyu deinai nasü panou 
tahtoure donou Eden kipei hinou hutare.  
24Puhnou maiye sü hulaiwure; alia teinghi palo Eden kipei hinou ahri rashibe 
nasü kholoure donou Cherabim ye holo hailo heiveiyu khoche ali pokhaire.  

Shurai 4 

Kain ae Abel 

1Chuo Adam nou puh chapfü Ef ye koa züloure alia Ef nou poupfü loua Kain 
ye naloure alia haibüa paoe, “Mapao vei soukha vanou E mai ali ngaoloue.”  
2Süthaia nahpoutu ali Abel teanou honapai nou naloue. Abel hai zhaotu khoe, 
ae Kain hai tatamai ali soue.  
3Teile phajü touthai Kain nou dou hinou tatalouyu shira pove Mapao ye 
sheelae, 
4alia Abel nou zhaotu toukou arai nahai ae sünavei sou touveih zhatao poa 
sheelae. Mapao nou Abel ye sü jüpae alia puhvei sheelayu haisü popeie,  
5ana Kain ye ngaorae ae puhvei sheelayu nasü popei bare. Süvanou Kain hai 
raroua pah pfüshou loure.  

6Mapao nou Kain hi paoe, “Ne daivanou rarouwe ae nepah daidonou 
pfüshouwe?  
7Nenou kaozü nasü soulouyu thaio, neye popei laimowu? Ana nenou souzü 
vah soulou more toulouzü, mah nanou ne kikhu phinou neye dah-a bure, mah 
nanou ne jünou veiloure tea bure, ana nenou mah jünou kolowo.”  
8Kain nou puh thaihou Abel ye “Ahai koa douhi taho laikhe” tea kuloue. Alia 
puhai nou douhi bua bukinou Kain nou puh thaihou Abel ye sü dathare.  
9Süthaisü Mapao nou Kain hi paoe, “Ne thaihou Abel daikinou bue?” Puh nou 
chila peie, “E sümoe, E athaihou ye khoyu maiwu?”  
10Mapao nou paoe, “Ne daili soupeiwure? Ne thaihou vei zhesü ahi shusoua 
deiphinou rapao-a bure.  
11Chuwo ne bah nou soupayu ne thaihou vei zhe sünaye teilouyu dei süna 
hinou neye chaapeire.  
12Nenou dou tathouyuma neye thou ali-a shipei laimoe; neye panou ki ha-a 
deiphao hi hrü sühao-a tayu mai soulai.”  
13Kain nou Mapao hi paoe, “Ahi tudee peiyu hai Enou pfülou hore. 
14Zhukhaio chuwo nenou Eye hulaiwure, alia Esü ne nghoujü hinou tutsü 
talaire, alia deiphao hi ki ha-a hobu haibua tayumai ali soulaire alia Eye 
vedaoyu mai tara linoua Eye southa bailai.”  
15Ana Mapao nou puh hi paoe, “Sükulai moe! Mai tara linoua neye dathare 
toulouzü puh hisü bakha anai khüphoulai.” Süthaisü Mapaonou Kain va hisü 
shee soukhai peie, sütou more toulouzü puhye ngaolouyu mai tara linou 
puhye southawulai.  
16Süthaisü Kain nouMapao nghoujü nou tapaloua Eden teinghi palo Nod 
teanou kuyu füdei hisü hotare.  

Kain vei Tyaonahtao 

17Kain nou puh chapfü ye süloure, süthai honapai nou nahpoutu Enok ye 
naloue. Süthaisü puhnou nuhdu ali soushuloue alia nuhdu süna zhih hai puh 
nahpoutu Enok zhih hinou saloue.  
18Enok hinou nahpoutu Irad ngaoloue, ae Irad hai Mahujael puoe, ae 
Mahujael sü Methushael puoe, ae Methushael sü Lamek puoe.  
19Alia Lamek nou maipfü ahai naloue. Puh hai zhih sü Adah ae Zillah toue.  
20Adah hinou Jabal naloue. Puhsü kikhaorü kiyu ae sahpao hinou hrüyu 
tyahrü taovei puopaoe.  
21Jabal sü puh thaihoue, puh hai lousoua lana vayu ae shaa houngyu tyahrü 
taovei puopaoe.  
22Zillah nou Tubal Kain ye napeie. Hu vei baseina veishi hai puhnou soupeie. 
Naamah hai Tubal Kain vei tupaie.  
23Lamek nou puh chapfü ahai hi paoe, “Adah ae Zillah, Enou paoyu achi 
keipei khaio; Lamek chapfü haire, Enou paoyu chi sü keilo: Eye zhi peilai tea 
buyu ae Eye southalai tea buyu nahlemai ali Enou southare.  
24Kain ye southayu donou mai anai hrirai polai toulouzü, Lamek khü hai mai 
rainai-nai poyu phae.”  

Seth ae Enosh 

25Adam nou puh chapfüye koa buloua nahpoutu ali napuloue. Puh zhih hai 
Seth tea saloue, daiolouzü Kain nou Abel ye dathayu thao Ramai nou nah 
poutu ali ahi peie tea maipfü nou paoe.  
26Seth hia nahpoutu ali ngaoloue ae puh zhih hai Enosh tea saloue. Süteile 
hinou maikhe mainou Ramai zhih kua ratho shure.  

Shurai 5 

Adam vei Tyaosholea 

1Haihai Adam vei tyaosholea ko rüthouyu larüe. Ramai nou maiye souyu 
phaki, Puhnou mai hai Ramai zhuh rai hinou soupeie.  



12 

 

 
   Sheeyu Baibel 

© 2009, Bible Society of India. 
 

 
 

 

2Puhnou poutu ae naotu tea soupeie, ae puh nou puhaiye sü shiha peie ae 
puh hai ye soupeiyu phakinou mai tea zhih sapeie.  
3Adam nou po 130 payu kisü puhzhu rai hinou nahpoutu ali naloue alia puh 
zhih hai Seth tea sapeie.  
4Seth nalouyu thai, Adam nou po 800 hrüloue ae puh hai nahpoutu naotu 
kukhemai-a bue.  
5Adam nou maiyu hai po 930 hrüloua thaitare.  
6Seth nou po 105 payu kisü Enosh naloue.  
7Enosh nalouyu thai Seth nou po 807 hrüloue alia puh hai nah naotu poutu 
kukhea bue.  
8Seth nou maiyu hai po 912 hrüloua thaitare.  
9Enosh nou po raikü maikouyu phaki nahpoutu Kenan ye naloue. 
10Kenan nalouyu thai Enosh nou po 815 hrüloue alia puh nahpoutu naotu 
kukhemai-a bue.  
11Enosh nou po 905 hrüloua thaitare.  
12Kenan nou po rainai payu kisü Mahalalel naloue.  
13Mahalalel nalouyu thai Kenan nou po 840 hrüloue alia puhnah naotu poutu 
kukhea bue.  
14Kenan nou po 910 hrüloua thaitare.  
15Mahalalel nou po rairoua ngou payu kisü Jared naloue.  
16Jared nalouyu thai Mahalalel nou po 830 hrüloue alia puhnah naotu poutu 
kukhea bue.  
17Mahalalel hai po 895 hrüloua thaitare.  
18Jared nou po 162 payu kisü Enok naloue.  
19Enok nalouyu thai Jared nou po 800 hrüloue alia puh hai nahpoutu naotu 
kukhea bue. 

20Jared nou po 962 hrüloua thaitare.  
21Enok nou po rairouangou payu kisü Methuselah naloue. 
22Methuselah nalouyu thai po 300 hai Enok nou Ramai ye koa hrüe alia 
puhnah naotu poutu kukhea bue.  
23Enok nou po 365 hrüloue. 
24Enok nou Ramai koa hrüe alia puhsü halia soumoa hatare, daiolouzü Ramai 
nou puhye saloure.  
25Methuselah nou po 187 payu kisü Lamek naloue.  
26Lamek nalouyu thai Methuselah nou po 782 hrüloue alia puhnah naotu 
poutu kukhea bue.  
27Methuselah nou po 969 hrüloua thaitare.  
28Lamek nou po 182 payu phaki, puh nou nahpoutu ali naloue.  
29Puh zhih sü Noha tea saloua paoe, “Mapao nou chaa peikhai touyu deiphao 
hinou Etao tahta-a veahoa buyu hinou nah haina nou Etaoye souva peilai.”  
30Noha nalouyu thai Lamek nou po 595 hrüloue alia puhnah naotu poutu 
kukhea bue.  
31Lamek nou po 777 hrüloua thaitare. 
32Noha nou po 500 payu kisü Shem, Ham ae Japheth naloue.  

Shurai 6 

Deiphao Mainou Vah Ashi Souyu 

1Deiphao hi maitya krapa loua nahnaotu maikhe hrükou loukhaie, 
2Ramai vei nahpoutu maitao nou deiphao mai naotu-loukhe hüvei shoyu 
zhingaolou khaie lah kukunou jüpa doloua naloure.  
3SüthaisüMapao nou paoe, “Arako hai deiphao mai hi panou teisa bulai more, 
daiolouzü puhsü vahsou pfüyu vanou alia puhsü po 120 jünou lah-a panou 
hrülai more.”  

4Sükisü alia süthailo-a deiphaomai naotulou ae Ramai nahpoutu maitao nou 
koloua nalouyu Nephilim touyu maikhou tya deiphao hi hrüe. Haimai tyasü 
dao raiki zhih tashoyu rapfühchi pfüyu maie.  
5Deiphao hi maikhe mainou hrüzüyu ae puletao lekhe hisü tsü sheemoyu 
khaikho chokoutea buyu Mapao nou zhingaolou khaie, 
6Puhnou deiphao maiye souloua deiphao hi khaipeiyu vanou vamo sholoua le 
veare.  
7Südonou Mapao nou paoe, “Enou soukhai touyu mai alia soukhaona, pounou 
roua tayu khaona, teihi raohou haitao hrülai hai souhawulai, daiolouzü 
puletaoye soukhai touyu hai E le veare.” 
8Ana Noha toulouzü Mapao nou khuleshi loue.  

Noha 

9-10Haina hai Noha vei ko-e. Puh hai nahpoutu asü bue, Shem, Ham ae 
Jepheth. Puhsü chaa hayu ae cheche shoa hrüyu mai alie ae puh hai Ramai 
ye koa hrüe.  
11Ana deiphao mai hrülai nou Ramai nghoujü hinou ashi soukhai toure alia 
deiphao hi bürarouyu hainou phoukhare. 
12Ramai nou deiphaomai zhuyu phaki, ashi khaikho nou zhingao-a baire, 
daiolouzü mai hrülai nou vah ashi soua bubaire.  
13Ramai nou Noha hisü paoe, “Maihrü hai deiphao haina nou koa souha 
khailaire tea Enou lelah loure, daiolouzü deiphao haihi taidayu ae ashi souyu 
hainou phoukha loure.  
14Neye donou Gopher süünou sakhao daolouwo, kide khadelo, ae phaovai 
levai hai teichidzü (kolas) nou myalouwo.  
15Nenou sakhao nasü haibüa soulo: Sah shoyu mitar 133, jha nou mitar 22, ae 
kuyu hainou mitar 13 nou soulo.  

16Sakhao nahisü vabomü phalo alia vabomü ae thea ko hisü sentimitar 44 
khailo; teikouna, peina ae peikhana tea kikha sho asü soua dadelo ae sütao 
thea hinou kikhu alili phalo.  
17Daiolouzü zhukhaio hrikhaona hrülai souhawure donou Enou deiphao hi 
dzüdu seikoulai. Deiphao hi hrikhaona hrülai thai khailai.  
18Ana Enou ne hi vo soukhai peilai, ne, ne chapfü, ne nahpoutu maitao ae 
puletao vei chapfütao koa sakhao hi taloulowo.  
19Hrikhaona hrülai- reikeli, reijüli, nüli pouli, ahai-hai neye koa hriloure 
donou pothoulo.  
20Tya kukuyu khao shirina ahai-hai panou hriloure donou sakhao hi 
pothoulo.  
21Neletao nou alia sütao nou toure touso tya veishi pothou jükhailo.”  
22Ramai nou kharochi peiyu teitei hai Noha nou souloue.  

Shurai 7 

Dzüdu Veyu 

1Ramai nou Noha hisü paoe, “Ne kihikhamai saloua sakhao hi taloulo, 
daiolouzü maiphao haina hai ne likhei anghoujü hi cheche-a hrübaie touyu 
Enou ngaoloure.  
2Sheeyu khaonatao hai reijü-reike koa nou pa anai-nai pothoulo alia 
sheemoyu khaonatao hai reike reizü koa pa alili pothoulo,  
3alia tei raohou reike reijü pa anai-nai haitao vei tyai hai deiphao hi 
khailoure donou sakhao hi pothoulo.  
4Daiolouzü teithe anai zhousü Enou teirü seikou Enou soukhai touyu 
hrikhaona hrülai hai panou souhawure donou teithe raidai hea-khei panou 
teirülai.”  
5Mapaonou kharochi peiyu teitei hai Noha nou souloue.  
6Deiphao hi dzüdu veyu phaki Noha hai po 600 pare.  

7Puh, puh chapfü, puh nahpoutu ae puletao vei chapfütao sü puhye koa 
dzüdu hinou turei loure donou sakhao hisü salou loure.  
8Ramai nou Noha hi kharochi peiyu büa sheeyu sheemoyu hrikhaona reike 
reizü, khaonü khaolou,  
9pa ahai-hai sakhao hisü salou loure.  
10Teithe anai thaisü deiphao hi dzüdu vere.  
11Noha nou po 600 payu phaki, sünavei khoukha kianai zhou hai dzüdu 
bomü teitei popare ae teipei dzü bomü taosü houpa peire,  
12alia deiphi hisü hea-khei teithe raidai teirü koure.  
13Süzhou teithe hinou Noha koa puh nahpoutu Shem, Ham ae Japheth, Noha 
chapfü alia puh nahpoututao vei chapfütao hai sakhao hisü talouloue.  
14Puletao koa kikhaorü, rekhaona atai adu, tei raohao alia haitao vei tya 
kukuyu khemai,  
15hrikhaona hrülai khaonü khaolou, reike reijü ahai-hai Noha koa sakhao hi 
talou loure,  
16Ramai nou kharochi peiyu thaifüa talou loure. Süthaisü Noha thailo 
nou Mapao nou kikhusü khuwure.  
17Teirüshi hai deiphao hi teithe raidai rükouyu phaki, dzü sü dulailai paloua 
sakhaosü pfüa phaopare.  
18Dzü hai kulailai kheloua sakhao nasü dzüpei nou phaoloure.  
19Dzü sü prousho kheloua deichi adu teitei hai holoure,  
20ae dzü nou deichi adu pei jünou mitar anai phali hai kuloure.  
21Deiphao hi hria buyu hrikhaona, tei raohou, soukhaona ae mai hrülai,  
22deithe hi buyu ssüpha ssüthouyu hrülai hai thaire. 
23Mapao nou deiphao hi hrikhaona- mai, soukhaona ae tei raohao hrülai 
souhawure. Noha alia puhye koa sakhao hi loulouyu tao likhei shokhai peia 
baie.  



17 

 

 
   Sheeyu Baibel 

© 2009, Bible Society of India. 
 

 
 

 

24Dzünou deipei hinou khaita moa buyu hai teithe 150 bue.  

Shurai 8 

Dzüdu Thetayu 

1Ramai nou Noha ae puhye koa sakhao hi buyu rekhaona ae kikhaorü taoye 
ngaipei moe, puhnou dei pei hi teikhai panou hüloua alia dzü sü panou 
khaiho tare.  
2Deikhe nou dzüla payu ae teipei dzübomü taosü khuwure, teipei nou 
rükouyu teirüsü khaire,  
3alia dzü sü shosho nou khaitare, teithe 150 thaisü dzü sü koutare.  
4Khouh anai vei khoukha kianai zhou sakhao nasü Ararat deichidu pei hi 
kouh sholoure.  
5Dzü sü khailailai kouh khouh kirou vei khoungao ali zhou deichi adutao pei 
zhingaore.  
6Teithe raidai akhai hisü Noha nou sakhao vei vabomü sü houpa loua,  
7puhnou lüche ali phapeie, ana sünanou dzü themodzü koute holo hailo 
zhaohoua bure.  
8Süthaisü dzü hai theloure mosa touyu zhure donou puhnou khao ali seitae;  
9ana khao nanou taoloure buh phouha-a sakhao hisü dakhai ve-e, daiolouzü 
dei pei hisü chua dzü buhie. Südonou puhnou puh bah thaikou khao nasü 
sakhao hi pothou loue.  
10Puhnou teithe anaili kholoua khao nasü sakhao hinou seitapue. 
11Süzhou koukhe sü khao nanou oliv süünghou ali daopoa sakhao hisü 
khaivere. Sühi sünou dzü hai theloure touyu Noha nou süloue. 
12Süthaisü Noha nou teithe anaili buloua khao nasü seitae, anou khao nasü 
puh hi dakhai vepu more.  

13Noha po 601 payu phaki, khouh ngaorai navei khoungao ali zhou deihi dzü 
sü there alia Noha nou sakhao pei hoyu nasü hapaloua zhukhaie dei sü the-a 
zhingao loue.  
14Khouh ahai navei khoukha kainai zhousü dei teitei hai dzü there.  
15Süthaisü Ramai nou Noha hisü paoe, 
16“Ne, ne chapfü, ne nahpoutu maitao alia puletao vei chapfütao saloua 
tapalo.  
17Neye koa sapalo hrikhaona hrülai - raohou, soukhaona ae pounou roua tayu 
khaona taosü sapalo, puletaoye panou toukoa tya kapaloua deiphao phou 
loure donou.”  
18Südonou Noha nou puh koa puh nahpoututao, puh chapfü alia puh 
nahmaitao vei chapfü maitao sa-a paloure.  
19Alia soukhaona hrülai, pounou taitayu hrikhaona hrülai, raohou hrülai, 
deiphi hinou lüa tayu hrikhaona hrülai, lahkuku meme soua sakhao hinou 
vakou tapaloue.  

Noha nou Posheelayu 

20Süthaisü Noha nou rathobuh ali souloua sheeyu soukhaona alia raohou tya 
che hinou alili poloua rathobuh hinou sütao teitei hai mei deia Ramai hi 
sheela peie.  
21Posheelayu kaivei nahai Mapao nou süloua rukha-a lah puh hi haibüa paoe, 
“Mai vanou deiphao hai Enou chaa peipu khailai more, daiolouzü mai hai, 
nahle-a buki nou hashi tsücho pare, Enou souhayu büa hrikhaona hrülai hai 
souhapu laimoe. 
22Deiphao hai nanou bukisa daothou-southouyu, chachiyu, teilü-teisai, kah-
hou, hea-khei touyu hai panou bulai.”  

Shurai 9 

Ramai nou Noha ye Koa Vo Souyu 

1Ramai nou Noha alia puh nahpoutu maitaoye shiha peia paoe, “Tya 
kapaloua deiphao phoulo.  
2Soukhaona, teihi raohou alia zaihi kha teitei ne hi peilai. Sütao teitei nou ne 
bah hi thaothou peiwure.  
3Lüa hriyu khaona hrülai neto soulai, Enou vupou-a ne hi peiyu büa ha teitei 
neye peire.  
4Ana hali, süolouzü zhe nahai nenou toulai moe, daiolouzü zhe nasü ahri 
raie.  
5Nevei hrirai poyu nahi Enou tudeelai, nevei hrirai poyu soukhaona navei 
hrirai polai.  
6Ramai nou Ehmai hai puh zhuh rai hinou soupei khaitoue, südonou maita 
linou-a mai ali southare toulouzü puh-a southalai.  
7“Ne tya kaapaloua deiphao buh teitei phoulo.”  
8Ramai nou Noha ae puh nah maitao hi paoe,  
9“Enou chuo ne hi ae ne tyaonah maitao hi,  
10alia teihi raohou, soukhaona, sakhao hinou palouyu hrikhaona hrülai hi vo 
ali soulai.  
11Enou ne hi vo haina souwe, süolouzü hrikhaona hrülai hai dzüdu panou 
dakhai souha pulai more, alia dzüdu panou deiphao souhapu khailai more.  
12Ne alia neye koa buyu hrikhaona hrülai, ae haithai nou velai bonakha 
hrülaiye donou Eye koa vo soukhai touyu vei shee nasü haihai-e:  
13Enou avei rüraipao hai panou teihao hi palai. Haina nou deiphao mai hi 
Enou vo soukhai touyu shee soulai.  
14Teihao nou teihi holoua teihao hisü rüraipao pare toulouzü,  
15Enou ne hi alia hrikhaona hi soukhai touyu vo, süolouzü dzüdu panou 
hrikhaona souha dakhai pulai more touyu licho loulai.  

16Rüraipao nahai teihao pei pare toulouzü Enou süna zhuloua deiphao 
hrikhaona alia ne hi Enou soukhaiyu teisa vei vo nasü tailoulai.  
17Haihai deiphao hi hrikhaona hrülai alia Ahai ko hi vo soukhai touyu shee 
nasüe.”  

Noha ae Puhnah Maitao 

18Noha nahpoutu maitao sakhao hinou palouyu hai Shem, Ham ae Japheth-e. 
Ham hai Kanaan puoe.  
19Noha nahpoutu haitao asü hinou deiphao mai hrüpaloue.  
20Noha nou tahta raikhana soua darkha kipei shothoue.  
21Puh nou darkhadzü keloua luloure alia sabanü pha-a puh vei sahpao hisü 
lou zütare.  
22Kanaan puo Ham nou puh puo baitoua buyu ngaoloua puh jürai ahai hisü 
paopeie.  
23Süthaisü Shem ae Japheth nou sahli poloua puh hai phaohi khailoua thaitsü 
polou puh hai puo baitoua buyu sü hopeie; puh hai nou pah pfüku loua puh 
hai puo nou baitoua buyu sü ngaomoe.  
24Noha nou zhia buyu hinou chüpa loukhaie, puh nahpoutu anakha nanou 
puh hi dai soukhai toue touyu süloua,  
25Puh nou paoe, “Kanaan sü chaa pfütheo! Puhye panou puh jürai mai qila 
soulai.  
26Avei Ramai Mapao ye sü panou Shemye shiha peitheo, alia Kanaan panou 
puh vei qila soulai.  
27Ramai panou Japheth ye souvi khe peitheo! alia puhvei tyaonah khesü 
panou Shem vei sahpao hinou bulou theo, alia Kanaan panou puh qila 
soulai.”  
28Dzüdu thailo Noha nou po 350 hrüloue.  
29Puhnou po 950 hrüloua thaitare.  

Shurai 10 

Noha Nahpoututao vei Tyaonah Maitao 

1Haitao hai Noha nahpoutu Shem, Ham ae Japheth vei tyaonah maitaoe. 
Dzüdu veyu thai puletao hinou nahpoutu haitao ngaoloue.  
2Japheth nahpoutu taosü Gomer, Magog, Madai, Javan, Tubal, Mashek ae 
Tiras.  
3Gomer nahpoutu taosü Ashkenaz, Riphath ae Togarmath.  
4Javan nahpoutu maitao hai Elishah, Tarshish, Kitim ae Dodanim.  
5Haitao hinou zaipe hi buyu maityatao hrüve-e. Haitao hai lah tyahrü kukua 
ae la kukua hrüyu Japheth vei tyaonah maitaoe.  
6Ham vei nahpoutu maitao sü Kush, Ejipt, Put (Libya) ae Kanaan-e. 
7Kush nahpoutu taonou Seba, Havilah, Sabtah, Raamah ae Sabteka. Raamah 
nahpoutu haisü Sheba ae Dedan.  
8Kush nou nahpoutu Nimrod ngaoloue, puhnou deiphao hi reih souvei mai 
arainae.  
9Mapao vei soukha vanou puh hai souzü shoyu mai ali soue. Südonou maikhe 
mainou tsüchi soua “Nimrod büa Ramai panou neye souzü shoyu maili 
soulou theo” tea paowe.  
10Shurai hi hai puhvei vedei sü Babel, Erek ae Akad, haitao asü nou Shinar 
(Babilon) teidei hinou bue.  
11Sühinou puhnou Assiria takouloua Ninevah, Rehoboth-Ir, Kalah ae 
12Ninevah hai Kalah ko hi buyu nuhdu Resen haitao hai soushue.  
13Ejipt vei tyaonah maitao hai Ludim, Anamin, Lehabim, Naphtuh, 
14Pathrusim, Kashuhim alia Kaphtorim-e, haina hinou Philistin tyahrü hai ve-
e.  
15Kanaan nahpoutu narai Sidon ae Heth,  
16alia puhai tyaonah maitao hai Jabusimai, Amorimai, Girgashimai,  

17Hivmai Arkimai, Sinaimai, 
18Arvadimai, Zemarmai alia Hamathmai-e. Haithai kou Kanaan vei tyaonah 
taonou vakou-a ho hrütae.  
19Kanaan maivei deirai hai Sidon hinou poa Gaza nghiyu Gerar ae teinghi 
palo buyu Sodom, Gomorrah, Admah, Lasha nghia buyu Zeboüm koute-e.  
20Haitao hai Ham vei tyaonah, lah hrüh kukua, la kukua, tyahrü, füdei kukua 
hrüyu maitaoe.  
21Jepheth jüraio Shem hai Ebriamai vei puopaoe.  
22Shem vei tyaonah maitao hai Elam, Asshur, Arpach-shad, Lud ae Aram-e.  
23Aram tyaonahtao hai Uz, Hul, Gether, ae Mash-e.  
24Apakshad hai Shelah puo-e, alia Shelah hai Eber puo-e.  
25Eber hinou nahpoutu ahai ngaoloue. Alisü Peleg tea sapeie, daiolouzü puh 
teile hinou deiphao hai dadesa touwure. Puh thaihou zhih nou Joktan toue.  
26Joktam tyaonah maisü Almodad, Sheleph, Hazarmaveth, Jerah,  
27Hadoram, Uzal, Diklah,  
28Obal, Abimael, Sheba,  
29Ophir, Havilah ae Jobab. Puletao hrülai hai Joktan phao hinou hrüvewe.  
30Puletao vei deirai hai Mesha hinou poa teinghi palo deichi Sephar nuh hi 
koute-e.  
31Haitao hai Shem vei tyaonah maitaoe, lah hrüh, lah, tyahrü alia füdei 
kukua hrüyu maitaoe.  
32Mai haitao hrülai hai Noha hinou hrüveyu tyaonah maitaoe, tyahrü ali 
linou, lah lahvei pfümounah thaifüa veyutaoe. Dzüdu thailo hai deiphao 
tyahrü hrülai sü Noha nah maitao hinou hrüve-e.  

Shurai 11 

Babel Kipeitaoh 

1Arai hi deiphao mai hrülai hai khola ali baie.  

2Maihrü hai teinghi palova hrüsho poa veyu phaki, puletao nou Shinar 
(Babilon) hinou deikho ali ngaoloua sühinou füsho loure.  
3Puletao hai alinou alihi haibüa paoe, “Khe Etao konai taoloua mei deithou 
naichuh soulou laikhe.” Sübüa puletao nou naichuh souloure alia süna mea 
loure chuhnai-a souloure.  
4Süthaisü puletao nou paoe, “Etao nuhdu ali soushu loua sühinou ratei khe 
nghiyu kipeitaoh ali soulou laikhe, alia sükua Etao kathe souloua deiphao 
holo hailo ratalai mokhe.”  
5Süthaisü Mapao nou takou deiphao mainou soukhai touyu nuhdu ae 
kipeitaoh nasü zhuloua,  
6haibüa paoe, “Zhukhaio, puletao hai maitya ali baie ae la-a ali baie, alia 
haisü puletao nou soupfüa koulaiyu taohi soushu araina bai hie; puletao nou 
soulai tea lichoyu nasü soulou hoyu hashu laire.  
7Etao takouh loua puletaoye panou alinou ali la sülou hore donou puletao la 
hai soubüsa peilai khe.”  
8Sübüa nou Mapao nou puletaoye deiphao holo hailo pora tare alia puletao 
nou nuhdu soushuyu nasü thaokhaire.  
9Süvanou haina zhih hai Babel tea sapeie, daiolouzü sühinou Mapao nou 
deiphao mai la soukuku peie ae sühinouMapao nou puletaoye deiphao holo 
hailo pora tapeie.  

Shem vei Tyaonah Maitao 

10Haitao hai Shem vei tyaonah maitaoe. Shem nou po 100 payuki, dzüdu thai 
po ahai nahi nahpoutu ali, Arpakshad tea kuyu nahai naloue.  
11Süthai nou puh hai po 500 hrüloue, alia nah naotu poutu kukhea bue.  
12Arpakshad nou po shiangou payuki nahpoutu ali Shelah tea naloue. 
13Shelah nalouyu thai Arpakshad hai po 403 hrüloue alia puh hai nah naotu 
poutu kukhea bue.  
14Shelah po shiangou payu phaki nahpoutu Eber naloue.  

15Eber nalouyu thai Shelah nou po 403 hrüloue, alia puh hai nah naotu poutu 
kukhea bue.  
16Eber nou po shiadai payuki, puh nou nahpoutu Peleg naloue. 
17Peleg nalouyu thainou puhnou po 430 hrüloue, ae puh hai nahmai kukhea 
bue.  
18Peleg nou po shirou payu kisü, puhnou nahpoutu Reu naloue. 
19Reu nalouyu thai puhnou po 209 hrüloue, alia puh hai nahmai kukhea bue.  
20Reu nou po shiahai payu phaki nahpoutu Serug naloue.  
21Serug nalouyu thai puhnou po 207 hrüloue alia puh hai nahmai kukhea bue.  
22Serug nou po shirou payu phaki nahpoutu Nahor naloue.  
23Nahor nalouyu thai puhnou po 200 hrüloue alia nahmai kukhea bue.  
24Nahor nou po kaikü payu phaki nahpoutu Terah naloue.  
25Terah nalouyu thai Nahor hai po 119 hrüloue, alia puh hai nahmai kukhea 
bue.  
26Terah nou po rainai payuki, puh nou nahpoutu haitao vei puo soure: 
Abram, Nahor ae Haran.  

Terah vei Tyaonah Maitao 

27Mai haitao hai Terah vei tyaonah maitaoe. Terah hai Abram, Nahor ae 
Haran puoe, ae Haran hai Lot vei puoe.  
28Haran hai puh puo jünou rai-a puhye napeiyu buh Khaldean teidei hi Ur tea 
kuyu nuh hinou thaitare.  
29Abram ae Nahor hai kilo souloure. Abram chapfü zhih nou Sarai ae Nahor 
chapfü zhih hai Milkah toue. Milkah hai Haran nahnaotu paie alia Iskah hai 
puh puoe.  
30Sarai hai nahapfü ali soua nahzütou ngaolou moe.  
31Terah nou puh nahpoutu Abram, Haran nahpoutu puh tyao Lot alia 
puhtyao Abram chapfü Sarai koa Khaldean teidei hinou buyu Ur nuhdu nasü 

thaokhaia Kanaan teidei hi holai tea tare, ana puletao nou Haran hi 
kouloukhaie, puletao nou sühinou füsholoua hrüe.  
32Terah nou po 205 hrüloua Haran hinou thaide.  

Shurai 12 

Ramai nou Abram ye Kulouyu 

1Chuo Ramai nou Abram hisü paoe, “Nevei füdei, ne kikhamai alia ne puo ki 
thaokhaia Enou ne hi ngaopei laiyu füdei hisü hotawo.  
2Enou neye tyahrü aduli soupeilai alia Enou neye ha peilai alia ne zhih sü 
soudu-sousho peia neye panou maikhemai vei shiha nasü soulai.  
3“Neye shiha peiyu maisü Enou ha peilai. Ana neye chaa peiyu maiye sü 
Enou chaa peilai. Alia ne vanou tyahrü hrülaiye Enou shiha peilai.”  
4Ramai nou paopeiyu thaifüa Abram nou tapare, ae Lot-a puhye koa tae. 
Puhnou Haran hinou tapayu phaki Abram hai po rainaingou pare. 
5Abram nou puh chapfü Sarai ae puh thaihou nahpoutu Lot, alia puhvei kini 
teitei ae Haran hinou ngaolouyu qila mai hrülai sa-a Kanaan füdei hi hore 
donou tapare. Puletao nou Kanaan hi velouyu phaki,  
6Abram nou Shekem nuh hi sheeyu Moreh hi buyu phüsüübe tachoe. Süteile 
kisü Kanaan mainou dei sünahi hrüa bue.  
7Süthaisü Mapao nou Abram hi ve zhungaoa puh hi paoe, “Dei haina hai 
Enou nevei tyaonah maitao hi peilai.” Südonou puhye ve 
ngaopeiyu Maopao ye thore rathobuh ali puhnou soushu loue. 
8Süthaisü puhnou Bethel teinghi palo deichi lova tapaloua teinghi loulo 
Bethel, teinghi palo Ai sühaiko hinou sahpao haoloua bure, alia sühinou 
puhnou rathobuh ali soushuloua Mapao ye thoe.  
9Süthaisü Abram nou tapu poa Negeb hilosha taho tare.  

Abram nou Ejipt hi Talouyu 

10Ana Kanaan teidei hisü tokaayu ve daore. Südonou Abram nou phajü touli 
hrüre donou Ejipt teidei hisü kouh tare, daiolouzü sühi hai tokaayu nahai 
shishore.  
11Puhnou Ejipt hi talou laiyu phaki puh chapfü Sarai hisü paoe, “Ne hai hüvei 
shoyu naotumai alie.  
12Ejipt hi mainou neye ngaolouzü, hainapai hai puh chapfüe tea choloua Eye 
southa shulai alia neye southa laimoe.  
13Südonou ne hai atupai baie tea paolo, sütou louzü ne vanou ahrirai 
khailoulai ae Eye sheshetou peishulai.” 
14Abram nou Ejipt hi talou khaie, Ejipt hi buyu mainou puh chapfü Saraiye 
hüvei shoa zhingao loure.  
15Pharaoh veo vei peikhomai kamai-a nou puhye ngaoloua Pharaoh hisü tave 
puhye paoshore alia naotupai ye sü Pharaoh ki hi save khailoure.  
16Naotupai vanou Pharaoh veo nou Abram ye sü veishoa sheshe peie, alia 
zhaotu, chode, rheisüh, racho ae qila naotu poutu mai taoli peie.  
17Ana Pharaoh nou Abram chapfü Saraiye salouyu vanou Mapao nou Pharaoh 
hi ae puh kikhamai hi ngaopi shoyu sounou seive thoupeie. 
18Südonou Pharaoh nou Abram ye kuloua paoe, “Nenou ahi souyu haisü 
daige? Naotupai haina hai ne chapfüe touyu daisounou ne ahi rai-a paopei 
moe?  
19Puh hai netupai baie tea daisounou paopeia Eye panou achapfü soure 
donou polouro? Ne chapfü sü haihi buna! Saloua buh hai hinou tawo.”  
20Pharaoh veo nou puhvei maitao hisü panou tawo tea kharochi peia puhye 
panou puh chapfü ae puhvei kini teitei noupu koa tare.  

Shurai 13 

Abram ae Lot Ratayu 

1Südonou Abram nou puh chapfü, puhvei buyu kini teitei alia Lotye koa Ejipt 
hinou reikou Negeb hi takhe tare.  

2Abram hai kikhaorü, shahu ae sana alao koyu mailie.  
3Puhnou Negeb hinou tapupoa Bethel hi koue, alia Bethel ae Ai ko hi puhnou 
raichoki sahpao haoloua 
4rathobuh ali soukhai touyu hisü ve-e, alia sühinou puhnou ratho loue.  
5Puhye koa tayu Lot-a zhaotu, nghitu ae sahpao bue.  
6Südonou puhai khinou kikhaorü alao buyu thaifüa koa bulai touyuma 
kikhaorüye panou pou toure dei hai tailere.  
7Südonou Abram ae Lot vei kikhaorü khoyu maitao hai züva-a baire. Süphaki 
dei süna hisü Kanaan mai ae Periz mai nou hrüa buhie.  
8Süthaisü Abram nou Lot hi paoe, “Ahai ko hi ae ahai vei kikhaorü khomai ko 
hi panou züveiyu palai mokhe, daiolouzü ahaisü kikhamai ali baie.  
9Ahai koa bunüyuma soulou shire, südonou buh kukua buta baishe. Nenou 
bakha nalo polai toulouzü Enou zhoulova talai, mokhaia nenou bakha 
zhoulova polai toulouzü Enou nalova talai.”  
10Lot nou puh nghi heshu zhukhaie, Jordan deikho teitei hai Mapaovei kipei 
büa ae Ejipt teidei büa dzü veishoa buyu puhnou zhingaoloue. 
Haihai Mapao nou Sodom ae Gomarrah souha mojüe.  
11Südonou Lot nou Jordan deikho teitei puh zha soua doloure, südonou 
puhnou teinghi palova tare; sübüa puh haisü ratare.  
12Abram nou Kanaan teidei hi hrütare, alia Lot nou deikho hi buyu nuhdutao 
hinou bure alia puh vei ki sü Sodom nghia souloure.  
13Sodom hi maitao hai maishi shoe alia Mapao nghoujü nou mah soushoyu 
maie.  

Abram nou Hebron hi kouh tayu 

14Lot nou tayu thai, Mapao nou Abram hisü paoe, “Ne nghithou heshu reilo, 
khelo, palo, thailo zhukhaio.  
15Daiolouzü nenou zhingaoa buyu dei teitei hai neye ae nevei tyaonahtao hi 
peilai.  

16Nevei tyaonah taosü panou vonai zhoua hrülai, maita linou vonai hai 
cholousüe toulouzü nevei tyaonah maitao haia cholousüe.  
17Tashuloua dei haina vei sa-jha teitei sühao-a zhuta khaio, daiolouzü hai 
teitei nou neye peilai.”  
18Südonou Abram nou puh vei sahpao sü hrada khailoua Hebron hi sheeyu 
Phüsüübe buyu Mamre hilo taho bure, ae sühinouMapao ye thore rathobuh 
ali soushu loure.  

Shurai 14 

Abram nou Lotye Vupa Peiyu 

1Babilonia (Shinar) hi veo Amraphel, Ellasar hi veo Ariok, Elam hi veo 
Khedorlaomer ae Goüm hi veo Tidal,  
2vemai haitao nou Sodom hi veo Bera, Gomorrah hi veo Birsha, Admah hi 
veo Shinab, Zeboüm hi veo Shemeber alia Bela hi veo haitao angou pei hi 
reih souvere. 
3Vemai haitao angou nou ve zholoua Siddim deikho (süolouzü Tai Zai) hinou 
jüloure.  
4Po kiahai hai Khedorlaomer khakhe hinou puletao nou hrüe, ana puletao 
nou po kiasü kousü puh hi reih soutare.  
5Po kiadai kousü Khedorlaomer alia puhye koa müpfü zhoyu vemai taonou 
Ashteroth Karnaim hinou Rephaim, Ham hinou Zuzim, Shareh-kiria thaim 
deikho hinou Emin,  
6alia deichi phi buyu Elparan hi koute hukoua Seir deichi hinou buyu 
Hormai, haitao teitei hai reih soua poloure.  
7Süthaisü puletao nou dakhai poa Enmishpat (süolouzü Kadesh) hi ve-e, alia 
Amelek mai teidei teitei nou reihsoua veiloure, ae Hazezon-tamer hi hrüa 
buyu Amormai hia reih veiloue.  
8Süthaisü Sodom, Gomorrah, Admah, Zeboüm ae Bela (süolouzü Zoar) hi 
vemai taonou reihme ali souloua Siddim deikho hinou,  

9Elam hi veo Khedorlaomer, Goiim hi veo Tidal, Babilonia hi veo Ariok 
haitao adaiye reih soulai tea tapare.  
10Siddim deikho hisü sühbvü alao bue; südonou Sodom ae Gomorrah hi veo 
hai reih hinou tutalai tea tutae, ana rako shia sühbvü hisü deloure, anou 
vemai kukhe asü taohai deichi hi tupaloure.  
11Südonou ngaoba mainou Sodom ae Gomorrah hi kini teitei, ae touso natao-
a loua nou potare.  
12Sühisü Abram thaihou nahpoutu Sodom hinou hrüa buyu Lot-a puhvei kini 
teitei nou koa nüpoa tare.  
13Ana maili tupaloua ve ko sükhesü Amor mai ae Mamre teidei hinou sheeyu 
phüsüübe pehao hi hrüa buyu Ebriamai puona Abram hi paopeie. Mamre ae 
puh thaihou Eshkol alia Aner mai haitao hai Abram ye müzhoe.  
14Abram nou puhtyao Lotye nüpoa tare touyu ko sülou khaie, puhvei reihmai 
318 saloua Dan hi koute hutae.  
15Sühinou puhnou puhvei reihmaitao hai meme soua dadeloue, alia kheinou 
hulou reih kouloue, alia Damaskas reikou buyu Hobah khete hukheloua,  
16nüpoa tayu kini ae Lot alia puhvei kini, nüpoa tayu naotumai ae hukhaki hi 
buyu kukhe maitao hrülai hai ludakhai paloua sapo veloue.  

Melkizedek nou Abram ye Shiha Peiyu 

17Kedorlaomer ae veo kukhe maitao pei hi reih koloua khaiveyu thai Sodom 
hi veo nou puhye Shaveh Deikho (süolouzü veo vei deikho) hinou vedaoe.  
18Melkizedek, Salem hi veo alia Kukayu Ramai vei napao puhnou raokhao ae 
darkhadzü pokou Abram ye peie.  
19Alia puhnou ha peia paoe, “Kukulai Ramai, raki ae deiphao sou-apeio 
puhye panou Abram ye shiha peitheo!  
20Alia ngaoba maiye ne bah hi pothou peiyu Kukulai Ramai ye paosholo.” 
Abram nou lukhai louyu kinitao hai zha kirou hinou zha ali puhye peie.  

21Sodom hi veo nou Abram hi paoe, “Kinitao veishi nelah polo, ana amaitao 
louzü ahi lukhai peio.”  
22Abram nou chila peie, “Enou Kukulai Ramai, raki ae deiphao 
soupeiyu Mapao nghoujü nou chaachou souwe,  
23süolouzü nevei na aliro Enou polai moe, nevei phikha rai ali koute moa 
nevei na taralia Enou polai moe, daiolouzü ‘Enou Abram ye kini soupeie’ tea 
nenou ahi paoshulai.  
24Enou halia polai moe, ana nahle maitao nou toulouyu ae Eye koa satayu 
Aner, Eshkol ae Mamre puletao vei zha louzü panou polo.”  

Shurai 15 

Ramai nou Abram ye Koa Vo Souyu 

1Haina thaisü, Abram zho kounou haibüa Mapao nou puh hi paoe, “Ngaopiso, 
Abram! Enou nevei rüh soupeilai, alia nevei buusü dushoa peilai.”  
2Ana Abram nou chila peie, “Oh Ramai Mapaowo, nenou ahisü daili peilai, 
Esü nahmai ali-a hae, ae akaa thaoresü Damaskas hi Eliezer baimowu?  
3Zhukhaio, nenou Eye nahmai peimoe, akikha hinou nalouyu aqila maili nou 
akaa sü thaoloua bailai.”  
4Süthaisü Mapao nou puh hi haibüa paoe, “Ne qila Eliezer nou nekaa sü 
thaolai moe, lah nevei nahpoutu alinou nevei kaa nasü thao-a bailai.”  
5Mapao nou puhye vakou sapaloua paoe, “Teipei zhukhaio, nenou cholousüe 
toulouzü teihi vuhtao chokhaio, nevei tyaonah khesü panou taizhoulai.”  
6Abram nou Mapao ye loucheloue; alia süna vanou Mapao nou puhye 
acheche mai-e tea poloue.  
7Süthaisü Mapao nou puh hi paoe, “E hai Khaldean mai dei Ur tea kuyu nuh 
nahinou neye dei haina peilai tea sapa peiyu Ramai nasüe.”  
8Ana Abram nou paoe, “Oh Mapao, haina hai avei soulai touyu kabüa Enou 
süloulai?”  

9Ramai nou puh hi chila peie, “Eye po asü payu cholou ali, nghitu ali, ae 
zhaotu ali alia khao ali ae rahou ali pove peikhaio.”  
10Abram nou sütaosü Ramai hi pove peie alia daode ahai hai souloua buh 
kukua khaipeire, ana raohou ahaisü puhnou daode moe.  
11Rashopeiki khenou athai phaotao hisü kou toure, ana Abram nou sütaosü 
hulaiwure.  
12Teinghi loutayu thai Abram nou zhai shishoa zhitei tare; ae süphaki puh 
hisü ngaopiyu ae zhiteiyu hali puh hi vere.  
13Süthaisü Mapao nou puh hi paoe, “Ne tyaonah khesü vakou maivei teidei 
hinou shetumai ali soulai, ae mai qila soua mainou taidei-a po 400 hrülai.  
14Ana puletaoye souveayu tyahrü na peisü Enou chikulai ae puletao nou 
teidei süna thaowua tapayu phaki kini alao poa panou tapa loulai.  
15Alia neye hrücheyu thainou kaona-a panou thailoulai, ae kaolu soua neye 
panou povuh peilai.  
16Maiphao adai thainou netyaonah khesü buh haina hi dakhai velai, 
daiolouzü Amormai hai Enou tudee laiyu hashi souche loumoa buhie.”  
17Teinghi louta-a tei mailouyu thai, meikhao khaoyu meibvü ali ae meikei ali 
nou soutao phao ko hisü tahao-a bure.  
18Süzhou teithe hinouMapao nou Abram hi vo soua paoe, “Nevei tyaonah 
hisü dei haitao peilai, süolouzü Ejipt mai deirai hinou poa Euphratis rei 
koute, 
19Kenmai, Kenizmai, Kadmon mai,  
20Hit mai, Periz mai, Rephai mai, 
21Amor mai, Kanaan mai, Girgash mai alia Jebus mai haitao vei teidei teitei-a 
loua nou peilai.”  

Shurai 16 

Hagar ae Ishmael 

1Abram chapfü Sarai nou puhye nahmai lia napei moe, ana Sarai hai Ejipt 
maipfü Hagar tea kuyu qila ali bue.  
2Südonou Sarai nou Abram hisü paoe, “Zhukhaio Mapao nou Eye nahmai 
ngaoloure hai khuwure; ne aqilapai hi talou zülo, honapai hinou E-a nahmai 
ngaoloua malae.” Abram hai Sarai nou paoyu chi züloure.  
3Südonou puhnou Kanaan hi po kirou hrüyu thai, puh chapfü Sarai nou Ejipt 
pfüpai Hagarye puh chapfü ali souloure donou Abram hi peiwure.  
4Puhnou Hagar ye koa züloure, alia honapai nou nahmai hrüloure touyu 
sülou khaie, khaosou tare ae puh paopaiye sü ngaoba loure.  
5Süthaisü Sarai nou Abram hi paoe, “Hagar nou Eye ngaophou moyu hai ne 
mah vanou baie. Enou aqila pfüpaiye sü ne hi peie alia puhnou nahmai 
hrüloure touyu sülou khaie puhnou Eye ngaoba tare. Ahai ko 
hisü Mapao panou chiku peitheo.”  
6Ana Abram nou Sarai hi paoe, “Zhukhaio, ne qila pfüpai sü ne bah hi bubaie, 
puh hisü ne lah nedo soulo.” Süthaisü Sarai nou Hagarye souchoro tare, ae 
honapai sü puh hinou tutare.  
7Mapao vei rakivamai nou Hagar ye Shur hi taloure ludu deiki hinou 
dzünghou ali buyu hinou ngaoloua,  
8puh hi paoe, “Sarai qilapai Hagar, ne daiki nou vewe alia daiki talai?” 
Honapai nou chila peie, “E avei paopai Sarai hinou tuta-e.”  
9Rakivamai nanou paoe, “Nevei paopai hisü dakhai veloua puh khakhe hinou 
buloua baio.  
10Enou neye tyaonah chosha louhosoua peilai.  
11Zhukhaio, ne sü poupfüre alia ne nahpoutu ali nalai; nenou puh zhihsü 
Ishmael tea salo; daiolouzü nenou vea-a krayu paisü Mapaonou süloure.  
12Ana ne nahpoutu nahai rekou nou rheisüh büa hrülai, puhsü mai hrülai nou 
bayu soulai alia mai hrülai nou puhye aetou laimoe. Puh hai kityarai mai 
hrülaiye haia hrülai.”  

13Hagar nou lah puhye haibüa nou-e, “E cheche vuzünou Ramai ye 
zhingaowu alia zhingao louyu thai-a haibüa panou paolai hi tea hria 
buhiwu?” Südonou puhnou puhye chayu Ramai ye sü “Ne hai zhingaoyu 
Ramaie” tea kuloue.  
14Südonou dzükhao nasü “Beerlahairoi” (Eye ngaoyu Ahri navei dzükhao) tea 
saloue; haina hai Kadesh ae Bered ko hinou bue.  
15Hagar nou Abram ye nahpoutu ali napeie alia puhnou puh zhih sü Ishmael 
tea sapeie.  
16Abram hi Hagar nou Ishmael napeiyu phaki puh hai po raicharou pare.  

Shurai 17 

Vo Souyu Shee Soua Heerodeyu 

1Abram nou po raiküakü payu phaki, Mapao nou puh hi zhu ngaopeia puh 
hisü paoe, “E hai Khoukhoulai Ramai nasüe. Achi zülo alia teisa nou kaozü 
nasü soulo.  
2Enou ahai koa vo ali soupeilai, alia neye tounah alao peilai.”  
3Süthaisü Abram nou pei pfüna kouloure ae Ramai nou puh hi paoe,  
4“Zhukhaio, Enou ne hi vo haina hai souwe, süolouzü neye panou tyahrü alao 
vei puo soulai.  
5Ne zhih hai Abram tea kupu khailai moe, ana chuthai nou ne zhih sü 
Abraham tea kulai, daiolouzü Enou neye panou tyahrü alao vei puo soulai.  
6Enou ne hi tounah alao peilai, ae neva hinou tyahrü alao panou palai, alia 
ne hinou vemai palai.  
7“Ahai koa vo soukhai touyu nahai, ne hi alia ne thailo nou vere nevei 
tyaosholea hi koute panou teisa vei soua khailai. E hai nevei alia ne thailo 
nou velai ne tyaonah maitao vei Ramai soulai.  
8Chuchu nenou vakou mai ali soua buyu dei haina alia Kanaan teidei teitei ne 
hi alia ne tounahtao hi teisa vei panou soure donou peilai, alia E hai puletao 
vei Ramai Mapao soulai.”  

9Ramai nou Abraham hisü paoe, “Ne alia ne thailo nou vere ne tounah hrülai 
nou avei vo haina hai züvu zülai.  
10Haihai ne ae ne tounahtao nou züvu zülaiyu avei vo nasüe: Neletao 
poutumai hrülai nou heerodelai.  
11Neletao vei hee rodelai alia haina nou ahai ko hi vo soukhai touyu shee 
soulai.  
12Teithe acha payu nahpoutu hrülai, nevei kikha hinou nayu qila mai-a, 
mokhaia vakou mai hinou hülouyu mai hrülai nou heerodelai.  
13Ne ki hinou nalouyu moa vakou nou hülouyu qila mai hrülai nou heerode 
khailai. Haina nou teisa vei shee soua vasou hinou Enou vo soukhai touyu 
nasüe.  
14Herode moyu poutumai taraliye sü puhvei maitao hinou hulailai, daiolouzü 
puhnou avei vo soukhai touyu nahai zübare.”  
15Ramai nou Abraham hi paoe, “Ne chapfü zhih sü Sarai tea kupu laimore, 
chuthai nou puh zhih sü Sarah tea kutalai.  
16Enou puhye shiha peilai alia puh hinou nahpoutu ali ne hi peilai. Enou 
puhye shiha peilai alia puhye sü panou tyahrü khemai vei pfü soulai, alia puh 
hinou vemai hrükoulai.”  
17Süthaisü Abraham nou pei pfüna kouloua nüre ae puh lah haibüa tsüchoe, 
“Po kaih payu mai ali hinou nahmai hrülousü hiwu? Alia po raikü payu Sarah 
nou nahmai nalousü hiwu?”  
18Abraham nou Ramai hi paoe, “Ishmael panou akikaa thaoloua baio.”  
19Ramai nou paoe, “Moe, ne chapfü Sarah hinou nahpoutu ali ne hi peilai, 
alia puh zhih sü Isaak tea salo. Avei vo nahai puh hi ae puhvei tyaonah hrülai 
hi teisa vei soua khailai.  
20Ishmael ye donou nenou khoyu nasü Enou süwe, Enou puhye shiha peilai 
alia puhye tounah alao peilai, alia puhye panou veo nahpoutu kiahai vei puo 
soulai ae puh tounah panou tyahrü aduli soulai.  

21Ana avei vo nasü daohkou, chu teile phaki Sarah nou nalaiyu nahpoutu 
Isaak hinou soukhailai.” 
22Abraham hi chi paocheyu thai puh hinou Ramai hai tare.  
23Süzhou teithe hinou Abraham nou Ishmael, puh kikha hinou nalouyu ae 
vakoumai hinou hülouyu qila maitao alia puh kikha hi buyu poutumai hrülai 
saloua puletao hee sü Ramai nou puh hi paoyu thaifüa heerodere.  
24Abraham nou puhvei vasou rodeyu phaki puh hai po raiküakü pare,  
25alia puh nahpoutu Ishmael hai po kiasü pare. 
26Süzhou teithe hinou Abraham ae puh nahpoutu Ishmael,  
27alia puh kikha hinou buyu poutumai hrülai, puh kikha hinou nalouyu ae 
vakoumai hinou hülouyu qila mai hrülai hai puhye koa heerode-e.  

Shurai 18 

Nahpoutu Ali Abraham hi Paohpeiyu 

1Hea teinai soushoyu hi Abraham nou puhvei sahpao kikhu hinou buyu 
phaki Mapao nou puhye Mamre hi sheeyu phüsüübe pehao hinou ve daoe.  
2Puhnou pei pfüa lakhe zhukhaie, puh nghoujü hinou mai asü la-a buyu 
zhingaoe. Puhnou puletaoye zhingao loukhaie puletaoye daolai tea tukoure 
alia deiphi nakouloua,  
3puhnou paoe, “A paopuwo, neletao nou Eye zhuveawe toulouzü aki hi talou 
chaomoa talata peiso. Neletaoye sheba soupeire donou E haihi bue.  
4Neletao phi khüloure donou Enou dzü chita popa peilai, alia süübe haina 
phinou solowo. 
5Eye panou touso chita popa peilo, sübüa panou neletao vei veidu takoupu 
loure hie chahri-a taloure donou, daiolouzü neletao nou Eye tsükhoua ne 
kilai aki hi tave loupeie.” Puletao nou chila peie, “Kalo shore, nenou paoyu 
nasü Etao-a ae toue.”  
6Abraham nou thala soua sahpao hi talou Sarah hisü paoe, “Sou veitei tyanou 
poloua raokhao chita khaokhaio.”  

7Süthaisü puhnou zhaokhome hi tuve zhaotu hrübo veiyu ali poloua puh kilai 
maili hi tha-a vathou khokhaio tea peie.  
8Puhnou chonaodzü alia khokhai touyu zhaotu sou poloua puletao hi popa 
khaipeie. Puletao nou hatoua buyu phaki puhnou süübe süna pe hinou la-a 
puletaoye vah soupeia bue.  
9Süthaisü puletao nou puh hi noue, “Ne chapfü Sarah daiki bue?” “Puh 
sahpao hi bue” tea puhnou chila peie.  
10Puletao hi maili nou paoe, “Enou ne hi khouh akü thaisü dakhai vepulai, 
alia süphaki ne chapfü Sarah nou nahpoutu ali naloulai.” Süphaki Sarah hai 
puh thailo nou sahpao kikhu hinou pai kei-a bue. 
11Chuo Abraham ae Sarah hai chipai chipao loure alia Sarah nou khouh 
khouh ta-a buyu zhe nasüa tamore.  
12Südonou Sarah nou lah nüa “Achapu sü chipaore alia E-a chipaire, sükuyu 
thai-a kabüa Esü puh koa sabu-sazüyu vakhai laihiwu?”  
13Süthaisü Mapao nou Abraham hi paoe, “Daisouyu donou Sarah hai jünüa ‘E 
chipaiyu thainou kabüa nahmai ngaokhai laige’ tea paowe? 
14Ramai ye donou daie tateiyu buge? Khouh akü thai Enou ne hi dakhai ve 
vuzülai, alia sükisü Sarah nou nahpoutu ali naloulai.”  
15Ana Sarah nou ngaopiyu donou, “E nümoe” tea veiwure. Puh nou paoe, “Ne 
dai nümo khailai, ne nüwe.”  

Abraham nou Sodom donou Paokhayu 

16Süthaisü puletao nou buh sühinou tapoa Sodom zhingaoyu buh ali hi 
takoure, alia Abraham nou puletaoye paosa-a tapeie.  
17Mapao nou lah puh hi haibüa paoe, “Enou daie soulai touyu nasü Abraham 
hinou pokukhai laimoe.  
18Abraham vei tounahtao hai dushoyu ae khoushoyu tyahrü ali soulai alia 
puh vanou tyahrü teiteiye Enou shiha peilai. 

19Enou puhye dolouyu hai puhye panou puh nah maitao ae puh tyaonahtao 
hi acheche ae kaozü vah soua Enou paoyu chi züloure donoue. Puletao nou 
sübüa souloure toulouzü, Enou Abraham hi paokhai touyu teitei sü souche 
peilai.”  
20Süthaisü Mapao nou Abraham hi paoe, “Sodom ae Gomorrah hi pai keishi 
shoyu alao bure ae puletao mah hai dushore.  
21Enou süa buyu pai haitao hai checheho dawusa touyu takou zhulai hie.”  
22Süthaisü mai ahai sü buh sühinou Sodom hilo taho tare; ana Abraham nou 
sükia Mapao nghoujü hinou la-a buhie.  
23Süthaisü Abraham nou Mapao nghiki takouloua noue, “Newo cheche 
vuzünou acheche mai-a mahmai koa souha bailaiwu?  
24Phalisü nuhdu sühi acheche mai raingou bulouzü, acheche mai raingou 
vanou nuhdu sünasü khailu peimoa souha bailaiwu?  
25Mahmai ye koa acheche mai-a souhayu, acheche maiye mahmai hi chothou 
zhopeiyu, haibüyu vahso hai ne hinou doushoa panou bulowo. Deiphao teitei 
hi Chikuapeio nanou kaozü hinou kupei laimowu?”  
26Mapao nou paoe, “Sodom nuhdu hinou acheche mai raingou bua ngaolouyu 
thaio, puletao mai raingou vanou Enou nuhdu nasü khailu peilai.”  
27Abraham nou paopue, “E hai hazholia moyu vonai ae naihü baie, ana 
chua Mapaowo E ne hi chi paopu laihie.  
28Phalisü acheche mai raingou pare hi mai angou chemore toulouzü, mai 
angou chemoyu donou nuhdu sünasü souha bailaiwu?” Mapao nou chila peie, 
“Enou nuhdu süna hi mai raidaingou ngaolouyu thaio souha laimoe.”  
29Abraham nou paopue, “Phalisü mai raidai ngaoloua baire toulouzü 
kakulai?” Puhnou chila peie, “Mai raidai buyu vanou Enou nuhdu nasü souha 
laimoe.”  
30Süthaia Abraham nou paoe, “Oh Mapaowo! Eye rarou peiso, E chua chi 
paopu laihie, hakinou nuhdu sühi mai shirou ngaoloua baire toulouzü ne 

daisoulai?” Puhnou chila peie, “Mai shirou ngaolouyu thaio mai sütao vanou 
Enou nuhdu sünasü souha laimoe.”  
31Süthaia Abraham nou paoe, “Oh Mapaowo! Nehi khuvei shoa chipaoyuma 
Ahi vamoyu soupeiso. Hakinou mai kai litou ngaoloua baiyu thaio kabülai?” 
Puhnou paoe, “Mai kaitao donou Enou nuhdu nasü souha laimoe.”  
32Abraham nou paoe, “Oh Mapao! pua E chili paopu laihie, vamoyu soupeiso. 
Hakinou sühi mai kirou likhei ngaoloua baire toulouzü kabülai?” Mapao nou 
chila peie, “Mai kirou vanou Enou nuhdu sünasü souha laimoe.”  
33Mapao nou Abraham hi chi paocheyu thai puhsü tare alia Abraham-a lah ki 
hi dakhai vere.  

Shurai 19 

Sodom Mainou Mah Souyu 

1Rakivamai hainou Sodom hi koukhedao nou ve-e, ana sükisü Lot hai Sodom 
vei robomü hinou chobua nou bue. Lot nou puhaiye ngaolouyu phaki lashu 
loua puhaiye tako daoe alia puh pah pfüa deiphi nakouloue,  
2alia puhnou paoe, “Apaopuwo, Enou nehai hi khowe, zhuvea-a nou ne kilai 
aki hi zhoukhei ve phi dzükhü loua chao baio, alia dosho shona kushuzhi 
loua ne hainou tare veidu nasü tabaio.” Ana puhai nou “Moe, ahaio zhoukhei 
kijüdu hinou chaoa bailai,” tea paore.  
3Ana Lot nou puhaiye kutai louyu vanou, puhai-a puhye koa puh ki hi vere. 
Lot nou puhaiye khei thoumoyu raokhao khaoloua tovai soupeie alia puhai 
nou touloure.  
4Ana puhai züta moa bukinou Sodom nuhdu hi mai taidu hrülai nou tave ki 
sü sühao loure.  
5Puletao nou Lotye laloua paoe, “Zhoukhei ne ki hi houyu mai daiki bue? 
Vakou sapa peio, Etao-a puhai zhu shiloulai.”  
6Lot nou kipa paloua puh thailo kikhusü khure,  

7alia puletao hisü paoe, “Athaihou jürai maitaore, Enou neletao hi khowe, 
haibüyu zhai ashi soupeiso.  
8Zhukhaio, mai linoua sabu-sazü khaimoyu anah naotumai ahai bue, Enou 
puhaiye sü neletao hi sapa peilai alia puhai hisü neletao nou sounü souwo, 
ana aki hi ve houyu mai ahaiye halia soupeiso, daiolouzü puhai sü akikha 
khevai talou bure.”  
9Ana puletao nou Lot hisü paoe, “Etao ludu vaipeio, ne shetoumai ali soua 
hainou ve Etaoye paodou laiwu? Ne raoso, molouzü honahai jünou neye 
shipua soupeilai.” Süthaisü puletao nou Lotye khaolaiwua kikhu dakholai tea 
takoure.  
10Ana shemai ahai sünou bah thaipa Lotye kikha daothou loua kikhu sü 
khuwure.  
11Alia puhai nou kikhu hi buyu mai taidu hrülai nghithou soucha khaire, 
sübüa puletaoye sü panou kikhu phouha-a baire.  

Lot nou Sodom Thaowua Tayu 

12Süthaisü mai honahai nou Lot hisü paoe, “Nuhdu haina hi nevei kityarai 
mai aliro buhae? Bulouzü nuhdu haihi nou sa-a tapalo. 
13Daiolouzü nuhdu haina souhare donou Mapao nou ahaiye haihi seivewe. 
Mapao nghoujü nou nuhdu haina nou mah souyu hai chosha louhore.”  
14Südonou Lot nou tapaloua puh nah naotupai ahaiye nyalaiyu nahai hisü 
“Nuhdu haihi nou tapalo, daiolouzü Mapao nou nuhdu haina hai souha laire” 
tea paopeie. Ana puhai nou süsü pahnü souwe tea cholou baire.  
15Shona teithe rarapa khaie, rakivamai hainou Lotye “Tharao” tea paoe. 
“Tashulo, ne chapfü, ae ne nahpai haiye sa-a tapalo, molouzü nuhdu haina 
souhayu hinou neletao-a koa souhashulai.”  
16Ana puhsü tapanü more. Sükuyuma Mapao nou puhye zhuvea loure, 
südonou mai honahai nou puhye ae puh chapfü alia puhnah naotupai ahaiye 
sü baokhao süthailoua nuhdu hinou vakou sapa khaipeie.  



40 

 

 
   Sheeyu Baibel 

© 2009, Bible Society of India. 
 

 
 

 

17Puletaoye vakou sapakhai peiyu thai maili nanou paoe, “Neletao hriloure 
donou tutalo, thailo reive zhuso, moa deikho tarali hia chaoso, deichi hi 
tupalo, molouzü neletao-a mei nou deitha shulai.”  
18Ana Lot nou puhai hisü paoe, “Apaopuwo, Etao ye panou sükua souso.  
19Nehai nou Eye khuleshi peia ahrirai khailu peie, ana doushoyu deichi hi 
Ewo tupa louhoe, sühi hotelou mojünou mei nou Eye taongi loua bailai.  
20Zhukhaio, hohi tuve lousüyu nuh taitou ali bue, Eye panou hohi tukouloua 
baio. Süku louzü ahrirai khailu lousüe.”  
21Puhnou chila peie, “Süsüa Enou aetou peilai, nenou pao-a buyu nuh sünasü 
souha laimoe.  
22Thashoa tutakhaio, daiolouzü nenou nuh sünahi vete loumo koute, Enou 
halia soushi laimoe.” Südonou nuh sünasü Lot nou taiyu tea kuyu vanou Zoar 
(taiyu) tea saloue.  

Sodom ae Gomorrah Souhayu 

23Lot nou Zoar nuh hi vete louyu phaki teinghi pare.  
24SüthaisüMapao nou raki vanou Sodom ae Gomorrah nuhdu ahai hisü 
meichuh ae mei seikou thoure,  
25sükua puhnou nuhdu sühai, deikho teitei, mai hrülai alia deiphi hinou 
paopayu na veishi souha khai toure.  
26Alia Lot chapfü hai puhnou thailo reida khaive zhuyu vanou taike ali vita-a 
baire.  
27Abraham nou thainesho shona puhnou Mapao nghoujü nou lahyu buh hisü 
tahoe.  
28Puhnou Sodom ae Gomorrah alia deikho teitei hi zhukouyu phaki meikhao 
hai mei alao deiyu büa meikhao payu zhingaoe.  
29Ana Ramai nou deikho hi buyu nuhdu ahaiye souhayu kisü Puhnou 
Abraham ye lichopeie, alia Lotye panou hriloure donou tupaloue.  

Moab mai alia Ammon mai Hrüpayu Ko 

30Lot nou Zoar nuh hi hrüa buyu ngaopiyu donou, puh nah naotupai ahai koa 
deichi hi tapaloua lya qulu ali hinou hrüe.  
31Atsüpai nou anapai hisü paoe, “Ahai puo hai tsüloure, alia deiphao haihi 
maili noua ahaiye napeire mai ngaolou hore.  
32Khe, ahai puoye zhaoh nou souzhi loua puhye koa sazüloua nahmai 
ngaolou laishe.”  
33Puhai nou sükua süzhou khei puhai puoye zhaoh panou keloua zhire, alia 
atsüpai nou talou puoye koa züloure. Kabüyu phaki puhnou talou züloue alia 
kushu tare touyu puo nou halia sümoe.  
34Thainesho shosü atsüpai nou anapai hisü paoe, “Zhukhaio, dokhei Enou 
apuoye koa züre, zhoukhei-a puhye zhaoh panou keloua zhi laikhe, alia ahai 
puo hinou nahmai ngaoloure donou ne-a talou puhye koa zükhaio.”  
35Sübüa puhai nou süzhou khei-a puhai puoye panou zhaoh keloua zhire alia 
anapai nou talou puoye koa züloure, alia anapai nanou kabüyu teile hinou 
talou züloue alia kushu tare touyu hai puo nou halia sümoe.  
36Sükua puo hinou Lot nahpai ahaisü nahmai hrüloue.  
37Atsüpai nou nahpoutu ali naloue, alia puh zhih hai Moab tea sapeie. Puh 
hai chukoute Moab mai vei puopaoe.  
38Anapai nou nahpoutu ali naloue, alia puh zhih sü Benammi tea saloue. Puh 
hai Ammon mai vei puopaoe.  

Shurai 20 

Abraham alia Abimelek 

1Abraham nou buh sühinou Negeb füdei hilosa tapoa Kadesh ae Shur ko 
hinou ve hrüe. Puhnou Gerar nuh hinou shetumai ali soua hrüa buki,  
2puhnou “puh chapfü Sarah ye nou atupai baie” tea pao-a baiwe. Südonou 
Gerar hi veo Abimelek nou mai seiho Sarah ye saloure.  
3Ana Ramai nou süzhou khei zhiho mekou nou Abimelek hi paoe, “Zhukhaio, 
ne thailai, daiolouzü nenou polouyu naotupai hai maivei chapfüe.”  

4Ana Abimelek nou naotupai nghiki koumo hie, südonou puhnou paoe, 
“Mapao, ne mahmo soumoyu mai-a southa bailaiwu?  
5Abraham-a lah haibüa ahi paoe, ‘Naotupai sü atupai baie’. Alia naotupai-a 
‘Puhsü apou baie’ tea paomowu? Süvanou Esü tsü sheemoyu lia ha-a haisü 
souwure.”  
6Süthaisü mekou hinou Ramai nou puh hi paoe, “Ovai, nenou tsüle sheemoyu 
lia ha-a haisü soua baie touyu Enou süwe. Südonou neye panou anghoujü 
hinou mah soulou moe, alia neye panou naotupaiye deiloumoe.  
7Ana chuo mai chapfü sü maipuo hi dakhai peio, daiolouzü puh hai 
rachipaolayu mailie alia neye panou thaimore donou puhnou neye veachi 
paopeilai. Ana nenou naotupaiye lukhai peimo louzü, ne alia nevei mai 
hrülaiye sü southa khai bailai touyu sülo.”  
8Südonou Abimelek nou shona kushu loua puh maitaoye kuloua haibüa 
vepare touyu teitei sü paongao peie, alia puletao nou süsü süloua ngaopi 
shore.  
9Süthaisü Abimelek nou Abraham ye kuloua puh hi paoe, “Nenou ahi souyu 
haisü daige? Enou ne hi daimah soupei khaitoua ahi ae avei vedei hi hashi 
pove thou peilai touwe? Nenou souzü moyu vah ali ahi soupeiwure.  
10Ne daitsüli choloua haibüyu vah sü ahi souwe?”  
11Abraham nou chila peie, “Enou haibüa souyu hai, buh haina hi hrüa buyu 
mainou Ramai ye piyu hai bupai moe, alia achapfüye shaoloua Eye southa 
shulai tea Enou choloua souwure.  
12Süli themoa chechea honapai hai atupai baie, apuo nah-e, ana apfü nah 
moe, süvanou Enou puhye naloue.  
13Ramai nou Eye apuo ki hinou vakou seitayu phaki, Enou puh hisü haibüa 
paowure, ‘Nenou Eye tsükhouyu zhai hinou ahai nou buhliki veyuma, E hai 
ne pou baie’ tea paolo.”  

14Süthaisü Abimelek nou zhaotu, chode, ae qila mai taoli poloua Abraham hi 
peie, alia puh chapfü Sarah ye sü puh hi dakhai peie. 
15Puhnou Abraham hi paoe, “Zhukhaio, avei vedei haitao hi nenou hrünüyu 
buh hisü hrüa bailai.”  
16Alia Sarah hi puhnou paoe, “Zhukhaio, Enou nepou hisü shahu theli 
peiwure. Haisü neye koa buyu mai hrülai nghoujü nou ne hai mah hae touyu 
shee souyu nasüe, alia mai hrülai nghoujü nou ne hai sheetou tea baie.”  
17Süthaisü Abraham nou Ramai hi veachi paopeia Ramai nou Abimelek ye 
souvei peie, alia puh chapfü, puh qila maipfü hrülai-a souvei peia panou 
tounah hrüloure.  
18Daiolouzü Abraham chapfü Sarah ye polo vanou Abimelek kikha buyu 
naotumai hrülaiye sü panou nahmai hrümore donou Ramai nou khuwure.  

Shurai 21 

Isaak ye Nalouyu 

1Ramai vei chipao thaifü puhnou Sarah ye shiha peie, alia paohkhai touyu 
nasü Sarah hi vete peie.  
2Sarah nou nahmai hrüloua nahpoutu ali Abraham nou chükhaivu louyu 
thainou puhye napeie.  
3Sarah nou napeiyu nahpoutu zhih sü Abraham nou Isaak tea saloue.  
4Ramai nou kharochi peiyu thaifüa teithe acha zhousü Abraham nou puh 
nahpoutu Isaakye heerode peie.  
5Puh nahpoutu Isaakye nalouyu phaki puh hai po kaih pare.  
6Sarah nou paoe, “Ramai nou Eye savayu ae nüyu hai peie, ako sülouyu mai 
hrülai nou Eye koa nülai.”  
7Sarah nou paopue, “Thaonou Abraham hi Sarah nou nah salai hie tea 
paokhailai? Ana puh nou chipao louyu thainou nahpoutu ali puh hi napeie.”  
8Nahtou nasü vikhe loua naophawure, Isaak nou naophayu teithe sü Abraham 
nou puhmai khemai sa-a nüdu nüe.  

Hagar alia Ishmael ye Seitayu 

9Teitheli Sarah nou Ejipt pfüpai Hagar nahpoutu Ishmael alia puh nahpoutu 
Isaak koa ko buyu ngaoloue.  
10Südonou puhnou Abraham hi paoe, “Qila pfüpai alia puh nahpoutu Ishmael 
ye seitawo, daiolouzü qilapai nou nayu nahpoutu nanou anah poutu Isaakye 
koa kaalo pozho louhoe.”  
11Haina vanou Abraham hai levea shore, daiolouzü Ishmael-a puh nah-e.  
12Ana Ramai nou Abraham hisü paoe, “Qila pfüpai Hagar ae nahpoutu naye 
donou ne leveaso. Sarah nou ne hi paoyu na thaifüa soupeio, daiolouzü Isaak 
vanou Enou ne hi vo soukhai touyu nasü velai.  
13Enou qila pfüpai nahpoutu Ishmael-a panou tyahrü ali soulai, daiolouzü 
puh-a ne nah-e.”  
14Südonou Abraham nou thainesho shona sü kushuloua raokhao ae souhee 
dzübvüli poloua Hagar phao hisü nahtou noupu khaipeia vakou seitare. Chuo 
qila pfüpai nou tapaloua Beersheba vao hinou sühao-a ta-a laire.  
15Souhee dzübvü hi dzü halou khaie puhnou puh nahtouye sü süübe phili hi 
khaiwure.  
16Süthaisü puhnou mitar 100 pha talakou chobuloua puh lah haibüa tsüchoe, 
“Anahtou thaire sü E zhuthoulou hore.” Honapai nou sübüa tsüchoyu phaki 
nahtou sünou shusoua krapare.  
17Ramai nou nahtou krayu paisü chouloure, alia Mapao vei rakivamai nou 
raki hinou Hagarye sü chare, “Ne daisou nou leveayu bue? Ngaopiso, 
daiolouzü Ramai nou ne nahtou paisü süloure.  
18Tashulo alia nahtouye kou daopolo, daiolouzü Enou puhvei tyaonahye sü 
tyahrü aduli soupeilai.”  
19Süthaisü Ramai nou honapai nghithou sü hapa peie, alia puhnou dzükhao 
ali bua zhingaoloue. Puhnou takou souheebvü nasü dzü louthou phouloua 
puh nahtouye panou dzü keloue.  

20Ramai nou nahtouye koa salai peia puhsü dushu loure. Puhnou Paran 
rekounou hrüa louh posü shoyu mai ali soure.  
21Puh pfünou puhye Ejipt maipfü ali phoupeie.  

Abraham ae Abimelek koa Ae-ao Souyu 

22Süteile phaki, Abimelek ae puhvei reihmai peicha Phikol koa Abraham hi 
ve haibüa paoe, “Nenou souyu vah teitei hi Ramai nou koa zhopeiwe.  
23Südonou ahi, anah maitao hi, moa atyaosholea hi kaozü moyu vah soulai 
moe, ana Enou ne hi chechea souyu büa ne-a ahi alia nenou ve shetumai ali 
soua hrüyu teidei haina hi chechea hrülai touyu Ramai zhih hinou ahi 
chaachou soupeio.”  
24Abraham nou chila peie, “Enou chou peilai.”  
25Abimelek vei kilai mainou saolouyu dzükhao na vanou Abraham nou 
Abimelek hi paoyu phaki,  
26Abimelek nou paoe, “Thaonou sünasü saolousa E sümoe. Ne-a süsü ahi raiki 
paokhai toumoe, E zhounou sürai baihie.”  
27Süthaisü Abraham nou zhaotu ae chode taoli Abimelekye hupeie alia sükua 
puhai nou ae-ao soua chaachou souloue.  
28Abraham nou zhaokhome hinou zhaotu anai daiku paloue,  
29alia Abimelek nou puh hi paoe, “Ne zhaotu anai daikupa khaiyu hai daido 
noue?”  
30Süthaisü Abraham nou chila peie, “Zhaotu haitao anai hai ne ahi nou polo, 
sübüa dzükhao nasü Enou he-e touyu neye panou shakhi soulai.”  
31Südonou buh sünasü Beersheba tea saloue, daiolouzü puhai nou buh süna 
hinou ae-ao souloua chaachou souloue.  
32Sübüa puhai nou Beersheba hinou chaachou soulouyu thai, Abimelek ae 
puhvei reihmai peikho Phikol sü shuloua Philistin mai deihi hotare.  
33Süthaisü Abraham nou Beershaba hi tamarisk süübe ali shopeie, alia süna 
hinou puhnou teisa ahri Ramai Mapao ye tholoue. 

34Sükua Abraham nou Philistin mai dei hinou shetumai ali soua phashoyu 
hrüe.  

Shurai 22 

Ramai nou Abraham hi Isaakye Posheela Peio tea Kharochi Peiyu 

1Süthaisü Ramai nou Abraham zhai zhure donou “Abraham” tea lare, alia 
puhnou “E haibue” tea chila peie.  
2Ramai nou paoe, “Nenou leshi shoyu ne nahpoutu alikhei buyuna Isaakye 
saloua Moriah mai dei hi tawo, alia Enou ne hi ngaopei laiyu deichi ali hinou 
puhye sü Eye posheela peio.”  
3Südonou Abraham nou shona kushuzhi loua meidei-a posheelare donou süü 
daohloua sünasü poa rheisühphao hi kou pokhai loure, alia puh kilai mai 
ahai ae Isaakye saloua Ramai nou paopeiyu buh hisü holai tea tare.  
4Teithe asü zhousü Abraham nou buh sünasü doukou nou zhingaore.  
5Süthaisü Abraham nou puh kilai ahai hisü paoe, “Nehai haihi nou avei 
rheisüh sa-a buwo, ahai puonah peilo tapa ratho-a nehai hi dakhai kouhlai.”  
6Abraham nou meidei-a posheelare süü nasü poa Isaak phaova kapeie alia 
puh bah hinou mei alia kaitou poa tae. Sübüa puhai nou koa tayu phaki,  
7Isaak nou “Apuo” tea kue, alia puo nou “Oe! E haibue” toure. Isaak nou 
paoe, “Zhukhaio, ne bah hi mei alia süü hai bure, ana meidei-a posheelare 
zhaotu sü daiki bue?”  
8Abraham nou chila peie, “Anahna, posheelare zhaotu sü Ramai nou peilai.” 
Sükua puhai puonah sü koa tapare.  
9Ramai nou paopeiyu buh hisü puhai puonah nou tapa louyu kisü, Abraham 
nou posheela buh ali souloure, alia süpei hisü süü khokhai loure alia Isaakye 
sü raiphu loua posheela buh phao hisü popa khailoure.  
10Süthaisü Abraham nou puh nahpoutuye sü southare donou kaitou nasü 
poloure.  

11Ana raki vanou Mapao vei rakivamai nou “Abraham, Abraham” tea puhye 
kuloure. Abraham nou “Oe! E haihi bue” toure.  
12Süthaisü rakivamai nanou paoe, “Nahpoutuna pei hisü nebah khakhaiso, 
moa puhva hi halia souso, daiolouzü chuo Enou süloure, nenou leshi shoa 
buyu ne nahpoutu sü Ramai ye donou pangai moa alia Ramai ye pi-a 
khuhaowe touyu süloure.”  
13Abraham nou peipfüa lashu zhukhaie, puh thailo nou zhaotu ali süühro 
hinou puh kai vaochü khaitoua zhingaoloue. Abraham nou tako zhaotu nasü 
poloua puh nahpoutu thaosoua posheela peire.  
14Süvanou Abraham nou buh süna zhihsü “Mapao nou peilai” tea saloue.  
15Rakinou Mapao vei rakivamai nanou Abraham hi vu ahai chena soua paoe,  
16“Nenou vah haina souyu alia likhuyu ne nahpoutuye sü Eye peiba moyu 
vanou lah E vuzünou chou peilai,  
17süolouzü Enou neye shiha peivu zülai, ne tyaonah khesü panou teivuh 
zhoulai alia zai pehi vonai büa panou tya kaalai. Nevei tyaonah taoye panou 
ngaobamai jünou koloulai.  
18Nevei tyaosholea hi Enou shiha peiyu büa deiphao hi buyu tyahrü hrülai 
nou avei shiha kholai, daiolouzü nenou avei kharochi züyu vanou.”  
19Süthaisü Abraham nou puh kilai ahai hi khaikouh puhnou hrüyu buh 
Beersheba hisü puletao koa vetare.  

Nahor vei Tyaonah Maitao 

20Süthaisü Milkah nou ne thaihou Nahor kikhahi nahmai acha napei 
khaitoure tea Abraham hi paovere.  
21Puh nah narai na zhih sü Uz, puh thaihou Buz, Aram puo Kemuel.  
22Süthaisü Chesed, Hazo, Pildesh, Jidlaph, alia Bethuel puletaoe.  
23Bethuel sü Rebekah puoe. Milkah nou nahpoutu acha haitao hai Abraham 
thaihou Nahor hi napeie.  

24Süli themoa Nahor chapfü napai Reumah nou Tebah, Gaham, Tahash alia 
Maakah napeie.  

Shurai 23 

Sarah Thaiyu alia Abraham nou Puhye Vuhre donou Dei Hüyu 

1Sarah nou po 127 hrüloue.  
2Puhsü Kanaan teidei Kiriatharba (süolouzü Hebron) hinou thaie, alia 
süvanou Abraham nou kra-a dopfüe.  
3Süthaisü Abraham nou puh chapfü thaiphao sü thaowua Hitmai hi taho 
paoe,  
4“Esü neletao hinou shetumai ali soua hrüa bue, achapfüye vuhre donou dei 
chita Eye zhopeiwo.”  
5Puletao nou chila peie,  
6“Aduwo, Eletao chi keipei khaio; ne sü Etao hrohinou khouko buyu vemai 
nahpoutu alie, Etao vei khüh aveih khana nou doloua ne chapfü thaiphao sü 
poa vuhlo, Etao maita linoua ne chapfüye poa vuhre dei vanou neye 
nulaimoe.”  
7Süthaisü Abraham nou tashu laloua dei sühi hrüa buyu Hit maisou nghoujü 
nou nakou khoukhü loue,  
8alia puh nou puletao hi paoe, “Neletao nou achapfü thaiphao panou haihi 
vua bailai toulouzü, Zohar nahpoutu, Ephron hi Eye donou chi paokha peio,  
9sübüa puh vei dou kai hi buyu Makpelah chuh qulu nasü Eye panou 
hülouwo. Enou sünasü muhma chekho-a peilai alia neletao nghoujü nou dei 
sünasü avei souloua maiye vuhyu buh soure donou puh panou ahi zhothou 
peio.”  
10Hitmai puona Ephron-a mai kukhe maitaoye koa chobua bue, alia puhnou 
Abraham hisü Hit maisou nghoujü hinou chila peie,  
11“Aduwo, apai keipeio, maisou nghoujü hinou avei dei sünasü ae chuh qulu 
nasü ne hi peiwulai, ne chapfü thaiphao nasü poa vuhlo.”  

12Abraham nou khurüloua sühi hrüa buyu Hit maisou sühi vejüa buyu maitao 
nou sülousü pai hinou,  
13Ephron hi paoe, “Zhuvea achi keipeio, dei süna vei muh hai Enou peilai, 
zhuvea popeio. Sükua dei sühisü achapfü thaiphao poa vuhyu buh soulai.”  
14Ephron nou chila peie,  
15“Aduwo, apai keipei khaio, dei sünasü shahu 400 muh-e, ana ahai kohisü 
dai bue? Nevei chapfü thaiphao sü poa dei sühi vuhlo.”  
16Puhnou paoyu Abraham-a ae touloua Hit maisou nghoujü nou süteithe 
hinou hupomai nou tayu zhai hinou Ephron nou paoyu shahu 400 nasü 
choloua popa peire.  
17Sükua Mamre teinghi palo buyu Makpelah hi buyu Ephron vei dei alia sühi 
chuh qulu, dei sühaohi buyu süübe teitei alia na veishi hai, 
18nuh süna bomü talouyu Hitmai hrülai nghoujü hinou Abraham vei 
souloure.  
19Süthaisü Kanaan dei hi Mamre (süolouzü Hebron) vei teinghi palo buyu 
Makpelah hi dei süna vei chuh qulu hi Abraham nou puh chapfü Sarah ye sü 
poa vuhre.  
20Sükua Hitmai hinou hülouyu füdei alia chuh qulu nasü mai vuhyu buh soua 
Abraham vei soure.  

Shurai 24 

Isaak Chapfü Ngaolouyu 

1Chuo Abraham sü chükhao khaore alia Mapao nou puhye ha teitei hinou 
shiha peie.  
2Puh kikha na veishi pei hi dosouyu puh kilai atsükhana hisü Abraham nou 
paoe, “Ne bah thaikou adeke kohi thouloua ahi chaachou soukhaio.  
3Anah poutu vei chapfü hai Enou hrüa buyu Kanaan mai hinou phoulai moe,  

4ana ateidei hi atyarai maitao nou hrüyu buh hinou anah poutu Isaak chapfü 
phoupeilai tea raki ae deiphao vei Ramai Mapao zhih sa-a chaachou 
soupeio.”  
5Ana kilai nanou puh hi paoe, “Naotupai nou buh haihi athaiphü-a venü 
molouzü, ne nahpoutu ye nou nenou hrüveyu buh sühisü sei dakhaiho 
laiwu?”  
6Abraham nou puh hi chila peie, “Anah poutuye sühi sei dakhaiho more 
donou zhulo.  
7Apuo ki hinou ae Eye nalouyu nuh hinou Eye haihi savepeiyu nanou alia ahi 
haibüa vo soupeiyu nanou paoe, ‘Ne tyaonah taohi Enou teidei haina peilai’ 
tea paohpeiyu rakibu RamaiMapao puhnou rakivamai ye nejü rai-a seipeilai, 
alia buh sühinou nenou anah poutu chapfü sü ngaoloulai.  
8Ana naotupai nou ne thaifüa haihi venümo louzü, ahi nenou chaachou 
soukhai touyu nasü neye phuyu hae, ana nenou anah poutuye buh sühi sa-a 
dakhai ho laimoe.” 
9Südonou kilai nanou puh bah thaikou puh paopu Abraham deke kohi 
thaithouloua Abraham nou paoyu büa soulai tea chaachou soupeie.  
10Süthaisü kilai nanou puh paopu vei racho kirou ae sapeina tyatyali puh 
paopu hinou poloua Nahor nou hrüyu nuhdu Mesopotamia hisü holai tea 
tapare.  
11Puhnou buh sühi vete louyu phaki, nuhdu vakou dzükhao hi puh vei racho 
panou kou khoukheloue, süsü koukhedao naotumai nou talou dzü pfüyu teile-
e.  
12Puhnou haibüa veachi paoe, “Oh Mapao, apaopu Abraham Ramai, zhou 
teithe Eye veilouyu peio alia apaopu Abraham hi nenou apaokhai touyu nasü 
licho peio. 
13Zhukhaio, nuhdu haihi loumainah khenou talou dzü pfülaiyu dzükhao hai 
hinou Enou la-a bue.  

14Enou loumainah ali hi ‘Zhuvea ne dzükhou pfüa nakou E-a panou dzü kelo’ 
tea paoyu phaki, ‘Kelo, alia Enou nevei racho-a dzü popa peilai’ tea paoyu 
paisü, ne kilai Isaak donou Mapao nou dolouyu nasü panou soulo. Sükulouzü 
nenou apaopu hi apaokhai touyu nasü vete peiwe tea Enou süloulai.”  
15Puhnou veachi paolou chemo kinou Rebeka sü puh phao hinou dzükhou li 
pfüa taloure. Puhsü Abraham thaihou Nahor chapfü Milka nou napeiyu 
Bethuel nahpaie.  
16Honapai sü alaosou zhurao veishoyu alia maili noua koa sazü sabu moyu 
loumainah alie. Puhnou dzükhao hi lou dzükhou louloua tapae.  
17Sükisü kilai nanou tukou puh hi, “Zhuvea ne dzükhou hinou Eye panou dzü 
chita kelo” tea khore. 
18“Kelo, apaopuwo” tea thalasou dzükhou sü poa nakouloua puhye dzü peia 
panou keloure.  
19Puhye panou dzü kelou cheyu thaia puhnou paoe, “Nevei rachotao-a panou 
reikha loumo koute Enou dzü popa peilai.”  
20Sükua honapai nou thashoa raikhao hi dzükhou nasü lathoua dzükhao hi 
lou dzü loupulai tea tudakhai loure. Sübüa puhvei rachotao dzü kechelou 
mosa honapai nou dzü popa peie.  
21Puhnou raokhai timoa honapai ye zhua puhvei veidu nahai Mapao nou 
soukha peilaiho mosa tea tsüchoa bue.  
22Rachotao nou dzü keche louyu thai, puhnou muhtei shoyu sana noubo ali 
ae sana baosa ahai poloua honapai ye peie,  
23alia puhnou honapai hi noue, “Ne thao nah-e ahi paopeio? Alia Etao ve 
nepuo ki hisü chaoloure buh bulai homoe?”  
24Honapai nou puh hisü paoe, “E Nahor chapfü Milka nou napeiyu Bethuel 
nahpaie.  
25Eh ki hi rouvao ae chongha khaibuh alia mai buloure buh-a bue.”  
26Kilai nanou pei pfünakou loua Mapao ye thore,  

27alia paoe, “Cheche-a apaopu hi apaokhai touyu chi vete peiyu apaopu 
Abraham Ramai ye paoshowe. Mapao nou Eye süthai sa-a avei paopu kityarai 
mai hi save thoupeie.”  
28Naotupai nou ko teitei sü puh pfüpuo kikha mai hi tuho paoe. 
29Laban tea kuyu Rebeka poumai ali bue, puhnou Abraham kilai nanou buyu 
dzükhao hisü tutare.  
30Puhnou sana noubo ae sana baosa sü puh tupai hinou ngaoloukhaie, alia 
puhnou puh tupai Rebeka vei chipaotao hinou “Mai sünanou ahi paowe” 
touyutao hai süloukhaie, puhnou tuho mai sünasü dzükhao hi rachotao phi 
hinou la-a buyu ngaoloue. 
31Puhnou paoe, “Mapao vei shiha ngaoyu nare, aki hi tave loushe, daisounou 
kijü kinou la-a bue? Aki hi neletaoye donou chaore buh alia rachotao panou 
bure buh souda khaitoue.”  
32Südonou homai taonou puh ki hisü tave loure alia Laban nou rachotao 
kousü pokou peie, alia puh nou rachotaoye panou toure rouvao ae panou 
bure buh sü ngaopeire, alia puh ae puhye koa salaiyu maitao phi khüre dzü 
popa peire.  
33Süthaisü panou tousore donou touso sü souda chewure, ana Abraham kilai 
nanou paoe, “Enou ne hi paolai tea nou buyu nasü paoche loumojü, E hatou 
laimo hie.” Laban nou paoe, “Paopa khaio.”  
34Sühinou puh nou paoe, “E hai Abraham vei kilai-e.  
35Avei paopu Abraham hisü Mapao nou shiha alao peia puhye panou 
toungiyu mai ali souloue. Puh hisü kikhaorü-a, sana raka-a, kilai naotu poutu, 
racho ae rheisüh-a alao peie.  
36Apaopu chapfü Sarah nou chülouyu thainou nahpoutu ali napeie, alia 
puhvei buyu kini teitei sü puh hi peikhaiwure. 
37Apaopu nou Eye panou chaachou ali soua paoe, ‘Anah poutu chapfü soure 
donou Enou hrüa buyu Kanaan naotumaiye phoulai moe,  

38ana apuo vei kikha mai hinou alia avei kityarai mai hinou anah poutu Isaak 
chapfü phou-a bailai.’  
39Südonou Enou apaopu hisü paoe, ‘Naotupai nou athai füba louzü 
daisoulai?’  
40Ana puhnou ahi sü paoe, ‘Enou teithetsü puh chi züa buyu Mapao puhnou 
puh vei rakivamaiye sü neye koa seita peilai alia nenou tapayu vahso nasü 
panou vete loulai. Avei tyarai mai hinou alia apuo vei kihikha mai hinou 
anah poutu vei chapfü sü phoulo.  
41Nenou taho avei kityarai mai hi paolouzü, ae puletao nou ne hi naotupaiye 
sü peibayuma nenou ahi chaachou soukhai touyu nasü neye phukhai more.’  
42“Enou zhou dzükhao hi velouyu phaki haibüa veachi paoe, ‘OhMapao, 
apaopu Abraham Ramai, zhou teithe Eye panou aleli vetelo, alia apaopu 
Abraham hi nenou apaokhai touyu nasü licho peio.’ 
43Enou dzükhao haihi loumainah taonou talou dzü pfülaiyu hinou la-a bue. 
Enou loumainah ali hi ‘Zhuvea ne dzükhou hinou Eye panou dzü kelo’ tea 
paoyu phaki,  
44‘Kelo, alia Enou nevei rachotao-a dzü popa peilai’ tea paoyu paisü avei 
paopu nahpoutu donou Mapao nou souda khaipeiyu napaire tea süloulai.  
45Sükua Enou veachi paoche loumoa bukinou, Rebeka sü dzükhou poa 
taloure, alia puhnou dzükhou louloua tapayu kisü Enou puh hi paoe, ‘E-a 
panou dzü kelo’ tea khoe.  
46Puhnou puh dzükhou sü thalasoua deiphi pokouloua paoe, ‘Kelo, alia Enou 
nevei rachotao-a dzü popa panou keloulai.’ Enou dzü sü keloure alia 
rachotao-a panou keloure.  
47Süthaisü Enou ‘Ne thao nahge?’ tea noue. Puhnou ‘E Nahor chapfü Milka 
nou napeiyu Bethuel nahpaie’ tea chila peie. Südonou Enou nghoukha ae 
baosa puh hi peie.  

48Süthaisü Enou apei pfüa nakou Mapao ye tholoue, alia apaopu Abraham 
RamaiMapao, Eye ludu acheche hilo süthai sa-a apaopu vei nahpoutu chapfü 
phoure hisü puh vei kityarai mai nah naotumai ngaopeiyu vanou paoshowe.  
49Südonou chuo, nenou apaopu hi kaozü hinou soupeilai toulouzü, ahi 
paopeio, moe touyuma paopeio, sükulouzü Enou bakha zhoulo talaiho moa 
bakha nalo talai touyu tsücho loulai.”  
50Süthaisü Laban alia Bethuel nou chila peie, “Haibüyu haisü Mapaohinou ve-
a baie, südonou ahai puonah nou veiyuma moa shiyuma chi lia paolou hoe.  
51Zhukhaio, Rebeka-a haihi bue, saloua tawo, Mapaonou paoyu thaifüa puhye 
sü panou ne paopu nahpoutu chapfü sü soulo.”  
52Abraham kilai nanou puhai puonah vei paila keilouyu thai, deiphi 
nakouloua Mapao ye khurüe.  
53Süthaisü kilai nanou muhteiyu shahu ae sana, alia sabanü khesü popaloua 
Rebeka hi peie, puh pou mai hie alia puhpfü hia muteina alao peie.  
54Süthaisü Abraham kilai alia puhye koa tayu maitao nou touso touloua 
süzhou kheisü zütare. Puletao nou shona kushu louyu thai, puhnou paoe, 
“Eye panou apaopu hisü dakhai tawo.”  
55Ana Rebeka pou maitao ae puh pfünou nou paoe, “Naotupaiye sü teithe 
kirou phali Eye panou koa bulouraio.”  
56Ana puhnou paoe, “Eye nuchao peiso, daiolouzü Mapao nou avei veidu 
hainasü panou vete loure, Eye panou apaopu hisü dakhai tabaio.”  
57Puletao nou chila peie, “Naotupaiye kuloua noulai hie puhnou daie 
paolaisa.”  
58Puletao nou Rebekaye kuloua noue, “Ne mai hainaye koa tanü homoe?” 
“Koa ta-a bailai” tea puhnou chila peie.  
59Südonou puletao nou Rebeka alia puh kikha hinou kilai tsümai ali koa 
panou Abraham kilai ae puhvei maitao sa-a tare.  



55 

 

 
   Sheeyu Baibel 

© 2009, Bible Society of India. 
 

 
 

 

60Puletao nou Rebekaye haibüa ha peie, “Etao tupaiye sü panou nahmai 
thethe pfü soulo theo, alia ne tyao-nahtao ye panou ngaobamai jünou veilou 
theo.”  
61Süthaisü Rebeka nou soudaloua puh kilaipai koa racho phao hisü taopa 
loure alia Abraham vei kilaiye koa tapare.  
62Chuo Isaak nou Beer-la-hai-roi (Hria abuna nou Eye ngaoyu Dzükhao) 
hinou tave Kanaan khekou nou buyu Negeb hinou bue. 
63Puhnou koukhe sü dou hilo talai tayu phaki rachotao khaiveyu zhingaoe.  
64Rebeka nou Isaakye zhingao louyu phaki puhnou rachophao hinou deiphi 
kouloua,  
65puh kilai hisü paoe, “Dou hinou Etao hilo takouyu mai nahai thaoge?” Kilai 
nanou paoe, “Apaopu sü honare.” Südonou puhnou pahosah poloua puh pah 
holoure.  
66Kilai nanou Isaak hi puhnou souyu vah veishi paopeie.  
67Süthaisü Isaak nou Rebekaye sa-a raichoki puh pfü Sarah nou buyu sahpao 
hi salou loure alia sükua honapai sü Isaak chapfü souloure, alia puhnou 
Rebekaye leshitou peie. Sübüa honapai nou Isaakye puh pfü thaitayu thai le 
sousa peie.  

Shurai 25 

Abraham vei Tyaonah Kukhe Maitao 

1Abraham nou maipfü kukheli, Ketura teanou kuyu paiye sü napuloue.  
2Ketura nou Abraham hisü Zimran, Jokshan, Medan, Midian, Ishbak ae Shuah 
napeie.  
3Jokshan sü Sheba ae Dedan puoe. Dedan nahpoutu taosü Asshurim, 
Letushim alia Leummim.  
4Midian nahpoutu maitao hai Ephah, Epher, Hanok, Abida ae Eldaah. Haitao 
hrülaisü Ketura nahmaie.  
5Abraham nou puhvei kini abu teitei hai Isaak hi peikhaire.  



56 

 

 
   Sheeyu Baibel 

© 2009, Bible Society of India. 
 

 
 

 

6Ana puh chapfü kukhe nou napeiyu nahpoutu maitao hisü puhnou sapeina 
peie, alia puhnou hria bukinou puletaoye sü Isaak hinou dou-a teinghi palo 
seitare.  

Abraham Thaiyu alia Puhye poa Vuhyu 

7-8Abraham nou chükhaokhao-a puhnou po 175 payu hinou deiphao tachotare.  
9Puh nahpoutu Isaak ae Ishmael nou puhye sü Mamre teinghi palo buyu 
Hitmai Zohar nahpoutu Ephron vei dou, Makpelah chuh qulu nahi daovuh 
peie.  
10Dou sünasü Abraham nou Hitmai hinou hüloue. Abraham ae Sarah 
puchamai ahai nou sühi vuhpeie. 
11Abraham nou thaitayu thai, Ramai nou puh nahpoutu Isaakye shiha peie. 
Alia Isaak nou Beer-la-hai-roi hi ho hrütare.  

Ishmael vei Tyaonah Maitao 

12Haitao hai Ejipt pfüpai, Sarah qila Hagar nou napeiyu Abraham nahpoutu 
Ishmael vei nahpoutu maitaoe.  
13Tsükhana zhih sü Nebaioth toue. Süthaisü Kedar, Adbeel, Mibsam,  
14Mishma, Dumeh, Massa, 
15Hadad, Tema, Jetur, Naphish ae Kedemah.  
16Puletao sü tyahrü kiahai vei puopaoh maitaoe, alia puletao vei nuh ae 
puletao nou ve buyu fühao alili hai puletao zhih hinou sapei khaitoua bue.  
17Ishmael nou po 137 hrüloua thaitare, alia puhye sü kikhamai nou vuhyu 
khüh hinou poa vuhpeie.  
18Ishmael tyaonah taonou Ejipt teinghi palo Assiria hi talouyu ludu hi buyu 
Havilah ae Shur kohinou hrüe. Sükua puletao nou Abraham tyaonah kukhe 
maitao nou buyu buh hinou tyakua hrüe.  

Esau ae Jakob ye Nalouyu 

19Abraham nahpoutu Isaak vei ko sü haibüe.  

20Isaak nou Rebekaye nalouyu phaki puh hai po raidai pare. Rebeka hai 
Mesopotamia hi Aramea mai Bethuel nah naotupaie alia Laban tupaie.  
21Puh chapfü Rebeka hai nahah pfüli souyu thaifüa Isaak nou puhye 
donou Mapao hi veachi paopeie, alia Mapao nou puhvei akho sü noupeia 
Rebeka sü nahmai hrüloue.  
22Nahtou ahai sü puh pouhi bua bukinou alinou aliye khaovare, südonou 
puhnou “Haibü louzü E daisou nou hriwe?” tea paore. Süthaisü 
puhnou Mapao hi noure.  
23Alia Mapao nou honapai hisü paoe, “Tyahrü ahai ne pou hinou bue, ae 
nenou nalaiyu sühai sü chavei laimoe, mai linou kukhe alina jünou khoulai, 
jürai nanou thaihou navei kuvah soulai.”  
24Nayu teile kouyu phaki, puhnou nahbei naloue.  
25Nah narai nasü hora-a ae pfüphao maipfüa naloue, südonou puh zhih sü 
Esau tea sapeie.  
26Süthaisü puh thaihou nasü Esau phi keitsü poa nakouloue. Südonou puh 
zhih sü Jakob tea saloue. Puhaiye nalouyu kisü Isaak hai po rairou pare.  

Esau nou Puhvei Tsüzha Zhotou Louyu 

27Nahtou hainou dupaloure, alia Esau sü sou husüshoe ae rekou nou sühao 
tayu jüpae, ana Jakob louzü kaona-a kikha nou buyu mailie. 
28Isaak nou Esau ye khue daiolouzü Esau nou sou southaloua pove puhye 
peiyu donou, ana Rebeka nou Jakob ye leshie.  
29Teitheli Jakob nou vudzü hea buyu phaki, Esau sü dou hinou pouzü shoa ki 
hi khaive-e.  
30Esau nou Jakob hi paoe, “Eye nevei khaovudzü horayu nasü peio, daiolouzü 
E pouzüre.” (Südonou puhye sü Edom tea kuwe).  
31Jakob nou paoe, “Nevei tsüzha nasü Eye zhopei raiwo.”  
32Esau nou paoe, “Esü thaiyu laire, avei tsüzha nasü E poa daisoulai?”  

33Jakob nou paoe, “Ahi raia choupeio.” Puhnou choupeia puhvei tsüzha nasü 
Jakob hi zhopeiwure.  
34Süthaisü Jakob nou Esau ye raokhao ae khaovudzü peie, puhnou touloua 
kushu tare. Sükua Esau nou puhvei tsüzha nasü zhotou loure.  

Shurai 26 

Isaak nou Gerer hi Ve Hrüyu 

1Daoh Abraham phaohi tokaa veyu themoa zhaovua teidei sünahi sü tokaayu 
sü vere. Südonou Isaak nou Gerer hi buyu Philistin mai veo Abimelek hi 
tahoe.  
2Mapao nou Isaak hi paoe, “Ejipt hi taso, Enou neye peilaiyu teidei hisü 
bubaio.  
3Haihi bubaio alia Enou neye salai peilai ae neye hapeilai. Dei haitao teitei 
hai ne hi ae nevei tyaonah taohi peilai. Nepuo Abraham hi Enou apaokhai 
touyu nasü Enou souche peilai.  
4Ne tyaonahtao hai teihi vuh zhoua Enou peilai ae sümaitao hisü teidei hai 
teitei nou peikhai toulai alia nevei tyaonahtao vanou deiphao tyahrü hrülai 
nou ahinou shiha peio tea kholai.  
5Enou neye shiha peilai, daiolouzü akilai Abraham nou achi züa, avei 
kharochi ae razhaitao teitei nou thaifü cheloue.”  
6Südonou Isaak nou Gerer hi hrüre.  
7Buh sühi hrüyu mainou puh chapfü ye nouyu phaki, puh nou “Puh hai 
atupai baie” tea paoe, daiolouzü puhnou “Puh hai achapfüe” tea paolouzü 
puh chapfü Rebeka sü hüvei shoyu naotumai aliyu donou buh sühi mainou 
puhye southa shulai tea puhnou ngaopi loure.  
8Isaak nou buh sühi hrüa buyu phaki, teitheli Isaak nou Rebekaye koa buyu 
Philistin mai veo Abimelek nou puhvei ki vabomü hinou zhikou ngaoloure.  
9Südonou Abimelek nou Isaakye kuloua paoe, “Honapai hai ne chapfüe! Ne 
daisou nou puhsü ne tupai baie tea paowe?” Isaak nou puh hi chila peie, 

“Honapai hai achapfüe tea paolouzü, haihi hrüa buyu mainou Eye southa 
shulai tea Enou choloua paore.”  
10Abimelek nou paoe, “Nenou haibüa Etao hi souyu hai daige? Haisü avei 
mai tarali noua ne chapfüye sazü sabu peilou vei-e, ae sükulouzü nenou Etao 
pei hi mah southou peimowu?”  
11Süthaisü Abimelek nou mai hrülaiye kharochi peia paoe, “Mai taralia mai 
haina ae puh chapfüe deire toulouzü mai sünasü southawulai.”  
12Isaak nou dei sünahi thoutai vuthou loue alia po sünahi Mapao nou hapeia 
puhnou vuthouyu jünou zha kaihli pua chiloue.  
13Puhnou sükua shoshonou thoudzü ngaopu paloua kini nisholoure.  
14Puhnou kikhaorü ae kilai mai alao buyu vanou Philistin mainou puhye 
ngaorai paloure. 
15Sükua puh puo Abraham hria bukinou puh kilai mainou hekhai touyu 
dzükhao teitei sü nainou süpao peiwure.  
16Süthaisü Abimelek nou Isaak hi paoe, “Ne Etao teidei hinou tabaio, 
daiolouzü nenou Etao jünou khousho loure.”  
17Süvanou Isaak nou buh süna thaowua taho Gerer deikho hinou butare.  
18Puh puo Abraham teile hinou hekhai touyu dzükhao taosü puhnou 
hepuloue, daiolouzü puh puo thaitayu thai Philistin mainou dzükhao sütao sü 
hepao khaitoure, alia puh puo nou zhih sapeiyu zhih nou sadakhai peie.  
19Isaak kilai mainou dzükhao kukheli deikho hinou hepa dzü ngaoloue.  
20Gerer hi zhaokho mainou Isaak vei zhaokho maiye züva-a paoe, “Dzü hai 
Evei baie tea khaloure.” Südonou dzükhao süna zhih sü Isaak nou “Esek” 
(Züvayu dzükhao) tea sapeie.  
21Süthaia Isaak kilai mainou dzükhao kukheli hepu khaie, ae dzükhao süna 
hia puletao nou züvalou khaire. Südonou puhnou dzükhao süna zhih sü 
“Sitnah” (Sha dzükhao) tea sapeie.  

22Puhnou buh süna thaowua tala pokou dzükhao kukheli hepuloue, ae 
dzükhao süna hiolouzü puletao nou züva more. Südonou dzükhao süna zhih 
sü “Rehoboth” (Dosou louyu) tea sapeie, alia puhnou paoe, “Chuo buh haina 
hi Mapao nou Etaoye panou dosoua hrüloure hai peire, Etao buh hai hinou 
sava-a hrülou süre.”  
23Süthaisü Isaak nou buh sühinou Beersheba hi ho hrütae.  
24Süzhou khei Mapao nou puh hi ve paoe, “E nepuo Abraham Ramaie, 
ngaopiso, daiolouzü Enou neye salai peilai, alia akilai Abraham vanou neye 
shiha peilai ae netyaonah khesü panou tyakahlai.”  
25Südonou Isaak nou posheelabu ali sühinou soupaloua ratholoue alia buh 
sühinou puhnou sahpao haoloua bure. Isaak kilai mainou buh sühia dzükhao 
ali heloue.  

Isaak ae Abimelek nou Ae-ao Soulouyu 

26Süthaisü Abimelek nou Gerer hinou puhvei paodou-apeio Ahuzza ae puhvei 
reihmai peikho Phikol koa Isaak hi ve-e.  
27Isaak nou puletao hi paoe, “Neletao Eye ngaoba-a hulai khaitoua daisounou 
chu ahi vewe?”  
28Puletao nou chila peie, “Mapao nou neye koa salai peiwe touyu Etao nou 
sheesha-a süloure, südonou Eletao kohi chaachou ali souloua koa ae-ao ali 
soulou laishe.  
29Süolouzü Etao nou ne hi hashi soumoe ae neye kaonayu hinou seita peiyu 
büa ne-a Etao hi hashi soumore donou ahai kohi vo ali souloulai khe. Ne sü 
chuo Mapao hinou shiha ngaolouyu mai alire.”  
30Isaak nou touso kholoua puletaoye sü vaih peie.  
31Thainaisho shona kushuloua puletao nou koa chaachou souloue, alia Isaak 
nou puletaoye sü paota peire.  
32Süzhou teithe Isaak kilai mainou heyu dzükhao nasü dzü bua ngaoloure tea 
Isaak hi ve paoe.  

33Puhnou dzükhao süna zhih sü “Shibah” (Vo dzükhao) tea sapeie, südonou 
nuhdu süna zhih sü Beersheba tea kuwe.  

Esau nou Vakou Maipfü Nayu 

34Esau nou po raidai payu phaki Hit maipfü ahai, süolouzü Beeri nahpai 
Judith alia Elon nahpai Basemath ye naloue.  
35Puh chapfü ahai nou Isaak ae Rebeka ye souvea shopeie.  

Shurai 27 

Jakob nou Puh Puo Isaak vei Shiha Polouyu 

1Isaak sü chuo tsüloua nghithou ha ngaomo loure. Puhnou puh nahpoutu atsü 
Esau hisü “Anahna” tea kuyu kisü “Oe, E haihi bue” tea Esau nou khere.  
2Isaak nou paoe, “Zhukhaio, Esü tsüre ae duki thailaisa touyu sümoe.  
3Südonou nevei basei - voulou ae louthou poloua taho sou hutawo.  
4Alia Enou jüpayu sou taoli kholoua pove Eye panou toukhaio, sükua E 
thaimo kinou neye hapeilai.”  
5Sükua Isaak nou Esau hi paoyu chi sü Rebeka nou chouloure. Chuo Esau nou 
sou hulai tea tayu thai,  
6Rebeka nou Jakob hisü paoe, “Ne puo nou ne jürai Esau hi paoyu chi sü 
Enou choure,  
7‘Taho sou züloua pove kholoua Eye panou toukhaio, sükua E thaimo kinou 
neye Mapaonghoujü nou hapeilai.’  
8Südonou chuo anahna Enou paoyu chi zülo. 
9Nghitu khome hinou hüveiyu nghitu ahai ahi pove peio, Enou süna haisü 
kholoua ne puo nou züpayu khaovu soupeilai.  
10Sükua puhnou thaimo jünou neye panou hapeire donou sünasü ne puo hi 
polou peia panou touloulai.”  
11Ana Jakob nou puhpfü Rebeka hi paoe, “Ajürai Esau sü maipfüwe alia Esü 
maipfümoe.  

12Apuo nou Eye kou deilouzü, Enou puhye lawe tea süloua puhvei shiha 
ngaoloumoa ahi chaa ashi povelou bailai.”  
13Pfünou puh hi paoe, “Ne pei hi vere chaa teitei sü panou apei hi vetheo, 
achi züloua nghitu ahai sü ahi pove peio.”  
14Südonou puhnou nghitu ahai sü puh pfü hi pove peie, alia puh pfü nou sou 
nasü puh puo Isaak nou jüpayu tya hinou kholoure.  
15Süthaisü Rebeka nou puh hi pokhai touyu Esau vei sabanü nasü poa Jakob 
ye banou peire,  
16alia nghitu mainou poa Rebeka nou Jakob baohi ae tehi züpeire.  
17Süthaisü puhnou khokhai touyu khaovu ae raokhao chita tea poa puh nah 
Jakob bah hi thoupeie.  
18Süthaisü Jakob nou puh puo hi talouloua “Apuo” tea lare. Puonou “Anahna 
E haihi bue, ne thaoe” tea noure.  
19Jakob nou puo hisü, “E ne nahpoutu tsüna Esau-e. Nenou paoyu thaifüa 
Enou soupoa laire. Tashu buloua sou khaovu nasü toulo, alia Eye sü hapeio.”  
20Ana Isaak nou puh nahpoutu hisü, “Anahna, ne kabüa thashoa ngaolou 
khaie” toure. Jakob nou chila peie, “Daiolouzü nevei MapaoRamai nou Eye 
soukha peiyu vanou ngaoloue.”  
21Süthaisü Isaak nou Jakob hi paoe, “Anahna, ahi takou khaio, ne cheche 
vuzünou anah poutu Esau ho Esau mosa touyu Enou deia zhulai.”  
22Südonou Jakob nou puh puo hi takou peie, alia puo nou bah thaipa deiloua 
haibüa paoe, “Paisü Jakob paie, ana baosü Esau bao-e.” 
23Puh baosü Esau bao khihao-a maipfüyu donou Isaak nou sükulou hore, 
südonou puhnou hapei laire tea chore.  
24Ana puhnou “Ne Esau vuzüwu?” tea nouda khaire. Jakob nou “Ovai, E 
Esau-e” toure.  

25Süthaisü Isaak nou paoe, “Nevei resou khaovu nasü pokou peikhaio, E süsü 
touloua anahye sü hapei laire.” Jakob nou pokou peia panou touloure alia 
puhnou darkhadzüa pokou pei sholoure. 
26Süthaisü puh puo Isaak nou puh hi paoe, “Anahna, ahi taikou Eye mümu 
peikhaio.”  
27Süthaisü puhnou taikou nghiloua puh puoye mümu peie alia Isaak nou 
puhvei sabanü kaih hüloua puhye haibüa hapeie, “Zhukhaio, anah vei kaih 
hai Mapao nou shiha peiyu dou hi kaih khihaore,  
28Ramai ye panou neye raki vanou vidzü sü seikou peitheo, neye panou tava 
daoloua chamou veia chilou theo.  
29Maiye panou ne kuvah soulai, ae tyahrü khemai nou neye khurülai, neye 
panou ne thaihou jürai maitaoye tukha sa-a hrülai, nepfü tyaonah taoye 
panou neye nakou khurü theo. Neye chaa peiyu maisü chaa pfütheo, ae neye 
shiha peiyu mai hrülai sü panou shiha ngaotheo.”  

Esau nou Puh Puo Isaak vei Shiha Khoyu 

30Isaak nou Jakob hi puhvei shiha peiche-a Jakob nou puh puo hinou tapabü 
khaie, puh jürai Esau sü sou züloua khaivere.  
31Puh-a touvei shoyu khaovu sü kholoua puh puo hi poloure. Puhnou puo hi 
paoe, “Apuo, kushu buh souloua Enou zülouyu resou khaovu nasü touloua 
Eye shiha peio.”  
32“Ne thaoe?” tea Isaak nou noure. “E ne nahpoutu tsüna Esau-e” tea puhnou 
chila peie.  
33Süthaisü Isaak hai raroushoa ngure ae puhnou noue, “Mai linou rüsou 
kholoua pove ahi peiyu nasü thaokhai-a? Enou puhvei khaovu touloua puh 
hisü shiha peire taosü peichewure, ae sünasü puhvei soulaide.”  
34Esau nou chipao süna hai choulou khaie, levea-a kraho holoua puh puo 
hisü, “Nevei shiha E-a peikhaio, Apuo!” tea khore.  
35Ana puo nou paoe, “Ne thaihou nou ahinou ve laloua nevei shiha taosü 
potare.”  

36Esau nou paoe, “Puh zhih sü Jakob tea sayu hai sazümowu? Daiolouzü 
puhnou Eye avu ahai laloure. Puhnou avei tsüzha poloure alia chua avei 
shiha sü pota khaire. Apuo! ne Eye donou shiha peire halia khaidalou movu?”  
37Isaak nou chila peie, “Enou puhye panou ne pei hi paopu soua hrüre donou 
puh hi peiwure, alia puhvei kityarai mai hrülai-a puh kuvah soure donou puh 
hi peiwure. Puhye thoudzü teitei-a Enou peiwure. Anahna, chuo Enou neye 
daie peilaige?”  
38Esau nou puo hi khopue, “Apuo! nevei shiha alikhi baiwu? E-a hapeio” tea 
Esau nou kra-a khoe.  
39Süthaisü Isaak nou puh nahpoutu hisü paoe, “Dei aveih dao-a hrüre sü neye 
donou more, ae rakinou dzü sü neye donou kouyu hare.  
40Nevei khoche vanou ne tou-a hrülai, ana nenou ne thaihou kilai soulai. 
Anou puh hi nenou reih soulouzü nenou puh khakhe hinou tupa loulai.”  
41Puh puo nou Jakob ye shiha peiyu vanou Esau nou puhye ngaora loure. 
Puhnou haibüa tsücho loure: “Apuo thai-a dopfü laiyu teile sü nghikoure, 
süteile hinou Enou Jakob ye southalai.”  
42Ana Esau nou choa buyu tsü nasü Rebeka nou süloua Jakob ye kusave paoe, 
“Zhukhaio, ne jürai Esau sü neye southalai donou tsücholoua bubaire.  
43Südonou Anahna, ne achi zülo, ne apou Laban hi tuho tawo.  
44Ne jürai nou lekha khaimo koute,  
45alia nenou puh hi soukhai touyu nahai ne jürai nou ngaimo koute, ne buh 
sühinou buwo. Haithai nakinou Enou mai seiho neye saloulai. Daidonou Esü 
teithe ali hinou anah poutu ahai khinou panou hakhailai.”  

Isaak nou Jakob ye Laban hi Seihoyu 

46Rebeka nou Isaak hisü paoe, “Esau nou Hit maipfüye nayu vanou E hrüvea 
shore. Jakob-a Hit maipfü nalou khaiyu thaio, E hria buyu daiveiyu bue?”  

Shurai 28 

1Süthaisü Isaak nou Jakob ye kuloua shiha peie, alia puh hi paoe, “Ne Kanaan 
maipfüye nakhai toulaimoe.  
2Ne Paddan-aram nuh hi nepaoh Bethuel ki hi tawo, alia sühinou ne nepfü 
pou Laban nah naotumai hrohinou maili nalo.  
3Khoukhoulai Ramai panou neye hapei theo, alia ne vanou tounah alao 
ngaoloua panou tyahrü alao vei puo soulou theo. 
4Puhye panou ne pei hi ae ne tyaonah maitao pei hi Abraham vei shiha nasü 
peitheo, sübüa Ramai nou Abraham hi apaokhai touyu dei haina nevei soulou 
theo.”  
5Sükua Isaak nou Jakob ye seitawure, ae puhnou Paddan-aram hi Jakob ae 
Esau pfü Rebeka pou Aramean puona Bethuel nahpoutu Laban hi seitare.  

Esau nou Chapfü Kukheli Napulouyu 

6Chuo Isaak nou Jakob ye shiha peia Paddan-aram hi seiho chapfü phoure 
donou tare alia Isaak nou puhye shiha peiyu phaki “Kanaan maipfü nasowo” 
tea Jokob hi paoyu Esau nou süloure.  
7Jakob nou pfüpuo chi züa Paddan-aram hi hotare touyu süloure.  
8Südonou Esau nou Kanaan maipfü nayu hai puh pfüpuo nou jüpamore touyu 
süloua, 
9Abraham nahpoutu Ishmael hi taho puh nahpai ae Nebaioth tupai Mahalath 
ye napuloure.  

Jakob nou Bethel hinou Memuyu 

10Jakob nou Beersheba thaowua Haran hilo tahore.  
11Teinghi loutayu thai puhnou buh alihi taho süzhou khei chaore. Puhnou 
chuhli poloua peikhü souloua zhitare.  
12Puhnou zhiho mekou nou kisho ali deiphao hinou raki khete dokhaitoua ae 
sühisü rakivamai nou takou takhe-a ngaoe.  
13Alia süpe hinou Mapao nou lahloua paoe, “E hai Abraham ae Isaak Ramaie. 
Nenou züa buyu dei haina hai Enou ne hi alia nevei tyaonah taohi peilai.  

14Ne tyaonah khesü panou deiphi vonai zhoua panou hrülai alia puletaoye 
panou hrüpoa teinghi loulo, teinghi palo, reikou ae khekou holai, alia ne ae 
netyaonah vanou Enou tyahrü hrülaiye shiha peilai.  
15Zhukhaio Enou neye koa salai peilai alia nenou buh tarakia tayuma Enou 
neye vupeilai, alia neye dei haihi sa-a dakhai ve peilai, daiolouzü Enou ne hi 
apaokhai touyu teitei sü souche loumosa neye thaolai moe.”  
16Süthaisü Jakob nou kaishuloua paoe, “Mapao sü buh haihi bue, ae haisü 
Enou sülou more.”  
17Puhsü ngaopi sholoua haibüa paore, “Buh haina hai sütho lihie! Füdei haina 
hai Ramai vei ki phae; raki hi khere bomüyu phae.”  
18Süthaisü puhnou thainesho shohna kushuloua puhnou peikhü souyu chuh 
nasü poloua sholah khaire alia Ramai bah hi thaothoua chuh haina pei hisü 
theadzü lazü peie.  
19Buh süna zhih sü “Bethel” tea saloue, ana raichoki louzü buh süna zhihsü 
“Luz” tea kuwe.  
20Süthaisü Jakob nou chaachou ali Mapao hi soua paoe, “Nenou avei tatou 
teitei hi koa zhopei louzü, ae Eye vupei louzü alia Eye sabanü ae touso 
peilouzü,  
21alia apuo ki hi kaona-a Eye sa-a dakhai vepeire toulouzü ne sü avei Ramai 
soulai.  
22Enou chuh sholah khaitouyu haina sü neye thoyu buh soulai alia nenou ahi 
peiyu zha kirou hinou zha ali neye peilai.”  

Shurai 29 

Jakob nou Laban Ki hi Veyu 

1Süthaisü Jakob nou puhvei veidu nasü tapoa teinghi palo mai deihi hore.  
2Puhnou tapoa kouyu phaki, dou pe hinou dzükhao ali bua süna nghiki sü 
zhaokhome asü buyu puhnou zhingaoe. Dzükhao süna hinou zhaotuye dzü 
peiwe alia süna mü hisü chuh duli nou hokhai toue. 

3Zhaokhome teitei vejü louyu thainou, zhaokho mainou chuh nasü dzükhao 
mü hinou houpeia panou zhaotu khesü dzü kelouwe, sükua kelou cheyu 
thaisü chuh nasü podakhai thou mü hokhai baiwe.  
4Jakob nou zhaokho maitao hi noue, “Samai taore, neletao daiki nou vewe?” 
Puletao nou “Haran hinou ve-e” tea chila peie.  
5Puhnou puletao hisü “Neletao Nahor nahpoutu Laban ye sühomoe?” tea 
noue. Puletao nou “Süwe” tea chila peie.  
6Puhnou puletao hisü paoe, “Puhsü vei-a buho moge?” alia puletao nou “Vei-
a bue, alia zhukhaio puh nahpai Rachel-a zhaotu hupoa laire” tea paoe.  
7Jakob nou paoe, “Chusü hea baihie, zhaotu taoye hupoa ve hi thouyu teile 
mohie, panou dzü keloua pou tourao.”  
8Ana puletao nou paoe, “Zhaokhome teitei nou haihi vejülou mojü ae chuh 
nasü houpalou mojü soulou shie, sübüyu thainou zhaotu khesü panou dzü 
kelai.”  
9Jakob nou chipao-a bukinou Rachel sü puh puo vei zhaokhome hupoa 
dzükhao hisü koure.  
10Jakob nou puh pfü pou Laban nahpai Rachel ae puh pfü pou Laban vei 
zhaokhome ngaolou khaie, puhnou takou dzükhao mü hi khakhai touyu chuh 
nasü houpawua puh pfüpou Laban vei zhaotu khesü panou dzü keloure.  
11Süthaisü Jakob nou Rachel ye münou teiloua shusoua krare.  
12Puhnou Rachel hisü “E nepuo kikha maie, Rebeka nahpoutu” tea paopeie. 
Alia sühinou Rachel nou tuve puh puo hi paopeie.  
13Laban nou puh tupai nahpoutu Jakob ko sü süloukhaie, puhnou tuho puhye 
daolai tea tare, puhye ve kholoua münou teiloua puh ki hi save loure. Jakob 
nou vepayu ko veishi Laban hi paongao peie.  
14Laban nou puh hi paoe, “Ovai, cheche vuzüa ne sü avei kezhe ali baie.” 
Jakob nou sühi khouh ali bue.  

Jakob nou Rachel ae Leah Naloure donou Laban Vah Souyu 

15Süthaisü Laban nou Jakob hi paoe, “Ne akityarai mailie teanou hamako nou 
avah soupeilou hoe. Paokhaio ne zho kazhou polai?” 
16Laban hai nahnaotu ahai bue, atsüpai nou Leah ae nahnapai nou Rachel tea 
kuwe.  
17Leah nghithou hai nghirei-e, ana Rachel nou zhurao-a vei-e ae hüa 
hüveisho-e.  
18Jakob nou Rachelye leshie, südonou puhnou paoe, “Eye panou Rachelye 
nalai toulouzü ne vah po anai soupeilai.”  
19Laban nou chila peie, “Mai kukheli ki khaipeiyu jüo ne hi peiyu-a veipu hie; 
Ahi koa buwo.”  
20Südonou Jakob nou Rachelye naloure donou po anai vah souwe, ae süsü 
puhye donou teile jüta büa baie, daiolouzü puhnou honapaiye leshie.  
21Süthaisü Jakob nou Laban hi paoe, “Teile sü chuo chere, ne nahpaiye sü ahi 
peio.”  
22Südonou Laban nou mai hrülaiye kuloua tovai ali vaipeie.  
23Ana süzhou kheisü Laban nou puh nahpai Rachel thao Leahye nou saloua 
Jakob ye pei baire, ae Jakob nou Leah sü puh chapfü soua poloure.  
24(Laban nou puh qilapai Zilpah hai puh nahpai Leah hi panou puh vah 
soukhare donou peie.)  
25Thainesho shohna sü Jakob nou Leah baire touyu süloua Laban hi tave 
paoe, “Ne daisou haibüa ahi souwe? Rachelye nare donou E nevah soumowu? 
Ne daisou nou Eye lawe?”  
26Laban nou chila peie, “E nuh haihi vei zhai nou anapai nou tsüpai jünou 
nghita raiyu zhaimoe.  
27Zhouvu shanghi souyu vei nüh haina hapta panou cheraio, süthaisü nenou 
pudakhai po anai avah soupeilai toulouzü Rachel-a neye peilai.”  
28Jakob nou süsü aetoure, alia shinghiyu nüh nüche loukhaie, Laban nou puh 
nahpai Rachel-a puh chapfü soure donou puh hi peiwure. 

29Laban nou puh qilapai Bilha hai puh nahpai Rachel hi peie. 
30Südonou Jakob nou Rachel-a puh chapfü soua poloure, alia puhnou Leah 
jünou Rachelye leshipu hie. Süthaisü puhnou po anai dakhai Laban vah soue.  

Jakob Nahmaitao 

31Leahye leshi peimore touyu Ramai nou ngaoloua Leah panou nahmai 
hrüloue, ana Rachelye sü panou nahapfü soure.  
32Leah nou nahmai hrüloua nahpoutu ali naloue, alia puh zhih sü Reuben tea 
saloue, daiolouzü honapai nou paoe, “Mapao nou avei veayu sü zhupeie, 
chuo akhapu nou Eye leshi peishulai.”  
33Leah nou nahmai hrüda khailoua nahpoutu ali naloue. Puhnou paoe, “Eye 
leshi peimoe touyu Mapao nou ngaoloua nahpoutu haina-a puhnou Eye peie.” 
Südonou puh zhih sü Simeon tea saloue.  
34Pua dakhai Leah nou nahmai hrüloua nahpoutu ali naloue. Puhnou paoe, 
“Chuo achimai nou ahi nghipu shulai, daiolouzü Enou puhye nahpoutu asü 
napeire.” Südonou puh zhih sü Levi tea sapeie.  
35Haithai-a dakhai nah hrüloua nahpoutuli naloue. Puhnou paoe, “Zhouvuo 
Enou Ramai ye paosholai.” Südonou honapai nou puh zhih sü Judah tea 
sapeie. Süthaisü honapai nou nahmai napu more.  

Shurai 30 

1Rachel nou Jakob hi nahlia napeimoe. Südonou puhnou puh jürai paiye 
ngaorai-a Jakob hi paoe, “Eye nahmai peio, peimo louzü E thai bailai.”  
2Jakob nou Rachel hi raroua paoe, “E Ramaiwu? Neye panou nahmai 
hrümoyu sü Ramai nou baie.”  
3Süthaisü honapai nou paoe, “Akilai Bilhah haihi bue, puhye koa zükhaio, 
sükulouzü puh vanou E-a nahmai ngaolou shulai.”  
4Südonou honapai nou Bilhahye puh cha hi peie, alia Jakob nou honapai sü 
maipfü soua poloure.  
5Bilhah nou pou pfüloua nahpoutu ali naloue. 

6Süthaisü Rachel nou paoe, “Ramai nou macha hinou chiku peie, puhnou avei 
akho sü keipeia Eye nahpoutu ali peie.” Südonou puh zhih sü “Dan” tea 
saloue.  
7Bilhah nou nahmai hrüpuloua nahpoutu ali Jakob hi napu peie.  
8Rachel nou paoe, “Enou ajürai paiye khoushoa veivare alia Enou koloure.” 
Südonou puh zhih sü “Naphtali” tea sapeie.  
9Leah hai puhnou nahmai hrüpulai more touyu süloua puh kilaipai Zilpah sü 
poa ne chapfü soulouwo tea Jakob hi peiwure.  
10Süthaisü Zilpah nou Jakob hi nahpoutu ali napeie.  
11Leah nou “E rakovei shore” tea paoe. Südonou puh zhih sü “Gad” tea 
saloue.  
12Leah kilaipai nou pua nahpoutu ali Jakob hi napeie.  
13Alia Leah nou paoe, “E lesa shore! Daiolouzü naotumai nou Eye asayupai 
tea kulai.” Südonou puh zhih sü “Asher” (savayu) tea saloue.  
14Southou chachiyu teile phaki Reuben nou sühao tayu hinou Mandrak 
ngaoloua puhpfü Leah hi pove peie. Süthaisü Rachel nou Leah hi “Zhuvea ne 
nahpoutu Reuben nou pove khaitouyu leshipou nasü chita E-a peio” tea 
khore.  
15Ana Leah nou chila peie, “Nenou akhapuye saolouyu thaia khamo hie tea 
ne anah poutu vei leshipou-a pota khailai hiwu?” Rachel nou paoe, “Ne 
nahpoutu vei leshipou chita peilouzü zhoukhei nenou puhye koa sazüwo.”  
16Koukhe sü Jakob nou dou hinou ki hi khaiveyu phaki, Leah nou tapa puhye 
kuloua paoe, “Ne zhoukhei ahi talou zülai, daiolouzü anah poutu vei leshipou 
nou neye ngaloure.” Südonou puhnou süzhoukhei Leah hi talou züre.  
17Ramai nou Leah akhosü noupeire, alia puhnou nahmai hrüloua Jokob hi 
nahpoutu angou chena sü napeie.  

18Leah nou paoe, “Ramai nou avei ngayu muhsü ahi peie, daiolouzü Enou 
aqila paisü achapu hi peie.” Südonou puh nahpoutu zhih sü “Issakar” tea 
saloue.  
19Leah nou nahmai hrüdakhai loua Jokob hi nahpoutu arou chena napeie. 
20Süthaisü Leah nou paoe, “Ramai nou ahisü shiha veihli peiwure, chuo 
achapu nou Eye tsükhou peilai, daiolouzü Enou puh hisü nahpoutu arou 
napeire.” Südonou nahpoutu zhih sü “Zebulun” tea saloue.  
21Haithaia puhnou nah naotumai ali naloue, alia puh zhih sü Dinah tea 
sapeie.  
22Süthaisü Ramai nou Rachelye lichopeie, alia puhvei veachi sü noupeia 
panou nahmai ngaoloue.  
23Puhnou nahmai hrüloua nahpoutu ali naloue, alia puhnou paoe, “Chuo ahi 
chaa peikhai touyu nasü Ramai nou pota peire.”  
24Alia puhnou puh zhih sü Josef (peipuwo) tea saloua paoe, “Mapao panou 
ahi nahpoutu ali pua peitheo.”  

Jakob nou Laban hinou Khoyu 

25Rachel nou Josef ye nalouyu thai, Jakob nou Laban hisü paoe, “Eye seita 
peio, sükua panou Eye lah anuh hi ae ateidei hisü khaitawo. 
26Enou ne vah kazhou koute vei-a soupeie touyu nenou süwe, südonou Enou 
vah soua kulouyu achapfü ae anah maitao ahi peio, E talaire.”  
27Ana Laban nou puh hi paoe, “Eye panou chi haina paolowo: Ne vanou Eye 
Ramai nou shiha peie touyu Enou prou souyu hinou süloure. 
28Nevei zho sü choloua paokhaio, Enou sütao teitei nou peilai.”  
29Jakob nou chila peie, “Enou kabüa neye donou vah soupeie alia nevei 
kikhaorü khesü Enou khopeia tya kapaloue touyu paomoa nelah süwe.  
30Daiolouzü E haihi vemojü nevei kikhaoru khesü daotou bubaie, ana chuo 
alao ngaopu loure. Avei vahso teitei hisü Mapao nou neye shiha peie. Ana 
chuo E-a lah akikha donou zhulaiyu teile vere mowu?”  

31“Enou neye daidai peilai?” tea Laban nou nouwe. Jakob nou chila peie, 
“Hakukhe halia peima veie, ana nenou ae toupei louzü Enou nevei kikhaorü 
sü khopu peilai.  
32Eye panou zhou nevei kikhaorü taosü sühao zhutawo, alia zhaotu atei tya 
teitei alia chadao khaitouyu nghitu teitei sü azho phasoua doloulai.  
33Sükulouzü E hai checheho cheche mosa touyu nenou lapasoua sülousüe. 
Nenou tave zhuyu phaki avei nghitu hrohinou chadao mouyu, ae zhaotu 
hinou teimoyu taralia nenou ngaolouzü, sünasü nevei vaoloua baie tea nenou 
sülousüe.”  
34Laban nou paoe, “Veishore, nenou paoyu büa soulowo.”  
35Ana süzhou sü Laban nou nghituke chadao pfüyu teitei daikupa khaire alia 
puhnou zhaotu teiyu teitei daikupa khaiwure. Sükua sütaosü puh nahpoutu 
taoye panou kholoure.  
36Alia puhvei khome ye sü sa-a Jakob vei khome hinou teithe asü dou-a 
hupoa tare. Laban nou hupoa tashotao Jakob nou khosa-a tae.  
37Süthaisü Jakob nou poplar, almond ae plane tea kuyu sübo hriyu taoli 
poloua heekao khaolai-a sübo sütao hisü kaadzü nyaloure.  
38Sübo sütao sü poa zhaotu nou dzü keyu raikhaotao pahi khaipeire, 
daiolouzü zhaotu ae nghitu nou ve dzü keyu teile hinou pyawe.  
39Sükua puletao pah hi sübo chapfüyu zhuloua pyakhaie teutu taosü chapfüa 
toulouwe.  
40Jakob nou zhaotu khesü nghitu hinou buh kua daipa khaire alia Laban vei 
chadaoyu ae teiyu kikhaorü taosü pah hilo khaire. Sükua Laban vei hi pothou 
hümoa lah buh kua soupa khailoue.  
41Jakob nou pfüphao veih ae hüveitao nou ve dzü kea pyayu phaki sübo nasü 
panou zhingao loure donou pah hi poa khaipei peiwe.  
42Ana hüshitao pah hisü sübo nasü khaipei moe. Sükua kikhaorü hüshi taosü 
Laban vei soure, alia hübo veitao sü Jakob vei souloure.  



73 

 

 
   Sheeyu Baibel 

© 2009, Bible Society of India. 
 

 
 

 

43Haibüa Jakob nou kini nishoyu maili souloue, ae zhaotu, nghitu, kilaimai, 
racho ae rheisüh alao koloure.  

Shurai 31 

Jakob nou Laban hinou Tutayu 

1Laban nahpoutu taonou haibüa pha-a buyu Jakob nou süloure: “Jakob nou 
Etao puo vei kini teitei poloure alia puhvei kini teitei hai Epuo hinou 
ngaoloua baie.”  
2Ae Laban-a raichoki büa puhye leshi moyu hai Jakob nou zhingao loure.  
3Süthaisü Mapao nou Jakob hi paoe, “Ne nepuo nuh hi ae ne kikha mai hi 
dakhai tawo, Enou neye koa salai peilai.”  
4Südonou Jakob nou Rachel ae Leahye sü puhnou zhaotu ae nghitu khome 
khaibuh hi kusa-a veloure.  
5Alia puhnou puhai hisü paoe, “Nehai puo Laban hai raichoki büa Eye leshi 
moyu Enou zhingaoloure, ana apuo vei Ramai nou Eye koa salai peiwe.  
6Akhouko veishi nou poa E nehai puo kuvah soupeie touyu nehai-a süwe.  
7Sütou khai-a nehai puo nou Eye la-a nou avei zhosü avu kirou poa soudalai 
peie, ana puhye panou Eye soushiwure hai Ramai nou ae toupei moe.  
8Puhnou kikhaorü chadaoyu teitei nevei zho soulo” tea paokhaie, khome 
teitei nou chadao pfüre. Puhnou “Chah vaivai souyu teitei nevei soulo” tea 
paokhaie, khome teitei nou chah vaivai pfükhai toure.  
9Sükua Ramai nou nehai puo vei kikhaorü teitei sü poloua Eye peie.  
10“Kikhaorü taonou pyayu teile phaki Enou zhiho mekou nou nghitu de 
pyayu teitei sü chah daopfüyu, vaivai souyu ae chah dousasayu khaikho nou 
zhingao.  
11Süphaki Mapao vei rakivamai nou Eye ‘Jakob’ tea kuwe. Enou ‘Oe! E haihi 
bue’ tea khepeie.  

12Ae puhnou paoe, ‘Nepei pfüla loua zhukhaio, nghitu pyayu teitei sü vaivai 
souwe, chah daopfüwe, alia chah daosasawe; daiolouzü Laban nou ne hi 
souyu veishi Enou ngaoloure.  
13E hai neye Bethel hinou kouh zhu ngaopeiyu Ramai, nenou buh sühinou 
chaachou souloua chuh ali theadzü naloua shukhai touyu nasüe. Südonou 
chuo kusholoua buh haina thaowua lah ne nabuh hi khaitawo.’ ”  
14Rachel ae Leah nou puh hisü chila peie, “Ahai nou Epuo ki hinou ngaoloure 
moa kikaa thaolaiyu daie bue?  
15Puhnou ahai-a shetumai ali büa chopei baimowu? Puhnou ahaiye zholoure, 
ae süna vei muh-a poa touloure.  
16Ramai nou Epuo hinou poa tayu kini veishi Etao vei baie, alia Etao nahmai 
vei baie. Südonou chuo Ramai nou ne hi dai paowe süsü soulo.”  
17Südonou Jakob nou na tuloua ae puh chapfü ahai ae puhnah maitaoye sü 
saloua racho phaohi popa khailoure.  
18Alia puhvei kikhaorü teitei huloua Paddan-aram nuh hinou puh puo Isaak 
vei nuh Kanaan hi holai tea tare.  
19Laban nou zhaotumai sailai tea tare, alia sübüa puh puo ha-a bukinou 
Rachel nou puh puo vei kikha hi khaiyu bashara nasü vaoloure.  
20Ae Jakob nou puh talaire touyu hai Aramean puona Laban ye panou sümoa 
tuchü tare.  
21Puhvei buyu na veishi poloua tha-a tutare, ae puhnou Euphratis rei 
kacholoua Gilead deichi hilo taopa laire tea bure.  

Laban nou Jakob ye Thaihu Tayu 

22Teithe asü thainou Jakob hai tutare tea Laban hi ve paopeie. 
23Puhnou puhvei maitao saloua Jakob ye thaihu tae, alia teithe anai zhounou 
kou Gilead deichitao nuh hinou khe thai ngouloue.  
24Ana Ramai nou Aramean puona Laban hi süzhou khei zhiho mekou nou ve 
“Ne Jakob hi chishi lia paolai moe touyu sülo” tea paore.  

25Jakob nou deichi hinou sahpao haoloua bure alia Laban-a puhvei maitao 
koa Gilead deichi nuh hinou fühao souloua bure.  
26Laban nou Jakob hi paoe, “Ne daisou nou Eye laloua ae anah naotupai 
ahaiye sü reih hinou nüpoa tayu mai büa satawe?  
27Daivanou ne Eye lawe ae ahi paomoa khi-a tutawe? Nenou ahi paosüa tayu 
thaio nevei ludu hisü sa-a ralea soupoa lou soua toubvü da-a ae shabe houpoa 
paota peilou veie.  
28Ne daidonou haibüa panou Eye anahpai ahai hisü ae atyao maitao hisü 
ratalai chi ali-a paolou mowe? Haibüa souyu haisü voyu vah baie.  
29Enou neye soushi peilou süyu khouko abah hi bue, ana dokhei nepuo vei 
Ramai nou ahi ve haibüa paore, ‘Ne Jakob hi chilashi lia paolai moe touyu 
sülo.’  
30Ne nepuo ki hi venü shoyu donou haibüa tutare touyu Enou süwe, ana ne 
dai sounou avei kikhahi khaitouyu bashara nasü potage?”  
31Jakob nou Laban hi haibüa chila peie, “Enou ngaopi loure, daiolouzü nenou 
ahi nou ne nahpai ahaiye sü saolou shulai tea choloure.  
32Ana mai tarali hinou nevei bashara nasü ngaolouyu thaio, puhye sü panou 
hrilai moe. Avei maitao nghoujü nou nevei na taralia bulouzü polo.” Rachel 
nou bashara nasü vaoloure touyu hai Jakob nou sümoe.  
33Laban nou Jakob vei sahpao hi, Leah vei sahpao hi ae qilapai ahai vei 
sahpao hi talou phoure, ana puhnou halia ngaolou moe. Süthaisü puhnou 
Rachel vei sahpao hi talou zhure.  
34Rachel nou bashara nasü poa rachophao khaiyu lekhabvü hi thouloua süna 
pei hinou chobu loure. Laban nou sahpao teitei hi phoutae ana puhnou 
ngaolou moe. 
35Rachel nou puh puo hisü “E khouh khouh vei zhe tayu teile velouyu donou 
kushu lalou shire, apuo ne vamoyu soupeiso” tea paoloure. Laban nou kikha 
veishi phouyuma bashara nasü ngaolou more.  



76 

 

 
   Sheeyu Baibel 

© 2009, Bible Society of India. 
 

 
 

 

36Süthaisü Jakob nou rarou loure alia Laban hisü haibüa paoe, “Enou thaovei 
bayu soure? Daimah soupeia ne athai hutawe?  
37Nenou avei na veishi phoure ana nevei na daili ngaoloue? Nevei maitao ae 
amaitao nghoujü popakhaio, puletaoye panou ahai kohi thaonou kaoyu chiku 
peilai.  
38Enou ne hi buyu hai po kai pare, nevei zhaotu ae nghitu teutu toupei 
bamoe, alia Enou nevei zhaokhome hinou zhaotu ali koute-a toulou moe.  
39Rekhaona nou nütou louyuma süna thaosü ne hi paomoa Enou khapeiwe. 
Heaki nou moa kheinou hatayu hai-a süna thaosü Enou khapeiwe.  
40Enou veashoa teile poulo hai heaki teinai dei-a ae kheiki seithoua zhithou 
louhoyu nou teile asoloe.  
41Sükua Enou po kai hai ne hi bue. Po kiadai sü ne nahpai ahaiye naloure 
donou ne kuvah soue, ae po arou sü nevei kikhaorü khoe. Enou sübüa ne vah 
soupeiyu avei vahshih hai avu kirou nenou podakou podakhe peie.  
42Hakinou apuo Ramai, Abraham ae Isaak Ramai nou Eye koa salai peimoyu 
thaio, nenou Eye raichoki nou bah sakhaia seita peilaire. Ana Ramai nou avei 
veayu ae Enou vah souyu süpeia dokhei neye tukha peie.”  

Jakob ae Laban nou Ae-ao tea Chiphade Louyu 

43Süthaisü Laban nou Jakob hi chila peie, “Nah naotu khesü anah-e, puletao 
nahmai khesü aveie, kikhaorü khome taosü aveie, alia nenou zhingaoa buyu 
hai teitei-a aveie. Ana Enou zhou anahpai ahai ae puhai nou napei khaitouyu 
nahmaitao ye sa-a dakhai loure donou halia soulou hore.  
44Südonou chuo ahai kohi chaachou ali souloua baishe, ae süsü panou ahai 
kohi shakhi ali soua bulou laikhe.”  
45Südonou Jakob nou chuh ali licholoure donou shohla loure.  
46Ae puhnou puhvei maitao hisü “Chuh pove haihi jükhaio” tea kharochi 
peie. Puletao nou chuh pove khopa khailoue alia süna pehao hinou puletao 
nou tovai ali vaizho loue.  

47Laban nou buh sünasü Jegar-sahadutha (Licho loure chukho) tea kuloue, 
ana Jakob nou sünasü Galead tea zhih saloue.  
48Laban nou paoe, “Chukho haina nou ahai kohi shaki soulai.” Südonou buh 
hainasü puhnou Galead,  
49alia Mizpah chuh tea kuloue, daiolouzü Laban nou paoe, “Ahai nou tarata-a 
buyuma Mapao nou zhua bue.  
50Hakinou nenou anahpai ahaiye souvea louzü mokhaia nenou naotu kukhe 
liye nalouzü, Enou ngaomoyuma Ramai nou neye zhingaoa bue touyu 
licholo.”  
51Laban nou Jakob hi paoe, “Enou ahai kohi khokhai touyu chukho ae chuh 
shohla khaitouyu nasü zhukhaio.  
52Chukho ae chuh shohkhai touyu haina nou ahai kohi shakie. Enou chukho 
haina talakou neye dailai moe, alia ne-a chukho haina jünou talapa Eye 
daiso.  
53Abraham Ramai, ae Nahor Ramai ye panou ahai kohi chikulai.” Süthaisü 
Jakob nou puh puo Isaak nou thoyu Ramai zhih sa-a chou peie.  
54Süthaisü puhnou hrikhaona ali dathaloua deichi hinou poa sheelae, ae 
puhvei maitao kuloua vaizhoe. Alia puletao nou hatou louyu thai, süzhou 
kheisü deichi sünahi bure.  
55Thainesho shohna sü Laban nou shuloua puh tyaomaitao ae puh nahpai 
ahaiye sü münou mupeie alia hapeire, ae süthaisü puhnou kilova dakhai vere 
donou buh sühinou puletao sü ratare.  

Shurai 32 

Jakob nou Esau ye Daore donou Soudayu 

1Jakob nou ludu tapoa kouyu phaki, puhnou duhinou rakivamai taoliye daoe.  
2Puhnou puletaoye ngaolou khaie, puhnou paoe, “Haisü Ramai vei reihmai 
bue.” Südonou puhnou buh süna zhih sü Mahanaim tea sapeie.  

3Jakob nou Edom teidei, Seir hi buyu puh jürai Esau hisü raia seiko pomaiye 
seitare.  
4Jakob nou puletao hisü haikua neletao nou ajürai Esau hisü taho paopeio: 
“Ne thaihou Jakob, Esü Laban hinou shetumai soua hrüloua chunou khaive 
hie.  
5Avei kikhaorü, rheisüh, nghitu zhaotu, alia qila mai naotu poutu taoli bue. 
Ajürai nou Eye leshi peire donou Enou chipao haitao seiwe.”  
6Kopomai taonou dakhai ve Jakob hisü paoe, “Ehnou nejürai Esau hisü taho 
daore alia puhnou puhvei mai 400 koa neye daore donou laire.”  
7Sükuyu ko süloukhaie, Jakob sü ngaopi loure ae levea loure. Südonou 
puhnou puhvei maitao, kikhaorü, nghitu zhaotu ae racho haitao hai me ahai 
souloua dade loure,  
8daiolouzü puhnou haibüa choloure: “Esau nou me ali southare touyuma, me 
kukheli nasü panou tupa loulai.”  
9Süthaisü Jakob nou haikua veachi paoe, “Oh apaoh Abraham Ramai, apuo 
Isaak Ramai, Oh Mapao, ahi haibüa paopeiyu Ramai, ‘Ne nuh hi ae ne 
kikhamai hi dakhai tawo, Enou neye havei soupeilai.’  
10Nenou ne kilai Eye haizhou koute zhuvea leshi peiyu hai Enou ngaozü moe, 
daiolouzü süüpo likhi poa Enou Jordan rei kacho tabaie, ana chuo Enou me 
ahai sa-a khaivere.  
11Ajürai Esau bah hinou vupa peio tea khowe, molouzü puhnou Etao 
hrülaiye, pfümai ae nahmai koa souhawulai Enou ngaopie.  
12Ana nenou paoe, ‘Enou ne hi havei soupeilai alia nevei tyaonah khesü 
panou chosha louhoyu rei hi venai zhoua peilai tea nenou apaopei khaitouyu 
nasü zhuvea-a licho peio.’ ”  
13Süzhou khei puhnou buh sühi chaoloue alia puhnou husa-a laiyu kikhaorü 
hinou,  
14nghike kraihai ae de kai, zhaotuke kraihai ae de kai, 

15teutu naoyu rachoke shirou, choke raidai, chode kirou, rheisüh ke kai ae de 
kirou hai puh jürai Esau ye peilai tea dopa khailoure.  
16Puhnou sütaosü khome kukua dade paloue ae khome alili hisü maiche 
khailoure alia khometao ko hisü ka-a khailoua shosho nou puhjü raia husa-a 
tawo tea kharochi peire.  
17Arai khana me hisü puhnou haibüa paoe, “Ajürai Esau nou neletaoye kou 
daoloua neletao hi ‘Neletao vei paopu thaoe? Neletao daiki velai? Kikhaorü 
haitao hai thaoveie?’ tea nouyu phaki,  
18neletao nou haibüa paolo: ‘Ne kilai Jakob veie.’ Puhnou haitao hai puh 
jürai Esau hi sapeina soua peire donou seitawe ae Jakob-a Etao thailo na-a 
laire.”  
19Puhnou khome kukhe maitao teitei hia sükua “Esau ye kou daoyu phaki 
paolo tea paodou peie,  
20alia ne kilai Jakob-a Etao thailo laire tea paolo.” Haikua kikhaorü haitao 
hai puhye peilouzü puh jüpa soulousüe alia Enou puhye ve daoyu phaki 
amah khaipei shulai tea Jakob nou tsücho loure.  
21Puhvei sapeina taosü raia seitawua süzhou khei puhnou buh sühi chaore.  

Jakob nou Ramai ye Peniel hinou Povayu 

22Süzhou khei puhnou kushuloua puh chapfü ahai, qilapai ahai, ae puhnah 
maitao kiali saloua Jabbok rei kacho loure.  
23Puhnou puletaoye saloua rei na kacho peire ae puhvei na teitei-a sa-a rei 
kacho peire,  
24ana puh likhu buh sühisü bubaire. Süthaisü maili nou ve teithemo koute 
puhye pova-e.  
25Mai sünanou Jakob ye lolou hore touyu süloua puhye sü teikhao rao khoula 
peire. 
26Süthaisü mai sünanou paoe, “Teithe pare, Eye panou tabaio.” Ana Jakob 
nou chila peie, “Eye shiha peimo louzü neye panou talai moe.”  

27“Ne zhih thaoe” tea mai nanou noure. Puhnou “Jakob” tea chila peie.  
28Mai sünanou paoe, “Ne zhih Jakob tea kupu khailai more. Nenou Ramai-a 
ae mai-a povare alia nenou koloure. Südonou ne zhih sü chu thainou ‘Israel’ 
tea kulai.”  
29Jakob nou paoe, “Ne zhih-a ahi paokhaio.” Ana puhnou “Ne daisounou 
azhih sünüwe?” tea paowua puhnou buh sühinou Jakob ye shiha peie.  
30Jakob nou paoe, “Enou Ramai ye ngaore ana E chua hria buhie.” Südonou 
buh sünasü “Peniel” tea puhnou sapeie.  
31Jakob sü teikhao layu donou laokhao khao-a Peniel hinou tapayu phaki 
teinghi pare. 
32Südonou chukoute Israel mainou teikhao rao hi buyu souke nasü toumoe, 
daiolouzü Jakob ye khoula peiyu sü teikhao rao sühie.  

Shurai 33 

Jakob nou Esau ye Ve Daoyu 

1Jakob nou puh pa pfüa lapa zhukhaie Esau sü puhmai kaihdai tao sa-a 
takouyu zhingaore. Südonou puhnou puhnah maitaoye sü Leah, Rachel ae 
qilapai ahai hi zhipeire.  
2Puhnou qilapai ahai ae puhai nahmaitaoye sü poa palo khailoue. Süthaina 
hisü Leah ae puhnah maitao alia Rachel ae Josef ye süthailo akhai hi 
khailoure.  
3Puhnou puletao jünou raia tapoa puh jürai nghiki takou loumo koute deiphi 
peipfüa nakouloua avu anai khurüe.  
4Ana Esau nou takou puhye te hinou kholoua münou teire, alia puhai maihai 
kheinou krare.  
5Esau nou naotu maitao ae nahmaitao zhingao loukhaie puhnou noue, “Neye 
koa salaiyu mai haitao hai thaoe?” Jakob nou paoe, “Ramai nou leshi shoa ne 
kilai Eye peikhai touyu nahmaitaoe.”  
6Süthaisü qilapai ahai ae puhai nahmaitao takouloua peipfü nakou khurüe.  

7Sübüa Leah ae puhnah maitao alia kou akhai hisü Josef ae Rachel nou takou 
peipfü nakou loua khurüwe.  
8Esau nou paoe, “Me taoli raia Eye takou daoyu taosü daisou mai khaie?” 
Jakob nou chila peie, “Ajürai nou Eye leshi zhuvea peire donou souwe.”  
9Ana Esau nou paoe, “Athaihouna, avei-a alao bue, lah nevei taosü poa ne hi 
khailoua baio.”  
10Jakob nou paoe, “Moe, nenou Eye zhuvea leshiwe toulouzü Enou peiyu 
natao popeio. Cheche vuzünou ne zhuh ngaolouyu hai Ramai zhuh ngaolouyu 
khihaore, nenou Eye haizhou koute zhuvea leshi peie. 
11Enou neye donou poveyu sapeina haitao hai popeio, daiolouzü Ramai nou 
Eye leshi shopeia kini alao peie.” Jakob nou paokhai khaiyu vanou Esau nou 
ae tea peikhai touyu natao sü poloure.  
12Süthaisü Esau nou paoe, “Etao veidu tashu laikhe. Enou nejü raia tapeilai.”  
13Jakob nou puh hi chila peie, “Ajüraina, nenou süwe süolouzü nahmai hai 
khouko hae, ae kikhaorütao donou E tsüchomo louhoe. Haitao hai teithe 
likhia tha-a hutapei louzü teitei nou thaikhai bailai. 
14Ne ajü raia tabaio, E-a thalou süsa tha-a kikhaorütao ae nahmaitao sa-a 
nenou buyu Edom hisü veloumo koute talai.”  
15Esau nou paoe, “Sütoulouzü avei mai taoli ne hi khaipei laiho?” Ana Jakob 
nou chila peie, “Sükumoa veie, ajürai nou Eye zhuvea leshi peina likhei jüpa 
baie.”  
16Südonou Esau nou süzhou teithe nou Seir tea kuyu Edom hi khaitare.  
17Ana Jakob nou Sukkoth hi talou sühinou ki soupaloua puhvei kikhaorütao 
panou bailoue. Südonou buh sünasü Sukkoth tea zhih saloue.  
18Puhnou Paddan-aram hinou tapoa Kanaan maivei teidei Shekem nuhdu hi 
kaozhou ashi daomoa veteloue alia nuhdu sünaphi dou ali hinou sahpao 
haoloua bure.  

19Puhnou dou sünasü Shekem puo Hamor tyaonah mai hinou sha kaihli peia 
hüloue.  
20Puhnou buh sühinou sheelabuh ali soupaloue, ae sünasü El-Elohe Israel 
(Israel maivei Ramai) tea kuloue.  

Shurai 34 

Dinah ye Sabu-sazü Peiyu 

1Jakob ae Leah nahpai Dinah nou teitheli Kanaan maipfüye daolai tea tapae.  
2Süphaki Hivmai puona Hamor, buh sühi veo souyuna nahpoutu Shekem nou 
puhye ngaolou khaie, puhnou süthailoua sazü peire.  
3Ana puhnou naotupai sü hüvei shoa ngaoloua leshi loure alia naloulai tea 
tsücho loure.  
4Südonou Shekem nou puh puo Hamor hisü paoe, “Naotupai haina hai aki 
noupeio.”  
5Chuo Jakob nou puh nahpaiye sü mai haina nou mah soupeire touyu 
süloure; ana puhnah maitao hai rükounou cho khotare, südonou puhnou 
shamea nahmaitao khaiveyu khoa bue.  
6Shekem puo Hamor nou Jakob hi nahpai donou chiphalai tea vere.  
7Sükisü Jakob nahmaitao-a dou hinou kihi khaivere. Alia puletao nou ko 
haina süloukhaie levea shore ae rarou loure, daiolouzü Shekem nou Jakob 
nahpai hi hashi soupeiyu hai Israel mai hrülai pei hi hao soupeia baie, 
daiolouzü haibüyu vah hai souyu phamoe.  
8Ana Hamor nou puletao hisü paoe, “Anah poutu Shekem sü ne nahpai leshi 
loure, zhuvea honapaiye sü puhki khaipeio.  
9Ahai phaloua naotulou nalo laikhe; Etao nah naotumai-a neleki khaipeilai, 
ae neletao nah naotu tao-a Eh ki khaipeio.  
10Sükulouzü nemai-a Eh nuh hinou koa hrülou veie, ae neletao nou jüpa buh 
taraki nou bua bailai, lah dosoua shuhra soua kini phoulou veie.”  

11Shekem-a Dinah puo ae pou maitao hisü paoe, “Neletao nou Eye zhuvea 
leshipeio, ae neletao nou jüpa-a khoyu nasü Enou peilai. 
12Neletao nou shanghi vei na kazhou kholai, khonü kholo, sütaosü peilai, 
anou naotupai louzü achapfü soure donou Eye peio.”  
13Shekem nou Dinah ye mah soupeiyu donou Jakob ae puhnah maitao nou 
Shekem ae puh puo Hamor hisü da-a chila peire.  
14Puletao nou haibüa chila peie, “Etao tupaiye sü heerode moyu mai ki 
khaipei loushie, daiolouzü haisü Etao zhai moe.  
15Neletao-a Etao büa poutumai hrülai nou heerode louzü ae toupei louveie.  
16Sükua soulouzü ahai vei naotulou nalolou veie, alia neletao hinou hrüa 
nuhmai ali soulou veie. 
17Ana neletao nou süsü ae tea heerode lou hore toulouzü naotupaiye sü 
saloua talaire.”  
18Sükua paoyu nasü Hamor ae Shekem puonah nou ae tounüre. 
19Alia nahle puona sünou Jakob nahpaiye leshi shoyu thaifüa paoyu taosü 
soure. Puh hai kikhamai hrülai jünou mainou tsükhou khayu nasüe.  
20Südonou Hamor ae puhnah poutu Shekem nou puletao nuhdu robomü hi 
takouloua puletao hisü paoe,  
21“Mai haitao hai Etao hi veishoa baie, puletaoye panou Etao nuh hi hrülo ae 
dosoua panou talouwo, daiolouzü Etao donou füdei sü alao ka-a bue. Etao-a 
puletao naotulou polai ae Etao naotulou-a puletaoye peilai.  
22Ana puletao hai heerodeyu maie, südonou Etao poutumai hrülai-a 
heerodere toulouzü, puletao sü Etao koa nuhli hinou hrüzholai touwe.  
23Sükure toulouzü puletao vei kikhaorü ae kini khesü Etao vei soulai mowu? 
Puletao nou paoyu nasü ae toupeia koa hrüzho loubai laikhe.”  
24Hamor ae puh nahpoutu Shekem nou paoyu nasü ae touloua sühi vejüyu 
poutumai hrülai sü heerodere.  

25Teithe asü thaisü, puletao vei heerodeyu veiloumoa bukinou, Jakob nahmai 
ahai, Dinah pou Simeon ae Levi nou khoche poloua talou nuhdu hi hrüyu 
poutumai hrülaiye sü daothawure.  
26Hamor ae puh nahpoutu Shekem-a daothawure alia Dinah ye sü saloua 
tutare. 
27Daothayu thailo Jakob nahmai kukhenou puletao tupaiye soushi peiyu 
khüphoua talou kina teitei sü poloure.  
28Puletao nou kikhaorü, nghitu zhaotu, rheisüh, nuh hi buyu ae dou hi buyu 
na teitei sü potare. 
29Puletao vei kini teitei, napfü naonah hrülai alia ki hi buyu teitei poa tare.  
30Süthaisü Jakob nou Simeon ae Levi hisü paoe, “Buh haihi hrüa buyu 
Kanaan mai, Periz mai ae mai hrülai nou Eye panou ngaoraloua Eye souvea 
peire do ashi nasü nehai chena nou soupeire. Amaitao sü chita baie, alia 
puletao nou ve jüloua Eye hulouyu thaio Etao mai hrülai nou thai-a bailai.”  
31Ana puhai nou paoe, “Ahai tupaiye sü khakhapfü ali büa panou soukhai 
laiho?”  

Shurai 35 

Bethel hinou Jakob ye Ramai nou Shiha Peiyu 

1Ramai nou Jakob hi paoe, “Ne kushuloua taho Bethel hi hrütawo. Ne jürai 
Esau hinou ne tutayu phaki, ne hi kouh zhuh ngaopeiyu Ramai ye donou 
sheelabuh ali sühinou soupeio.”  
2Südonou Jakob nou puh kikhamai alia puhye koa bumai hrülai hisü paoe, 
“Neletao hi buyu vakou maivei bashara teitei polaiwo alia lah neye sousheelo 
ae sheeyu sabanü banoulo.  
3Etao Bethel hisü ho hrüta laire, ae sühinou Enou vea-a buyu phaki alia buh 
taraliki veyu phaki Eye soukha peiyu Ramai puh hi sheelayu buh ali soulai.”  

4Südonou puletao nou vakou maivei bashara taosü ae nouboh taosü Jakob hi 
peire alia Jakob nou sütaosü Shekem nuh nghiki buyu phüsü phili hi hepao 
khaire.  
5Puletao nou tapayu kisü, nuh sütao haohi buyu mai hrülai hisü ha ngaopiyu 
ali Ramai nou thoupeie, südonou mailia puletao thai huta more.  
6Jakob nou puhvei mai hrülai sa-a Kanaan hi buyu Luz tea kuyu Bethel hisü 
hote loure.  
7Südonou puhnou buh sühisü sheelabuh ali souloue alia süna zhih sü El-
bethel (Bethel Ramai) tea sapeie, daiolouzü puhnou puh jürai hinou tutayu 
phaki buh sühinou Ramai nou puh hi zhuh ngaopeie.  
8Rebekah kilaipai Deborah sü buh sühinou thaire alia puhye sü Bethel khekou 
buyu phüsü phili hinou daovure. Südonou buh sünasü Allon-bakuth (Krayu 
Phüsü) tea zhih sapeie.  
9Jakob nou Mesopotamia hinou dakhai veyu kisü Ramai nou puh hi kouh 
zhuh ngaoda khaie alia puhye shiha peie.  
10Ramai nou puh hi paoe, “Ne zhih hai chu thainou Jakob tea kupu laimoe 
ana Israel tea kulai.” Südonou Ramai nou puh zhih sü Israel tea sapeie.  
11Ramai nou puh hi paoe, “E hai Khoukhoulai Ramaie. Tounah alao hrülo. 
Tyahrü khemai ne hinou hrüvelai alia neye sü panou vemaitao vei puopaoh 
soulai.  
12Enou Abraham ae Isaak hi peilai tea paokhai touyu teidei nasü ne hi peilai 
alia shiha nasü netyao nahtao hi peilai.”  
13Süthaisü Ramai nou puhye thaowua khaitare.  
14Ramai nou puhye chayu buh hisü puhnou chuh ali shokhai loue alia süna 
pei hisü darkhadzü ae oliv theadzü lanea peie.  
15Buh sünasü Bethel tea saloue.  

Rachel Thaitayu 

16Jakob alia puh kikhamai nou Bethel thaowua tare. Puletao nou Ephrath hi 
koute loumo jünou Rachel hai nah nare teile sü veloua khea sousho loure.  
17Puhnou veashoa nah nakouyu kisü puhye sa-a nah napeiyu painou puh hisü 
paoe, “Ngaopiso Rachel, nahpoutu ali ngaopu laire.”  
18Ana puhsü thailoure ae puhnou thaimo jünou puh nah zhih sü Benoni tea 
sapeire, ana puh puo nou Benjamin tea sapeie.  
19Sükua Rachel sü thaire ae puhye sü Ephrath hi koure ludu, chuo Bethlehem 
tea kuyu buh hinou poa vupeire.  
20Jakob nou sühisü chuh ali shokhai peie, alia sünasü chukoute Rachel vei 
khüh chuhkho tea süwe.  
21Jakob nou takou puloua Eder kipeitaoh thalilo vanou sahpao haoloua bure.  

Jakob vei Nahmaitao 

22Jakob nou buh sühi hrüa buyu phaki, Reuben nou puh puo khapfü Bilhah 
ye sazü peire. Jakob nou süsü süloua raroure. Jakob hai nahpoutu kiahai bue.  
23Leah nou napeiyu nahmai taosü Reuben (Jakob nahpoutu tsükhana), 
Simeon, Levi, Judah, Issakar, ae Zebulun.  
24Rachel nou napeiyu nahpoutu ahaisü Josef ae Benjamin. 
25Rachel qilapai Bilhah nahpoutu haisü Dan ae Naphtali.  
26Leah qilapai Zilpah nahpoutu haisü Gad ae Asher. Nahpoutu haitao hai 
Mesopotamia hinou naloue.  

Isaak nou Thaitayu 

27Abraham ae Isaak nou hrüyu Hebron nghiki buyu Mamre hinou Jakob nou 
puh puo Isaakye tave daoe.  
28Isaak nou po kaihlia raicha hrüloue,  
29alia puhsü tsükhao khao-a thaitare, alia puh nahpoutu Esau ae Jakob nou 
puhye poa vupeie.  

Shurai 36 

Esau Tyaonah Maitao 

1Haitao hai Esau (süolouzü Edom) vei tyaonah maitaoe.  
2Esau nou Kanaan maipfü nayu taohai: Hitmai puona Elom nahpai Adah, 
Hivmai puona Zibeon nahpoutu Anah napai Oholibamah,  
3Ishmeal napai ae Nebaioth tupai Basemath.  
4Adah nou Eliphez napeie, Basemath nou Reuel napeie.  
5Oholibamah nou Jeush, Jalam ae Korah napeie. Nahpoutu haitao hai Kanaan 
teidei hinou naloue.  
6Süthaisü Esau nou puh chapfü, puh nahpoututao, nah naotutao, puh kikha hi 
buyu mai hrülai ae puhvei hrikhaona ae Kanaan teidei hinou ngaolouyu kini 
teitei poloua puh thaihou hinou tapoa buh kukhe hi hotare.  
7Daiolouzü Jakob ae puh vei kikhaorü kholai dei sü taile loure. 
8Südonou Esau nou Edom vei deichi nuh Seir hilo taho butare.  
9Haitao hai Esau vei tyaonah, Edom maivei puopaoh-e.  
10-13Esau chapfü Adah nou Eliphaz napeie, ae Eliphaz nou nahpoutu angou 
ngaoloue, sütaosü Teman, Omar, Zepho, Gatam, ae Kenaz touwe. Chapfü 
kukhe Timna hinou nahpoutu Amalek ngaopuloue. Esau chapfü Basemath 
nou Reuel napeie alia Reuel nou nahpoutu adai ngaoloue. sütaosü Nahath, 
Zerah, Shammah ae Mizzah toue.  
14Zibeon nahpoutu Anah nahpai Oholibamah nou Esau ye nahpoutu asü - 
Jeush, Jalam ae Korah napeie.  
15Haitao hai Esau hinou veyu tyahrütaoe. Esau nahpoutu tsükhana Eliphaz 
hinou Teman, Omar, Zepho, Kenaz,  
16Korah, Gatam ae Amalek maitya hrüvewe. Haitao hai Esau chapfü Adah 
tyaonah-e.  
17Esau nahpoutu Reuel hai Nahath, Zerah, Shammah ae Mizzah touyu tyahrü 
haitao vei puopaoh-e. Haitao hai Esau chapfü Basemath tyaonah maitaoe.  



88 

 

 
   Sheeyu Baibel 

© 2009, Bible Society of India. 
 

 
 

 

18Esau chapfü Anah nahpai Oholibamah hinou payu tyahrü taosü Jeush, 
Jalam, ae Korah toue.  
19Tyahrü haitao teitei hai Esau hinou hrüve-e.  

Seir vei Tyaonah Maitao 

20-21Edom teidei hi hrüve buraitao tyahrü kukua dade paloua lah kukuvei 
puopaoh phouveyu phaki Hormai puona Seir vei tyaonah haitao hinou hrüve-
e. Seir vei tyaonah taosü Lotan, Shobal, Zibean, Anah, Dishon, Ezer ae 
Dishan.  
22Lotan hai Hori ae Heman vei puopaoh-e (Lotan hai Timna touyu tupai ali 
bue).  
23Shobal hai Alvan, Manahath, Ebal, Shepho ae Onam maityatao vei 
puopaoh-e.  
24Zibeon hai nahpoutu ahai bue, puhai zhih nou Aiah ae Anah toue. (Anah 
nou puo vei rheisüh khoa buyu phaki rekounou dzüleyu dzünghou ali 
ngaoloue).  
25Anah hai Dishon puo-e alia Oholibamah hai Anah nahpaie.  
26Dishon nahpoutu taosü haitaoe: Hemdan, Eshban, Ithran, ae Cheran.  
27Ezer hai Belhan, Zaavan ae Akan tyahrütao vei puopaoh-e.  
28Dishan hai Uz ae Aran tyahrütao vei puopaoh-e.  
29-30Haitao hai Edom teidei hinou hrüyu Hormai tyahrütao-e: Lotan, Shobal, 
Zibeon, Anah, Dishon, Ezer ae Dishan.  

Edom hi Vemaitao 

31Israel mai hi mailia veo soumo kinou mai haitao nou shoshonou Edom hi 
veo soue.  
32Beor nahpoutu Bela nou Edom hi veo soue. Puhvei nuhdu nasü Dinhabah-e.  
33Bela thaiyu thai, Bozrah hinou Zerah nahpoutu Jabab nou vebuh thaoloue.  
34Jobab thaitayu thai Teman nuh hinou veyu Husham nou vebuh thaoloue.  

35Husham thaitayu thai Bedad nahpoutu Hadad nou pa vebuh thaoloue. 
Puhnou Midia maiye Moab mai teidei hinou reih veiloue. Puhvei nuhdu nasü 
Avith tea kue. 
36Hada thailo Masrekah maipuo Samlah nou vebuh thaoloue. 
37Euphrat rei hi buyu Rehoboth maipuona Shaul nou Samlah thailo pa veo 
souloue.  
38Shaul thaitayu thai Akbor nahpoutu Baal-hanan nou pa veo souloue.  
39Baal-hanan thaiyu thai Pau mai nuhdu hinou veyu Hada nou vebuh pa 
buloue. Puh chapfü zhih hai Mehetabel toue, puh hai Matred nahpaie ae 
Mezahah tyao-e.  
40-43Esau hai Edom mai tyahrü haitao vei puopaoh-e: Timna, Alvah, Jetheth, 
Oholibamah, Elah, Pinon, Kenaz, Teman, Mibzar, Magdiel, ae Iram. Tyahrü 
haitao alili nou buyu nuh sü puletao tyahrü zhih nanou süwe.  

Shurai 37 

Josef ae Puh Jürai Maitao 

1Puh puo nou shetumai ali soua hrüyu Kanaan teidei hisü Jakob nou hrüa 
bue,  
2alia Jakob vei kikhamai kosü haikue. Josef nou po kianai payu phaki puh 
jürai maitao süolouzü puh puo khapfü Bilhah ae Zilpah nahpoutu maitao koa 
nghitu-zhaotu khotae. Jürai mainou vah kaomoa souyu teitei hai puhnou puo 
hi ve paopeiwe.  
3Puhnou chülouyu thainou nalouyu thaifüa Jakob nou Josef ye nahpoutu 
kukhetao jünou leshipu hie, alia puhnou hüvei shoyu zaocha ali puhye peie.  
4Jürai maitao nou puhye puo nou leshi kouhie touyu süloua jürai maitao nou 
puhye ngaobare ae chila veia phabare.  
5Zhou kheili Josef nou meli mue, alia sünasü puhnou jürai maitao hi paopei 
khaie, puh jürai maitao nou puhye sü ngaobapu loure.  
6Puhnou jürai maitao hisü paoe, “Enou meli muyu nasü kei peikhaio.  

7Etao chenamai dou hinou southoube khuh khua bue. Enou khua buyu khuh 
nasü shulatsü loure alia neletao nou khua buyu khuhtao sü takou avei khuh 
nahisü sühaoloua nakouh avei khuh nasü khurüwe.”  
8Puh jürai maitao nou paoe, “Cheche vuzünou nenou Etao pei veo soua hrülai 
touwu? Chekhao nou Etaoye nenou tukha-a hrülai touwu?” Puh vei chipao ae 
puh me vanou puh jürai maitao nou puhye ngaobapu loure.  
9Puhnou meli mupua sünasü puh jürai maitao hisü haikua paoe, “Enou meli 
mupu khaihie, süsü kabüwe toulouzü khouh, teinghi ae teivuh kiali taonou 
nakouh Eye thoa bue.”  
10Me hai nasü puh puo hia paopei khaie, puh puo nou puhye züa paoe, “Ne 
mesü dai metya-e? Cheche vuzünou E, nepfü ae ne jürai maitao hrülai nou 
deiphi nakouh neye tholaiwu?”  
11Puh jürai maitao louzü puhye ngaoraia bubaie, ana puh puowo louzü süsü 
kabü laisa tea tsüchoa bue.  

Josef ye Zoyu ae Ejipt hi Potayu 

12Teitheli Josef jürai maitao hai Shekem hinou ho puh puo vei zhaotu 
khotare.  
13Jakob nou Josef hi paoe, “Ne jürai maitao sü Shekem hinou taho zhaotu 
khotare. Ne-a puletao hisü tahowo.” Ae Josef nou ae tea chila peie.  
14Puh puo nou puh hi paoe, “Ne jürai maitao ae zhaotutao sü vei-a buhomosa 
taho zhukhaio alia khaive ahi kabüa bue touyu paopeio.” Südonou puhnou 
Hebron deikho hinou puhye sü Shekem hi seitare. Puhnou Shekem hi veloua,  
15tasühao-a buyu sü maili nou ngaoloua puh hi noue “Ne daili phou-a tawe?”  
16“E ajürai maitao phoua lai, zhuvea ahi paopeio, puletao daikinou zhaotu 
khoa buwe?” tea Josef nou chila peie.  
17Mai nanou paoe, “Puletao haihi nou tare, daiolouzü puletao nou ‘Dothan hi 
hota laikhe’ tea chipha-a buyu Enou choue.” Südonou Josef nou jürai maitao 
thai tsüho Dothan hinou ngaoloue.  



91 

 

 
   Sheeyu Baibel 

© 2009, Bible Society of India. 
 

 
 

 

18Josef nou nghiki koute loumo jünou jürai maitao nou zhingao loua puhye 
southalai tea phaloure.  
19Puletao sü linou lihisü haibüa paoe, “Hona me muyu mai nasü laire.  
20She, puhye khoutha loua kaobvü hi laithou bailai. Süthaisü puhye 
soukhaona nou southare tea pao bailai. Sükua puhvei me muyu nasü dai 
palaisa touyu zhulai.”  
21Ana Reuben nou süsü süloukhaie, puhnou Josef ye vupa loure donou paoe, 
“Etao puhye southa laimo khe.  
22Zhe soupa moa nou raobvü haihi laithou khai bailai she.” Puhnou haibüa 
tsücholoua paoyu hai Josef ye vupa loua panou puo hi dakhaive loure donou 
paoe. 
23Josef nou puh jürai maitao hi takouyu phaki, puletao nou puhvei zaocha 
nasü laopa loure,  
24alia puhye sü kaobvü hi laithoure. Kaobvü sünasü dzü hae.  
25Puletao nou hatoua buyu phaki, Ishmael mai taoli Gilead hinou Ejipt hi 
holai tea ta-a buyu zhingaore. Puletao vei rachophao hisü ha meare dzü, va 
narai pou ae kaivei pou pfülai.  
26Süthaisü Judah nou china maitao hi paoe, “Etao thaihou touye southa-a 
poku khaiyu sü dai koyu bue?  
27Ishmael maitao hi zholoua bailai khe, puhsü Etao zhe zhoyu thaihou baiyu 
thaifüa souyuwo southa laimokhe.” Sünasü chinamaitao hrülai nou ae-ao 
toure.  
28Sükua Mediamai husoumai taonou takouyu kisü puletao nou Josef ye sü 
raobvü hinou vakou paipaloua shahu kai nou Ishmael mai hi zhothou peire 
alia puletao nou Josef ye sü Ejipt hi saho tare.  
29Reuben nou dakhai ve raobvü hisü zhuyu phaki Josef sü ngaomore, 
südonou puhvei sabanü sü paiphare,  

30alia puh chinamaitao hisü dakhai kou paoe, “Nahpoutu nasü hare, E chuo 
dai soulai?”  
31Süthaisü puletao nou nghitu ali dathaloua Josef vei zaocha nasü souzhe 
naloure.  
32Puletao nou zaocha nasü poloua pove puo hi ngao-a paoe, “Etao nou zao 
haina ngaoloue, haina hai ne nahpoutu vei zao homosa?”  
33Puhnou zaocha nasü shiloua paore, “Ovai, haina hai anah poutu vei zaocha 
nasüre! Puhye sü soukhaona nou avei mosoua daode sasawua nütoulou laire.”  
34Süthaisü Jakob nou levea-a puhvei sabanü sü paiphare alia louhsa baloua 
teile soli puh nahpoutu donou dopfüe. 
35Puh nah naotu poutu hrülai nou ve puhye jüsouva-e, ana puhnou lesa paba-
a “Ewo dopfüa athaimai kikouh anah poutu hi hota bailai” tea paore. Sükua 
puo nou Josef vanou dopfüa krae.  
36Süpha teile hisü Media mainou Josef ye sü Ejipt hi Pharaoh veo vei reihmai 
peikhowo Potiphar bah hi zhothou peire.  

Shurai 38 

Judah ae Tamar 

1Süpha teile hi Judah nou puh thaihou jürai maitao thao-a Adullam nuhdu hi 
Hirah tea kuyu maina hisü ho butare.  
2Sühinou Judah nou Kanaan maipu Shua nahpai ve daoloua naloure.  
3Honapai nou nahpoutu ali naloue alia puh zhih sü Er tea saloue.  
4Honapai nou nahmai hrüpuloua nahpoutu ali napupeie alia sünasü Onan tea 
zhih sapeie.  
5Pua nahpoutu ali naloua puh zhih sü Shelah tea saloue. Nahtou süna nayu 
phaki Judah hai Achzib hinou bue.  
6Judah nou puh nahpoutu atsükhana Er ye donou chapfü ali phoupeie, puh 
zhih sü Tamar toue.  

7Ana Er nou hrü ashi hinou hrüyu donou Mapao nou puhvei hrirai potare.  
8Süthaisü Judah nou Er thaihou Onan hisü paoe, “Ne jürai chapfü hisü talou 
züloua thaihou maili nou souzütao thaifüa soukhaio, sükua ne jürai panou 
tounah ngaolo.”  
9Ana Onan nou tounah haisü puhvei tounah soulai moe touyu süloukhaie, 
puhnou puh jürai chapfü sazüyu phaki panou nahmai hrümore do souloure.  
10Puhnou souyu vahso haisü Mapao nou aetou more, südonou puh-a Ramai 
nou southare.  
11Süthaisü Judah nou puh mou Tamar hisü paoe, “Anah poutu Shelah 
dupaloumo koute ne nepuo kihi dakhaiho rikhai-a buwo.” Daiolouzü puh 
nahpoutu Shelah-a puh jürai mai büa thaire Judah nou ngaopi loure. 
Südonou Tamar sü lah puh puo ki hi dakhai tare.  
12Teile jütou thaisü, Judah chapfüa thaitare alia puhnou dopfüyu teile cheyu 
thai, puhsa Adullam puona Hirah koa puhvei zhaotumai saiyu buh Timnah 
hisü hotare.  
13Mai kamai-a nou Tamar hisü paore, “Ne paoh-a zhaotumai saire donou 
Timnah hi talai toue.”  
14Tamar nou rikhai maivei sabanü laolaiwua pahosah nou pah holoua 
Timnah hi taloure ludu hi buyu Enaim nuhdu robomü hinou chobua buloure, 
daiolouzü Shelah hai khepare touyu puhnou süwe, ana puhye sü panou 
honaki vemo hie.  
15Judah nou honapaiye zhingaolou khaie, puh hai pahosa nou hoa buyu 
thaifüa khakhapfü phare tea choloure.  
16Judah nou nghiki takou loua “Muh kizho polai?” tea noure, daiolouzü 
honapai hai puh tyao Tamar-e touyu puhnou sümoe. Naotupai nou paoe, 
“Koa züyu muh ne dai peilai?”  

17Puhnou chila peie, “Enou neye nghitu ali seive peilai.” Honapai nou paoe, 
“Süsü aetouwe, ana nenou nghitu seive peimojü, Eye dainou banda khai 
peilai?”  
18Puhnou paoe, “E neye dai nanou banda-a khai peilai?” Puhnou chila peie, 
“Nevei bahtoukha ae sünavei rai alia ne bah hinou buyu süpo haitao 
khaipeio.” Sütaosü puhnou honapai hisü peire, süthaisü puhai koa züre, alia 
honapai nou nahmai hrüloure.  
19Süthaisü Tamar nou lah kihi dakhai veloua pahosa nasü laolaiwua rikhai 
maivei sabanü bahnao loure.  
20Judah nou nghitu panou poloua puhvei natao sü naotupai hinou lukhai 
loure donou puhnou puhsa Hirahye seitare, ana honapaiye sü phouhare.  
21Puhnou Enaim nuh mai hi noue, “Khakhapfü dupe haihi buyu nasü daiki 
vetare?” “Haihi khakhapfü mailia hae” tea chila peire.  
22Südonou puhnou dakhai ve Judah hisü paoe, “Naotupaiye sü phouhare, alia 
nuh sühi buyu mainou haihi khakhapfü mailia hae tea paowe.”  
23Judah nou paoe, “Pailaio, natao sü panou puhye polo. Mainou sülou louzü 
ahaiye konü shulai. Enou puhye peire donou nghitu seitae, ana nenou 
honapaiye phouhare, daisou loulai.”  
24Khouh asü thaisü, mainou Judah hisü paore, “Ne mou Tamar sü khakha-a 
nahmai hrüloure she.” Judah nou “Puhye vakou daopa loua mei deithawo” 
tea paore.  
25Puhye sükua vakou daopayu phaki honapai nou puh paoh hisü “Esü na 
haitao vei paopu nah hrüwe. Na haitao hai thaoveie touyu zhutou touloua 
shilo - bahtoukha, sünavei rai alia süpo haitao hai” tea chi paosei tare.  
26Judah nou sütaosü puhveie tea sheeloure alia puhnou paoe, “Honapai-a 
ajünou kaore, daiolouzü Enou honapaiye anah poutu Shelah ki khaipei 
more.” Alia puhnou süthaisü honapaiye sazüpu more.  
27Honapai nou nah nare teile veyu phaki puh sü nahbei nalai touyu süloure.  

28Nah nakouyu phaki nahtou ali bahsü vakou thaipare, alia nah sa-a napeiyu 
painou nahtou süna baosü pharai aho alinou khiloua “Haina nou naraie” 
toure.  
29Ana nahtou nasü khaidakhe loure, sükua puh thaihou nou nakou rai loure. 
Süthaisü nah sa-a napeiyu painou paoe, “Ne haibüa nebo pfüphe kouhloue” 
südonou puh zhih sü Perez (pfüphe louyu) tea sapeie.  
30Süthainou puh jürai nasü bah hi pharai horayu ali khipfüa nakoure, 
südonou puh zhih sü Zerah tea sapeie.  

Shurai 39 

Josef ae Potiphar Chapfü 

1Chuo Josef ye sü Ishmael mainou Ejipt hi save Potiphar tea kuyu Pharaoh 
veo vei reihmai peikhowo bah hi zhothou peire.  
2Mapao nou Josef ye koa salai peie, alia puhnou souyu vah teitei hisü souvi 
papeie. Puhsü puh paopu Ejipt puona ki hi bue.  
3Josef ye Mapao nou koa zhopeie ae puhnou soupfüyu vah veishi panou 
veteloue touyu puhvei paopu nou zhingaoe.  
4Potiphar nou ngaopushu reikhaloua puh kikha hi ae puhvei kini teitei Josef 
bah hi thaothou peire.  
5Puhye panou hona kikha zhupeire donou thaothou peiyu thaifüa Mapao nou 
Josef vanou Ejipt puona kihikha ae puhvei abuna teitei hie shiha peie.  
6Potiphar nou puhvei buna teitei zhupeire sü Josef bah hi thaothou peire, 
puhnou hatouyu deinou hakukhe halia chomore. Josef hai pfüphao veie ae 
zhurao-a veishoe.  
7Pha teile jütou thaisü, puh paopu chapfü nou puhye jüpaloua koa zülai khe 
tea kure.  
8Ana puhnou moe tea haibüa honapai hi paoe, “Zhukhaio, Enou haihi buyu 
vanou avei paopu nou puhvei kikha halia zhumoa abah hi thaothou peie.  

9Puhnou soupfüre khouko teitei sü abah hi thaothoukhai peie, neye likhei 
abah hi thaothou peimoyu baie, daiolouzü ne sü puh chapfüe. Kabüa nou 
Enou Ramai nghoujü hinou haibüyu mah sü soukhailai.”  
10Honapai nou teithetsü Josef ye koa zülai tea kua buyuma puhnou aetou 
khaipei moe.  
11Ana teitheli Josef nou vah soulai tea kikha talouyu phaki, kihi sü vahsou 
mai lia hare.  
12Honapai nou Josef zao pailoua paoe, “Ahai koa zülai she.” Ana Josef nou 
puhvei zao nasü Potiphar chapfü bah hi thaokhaia kijü tupare.  
13Honapai nou Josef vei zao thaokhaia tutayu ngaolou khaie,  
14puhnou puh kilai maiye kuloua paoe, “Hina zhukhaio, achapu nou sa-a 
veyu Ebriamai puona nou Etaoye ngaophou more. Puhnou akikha louloua 
Eye sazülai tea Eye süre, ana Enou paichishoa raloure.  
15Enou rayu pai süloua puhnou puhvei zao nasü haihi thaokhaia kijü tupa 
tare.”  
16Puhcha nou kihi khaivemo koute honapai nou zao nasü puh hi khailoure.  
17Süthaisü honapai nou puhcha hisü da-a nou paore, “Nenou saveyu Ebriamai 
qila puona nou akikha louloua Eye hao soupeilai toure.  
18Ana Enou paichia raloukhaie puhvei zao haihi thaokhaiwua kijü tupa tare.”  
19“Nevei qila haina nou haikua Eye souhao peiwe” tea paoyu chapfü vei chih 
süloukhaie, puhvei paopu Potiphar lekha sü meikei pare, 
20alia Josef ye sü nüloua veo vei hukha maitao khaiyu hukhaki hisü 
thoukhaire. Sükua puhsü hukha ki hi bure.  
21Ana Mapao nou Josef ye sü kozho peie ae puhye shiha peie, südonou 
hukhaki hi peikhowo nou puhye sü jüpa loure.  
22Hukhaki khowo nou hukhaloumai hrülaiye sü Josef bah hi thaothou peia 
panou zhue, alia sühi vah souyu teitei hai Josef bah hi thaothou peie.  

23Josef nou zhua buyu sütao hisü hukhaki khowo nou halia letsüyu hae, 
daiolouzü Mapao nou Josef ye salai peia puhnou souyu vah teitei hisü panou 
veteloue.  

Shurai 40 

Josef nou Hukha loumai Me Paola Peiyu 

1Teile khaoli buyu thailo Ejipt hi veo vei zhaohpai khailayu hi peikhowo ae 
raokhao khaoyu hi peikhowo puhai nou veo nghoujü nou vah soumah 
peiwure.  
2Veo nou puh kilai ahai hisü rarou loua 
3puhaiye sü reihmai peikhowo ki hukha Josef ye pothou khaiyu buh sünahi 
pothou khaire.  
4Puletao nou hukhaki hi teile taoli koa bukouyu kisü, hukhaki hi peikhowo 
nou Josef ye panou zhure donou puh bah hi thaothou peiwure.  
5Teitheli khei veo vei pai khailayu puona ae raokhao khaoyuna puhai maihai 
kheinou me mure, alia mesü qo takukue.  
6Josef nou shonah puhai hi takouyu kisü puhai sü levea bure.  
7Puhnou Pharaoh vei kilai nahai hisü noue, “Nehai zhou daisounou 
leveawe?”  
8Puhai nou chila peie, “Ahai nou me tsükhei mue alia buh haihi sü mailia me 
nasü daidonoue touyu paola peiloure mai hae.” “Me paola peiloure sü Ramai 
bah hi bumowu? Nehai vei me sü ahi paokhaio” tea Josef nou paore.  
9Veo vei pai khailayu nanou puhvei me haikua paore, “Ame kounou darkhabe 
ali bua ngaoe,  
10alia sünasü bo asü pfüwe. Darkhabe nanou nghou lahpaloua papa-a thou 
shiloure.  
11Esü Pharaoh veo vei pai poa bue alia Enou darkha shithou sü poloua veo 
vei pai hi dzü süthou loua puh bah hi peie.”  
12Josef nou paoe, “Süna vei qo sü haikue: bo asü nasü teithe asüe. 

13Teithe asü thai veo nou neye hukhaki hinou ne mah khaipeia phapeilai alia 
nevei vahbuh nahisü dakhailou raichoki büa nenou puh pai polah peilai.  
14Ana nenou haitao veteloure touyu phaki Eye lichopeio, ae avei ko hai veo 
hia paopeia panou E-a hukhaki haihi nou phaloure donou soukha peio.  
15Cheche vuzünou Eye Ebriamai dei hinou nüloua baie, alia hai hia Eye 
hukhaki hi thouzüyu mah lia Enou soumoe.”  
16Raokhao khaoyu kilai puona nou veo vei pai khaila peiyu navei me hai vei-
a paola peikhaie, puhnou Josef hisü paoe, “E-a meli haibüa mue: Esü raokhao 
sülai asü apei hinou pfülaia bue.  
17Sülai peikhana hisü Pharaoh donou raokhao tyatyali thou khaitoue, ana 
teihi raohou khenou sütaosü apei hinou daotoua bue.”  
18Josef nou haibüa paola peie, “Süna vei qo sü haikue: Sülai asü nasü teithe 
asüe.  
19Teithe asü thai veo nou neye pophaloua nepei sü daodelai. Süthaisü ne 
pfüphao hai poa süübe alihi vaokhai peia panou tei raohou khenou nesou sü 
panou daotoulai.”  
20Teithe asü zhousü veo vei nayu teithe kou daore, südonou puhnou puhvei 
vahsoumai hrülaiye vaipeie, alia puhnou puh pai khailayuna ae raokhao 
khaoyu peikhowo puhaiye vakou sapaloua puhvei kilai kukhe mai hi sakou 
khaire.  
21Puhnou puh pai khailayu nasü raichoki puhvei vahbuh hi pothou khaipu 
peire,  
22ana Josef nou puhai hi me paola peiyu büa raokhao khaoyu nasü rainou 
daothare.  
23Ana veo vei darkha pai polayu nanou Josef ye licho peilou moa ngaiwure.  

Shurai 41 

Josef nou Veo vei Me Paola Peiyu 

1Po ahai thailo Pharaoh veo hai teitheli mekou nou Nail rei pe hinou la-a bua 
mue.  
2Rei sühisü nou hrübo veishoyu chokü anai ngaopa hiphao hinou pou toua 
bue.  
3Süthaisü choke kukhe hrüshi khaokhaoyu anai-a rei pe hinou pa araitao 
phihi nou ngao-a bue.  
4Hrüshi khaokhaoyu choke anai taonou hrübo veishoyu choke anai taoye kai-
a zhaoloure. Süthaisü Pharaoh sü kaishure.  
5Puhnou zhi dakhailou me kukheli mupu khaie. Thoube veishoyu rouko anai 
sü routhoufü ali hinou paopae.  
6Süthaisü teikhai teiro ashinou ve soushi khaitouyu thou loumoa thoubah 
taoyu rouko anai-a füli hinou paopae ngaoe. 
7Thoubah buyu rouko taonou thouche roukotao sü kai-a zhaoloure. Pharaoh 
nou kaihshuloua haisü mekou baie tea süloure.  
8Shohnasü kushu puhsü levea shore, südonou Ejipt hi larü rümai ae tsüsümai 
hrülai kuloua puhvei me sü paongaore ana maili noua puhvei me sü paola 
peilou hore.  
9Süthaisü veo pai polayu nanou veo hisü paoe, “Enou vah soumah khaitouyu 
nasü zhou Enou ne hi paopa laire.  
10Nenou Eye ae raokhao khaoyu peichana hi raroua ahaiye reihmai peikhowo 
ki hukha hi pothou peie.  
11Zhoukheili ahai nou me chükhi mue alia me sü qo kukue.  
12Reihmai peikhowo vei qila Ebriamai ali Eye koa bue. Ahai vei me sü puh hi 
paongao peie alia sütao vei qo sü puhnou paola peie. 
13Puhnou paola peiyu bütoua Eye sü avahbuh hi pothou dakhai peie alia 
raokhao khaoyu peichana louzü rai nou daothare.”  
14Veo nou mai seiho Josef ye sü hukhaki hinou thashoa kupoa vere. Puhnou 
mümai sai-a sabanü daloua veo hisü talou daore.  

15Veo nou puh hisü paoe, “Enou meli mue ana sünavei qo sü maili noua ahi 
paola peilou hore. Me muyu vei qo hai ne paola veishoe tea Enou süe.”  
16Josef nou veo hisü chila peie, “Veowo, Enou paola peilou hoe, ana Ramai 
nou ne hisü kaozü hinou paola peilai.”  
17Süthaisü veo nou Josef hi puhvei me sü haibüwe tea paore, “Amekou nou 
Esü Nail reipe hinou la-a bue,  
18ae hrübo veishoyu choke anai rei hinou ngaopa pou toua bue.  
19Süthaisü hrüshi khaokhaoyu choke kukhe anai-a ngaopakhaie. Enou Ejipt 
teidei hi sütao büa hrüshiyu choke ali-a ngaokhai mohie.  
20Chokü hrüshi khaokhaoyu sütao nou choke hrübo veitao sü kai-a zhaoloure,  
21ana maili noua choke sütao nou hrübo veishoyu choke anai zhaoloure 
touyu sülou hoe, daiolouzü choke sütao hai chua leh khihao-a hrüki 
khaokhao-a bubaie. Süthaisü Esü kaishure.  
22Pua Enou zhilouyu phaki, meli mu dakhaie alia amekou sünou routhoufü 
ali hinou rouko anai thou veishoa paopae.  
23Süthaisü teikhai teiro ashinou vuhwua thoubah taoyu rouko anai paopa-a 
ngaoe.  
24Ana thoubah taoyu taonou touche taosü kai-a zhaoloure. Avei mesü larü 
rümai ae tsüsü maitao hi paongaoe ana puletao maili noua sütao vei qo sü ahi 
paola peilou hore.”  
25Süthaisü Josef nou veo hisü paoe, “Nevei me ahai khinou qo zhoa baie, 
Ramai nou soulaiyu vah taosü ne hi paongaowe.  
26Choke hrübo veiyu anai hai po anai paowe, alia rouko anai hai-a po anai 
paoa baie. Haihaisü qo raia baie.  
27Na-a payu choke hrükikhao khaoyutao ae teikhai teiro ashi nou dai-a 
thoubah tao-a buyu rouko anai taosü po anai tokaa laiyue.  
28Enou ne hi paoyu büa Ramai nou soure vahtao sü ne hi pongaowe.  

29Ejipt teidei hisü po anai topha sholai.  
30Süna thailo hai po anai tokaalai, alia savashoa tophayu po anai taosü ngai-a 
bailai, daiolouzü tokaayu sünanou teidei nasü soushi showulai.  
31Tokaa velai sünanou shiyu hai teile ali hi vashoa tophayu nasü ngai bailai.  
32Nenou me mu dakhaiyu nasü Ramai nou souvu zülai tea teile dadewure alia 
sünasü teile jüta thai palai touyu pongaowe.  
33“Chuo südonou tsüsüyu ae tsüpfüyu maiye doloua teidei haina panou kholo.  
34Peipha peire buhdumai kukhe maia nenou doloua po anai hi thou valaiyu 
zha angou hinou zha ali poa jükhailo.  
35Tophayu po anai hinou thoudzü teitei pojüloua sütaosü panou kholo.  
36Thoudzü taosü Ejipt hi vedaore takaayu po anai taohi poa zhipeire donou 
pokhailo. Sükulouzü maikhe mai khütha laimoe.”  

Josef panou Ejipt hi Teidei Khowo Souyu 

37Veo alia puhvei kilai maitao nou Josef nou paoyu sü kaore tea poloure.  
38Veo nou kilai maitao hisü paoe, “Ramai rako nou koa buyu Josef haina büa 
maikukhe Etao hrohi ngaolou hoe.”  
39Südonou veo nou Josef hi paoe, “Ramai nou haitao teitei ne hi ngaopeie, 
südonou nejü nou hasüyu ae tsüveiyu maikukhe ngaolou hoe.  
40Neye panou ateidei kholai alia avei mai hrülai nou nevei kharochi zülai, 
avei vebuh hi E likhinou ne jünou dua bailai.  
41Zhukhaio, Enou neye panou Ejipt teidei teitei hi peikhowo soure donou 
dopeiwure.”  
42Süthaisü veo nou puhvei sheesaoyu bahtoukha nasü phaloua Josef bahtou 
hi thoupeire, alia jüjüsa zao ali puhye zaopeie alia sana tou ali pokou puh 
tehi toupeie.  
43Veo vei rheiluki ahai chena hi panou ngaopa buloure alia reihmaitao nou 
puhjü railoua “Ludu vaipeio! Nakou khoukhülo” tea rihsha-a tae. Sükua Josef 
ye sü Ejipt teidei khore donou dopeire. 

44Süthaisü veo nou puh hi paoe, “E Pharaoh veowe - Ejipt teidei hi maili-a 
panou nedo loumoa bakha khalai moe ae phika kalai moe.” 
45Veo nou Josef ye sü Zaphenath Paneah tea Ejipt mai zhih nou sapeire alia 
Heliopolis nuhdu hi napao Potiphera nahpai Asenath sü puhki khapeire.  
46Josef nou Ejipt hi veo vei vah talou souyu kisü puh hai po shirou pare. 
Puhnou veo vei vahbu thaokhaia Ejipt teidei teitei taho sühao zhutare.  
47Tophayu po anai hisü chamou alao veia valoue,  
48alia sütao teitei sü Josef nou khaloua nuhdu hinou pojü khailoue. Nuhlih 
kisü dou buyu buh-buh hi thou pojü khailoue.  
49Thou sü poulea rei hi vaonai büa chosha louhoa Josef nou pojü khailoure.  
50Tokaayu teile ve mojünou Josef ye sü nahpoutu ahai Asenath nou napeie.  
51Josef nou paoe, “Ramai nou Eye panou avei veahoyu teitei ae apuo 
kikhamai hrülaiye ngailoue.” Südonou puh nahpoutu narai na zhih sü 
Manasseh tea sapeie.  
52Puh nahpoutu ahai chena zhih sü Ephraim tea saloue, daiolouzü Ramai nou 
Eye veahoa buyu teidei hinou nahmai peie.  
53Ejipt teidei hi po anai vashoa tophayu teile sü akhai soure.  
54Alia tokaa laiyu po anai nasü Josef nou paoyu büa chuo takou daore. Teidei 
kukhe teitei hia tokaa shore ana Ejipt teidei hiolouzü thoudzü hamoe. 
55Ejipt mainou toure halouyu kisü veo hinou ve thou peio tea khore, ana veo 
nou Josef hinou kholo alia puhnou paoyu büa soulo tea paopeie.  
56Teidei teitei hisü tokaayu hai shishoa veyu phaki Josef nou thouki teitei sü 
houpeia Ejipt mai hrülai hisü zhopeie.  
57Buh liki tokaa shishoyu thaifüa deiphao holo hailo hrüyu mai hrülai nou 
tave Josef hinou thou hüpfüe.  

Shurai 42 

Josef Thaihou Jürai Maitao nou Thouh hüre donou Ejipt hi Veyu 

1Ejipt hi thou bue touyu ko sülou khaie, Jakob nou puhnah maitao hisü paoe, 
“Neletao daisounou halia soumoa alinou aliye zhua buwe? 
2Zhukhaio, Ejipt hisü thouh bue tea ko süwe, Etao khüa thaimore donou taho 
thouh hülo.”  
3Südonou Josef jürai mai kirou taosü thouh hüre donou Ejipt hisü tare.  
4Ana Jakob nou Josef thaihouche Benjamin ye seita more, daiolouzü puh pei 
hi hashi vedaore ngaopi loure.  
5Kanaan teidei teitei hisü tokaa veyu thaifüa, Jakob nahmaitao-a mai kukhe 
mai koa thouh hüre donou tare.  
6Chuo Josef nou teidei khowo soua holo hailo nou veyu mai hrülai hisü 
thouh zhopeie. Sükua Josef jürai maitao-a tave Josef nghoujü nou pei pfüa 
nakouloua puhye khurüe.  
7Josef nou jürai maitaoye ngaoloukhaie, puhnou shevai shesümai likua 
sümokho souloua puletao hisü paila kuhshoa chae, “Neletao daikinou vewe?” 
Puletao nou “Etao hai Kanaan hinou thouh hülai tea vewe” tea chila peie.  
8Josef nou puh jürai maitaoye süloure ana puletao nou Josef ye shimore.  
9Josef nou puletao vanou raichoki me muyu nasü lichove loua puletao hisü 
haibüa paoe, “Neletao hai reikeih pomai baie, Eh teidei haihi malah zhuloulai 
tea ve-a baie.”  
10Ana puletao nou paoe, “Moe, aduwo, ne kilai Etao hai thouh hülai tea ve-a 
baie.  
11Etao hrülai hai maili nah baie, Etao hai reikeih pomai moe, le sheeshayu 
mai baie.”  
12Josef nou puletao hisü “Moe! Neletao hai Eh teidei hi malah zhuloulai tea 
ve-a baie” toure.  
13Puletao nou chila peie, “Aduwo, Etao chinamai kiahai bue alia Kanaan 
teidei hinou hrüa buyu mai ali nah baie. Etao thaihou nahkhana sü puo hi 
bue ae süna jürai nasü rakoshia hatare.”  

14Josef nou puletao hisü paoe, “Enou paoyu nasü baie. Neletao hai reikeih 
pomaie.  
15Neletao hai checheho dayu haibüa zhulai: süolouzü neletao thaihou 
nahkhana haihi savemo koute neletaoye panou talai moe tea veo zhih hinou 
Enou paowe.  
16Neletao maili taho nahkhanaye sü salo, ae kukhe maitao hai hukhaki haihi 
bulai. Veo zhih hinou neletao reikeih pomai moe alia neletao vei chipao sü 
cheche-e toulouzü haina hinou süloulai.”  
17Süthaisü puhnou puletaoye sü teithe asü hukhaki hi thoupeire.  
18Teithe asü zhousü Josef nou puletao hi paoe, “Esü Ramai ye ngaopiyu 
mailie, südonou neletaoye panou hriloure donou haikua soulo.  
19Süolouzü neletao hai le sheeyu maie toulouzü neletao maili hukhaki haihi 
buwo, alia kukhe maitao louzü khüa buyu kikhamaitao donou thouh pfüho 
peio.  
20Sükua neletao thaihou nahkhana sü ahi savewo. Sükulouzü neletao hai 
damoe touyu süloua neletaoye southa laimoe.” Sünasü puletao nou ae toure.  
21Süthaisü puletao hai maili nou maili hi haibüa paore, “Etao thaihou nanou 
kazhou koute vea-a Etao hi zhuvea peio tea khoyu puhvei paila nasü keipei 
ba-a Etao nou puh hi souyu vahso sünavei buusü chuo Etao pei hi veayu 
haikua vere.”  
22Reuben nou paoe, “Nahtou süna pei hisü hashi souso tea Enou paomowu? 
Ana neletao nou apaih keipei bae, südonou chuo puh hi soukhai touyu paoh 
nasü Etao nou khalaire.”  
23Puletao nou chalayu phaki, kohisü chi paola apeimai buyu thaifüa puletao 
chi phayu sü Josef nou süwe touyu puletao nou sümoe.  
24Josef nou puletao hinou vakou tapa kheikhei soua kraloua dakhailou 
puletaoye chae. Puhnou Simeon ye puletao nghoujü hi sapaloua rainou 
khiloure.  

Josef Jürai Maitao nou Kanaan hi Dakhai Veyu 

25Puletao vei lekhabvü sü thouh thou kou soupeio ae lah kukuvei pousha sü 
lahkuku vei thouh lekha hi thoupeio alia ludu hi toure todo dothou peio tea 
Josef nou kilai maitao hi kharochi peie. Alia sütaosü sükua soupeiwure.  
26Süthaisü puletao nou puletao vei rheisüh khesü kou souloua tapare.  
27Zhoukheili puletao nou chaoyu buh hinou maili hai rheisüh ye to peilai tea 
lekhabvü hapa khaie lekha mü hinou puhvei pousha sü ngaoloure.  
28Alia puhnou puh thaihou-jürai maitao hisü paoe, “Hina avei pousha sü 
alekha mühi thou dakhai peikhai toue.” Sükuyu süloukhaie puletao sü 
leveare alia ngaopi shore ae alinou lihi paoe, “Daidonou Ramai hai Etao pei 
hi haibüa soupeisa?”  
29Kanaan hi dakhaive puletao puo Jakob ye daoyu kisü puletao hi vepayu 
teitei sü haikua paongaore.  
30“Ejipt hi teidei khowo nou Etao hai reikeih pomaiye tea maishi shoa paore.  
31Ana Etao nou puh hisü ‘Etao hai reikeih pomai moe, mai aveih mai baie.  
32Etao chinamai kiahai bue alia puo ali nahmai baie. Rakoshia alisü thaire 
alia nahkhana hai Kanaan hinou puoye koa bue’ tea paore.”  
33Süthaisü teidei khowo nasünou paoe, “Neletao mai aveih maiho maishisa 
touyu haibüa zhulai: Neletao maili haihi khaiwulai, alia kukhe maitao louzü 
khüa buyu kikhamaiye thouh pfüho peio.  
34Alia neletao thaihou nahkhanatou ahi sa-a dakhai vewo. Sükulouzü neletao 
hai reikeih pomai moe, mai aveih mai baie tea Enou süloua neletao thaihou 
nasü dakhai peilai alia neletaoye hai hinou huha soua panou hrüa bailai.”  
35Süthaisü puletao thouh lekha sü hapa khaie, puletao vei pousha sü lahkuku 
vei lekha mü hinou ngaoloure. Sünasü puletao ae puletao puo nou ngaolou 
khaie alao ngaopi loure.  
36Puletao puo nou puletao hisü paoe, “Anah maitao hrülaiye panou hayu 
neletao nou jüpawu? Josef sü hare, Simeon sü tare, ae chua Benjamin-a 
satalai toukhaire. Haibüyu teitei sü avea baimu.”  

37Reuben nou puh puo hisü paoe, “Enou Benjamin ye sa-a dakhai vemore 
toulouzü anah poutu ahai khinou ne lah dathawo. Puhye sü abah hi thoupeio, 
Enou sa-a dakhai vepeilai.”  
38Ana Jakob nou paoe, “Anah poutu sü neletaoye koa panou taloushie, puh 
jürai sü thaire chuo puh likhei thaisho khaitoua baie. Ludu donou hashi 
vedao louveie. Esü chuo tsüloure alia ale souveapu peiyu thaio Esü dopfüa 
athaimai kikou hota bailai.”  

Shurai 43 

Josef Jürai Maitao nou Benjamin ye Sa-a Ejipt hi Dakhai Hoyu 

1Kanaan teidei hisü tokaayu shipu sholoure,  
2ae Ejipt hinou pfüveyu thouhtao sü Jakob kikhamai nou toulou cheyu thaisü 
Jakob nou puh nahmaitao hisü dakhaiho thouh hüpulou khaio tea paore.  
3Ana Judah nou puh puo hisü paoe, “Mai honanou veo zhih kua neletao 
thaihoutou save molouzü neletaoye panou Eye daolai moe tea paoe.  
4Etao thaihoutou panou koa Etaoye talai toulouzü Etao taho thouh hüpfülai.  
5Ana nenou puhye panou talai moe toulouzü Etao talai moe, daiolouzü 
neletao thaihou save more toulouzü neletaoye panou ahi loulaimoe tea mai 
honanou paore.”  
6“Neletao daisounou Etao thaihoutou ali buhie tea mai hounapu hisü paopeia 
ale souveage?” tea Jakob nou paore.  
7Puletao nou haibüa chila peie, “Mai honanou Etao thaihou-jürai mai ae Etao 
kikhamai ko sü haikou haikheloua neletao puo sü hria buhiho moe? neletao 
chinamai kukhe buha-e? tea nouloure. Etao nou puh chila peiyu baie, puhnou 
Etao hi neletao thaihoutouye puh hi saveo tea paore, kabüa Etao nou rai-a 
sülou khailai?”  
8Judah nou puh puo hi paoe, “Nahpoutu nasü Etao koa seita peio, sükulouzü 
Etao kikhamai mailia khüa thaimore donou Etao taho thouh pfülaire.  

9Avei hrirai nou poa chaachou soukhailai, nahtou nasü Enou zhuloulai. Enou 
puhye sü hria sa-a dakhaive ne nghoujü hi khaipei loumore toulouzü süna vei 
chaa teitei sü Enou pfülai.  
10Etao nou haibüa büraroua bumoyu thaio taho thouh pfüloua dakhai ve ahai 
kholou süre.”  
11Süthaisü puletao puo nou puletao hisü paoe, “Neletao nou talaihlai 
toulouzü haikua soulo: neletao lekhabvü hi dei haihinou pa-a buyu rashi 
veishoyu taoli thoulo, vahnayu pou, laivoudzü, kaivei myrrh pou, khushi 
thouh (pistachio), ae chishi (almond) haitao thouloua pokouh teidei khowo 
nasü peio.  
12Pousha-a deida ahai thoulo, daiolouzü neletao lekha mü hi thoudakhai 
peiyu pousha taosü ngaomoa thoupeia bailai, südonou lukhai peio.  
13Neletao thaihoutoua sa-a tawo anou dakhai ve zhilo.  
14Khoukhoulai Ramai panou mai honaye sü neletaoye zhuvea peilou theo alia 
sükua hona panou neletao thaihou ae Benjamin-a lukhai peitheo. Anah 
maitao hare touyu thaio E-a hare.”  
15Sükua china maitao nou sapeina taoli ae pousha deida ahai pfüloua 
Benjamin koa Ejipt hisü tare alia Josef nghoujü hi tave lahre.  
16Josef nou Benjamin salaiyu ngaoloua puh ki hinou vah souyu kilai maina 
hisü paoe, “Mai haitao zhou hea Eye koa vailai. Südonou sou datha-a lee 
khokhaio.”  
17Josef nou kharochi peiyu büa kilai nanou souloue alia china maitaoye sü 
Josef ki hi sa-a loure.  
18Josef ki hi save thoupei khaie, puletao sü ngaopi loure alia raichoki Etao 
thouh lekha hi pousha thoupeiyu süna vanou Etaoye haihi saveyu phae tea 
choloure. Puletao nou lapasoua Etaoye daishi louveie alia Etao rheisühtao 
poloua Etaoye poa puhvei qila soulou bailai momo tea tsücho loure.  

19Südonou puletao nou Josef kikhahi peipha peiyu kilai maina hisü kikhu 
bomü hinou takou loua paoe,  
20“Aduwo, raichoki Etao vuhli touso hülai tea haihi ve-e.  
21Etao nou ki dakhai talai tea tayu ludu hinou chao-a buyu hinou Etao lekha 
hapa zhukhaie, Etao vei pousha sü lahkuku vei lekha hinou bua ngaoloue. 
Sünasü Etao nou dakhai peilai tea haihi poalai.  
22Lah Etao vei-a touso hülai donou pousha thoupupfüa tawe. Raichoki Etao 
vei pousha nasü thaonou Etao thouhkou hisü thoupeisa sümoe.”  
23Kilai nanou paoe, “Leveaso alia ngaopiso; süsü neletao Ramai, neletao puo 
vei Ramai nou neletao lekha hisü thoupei laihlai. Neletao nou peiyu pousha 
nasü Enou ngaoloure.” Süthaisü puhnou Simeon ye sü puletao hi sapa peire.  
24Kilai nanou puletaoye sü kikha saloure alia dzü peia panou puletao phi 
khüloure ae puletao rheisüh-a panou to touloure.  
25Puletao nou Josef ye koa vaizholai touyu ko süloure, alia puletao nou Josef 
ye sapeina peire taosü souda-a puhye khoa bure.  
26Josef nou ki hi veyu kisü, puletao nou poveyu sapeina khesü kikha 
polouloua Josef hi peie alia puh nghoujü nou deiphi peipfüa nakou khurüre.  
27Alia puhnou puletaoye sü vei-a laiho moe tea cha-e alia “Neletao nou paoyu 
neletao puo sü vei-a buho moe? Puh chua hria buhima?” tea noue.  
28Puletao nou chila peie, “Ne kilai Etao puo sü chua hria bue alia veia bue.” 
Alia puletao nou khoukheloua peipfüa deiphi nakouloua puhye khurüe.  
29Josef nou puh thaihou Benjamin, puh pfünou napeiyu nayesü ngaolou khaie 
puhnou paoe, “Neletao nou paoyu neletao thaihou nahkhana sü hainawu? 
Ramai ye panou neye shiha peitheo.” 
30Süthaisü Josef hai puh thaihou ngaoloua le daiwure, südonou thashoa buh 
süna thaowua puhnou puhvei zübu kihi talouloua sühinou krare.  
31Süthaisü puhnou pah dzüphailoua dakhai pare, alia kranüyu nasü 
shamealoua “Khao khaithou khaio” tea lere.  

32Josef khaosü vaibuh kukheli hi khaithou peie alia chinamaitao vei vaibuh 
kukheli hinou khaipeie. Puletao koa vaiyu hai Ejipt maitao khaosü buh kua 
khaithou peie, daiolouzü puletao nou Ebraimaiye koa vaibuh zhoyu hai 
nouwe tea chowe.  
33Chinamaitao sü Josef ye pahzhoa atsükhana hinou nahkhana hi koute 
shoshonou bukouwe. China maitao nou puletao vei buh buyu sü ngaolou 
khaie khupashoa alinou liye zhua bue.  
34Josef vei vaibuh hinou puletaoye khao khaipokou peiwe, alia Benjamin 
khaosü kukhe maitao khao jünou vuh angou khaipu peie. Sükua puletao nou 
pouphou ae rukha loumo koute Josef ye koa toue.  

Shurai 44 

Pai Hayu 

1Süthaisü Josef nou puh kikhahi peipha-apeio hisü kharochi haibüa peie, 
“Mai haitao vei lekhabvü hisü puletao nou pfülousü koute touso sü thoupeio 
alia puletao vei lekha hi lah kukuvei pousha sü thou dakhai peio.  
2Alia avei shahu pai nasü nahkhana vei lekha pei hi puh vei pousha koa 
thoupeio.” Josef nou paoyu büa kilai nanou soupeie. 
3Thainaisho shona sü puletaoye rheisüh koa seita peire.  
4Puletao nou tapayu teile jüta thaisü Josef nou puh kilai hisü paoe, “Mai 
hotao thaisü ngouta khaio, alia neletao nou thaingou louyu phaki, puletao 
hisü ‘Neletao daisounou haveina thaosü hashi nou soupeiwe?’ tea noukhaio.  
5Daidonou apaopu vei shahu pai nasü vaopoa tawe? Pai sünanou apaopu sü 
poa kewe alia sünanou poa rako zhuwe. Neletao haibüa souyu hai soumah 
shore” tea paolo.  
6Kilai nanou puletao thaingou louyu kisü puhnou chipao haitao hai puletao 
hi paoe.  
7Puletao nou puh hisü chila peie, “Aduwo nenou haikua paoyu sü daitouwe? 
Etao nou sükuyu vahso ashi halia soukhai toumoe.  

8Etao lekhabvü hinou ngaolouyu pousha taosü Kanaan hinou poa dakhai ve 
peie touyu süne-a süwe. Südonou kabüa nou Etao sü nevei paopu ki hinou 
puhvei shahu moa sana vaokhai laige?  
9Etao mai tarali hinou sünasü ngaolouyu thaio sünaye southa bailai alia Etao 
kukhe maiye sü ne qila souloua bailai.”  
10Puhnou paoe, “Neletao nou paoyu E-a ae touwe ana pai polouyu mai naye 
likhi panou aqila soua bailai, kukhe maitao louzü lahdo soua tawo.”  
11Südonou puletao vei kousü thalasoua deiphi pokou lahkuku vei lekhasü 
hapaloua zhure.  
12Josef vei kilai nanou tsükhana kou hinou anahkhana vei kou hi koute 
shoshonou zhukoure alia pai nasü Benjamin vei lekha hinou ngaoloure.  
13Jürai maitao sünou levea puletao vei sabanü sü paipha-a nuhdu hisü dakhai 
pare.  
14Judah alia chinamaitao nou Josef ki hi payu phaki, puh sü ki hi buhie. 
Puletao nou puhye peipfüa nakou khurüe.  
15Josef nou puletao hisü paoe, “Neletao nou souyu vah haisü daie? E büyu 
maili hai prousou loua neletaoye phoupa lousüe touyu neletao nou sülou 
movu?”  
16Judah nou chila peie, “Aduwo, Etao nou ne hi daichi paolai? Etao nou neye 
chaloure zü aliro hare. Ramai nou Etao vei mah sü phoupa ngaoloure. Nevei 
pai ngaolouyu mai sünathemoa Etao hrülai nou chuo nevei qila khaire.”  
17Ana Josef nou paoe, “Moe! Enou sünatya sü soulai moe. Avei pai ngaolouyu 
mai süna likhei panou aqila soua bailai. Kukhe maitao louzü kaona-a alia vei-
a neletao puo hisü dakhai tawo.”  

Judah nou Benjamin donou Akho Souyu 

18Judah nou Josef hi takouloua paoe, “Aduwo, zhuvea panou Eye chih 
paowo, ahi vamoyu soupeiso. Ne sü veo khihao baie.  

19Aduwo nenou Etao hisü ‘Neletao puo moa chinamai kukhe buhae?’ tea 
noue. 
20Etao nou chila peie, ‘Etao puo bue, puh sü chüloure, alia puhnou chüpayu 
thainou nalouyu Etao thaihou ali bue, ae süna jürai nasü thaire alia pfü ali 
hinou nayu nah sü puh likhu baire. Puh puo nou puhye alaosou leshi shoe.’  
21Aduwo nenou puhye sü haihi saveo zhulai tea paoe,  
22alia sühisü Etao nou chila peie, ‘Nahtou nasü puoye thao-a talou shie, 
daiolouzü puhnou Etao puoye thaolouzü puhsü thai bailai. 
23Süthaisü neletao thaihou anahkhana save molouzü neletaoye panou ahi 
talou laimoe tea nenou paoe.’  
24“Etao nou ki hi dakhai ve ne kilai Etao puo daoyu kisü, aduwo nenou paoyu 
teitei puh hi paopeie.  
25Süthaisü puhnou Etao hisü ‘Dakhaiho touso hüpfülo’ tea lere.  
26Etao nou chila peie, ‘Etao thaihou nahkhanatou koa panou sata louzü Etao-
a talai, daiolouzü puhye koa tamolouzü mai honapu hi panou talou laimoe.’  
27Süthaisü ne kilai Etao puo nou Etao hi paoe, ‘Achapfü nou nahpoutu ahai 
napeie touyu neletao nou süwe.  
28Alisü Eye thaowua tare, puhye sü rekhaona nou toulou laire, daiolouzü teile 
sühinou chu koute puhye ngaokhai more. 
29Neletao nou hainaye sata-a hakinou ludu donou hadu hasoure toulouzü Esü 
chüyu thaifüa levea dopfüyu nanou pfüa thai bailai.’  
30“Südonou chuo Enou ne kilai apuo hi khaiveyu kisü nahtou nasü koa 
laimore toulouzü, puhsü thai-a bailai. Puhvei hrirai sü nahtou haina hi phupa 
khaitoua baie.  
31Puhnou nahpoutu haina Etao koa salai more touyu sülouyu thaio puhsü thai 
bailai, alia puh sü chüshoa peipaoyu thaifüa Etao nou puhle souvea peiyu 
sünanou pfüa puhsü athaimai kikou hota bailai.  

32Südonou apuo hisü nahpoutu naye donou avei hrirai nou poa banda 
khaitoue. Enou nahpoutu nasü sa-a dakhai vemore toulouzü Enou süna vei 
chaa nasü pfülai tea apuo hisü paore. 
33Südonou chuo ne kilai Eye panou nahpoutu na thaosoua nevei qila panou 
soua ne hi buwo, alia nahpoutu naye panou china maitao koa puo hisü panou 
dakhai tawo.  
34nahpoutu nasü Etaoye koa tamoyu thaio kabüa Etao sü puoye ve 
daokhailai? Apuo hi hashi ve daore nasü E ngaopie.”  

Shurai 45 

Josef nou Puh hai thaowe touyu Chinamaitao hi Paongao Peiyu 

1Josef nou sühi la-a buyu puhvei kilai maitao nghoujü hi puhnou kranüyu 
nasü shamea louhore, südonou puhnou puletao hrülaiye sü kipa patawo tea 
kharochi peie. Josef nou puh thaihou jürai maitao hi puh thaowe touyu 
paongaoyu phaki buh sühi kilai maitao mailia hae. 
2Puhnou ra-a krayu pai sü Ejipt mainou süloure alia süna ko khesü veo fühao 
hia süvere.  
3Josef nou chinamaitao hisü paoe, “E Josef-e; Apuo chua hria buhi homoe?” 
Ana puh thaihou jürai maitao nou süsü süloukhaie ngaopi loua chila peilou 
hore.  
4Süthaisü Josef nou puletao hi paoe, “Ahi taikoulo.” Ae puletao nou nghiki 
taikou loure. Süthaisü puhnou puletao hi paoe, “Esü neletao nou Ejipt mai hi 
zhothou peiyu Josef nasüe.  
5Chuo neletao nou Eye haihi zhothou peiyu vanou leveaso moa lah neletao 
pei hi rarouso, daiolouzü maikhe mai hrirai khailu peiloure donou Ramai nou 
Eye neletao jünou raia haihi seive peie. 
6Teidei haihi tokaayu po ahai baihie. Chua tahta laimoyu ae dou chachi 
laimoyu po angou buhie.  
7Haibüa khupayu zhai hinou neletaoye panou hriloure donou Ramai nou Eye 
neletao jünou rai-a haihi seihoa baie.  

8Südonou Eye haihi seihoyu sü neletao nou moe ana Ramai nou baie. Ramai 
puhnou Eye veo vei buhdumai pei hinou adukhana panou souloue alia Ejipt 
teidei teitei sü Eye panou khore donou abah hi thaothou peire.  
9“Chuo neletao thashoa dakhaiho Etao puo hisü ne nahpoutu Josef nou 
haibüa paowe tea paopeio: süolouzü Ramai nou Eye panou Ejipt mai hrülai 
pei khowo souloure, südonou thashoa ahi velo.  
10Neletaoye sü Goshen teanou kuyu teidei hisü Eye panou da-a hrülai - ne, 
nenah maitao, netyao nahtao, nevei zhaotu nghitu, kikhaorü alia nevei abuna 
teitei koa aphi hinou bulai.  
11Neletao nou Goshen hi bulouzü Enou neletaoye zhulousüe. Ne, ne 
kikhamai, alia neletao vei kikhaorü teitei panou khüa buyu E jüpa moe, 
daiolouzü chua tokaare po angou bupuhie.”  
12Chua Josef nou paopue, “Amü vujünou E hai Josef-e tea paopayu sü neletao 
nghithou nou ngaore alia Benjamin, nenoua ngaore.  
13Ejipt hi Enou khouko kazhou pfüa bue touyu ko ae neletao nou ngaoyu 
teitei sü apuo hi taho paopeio. Sübüa puhye sü haihi tha-a saveo.”  
14Süthaisü puhnou puh thaihou Benjamin ye ngu hinou kholoua krare ae 
Benjamin-a puhye kholoua krare.  
15Puhnou kra-a puh jürai maitao alili kholoua münou teipeie. Sükuyu thainou 
chinamaitao sü puhye chih phata hie.  
16Josef vei thaihou jürai maitao vewe touyu ko sü veo fühao hi süve loukhaie 
veo ae puhvei peikhomai hrülai-a asashore.  
17Veo nou Josef hisü haikua paoe, “Ne thaihou jürai maitao rheisüh khesü 
kou souloua Kanaan hi khaitawo tea paopeio.  
18Alia puletao puo ae puletao kikhamai hrülaiye saloua haihi dakhai ve 
buwo. Ejipt hi füdei aveih khanasü puletaoye peilai alia panou tatou 
haolouhoa bulai.  

19Puletao chapfü nahmaitao ae puoye haihi savere donou Ejipt hinou rheiluki 
poloua panou tawo.  
20Kanaan hi puletao vei kini donou tsüchoso, daiolouzü Ejipt haihi füdei 
aveih khanasü puletao vei panou soulai” tea paore.  
21Jakob nahpoutu maitao nou paoyu thaifüa souloue, alia veo nou paoyu büa 
Josef nou rheiluki ae lududo hi toure todo southou peire. 
22Puhnou puletao mai hrülaiye sabanü chekhe peie, ana puhnou Benjamin ye 
shahu kaihsü alia sabanü sheetouyu angou peie.  
23Puhnou puh puoye Ejipt hinou ngaoyu na veitya rheisüh kou kirou seipeie, 
alia ludu hi toure touso na rheisüh kou kirou thoupeie.  
24Süthaisü puhnou china maitaoye sü seita peire, alia puletao nou tapayu 
phaki Josef nou “neletao lududo hi züveiso” tea paopeie.  
25Sükua puletao nou Ejipt hinou puletao puo nou buyu Kanaan hisü dakhai 
tare.  
26Alia puletao nou ve puletao puo Jakob hisü “Josef sü chua hria buhie alia 
puhnou Ejipt teidei teitei khoa bue” tea paopeiyu nasü chouloua louche 
louhore.  
27Ana Josef nou puletao hi paopeiyu chipao teitei paopeiyu phaki alia puhye 
saloure donou rheiluki seive peiyu ngaolou khaie, puhsü levea dopfü buyu 
hinou chüpu loure.  
28Alia puhnou paoe, “Anah poutu Josef sü chua hria buhi teaho! Süsü Enou 
khoa buyu nasüe. E thaimo jünou taho puhye zhulai.”  

Shurai 46 

Jakob alia Puh Kikha Maitao nou Ejipt hi Tayu 

1Jakob nou puhvei buyu na teitei tupfüloua tare, alia puhnou Beersheba hi 
koulouyu kisü, puhnou puh puo Isaak Ramai ye sühinou posheela peie.  
2Ramai nou süzhou khei puhye “Jakob, Jakob” tea kuloure. Alia Jakob nou 
“Oe, E haihi bue” tea chila peie.  



115 

 

 
   Sheeyu Baibel 

© 2009, Bible Society of India. 
 

 
 

 

3Süthaisü Puhnou paoe, “E Ramaie, ne puo vei Ramaie, ne Ejipt hi tare 
ngaopiso, daiolouzü Enou neye sühinou tyahrü aduli soupeilai. 
4Enou neye koa Ejipt hi sa-a tapeilai alia Enou neye sü buh haihi sa-a dakhai 
ve peilai. Josef bah hinou neye panou veishoa thailoulai.”  
5Jakob nou Beersheba hinou tapare, alia puh nahmaitao nou puhye, puletao 
chapfü ae nahmaitao hrülaiye sü Ejipt hinou veo nou seive peiyu rheiluki 
hisü thouloure.  
6Puletao vei kikhaorü ae Kanaan hinou ngaolouyu na teitei pfüa Ejipt hi 
hotare. Jakob nou puh tyaosholea hrülai,  
7puh nahpoutu maitao, puh tyaonah maitao, ae puh nah naotumai hrülai 
saloua Ejipt hi kouhtare.  
8Israel maitao nou Ejipt hi tayu puletao zhih sü Jakob nahpoutu naraio 
Reuben,  
9alia Reuben nahpoutu maitao: Hanokh, Pallu, Hezron, Karmi.  
10Simeon ae puh nahpoututao: Jemuel, Jamin, Ohad, Jachin, Zohar, ae 
Kanaan maipfüpai nahpoutu:  
11Levi ae puh nahpoutu maitao: Gershon, Kohath ae Merari.  
12Judah ae puh nahpoututao: Shelah, Perez, ae Zerah (Judah nahpoutu Er ae 
Onan hai Kanaan hinou thaire). Perez nahpoutu ahai: Hezron ae Hamul.  
13Issakar ae puh nahpoutu Tola, Puah, Jashub ae Shimron.  
14Zebulun ae puh nahpoutu maitao: Sered, Elon ae Jahleel.  
15nahpoutu haitao hai nah naotupai Dinah koa Leah nou Mesopotamia hinou 
Jakob hi napeiyu maitaoe. Leah hinou naveyu tyaonah maitao hrülai sü 
shiasüe.  
16Gad ae puh nahpoutu maitao: Zephon, Haggi, Shuni, Ezbon, Eri, Arod, ae 
Arili.  

17Asher ae puh nahpoutu maitao: Imnah, Ishvah, Ishvi, Beriah, ae puletao 
tupai Serah. Beriah nahpoutu ahai: Heber ae Malkhiel.  
18Mai kiarou haitao hai Laban nou puh nahpai Leah hi peiyu qilapai Zilpah 
hinou nalouyu Jakob nahmaitaoe.  
19Jakob chapfü Rachel nou napeiyu nahpoutu ahaisü Josef ae Benjamin-e.  
20Ejipt hinou Josef ye Heliopolis hi napao Potiphera nahpai Asenah nou 
napeiyu nahpoutu ahaisü Manasseh ae Ephraim-e. 
21Benjamin nahpoutu maitao: Bela, Beker, Ashbel, Gera, Naaman, Ehi, Rosh, 
Muppim, Huppim ae Ard.  
22Mai haitao kiadai hai Rachel hinou veyu Jakob vei tyaonah maitaoe.  
23Dan ae puh nahpoutu Hushim.  
24Naphtali ae puh nahpoutu Jahzeel, Guni, Jezer, ae Shillem.  
25Mai haitao anai hai Laban nou puh nahpai Rachel hi peiyu qila pfüpai 
Bilhah hinou veyu Jakob nahmai taoe.  
26Puh nahpoutu maitao vei chapfü loumoa Jakob tyaonah maitao khaikho 
nou Ejipt hi louyu sü mai rairoua-roue.  
27Ejipt hinou Josef nou nahpoutu ahai naloue. Jakob kikhamai taonou Ejipt 
hi ve hrüyu mai hrülai hai mai rainai-e.  

Jakob ae Puh Kikhamai nou Ejipt hinou Ve Hrüyu 

28Jakob nou puhye Goshen hinou ve daopeio tea paore donou Judah sü raia 
Josef hi seitare. Puletao nou Goshen hi velouyu phaki,  
29Josef nou rheiluki soudaloua puh puoye daore donou tare. Puhai puonah 
nou ve daolouyu kisü Josef nou kou puo ngu kholoua phasoli krare. 
30Jakob nou Josef hisü paoe, “Chuo E thai-a nükhüre, daiolouzü E nezhuh ve 
ngaoloure alia ne chua hrihie touyu süloure.”  
31Süthaisü Josef nou puh thaihou jürai maitao hi ae puh puo kikha maitao 
hisü paoe, “Kanaan hi buyu athaihou jürai maitao ae apuo kikha maitao hai 
ahi vere tea E taho veo hi paopei laihie.  

32Neletao hai zhaotu kia zhaokhoyu mai baie alia kikhaorü ae na teitei nou 
koa haihi veloure tea Enou puh hi paopeilai.  
33Veo nou neletaoye kuloua neletao daivah souyu maie tea noulouzü,  
34ne kilai Etao sü tai-a bukinou Epuo-paoh büa kikhaorü khoa hrüpayu maie 
tea paolo. Sükulouzü puhnou neletaoye panou Goshen hisü buwulai.” Josef 
nou haibüa paoyu hai daivanoue toulouzü Ejipt mainou kikhaorü khoyu 
maiye jüpa moe.  

Shurai 47 

1Südonou Josef nou chinamaitao angou saloua veo hisü taloure, alia puhnou 
paoe, “Apuo ae athaihou jürai maitao sü Kanaan hinou puletao vei kikhaorü 
ae na buyu teitei koa haihi veloure. Puletao sü chuo Goshen hisü ve bure.”  
2Süthaisü puhnou chinamaitao angou salou veo hisü zhuh shingaopeie.  
3Veo nou puletao hisü “Neletao daivah souyu maie?” tea noue. “Ne kilai Etao 
hai Eh puopaoh mai büa zhaotu ae nghitu khoyu maie” tea puletao nou chila 
peie.  
4“Etao nevei teidei hai hinou hrülai tea vewe, daiolouzü Kanaan teidei hisü 
tokaayu hai shishoyu thaifüa Etao kikhaorü panou pou toure hiphao hare. Ne 
kilai Etaoye panou Goshen hisü bulowo.”  
5Süthaisü veo nou Josef hisü paoe, “Ne puo ae ne thaihou jürai maitao sü ne 
hi vere.  
6Ejipt teidei sü nebah hi bue. Puletaoye sü dei aveih khana buh Goshen hisü 
panou bolowo. Puletao hrohinou soulousü mai bulouzü sümaitaoye panou 
avei kikhaorüa zhupeio.”  
7Süthaisü Josef nou puh puo Jakob ye salou veo hi zhuhshingao peie, alia 
Jakob nou veoye shiha peie.  
8Alia Pharaoh nou Jakob hi noue, “Ne po kizho pare?”  

9Jakob nou Pharaoh veo hi chila peie, “Enou sühaoa tayu po kaihlia shirou 
pare. Avei hrümai hisü po poulao hai veahoyu nou ve dao-a baie. Apuo-paoh 
maitao nou po alao hrüsho poa tayu bümoe avei hrümai hiolouzü.”  
10Jakob nou veoye shiha peia tapare.  
11Veo nou paoyu thaifüa Rameses nuhdu pehi buyu dei aveih hinou puhnou 
puh puo ae puh thaihou jürai maitaoye panou fükha loure.  
12Josef nou puh puo, thaihou jürai maitao ae puh puo kikha maitao atsü 
khana hinou poa anahkhana hi koute, puletao hrülai vei touso souda peie.  

Tokaayu 

13Tokaayu hai shipusho louyu thaifüa buliki touso sü hare, alia Ejipt hi mai 
ae Kanaan hi mai hrülai sü pouzüa lelouho loure.  
14Puletao nou thouh hüyu pousha teitei sü Josef nou pojüloua veo ki hi pove 
peire. 
15Ejipt hi ae Kanaan hi pousha buyutao souha cheyu thai, Ejipt hi mainou 
Josef hi tave paoe, “Etaoye touso peio; daisounou Eye panou ne nghoujü nou 
touha-a thailai? Daiolouzü Etao vei pousha sü hachere.”  
16Josef nou puletao hi chila peie, “Neletao pousha halouzü, neletao vei 
kikhaorü haihi poveo, Enou neletao vei kikhaorü thaosü touso nou peilai.”  
17Südonou puletao nou kikhaorü khesü Josef hi pove peie, alia Josef nou 
puletao vei rhei, zhaotu, nghitu, cho ae rheisüh thaosü puletaoye touso nou 
peie. Süna po hisü Josef nou puletao vei kikhaorü hai touso nou lyapeie.  
18Süna thailo po nahisü puletao nou Josef hi ve haibüa paoe, “Etao nou 
apaopu nghoujü halia pokukhai laimore, süolouzü Etao pousha teitei souha 
chewure, ae kikhaorü hrülai sü nevei souloure. Chuo Etao pfüphao alia Etao 
vei dei moa nou hakukhe halia neye pove peiloure hare.  
19Tsücho peikhaio, Eye panou thaiwuso. Etao dou-a panou vukhaiwuso. 
Touso nou lya-a Etaoye ae Etao vei dei sü hülowo. Etao sü veo vei qila soulai 
alia Etao deisü veo vei soulai. Ehye panou hriloure donou touso peikhaio alia 
Etao dou hi daothoure thouhtai peio.”  



119 

 

 
   Sheeyu Baibel 

© 2009, Bible Society of India. 
 

 
 

 

20Sükua veo donou Josef nou Ejipt mai dei teitei sü hüloure, daiolouzü 
tokaayu sü shishoyu thaifüa Ejipt mainou puletao vei deisü zhotou loure, alia 
puletao vei deisü veo vei soure.  
21Ejipt teidei hinou hrüyu mai hrülaisü puhnou poa qila souloure.  
22Ana napao maitao vei deiwo louzü puhnou hülou moe, daiolouzü napao 
maitao hai Pharaoh hinou vahzho ngaoyu bue, ae Pharaoh nou peiyu 
sünanou puletao nou poa hrikouloue, südonou puletao vei deisü zho moe.  
23Süthaisü Josef nou mai khemai hi paoe, “Zhukhaio, chuo Enou neletao ae 
neletao vei deisü veo donou hüloure. Thoutai sü poloua dou hi vuhthoulo. 
24Chachiyu teile kisü zha angou hinou zha ali hai veo vei soulai alia thouh 
zha angou hinou zha adai taosü thoutai soure donou alia neletao, neletao 
kikhamai ae nahmai panou toure donou khailo.”  
25Alia puletao nou chila peie, “Aduwo, nenou Etao hrirai khailupeie, ae 
Etaoye leshi peie. Etao nou veo vei qila soulai.”  
26Sükua Ejipt mai vei teidei hinou payu zha angou hinou zha ali sü veo vei 
soulai touyu chikha haina hai Josef nou soupeie, ae süsü chukoute ta-a bue. 
Ana napao maitao vei dei louzü veo vei soumoe.  

Jakob nou Khoyu Akhaina 

27Israel mainou Goshen touyu Ejipt mai teidei hinou hrüa puletao nou alao 
toungi pare alia tounah hai-a alao ngaoloure.  
28Jakob nou Ejipt hi lou po kianai hrüloue alia puhvei hrü hai po 147 hrüloue. 
29Jakob nou thaire nghikouyu phaki, puhnou puh nahpoutu Josef ye kuloua 
paoe, “Nenou Eye leshiwe toulouzü, alia cheche-a ae paochi züa soupeilai 
toulouzü adeke kohi ne bah thaithou loua Eye Ejipt hi vuhlai moe tea 
chaachou soupeio.  
30Apuo-paoh maitao nou vuhyu buh hisü E-a pove vuh peiyu jüpae, Eye Ejipt 
hinou vakou popaloua puletaoye vuhyu buh hisü vuhpeio.” Josef nou puh hi 
chila peie, “Nenou jüpayu nasü Enou soupeilai.” 

31Jakob nou paoe, “Nenou sübüa soupeilai touyu ahi chaachou soupeio.” 
Josef nou chou peiwure. Süthaisü Jakob nou pei pfükouh züphao hi khailoua 
kalo chi paore.  

Shurai 48 

Jakob nou Ephraim ae Manasseh ye Shiha Peiyu 

1Teile jütou thaisü, ne puo soua bure tea Josef hi paovere. Südonou puhnou 
puh nahpoutu ahai, Manasseh ae Ephraim ye saloua puoye ve daoe.  
2Jakob nou puh nahpoutu Josef hai puhye ve daolai tea laire touyu sülou 
khaie, puhnou tsüloua kushu züphao hinou chobu loure. 
3Jakob nou Josef hisü paoe, “Khoukhoulai Ramai nou Kanaan teidei hi Luz 
tea kuyu buh sühinou Eye kouh zhungaoa shiha peie,  
4alia haibüa paoe, ‘Zhukhaio, Enou neye tounah alao peilai alia puletaoye 
panou tyakahlai alia dei hainasü netou nahtao hi teisa vei panou soure donou 
peilai.’ ”  
5Süthaia Jakob nou paopue, “Chuo ne nahpoutu ahai, Enou Ejipt hi 
kouhmojü nou nalouyu ne nahpoutu Ephraim ae Manasseh haina ahaisü 
Reuben ae Simeon khihao-a avei mai soulai.  
6Nenou nahmai kukhea bupulouzü sütao hai nevei soulai, alia puletao hai 
Ephraim ae Manasseh zhih hinou kaa thao-a bailai.  
7Daiolouzü Enou Mesopotamia hinou dakhai veyu kisü Ephrath (süolouzü 
chuo Bethlehem) hinou doushomoa buyu Kanaan teidei hinou nepfü Rachel 
sü thaipeia ale veashore. Ephrath talouyu ludupe hinou Enou puhye sü poa 
vuhpeie.”  
8Jakob nou Josef nahpoutu ahaiye ngaolouyu phaki, puhnou paoe, “Haina 
haisü thao nahge?”  
9Josef nou chila peie, “Haina haisü Ramai nou Eye Ejipt teidei hinou peikhai 
touyu anah poutue.” Jakob nou paoe, “Puh haiye shiha peire donou ahi 
sakouwo.”  

10Jakob hai chü louyu donou nghithou ngaomo loure. Josef nou puh 
nahpoutu ahaiye sü puh hi sakou peie alia puhnou nahtou ahaiye sü bahnou 
kholoua münou teipeie.  
11Jakob nou Josef hisü paoe, “Enou neye ngaodakhai laihie tea chomore ana 
chuo Ramai nou nenah mai koutea panou Eye ngaoloure.”  
12Süthaisü Josef nou puhaiye sü Jakob dekephao hinou saloure, alia puhnou 
puh puo phi hinou peipfüa nakou puh puoye khurüe.  
13Josef nou Ephraim ye Jakob bakha nalo ae Manasseh ye bakha zhoulo poa 
sakou khaipeie.  
14Ana Jakob nou puh bah poa reiloua puh bah zhoulo nasü anahna Ephraim 
pei hi khailoure alia puh bah nalosü Manasseh, atsüna pei hi khailoure.  
15Süthaisü puhnou Josef ye haibüa shiha peie: “Apuo Abraham ae Isaak nou 
kuvah souyuna, zhou koute Eye sa-a laipeiyu Ramai sünaye panou nahpoutu 
haina ahaiye sü shiha peitheo!  
16Hashi teitei hinou Eye khailupa peiyu rakivamai sünaye panou ne haiye 
shiha peitheo; Azhih ae apuo Abraham ae Isaak zhihsü nahpoutu haina ahai 
vanou hrikou loutheo! Puhai tounah panou deiphao kainghou teitei hrüve 
phoulou theo!”  
17Puh puo bah zhoulo hai Ephraim pei hi khaiyu nasü Josef nou ngaoloua 
leveare, südonou puhnou puh puo bah zhoulo nasü poa Manasseh pei hi 
pokou khaire donou puh puo bah kou poloure.  
18Alia puhnou puo hisü paoe, “Ne bah khaiyu hai kaomore, Apuo! Haina nou 
atsü nahie, südonou ne bah zhoulo nasü haina pei khaipeio.”  
19Ana puh puo nou aetou more alia haibüa paoe, “Enou süwe, anahna, Enou 
süwe. Manasseh tounah-a alao hrülai alia dulai, ana puh thaihou nanou puh 
jünou dupu laihie, alia puhvei tounah khesü tyahrü aduli soulai.”  
20Südonou süteithe nou puh haiye puhnou haibüa shiha peie, “Israel mainou 
maiye ha peiyu phaki nehai zhih kua haibüa paolai: ‘Ramai panou neye 

Ephraim alia Manasseh khihao-a soupeilo.’ ” Haibüa Jakob nou Ephraim zhih 
nou Manasseh zhih jünou raia kupeie.  
21Süthaisü Jakob nou Josef hi paoe, “Esü thailaire touyu nenou süwe, ana 
Ramai nou neye salai peilai alia neye nepuo-paoh vei füdei hisü sa-a dakhai 
ve thoupeilai.  
22Khoche ae voulou nou poa hulailoua polouyu Amor mai dei, deinai 
veishoyu Shekem nasü Enou neye chinamai kukhetao jünou peipulai.”  

Shurai 49 

Jakob vei Akhai Chipaotao 

1Jakob nou puh nahpoutu maitaoye kuloua paoe, “Neletao haihi tave jülowo, 
Enou haithailo neletao mai alili hi daie vepalai touyu khesü paopeilai.  
2“Jakob nahpoutu maitao tave jülo alia keilo, Neletao puo Israel vei paila 
keilowo.  
3“Reuben, anah poutu atsükhana, ne hai avei khouchie, alia avei khouchi 
thou shishiraio nasüe, Anah poutu maitao hrohinou ne hai khaosou khanae 
ae khouchi bukhanae.  
4Ne sü reidzüdu büwe, ana ne sü matsü khana soulou hore, daiolouzü nenou 
akhapfü sazüwure, alia nepuo züphao sü souzhai peiwure.  
5“Simeon ae Levi hai chinae, Puhai nou basei poloua poushiyu vahso soure.  
6Puhai vei kheichi phayu hisü E loulai moe, Puhai vei pame hisü E loulai 
moe, Daiolouzü puhai nou rarou lekha pfüa maiye southawe, alia puhai nou 
panü soua chode phi shaode peiwe.  
7Puhai vei lekha nasü panou chaa pfütheo, daiolouzü haisü ngaopi shore, 
rarou hisü chaa bulai, daiolouzü haisü khushore. Enou puhaiye sü Jakob 
kikhamai hinou porasa touwulai, alia Israel mai hrohinou puhaiye sü porarou 
peiwulai.  

8“Judah, ne thaihou jürai maitao nou neye paosholai. Ne bah nou neye 
ngaobamai vei ngu hinou leihloulai. Ne thaihou jürai maitao nou neye 
nakouloua khurülai.  
9Judah hai souveo khihaoe, Puhye haiyu maiye southawua lah puh phehi 
dakhailou bubaie, Puhnou zünü louzü züloulai ae tanü louzü taloulai Mailia 
puhye daihao louhoe.  
10Judah bah hinou veo vei süpo bukou telai, Puh vei tounah taonou vekou 
teloulai. Tyahrü khemai nou puh hisü kalona pove peilai, alia puh chi züa 
puhye khurülai.  
11Puhvei rheisüh teutu hai darkhabe ali hi khikhaitoue, darkhabo aveih 
khana hi khikhai toue. Puhvei sabanü hai darkhadzü horayu hinou shaowe.  
12Puhvei nghithou sü darkhadzü keyu vanou holai, Puh husü chonaodzü keyu 
vanou kapha toulai.  
13“Zebulun sü zai khupe hinou hrülai. Phu buh sü dzüluki achaoyu buh 
soulai, alia puhvei deirai hai Sidon hi koutelai.  
14“Issakar hai khoushoyu rheisü ali büwe, zhaokhome ahai ko hinou buyu 
bülai.  
15Ana puhnou asoyu buh veiwe alia deisü buhvayu deie tea zhingaoloue. 
Südonou puhsü kou pfüre donou puh khea kikouh loua alia pfüchi loua vah 
souyu qila soutare.  
16“Dan nou puhvei maitao pei kholai. Puletao hai-a Israel mai khü kukheli 
bülai.  
17Dan hai ludupe hi buyu nghou ali bülai, Lududo hi shishoyu nghou ali 
bülai, rhei phi hi daopeilai, sükua rhei pfülaiyu nasü thailo kaotalai.  
18“Mapao, nevei khailu peiyu nasü Enou khoa bue.  
19“Gadye sü vaotou mai menou huloulai, ana puhnou reidakhai veloua 
puletaoye sü ngoulai loulai.  

20“Asher vei deisü thouh alao palai, Veo maili nou toulou veiyu touso sü 
puhnou peiloulai.  
21“Naphtali hai veishoa teutu toupeiyu, ae ladosoua tutayu shuh ali bülai.  
22“Josef hai thouh veishoyu sübo nasüe, dzüla ali pe hinou paopayu süübe 
nasüe. Puhvei sübo khesü bouvo keilah palai.  
23Ngaoba mainou puhye soutaosou dulai, alia puhye sü voulou ae louthou 
nou poa thaingou talai.  
24Ana puhvei lou sü lülaimoe, alia puh baokao sü Khoukhoulai Jakob vei 
Ramai, Zhaokhowo vei zhih hinou, Israel maivei Chudu nanou soukhou 
peilai.  
25Ne puo vei Ramai nou neye sü soukha peiwe, Khoukhoulai Ramai nou neye 
sü shiha peiwe Peilo buyu rakiva vei shiha ae deikhe buyu shiha, kikhaorü ae 
tounah vei shiha khesü neye peiwe.  
26Ne puo vei shiha hai akhai hayu deichi vei shiha jünou veihie, akhai hayu 
deitao vei na jüpatao jünou kohie. Haibüyu shihatao sü Josef pei hi panou 
bulou theo. Chinamaitao hinou dokupa khaitouyu süna pei hi panou bulou 
theo.  
27“Benjamin hai haishiyu nüsei bülai, puhnou shona-a ae koukhe-a touso sü 
ngaoloulai.”  
28Haitao hai Israel mai khü kiahai taoe, alia haitao sü puletao puo nou 
puletao mailili hi shiha peia akhai chi paopeiyu chipao taoe.  

Jakob Thaiyu ae Puhye poa Vuh peiyu 

29Süthaisü Jakob nou puh nahpoutu maitao hisü haibüa kharochi peie, “Chuo 
Esü apuo-paoh maitao hi veta laire. Eye Hitmai puona Ephron vei dou hi 
buyu chuh qulu nahi apuo-paoh maitaoye koa vuh peio.  
30Sünasü Abraham nou Hitmai puona Ephron hinou athaimai vuhyu buh 
soure donou hülouyu Mamre teinghi palo buyu Makpelah chuh qulu nasüe.  

31Buh sühisü Abraham ae puh chapfü Sarah, Isaak ae puh chapfü Rebekah, 
alia Enou Leahye sü poa sühi vuh peie.  
32Dou alia sühinou buyu chuh qulu nasü Hitmai hinou hüloue. Eye sühi pove 
vuh peio.”  
33Jakob nou puh nah maitao hi chi paodouretao paodou cheyu thai, puhsü 
züphao hi dakhaipa zütare alia sühinou puhsü thaitare.  

Shurai 50 

1Süthaisü Josef nou puh puo hi kaokouloua krare alia puo pah münou teire.  
2Josef nou puh puo thaiphao nasü tahmore donou pou napeio tea puh kilai 
maitao hisü kharochi peie. Sübüa puh kilai maitao nou puh puoye pou 
napeie.  
3Tahmore donou pou nayu hai teithe raidai loure, daiolouzü sübüa souyu hai 
teithe süzhou louyu maizhaie. Alia Ejipt mainou puhye donou teithe rainai 
dopfü peie.  
4Josef nou dopfüa krayu teile cheyu thaisü veo vei peikho maitao hisü 
puhnou paoe, “Zhuvea chipao haitao veo hi taho paopeio: 
5Süolouzü apuo nou thaire phaki, puhnou Kanaan teidei hi souda khaitouyu 
khüh nahisü puhvei thaiphao nasü pove vuh peio tea Eye panou chaachou 
souwure. Südonou Eye panou apuo thaiphao nasü poho vuh peio, ae süthaisü 
E haihi dakhai ve-a bailai.”  
6Veo nou chila peie, “Nenou chaachou souyu thaifüa nepuo thaiphao nasü 
poho vuh peio.”  
7Südonou Josef nou puh puoye vuhre donou tare. Puhye koa satayu hai 
Pharaoh vei peikhomai hrülai, puh kikhamai hi tsümaitao, alia Ejipt hi 
matsümai hrülai koa tapeie.  
8Josef kikhamai hrülai, puh thaihou jürai maitao, alia puh puo kikhamai 
hrülai-a puh puoye poa vuhre donou tae. Tamoa Goshen hi buyu hai puletao 
vei nahmaitao, zhaotu, nghitu ae kikhaorü likhi baie.  

9Rhei pfüyu mai ae rheiluki pfüyu mai-a puhye koa tae. Puletao tayu maitao 
hai me aduli soua tae.  
10Puletao nou Jordan teinghi palo Atad tea kuyu thaibuh hi veyu phaki, 
puletao nou sühi sünou levea-a teile taoli dopfüa krae. Josef nou teithe anai 
sü dopfüyu naanou soue.  
11Kanaan nuhdu hi mainou puletao nou Atad hinou dopfüa krayu ngaoloua 
“Ejipt hi mainou daizhou koute leveayu naanou soua busa!” tea paore. 
Südonou buh sünasü Abel Mizraim (Dopfüyu buh) tea sapeie.  
12Sükua Jakob nahmaitao nou puletao puo nou kharochi peiyu na thaifüa 
soupeie.  
13Athai mai vuhyu buh soulai tea Abraham nou Hitmai puona Ephron hinou 
hülouyu Kanaan teidei hi buyu Mamre teinghi palo Makpelah chuh qulu hisü 
Jakob pfüphao pfükhe vuh peie. 
14Josef nou puh puoye vuhyu thaisü puh thaihou jürai maitao, alia puhye sa-
a tayu mai hrülai koa Ejipt hisü dakhai tare.  

Josef nou Puh Thaihou Jürai Maitaoye Le Souva Peiyu 

15Puletao puo thaiyu thaisü, Josef jürai maitao nou haibüa tsüchore, “Etao 
nou raichoki puh hi hashi soupei khaitouyu süna vanou puhnou chuo 
Eletaoye ngaora loua khü phoulai tea bua malae.”  
16Südonou puletao nou Josef hisü haibüa chi paosei tare, “Etao puo thaimo 
jünou, puhnou Etao hi haibüa paoe,  
17‘Nehi hashi soukhai touyu ne jürai maitao mah khaipeio tea Josef hi 
paopeio toue’. Südonou chuo ne puo Ramai kilai Etao nou soukhai touyu mah 
nasü khaipeio tea khowe.” Josef nou chipao haitao süloukhaie, puhsü krare.  
18Puh jürai maitao-a tave puh phi hi nakouloua paoe, “Zhukhaio, Eletao hai 
nevei qila baie.”  
19Ana Josef nou puletao hisü paoe, “Ngaopiso, daiolouzü Esü Ramai moe.  

20Neletao nou ahi hashi soulai tea soue, ana Ramai nou sünasü chu hria buyu 
mai haitaoye souhri loure donou havei hilo souda thoupeie.  
21Südonou halia ngaopiso, Enou neletaoye alia neletao nahmaiye kipeilai.” 
Sübüa puhnou puh jürai maitao hisü paila aveih nou paopeie alia le souva 
sapeie.  

Josef Thaiyu 

22Josef nou puh puo kikhamai koa Ejipt hinou hrükoue. Puhnou thaitayu 
phaki puhvei po hai kaihlia kirou pae.  
23Puh hai Ephraim nahmai maiphao asü chena koute ngaolou hie, alia 
Manasseh nahpoutu Makhir nahmai-a puh khoubou hinou taopoa nahnahie.  
24Puhnou chinamaitao hisü paoe, “Esü chuo thaita laire, ana Ramai nou 
neletaoye veikhai timoa salai peilai, alia dei haina hinou sapaloua Abraham, 
Isaak ae Jakob hi apaopei khaitouyu dei süna hisü neletaoye save thoupeilai.”  
25Süthaisü Josef nou puhmaitao hisü “Ramai nou neletaoye buh sünahi save 
thoupeiyu kisü, neletao nou avei pfüphao hai poa buh sühi pove khaipeilai” 
tea chaachou soupeio toure.  
26Sübüa Josef nou po 110 mailoua thaire. Puletao nou puhvei pfüphao sü 
tahmoyu pou naloua sübvü hisü thouloure.  

Tapalouyu 

Tapalouyu 1 

Ejipt hinou Israel Maiye Souveayu 

1Jakob ye koa Ejipt hi velou hrüyu Israel ki hi maitao zhih sü haitaoe: 
2Reuben, Simeon, Levi, ae Judah,  
3Issakhar, Zebulun, ae Benjamin, 
4Dan ae Naphtali, Gad ae Asher.  
5Jakob hinou hrüveyu tyaonah maitao hrülai hai mai rainai-e. Josef louzü 
raichoki nou Ejipt hinou hrüa bure.  
6Teile taoli sübüa puletao nou hrükouyu phaki, Josef, puh thaihou jürai 
maitao alia süna vei khaphao teitei sü thaita khaire,  
7ana puletao vei tyaosholea, Israel mai hai tya kasho pare, mai alaosou 
hrükoure ae khouko-a dusho pare, sübüa puletao nou Ejipt teidei teitei sü 
hrüpa phouloure.  
8Süthaisü Josef ye sümoyu mai alinou Ejipt hisü pa veo souloure. 
9Puhnou puhvei maitao hi paoe, “Zhukhaio, Israel mai hai pousho pare alia 
khouko-a Etao jünou buloure.  
10Puletaoye taida-a souvea peilai khe, sübümo louzü puletao hai tya kapaloua 
ngaobamai nou Etao pei hi reih souveyu phaki, puletao phaobo loua Etao pei 
hi soureih soulouveie, sübüa souloua Etao teidei hinou tutalou veie.”  
11Südonou puletao nou Israel maiye tudee poa vah panou soure donou mai 
dokhai loua puletaoye sa-a vah tateitya ae khoushoyu vah sü peia panou 
soue. Puletao nou veo Pharoah vei kini peipa peithouyu Pithom ae Raamses 
nuhdu ahai sü soupeie.  
12Ana Ejipt mainou Israel maiye tudee-a souvea peikhaie, puletao hai tya 
kaapapu loua teidei teitei sü raoloure. Ae Ejipt mainou Israel maiye sü ngaopi 
pare.  
13Südonou puletao nou Israel maiye khoushoyu ae veashoyu vah panou soue.  

14Alia puletaoye veashoyu vah peia panou naichuh deie, ae dou hi vah teitei 
ae ki panou soua souvea-a souchoro peie.  
15Süthaisü Ejipt hi veo nou Hebrew maipfüye sa-a nah napeiyu Shiphrah ae 
Puah hisü paoe,  
16“Nehai nou Hebrew maipfüye sa-a napeiyu phaki, poutumai nalouzü nabuh 
hinou puhye southawo, ana naotumai nalouzü puhye sü southamoa veie.”  
17Ana nah sa-a napeiyu naotupai ahai sünou Ramai ye ngaopiyu mai-e, 
südonou Ejipt hi veo nou puhai hi kharochi peiyu nasü soumoa panou 
nahpoutu khesü hriloure.  
18Südonou Ejipt hi veo nou puhaiye sü kuloua paoe, “Daisounou ne hai 
haibüa souwe, alia nahpoutu khesü panou hrilouwe?”  
19Nah maiye sa-a napeiyu ahai sünou veo hisü paoe, “Daiolouzü Hebrew 
maipfü hai Ejipt maipfü bümoe, puletao hai pfüchi veishoe, südonou sa-a 
napeiyu mai vemo jünou puletao hai lah naloua baiwe.” 
20Südonou Ramai nou nah maiye sa-a napeiyu pfüpai ahaiye sü shiha peie, 
alia mai khemai hai hrükasho paloua khouko dusho khere.  
21Sa-a napeiyu pfüpai ahai hai Ramai pia hrüyu donou Ramai nou puhaiye 
tounah peie.  
22Süthaisü Pharoah veo nou puhvei mai hrülai hisü haibüa kharochi peie, 
“Hebrew mai kihikha nou nakouyu nahpoutu mai hrülai sü Nail rei hi 
laithouwo, ana naotu maiye panou hriwo.”  

Tapalouyu 2 

Moses ye Nalouyu 

1Haibüa buyu teile hinou Levi kikhamai ali nou Levi maipfü ali nahloure.  
2Naotupai nasü nahmai hrüloua nahpoutu ali naloure, honapai nou nahtou 
naye zhuyu phaki, nahtou nahai hüvei shoyu donou puhnou khouh asü koute 
pokukoue.  

3Ana honapai nou nahtouye sü pokupu lou hore, südonou puhnou sülai ali 
doloure alia sülai hisü panou dzü tsülou more donou naitei nou meakhai loua 
nahtouye sü sühi thouloua rei pe hi khaipeiwure.  
4Ae nahtou navei tupai nanou lapoa nahtou nahi daivepa laisa tea chozhua 
bue.  
5Süteile hi Pharaoh nahpai nou talou rei hi dzü khülai tea louyu phaki, 
puhvei kilai maitao nou reipe hinou takouyu hinou pou hrohinou sülai ali 
zhingaoe, ae sünasü honapai nou puhvei kilai paiye lükou panou poloure.  
6Veo nahpai sünou sülai houpa zhuyu phaki nahpoutu ali bua ngaoloue, ae 
nahtou nasü kra-a bue. Honapai nou nahtou naye sü zhuvea loure alia haibüa 
paoe, “Haihai Hebrew mai nahtou phare.”  
7Süthaisü puh tupai sünou veo nahpai hisü paoe, “Enou nahtou naye panou 
kipei loure donou Hebrew maipfü ali neye phoupei laiho?”  
8Veo nahpai nou honapai hisü “Taho phoupeio” tea chila peie. Südonou 
honapai nou taho puh pfüye sünou kuloure.  
9Veo nahpai nou honapai hisü paoe, “Nahtou nasü Eye donou kipeio, Enou 
neye kipeiyu vahshi sü peilai.” Südonou naotupai nou nahtou nasü poloure 
alia puhye sü kidupa peie.  
10Nahtou nanou dupayu phaki, honapai nou puhye saloua veo nahpai hisü 
save peie, ae puhsü honapai nahpoutu soutare. Honapai nou puh zhih sü 
Moses tea sapeie, “Daiolouzü Enou puhye dzü hinou sapaloue” tea paoe.  

Moses nou Midia Teidei hi Tutayu 

11Moses dupa louyu thai, teitheli puhnou puhvei Hebrew maitao hi tave 
kabüa puletaoye panou veashoa vah sousa touyu zhu-e; ae Ejipt mai ali nou 
puhvei mai aliye dathayu sü puhnou ngaoloure.  
12Puhnou holo-hailo zhuyu phaki, mai ali-a ngaomokhaie puhnou Ejipt 
puonaye sü dathaloua puhvei phao sü vonai hi pokuwure.  

13Puhnou thaineshoa sühao tayu phaki, Hebrew mai ahai sü züva-a buyu 
ngaoloure, südonou puhnou mah-a buyu nahisü paoe, “Ne daisounou haibüa 
lah nevei maiye dawe?”  
14Puhnou Moses hi haibüa chila peire, “Neye thaonou Eh pei hi panou khore 
donou ae chikure donou vahbu thoupeie? Ne Ejipt puonaye southayu büa E-a 
southalai touwu?” Süthaisü Moses hai ngaopi loure, alia haibüa lah tsüchoe, 
“Enou souyu vah nasü mai nou chuo süloure.”  
15Pharaoh nou haihai süloukhaie, Moses ye southare donou puhye sü 
phouloure, ana Moses nou Pharaoh hinou tupoa Midia teidei hisü hrüre 
donou tutare. Teithe li puhnou dzükhao pe hinou buyu phaki,  
16Midia hi napao navei nah naotumai anai taohai puletao puo vei zhaotu ae 
nghituye panou dzü kere donou dzükhao hisü vere.  
17Ana süpe hinou zhaotu kho-a buyu maitaoli nou ve puletaoye sü hulaiwure. 
Süthaisü Moses nou kushuloua puletaoye soukha peie, ae puletao vei zhaotu 
ae nghitu khesü panou dzü keloue.  
18Puletao nou ki hi dakhai veyu phaki, puletao puo Reuel nou puletao hisü 
“Zhou daisounou ki hi dakhai ve zhishowe?” tea noure.  
19Puletao nou chila peie, “Zhou Etaoye Ejipt mai ali nou zhaokho mai bah 
hinou vupa peie, alia Etaoye dzü loupeia panou Etao zhaotu ae nghitu khesü 
dzü keloue.”  
20Puhnou puhvei nah naotu maitao hisü paoe, “Puh sü daikinou bue? 
Daisounou neletao puhye sü kulou moe? Taho puhye kuloua panou haihi ve 
ha toulo.”  
21Moses nou puhye koa hrüre donou ae-ao souloure, alia puhnou Moses ye 
puh nahpai Ziporah sü puh ki khaipeie.  
22Honapai nou nahpoutu ali naloue, alia puh zhih sü Moses nou Gershom tea 
sapeie, daiolouzü puhnou paoe, “Enou teidei hai hisü shetumai ali soua hrüa 
bubaie.”  

23Teile taoli takouyu phaki, Ejipt hi veo sü thaitare. Ana Israel mainou Ejipt 
maivei khakhe hinou veashoa lüpoa bure ae kra nou soukha khore. Puletao 
nou mai kilai soua veashoa krayu paisü Ramai nou chou loure.  
24Puletao nou veashoa lea buyu paisü Ramai nou chouloua Puhnou Abraham, 
Isaak ae Jakob hi vo soukhai touyu nasü licho peie.  
25Israel mainou veashoa maivei qila soua buyu sü Puhnou ngaoloua zhuvea 
peie.  

Tapalouyu 3 

Ramai nou Moses ye Kulouyu 

1Naiteitheli Moses nou Midia hi napao, puh paoh Jethro vei nghitu ae zhaotu 
khoa rekou nou haopoa sheeyu Sinai deichi hisü vere.  
2Buh sühinou Mapao vei rakivamai ali nou meikei ali büa poube hinou 
taopoa puhye ngaopeie. Moses nou poube hinou mei sü taopoa nou buyu sü 
ngaoe, ana poube nasü mei deimoe.  
3Süthaisü puhnou “Haibüa poube hinou mei taopayu haiwo khupa shore, 
daisounou poube nasü mei deimosa touyu takou nghiloua zhulai hie,” tea 
tsücholoua nghiki takoue.  
4Moses nou zhulai tea takou nghiyu sü Mapao nou ngaoloua poubetao 
hrohinou “Moses! Moses” tea puhye lapare. Puhnou “E haihi bue” tea chila 
peie.  
5Ramai nou paoe, “Ne takou nghipusou baio! Nevei phikha sü phakhaio, 
daiolouzü nenou la-a buyu füdei hai nasü sheeyu dei-e.  
6E hai nevei paipaoh maivei Ramai-e, Abraham, Isaak ae Jakob vei Ramai-e.” 
Südonou Moses nou puh pah sü holoure, daiolouzü puhnou Ramai ye zhulou 
pire.  
7Süthaisü Mapao nou paoe, “Ejipt hinou hrüyu avei maitao nou veahoyu sü 
Enou ngaore, alia puletaoye tukhasa-a ae taideipoa nou vah souyu mai bah 
hinou kra-a vupapeio tea khoyu paisü Enou chouloure. Puletao nou veahoyu 
teitei sü Enou süwe.  

8Südonou chuo Enou puletaoye Ejipt mai bah hinou vupa loure donou vere, 
alia puletaoye sü teidei aveih, chonaodzü ae laivoudzü nou küa buyu teidei 
hi, chuchu Kanaan mai, Hit mai, Amor mai, Periz mai, Hiv mai ae Jebus 
mainou hrüa buyu teidei hisü save thoupeilai.  
9Israel mainou kra-a khoyu paisü chuo Enou süloure alia Ejipt mainou 
puletaoye souvea-a tudeeyu sü Enou ngaoloure.  
10Südonou chuo ne tashulo, Enou neye Pharaoh veo hisü seive panou avei 
maitao, Israel maitaoye Ejipt teidei hinou sapa peilai.”  
11Ana Moses nou Ramai hi paoe, “Esü hazho toulia moyu mai ali baie, kabüa 
veo nghoujü tave Israel maiye Ejipt teidei hinou sapalou khailaige?”  
12Ramai nou Moses hi chila peie, “Enou neye salai peilai, alia nenou Israel 
maiye Ejipt hinou sapa louyu phaki, deichi hai hinou tave nenou Eye tholai. 
Hai nasü Enou neye seitawe touyu shee ali soulai.”  
13Süthaisü Moses nou Ramai hi paoe, “Enou Israel mai hi tave ‘Neletao vei 
paipaoh Ramai nou Eye neletao hi seivewe’ tea paolouzü, puletao nou ahi 
‘Puh zhih sü thaotouwe?’ tea nouyu phaki, E puletao hi daitea chila peilai?”  
14Ramai nou Moses hi paoe, “E sü E baie. Ne taho Israel mai hisü haibüa 
paopeio: ‘E tea kuyu nanou Eye sü neletao hi seivewe.’ ”  
15Israel mai hisü taho haibüa paopeio, “Mapao, neletao paipaoh Ramai, 
Abraham, Isaak ae Jakob Ramai nou Eye neletao hi seivewe. Haihai teisa nou 
avei zhih soulai, ae haithai vere khaphao teitei hia Eye sü haibüa kulai.  
16Taho Israel maiye süthai apei maitaoye kujülo alia haibüa paopeio, Mapao, 
neletao vei paipaoh Ramai, Abraham, Isaak ae Jakob Ramai nou Eye ve zhu 
ngaopeia haibüa paoe, ‘Neletao nou kabüa Ejipt hinou hrüa bue touyu khesü 
Enou ngaoloure.  
17Ale sü laloure, süolouzü Enou neletaoye veahoshoa buyu Ejipt mai bah 
hinou veishoyu teidei, chonaodzü ae laivoudzü nou küa buyu Kanaan mai, 
Hit mai, Amor mai, Periz mai, Hiv mai, ae Jebus mai vei teidei hisü save 
peilai.’ ”  



134 

 

 
   Sheeyu Baibel 

© 2009, Bible Society of India. 
 

 
 

 

18“Avei maitao hai nenou paoyu sü keipeia bailai. Süthaisü nenou Israel mai 
hi tsümaitao saloua Ejipt maivei veo hisü taho haibüa paowo, ‘Hebrew maivei 
Ramai Mapao nou tave Etaoye daowe, südonou chuo zhuvea Etaoye panou 
teithe asü li taho radeiki hinou Etao MapaoRamai ye posheela-a thowuo.’  
19Ejipt hi veo ye sü khoushoyu khouko ali nou tudeemo koute, neletaoye 
panou talai moe touyu Enou süwe. 
20Ana Enou abah thaipa khupa tyatyali soupeia Ejipt maiye sü tudee peilai, 
süthai nou puhnou neletaoye panou talai.  
21“Enou Ejipt hi maiye panou neletao tsükhou loure donou soupeilai, alia 
neletao nou Ejipt teidei thao-a tapayu phaki panou sakhai-a talai moe.  
22Israel naotumai hrülai nou lahlavei kinapa soua buyu Ejipt naotumai hinou 
tave touh, baosa, shahu, sana ae sabanü khesü kho loulai, ae sükhesü neletao 
nahpoutu ae nah naotu kheye noupeilai, sübüa neletao nou Ejipt maivei kini 
khesü poloua tapa loulai.”  

Tapalouyu 4 

Ramai nou Moses ye Khupayu Khouko Peiyu 

1Süthaisü Moses nou chila peie, “Ana Israel mainou Eye louche peimo louzü 
moa Enou paoyu achipao keipei moa ‘Mapao nou ne hi ve ngaopei moe’ tea 
paolouzü daitoulai?”  
2Südonou Mapao nou puh hi noue, “Ne bah hi dai powe?” Puhnou “Süüpo 
powe” tea chila peie.  
3Mapao nou paoe, “Nevei süüpo nasü deiphi hi laikou khaio.” Südonou Moses 
nou puhvei süüpo nasü deiphi hi laikou peikhaie, süüpo nasü nghou ali 
dapaloure, ae puhsü sühi sünou tutare.  
4SüthaisüMapao nou Moses hi paoe, “Ne bah thaikou nghou mi hinou pailo.” 
Moses nou puh bah thaikou mi hinou pailou khaie, nghou nasü süüpo daloua 
baire.  

5Mapao nou paoe, “Hai nahai Israel maiye panou Mapao, puletao paipaoh 
Ramai, Abraham, Isaak ae Jakob Ramai nou ne hi ve zhu ngaopeie touyu sü 
louche loure donoue.”  
6Mapao nou Moses hi paopue, “Ne bah sü ne zhao khehi thaithou khaio.” Puh 
bah sü zhao khehi thaithouloua vakou popayu phaki, puh bah sü loukhaonou 
touyu büa vürakua kaapha toure.  
7Süthaisü Ramai nou paoe, “Ne bah sü ne zhao khehi thaithoupu khaio.” 
Südonou puhnou puh bah sü zhao khevai thaithouloua vakou popayu phaki, 
puh bah hai vasou kukhe raibüa veikei loure.  
8Mapao nou paoe, “Puletao nou neye louchemo louzü moa khupayu vah 
araina sü pobayuma, khupayu vah haina louzü puletao-a louche-a bailai.  
9Puletao nou khupayu vah ahai kheinou louchemo louzü moa nenou paoyu 
chipao poba louzü, Nail rei hinou dzü poloua popa deithe hi lakhai peikhaio, 
sükulouzü dzü nasü zhe data-a bailai.”  
10Ana Moses nou Mapao hi paoe, “Oh Mapaowo, Eye seita peiso, E hai chi 
paolousüyu mai moe alia ne kilai hi nenou chi paopeiyu thaia, Esü raolousü 
moe. E hai la daokhaokhaoyu ae haoshi shoyu mai ali baie.”  
11Mapao nou puh hi paoe, “Thaonou maiye mü soupeie? Thaonou la hayu ae 
noupeyu soupeie? Thaonou maiye panou ha ngaolouyu ae nghichayu sü 
soupeie? Sütaosü Mapao, Enou mowu?  
12Chu nou ne tawo! Enou neye soukha peilai alia nenou daie paolai touyu 
khesü Enou paopeilai.”  
13Ana Moses nou chila peie, “Oh Mapaowo, zhuvea nou mai kukhe aliye seita 
pei baio.”  
14Süthaisü Mapao nou Moses hisü rarou loure ae puh hi haibüa paoe, “Levi 
puona, ne jürai Aaron hawu? Puh hai chi paovei shoyu Enou süwe. Zhukhaio, 
puh sü neye daolai tea laire, ae puhnou neye ngaolouyu phaki, puh alaosou le 
sasholai.  

15Nenou puhye sü chalousüe ae puh hisü daie paolai touyu Enou paopeilai. 
Enou ne haiye dai paolai touyu ae dai soulai touyu paodou peilai.  
16Puhnou neye donou maikhe mai hisü chi paopeilai, puhye donou ne hai 
Ramai ali büa daidai paolai touyu khesü puh hi paopeilai.  
17Süüpo haina hai ne polo, haina nou poa nenou khupayu vah khesü 
souloulai.”  

Moses nou Ejipt hi Dakhai Veyu 

18Süthaisü Moses nou dakhai ve puh paoh Jethro hi paoe, “Eye panou 
dakhaiho Ejipt hi avei kityarai maitao kabüa busa touyu sü zhuwo.” Puh 
paoh Jethro-a puhnou paoyu sü “Ae, ne kaona-a tawo” tea paopeie.  
19Moses nou Midia nuh hinou buyu phaki, Mapao nou puh hi paoe, “Ejipt 
hisü dakhai tawo, daiolouzü neye southalai tea phouyu mai hrülai sü thaita 
khaire.”  
20Südonou Moses nou puh chapfü ae nahmaitao sü saloua rheisüh phao hisü 
panou buloure, ae Ejipt hisü tare donou tashu tare, alia Ramai nou puhye 
süüpo polo tea paoyu nasü poloua tare.  
21Mapao nou Moses hisü paopue, “Chuo ne sü Ejipt hi dakhai ve laire, 
südonou ne hi Enou khouko peikhai touyu khupayu teitei sü Pharaoh veo hi 
soungao peio, ana Enou puh le sü soukhousho peiwulai, sübüa puhnou nevei 
maitaoye sü panou talai moe.  
22Süthaisü nenou Pharaoh hi paolai, Mapao nou haibüa paoe, ‘Israel mai hai 
anahpoutu naraio nasüe.’  
23Enou ne hi paowe, ‘Anahpoutu sü panou tawo, alia taho panou Eye thowo,’ 
ana nenou puhye panou tabare, südonou chuo Enou ne nahpoutu naraio sü 
southalai.”  
24Teitheli khei, puletao nou Ejipt hi taloure veidu hinou fühao soua buyu buh 
ali hinou Mapao nou Moses ye southalai tea vere.  

25Süthaisü Ziporah nou heivei shoyu chuh ali poloua puh nahpoutu hee sü 
vadewure, alia sünanou poloua Moses phi pokou deiloua paoe, “Chechevu 
zünou ne hai zhe nou chaachou soukhai touyu avei khapou nasüe.”  
26Honapai nou paoe, “Ne hai zhe nou poa chaachou soua hee bikhai touyu 
avei khapoue” tea paoyu donou Mapao nou puhye southa moa phapeire.  
27Süthaisü Mapao nou Aaron hi paoe, “Moses ye taho radeiki hinou sülo.” 
Südonou puhnou taho Moses ye sheeyu deichi hinou daoloure, alia puhye mü 
nou mupeie.  
28Moses hi Mapao nou paoyu chipao ae puhye Ejipt hi seitayu daivanoue 
touyu teitei sü Aaron hi paongaoe, alia khupayu vah khesü soungao peio 
tea Mapao nou puh hi kharochi peikhai touyu hai-a soungaoe.  
29Süthaisü Moses ae Aaron nou Ejipt hi velou loure alia Israel hi tsümai 
hrülaiye kuve jüloure.  
30Mapao nou Moses hi paopeiyu teitei sü Aaron nou puletao hisü paongao 
peie, alia Moses nou puletao nghoujü hinou khupayu vah khesü soungao peie. 
31Mai khemai nou süsü louche loure, alia Mapao nou Israel maiye zhuvea 
peia puletao hi ve loure ae puletao nou veahoyu khesü ngaoloure touyu sülou 
khaie, puletao nou pei pfüa nakou Puhye tho-e.  

Tapalouyu 5 

Moses ae Aaron nou Ejipt Veo ye Ve Daoyu 

1Süthaisü Moses ae Aaron nou Ejipt veo hi tave paoe, “Israel maivei 
Ramai Mapao nou haibüa paoe, ‘Avei maitaoye panou rekou taho Eye 
tsükhouyu nüh nüre donou puletaoye panou tawo.’ ”  
2Ana Pharaoh nou paoe, “Mapao sü thaoge? Daisounou E puh chi züa Israel 
maiye panou talai? E Mapao sü sümoe, alia Israel maiye panou talai moe.”  
3Moses ae Aaron nou chila peie, “Hebrew maivei Ramai nou Etaoye ve daore, 
südonou Etaoye panou teithe asü li rekou taho Etao RamaiMapao ye 
posheelawo, sükumo louzü Puhnou Eh pei hi sounou seive moyuma soureih 
souyu hinou Etaoye southa bailai.”  

4Ana Ejipt hi veo nou Moses ae Aaron hi paoe, “Ne hai daisounou maikhe 
maiye vah souyu hinou satalai touwe? Lah ne hai vah sü taho souta khaio.  
5Ne hai vei maitao hai Etao Ejipt mai jünou pousho pare, ae chuo ne hainou 
puletaoye panou vah soumoa bailai tivu!”  
6Süzhou teithe hinou Pharaoh nou tudee poa vah sa-a souyu maitao hi ae 
peikho maitao hi haibüa kharochi peie,  
7“Neletao nou raichoki büa naichuh souyu maitao hisü rouvao peilai moe, 
puletaoye panou lah phoulo.  
8Ana puletao nou raichoki naichuh soulouyu zhou sü soulai, panou khai-a 
soulai moe; daiolouzü puletao hai heakare. Südonou puletao nou ‘Ehye panou 
taho Etao Ramai Mapao ye posheelawo’ tea khore.  
9Maikhe maiye sü panou vah khoupua soukhaio, sütoulouzü puletao hai zho 
hasholoua dayu chi khesü keiyu teile bulai moe.”  
10Südonou qila maiye tukha poa vah souyu maitao ae peikho maitao nou 
maikhe maitao hisü paoe, “Veo nou neletaoye rouvao peipulai more tea paoe.  
11Neletao lah taho rouvao sü phoulo, ana raichoki neletao nou naichuh 
soulouyu zhou sü soulai.”  
12Südonou maikhe mai hai Ejipt teidei teitei hisü rarou poa rouvao sü 
phoutare.  
13Tukha poa vah souyu maitao sünou zhaipou shishoa paoe, “Raichoki rouvao 
peiyu bütoua teithe teithe vei vah sü souche lourawo.”  
14Tudee poa vah souyu Ejipt maitao nou vah khosa-a soupeiyu Israel maitao 
ye sü taida peie alia puletao hisü “Daisounou raichoki zhoua naichuh sü 
soulou moe” tea noue.  
15Süthaisü khosa-a vah souyu Israel maitao nou veo hisü tave paoe, 
“Daisounou ne kilai Etao hi haibüa souwe?  



139 

 

 
   Sheeyu Baibel 

© 2009, Bible Society of India. 
 

 
 

 

16Ne kilai Etaoye rouvao sü peimore, ana puletao nou Etao hisü haibüa paoe, 
‘Naichuh sü soukhaio!’ Ae sübüa Etaoye dapeie; ana mahyu sü nevei maitao 
baie.”  
17Veo nou puletao hi chila peie, “Neletao hai hikei-a vah sounü moe, südonou 
neletao taho Mapao ye posheelalai tea ahinou khowe.  
18Taho vah sü souta khaio, neletaoye rouvao peilai moe, ana raichoki 
soulouyu naichuh zhousü soukhaio.”  
19Israel maiye khosa-a vah souyu maitao nou puletao hai vealaire touyu sü 
süloure, daiolouzü puletao nou raichoki teithe teithe hi naichuh soulouyu 
zhousü panou chua soulai tea paore.  
20Puletao nou veo hinou vakou tapayu phaki, Moses ae Aaron nou puletaoye 
khoa bue.  
21Puletao nou puhai hisü paoe, “Mapao panou ne hai pei hisü chiku peio, 
daiolouzü ne hai nou Etaoye veo vei nghingao hinou ae puhvei peikho maitao 
nghoujü hinou ngaoshi loure, alia puletao bah hisü Etaoye panou daothare 
donou khoche thoupeiwure.”  

Moses nou Mapao hi Vamoa Paoyu 

22Süthaisü Moses nou Mapao hi reidakhai veloua paoe, “OhMapaowo, ne 
daisou nou nevei maitaoye haibüa souvea peiwe? Ne daisounou Eye haihi 
seivewe?  
23Ne zhih hinou tave Enou veoye phayu thainou, puhnou mai haitaoye 
souveapu tare, ana nenou mai haitaoye khailupa peimoe.”  

Tapalouyu 6 

1Süthaisü Mapao nou Moses hi paoe, “Chuo Enou veo hisü daivah soulai 
touyu nenou ngaolai. Enou puhye sü panou avei maitaoye puhvei vedei hinou 
tamo louzü shilaiyu vah khesü soupeilai.”  

Ramai nou Moses ye Kulouyu 

2Ramai nou Moses hisü paoe, “E hai Mapao nasüe.  

3Enou Abraham hi, Isaak hi ae Jakob hi Khoukhoulai Ramai soua ve azhu 
ngaopeie, ana Enou puletao hisü sheeyu avei zhih Mapao tea kuyu nanou ve 
ngaopei moe.  
4Puletao nou shetumai ali soua hrüyu Kanaan teidei nasü puletao hi peilai tea 
Enou vo soukhai toue.  
5Israel maitao nou Ejipt maivei khakhe hinou veashoa lea buyu Enou 
chouloure, alia Enou puletao hi vo soukhai touyu nasü licholoure.  
6Südonou chuo Enou paowe tea Israel mai hrülai hisü paopeio, ‘E 
hai Mapao nasüe, Enou neletaoye Ejipt mainou souvea-a buyu hinou ae 
puletao vei hukhaki hinou popa peilai, alia Enou Ejipt maiye tudee peilai ae 
neletaoye sü khailupa peilai.  
7Neletaoye panou avei mai souloulai, ae Enou neletao Ramai soulai. Enou 
neletaoye Ejipt maivei khakhe hinou pa lahdo soulouyu phaki, E hai neletao 
Ramai Mapao-e touyu sü süloulai.  
8Enou Abraham, Isaak, ae Jakob hi peilai tea paokhai touyu teidei hisü 
neletaoye save thou peilai, alia sünasü neletao vei panou soure donou peilai. 
E hai Mapao nasüe.’ ”  
9Moses nou haibüa Israel mai hi paopeie, ana Israel maitao nou puh chi sü 
keipei bare, daiolouzü Ejipt mainou puletaoye souvea shoyu donou puletao 
hai chathai tare.  
10Süthaisü Mapao nou Moses hi paoe,  
11“Taho Ejipt maivei veo hi Israel maiye panou puletao teidei hinou tawo tea 
paokhaio.”  
12Ana Moses nou Mapao hi paoe, “Israel mai koutea achi keipei ba-a bukhai 
louge kabüa Ejipt hi veo nou achi sü keipei khailaige? E sü chi paolou süyu 
mai moe.”  

13Mapao nou Moses ae Aaron hi haibüa kharochi peie. “Israel mai hi ae Ejipt 
veo hi Enou neye panou Israel maiye Ejipt teidei hinou sapalo tea kharochi 
peiwe tea paopeio.”  

Moses ae Aaron Kikhamai vei Sholea Ko 

14Puletao vei pfümounah hi puo tsükhana zhih sü haitaoe: Jokob nahpoutu 
naraio Reuben hai nahpoutu adai bue - Hanokh, Pallu, Hezron ae Karmi; 
haitao hai Reuben kihikha maie.  
15Simeon hai nahpoutu arou bue - Jemuel, Jamin, Ohad, Jachin, Zohar, ae 
Shaul, Kanaan pfüpai nahpoutu, haitao hai Simeon kihikha maie.  
16Levi hai nahpoutu asü bue - Gershon, Kohath, ae Merari. Levi nou po 137 
mailoue.  
17Gershon hai nahpoutu ahai bue - Libni ae Shimei, puhai hai tyaosholea alao 
bue.  
18Kohath hai nahpoutu adai bue - Amram, Izhar, Hebron ae Uzziel. Kohath 
nou po 133 mailoue.  
19Merari hai nahpoutu ahai bue - Mahli ae Mushi. Mai haitao hai puletao vei 
pfümounah thaifüa Levi kihikha maie.  
20Amram nou puh puo tupai Jochebed ye naloue, alia puhnou Aaron ae 
Moses ye napeie. Amram nou po 137 mailoue.  
21Izhar hai nahpoutu asü bue - Korah, Nephez ae Zikri.  
22Uzzial-a nahpoutu asü bue - Mishael, Elzaphan, ae Sithri.  
23Aaron nou Amminadah nahpai, ae Nahshon tupai Elisheba ye naloue. 
Honapai nou Nadab, Abihu, Eleazar, ae Ithamar ye napeie. 
24Korah hai-a nahpoutu asü bue - Assir, Elkanah, ae Abiasaph. Haitao hai 
Korah kihikha maie.  
25Aaron nahpoutu Eleazar nou Putiel nah naotupai aliye naloue, ae honapai 
nou puhye Phinehas napeie. Mai haitao hai Levi khü hinou hrüveyu 
pfümounah maitaoe.  

26Mapao nou Aaron ae Moses hi “Israel maiye me me souloua Ejipt hinou 
sapalo” tea paopeie.  
27Veo Pharaoh hi tave Israel maiye panou lahdo soua tapalo tea paopeiyu hai-
a Aaron ae Moses puhai noue.  

Mapao nou Moses ae Aaron hi Kharochi Peiyu 

28Mapao nou Moses ye Ejipt teidei hinou chayu phaki,  
29Puhnou Moses hi haibüa paoe, “E hai Mapao nasüe, Enou ne hi paoyu teitei 
sü Ejipt maivei veo hisü paopeio.”  
30Ana Moses nou Mapao hi paoe, “Nenou süwe, süolouzü Esü chi paolou süyu 
mai moe, südonou Pharaoh veo nou kabüa achi sü keipei khailai?”  

Tapalouyu 7 

1Mapao nou Moses hi paoe, “Enou neye Pharaoh nghoujü nou Ramai ali büa 
soupeilai, alia ne jürai Aaron ye nevei rachipaola apeimai ali soua puh hisü 
panou chi paopeilai.  
2Enou ne hi kharochi peikhai touyu teitei sü Aaron hi paopeio, sübüa Aaron 
ye panou veo hisü Israel maiye puhvei teidei sü thaokhaiwua panou tapalo 
tea paopeilai.  
3Ana Enou Pharaoh le sü soukhousho peiwulai, ae Enou Ejipt teidei hisü 
veahoyu ae khupayu vah taoli soupeilai.  
4Sübüa soupeia buyuma Pharaoh veo nou nevei chi sü keipei laimoe, süthaisü 
Enou Ejipt maiye tudee peilai ae veaho shoyu sü panou ve daolai, alia Enou 
avei maitao, Israel maiye sü Ejipt teidei hinou sapa peilai.  
5Enou Ejipt mai hi abah thaithou deiloua Israel maiye puletao hrohinou sapa 
louyu thaisü, puletao nou Eye Mapao-e touyu sü süloulai.”  
6Mapao nou kharochi peiyu büa Moses ae Aaron nou soue.  
7Puhai nou Pharaoh veo hi chakuyu phaki Moses hai po raicha pare alia 
Aaron nou po raichasü pare.  

Aaron vei Süüpo 

8Mapao nou Moses ae Aaron hi paoe,  
9“Veo nou ne hai hi ‘Khupayu vah ali soungao khaio’ tea kho louzü, nenou 
‘Aaron hi nevei süüpo nasü poloua veo nghoujü laikou khai peio, sübüa 
panou nghou ali dapalo tea paolai.’ ”  
10Südonou Moses ae Aaron nou veo hi ve Mapao nou paoyu büa souwe. 
Aaron nou puhvei süüpo nasü poloua veo ae puhvei peikho maitao nghoujü 
laikou khaipei khaie, süüpo nasü nghou ali daloure. 
11Süthaisü Pharaoh veo nou puhvei vedei hi buyu hasümai ae kheikhupa 
soulousü maiye kupove puhai nou souyu raibüa souloure. 
12Puletao vei süüpoa deiphi laikou peikhaie, sütao-a nghou dapaloure, ana 
Aaron vei süüpo nghou nanou puletao vei sü zhaoloure. 
13Sübüyuma veo sü chukoute puh le sü khoushoa bubaie, alia Mapaonou 
paoyu büa puhnou Moses ae Aaron nou chi paoyu sü keipei bare.  

Ejipt Teidei hi Veahoyu Veyu Zhe 

14Süthaisü Mapao nou Moses hi paoe, “Pharaoh veo vei le sü khousho loure 
alia maikhe maiye sü panou tabare.  
15Südonou dosho shona taho puhnou Nail rei hi lou dzükhüyu hinou puhye 
daowo. Nghou dalouyu süüpo nasü polo, alia puhye reipe hinou kholo.  
16Süthaisü veo hi haibüa paowuo, ‘Hebrew maivei Ramai Mapao nou Eye ne 
hi seivewe alia haibüa paopeio tea paoe, “Amaitao ye panou tawo, alia 
puletaoye panou rekou nou taho Eye thotawo.” Ana chukoute nenou Achi 
keipei bare.’  
17Südonou chuo Mapao nou haibüa paore, ‘Puhnou soulaiyu vahtao hinou 
nenou puhye sü Mapao-e touyu süloulai. Zhukhaio, abah hinou poyu süüpo 
haina nou pokou Nail reidzü khoupei louzü reidzü teitei nou zhe data bailai.  
18Khah khesü thai talai, ae reidzü sü kai ngishi sholai alia Ejipt hinou hrüyu 
mai hrülai nou dzü sü kelou shi-a bailai.’ ”  

19Mapao nou Moses hi paoe, “Aaron ye sü puhvei süüpo polo tea paopeio, 
alia süsü Ejipt teidei hi buyu rei, reitou ae zaibvü teitei hi panou polashu 
peikhaio, sübüa panou dzü teitei sü zhe datawo. Teidei sühi buyu dzü teitei 
sü zhe datalai, ki hi pokhai touyu dzübvü khe-a zhe data bailai.”  
20Moses ae Aaron nou Mapao vei kharochi thaifüa soupeie. Veo Pharaoh ae 
puhvei peikho maitao nghoujü hinou Aaron nou puhvei süüpo nasü polashu 
loua pokou dzü hi khou peikhaie, dzü teitei sü zhe datakhaire.  
21Rei hi buyu khah khesü thaire, ae kai sü ngishi shoa ngipare alia mai ali 
koute-a dzü sü kelou shire. Ejipt teidei teitei hisü zhe khai toure.  
22Süthaisü veo vei hasümai ae kheikhupado soulousü maitao-a raibüa 
souloure. Südonou veo sü raichoki büa puh le sü khousholoua Mapao nou 
paoyu büa puhnou Moses ae Aaron nou paoyu chi sü keipei more.  
23Veo nou haibüa vepayu khesü ngao-a buyuma, puhnou le peimoa lah puh 
vebuh hisü dakhai tare.  
24Rei dzü sü kelou shiyu donou Ejipt mai hrülai nou reipe hinou dzükhao sü 
hetare.  
25Mapao nou rei dzü dapeiyu hai teithe anai pare.  

Tapalouyu 8 

Vao 

1Süthaisü Mapao nou Moses hi paoe, “Veo hi taho Mapao nou haibüa paowe 
tea paokhaio, ‘Eye thore donou avei maitaoye panou tawo. 
2Ana nenou puletaoye panou taba louzü, Enou nevei vedei teitei hisü vao nou 
seive phoutao peilai.  
3Nail rei hi buyu vao veishi sü panou paloua nevei vebuh hi, nevei zübuh ki 
hi, nevei züphao hi, nevei peikho maitao ki teitei hi ae nevei mai hrülai hi ae 
hakhoyu ki teitei hia vao panou ve phoutao peilai.  
4Vao khesü panou ne vahi, nevei maitao ae peikho maitao hrülai vahi zhaopa 
panou taolai.’ ”  



145 

 

 
   Sheeyu Baibel 

© 2009, Bible Society of India. 
 

 
 

 

5Mapao nou Moses hi paoe, “Aaron hisü puhvei süüpo nanou rei teitei hi ae 
zaibvü teitei hi polashu peikhaio tea paopeio, sübüa panou sütao hi buyu vao 
khesü tapa Ejipt teidei teitei hisü phoutaolo.” 
6Südonou Aaron nou puhvei süüpo nasü dzü buyu buh teitei hi polashu 
peikhaie, vao khesü tapa dei teitei raoloure.  
7Ana veo vei kheikhupado soulousü mai-a puletao vei kheikhupado hinou vao 
khesü dei hi soupa loure.  
8Süthaisü veo nou Moses ae Aaron ye kuloua paoe, “Mapao hi veachi paopeia 
vao khesü panou polai peia baio, sükulouzü Enou nevei maitaoye panou 
taho Mapao ye thotalai.”  
9Moses nou chila peie, “Enou neye donou, nevei peikho maitao donou ae 
nevei maitao donou veachi paopeilai, südonou Eye panou veachi paore teile 
ali dade peio, sübüa vao khesü panou dei kukhe hi bumoa Nail rei hi likhei 
bua bailai.”  
10Pharaoh veo nou paoe, “Dosho Eye donou veachi paopeio.” Moses nou 
paoe, “Nenou paoyu thaifüa Enou soupeilai, sübüa neye panou Etao 
Ramai Mapao büa rah kukhe aliro hae touyu sü panou süloulai.  
11Vao khesü panou ne hinou, ne ki hinou, nevei peikho maitao hinou, ae 
nevei maitao hinou souha peiwulai, Nail rei hi likhei panou bua bailai.”  
12Süthaisü Moses ae Aaron nou veo hinou tare, alia Moses nou Mapao hi 
nenou seiveyu vao khesü veo hinou souha peio tea veachi paopeie.  
13Moses nou khoyu thaifüa Mapao nou soupeie; südonou ki hi buyu, kijü nou 
buyu ae dou hinou buyu vao khesü thaitare.  
14Ejipt hi mainou vao khesü pove khotao khailoue, ae dei teitei hisü kai 
ngishi shore.  
15Veo Pharaoh nou vao thaiyu ngaolou khaie, puh le sü khoupulou khaire 
alia Mapao nou paoyu büa puhnou Moses ae Aaron nou paoyu chi sü keipei 
bare.  

Thoumü 

16Mapao nou Moses hi paoe, “Aaron hi paokhaio, ‘Puhvei süüpo nasü pokou 
deiphi dakhaio, süthaisü Ejipt teidei hi nainghi buyu teitei sü thoumü 
dapalai.’ ”  
17Südonou Aaron nou puhvei süüpo sünou deiphi pokou dapei khaie, Ejipt hi 
buyu naihü teitei sü thoumü datakhaire, alia maiva hi ae hrikhaona hrülai va 
hisü pa taoloure.  
18Ejipt hi kheikhupado soulousü mai-a puletao vei kheikhupado nou thoumü 
soupare donou soue, ana soulou hore. Südonou Ejipt teidei teitei hisü thoumü 
nou phoutao loure.  
19Kheikhupado soulousü mai nou veo hisü paoe, “Haina hai Ramai nou souyu 
vah baire.” Ana Pharaoh veo le sü khousholoua baire, alia Mapao nou paoyu 
büa puhnou Moses ae Aaron nou paoyu chi sü keipei bare.  

Khaomai 

20Süthaisü Mapao nou Moses hi paoe, “Dosho shona kushu zhiloua veo nou 
Nail rei hi louyu teile hinou puhye taho daowuo, alia Mapaonou haibüa 
paowe tea paopeio ‘Avei maitaoye panou Eye thore donou tawo.  
21Nenou avei maitaoye panou taba louzü, Enou ne pei hi, nevei peikho 
maitao hi ae nevei maitao, nevei kihikha ae Ejipt maivei kikha teitei hi alia 
puletao nou hrüyu dei teitei hisü khaomai seive phoukha peilai.  
22Ana süzhou teithe avei maitao nou hrüyu Goshen teidei hiolouzü panou 
khaomai velai moe. Enou haibüa soupeilai, sübüa neletaoye panou E 
hai Mapao nasüe touyu süloulai.  
23Enou avei maitao ae nevei maitao tea soukukhai peilai. Haibüa nou shee 
nasü dosho soupeilai.’ ”  
24Mapao nou khaomai khesü veo ki hi, puhvei peikho maitao ki hi, ae Ejipt 
teidei teitei hisü seive panou soushikhai toure.  
25Süthaisü veo nou seiho Moses ae Aaron ye kuloua paoe, “Avei teidei hai 
hinou neletao taho neletao Ramai ye sü posheelawo.”  

26Ana Moses nou chila peie, “Süsü soulou shie, daiolouzü Etao 
nouMapao Ramai ye posheela-a thoyu haisü Ejipt mainou ngaoloua valai 
moe. Etao nou kikhaorü nou dathaloua Mapao ye Ejipt maivei nghingao 
hinou posheela louzü, puletao nou Etaoye chuh nou deitha shulai.  
27Eletao Ramai Mapao ye posheela-a thore sü, teithe asü Etao nou rekou 
tahomo louzü shie, daiolouzü Puhnou Etao hi sübüa soulo tea kharochi 
peikhai toue.”  
28Südonou veo nou paoe, “Neletao nou doushoa talai moe toulouzü, Enou 
neletaoye panou neletao Mapao Ramai ye posheela-a thore donou pa rekou 
talai, Eye donou veachi paopeio.”  
29Moses nou chila peie, “Enou buh hai hinou thaowua talouzü, doshowo 
khaomai khesü ne hinou, nevei peikho maitao hinou alia nevei mai hrülai 
hinou souha peio tea Mapao hi veachi paopeilai. Ana avei maitaoye panou 
taho Mapao Ramai ye posheela-a thore nasü nuchao peiso.”  
30Moses nou veo hinou tayu thai, puhnou Mapao hi veachi paoe, 
31alia Moses nou khoyu thaifüa Mapao nou soupeie. Khaomai khesü veo 
hinou, puhvei peikho maitao hinou alia puhvei maitao hinou souhakhai 
peiwure.  
32Ana veo nou zhaovua puh le sü khoushopu loure, alia maikhe maiye sü 
panou tabare.  

Tapalouyu 9 

Kikhaorü Thaiyu 

1Süthaisü Mapao nou Moses hi paoe, “Taho veo hisü Hebrew maivei 
Ramai Mapao nou haibüa paoe tea paokhaio, ‘Avei maitaoye panou taho Eye 
thotawo.  
2Chua dakhai nenou puletaoye panou taba louzü, 
3Enou neletao vei kikhaorü teitei - rhei, rheisüh, racho, seivo houzhao, ae 
nghitu zhaotu teitei sü sounou ashi nou seive souhawulai.  

4Ana Enou Israel maivei ae Ejipt maivei kikhaorü khesü soukukhai peiwulai, 
sübüa Israel maivei kikhaorü khesü ali koutea panou thailai moe. 
5Haibüa soulaiyu hai Mapao, Enou dosho soulai tea teile nasü dade 
khaiwure.’ ”  
6Thainesho sü Mapao nou paoyu büa soure; Ejipt maivei kikhaorü teitei sü 
thaire, ana Israel maivei kikhaorü louzü ali koutea thaimoe. 
7Veo nou puhvei maitao seiho kabüsa touyu zhutae, ae Israel maivei kikhaorü 
ali koutea thaimoe touyu sü süloure, ana puh le sü chua khousholoua Israel 
maiye panou tabare.  

Ejipt Maiye panou Cho Payu 

8Süthaisü Mapao nou Moses ae Aaron hi paoe, “Vonai bahzü ali polo, alia 
süsü Moses ye panou veo nghoujü nou tei hi laipalai.  
9Sünasü naihü büa Ejipt teidei teitei hisü ratalai, ae buh liki pfüa soushoyu 
cho sü maiva hi ae hrikhaona hrülai hi palai.”  
10Südonou puhai nou vonai sü poloua veo nghoujü hisü ve laloure; ae Moses 
nou vonai sü tei hi laipa peikhaie, mai hrülai va hi ae hrikhaona teitei va hisü 
cho pakhai toure.  
11Kheikhupado soulousü maitao hai tave Moses nghoujü hisü lalou hore, 
daiolouzü puletao mai hrülai va hia mai kukhe mai büa cho sü paloure.  
12Ana Mapao nou Moses hi paoyu büa Mapao nou veo le sü soukhoupu 
peiwure, ae puhnou Moses ae Aaron nou paoyu chi sü noupei bare.  

Reithou 

13Süthaisü Mapao nou Moses hi paoe, “Dosho shona taho veoye sü daokhaio, 
alia puh hisü Hebrew maivei Ramai Mapao nou haibüa paowe tea paopeio, 
‘Avei maitaoye panou taho Eye thotawo.  
14Zhaovu louzü Enou tudee laiyu hai nevei peikho maitao ae nevei maitao hi 
likhei laimoe, ana ne-a loua nou Enou tudee peilai, sübüa neye panou 
deiphao teitei hi Eye büyu Ramai aliro hae touyu sü süloulai.  

15Enou neye ae nevei maitaoye rahtayu nou seive souhawulai touyu thaio 
souhakhai touwulaire.  
16Ana avei khouko hai neletaoye panou ngaolai hie alia deiphao teitei hi 
panou azhih sü süloure donou neletaoye panou hria bubaie.  
17Ne hai chukoute avei maitao hinou khaophu soushoa avei maitaoye panou 
taba-a buhie.  
18Dosho chupha teile hi Enou shishoyu reithou, raichoki Ejipt teidei hi 
koukhai moyu reithou sü seikou peilai.  
19Südonou rekou nou buyu ae vakou nou buyu kikhaorü teitei hai baibuh hi 
save thoulo tea kharochi peio, daiolouzü bailoumoa buyu mai ae kikhaorü 
hrülaiye sü reithou nou kou deithakhai touwulai.’ ”  
20Veo khe hinou buyu peikhomai kamaia nou Mapao vei chipao sü 
ngaopiloua puletao vei kilai maitao ae kikhaorü khesü kupove baibuh hi 
khailoure.  
21Ana maitaoli hai Mapao vei chipao sü ngaophou moa puletao vei kilai mai 
ae kikhaorü khesü vakou khaiwure.  
22Süthaisü Mapao nou Moses hi paoe, “Ejipt teidei teitei hi— mai khemai hi, 
hrikhaona hi, ae vupou teitei hi reithou panou kou deire donou ne bah sü 
raki hi lapa peikhaio.”  
23Moses nou puh süüpo sü raki hi poa lapapei khaie, Mapao nou teisüyu ae 
reithou sü seikou peire, alia teireiyu ae teipeiyu nou dei hi kou deire. 
Mapao nou Ejipt teidei teitei hisü reithou panou kou deire.  
24Reithou sü koushi shore, alia teipeiyu ae teisüyu hai-a ngaopi shore, haibüa 
shishoyu hai Ejipt teidei hi vedaokhai mohie.  
25Reithou sünou kou dou hi buyu ae vakou nou buyu Ejipt teidei teitei hisü - 
mai hi, hrikhaona hi, vupou hi ae süübe teitei hisü deisasa khai touwure.  
26Israel mainou hrüyu Goshen hi likhei reithou koumoa baie.  

27Veo nou mai seiho Moses ae Aaron ye kuloua puhai hi paoe, “Zhaovu louzü 
Enou mahre; Mapao nou kaore, ae avei maitao alia Enou mahwure.  
28Mapao hi veachi paopeio. Teisüyu ae reithou kouyu hai taisüre! Enou 
neletaoye panou talaire, neletaoye panou haihi bupulai more.”  
29Moses nou puh hi paoe, “Enou nuhdu hai hinou vakou tapa loure toulouzü, 
Enou Mapao hi abah lashuloua veachi paopeilai. Süthaisü teisüyu sü 
chaobailai, ae reithou sü koupu laimoe, süthaisü nenou deiphao 
hai Mapao vei baie touyu sü süloulai.  
30Ana chukoute ne ae nevei peikho maitao hai Ramai Mapao ye ngaopi mohie 
touyu Enou süwe.”  
31Sah daoyu louhbe ae süthou hai soushi showure, daiolouzü süthou hai thou 
pfüpare alia louhbe hai pahpa pare.  
32Ana southou louzü dai shisho mo hie, daiolouzü haina hai na-a nou pahpa 
laihie.  
33Moses nou veoye thaokhaiwua nuhdu hinou vakou tapa louyu phaki, puh 
bah thaipaloua Mapao hi veachi paoe. Süthaisü teisüyu, reithou kouyu ae 
teireiyu sü khaitare.  
34Ana veo nou teisüyu, reithou kouyu ae teireiyu sü khaitayu ngaolou khaie, 
puhnou mah sü soupure. Puh ae puhvei khehinou buyu peikho maitao hai le 
sü khoupulou khaire,  
35alia Mapao nou Moses hi paopeiyu büa puhnou Israel maiye panou tabare.  

Tapalouyu 10 

Khazü 

1Süthaisü Mapao nou Moses hi paoe, “Taho Pharaoh veoye sü daokhaio, 
daiolouzü Enou khupayu vah khesü soungao peire donou puh ae puhvei 
peikho maitao le sü soukhoupu peiwure,  
2alia neletaoye panou neletao vei nahmai ae tyaomaitao hi Enou kabüa 
khupayu vah khesü Ejipt mai hi soupeie touyu paopei loure donoue, ae 

neletao mai hrülaiye panou E hai Ramai Mapao nasüe touyu panou süloure 
donoue.”  
3Südonou Moses ae Aaron nou veo Pharaoh hi tave paoe, “Hebrew maivei 
Ramai Mapao nou haibüa paoe, ‘Ne teile kashoa akhe louba-a nou bulai hige? 
Avei maitaoye panou taho Eye tho tawo.  
4Avei maitaoye panou taba louzü, dosho zhukhaio, Enou nevei teidei hisü 
khazü seive peilai,  
5alia sükhe panou dei buyu teitei hisü raoloulai, sübüa dei sü panou zhingao 
laimoe; ae reithou nou kou deirai shokhai touyu süünghou khesü panou 
toukhai touloulai, ae dei hi buyu süübe teitei sü toukhai loulai.  
6Khazü khesü ne ki hi, nevei peikho maitao ae Ejipt mai hrülai ki hisü lou 
phouloulai. Haibüyu sü ne puo ae ne paipaoh maiphao hinou zhou koute 
ngaokhai laimo hie.’ ” Süthaisü Moses nou kushuloua veo hinou tare.  
7Veo khenou buyu peikho maitao nou veo hisü paoe, “Mai haina nou Etaoye 
teile kashoa souvea laige? Israel maitaoye lah puletao Mapao ye sü panou 
taho tho tawo. Ejipt teidei hai halaire touyu sü ne sümo hivu?”  
8Südonou Moses ae Aaron ye sü veo nou puh hi kudakhai veloua puhai hi 
paoe, “Taho neletao Ramai Mapao ye tho tawo, ana thaothao mainou talai?”  
9Moses nou chila peie, “Etao mai hrülai - naotu poutu, taidu, ae kikhaorü 
noupu koa talai, daiolouzü Etao nou taho Mapao ye tho-a khonüh nülai.”  
10Veo nou puhai hi paoe, “Enou Mapao zhih hinou chaachou souwe, süolouzü 
neletaoye panou naotumai ae nah maitaoye satakhai laimoe. Daiolouzü 
neletao nou tsü ashi cho-a baie.  
11Mai hrülaiye panou hasou kilia takhai toulai moe, neletao nou jüpayu 
thaifüa poutu maitao louzü taho neletao Mapao ye tho tawo.” Haibüa nou 
paowua Moses ae Aaron ye sü veo nghoujü nou hutawure.  
12Süthaisü Mapao nou Moses hi paoe, “Khazü khesü panou vere donou ne bah 
thaipa Ejipt teidei hi lapei khaio. Sütaoye sü panou tave Ejipt teidei hinou 

buyu vupou ae reithou nou kou deirai chemoa khaitouyu vudai poudai khesü 
panou touloulai.”  
13Südonou Moses nou puhvei süüpo nasü Ejipt teidei pei hi polashu peie, 
süthaisü Mapao nou süzhou heamajü ae kheimathe teinghi palova nou teikhai 
sü panou hüvere; teithe payu phaki teinghi palova teikhai nou khazü khesü 
hüpoa vere.  
14Khazü khesü Ejipt teidei teitei hi ve phoutao loure. Haibüa nou me duyu 
khazü hai raichoki ve khaitoumo hie, alia haithai-a vekhai toulai moe.  
15Khazü khesü ve dei teitei phouchü touloure, sübüa dei sü teiva loure. 
Puletao nou teidei sühi buyu vupou ae süübe hi rashithou taoyu teitei; 
reithou nou deirai moa shokhai touyu veishi sü toukhai touloure. Ejipt teidei 
hi süübe, ae vupou daiyu teitei sü aliro shopei moa toukhai loure.  
16Süthaisü veo nou thashoa Moses ae Aaron ye kuloua paoe, “Enou neletao 
Ramai Mapao ae nehai nghoujü nou mah souwure.  
17Südonou avei mah sü khaipeio, ae neletao Ramai Mapao panou haibüa 
Etaoye souvea shoyu haina sü polai peire donou veachi paopeio.”  
18Moses nou veo hinou tare, alia Mapao hi veachi paopeie.  
19Mapao nou teinghi palova vei teikhai nasü teinghi loulova teikhai 
soudathou peia panou khazü khesü Zai Ho hisü hüthou khai peiwure, ae 
khazü ali koute-a panou Ejipt teidei hisü bumore.  
20Ana Mapao nou veo le sü soukhoupu peiwure, ae puhnou Israel maiye sü 
panou tabare.  

Teizhi 

21Süthaisü Mapao nou Moses hi paoe, “Teizhi panou Ejipt teidei teitei holoure 
donou ne bah sü raki hi lakhe peikhaio.”  
22Südonou Moses nou puh bah sü raki hi lakhe peikhaie, Ejipt teidei teitei 
hisü teithe asü maiteih toure.  

23Ejipt mai hai mai alinou aliye zhingao more, alia mai ali koute-a lah ki 
hinou teithe asü hai kijü tapa more; ana Israel mai louzü puletao nou buyu 
buh hisü ava ngao-a baie.  
24Süthaisü veo nou Moses ye kuloua paoe, “Neletao mai hrülai - naotu poutu 
ae nahmai hrülai nou taho Mapao ye sü tho tawo, ana neletao vei nghitu, 
zhaotu ae kikhaorü louzü panou hupoa talai moe.”  
25Moses nou chila peie, “Sütoulouzü Etaoye panou poa Etao RamaiMapao ye 
mei deia tho loure ae posheela loure hrikhaona khesü nenou phoupeio.  
26Etao kikhaorü-a Etaoye koa satalai, hrikhaona ali koutero shokhai-a talai 
moe, daiolouzü Etao Ramai Mapao ye poa thore donou sütao sü satamo louzü 
shie. Buh sühi vete loumo koute kabüyu hrikhaona nou poa Mapao ye tholai 
touyu sü sümo hie.”  
27Ana Mapao nou veo Pharaoh le sü soukhoupu peiwure, ae puhnou 
puletaoye sü panou tabare.  
28Veo nou Moses hi paoe, “Ne ahinou tawo, Eye panou ne zhu sü ngaopu 
khaiso, Enou ne zhu ngaopuyu teithe hinou neye sü southa bailai.”  
29Moses nou paoe, “Nenou paoyu büa E-a ne zhu sü ngaopulai more.”  

Tapalouyu 11 

Moses nou Nahmai Narai hrülai hai Thailai touyu Paosü Peiyu 

1Süthaisü Mapao nou Moses hi paoe, “Enou Pharaoh veo alia puhvei maitao 
pei hi veashoyu tudee ali seive peilai. Süthai nou puhnou neletaoye panou 
talai. Puhnou neletaoye panou tayu phaki, puhnou neletao mai hrülaiye 
hulaikhai bailai.  
2Südonou chuo Israel mai hrülai hi puletao kinapa mai hinou shahu ae sana 
nou soukhai touyu zhusana khesü kholo tea paosü peio.”  
3Mapao nou Israel maiye panou Ejipt maivei nghingao hinou tsükhouyu 
soupeiwure. Süpei hinou Moses ye Ejipt teidei hinou peikho maitao ae 
maikhe mainou khuhao shoyu ae dushoyu mai ali-e tea panou poloure.  

4Moses nou paoe, “Mapao nou haibüa paoe, ‘Khei toutsü hinou Enou Ejipt 
teidei sü tasühao velai.  
5Ejipt teidei hi nah narai mai hrülai sü southakhai peilai, veo nah naraio 
hinou poa touha shoyu qila pfüpai hi koute nah naraio thailai. Kikhaorüa 
tourai nasü thailai.  
6Ejipt teidei teitei hisü raichoki pakhai toumoyu ae haithaikia palai moyu 
kradu sü puletao nou kralai.  
7Ana Israel mai hiolouzü moyuma puletao vei kikhaorü hiolouzü sei koutea 
daolai moe. Süthaisü Mapao Enou Ejipt mai ae Israel maiye soukukhai touyu 
sü neletao nou ngaolai.’ ”  
8Moses nou akhai soua haibüa paopue, “Ne khe hinou buyu peikho maitao 
hrülai nou ahi tave Eye khurüa nevei maitaoye sü buh hai hinou sata peio tea 
paolai. Süthai sünou Enou amaitaoye sa-a talai.” Süthaisü Moses nou rarou 
shoa veoye thaowua tare.  
9Mapao nou Moses hi paoe, “Enou khupayu vah Ejipt teidei hi soupure donou 
veo nou nevei chi keipei bawe.”  
10Moses ae Aaron nou khupayu vah veishi hai veo nghoujü hi soungao peie, 
ana Mapao nou veo Pharaoh le sü soukhousho peiwua puhnou Israel maiye 
panou puhvei teidei hinou tabare.  

Tapalouyu 12 

Tachopa Nüh 

1Mapao nou Ejipt teidei hinou Moses ae Aaron hi paoe,  
2“Khou haina hai neletaoye donou potei hi khou araina soulai.  
3Südonou haibüa Israel mai hrülai hi paopeio: Süolouzü khou haina vei 
khoukha kirou zhousü kiphao chekhi hinou zhaotu moyuma nghitu chekhi 
dopalo. 

4Hakinou kihikha mai ali nou zhaotu nasü touhaolou hore toulouzü, puhnou 
puhvei kinapa naye koa zhaotu nasü mai kazhou nou toulousüe touyu 
zhuloua zhiloua bailai.  
5Neletao nou zhaotu moyuma nghitu nasü chaa taomoyu, po ali payu de nou 
dolo.  
6Neletao nou hai nasü khou haina vei khoukha kiadai koute khailai; süthaisü 
Israel maisou nou puletao vei zhaotu nasü süzhou koukhe dathalai.  
7Süthaisü puletao nou toulai tea datha khaitouyu souzhe daotu poloua kikhu 
vei deka ahai hi ae kikhu pei hisü nalo, süthaisü sou nasü toulai.  
8Süzhou khei nou puletao nou sou nasü mei rouloua khayu poudzü ae khei 
thoumoyu raokhao koa toulai.  
9Sou nasü so-a toulai moe moyuma dzü koa kholoua toulai moe, ana sou 
veishi nou - pei, phibao ae lesourai teitei loua mei nou rouloua toulai.  
10Neletao nou sou sütao sü panou sho-a bulai moe, hakinou shona koute sho-
a bure toulouzü sou sütao sü mei deilai.  
11Neletao nou haibüa toure toulouzü: veidu veilaiyu büa sah khya vealoulai, 
phikha nouloulai, ae neletao bah hi süüpo poloua thashoa nou toulai. Haina 
hai Mapao vei Tachopa Nüh nüyue.  
12“Enou süzhou khei sü Ejipt teidei teitei tasühao velai, alia Enou Ejipt teidei 
hi mai ae kikhaorü narai hrülai sü southalai ae Enou Ejipt hi rah khesü tudee 
peilai. E hai Mapao-we.  
13Zhe nasünou neletao nou buyu ki hi shee soukhailo, ae Enou Ejipt maiye 
southa veyu phaki, kikhu pei hi zhe nakhai touyu ki khesü Enou taloumoa 
tachota-a bailai. 
14Teithe süzhou hai neletaoye donou licholoure teithe ali soulai, 
aliaMapao nou neletaoye donou daisou peie touyu licho-a nüh nülai. Nüh 
haina sü teisa nou reih-a neletao nou nülai.”  

Khei Thoumoyu Raokhao Nüh 

15Mapao nou paoe, “Teithe anai koute neletao nou khei thouyu raokhao 
toulai moe, khei thoumoyu raokhao likhei toua bailai. Teithe araikha nahai 
neletao ki hinou khei teitei sü polaiwuo, daiolouzü teithe anai koute mai 
tarali nou khei thouyu raokhao touwu louzü, puhye sü Israel mai hrohinou 
hulaiwulai.  
16Teithe araina zhou ae teithe anai zhousü neletao nou tave jüloua ratholai. 
Teithe ahai süzhou sü neletao nou vah soulai moe, ana ha louzü phoutoua 
bailai.  
17Neletao nou khei thoumoyu Raokhao Nüh haina sü nülai, daiolouzü teithe 
haizhou Enou neletaoye Ejipt teidei hinou sapapeie. Nüh haina sü vere 
bonakha teitei-a panou thaokhai moa nüh nülai.  
18Khou araina khoukha kiadai koukhe hinou poa khoukha kaili koute neletao 
nou khei thoumoyu raokhao likhi toua bailai.  
19Teithe anai koute neletao ki hisü khei panou bulai moe, ae mai tarali nou 
khei thouyu raokhao toua ngaolouzü puhye sü shetumai-a moyuma buhle 
mai-a Israel mai hrohinou hulaiwulai.  
20Neletao nou khei thoukhai touyu raokhao aliro toulai moe, khei thoumoyu 
raokhao likhei toua bailai.”  

Tachopa Nüh Araina 

21Süthaisü Moses nou Israel mai hi süthai-apei mai hrülaiye kuloua paoe, 
“Tachopa Nüh nüre donou neletao mai hrülai nou taho zhaotu chekhei 
phouloua dathalo.  
22Loube (hyssop) bahzü ali khailo, alia sünasü poloua raikhao hi zhe thoukhai 
touyu hinou pokou naloua neletao vei kikhu pei hi ae kikhu deka ahai hisü 
zhe nalo. Neletao mai li-a dosho teithemo koute kijü tapalai moe.  
23Daiolouzü Mapao nou Ejipt maiye southa veyu phaki, puhnou neletao kikhu 
pei hi ae deka ahai hi zhe nakhai touyu ngaoloua tachota-a bailai, ae Athai 
Rakivamai naye panou neletao ki hi talou southalai moe.  

24Neletao ae neletao tyaonah maitaoye panou haina hai kharochi ali soua 
teisa reihlai. 
25Neletaoye Mapao nou peilai tea paokhai touyu teidei hi velou louyu phaki, 
neletao nou nüh haina sü nülai.  
26Neletao nahmai nou neletao hi ‘Haihai daivanoue?’ tea nouyu phaki,  
27neletao nou haibüa chila peilai, ‘Haina hai Mapao nou tacho tayu posheela 
nasüe, daiolouzü puhnou Ejipt maiye southaveyu phaki, Israel maiye southa 
moa tachota peie.’ ” Süthaisü Israel mainou pei pfü nakou rathowe.  
28Süthaisü Mapao nou Moses ae Aaron hi paopeiyu büa Israel mainou tara 
tare ae paopeikhai touyu thaifüa souloue.  

Nah Narai Maitao Thaiyu 

29Khei toutsü hinou Ejipt teidei hi nahmai narai hrülai, veo nahpoutu naraio 
hinou poa kou hukhaki hi buyu nah naraio koute, ae kikhaorü tourai teitei 
sü Mapao nou southakhaire.  
30Süzhou khei sü veo kikha hi, puhvei peikhomai hrülai, alia Ejipt mai hrülai 
sü shusoua krakhai toure, daiolouzü kiphao ali hiro mai thaithou moyu hare.  
31Süzhou khei nou veo nou Moses ae Aaron hi mai seiho haibüa paoe, 
“Kushuloua nou avei teidei hinou ne hai alia nevei mai hrülaiye sü saloua 
tawo; ne hai nou paoyu büa taho Mapao ye sü thotawo. 
32Neletao vei zhaotu, nghitu ae kikhaorü teitei noupu hupoa tawo. Anou Eye 
donou shiha kho peio.”  
33Ejipt mainou Israel maiye panou theashoa puletao teidei hinou tare donou 
ve lere alia puletao nou haibüa paoe, “Neletao tamo louzü Etao mai hrülai 
nou thaikhai toulaire.”  
34Südonou Israel maitao nou puletao vei raokhao khaoyu chuh sü khei 
thoumoyu sou thouloua sah nou züloure, alia süsü puletao phaova khailoua 
pfütare.  

35Moses nou paopeiyu thaifüa Israel mainou souloue, süolouzü puletao nou 
Ejipt mai hinou shahu ae sana nou soukhai touyu zhusana ae sabanü khesü 
kholoue.  
36Mapao nou puletaoye Ejipt maivei nghingao hinou tsükhouyu sü panou 
soupeiwure, südonou puletao nou khoyu veishi sü Ejipt mainou peie. Sübüa 
puletao nou Ejipt maivei kini khesü poloure.  

Israel Mainou Ejipt Teidei Thaowua Tapayu 

37Israel mainou Rameses hinou Sukkoth hi phi nou tayu hai nahmaitou ae 
naotumai loumoa mai the kaihrou phalie.  
38Mai kukhe mai-a loua nou kikhaorü, zhaotu ae nghitu alao koa puletaoye 
tae. 
39Puletao nou Ejipt hinou pfüsha-a tayu sou sünou khei thoumoyu raokhao 
khaoloure, daiolouzü soudakhai toumoa buyu hinou puletaoye Ejipt hinou 
hutawure, alia puletao nou touso souda loure teile ngaolou more.  
40Israel mainou Ejipt hinou hrüyu hai po kaihdai-a shirou hrüe.  
41Po kaihdai-a shirou cheyu teithe zhou sü Mapao vei maime teitei nou Ejipt 
teidei thaokhaiwua tapare.  
42Süzhou khei hai Mapao nou puletaoye Ejipt hinou sapa loure donou 
khopeia sapa peiyu khei-e; südonou haizhou khei hai Mapao ye kho-a lichore 
donou Israel mai hrülai nou, haithai vere bonakha-a teithe haizhou khei hai 
reihlai.  

Tachopa Nüh hi Soupfüre Zhaitao 

43Mapao nou Moses ae Aaron hi paoe, “Tachopa Nüh hi soupfüre zhaitao sü 
haitaoe: Tachopa nüh hai hisü shetumaiye koa touso touzho laimoe.  
44Ana hülouyu qila mai louzü puhye heerode louzü koa touso bailai.  
45Shetumai mokhaia sa-a vah souyu kilai maiye panou haina hai toulai moe.  
46Kihikha ali hinou tovai haina sü toua bailai, neletao nou tousoyu kihikha 
hinou vakou souva aliro popa laimoe; ae sourao hai ali koutea souchalai moe.  

47Israel mai hrülai nou nüh hainasü nülai. 
48Ana heerode moyu maiye panou nüh haina vei touso toulai moe. Ae 
shetumai ali nou neletaoye koa bulouzü alia puhnou Mapao ye tsükhouyu 
hinou Tachopa Nüh nülai toulouzü, puhvei kihikha hi buyu poutumai hrülai 
sü heerode khaitoulai, süthaisü puhye neletao raibütoua koa nüh nüa bailai.  
49Israel mai hia alia shetumai nou neletao hi ve koa hrüyu mai hia Tachopa 
Nüh vei zhai haitao sü raibütoua bailai.”  
50Mapao nou Moses ae Aaron hi kharochi peikhai touyu büa Israel mai hrülai 
nou souloue.  
51Süzhou teithe Mapao nou Israel mai hrülaiye sü Ejipt hinou sa-a papeie.  

Tapalouyu 13 

Nah Narai Maitaoye Mapao Bah hi Thaothou Peiyu 

1Mapao nou Moses hi paoe,  
2“Tou-nayu arai khana sü Eye posheela peio, daiolouzü Israel mai vei 
nahpoutu naraio ae kikhaorü tourai teitei sü aveie.”  

Khei Thoumoyu Raokhao Nüh 

3Moses nou maikhe mai hisü paoe, “Ejipt teidei hinou maivei qila soua buyu 
neletaoye Mapao nou kabüa sapa peiyu teithe sü licholo; khei thouyu 
raokhao sü neletao nou toulai moe.  
4Neletao nou zhou teithe, Abib khoukha araina hinou Ejipt thaowua tashu 
talai.  
5Mapaonou neletaoye chonaodzü ae laivoudzü nou küa buyu teidei, puhnou 
neletao puopaoh mai hi peilai tea paokhai touyu Kanaan mai, Hit mai, Amor 
mai, Hiv mai ae Jebus mai vei teidei hi sa-a velou peiyu phaki, neletao nou 
nüh haina sü potei hi khou araina hinou nülai.  
6Teithe anai sü neletao nou khei thoumoyu raokhao likhei toua bailai, ae 
teithe anai zhousü Mapao ye tsükhoua nüh nülai.  

7Teithe anai hai khei thoumoyu raokhao nou toua bailai; neletao hi khei 
thoukhai touyu raokhao aliro panou bulai moe, ae neletao teidei teitei hisü 
khei thouyu raokhao ali koute panou bulai moe.  
8Nüh haina nütayu teithe hisü, neletao nou neletao nahmai hisü Mapao nou 
neletaoye kabüa Ejipt teidei hinou sapa peie touyu ko khesü paongaolai.  
9Haibüa reihyu hai neletaoye panou licho loure donou neletao bah hi ae 
neletao pu hi shee saokhai touyu büa Mapao vei chikha khesü panou süloure 
donoue. Daiolouzü Mapao nou khupasoua neletaoye Ejipt teidei hinou 
sapapei khaitoue.  
10Südonou khei thoumoyu Raokhao Nüh hainasü neletao nou po patsü teile 
macha hinou nülo.  

Tou-nayu Araina 

11“Mapao nou neletao hi ae neletao puopaoh maitao hi paokhai touyu thaifüa 
puhnou neletaoye Kanaan maivei teidei hi sa-a ve peiyu phaki, 
12neletao nou tounayu nahpoutu araikha nasü Mapao donou dokupa khailai. 
Neletao vei kikhaorü toukou arai kha nasü Mapao vei soulai. 
13Rheisüh toukou araikha nasü neletao nou zhaotu ali nou poa khailupa loua 
bailai, ana neletao nou khailupa laimoe toulouzü rheisüh toutu nasü ngu 
hinou rulawo. Neletao nahpoutu narai nawo louzü hüdakhai palo.  
14Haithaiko neletao nahmai nou neletao hi ‘Haihai dai vanoue?’ tea 
noulouzü, ‘Mapao nou Etaoye Ejipt teidei hinou maivei qila soua hrüyu 
phaki, puhnou Etaoye khupa soua sapa peie’ tea chila peilai.  
15Ejipt hi veo nou le khousho loua Etaoye panou tabayu phaki, Mapao nou 
Ejipt teidei hi nahpoutu narai mai hrülai ae kikhaorü tourai teitei sü 
southawure. Südonou kikhaorü toukou arai hrülai sü Etao nouMapao ye 
posheelawe, ana nahmai narai nawo louzü Etao nou hüdakhaipa louwe.  
16Haibüa reihyu hai neletao bah hi moa pu hi sheesaokhai touyu büa pfülai, 
daiolouzü Mapao nou Etaoye khupa soua Ejipt teidei hinou sapa peiyu nasü 
licho loure donoue.”  

Teihao ae Mei Deka 

17Ejipt hi veo nou maikhe maiye panou tayu phaki, ludu kukhe jünou lakayu 
Philistine maivei teidei tachoyu ludu na hisü Ramai nou sa-a tamoe, 
daiolouzü Ramai nou haibüa tsücho loure, “Puletao nou soureih sou louzü, 
puletao le data-a Ejipt hi dakhai talou lou veie.”  
18Südonou Ramai nou Israel maiye radeiki sühao poa Zai Ho hilo vanou sa-a 
tae. Israel mainou Ejipt hinou tapayu phaki soureih soure donou reih basei 
tupfüa tapae.  
19Moses nou Josef vei thaiphao sü pfütae, daiolouzü Josef nou Israel maiye 
panou haibüa chaachou souwure, “Ramai nou neletaoye khailupa peilouzü, 
buh hai hinou avei rao sü potalai.”  
20Israel mainou Sukkoth thaowua tapoa kou radeiki nghiyu Etham hinou 
fühao haoloua chaoe.  
21Mapao nou puletao jünou rai-a heaki teihao nou, ae khei ki mei deka ali 
nou sa-a puletaoye vapei loure donou tae, haibüa puletaoye panou heakhei 
ludu taloure donou sa-a tapeie.  
22Heaki puletaoye teihao deka ae kheiki mei deka ali nou thaokhai moa 
puletao nghoujü nou sa-a tapeie.  

Tapalouyu 14 

Zai Ho Tachopa Louyu 

1Süthaisü Mapao nou Moses hi paoe,  
2“Israel mai hisü paopeia panou dakhai kou Baal-zephon nghia buyu Migdol 
ae Zai Ho kohinou buyu Pi-hahiroth pah hinou bure donou fühao soulo.  
3Daiolouzü Pharaoh veo nou Israel maiye haibüa cholai, ‘Puletao hai bomoa 
nou tasühao poa ve radeiki hinou bure.’  
4Enou Ejipt veo tsüle sü soukhou shopeia panou neletaoye thaihu talai, ae 
Enou veo ae puhvei reihmaitao hinou reih veilouyu vanou avei kathe sü 
panou maikhe mai-a ngaolai. Süthaisü Ejipt mainou E hai Mapao nasüe touyu 
süloulai.” Israel mainou paopeiyu büa souloue.  

5Israel maitao tare touyu ko sü Pharaoh veo hi paopeikhaie, veo alia puhvei 
peikho maitao le sü datare, alia puletao nou haibüa paoe, “Etao daisou nou 
Israel maiye panou tare? Etao vei kuvah sü chuo thaonou soukhailai?”  
6Südonou veo nou puhvei rheiluki ae puhvei reihmai hrülai sü panou souda 
loure.  
7Puhnou Ejipt hi rheiluki teitei, ae dokupa khaitouyu soureih souyu rheiluki 
kaihrou ae peikhomai noupu saloua Israel maiye thaihu tare donou tashure.  
8Mapao nou Pharaoh veo le sü soukhoupu peia panou veiloua tayu Israel mai 
thaisü hutare. 
9Ejipt maivei reihmai, rhei teitei, rheiluki, rhei pfüyu mai ae rhei pfüa reih 
souyu mai hrülai saloua Ejipt hi veo nou Israel maiye thaihu tare, alia 
thaihukou Israel mainou fühao soua buyu Zai Ho pehao Baal-Zephon pahlo 
buyu Pi-Hahiroth nghiyu buh hinou thaingou loure.  
10Pharaoh veo ae puhvei reihmaitao nou thaihu poa kouyu sü Israel mainou 
ngaolou khaie puletao hai ngaopi shore ae Mapao hinou soukha khore.  
11Puletao nou Moses hi paoe, “Ejipt teidei hi Etaoye daovuyu buh ha-a panou 
radeiki hai hinou thaire donou Etaoye sa-a tawu? Zhukhaio chuo Etaoye Ejipt 
hinou sapa panou daie soulai? 
12Ejipt hi bukinou Ehnou ne hi paomowu, Ehye panou Ejipt hinou bua 
puletao vei kuvah soua baio tea nou. Eletao hai radeiki hai hinou thaire jüo 
Ejipt hinou maivei qila soua buyu nanou veipu hie.”  
13Moses nou maikhe mai hi paoe, “Ngaopiso! Soutaosou lalo, zhou 
teithe Mapao nou neletaoye khailupa peire donou vah souyu sü zhukhaio, 
daiolouzü zhou neletao nou ngao-a buyu Ejipt maiye sü neletao nou ngaopu 
laimore.  
14Mapao nou neletaoye donou reih züpeilai, neletao nou halia soure vah 
hae.”  

15Mapao nou Moses hi paoe, “Ne daisou ahinou soukha khoa bue? Israel 
maiye nghoujülo takoukhaio tea paopeio.  
16Nevei süüpo nasü poloua zai pei hi polapa peikhaio, sükulouzü zaidzü sü 
kota peia Israel maiye panou deithe hinou tayu büa zai nasü tacho paloua 
bailai. 
17Süthaisü Enou Ejipt mai le sü soukhoupu peilai, sübüa puletaoye panou 
neletao thaihu koulai, ae Enou Ejipt hi veo ae puhvei reihmaitao, puhvei 
rheilukitao ae rheiluki pfüyu maitao jünou veilouyu avei khouko sü ngaolai.  
18Enou puletao jünou reih kolouyu phaki Ejipt mainou E hai Mapao-e touyu 
sü süloulai.”  
19Süthaisü Israel mai nghoujü nou rai-a sata peiyu Ramai vei rakivamai 
nanou puletao thailo kou loure, alia teihao deka nanou puletao thailo nou 
kou laloure,  
20sübüa teihao deka nanou Ejipt maitao ae Israel maitao kohinou buloure. 
Teihao sünou Ejipt maiye züloua panou teizhire, ana Israel maiye panou ava 
ngaoloue, sübüa kheimathe sü alinou ali hi koulou shire.  
21Süthaisü Moses nou puh bah sü zai pei hi lapapei khaie, süzhou khei 
mathe Mapao nou chihshoyu teikhei sü teinghi palova sünou pa zaidzü sü 
hükhai tare ae zaidzü sü daodewua panou deithe soutare. 
22Israel mainou zai toutsü hinou deithe-a tapaloue, ae dzü nou puletao vei 
nalo ae zhoulo ahai vasü kivo büa bupeie.  
23Ejipt mai rheitao, rheiluki ae rheiluki pfüyu maitao noupu saloua puletaoye 
zai hisü thaihu koue.  
24Tei thepayu phaki Mapao nou mei deka ae teihao deka pei hinou zhukou 
Ejipt maivei reihmaitaoye soubü rarou peiwure. 
25Puletao vei rheiluki phihao khesü panou muloua talou hore. Ejipt mainou 
haibüa paoe, “Etao Israel mai nghoujü nou tuta bailaikhe, 
daiolouzü Mapao nou Israel maiye donou reih soupeia baire.”  

26Mapao nou Moses hi paoe, “Ne bah thaipa zai pei hisü lapeikhaio, sübüa 
zaidzü sü panou kü dakhailou Ejipt mai, puletao rheilukitao, ae rhei pfüyu 
maitaoye panou maolouwo.”  
27Südonou Moses nou puh bah sü thaipa zai pei hisü lapeire, ae tei thepayu 
phaki zaidzü sü levei buh hi kü dakhai loutare, ae Ejipt mainou zai hinou 
tupa loure donou tutae, ana Mapao nou Ejipt maiye sü panou zaidzü nou 
phaipoa tare.  
28Dzü sü kü dakhailou Israel maiye zai hi thaihu poa louyu Ejipt maivei 
rheiluki, rhei pfüyu maitao ae Pharaoh veo vei reihmai hrülai sü 
maothawure. Mai ali koutea shopei moe.  
29Ana Israel mai louzü zai toutsü hinou nalo ae zhoulo ahai vasü dzü nou 
kivo büa bupeia deithe hinou tachopa loure.  
30Süzhou teithe Mapao nou Israel maiye Ejipt mai hinou sübüa vupa peie, ae 
Ejipt mai thaiyu sü Israel mainou zaipe hinou zhingaoe. 
31Mapao vei khouko, puhnou Ejipt maiye souha peiyu sü Israel mainou 
ngaoloure, ae puletao nou Mapao ye ngaopire, ae puletao nou Mapaoye alia 
puhvei kilai Moses ye louche loure.  

Tapalouyu 15 

Moses vei Lou 

1Süthaisü Moses ae Israel maitao nou Mapao hi haibüa lou souwe: 
“Enou Mapao hi lou soulai, daiolouzü puhnou dushoa koloure; Puhnou 
rheikhe ae rhei pfüyu maitaoye sü zai hi laithowure.  
2Mapao hai avei khouko ae pfüchi nasüe, alia puh hai Eye khailu apeio nasüe. 
Puh sü avei Ramaie, Enou puhye paosholai, Apuopaoh Ramai, Enou nevei 
aduso sü lou nou soulai.  
3Mapao hai soureih sousüo nasüe, Puh zhih sü Mapao touwe.  
4“Puhnou Ejipt reihmaitao ae rheiluki khesü zai hi laithou peie, ae soureih 
souvei shoyu hi peikho maitao sü Zai Ho hi leitare.  

5Zaidzü nou puletaoye sü maoloure; Puletao hai chuh ali büa zaitei hisü 
leitare.  
6“Oh Mapao, ne bah zhoulo hai daizhou koute khouko busa; ne bah zhoulo 
sünou ngaoba maiye sü daphe daphosasa peie.  
7Nevei khouko aduso sünou neye ngaoba maiye soukhaowure; nevei lekha 
rarou sünou puletaoye sü rouvao deiyu büa deihawure.  
8Ne ssü sünou zai hi houpei khaie, zaidzü sü ke ali soua butare; zai thoukayu 
fü hi dzü sü ke soutare.  
9Ngaoba mainou paoe, ‘Enou puletaoye thaihu talai, Enou thaihukou 
puletaoye nüloulai, Enou reih hinou polouyu kini khesü zhiloulai, Enou 
jüpayu na khesü poloulai. Enou avei khoche sü paipaloua puletaoye 
souhawulai.’  
10Nenou teikhai sü panou hüve peikhaie, Ejipt mai hrülaiye sü maoloure; 
puletao hai hu ali nou dzü hi leitayu büa leitakhaire.  
11“Oh Mapao! Ramaitao hrohinou thaonou neye raiyu bue? Thaonou neye 
büa sheeyu bue? Thaonou khupayu ae khekai vah nenou soulouyu büa soulou 
süyu buge?  
12Ne bah zhoulova thaipa peikhaie, teidei nou neye ngaobayu maiye sü 
zhaoloua baiwe.  
13Nenou khailupa peiyu maitaoye sü nevei tobai soumoyu leshi hinou süthai 
sa-a tapeie, Nenou puletaoye sü nevei khouko nou sheeyu teidei hisü save 
thou peie.  
14Tyahrü khenou choulou khaie, puletao nou ngaopia ngure; Philistin hi hrüa 
buyu khemai nou ngaopi shoa bure.  
15Edom hi peikho khemai nou ngaopire; Moab hi khouko pfüyu mai khesü 
shihrührüa bure. Kanaan hi buyu mai hrülai nou puletao vei khuvei sü 
hatare.  

16Pihiyu ae ngaopiyu sü puletao hi vere, Nevei khouko khesü ngaoloua 
puletao hai chuh büa lümore, Oh Mapao, nevei maitao nou talaloumo koute, 
Ne nou vupapei khaitouyu maitao nou tacho loumo koute puletao hai 
ngaopia halia soulouhoa bure.  
17Nenou nevei maitaoye save nevei deichi hisü khaipeie, Oh Mapao, nenou 
bure donou soudakhai touyu buh hisü save khaipeie, Oh Mapao, ne bah nou 
soukhai touyu rathoki hisü save thoupeie.  
18Mapao nou teisa sü Veo soua sa-a nou hrülai.”  

Mariam vei Lou 

19Veo Pharaoh vei rheitao, rheilukitao ae rhei pfüyu mai hrülai nou zai hi 
talou Israel maiye hukouyu phaki, Mapao nou zaidzü sü panou küdakhai lou 
puletaoye sü maoloure. Ana Israel maiye panou zaidu toutsü hinou deithe-a 
panou tachopa loure.  
20Süthaisü Aaron tupai, rachipaola apeipai Mariam nou puh bah hinou poa 
lou souyu beibei poloure, ae naotumai hrülai nou beibei poloua honapai 
thaisü füa asa shoa dosoue.  
21Alia Mariam nou homaitao hi haibüa lou soue: “Mapao ye lou sousholo, 
daiolouzü puhnou reih sü veiloure. Rhei ae rhei pfüyu maitaoye sü puhnou 
zai hi laithouwure.”  

Khayu Dzü 

22Süthaisü Moses nou Israel maiye Zai Ho hinou sapoa Shur tea kuyu radeiki 
hilova sata-e. Puletao nou radeiki hinou teithe asü tare, ana dzü ali-a 
ngaomore.  
23Puletao nou Marah tea kuyu deifü hi velouyu phaki, puletao nou buh sühi 
dzü sü khayu donou kelou shire. Südonou buh süna hai Marah (Khayu) tea 
zhih sapeiwure.  
24Maikhe mainou Moses pei hi haibüa raore, “Etao dai nou kelai?”  
25Moses nou soutaosouMapao hi veachi paoe, ae Mapao nou puh hi süübe ali 
ngaopeie, ae puhnou süü süna sünou dzü hi laithou peikhaie dzü sü kelou 

veire. Buh sühi sünou Mapao nou puletaoye kabüa takoure hi hrülai touyu 
chikha khesü peie, alia puhnou buh sühi sünou puletaoye kabülaisa tea zhai 
zhue.  
26Puhnou paoe, “Neletao nou soutaosou neletao RamaiMapao chi zülouzü, ae 
avei nghingao hinou kaozüyu vah soulouzü, ae avei chikha khesü zülouzü, 
Enou Ejipt mai hi seiveyu rahta nasü panou neletao hi velai moe, daiolouzü E 
hai sounou souvei apeio Mapaonasüe.”  
27Süthaisü puletao nou Elim tea kuyu teidei hisü veloure, sühisü dzüla kiahai 
ae habe rainai bue, puletao nou dzü buyu pehao hinou fühao haoloua bure.  

Tapalouyu 16 

Raki vanou Touso Seikou Peiyu 

1Israel mainou Elim hinou tapoa kou Elim ae Sinai deichi kohinou buyu Sin 
tea kuyu radeiki hisü puletao nou Ejipt hinou tapa louyu khouh ahai navei 
khoukha kiangou zhou ve louloue.  
2Radeiki sühi sünou Israel mainou Moses ae Aaron pei hi vamoa raore,  
3alia haibüa puletao nou paoe, “Etao nou Ejipt teidei hinou tounü tou ae sonü 
soa bukinou Mapao nou Etaoye southawu louzü daizhou koute veilaisa, ana 
chuo nenou Etao mai hrülaiye radeiki haihi save panou khütha laire.”  
4Mapao nou Moses hi paoe, “Enou raki vanou neletaoye touso rükou peilai, 
ae maikhe maiye panou teithe teithe tousü sü koloulai. Haibüa puletao nou 
avei chikha khesü zülaiho zülai mosa touyu Enou zhulai. 
5Teithe arou zhousü puletaoye panou teithe kukheki kokhaiyu zhou ahai 
kokhai loulai.”  
6Südonou Moses ae Aaron nou Israel maisou hi ve paoe, “Ejipt hinou 
neletaoye sapa peiyu hai Mapao noue touyu neletaoye panou zhou koukhe 
süloulai.  
7Ae dosho shona sü neletao nou Mapao vei khouko ava nasü ngaolai, 
daiolouzü neletao nou Mapao pei hi vamoa raoyu paisü Puhnou süloure. 

Neletao nou ahai hi raoyu sü Puh hi rao-a baie, daiolouzü ahai sü Puhnou 
souwo touyu kharochitao soua baie.”  
8Moses nou paoe, “Neletaoye Mapao nou koukhe hi sou peilai ae shona sü 
neletao nou tounüsa panou toure donou raokhao peilai, daiolouzü neletao 
nou puh pei hi vamoa raoyu sü Mapao nou chouloure. Neletao nou ahi raoyu 
sü neletao nou Mapao hi rao-a baie.”  
9Moses nou Aaron hi paoe, “Israel maisou hi paopeio, ‘Mapao hi nghikoulo, 
daiolouzü puhnou neletao nou vamoa raoyu sü chouloure.’ ” 
10Aaron nou Israel maisou hi chi paoyu phaki, puletao hai radeiki hilova zhua 
bue, süpha teilebü hinou Mapao vei khouko ava sü teihao hinou ngaopeie.  
11Mapao nou Moses hi paoe,  
12“Israel mainou vamoa raoyu paisü Enou choure. Südonou puletaoye panou 
koukhe hai sou toulai, ae shona sü puletao nou toulousü koute panou 
raokhao sü toulai tea paopeio. Süthaisü puletao nou E hai Mapao, puletao 
Ramai nasüe touyu süloulai.”  
13Koukhe hai puletao nou buyu fühao teitei hisü raohou meme nou zhaove 
taopeie, ae shona hai puletao nou buyu fühao teitei hisü vidzü nou kou 
phoutao peiwe.  
14Vidzütao thetayu thai, hüvei shopoa dede soua nou vüke büa deiphi hinou 
buwe.  
15Israel mainou haina hai ngaolou khaie, mai alinou ali hi noue, “Haihai 
daige?” Daiolouzü puletao nou haina hai daiwe touyu sü sümoe. Moses nou 
puletao hi paoe, “Haina hai Mapao nou neletaoye panou toure donou seive 
peiyu raokhao-e.  
16Mapao nou haibüa kharochi peikhai toue, süolouzü mai alili nou toulou 
süpha kokhai loua baio, süsü litar ahai phali kihikha mai ali donou kokhai 
loua baio.”  

17Israel mainou paopeiyu büa souloue, kamai nou taoli kokhai loue, ae 
kamai-a nou daotu kokhai loua baie.  
18Ana puletao nou pove sühdouyu hinou douyu phaki, taoli kokhai louyu 
maina vei-a poupu moe, ae daotu kolouyu maina vei-a chezü moe, lahkuku 
nou tousü sü ngaoloukhai-a baie.  
19Moses nou puletao hisü paoe, “Mai taralia dosho shona donou shokhai 
laimoe.”  
20Ana kamai-a nou Moses chi sü zümoa dosho shona donou shokhaiwure, ae 
süsü thainesho kushu shikhao loua kai ngishisho baire, ae Moses nou 
puletaoye rarou-e.  
21Teisa nou shona kushu puletao nou teithe teithe vei tousü sü kokhai louwe, 
ana teinghi soupa khaie, puletao nou kolou moa buyu taosü dzü data baiwe.  
22Teithe arou zhousü puletao nou raokhao nasü zha ahai pha, süolouzü mai 
alili donou litar adai phali kokhai louwe. Haina vanou Israel mai memeye 
süthai-apei maitao nou tave Moses hi paoe,  
23ae Moses nou puletao hi paoe, “Mapao nou haibüa kharochi peikhai toue, 
‘Dosho hai soteithe-e, sheeyu teithe soua reihlo. Neletao nou raokhao sü 
khaotou nüyu mainou khaotouwo, ae khotou nüyu mainou khotouwo. Anou 
shokhai touyu teitei sü dosho donou khaidalo.’ ” 
24Moses nou paopeiyu thaifüa puletao nou thainesho donou khaida loure, ae 
süsü kai-a numoe alia shikhao-a loumoe.  
25Moses nou paoe, “Zhou haitao hai toulo, daiolouzü zhou hai Mapao donou 
sheeyu Soteithe-e. Zhou neletao nou buyu fühao hisü raokhao ngaolai moe. 
26Teithe arou koute neletao nou raokhao sü kokhai loulai; ana teithe anai 
zhou sü Soteithe-e, süzhou haliro ngaolou laimoe.”  
27Teithe anai zhou-a kamai nou touso kolai tea ta-e, ana puletao nou haliro 
ngaolou more.  

28Süthaisü Mapao nou Moses hi paoe, “Teile kasho koute nevei maitao nou 
avei kharochi züba-a bulaige? 
29Zhukhaio, Mapao Enou neletaoye soteithe peie, südonou teithe arou zhousü 
Enou neletaoye teithe ahai panou toure donou touso peie. Südonou teithe 
anai zhousü mai hrülai nou kihikha bubailai, mai aliro vakou tapalai moe.”  
30Südonou mai hrülai nou teithe anai zhousü vah soumoa sore.  
31Israel mainou raokhao haina hai “manna” tea kuwe. Haina hai pouthou büa 
kaawe, ae raokhaoki hi voudzü nakhai touyu büa touveie. 
32Moses nou paoe, “Mapao nou haibüa kharochi peikhai toue, ‘Manna nahai 
haithai vere bonakha mai-a panou ngaore donou khailo, süsü Enou neletaoye 
Ejipt hinou sa-a tayu phaki, neletaoye ludu hi panou touyu raokhao-e touyu 
sü puletao-a panou zhulai.’ ”  
33Moses nou Aaron hi paoe, “Ha thouyu bvü ali phoulo, ae sühisü manna litar 
ahai phali thoukhailo, sünasü haithai bonakha maiye ngaore 
donou Mapaonou buyu nghoujü hi pokhailo.”  
34Mapao nou Moses hi kharochi peiyu büa Aaron nou sünasü vo sübvü khaiyu 
nghoujü hisü khaiwure. 
35Israel mainou Kanaan teidei hi velou füsho loumo koute puletao nou po 
raidai sü manna toue.  
36(Süpha teile hi hanapoa douyu bvü (omer) nahai litar kai phae).  

Tapalouyu 17 

Chuh hinou Dzü Küpayu 
(Mai 20.1-13) 

1Israel maisou hai Mapao nou kharochi peiyu thaifüa Sin tea kuyu radeiki 
hinou tapoa kou Rephidim tea kuyu buh hisü ve chaore donou fühao souloua 
bure. Ana buh sühisü kere dzü hae.  
2Südonou maikhe mainou Moses hisü vamoa nou paoe, “Etaoye panou ke 
loure dzü peio.” Moses nou chila peie, “Neletao daisounou apei hi vamowe? 
Daisounou neletao Mapao ye lawe?”  

3Ana maisou hai reisho loure ae Moses hisü vamoa paoe, “Ne daisou nou 
Etaoye Ejipt hinou sapawe? Etao vei kikhaorü, nahmaitao ae Eletaoye panou 
rei-a buh hai hinou thai-a bailaivu?”  
4Moses nou Mapao hi soutaosou haibüa veachi paoe, “Mai haitaoye donou E 
daipha soulai? Mai haitao nou Eye chuh nou deilai toure.”  
5Mapao nou Moses hi paoe, “Israel maiye süthai apei maitaoli saloua maisou 
jünou rai-a talo; alia nenou Nail reidzü dayu süüpo nasü polo. 
6Horeb deichi hi chuhlyatao hisü Enou ne nghoujü nou lapeilai, ae nenou 
chuhlya nasü dapei louzü, sühi sünou maikhe maiye ke loure dzü sü panou 
küpa peilai.” Moses nou süthai apei maitao nghoujü nou sübüa soupeie.  
7Puhnou buh sünasü Massah (la-a nou zhuyu) ae Meribah (nolyalyayu) tea 
sapeie, daiolouzü Israel mainou vamoa nolyalyare aeMapao nou daie soulou 
süsa tea la-a nou zhure, ae haibüa paoe, “Mapao nou Etaoye salaiho salai 
mosa?”  

Amalek Maiye Reih Souyu 

8Amalek mainou tave Israel maiye Rephidim hinou reih soure. 
9Moses nou Joshua hi paoe, “Etao hrohinou mai taoli dopaloua taho Amalek 
maiye reih soukhaio. Dosho Enou deichi peitao hi paloua Ramai vei süüpo 
nasü pola-a bulai.”  
10Moses nou paopeiyu büa Joshua nou taho Amalek maiye reih soutare. 
Moses, Aaron ae Hur puletao nou deichi peitaoh hisü patare.  
11Moses nou puh bah la-a bubusa sü Israel mainou reih veiwe, ana puh bah 
nakou khaie Amalek mainou reih sü veita-a baiwe.  
12Moses nou vea-a puh bah lalouho tayu phaki, Aaron ae Hur nou chuh ali 
poloua Moses ye sü panou kou chobu loure, alia Aaron ae Hur nou puh bah 
sü chükhei poa lapeie; sübüa puh bah sü teinghi loutayu koute panou laloue.  
13Haibüa nou Joshua nou Amalek maiye southakhai-a reih sü veiloue.  

14Mapao nou Moses hi paoe, “Licho loure donou reih veilouyu ko haina sü 
rükhailo, alia Joshua hisü paopei khaio, daiolouzü Enou Amalek maiye 
deiphao hinou souhakhai toupeiwulai.”  
15Moses nou süthaisü posheelabu ali souloue alia süna zhih sü “Mapao hai 
veilouyu avei sahra nasüe” tea sapeie.  
16Puhnou paoe, “Mapao vei sahra nasü polalo! Mapao nou Amalek maiye 
neletao donou akhai koute reih soupeilai.”  

Tapalouyu 18 

Jethro nou Moses hi Veyu 

1Mapao nou Israel maiye kabüa Ejipt hinou sapapeie, ae Ramai nou Moses 
alia Israel maiye donou vah soupeiyu teitei sü Moses paoh, Midia hi napao 
Jethro nou chouloure.  
2Südonou Moses nou thaowua tayu puh chapfü Zipporah ye sü puh paoh 
Jethro nou saloure,  
3alia honapai nahpoutu ahai noupu Moses hi save peie. Nahpoutu ali zhih 
nou Gershom touwe, (daiolouzü puhnou paoe, “Enou vakou maivei teidei 
hinou shetumai ali soue”),  
4alia kukhena zhih sünou Eliezer tea sapeie, (daiolouzü puhnou paoe, “Apuo 
Ramai nou Eye soukha peie, alia Eye Pharaoh bah hinou vupa peie.”)  
5Moses paoh Jethro nou Moses chapfü ae nahpoutu ahaiye sa-a puhnou 
radeiki hinou fühao soua buyu Ramai vei deichi hisü ve-e.  
6Puhnou mai ali seiho Moses hi paoe, “Ne paoh Jethro, Enou nevei chapfü ae 
nahpoutu ahai sü salaire.” 
7Moses nou puh paoh ye sü daolai tea tapare, ae puhnou takou puh paoh ye 
sü nakou khurüe alia mü mupeie. Puhai nou aliliye vei-a buho moe tea 
chakuloue, süthaisü Moses nou puhvei sahpao hisü sa-a louloure.  

8Moses nou puh paoh hi Mapao nou Israel maiye donou Pharaoh veo hi ae 
Ejipt mai hi soupeiyu vah teitei, puletao nou lududo hi ta-a buki Mapao nou 
puletaoye kabüa khailupa peie touyu khesü paongao peie.  
9Jethro nou Israel mai hi Mapao nou vah aveih soupeiyu teitei ae puhnou 
Israel maiye Ejipt mai bah hinou khailupa peiyu vanou asa shore.  
10Jethro nou paoe, “Mapao ye paosholo, neletaoye Ejipt mai vei qila soua 
buyu hinou ae Pharaoh veo bah hinou khailupa apeio, Mapao ye sü paosholo.  
11Chuo Enou Mapao hai ramai kukhe hrülai jünou dupu hie touyu süloure, 
daiolouzü Puhnou Israel maiye Ejipt mainou souvea buyu hinou khailupa 
peiwure.”  
12Süthaisü Moses paoh Jethro nou Ramai hi mei dei-a posheela peie, ae 
Aaron nou Israel maiye süthai-apei mai hrülaiye saloua Ramai nghoujü nou 
puhye koa tovai vaizhoe.  

Chiku-apei Maitaoye Dolouyu 

13Thainesho shona sü Moses nou maikhe maivei chi sü kua bue, ae maikhe 
mainou puh pe hinou shona nou poa koukhe koute la-a bue. 
14Moses paoh Jethro nou haibüa Moses nou maikhe maiye donou zhoha-a vah 
souyu sü ngaoloua puhnou Moses hi paoe, “Ne nou haibüa zhoha-a maikhe 
maiye donou vah souyu haisü daitouwe? Ne lah likhei bukhai, ae maikhe 
maiye panou ne pe hinou shona nou poa koukhe koute la-a buyu sü dai 
vanoue?”  
15Moses nou chila peie, “Maikhe mainou ahisü tave Ramai vei leli sü 
daitouwe tea noue.  
16Alia maikhe mainou züveiyu phaki, puletao nou ahi vewe, ae Enou mahzü 
sü kupeiwe alia Ramai vei chikha khesü puletao hi paopeiwe.”  
17Süthaisü puh paoh Jethro nou puh hi paoe, “Nenou soua buyu vah haisü 
kaomoe.  

18Haibüa nenou vah soukou louzü, ne lah vea-a baie alia maikhe mai-a choro-
a bailai, daiolouzü vah haitao hai ne lah soua bailouzü neye donou kou süle-
e.  
19Enou neye vah kabüa soulai touyu sü paodou peilai, ae Ramai panou neye 
salai peilo! Nenou kamai-a dopaloua maikhe mai thaosou Ramai nghoujü 
seiveyu sü mahmoe, ae puletao nou soupfüyu vahtao sü nenou Ramai hi 
povelo,  
20ae nenou puletao hi Ramai vei chikha khesü haibüa hrülai, talai ae soulai 
touyu sü doupeio.  
21Maisou hrohinou soulousü mai, Ramai ye piyu mai, louchelou veiyu mai, ae 
seihla toulai moyu maiye dopaloua panou mai theli, kaih, raingou, ae kirou 
pei hi khoyu mai tea khailo.  
22Puletaoye panou maikhe maivei chiku-apei mai soua bulo. Tateiyu vah 
khesü puletaoye panou ne hi pove-o, ana talayu vah khesü puletaoye panou 
lah soulo, sübüa soulouzü neye donou vah thapua baie ae nevei koupo nasü 
koa puletao nou pfükha peilai.  
23Nenou haibüa soulouzü, ae Ramai nou sübüa kharochi peilouzü, nenou 
veamoa vah khesü soulou süe, ae maikhe mai-a puletao rukhayu sü ngaoloua 
ki hi dakhai velou süe.”  
24Südonou Moses nou puh paoh Jethro nou paodou peiyu büa souloue.  
25Puhnou Israel mai hrohinou soulousü maiye dopaloua puletaoye panou mai 
theli, kaihli, raingou ae kirou pei hi khoyu mai tea khailoure.  
26Puletao nou maikhe maivei chilou sü kupeie, chi tateiyu khesü puletao nou 
Moses hi povewe, ana chi talayu khesü lah puletao nou kuloua baire.  
27Süthaisü Moses nou puh paoh Jethroye sü sa-a paota peiwure, ae Jethro 
nou lah puh ki hi dakhai tare.  

Tapalouyu 19 

Israel Mainou Sinai Deichi hi Velouyu 

1Israel mainou Ejipt teidei thaowua tapayu khouh asü navei khoukha araina 
zhou sü puletao nou Sinai radeiki hisü velou loure.  
2Puletao nou Rephidim thaokhaiwua Sinai radeiki hi velou louyu phaki, 
puletao nou Sinai deichi phi hinou fühao souloua buloure,  
3alia Moses nou Ramai ye daore donou deichi peiva taopa tare. Mapao nou 
puhye deichi hinou kuloua paoe, “Nenou Jakob nahmaitao, Israel mai hisü 
haibüa paopeio:  
4‘Enou Ejipt mai hi soupeiyu vahtao sü neletao nou ngaore, ae Enou 
neletaoye tei hi leche nou toutuye shouh hinou satayu büa neletaoye ahi save 
peie.  
5Südonou chuo neletao nou achi zülouzü ae avei chikhatao hinou soutaosoua 
talouzü, neletao hai avei mai soulai. Deiphao teitei hai avei baie, ana neletao 
hai Enou dokupa khai touyu mai soulai,  
6avei napao maivei vedei ali soulai alia sheeyu tyahrü ali soulai.’ ”  
7Südonou Moses nou takouloua Israel maiye süthai apei maitaoye kupoa ve 
jüloua Mapao nou puh hi paopeikhai touyu chitao sü paopeie. 
8Süthaisü mai hrülai nou pai ali soua paoe, “Mapao nou paoyu teitei sü Etao 
nou soulai.” Moses nou haibüa maisou nou paoyu chi sü Mapao hi paopeie.  
9Mapao nou Moses hi paoe, “Enou teihao chaotei touyu hinou ne hi velai, ae 
Enou neye chayu paisü panou maisoua süloulai, sübüa puletaoye teisa panou 
neye louche loulai.” Moses nou Mapao hi maikhe mainou paoyu chi khesü 
paongao peie. 
10Süthaisü Mapao nou Moses hi paoe, “Maikhe mai hi tave paopeio, 
puletaoye panou zhou ae dosho hai soushee-a bulo, alia puletao vei sabanü 
khesü panou saoshee khailo.  
11Alia teithe asü zhou maikhe maiye panou tuda-a bulo, daiolouzü teithe asü 
zhousü Enou maisouye panou zhingaore donou Sinai deichi hi koulai.  

12Deichi pehao teitei hisü maikhe maiye panou shiloure donou deirai 
dekhaio, alia haibüa paopeio, ‘Mai tarali noua deichi vasü taopa laimoe, 
moyuma deirai soukhai touyu khevaisü talou phi healai moe; mai tarali nou 
deichi hi talou phi hea louzü puhye sü southalai.  
13Neletao nou puhye sü bah deilai moe, ana puhye sü chuh nou moyuma 
voulou nou katha-a bailai. Haina sü mai likhei hi laimoe, kikhaorü koutea 
sübüa southalai.’ Ana shabe nghoupa peiyu phaki maikhe mainou deichi vasü 
taopalai.”  
14Südonou Moses nou deichi vanou maikhe mai hi taokou loure, alia maikhe 
maiye panou Ramai ye daore donou soushee peiwure, alia maikhe mainou 
puletao vei sabanü khesü soushee loure.  
15Puhnou maikhe mai hi paoe, “Teithe asü zhousü neletao tuda-a bulo; 
naotumai nghiki kouso.”  
16Teithe asü zhou shona sü teisüre ae teipeivavare, alia deichi vasü teihao 
nou chaotei touloure, ae shabe khosü chishoa nghoupare, sükukhaie fühao 
hinou buyu mai hrülai sü ngaopi shoa ngure. 
17Süthaisü Moses nou maikhe maiye saloua Ramai ye daore donou fühao 
hinou tapare. Ae puletao nou takou deichi phi hinou la-a bure. 
18Sinai deichi teitei sü meikhao nou hokhai loure, daiolouzü Mapaonou buh 
sühi sü mei zhai hinou kou-e, ae sühi meikhao payu hai thao hinou meidei-a 
meikhao payu büe, alia deichi teitei nou nüsüyu büa lüre.  
19Shabe khosü kulailai kulailai pakhaie, Moses nou paoe, ae Ramai nou 
puhye teisüyu kho hinou chila peie.  
20Mapao nou Sinai deichi peitao hi kouloua Moses ye deichi hi kupoa pare.  
21Ae Mapaonou Moses hi paoe, “Takou maikhe mai hi paopeio, daiolouzü 
puletao nou Eye zhulai tea deirai soukhai touyu hinou tala poakou shulai, 
puletao nou sübüa takou louzü mai taoli thai-a bailai.  

22Napao mai koutea soushee loua nou ahi nghi koulai, sübüa soushee lou moa 
ahi koulouzü puletaoye Enou tukhalai.”  
23Moses nou Mapao hi paoe, “Maikhe mainou Sinai deichi hisü taopalai moe, 
daiolouzü nenou Etao hi deichi haina hai sheewe alia deirai soukhailo tea 
kharochi peiwure.”  
24Mapao nou chila peie, “Takou Aaron ye haihi sapalo, ana napao maitao ae 
maikhe maitaoye panou deichi haihi taopaso, hakinou haihi taopa louzü 
puletaoye Enou souhawu bailai.”  
25Südonou Moses nou maikhe mai hi takou loure alia puletao hi Mapao nou 
paoyu chitao sü paopeie.  

Tapalouyu 20 

Chikha Kirou 
(Chi 5.1-21) 

1Süthaisü Ramai nou chipao haitao hai paoe,  
2“Neletaoye Ejipt teidei hinou, maivei qila soua hrüyu hinou sapa 
peiyu Mapao Ramai nasü E-e.  
3“Neletao Eye baimoa ramai kukheye tholai moe.  
4“Neletao bashara moyuma rakiva hinou moa deiphao hinou moyuma deikhe 
hinou mokhaiyuma dzükhe hinou buyu hana tarali vei zhurai souloua tholai 
moe.  
5Neletao nou bashara moyuma zhurai taraliye nakou tholai moe, daiolouzü 
neletao Ramai Mapao nasüe E baie, ae Esü ashiye zhuthoulou hoyu Ramai-e. 
Eye ngaorayu mai hisü Enou puletao vei tyaosholea asü ae adai koute 
veahoyu sü peiwe.  
6Ana Eye leshiyu mai alia avei chikhatao hinou tayu mai hisü khaphao thethe 
koute avei leshi zhuveayu nasü ngaopeiwe.  
7“Neletao Ramai Mapao zhih sü kaomoyu hinou poa vah soulai moe, mai 
taralia Azhih sa-a kaomoyu vah souyu mai hisü Enou tudee peilai.  
8“Soteithe sü reihlo, alia süzhou hai shee-a khailo.  

9Teithe arou sü neletao nou vah soulai,  
10ana teithe anai zhousü neletao Ramai Mapaodonou soteithe soulai. Haizhou 
sü neletao nou vah soulai moe, neletao nahmai, kilai mai, kikhaorü moyuma 
neletao teidei hinou koa hrüyu shetumai ali koutea panou vah soulai moe.  
11Teithe arou sü neletao Ramai Mapao Enou raki, deiphao ae zai alia sütao hi 
hrüyu natao teitei sü soupeie, ana teithe anai zhousü E-a aso-e; südonou 
soteithe nasü Enou shiha peie alia soushee peie.  
12“Nepfü ae nepuoye tsükhoulo, sükulouzü Ramai Mapao nou neletao hi 
peikhai touyu teidei hisü neletao nou hrüsho-a buloulai.  
13“Maiye southaso.  
14“Khulou vah souso.  
15“Maivei vaoso.  
16“Kinapa maivei da shaki peiso.  
17“Kinapa maivei kilu thainüso, kinapa maivei chapfü moyuma kilai mai, 
mokhaiyuma kinapa vei hana taralia jüpaso.”  

Maikhe Mainou Ngaopiyu 
(Paod 5.22-33) 

18Maikhe mainou teisüyu ae shabe nghouyu kho sülou khaie alia deichi 
vanou mei khaopayu sü ngaolou khaie, ngaopia ngure, alia puletao nou buh 
hroa nou la-a bue.  
19Puletao nou Moses hi paoe, “Nenou Etao hi chi khesü paopeia baio, Etao 
nou ne chi sü kei peilai, ana Ramai panou Etao hi chi paopuso baio, 
daiolouzü Etao thai laire.”  
20Moses nou maikhe mai hi chila peie, “Ngaopiso! daiolouzü Ramai nou 
neletaoye kabü laisa tea zhua baie, alia neletao tsüle hi puhye piyu sü panou 
buloua neletaoye mah panou soumore donou baie.”  
21Ana maikhe mai sü buh hroa nou bubaie, Moses likhei Ramai nou buyu 
teihao chaotei touyu buh hisü takoua baie.  

Posheelabu vei Chikhatao 

22Mapao nou Moses hi haibüa maikhe mai hi paopeio tea kharochi peie, 
“Neletaoye raki vanou Mapao Enou chayu sü neletao nou ngaore. 
23Südonou neletao nou ramai kukhe liye shahu nou moa sana nou souloua 
Eye koa tholai moe.  
24Eye posheela-a thore donou posheelabu ali nai nou soukhailo, alia buh sühi 
sünou neletao vei zhaotu ae chode khesü meidei-a posheelalo alia kaozhou 
vei-a hrüloure donou posheelayu nasü soulo. Buh tarakia Eye thore donou 
soukupa khai touyu buh hisü Enou ve peilai, alia neletaoye shiha peilai.  
25Neletao nou Eye donou posheelabu hai chuh nou soulai toulouzü, chuh 
dakho khai touyu tya hai panou soulai moe, daiolouzü hudao poa chuh daoh 
louzü, süsü Eye donou chaa pfüre.  
26Alia posheelabu nasü phiheadou bua souso, daiolouzü neletao vei baitouyu 
popa ngaoshulai.  

Tapalouyu 21 

Qila Maitao hi Soupfüre Zhaitao 
(Paod 15.12-18) 

1“Israel maitao hisü zhaidou haibüa talai tea paopeio:  
2Neletao nou Hebrew mai aliye panou neletao vei qila soure donou hüloure 
toulouzü, puhye sü po arou panou neletao vei vah soua baio, po anai nahisü 
muhma aliro pomoa puhye sü panou lado soutawo.  
3Puhnou maivei qila soutayu phaki, shanghei souloumo louzü, puh tayu 
phaki maipfü nahmaiye sata laimoe, ana puhnou shanghei souloua velouzü, 
tayu phakia maipfü nahmaiye satalou veie.  
4Puhvei paopu nanou puhye maipfü phoupei bailouzü, ae honapai nou 
nahmai hrülouzü, puhvei nahmaitao alia puhvei chapfü hai puh paopu navei 
baie, südonou puhnou lado soua talai toulouzü lah ta-a bailai.  
5Ana qila puona nou puhvei paopu naye, puh chapfü alia puhvei 
nahmaitaoye leshi-e tea paolouzü, alia puhnou lado soua tanümoe toulouzü,  

6puhvei paopu nanou puhye sü rathoki hi save loulai, ae puh paopu nanou 
puhye kikhu hinou moyuma deka ali hinou panou laloua puhvei paopu nanou 
puhvei nousü vouwulai. Süthaisü puhvei hrümai teitei nou paopu navei qila 
soua bailai.  
7“Mai alinou puh nah naotupaiye qila panou soure donou zholaiwu louzü, 
honapai hai poutumai qila ali büa talou shie.  
8Naotumai aliye puhvei chapfü panou soulai tea hüloua buyu puhnou 
honapaiye jüpa more toulouzü, honapai puo hi zhodakhai thoupeilai; puhnou 
honapaiye shetumai bah hi zhothou peilou shie, daiolouzü puhnou honapai 
hi kaozü hinou zhupei more.  
9Mai alinou qila pfüpai aliye panou puh nahpoutuye nare donou hüloure 
toulouzü, honapaiye lah nah naotumai ali bütoua zhupeilai.  
10Mai alinou maipfü kukhe liye naloure toulouzü, puh chapfü arai paiye 
touso ae sabanü alia raichoki büa puhvei zü khesü peikoulai.  
11Puhnou maipfü araipai hisü haibüa soupei louhore toulouzü, honapaiye 
muh lia pomoa panou lado soua tabailai.  

Züveiyu hi Tare Zhaitao 

12“Mai tarali noua mai aliye dathare toulouzü puhye sü southalai. 
13Ana mai alinou soumahwua mai aliye southare toulouzü, puhye sü panou 
tutsü loure buh ali Enou neletaoye donou soudakhai peilai. 
14Ana mai alinou puhvei lekha rarou hinou southa nüa mai aliye southare 
toulouzü, puhnou tuve avei rathobuh hinou tutsüa buyuma neletao nou 
puhye sü southawo.  
15“Mai tarali noua puh pfüpuoye dayu maiye sü southawo.  
16“Mai tarali noua maiye nükuloua zho louzü, moyuma puhvei qila panou 
soulai tea puh hi khaitoua nou ngaolouzü, puhye sü southawo.  
17“Mai tarali noua puh pfüpuoye chaayu maiye sü southawo.  

18“Mai ahai davayu hinou mai ali nanou chuh nou moa puh bahzü nou mai 
ali naye dashiwua thailou moa züphao hinou züa bulouzü, 
19alia puhnou veipaloua kushu süüpo poloua taloure toulouzü, puhye dapeiyu 
puona hisü tudee laimoe, ana puhnou dapeiyu mai nanou teile doyu ae 
veahoyu khesü panou souvei loure donou zhua soupeilai.  
20“Qila navei paopu nou süüda nou dapeia süpha teilebü hinou qila mai 
nanou thaire toulouzü, puhye sü southalai.  
21Ana qila mai naye dapeiwua teithe ahai-sü thainou kou thaibai louzü, 
paopu naye tudee laimoe, daiolouzü qila nahai puhvei na ali baie.  
22“Dava-a buyu hinou mai tarali noua nahpfüa buyu nahpfümai aliye 
zhipeiwua honapai nah koulouzü, anou honapai va kukhe hi daishimo louzü, 
honapai khapu nou khoyu zhotao sü, chiku-apei maitao vei ae-ao touyu loua 
zho peilai.  
23Ana naotupaiye dashiwu louzü, khüsü phouwulai, süolouzü hrirai thaifüa 
hrirai powulai,  
24nghithou ali süh nghithou ali, huh louzü huh, bah louzü bah, phi ali süh phi 
ali,  
25mei deikhai touyu thao mei deilai, zhipei khai touyu thaosü zhipeiwulai, 
dapei louzü dapeilai.  
26“Mai ali nou puhvei qila mai aliye nghithou dachawu louzü, nghithou 
dacha khaitouyu vei zho phasoua puhvei qila naye panou lado souloulai.  
27Puhnou puhvei qila mai ali huh dachawu louzü, huh dacha khaitouyu navei 
zho phasoua qila mai naye panou lado souyu mai ali souta bailai.  

Paopu Nanou Souzü Vahtao 

28“Chode ali nou maiye boutha louzü, chode sünasü chuh nou kheathawo, ae 
puhvei sou sü toulai moe; ana chode paopuna hiolouzü mah hae.  

29Ana chode nanou raichokia maiye bou louzü, alia paopu na hisü mainou 
paosü peiyuma puhnou zhuloumoa nou maiye boutha louzü, chode nasü 
chuh nou kheathawulai, alia paopu na-a southalaie. 
30Hakinou puhvei hrirai khailupa loure donou zho peia bailai toulouzü, 
puhnou mai ali vei muh sü zho peilai.  
31Chode ali nou nahmaitu aliye boutha louzü, tsümai ali hi tayu zhaitao 
raibütoua bailai.  
32Chode ali nou qila mai aliye boutha louzü, chode paopu nanou qila mai 
navei paopu hisü shahu shirou zholai, alia chode nasü chuh nou kheathalai.  
33“Mai ali nou deibvü mü hrakhaiwua moyuma deibvü raoloua mü khamoa 
khaitouyu hinou hrikhaona delou louzü,  
34hrikhaona muh nasü paopu hisü zho peilai, alia thaiphao nasü puhvei 
soulai.  
35Mai ali vei chode nou mai kukhe alivei chode boutha louzü, hria buyu 
chode nasü zholoua pousha taosü puhai nou zhiloulai, alia thaiyu chode 
navei sou-a koa zhiloulai.  
36Ana chode nasü raichokia sübüa maiye bou baishe touyu sülouzü, alia 
chode navei paopu nou zhulou moa chode kukhe aliye boutha louzü, boutha 
khaitouyu chode paopu nahisü hriyu chode ali hupeilai alia thaiyu chode 
nasü puhnou poloulai.  

Tapalouyu 22 

Paozho Khare vei Zhaitao 

1“Mai alinou cho moyuma zhaotu vaoloua datha louzü moyuma zhoh louzü, 
puhnou cho ali vei mu sü cho angou zhohlai alia zhaotu ali hisü zhaotu adai 
zhohlaie.  
2-4Puhnou vaolouyu nasü zholaie. Anou puh hi halia zhore hade toulouzü, 
puhye sü qila mai ali soure donou zholaiwulai, alia zholouyu muh nasü nou 
poa vaolouyu nasü khalaie. Hakinou vaoloua khaitouyu kikhaorü nasü hria 
ngaolouzü, süsü cho ho, moyuma rheisüh, moa zhaotu baiyuma süna vei 

deida zholai. “Vaomai ali nou khei nou ki hi vaolai tea louyu hinou puhye 
datha louzü, puhye dathayu maina pei hisü mah hae. Ana teiva kinou vaomai 
aliye datha louzü, puhsü maiye dathayu mah bure.  
5“Mai ali nou puhvei kikhaorüye panou pou toua buyu hinou zhuloumoa 
maivei dou moyuma kipei tou louzü, puhvei dou moyuma kipei veikhayu buh 
hinou tou louyu thaosü panou zholai.  
6“Mai ali nou puhvei laophao hinou meideia buyu hinou mei sünanou taopoa 
ve laophao hinou buyu maivei shinamara deiwu louzü, deikhai touyu chamou 
moyuma shinamara taosü puhnou thao zholai.  
7“Mai ali ki hi puhvei kinapa maivei pousha moyuma na mutei taralia 
khaikhaitoua buyu hinou vaomai nou vaoloua puhye sü nüloure toulouzü, 
puhye panou deida zholai.  
8Ana vaomai naye nüloumore toulouzü, ki paopu naye Rathoki hi saveloua 
Ramai nghoujü hinou puhvei kinapa mai navei nasü vaokhai toumoe touyu 
chaachou panou soulai.  
9“Hana taralia shaova palouzü, süsü kikhaorü ho, rheisühyuma, zhaotuyuma, 
sabanüyuma, moa hakhai toua buyu nataralia ‘Haihai aveie’ tea mai ahai nou 
paopu shaova louzü, mai süna ahai kheinou Rathoki hi saveloua Ramai ye 
panou thaonou mah-e tea paopeiyu mai naye panou na muh deida ahai sü 
zholai.  
10“Mai tarali noua puhvei kinapa mai hi puhvei rheisüh, moa choha, moa 
zhaotu, moyuma kikhaorü tarali hai zhupeio tea khaipei khaitoua buyu hinou 
sünasü thai louzü, moyuma zhiyu louzü, moyuma hatayu mai ali-a 
ngaoloumo louzü,  
11puhai mai ahai kheinou Rathoki hi veloua puh kinapa vei navei hisü puh 
bah loumoe touyu chaachou soulai, süthaisü puhye panou zholai moe.  
12Ana kikhaorü nasü puh hinou ve vaomai nou vaoloure toulouzü, kikhaorü 
paopu naye zholai. 

13Hakinou rekhaona nou nütou loure toulouzü, nütou louyu vei shee pove 
ngaolai, sütou louzü puhnou zholai moe.  
14“Mai alinou puhvei kinapa mai hinou kikhaorü taralia ngaloua kikhaorü 
paopu nanou ngaomoyu hinou zhiloure toulouzü, moyuma thai louzü, 
puhnou hona thaosü zholai.  
15Ana kikhaorü paopu na-a koa buyu hinou zhiwu louzü moyuma thai louzü, 
süna vei muh sü zholai moe, puhnou ngayu muh na likhei peia bailai.  

Hrümai ae Naanou hi Tare Zhaitao 

16“Mai alinou nghilai tea nouto loumoa buyu loumaina aliye sabu-sazü louzü, 
puhnou honapai vei ngheisha muh sü peilai alia honapaiye naloulai.  
17Ana honapai puo nou puh ki panou venümo louzü, puhnou loumaina ali vei 
ngheisha muh nasü honapai puo hi peilai.  
18“Laivah soumai alia maishuyu maiye panou hrilai moe.  
19“Mai tarali noua hrikhaonaye sabu-sazüyu maiye sü southawo.  
20“Mai tarali noua Mapao Eye baimoa ramai kukhe aliye posheelayu maiye sü 
souhawo.  
21“Shetumai aliye ngaophou moyu moa souchoro laimoe, daiolouzü neletao-a 
Ejipt teidei hinou shetumai ali soua hrüe.  
22Meamaipfü moyuma rounahtu khesü neletao nou souvea laimoe.  
23Neletao nou puletaoye souvea souchoro peia puletao nou ahi kra soukha 
kholouzü, Enou veimosoua puletao vei akho sü noupeiwulai.  
24Alia avei lekha rarou sünou neletaoye sü soureih souyu hisünou 
southakhaiwu bailai. Sübüa neletao chapfü ae nahmaitao-a panou meamaipfü 
ae rounahtou sü soutawulai.  
25“Nenou touha sohayu mai ali hi sha poupao peiyu phaki, maiye pousha 
ngapeiyu mai ali büa souso, puh hinou shavya poso.  
26Puhnou ne hi puhvei sabanü ali nou banda khaitou louzü, teinghi loumo 
jünou puh hi poa dakhai ve peio,  

27daiolouzü puh hi sabanü süna alikhei baimala-e, sütoulouzü puh daie 
bazülai? Puhnou ahi kra-a soukha peio tea kho louzü, Esü maiye zhuvea 
peisüwo nayu thaifüa puhvei akho nasü Enou noupeiwulai.  
28“Ramai ye paoshiso, alia neletaoye süthai apei maitaoye chaaso.  
29“Neletao nou thoudzü alia shinamara ngaolouyu hisü, Eye peizütao 
machasoua peilo. “Neletao vei nah naraio nasü neletao nou Eye peilai.  
30Alia neletao vei kikhaorü tyoutu toukou arai nasü Eye peio. Tyou toukhai 
touyu teithe anai koute sü panou ke ye koa bulo, süthaisü teithe acha zhousü 
Eye pove sheelapeio.  
31“Neletao hai avei mai soure donou sousheewure, südonou neletao hai 
soukhaona nou southayu hrikhaona ali-a toulai moe, süsü sei hi laipeio.  

Tapalouyu 23 

Kaozü alia Veiyu 

1“Dayu chi hai mai hi paolapoa taso, alia mahyu mai ali donou da shaki 
peiso.  
2Vah ashi soure hio acheche moyu mainou poua buyuma puletao thaisü füso, 
moyuma puletao phaobo loua zü nasü souda laire donou shaki souso.  
3Mokhaiyuma chikuyu phaki touhayu mai aliye souku peiso.  
4“Ngaobayu mai ali vei choha moyuma rheisüh hai vakou tupa-a ngaolouzü, 
süsü puh hi hudakhai vepeio.  
5Neye ngaoraiyu mai ali vei kikhaorü hai kaozhoushi-a buyu nenou 
ngaolouzü, süsü sübüa thao-a talai moe, nenou sünasü panou lado souloure 
donou soukha peilai.  
6“Neletao nou chikuyu phaki, touha sohayu mai aliye kaozü moyu hinou 
chiku peiwuso.  
7Mah hayu mai ae acheche mai ali hi da-a mah dukakhai peiwua southaso, 
daiolouzü sübüa ashi vah souyu mai hrülaiye sü Enou thaopei khai toulai 
moe.  

8Seihla touso, daiolouzü seihla haina nou vah souyu mai nghithou soucha 
pei-a baiwe, alia acheche mai navei zü sü poreilai pei-a baiwe.  
9“Shetumai aliye souvea laimoe, shetumai ali hai kabüa hrüwe touyu neletao-
a süwe, daiolouzü phateile ali hi neletao-a Ejipt hinou shetumai ali soua hrüe.  

Po Anaikou ae Teithe Anaizhou Reihre Zhaitao 

10“Po arou koute neletao nou shinamara thoutai daothoua chachi toulai.  
11Ana po anai kousü neletao vei teidei khesü panou solai, alia sühinou payu 
shinamara khesü neletao nou toulai moe. Sütao hinou payu shinamara khesü 
panou touha sohayu maiye donou khaipeio. Haisü neletao vei kipei hinou 
buyu rashibetao-a loulai.  
12“Teithe arou koute neletao nou vah soulo, ana teithe anai zhousü neletao 
nou solai, sübüa nevei qila maitao ae nevei kuvah souyu mai alia 
kikhaorütao-a panou soyu ngaoloulai.  
13“Ramai Mapao, Enou, neletao hi paopeikhai touyu teitei sü soutaosou zülo. 
Rah kukheye thokhai touso, alia puletao zhih sü neletao mü hinou pa sapa 
khaitouso.  

Nühdu Asütao 
(Tap 34.18-26; Chi 16.1-17) 

14“Eye tsükhouyu zhai hinou potei ali hi vu asü nüh nülai.  
15Enou neletao hi kharochi peikhai touyu büa neletao nou Ejipt teidei 
thaowua tapayu Abib khouh hisü khei thoumoyu Raokhao Nüh nülai. Khouh 
haina hi teithe anai neletao nou khei thoumoyu raokhao toua bailai. Mai 
tarali noua bah sakhai-a tave Eye tholai moe.  
16“Neletao nou taimou thou khaitouyu khesü chachi tare toulouzü, Chachiyu 
Nüh nülai. “Potei akhai hi kou neletao nou thoukhai touyu shinamara ae 
thoudzü khesü pojü cheloure toulouzü, Ratho kipao Nüh nülai.  
17Po patsü nühdu asü haitao hi neletao mai hrülai nou tave Ramai Mapao Eye 
tholai.  



187 

 

 
   Sheeyu Baibel 

© 2009, Bible Society of India. 
 

 
 

 

18“Neletao nou Eye hrikhaona pove posheelayu phaki, khei thoukhai touyu 
raokhao koa posheelaso. Eye posheela khaitouyu southa khesü thainesho 
shona koute panou bukouso.  
19“Potei hi neletao nou ngaolou arai khana sü neletao Ramai Mapaoki hi pove 
peio. “Neletao nou zhaotu moa nghitu toutu aliye ke vei naodzü koa khotou 
laimoe.  

Paohpeikhai touyutao ae Paodou apeitao 

20“Enou neletaoye donou tudakhai touyu füdei hisü panou kaozhou vei-a vete 
loure donou neletao jünou rai-a rakivamai ali seita peilai. 
21Puhnou paoyu chi zütou toulo. Neletao nou puh chi züba-a puhye dure 
toulouzü, neletao nou soumah khaitouyu khesü puhnou ali-a khaipeikhai 
toulai moe, daiolouzü puhye sü Enou seita-a baie.  
22Ana neletao nou puh chi zülouzü alia Enou neletao hi kharochi peikhai 
touyu teitei souloure toulouzü, neletao ngaoba maitaoye sü Enou dupeilai.  
23Avei rakivamai nanou neletao jünou rai-a neletaoye sü Amor mai, Hit mai, 
Periz mai, Kanaan mai, Hiv mai, ae Jebus mai teidei hisü sa-a ve peilai, alia 
Enou puletaoye sü souha peilai. 
24Neletao hai puletao nou tho-a buyu ramai khesü tholai moe, alia puletao 
nou ta-a buyu zhai khesü talai moe. Puletao nou tho-a buyu rah khesü 
souhawo alia puletao nou sheeyu buh-e tea chuh shukhai touyu khesü daphe 
laiwuo.  
25Neletao Ramai Mapao Eye neletao nou tho louzü, Enou neletaoye sü 
thoudzü veishoa ha peilai, alia neletao hinou sounou khesü polai peilai.  
26Neletao teidei hisü naotumai ye panou nah kouyu soulai moe alia nahapfüa 
panou bulai moe. Enou neletaoye sü hrüsoyu hai-a peilai.  
27“Enou neletaoye dure maitao hisü Eye ngaopiyu tsüle southou peilai; 
neletaoye reih soure mai hisü bürouyu soupeilai, alia neletaoye ngaobayu 
maitaoye sü panou neletao nghoujü nou tutawulai.  

28Enou neletao jünou rai-a neletao ngaobayu maitao hisü rahtayu seive peilai, 
sübüa panou Hiv mai, Kanaan mai ae Hit maiye sü hulai peiwulai. 
29Enou puletaoye sü po ali levai hinou hulai laimoe, daiolouzü Enou sübüa 
hulaiwu louzü, teidei sühisü mai hrümoa soukhaona nou ve hrüphouloua 
bailai, sütou louzü neletaoye donou vea-a bailai. 
30Neletao mai poupaloua teidei süna hrüphou loumo koute Enou puletaoye sü 
mai chichi nou hutapeia bailai.  
31Enou neletao vei deirai sü Zai Ho hinou poa Euphratis rei koute ae 
Mediteranean zai hinou poa radeiki koute peilai. Teidei sütao hi hrüyu 
maikhe maitao hai neletao bah hi thoupeilai, alia neletao nou puletaoye sü 
hulai loulai.  
32Neletao nou puletaoye koa moyuma puletao vei rah kheye koa vo soulai 
moe. 
33Puletaoye panou neletao vei teidei hisü hrüso; puletaoye koa neletao teidei 
hi hrüzho louzü, puletao nou neletaoye soumah peia bailai. Neletao nou 
puletao vei rahye thota louzü, neletao hai shorüh hi louyu bütoua bailai.”  

Tapalouyu 24 

Vo Soulouyu 

1Süthaisü Mapao nou Moses hi paoe, “Ne, Aaron, Nadab, Abihu alia Israel hi 
tsümaitao mai rainai koa ahi tapawo. Neletao nou buh hi nghikoure toulouzü, 
Eye nakou khurüa tholo.  
2Ne likhei ahi nghikoua bailai, mai kukhetao louzü panou buh ho-a bulo, 
deichi peitaoh hia panou taopaso.”  
3Moses nou tave Mapao nou kharochi peiyutao alia chikha khesü maisou hi 
paopeie, alia mai hrülai nou paila ali soua “Mapao nou paoyu chi teitei sü 
Etao nou soulai” tea chila peie.  
4Mapao nou kharochi peikhai touyu teitei sü Moses nou rükhai loure. Puhnou 
thainesho shona sü kushuloua deichi phi hinou rathobuh ali souloure alia 
Israel mai khü chekhei nou chuh chekhei, chuh kiahai sü shola loure.  

5Süthaisü puhnou nahlemai seiho panou Mapao ye meideia posheela peie alia 
kaozhou vei-a ae sava-a hrüloure donou kikhaorüa posheela peie.  
6Moses nou posheela khaitouyu kikhaorü taovei zhe dali hai raikhao hi 
thouloure alia dali hai rathobuh hi lazüwure.  
7Süthaisü Moses nou chikha larübvü nasü poloua maikhe mai hi chongao 
peie, alia maikhe maitao nou paoe, “Mapao nou paoyu teitei sü Etao nou 
soulai, alia Etao nou puh chi zülai.”  
8Süthaisü Moses nou raikhao hi khaitouyu zhe sü poloua maikhe maitao hi 
kashopeie, alia puhnou maikhe mai hi haibüa paoe, “Zhe haina 
hai Mapao nou chikha peikhai touyu teitei neletao nou soulaie tea koa vo 
soulouyu nasüe.”  
9Süthaisü Moses, Aaron, Nadab, Abihu alia Israel hi tsümaitao mai rainai koa 
nou deichi hisü taopa tare,  
10alia puletao nou Israel maivei Ramai ye ngaoe. Puh phi khe hai Saphir chuh 
nou soukhai touyu ludu, teidaiyu raibütoue.  
11Ramai nou Israel maiye süthai-apei maitaoye daishi peimoe; puletao nou 
Ramai ye ngaoe, alia puletao nou koa touso zho-e.  

Moses nou Sinai Deichi hi Payu 

12Mapao nou Moses hi paoe, “Deichi hi taopa Eye daowo, Enou neye chuh 
hinou rükhai touyu chikhatao alia maikhe maiye panou kabüa hrülai touyu 
zhaitao teitei louyu chuh ahai peilai.”  
13Süthaisü Moses nou puhye soukhayu Joshuaye saloua sheeyu Ramai vei 
deichi hisü taopa tare.  
14Puhnou Israel maiye süthai-apei maitao hisü paoe, “Fühao hai hi E dakhai 
koumo koute kho-a bulo. Aaron alia Hur puhai sü neletaoye koa bulai, 
südonou neletao nou hataralia soulai toulouzü puhai hinou kho noulo.”  
15Moses nou Sinai Deichi vahisü taopa tare, alia teihao nou ve deichi sü 
sühao loure.  

16Mapao vei khouko ava sünou Sinai deichi vasü kou buloure, alia teithe arou 
koute teihao nou deichi sü züloure, ae teithe anai zhousü Mapao nou Moses 
ye teihao hrohinou lapare.  
17Israel maitao nou Mapao vei khouko ava hai deichi vanou zhingaoyu sü mei 
tao-a buyu raibütoua ngaoe.  
18Moses nou teihao buyu deichi peitaoh hisü paloure, ae sühi sünou puhnou 
teithe raidai bue.  

Tapalouyu 25 

Rathoki donou Posheelare Natao 
(Tap 35.4-9) 

1Mapao nou Moses hi paoe,  
2“Israel maitao hi Eye posheelawo tea paopeio. Mai tarali noua Eye peinüyu 
posheela na khesü polo.  
3Nenou puletao hinou pore posheela natao sü haitaoe: Sana, shahu, ae 
baosahu; 
4daiyu, zainünayu alia zaiteiyu pha, ae deizüzüyu sah, nghitu mai, 
5zhaotu hee nou soukhai touyu natao, souhee nou souyu natao, akasia süü,  
6mei taore theadzü, vasou hi naare theadzü, kainüvei poutao; 
7Napao maivei naazao vahi ae khaokha vahi zhai southoure donou paivavayu 
onyz chuh ae chuh mutei tya nou souyu ephod polo. 
8Maikhe maiye panou sheeyu rathoki ali Eye panou buloure donou soupeio.  
9Rathoki nasü haibüa soulai, ae kikha hi haibüa zhai southoulo touyu khesü 
Enou paopeiyu thaifüa neletao nou soulo.  

Vo Sübvü 
(Tap 37.1-9) 

10“Akasia süü nou sentimitar 110 shoyu, sentimitar 66 jha duyu, ae sentimitar 
66 kuyu sübvü ali soulo.  
11Veikhayu sana nou sübvü navei phaovai-a ae levai-a soukhalo alia pehao 
teitei sü sana nou southoulo. 

12Süüpo thaithou sübvü sünaye kaopore donou sana nou haorü touyu adai 
souloua phi adai vasü khikhailo.  
13Akasia süü nou sübvü nasü kaopoa tare donou süüpo soulo, alia süna vasü 
sana nou neahaolo, 
14alia süüpo süna ahai sü sübvü holo hailo thaithouloua kaopoa tare donou 
soulo.  
15Süüpo süna ahai sü sübvü hi sana nou haorüa souloua dakhakhai touyu hisü 
thaithou khai-a bailai, süsü paizhou pakhai toulai moe.  
16Chuh ahai hinou chikhatao rükhailoua Enou neletao hi peilaiyu nasü sübvü 
sühi thoukhailo.  
17“Süthaisü zhuvea-apei buh ali sana veitya nou soulo; süsü sah shoyu nou 
sentimitar 110, sentimitar 66 jha duyu, alia sentimitar 66 kua nou soulo.  
18Sana nou shouh pfüyu khaona ahai chuhda nou poa dalo;  
19ae sünasü zhuvea-apei buh hisü holo ali ae hailo ali tea khailai. 
20Shouh pfüyu khaona ahai sünou zhuvea-apei buh hilova reilai ae puhai 
shouh sünou zhuvea-apei buh nasü kou holai.  
21Zhuvea-apei buh nasü sübvü peiva khailai, alia sübvü sühisü Enou peilaiyu 
chikhatao sü thoulai.  
22Buh sühinou Enou neletaoye ve daolai, alia vo sübvü pei hinou khaitouyu 
zhuvea-apei buh hinou shouh pfüyu khaona ahai vei kohinou Israel maiye 
kharochi khesü peilai.  

Ramai ye Raokhao nou Posheelayu vei Khaiyu Buh 
(Tap 37.10-16) 

23“Akasia süünou raokhao khaire buh (table) ali sah shoyu sentimitar 88, 
sentimitar 44 jha duyu ae sentimitar 66 kua nou soulo.  
24Sünasü sana aveih tyanou phao hi khulo, alia pehao teitei hisü sana nou 
soukhalo.  

25Ae sünavei pehao hi thoukhare donou milimitar 75 dua soulo, ae sana nou 
sünasü zühaolo.  
26Süna kaopoa tare donou sana nou haorü touyu adai souloua phi buyu 
kainghou adai hi khikhailo. 
27Khaibuh sünaye kaopoa tare süü thaithoure donou haorüa soukhai touyu 
nasü pehao hi thou dahaokhai touyu süü nahisü nghia veakhalo. 
28Kaopoa tare süüpo nasü akasia süü nou soulo alia sünasü sana nou 
meahaolo.  
29Alia posheelare donou pai, khao, lee ae hana thoukhaiyu bvü khesü 
veishoyu sana nou soulo.  
30Khaibuh sünasü Vo Sübvü pehao hi khailai, ae sünaphao hisü Eye donou 
sheeyu raokhao posheela khaitouyu sü bukou telai.  

Meivabvü Khaibuh 
(Tap 37.17-24) 

31“Meivabvü khaibuh ali sana veityanou soulo. Sünavei khaibu ae bahtao 
khesü hubao nou poa dathoulo; ae poupa büyu pai, süübo lapayu ae poupa 
papayu zhai büa soutou thoulo, alia sütao teitei panou ali soua bulo.  
32Meivabvü khaibuh hisü nou baokao arou panou palo, holova baokao asü ae 
hailova baokao asü.  
33Baokao alili hinou hüveishoa poupa payu zhai büa poupa asü-asü bulai, ae 
sütao sü kurushipa papayu büa süübotao ae süünghou noupu koa panou palo. 
34Meivabvü khaibuh bahtao nahisü kurushipa büyu poupa papa-a ae süübo 
noupu loua poupa cha tya adai daothoulo.  
35Baokao ahai hai pa-a payu asütao phi hisü nou poupa mübo payu alili bulai.  
36Poupa mübo payutao, baokaotao, ae meivabvü khaibuh teitei sü sana veitya 
nou alikhei soua soupa khailo.  
37Meivabvü khaibuh hisü meivabvü anai southou khailo, sübüa panou pahlo 
meiva koulo.  

38Meivabvü souheiyuna ae thoukhaiyu bvü/khao sü sana veitya nou soulo. 
39Meivabvü khaibuh ae sühi natao soure donou sana sühcho 35 nou poa 
soulai.  
40Sütao hai Enou ne hi deichi vanou ngaopeiyu thaifüa soutaosou soutou 
toulo.  

Tapalouyu 26 

Mapao nou Bure Ratho-kipao 
(Tap 36.8-38) 

1“Ratho kipao ali, Eye panou bure donou haosah kirou nou soulo, süsü 
deizüzüyu sah ahai nou thaoloua daiyu, maomüyu ae hoyu sah aveih tyanou 
soulo. Sah sühisü shouh pfüyu khaona veishoa daothoulo. 
2Haosah sütao sü sa-jha-a raibütoua bailai, süolouzü sa shoyu nou mitar 
kiahai, ae jha duyu nou mitar ahailai.  
3Haosah angou taosü ali soua rüpalo, ae kukhe angou tao-a ali soua rüpalo.  
4Me ali soua rüpakhai touyu haosah me araina hisü kaidu buyu sah madai na 
hinou thaithou rai phuloure donou soucha khailo; ae sübüa rüpakhai touyu 
me ahai na hia soucha khailo.  
5Haosah me araina hinou buyu sah araina hisü thaithou rai phure donou qulu 
raingou soucha khailo, alia haosah me ahai chena hia kaidu buyu sah na 
hinou qulu raingou souchalo; sühai khenou qulu thaotoua panou bulai.  
6Haosah sühaiye khipare donou sana nou khipayu tya raingou soulo, sübüa 
haosah süna ahaiye panou khipaloua rathoki sühi haosah sü ali bütoua panou 
bulo.  
7“Ratho kipao pei hi hore donou nghitu mainou soukhai touyu haosah kiali 
soulo.  
8Haosah sütao sü sajha-a raibükhai toulo, sa shoyu nou mitar kiasü, jha duyu 
nou mitar ahai.  
9Haosah angou sü ali soua rüpalo, ae haosah arou taosü kua nou ali soua 
rüpalo alia haosah arou taosü dali hinou rakheiloua Rathokipao pa hi khailai.  

10Haosah me araina hisü sah kaidu hi buyu na hisü thaithou rai phure donou 
qulu raingou souchalo; alia haosah me ahai chena hia dukai nou buyu sah na 
hisü qulu raingou souchalo.  
11Baosahu nou vaokhaire shuh raingou souloua haosah ahai sü pokou 
vaokhaire donou soulo, sübüa haosah ahai sü panou ali bütoua polou 
vaokhailai.  
12Shokhaitoua buyu haosah dali lova hai Rathokipao thailova sü hakhailo.  
13Lia buyu haosah taosü sahpao thea holo ae hailo sentimitar raingou shoa 
hakhailo.  
14“Rathokipao pei hi hore donou sah ahai soupulo, ali sünou zhaotumai nou 
zhusa thoupa horakhai touyutya, alia kukhena sünou souhee nou veishoa 
soukhai touyu tyanou soulo.  
15“Rathokipao poa soure süü khesü akasia süünou soulo.  
16Poa kare kizha khesü mitar adai shah sholai, ae sentimitar 66 jha dulai. 
17Kizhatao paimure donou kizha alili hinou qulu ahaihai souchalo. Kizha 
teitei hinou haibüa qulu ahaihai bukhai toulai.  
18Ratho kipao khelovatha donou kizha kai soulo,  
19ae sütao phi hi thoure donou shahu nou raidai soulo, kizha ali hisü phi 
ahaihai thoukhailai. 
20Reilovatha-a kare donou kizha kai soulo,  
21ae sütao vei phi hi thoure donou shahu nou raidai soulo, süsü kizha ali 
hinou thoukhare ahaihai thoulai.  
22Kithailova, teinghi loulo hisü kizha arou thoure donou soulo, 
23ae kainghou hi kizha ahai thoure donou soulo.  
24Kainghou ahai hi thoukhai touyu kizha sünou phi hinou poa pei hi khete sü 
paimulai. Kainghou hi kizha ahai sü haibüa soulai.  

25Südonou kizha acha hisü shahu nou soukhai touyu phi kare kiarou, kizha 
ali hinou phi kare ahaihai thoulai.  
26“Poa Rathokipao tyare donou süü kiangou soulo, süsü tha alilova angou 
loulai,  
27ae alilo vatha nou angou loulai, alia kithailova, süsü teinghi loulovatha hia 
angou loulai.  
28Toutsü hinou kakoure süü nasü rathokipao akhai hinou poa alilovatha 
akhai koute tyakoulai.  
29Kare süütao hisü sana nou nealo, ae kayu süü nasü poa kayu süü hi dakhare 
donou sana nou souhao khailoua kayu süü hisü pokou tyayu süü nasü 
dakhalo. Tyayu süütao-a sana nou nealo.  
30Ratho kipao nasü Enou deichi vanou ne hi ngaopeiyu zhai thaifüa soulo.  
31“Haosah ali daiyu, maomüyu ae hoyu loua deizüzüyu soumaipha nou ahai 
thaoloua daolo, alia süna hisü shouh pfüyu khaona cha daothoulo.  
32Haosah hai nasü akasia süü nou deka adai souloua sana nou neakhai touyu 
ae shahu nou phi hi sholabu soukhai toua sana nou vaokhaire donou soukhai 
touyu deka hisü haokhailo.  
33Haosah nasü kitsü khe deia haokoulo, ae sükhevai hisü vo sübvü pothou 
khailo; haosah sünanou sheeyu buh ae sheesheelai buh nasü khadeku khailai. 
34Zhuvea-apei buh nasü vo sübvü phao hi khailoua sheesheelai buh hisü 
pothou khailo.  
35Tebel nasü haosah vakou khailo, ae meivabvü khaibu nasü taibel khaiyu 
buh khelovatha khailai.  
36“Ratho kipao hi taloure vei haosah nasü daiyu, maomüyu ae hoyu loua 
züzüyu pha ahai thouloua daolo, alia sühisü zhai veitoua cha kuthoulo.  
37Haosah haokhaire donou akasia süü nou deka angou soulo, alia deka angou 
sütao hisü sana nou nealo ae haosah haokhaire donou sana nou vaokhaire 

shuh angou soulo; ae deka sütao poa sholare donou baosahu nou phi angou 
soulo.  

Tapalouyu 27 

Posheelabu 
(Tap 38.1-7) 

1“Posheelabu ali akasia süü nou soulo, süsü sajha-a raibütou toulai, sa nou 
mitar 2.2 ae jha nou mitar 2.2 lai, alia kuyu nou mitar 1.3 noulai.  
2Kainghou adai hisü kai alili soukhailo. Kai adai sütao ae posheelabu sünasü 
panou alikhei soua bulo, ae sütao teitei sü baosahu nou neaholo.  
3Vonai dothoure lee, poa hakure khaocha, raikhao alia paikhao khesü 
baosahu nou soulo.  
4Khophao ali baosahu nou soulo, ae sünavei kainghou adai hi kaopore donou 
baosahu nou haorü touyu adai souloua khikhailo.  
5Khophao sünasü posheelabu khehinou vaokhailo, sübüa panou sünasü 
posheelabu dahli pha hinou bulo.  
6Posheelabu naye kaopore süü sü akasia süü nou soulo, alia baosahu nou 
neaholo. 
7Kaopore süü nasü posheelabu tha ahai hi haorüa soukhai touyu hisü 
thaithoulo.  
8Posheelabuh nasü lukhao nou souo, süsü Enou ne hi deichi vanou ngaoyu 
raibütoua soulo.  

Mapao nou Bure Rathokipao hi Chikuyu kide 
(Tap 38.9-20) 

9“Enou bure Ratho kipao na hisü züzüyu haosah nou chikuyu kide ali haoku 
khailo. Khelo haore haosah nasü mitar 44 panou solo,  
10ae süna haokhaire donou deka kai ae kabei kai sü baosahu nou soulo; ana 
dekatao pothou vaore ae thaithouretao hai shahu nou soulo.  

11Süna raibütoua reilova-a haore haosah sü mitar 44 solai, ae deka kai alia 
dekabei-a kai sü baosahu nou soulo, ana poa vaokhaire ae thaithouretao hai 
shahu nou soulo.  
12Teinghi loulovatha haore haosah nahai mitar 22 sho-a nou haolai, ae deka 
kirou alia dekabei kirou bailai.  
13Teinghi palovatha, kikhu bomü buyu hilova-a haosah nasü mitar 22 jha 
dulai.  
14Kikhubomü alilovatha hi haore haosah nasü mitar 22 dulai, alia deka asü 
sholai ae dekabei-a asü thoulai.  
15Taloure kikhubomü alilovatha-a haosah nasü mitar 22 dulai, deka asü sholai 
ae dekabei-a asü thoulai.  
16Kikha taloure kikhu hi haosah nasü mitar 9 dulai, ae haosah sünasü daiyu, 
maomüyu ae zaiteiyu zhusa tyanou veishoa deizüzüyu sah ahai nou thaoloua 
daokhai touyu tyanou haolai, alia haosah süna hisü bah nou cha raothoulo, 
sübüa haosah süna hrare donou deka adai ae kabei adai shulo.  
17Chikuyu kide pehao teitei hi dekatao sü shahu nou soukhai touyu kizha nou 
paihaolai, ae vaokhaire shuhtao-a shahu nou soulai, alia dekabei hi 
thoukhaiyu hai baosahu nou soulai.  
18Chikuyu kide nahai mitar 44 sah sholai, mitar 22 jha dulai, ae mitar 2.2 
kulai. Sühi haore haosah hai veishoa soukhai touyu deizüzüyu sah nou haolai 
alia sü phi hi baosahu nou thoulai.  
19Poa nou Rathokipao hi vah soure natao alia chikuyu kide ae kipao hi 
veakhare hushu teitei sü baosahu nou soulai.  

Meivabvü hi Thoure Theadzü 
(Lev 24.1-4) 

20“Meivabvü nasü panou mei taokhai koute loure donou Israel mai hrülai 
hisü veikayu oliv theadzü sü ne hi pove peio tea kharochi peio. 
21Maisou nou ve jüa bure Ratho kipao hi vo sübvü nghoujü nou haosah 
haokhai touyu pa hinou Aaron ae puh nahpoutu maitao nou meivabvü nasü 

taolai. Meivabvü nasü Enou buyu buh hinou koukhe nou poa shona koute 
panou tao-a bulai. Kharochi hainasü Israel mainou haithai vere bonakha 
hrülai-a soukou telai.  

Tapalouyu 28 

Napao Maitao vei Sabanü 
(Tap 39.1-7) 

1“Ne jürai Aaron ae puhvei nahpoutu Nadab, Abihu, Eleazar alia Ithamar 
puletaoye ne hi kupoa koulo ae puletaoye panou avei napao maitao soure 
donou Israel mai hinou pokupalo.  
2Ne jürai Aaron ye ngaokhusüyu ae hüveiyu napao maivei sabanü soupeio.  
3Enou shara souyu hie dokai aveih thoupei khaitoua buyu maitaoye kuveloua 
puletaoye panou Aaron vei sabanü soupeio tea paopeio, sübüa puhye panou 
avei napao soure donou peithouwuo.  
4Puletao nou soure sabanü sü haitaoe: Khaokha ali, nahra büa phao hinou 
khare ephod ali, naazao aso ali, cha daokhai touyu zao ali, peizüyu sah ali, ae 
khyakho ali tea soulai. Puletao nou napao maivei sabanü haitao avah 
soulaiyu ne jürai Aaron alia puhvei nahmaitao donou soulai.  
5Shara soulou süyu puletao nou daiyu, maomüyu ae zaiteiyu pha; züzüyu sah 
aveih tya alia sana nou poa soulai.  
6“Puletao nou ephod nasü daiyu, maomüyu ae zaiteiyu pha; züzüyu sah alia 
sana nou poa zhai soutou thoulai ae cha daothoua soulai. 
7Phao hi hokoure sah ahai sü kainghou ahai hinou kou khipa loure donou 
soulo.  
8Khyakho nasüa sana; daiyu, maomüyu ae zaiteiyu pha alia züzüyu sah nou 
souloua ephod nahisü khipalo.  
9Onyz chuh ahai poloua Israel nahmaitao zhih sü sühi rüthoulo.  
10Nahmaitao zhih sü tsükhana hinou poa shosho shoshonou rüthou koulo, 
chuh ali vanou mai zhih arou rüthoulo, alia chuh kukhe na vahia mai zhih 
arou rüthoulo.  

11Chuh daoyu mainou sühi cha daothouyu büa chuh ahai va hisü Israel 
nahmaitao kiahai zhih sü daothoulo, alia sana nou chuh pei hisü souka 
khailo.  
12Israel mai khü kiahai taoye panou licho loure donou chuh süna ahai sü 
phao daoyu ephod vahisü soupa khailo, alia Aaron nou puletao zhih sü teisa 
panou licho loure donou pfülai koutelai, sübüa Enou avei maitaoye sü teisa 
tsüloulai.  
13Ae sana nou zhai veishoa rai büyu zhusa ahai soulo,  
14alia sana nou tou ahai souloua süna ahai sü zhusana koa soupalo.  

Khaokha 
(Tap 39.8-21) 

15“Napao Peicha naye panou poa Ramai vei leli süloure donou khaokha ali 
soulo. Haina hai-a ephod souyu natao bütoua daiyu, maomüyu ae zaiteiyu 
pha, züzüyu sah alia sana nou zhai veishoa daothouloua soulai.  
16Haina hai sah-jha-a deitou toulai alia ahai soua khikhailo, sah shoyu nou 
sentimitar 22 solai, ae jha duyua sentimitar 22 dulai.  
17Haina hisü chuh mutei tyanou she adai soua thoulo. She araina hisü ruby, 
topaz ae garnet;  
18she ahai chena hisü emerald, saphir ae diamond;  
19she asü chena nou jacinth, agate, ae amethyst; 
20she adai chena hisü beryl, onyx, ae jasper noulai. Haitao hai sana nou koa 
soukhailai.  
21Chuh sütao kiahai vahisü Jakob nahpoutu mai alili zhih sü rüthou khailai, 
sübüa chuh sütao panou Israel mai khü kiahai bue touyu süloulai.  
22Nenou khaokha nasü sana veitya nou rai büa louloua soulo.  
23Ae sana nou lürü touyu ahai souloua khaokha nahisü pokou khikhailo,  
24alia sana nou rai büa loukhai touyu nasü poloua sana nou haorüa soukhai 
touyu khaokha hisü khipalo.  

25Raipo ahai sü poloua kainghou hi khiloua pokou ephod pah hi khipalo. 
26Süthaisü sana nou lürü touyu ahai souloua khaokhayu khelova ephod nghia 
levai hinou thoukhi khailo.  
27Sana nou souyu lürüa kukhe ahai-a soupuloua phao hinou kakouyu sah ahai 
ephod vei pah hi ae khyakho reilo bü hinou khikhailo.  
28Khaokha hi thouyu lürü nasü ephod hi lürüyu naye koa daiyu pha ali nou 
phupalo, sübüa khyakho pei hinou buyu khaokha nasü panou lümoa buloure 
donou.  
29“Aaron nou Sheeyu Buh hi talouyu phaki, puhnou Israel nahmaitao zhih 
rüthou khaitouyu khaokha nasü pfülai, sütoulouzü Mapao Enou teisa avei 
maitaoye licho loulai.  
30Khaokha vahisü Ramai vei leli süloure donou Urim ae Thummim hai-a 
thoulo, ae Aaron nou Mapaonghoujü talouyu phaki, puhnou khaokha hai 
nasü pfülai, sübüa Aaron nou Israel maiye donou haibülai touyu khesü 
paopeilai.  

Napao Maitao vei Sabanü Kukhetao 
(Tap 39.22-31) 

31“Ephod khevai nou noure naazao nasü maomüyu soumaipha likhei nou 
soua bailai.  
32Naazao nasü pei thoure donou sah toutsü hinou mü souchalo, ae mü sühisü 
panou patamore donou daleichü tea khailo. 
33Phi zhukouyu naazao kainghou hisü daiyu, maomüyu ae homarayu pha nou 
radoushi zhai büa cha kuthoulo ae süko kohisü sana nou hudabvü souloua 
khithoulo.  
34Sana nou soukhai touyu hudabvü na ae radoushi zhai büa soukhai touyu 
nasü reirei-a naazao kainghou hi khithoulo.  
35Aaron nou napao vei vah souyu phaki naazao sünasü noulai. Puhnou 
naazao süna noupoa Enou buyu Sheeyu Buh hi talouyu phaki, moyuma 
dakhai tayu phaki, hudayu kho sü choulai, sükulouzü puhye southa laimoe.  

36“Sana veitya nou poupa zhai büa ali soulo, ae sühisü ‘Mapao hi 
peithouwure’ tea larücha daothoulo.  
37Sünasü peiphuyu sah hi daiyu raipo ali nou phupalo.  
38Aaron nou hainasü puh pei hi phupfülai, sükulouzü Israel mainou posheela 
peiyu veishi sü Enou popeilai, hakinou maikhe mainou posheela pei mah-a 
buyuma sükhesü puh pei hi ve-a bailai.  
39“Aaron vei naazao ae peiphurai nasü züzüyu sah veitya nou daolo alia 
khyakho nasü bah nou zhai veitoua cha kuthoulo.  
40“Aaron nahpoutu maitao vei naazao, khyakho ae peirü khesü panou khusüh 
shore donou ae ngavei shore donou nenou soupeio.  
41Na haitao hai nenou ne jürai Aaron ae puh nahpoutu maitaoye thoupeilai. 
Süthaisü puletaoye oliv theadzü nou nealoua panou napao mai ali soua avah 
soure donou sousheeloua peithou peio.  
42Ae nenou puletao vasou panou zhingao more donou khevai nouyu zao sü 
khya hinou khoubou koute holou süyu soupeio.  
43Aaron ae puh nahpoutu maitao nou Rathokipao hi talouyu phaki moyuma 
Sheeyu Buh hi ve vah souyu phaki, sabanü sütao sü banoulai, sükumo louzü 
puletao hai thai-a bailai. Haibüyu zhai hainasü Aaron ae puhvei tyaosholea 
hrülai nou teisa tare zhai nasüe.  

Tapalouyu 29 

Aaron alia Puh Nahpoutu Maitaoye panou Napao soure donou Soushee Peiyu 
(Lev 8.1-36) 

1“Nenou Aaron alia puh nahpoutu maitaoye panou napao mai ali soua avah 
soure donou haibüa soushee peia popeilai: Chode ali ae zhaotu veishoyu ahai 
polo,  
2alia khei thoumoyu raokhao, raokhao daoli hai theadzü thoulo, daoli 
theadzü thouso, alia raokhao kamai-a theadzü nou thou shokilo. Raokhao 
sütao sü southou aveih tyanou soulai.  

3Raokhao sütao hai sülai ali hi thouloua neletao nou Eye chode ae zhaotu 
ahai pove posheela peiyu phaki pove peio.  
4“Aaron ae puh nahpoutu maitaoye Enou buyu Ratho kipao hi taloure 
kikhubomü hinou save khailoua dzükhü sheepeio.  
5Süthaisü Aaron ye napao maivei sabanü taosü banoupeio — Naazao, ephod 
khevai nou zaokouyu zao, ephod, khaokha, alia khyakho.  
6Puh pei hisü peiphusah nou phupeio, alia peiphusah hisü haibüa rüthou 
khaipeio: ‘Mapao hi peithouwure.’  
7Süthaisü puhye neapeire donou theadzü poloua puh pei hinou lakoupeio, 
alia puhye panou napao mai ali soure donou theadzü neapeio.  
8“Süthaisü puh nahpoutu maitao-a sakouloua naazao sü thoupeio, 
9alia puletaoye khyakho khopeio ae pei hisü peirü rüpeio. Haibüa Aaron alia 
puh nahpoutu maitaoye teisa panou avei kuvah soure donou soukupa 
khaipeio.  
10“Süthaisü chode nasü Enou buyu Ratho kipao pa hi hukoulo, alia Aaron ae 
puh nahpoutu maitao hi puletao bah sü chode pei hi khailo tea paopeio.  
11Chode nasü Enou buyu Ratho kipao hi taloure kikhubomü hinou dathalo.  
12Chode zhe sü daotu poloua posheelabu vei kai vasü ne bahtou nou neapeio, 
ae lia buyu zhe teitei sü posheelabu deiphi hisü lazülo.  
13Süthaisü lesouva tao-a buyu theatao, veikayu sousü, kithou ahai ae sühi 
tao-a buyu theatao sü poloua Eye pove posheelabu hinou meidei-a posheela 
peio.  
14Ana chode vei souketao, hee, alia lesouraitao hai vakou popaloua 
meideiwo. Hai nasü napao maitao mah sousheere donou posheela peiyu 
nasüe.  
15“Süthaisü zhaotu ali poloua Aaron ae puh nahpoutu maitaoye panou zhaotu 
pei hisü puletao bah deilo,  

16sübüa zhaotu nasü dathalo, alia zhe sü poloua posheelabu kainghou adai 
teitei hisü lazülo. 
17Süthaisü zhaotu nasü daodesasalo, alia lenatao ae phitao sü dzü thealoua 
sou pei hisü pokhailo.  
18Zhaotu sou teitei nou posheelabu phao hisü popa khailoua mei deiwo. Hai 
nasü Mapao hi meideia posheelayu nasüe. Haibüa nou meideia kaingi payu 
nasü Enou jüpae.  
19“Zhaotu kukhe na-a povelo, alia Aaron ae puh nahpoutu maitaoye panou 
zhaotu pei hisü bah deilo.  
20Sübüa zhaotu nasü dathaloua zhe daotu poloua Aaron ae puh nahpoutu 
maitao noubi pha zhoulova, bahkü zhoulova, ae phikü zhoulouva sü neapeio, 
alia shokhaitoua buyu zhe teitei sü posheelabu pehao hi lazükhaio.  
21Posheelabu hinou buyu zhe daotu polo ae neayu theadzü poloua Aaron ae 
puhvei sabanü hi alia puh nahpoutu maitao ae puletao vei sabanü hisü 
kavupeio. Süthaisü puh, puh nahpoutu maitao alia puletao vei sabanü khesü 
shee-a bailai, sübüa Eye peithou peio.  
22“Zhaotu thea, mi hi buyu theatao, lena hi tao-a buyu theatao, sousü 
veikayutao, kithou ahai ae thea noupu alia phikao zhoulova sü polo. 
23Posheela khaitouyu raokhao sülai hinou raokhao ali, theadzü nou neakhai 
touyu raokhao ali, theadzü thoumoa soukhai touyu raokhaoki ali polo.  
24Haitao teitei hai poloua pokou Aaron ae puh nahpoutu maitao bah hi 
thoupeio, alia hainasü Mapao nghoujü nou veishoyu posheela apei ali soua 
puletaoye zhipeio.  
25Süthaisü sütao hai puletao bah hinou poloua posheelabu hinou meideia 
posheelayu phao hisü thouloua meideia posheela peiwua Mapao Eye panou 
kai aveih nasü kainghülo. Hainasü mei deia Mapao ye posheelayu ali-e.  

26“Aaron ye soushee loua sheeyu vah panou soure donou zhaotu navei khao 
hi soutao sü poloua Mapao nghoujü nou poa zhayu posheela ali soulai, ae 
hainasü nevei zha soulaie.  
27“Napao mai aliye soushee loua popeiyu phaki, zhaotu vei khao hi soutao ae 
phikao sü poa zhayu posheela soua Eye popeilai, alia sünasü napao maivei 
zha soua pokupa khaipeilai.  
28Hainasü Israel mainou Aaron ae puh nahpoutu maitaoye teisa panou peire 
zhai nasüe, daiolouzü hainasü Israel mainou puletao vei kaonayu posheela 
soua napao maitaoye peire zhai ali soulai, ae haisü puletao nou Mapao hi 
posheela-a peilai.  
29“Napao Aaron nou thaita louzü, puhvei sheeyu sabanü khesü puh nah 
maitao hi thaothou peilai, alia puletao nou soushee loua napao soutare donou 
banou loulai.  
30Puh thaosou pa napao soure nahpoutu nanou tave Sheeyu Buh, Enou buyu 
Ratho kipao hinou vah soutayu phaki teithe anai sü sabanü sütao banoulai.  
31“Napao maitaoye soushee peire donou peikhai touyu zhaotu sou sü poloua 
sheeyu buh hinou kholo.  
32Alia zhaotu sou sünasü sülai hinou buyu raokhaotao koa Aaron ae puh 
nahpoutu maitao nou Enou buyu Ratho kipao hi taloure kikhubomü hinou 
toulai.  
33Puletaoye soushee loua popei loure donou napao maitao likhei nou mah 
khaipeire posheelayu sou nasü toua bailai, daiolouzü sünasü sheewe.  
34Hakinou sou moyuma raokhao taralia thainesho shona koute toulou moa lia 
bulouzü, sünasü mei deia bailai, toupu laimoe, daiolouzü süsü sheewe.  
35“Aaron ae puh nahpoutu maitaoye soushee loua peithoure naanou soure hai 
Enou ne hi kharochi peikhai touyu bütoua teithe anai soulai. 

36Mah khailu peire donou mah vei posheelayu nasü teithetsü chode alili 
posheela peilai. Posheelayu hai nanou posheelabu nasüa soushee peilai, ae 
sünasü panou amashee buh ali soure donou oliv theadzü nou nealo.  
37Teithe anai koute mah vei posheelayu nasü posheela pei koutelai. Süthaisü 
posheelabu nasü sheesha tea bailai, mai tarali noua moyuma hatarali noua 
posheelabu nasü deiwu louzü, sühi sheeyu khouko nanou sünasü soushia 
bailai.  

Teithetsü vei Posheelaretao 
(Mai 28.1-8) 

38“Teithetsü neletao nou posheelabu hisü po ali payu zhaotu ahai hai pove 
posheelalai.  
39Zhaotu ali sü shona nou posheelalai ae zhaotu kukhe ali nanou koukhe 
noulai.  
40Zhaotu arai nasü southou aveih tyanou kilo ali ae oliv theadzü nou litar ali 
noupu thouhrüloua posheela peio, alia darkha zhaoh litar ali nghoupeio.  
41Koukhe vei posheelayu zhaotu ahai nasüa shona vei bütoua southou, oliv 
theadzü, ae darkha zhaoh thouloua posheela peio. Haina hai Mapao, Eye 
touso vei posheela peiyu nasüe, ae haitao hai Enou jüpae.  
42Haithai vere bonakha teitei hia teisa nou haibüa meidei-a posheelayu 
hainasü Enou buyu Ratho kipao hi taloure kikhubomü hinou soulai. Sühi 
sünou Enou tave neletaoye daolai ae neletaoye chakulai.  
43Buh sühi sünou Israel maiye Enou ve daolai, alia avei khouko ava sünou 
buh sünasü soushee peilai.  
44Enou Ratho kipao ae posheelabu sü soushee peilai, alia Aaron ae puh 
nahpoutu maitaoye soukupa loua panou napao mai ali soua avah soulai.  
45Israel mai hrohinou Enou bupeilai, alia puletao Ramai sü soulai.  
46Puletaoye Ejipt teidei hinou sapa peiyu, puletao Mapao Ramai sü E-e touyu 
puletao nou süloulai, sübüa Enou puletao hrohinou koa hrülai. E hai 
puletao Mapao Ramai nasüe.  

Tapalouyu 30 

Kai Ngivei Deire Posheelabu 
(Tap 37.25-28) 

1“Kai ngivei deire donou posheelabu ali akasia süü nou soulo. 
2Hainasü sa-jha-a raibütoua soulo. Sa shoyu-a ae jha duyu-a sentimitar 45 nou 
soulo, alia kuyu nou sentimitar 90 kulo. Kainghou adai hi payu kaitao sü 
alikhei soua soupa khailo.  
3Pei hi thouyu süütao, pehao hi kayu süütao ae kaitao teitei hisü sana nou 
souholo, alia sana nou pehao teitei sü zhahaolo.  
4Posheelabu pehao hinou zhahao khaitouyu khelove hinou, sünaye kaopoa 
tare donou sana nou lürüa soukhai touyu ahai sü holo ali ae hailo ali tea 
khithoulo.  
5Kaopoa tare süü nasü akasia süü nou soulo, alia süphao hisü sana nou 
souholo.  
6Posheelabu sünasü vo sübvü pei hi buyu haosah pa hi ae vo sübvü khaiyu 
pei hi buyu zhuvea apei buh pa hinou khailo alia Enou buh sühinou 
neletaoye ve daolai. 
7Aaron nou teisa ve shona meivabvü sousheeyu phaki, posheelabu sühisü 
kainüvei pou mei deilai.  
8Puhnou koukhe ve meivabvü nasü mei taoyu phaki-a kainüvei nasü mei 
deilai. Hainasü haithai vere khaphao teitei hia soukou telai.  
9Posheelabu haina hisü neletao nou sheemoyu kainüvei pou mei deilai moe, 
kikhaorü vei posheelayu-a mei dei laimoe, shinamara moa thoudzü posheela 
laimoe, moa zhaoh-a nghoukhai laimoe.  
10Potei ali hi bakha ali Aaron nou posheelabu sousheeyu naanou nahai mah 
khailu peire donou posheelayu souzhe nou posheelabu pehao teitei hisü 
neapeilai. Hainasü haithai vere khaphao teitei hia poteisa sü soulai. 
Posheelabu hainasü Mapao donou shee kayu ali soua pothou peilai.”  

Ratho Kipao donou Kikhah 

11Mapao nou Moses hi paoe,  
12“Nenou Israel maipei choyu phaki, mai alili nou lah vei hrümai khailupa 
loure donou puh vei muh süMapao hi peilai, sükulouzü nenou puletao zhih 
rüveyu phaki puletao hisü rahta velai moe.  
13Zhih rüthou louyu mai hrülai nou rathoki hi sühdouyuna thaifüa shekel 
(shekel ali hai gerah kai-e) dahli hai Mapaoye peilai.  
14Maipei choyu hi zhih rüthou louyu mai hrülai, po kai nou süpei payu 
mainou Mapao ye posheela pove peilai.  
15Toungi mai-a panou peipu laimoe, moa touha mai-a panou peikhai laimoe, 
daiolouzü hainasü lah puletao hrümai khailupa loure donou Mapao hi pei-a 
baie. 
16Israel mai hinou khailupa peire donou kikhah khalouyu pousha taosü poa 
Enou buyu Ratho kipao hi vah soulai. Kikhah hainasü puletao hrirai khailupa 
peire vei muh nasüe, ae Enou puletaoye vupa peire sü ngaikhai toulai moe.”  

Baosahu vei Raikhao 

17Mapao nou Moses hi paoe,  
18“Phibah khüre donou phi pfüyu raikhao ali baosahu nou soulo, ae sünasü 
Enou buyu Ratho kipao ae posheelabu kohi dzü thouloua khailo.  
19Aaron ae puh nahpoutu maitao nou sühi nou phibah khülai.  
20Puletao nou Ratho kipao hi veyu phaki moyuma Mapao hi meidei-a 
posheelayu vah soure phaki, puletao thaimore donou phibah dzü khülai.  
21Puletao nou puletao phibah dzü khülai, sübüa khümore toulouzü puletao 
hai thai-a bailai. Haibüa souyu hainasü puletao nou teisa soure zhai ali soua 
talai, ae haithai vere bonakha-a soukou telai.”  

Poa Neare Theadzü 

22Süthaisü Mapao nou Moses hi paoe,  
23“Vusa veikayu tya — kaingi veiyu myrrh poudzü kilo arou, kainüvei agor 
süü kilo asü, alia kainüvei shibadzü kilo asü,  

24alia kaivei changhou kilo arou polo (haitao teitei sü maisou nou ta-a buyu 
sühdouyu hinou doulo). Süpei nou oliv theadzü litar adai thoulo.  
25Haitao teitei thouhrü loua kaivei shoyu ae sheeyu poa neare theadzü soulo.  
26Neare theadzü haina sü poa Ratho kipao, Vo Sübvü,  
27taibel, paikhao, meivabvü khaibu ae sühi buyu natao, kaivei deiyu 
posheelabu,  
28meidei-a posheelabu, ae sühi buyu natao veishi, alia phibah khüre raikhao 
khesü poa theadzü neapeio. 
29Haibüa soushee loua popeio, süthaisü haitao hai sheesha tea bailai. 
Süthaisü mai tarali noua moa hatarali nou kou hainaye deilouzü sünasü 
sheeyu vei khouko buyu vanou deiyu naye sü soushi-a bailai. 
30Süthaisü Aaron ae puh nahpoutu maitaoye neapei-a pothou soushee loua 
panou napao mai ali soua avah soutalai.  
31Israel mai hi haibüa paopeio: ‘Haina hai neletao vei khaphao teitei hi avei 
sheeyu poa neare theadzü ali soulai.  
32Poa neare theadzü haina sü mai tarava hisü noulai moe, ae haibüa 
thouhrüloua poa vah soulai moe. Haina sü sheeyu theadzüe, ae haina sü 
neletao vei sheeyu theadzü soulai.  
33Mai tarali noua hai raibüa thouhrü loua poa vah soulouzü moa hakinou 
tarasoua maiva nealouzü sükhe maiye sü avei mai-e tea popeilai moe.’ ”  

Meideiyu Pou Kainüvei 

34Mapao nou Moses hi paoe, “Kainü veiyu pou haitao sü zhotou toua polo: 
kainü veiyu stacte pou, onycha, galbanum, ae frankincense pou kaivei.  
35Kainüvei pou souyu mainou souyu büa haitao sü thouhrüloua meideire pou 
soulo. Sünasü panou vei-a ae sheesha tea buloure donou tai thouhrülo.  
36Enou neletaoye ve daore Ratho kipao hi Vo Sübvü khaiyu buh pa hisü 
daotu deisasa loua khailo. Hainasü neletaoye donou sheekayu nasü soulai.  

37Kainüvei pou taralia neletao lahye donou haibüa soulai moe. 
Hainasü Mapao hi peithouyu mashee ali-e tea polo. 
38Mai tarali noua kainüvei pou haina büa soulouzü puhye sü amai moe tea 
malaiwulai.”  

Tapalouyu 31 

Ratho kipao Soure donou Shara Soulaiyu Maitao 
(Tap 35.30—36.1) 

1Mapao nou Moses hi paoe,  
2“Enou Judah maikhü hinou Hur tyao, Uri nahpoutu Bezalelye doloure.  
3Enou puh hisü avei khouko, soulou süyu tsüdo, hasü, tsüavei alia shara teitei 
soulou süyu dokai,  
4shara tyatyali soulou süyu dokai, sana, shahu ae baosahu poa vah soulou 
süyu,  
5muhtei chuh daolou süyu, süü poa vah soulou süyu, alia shara tyatyali 
soulou süyu tsüdo teitei sü puh hi Enou thoupeiwure. 
6Süpeinou puhye koa vah soure donou Dan maikhü hinou Ahisamak 
nahpoutu Ohaliabye Enou dopa loue. Enou shamara souyu kukhe maitao hia 
tsüdo aveih ae soulou süyu dokai khesü thoupeiwure, sübüa puletaoye panou 
Enou soukhaio tea kharochi peikhai touyu teitei sü soulaie:  
7Enou bure Ratho kipao, Vo Sübvü ae süpe hinou buyu zhuvea-apei buh, alia 
Ratho kipao hi loure natao teitei,  
8taibel, paikhao/leekhao, sana nou souyu meivabvü ae süna khaibu, alia 
kainüvei mei deire posheelabu,  
9mei dei-a posheelare posheelabu ae sühi poa vah soure natao, phibah khüre 
raikhao,  
10Aaron ae puh nahpoutu maitao nou naanou souyu phaki banoure napao 
maivei sabanütao,  

11neare theadzü, ae Sheeyu Buh hi poa kainüvei pou mei deire na haitaoe. 
Enou kharochi peikhai touyu bütoua na haitao teitei sü puletao nou soulai.”  

Soteithe 

12Mapao nou Moses hi paoe,  
13“Israel mai hi haibüa paopeio: ‘Soteithe nasü neletao nou reihlai, daiolouzü 
teithe haizhou, E alia neletao ae haithai hrüvere bonakha hrülai kohisü shee 
ali soulai, sübüa E hai Mapao nasüe alia neletaoye Enou soushee loua panou 
avei mai soure touyu sü süloulai.  
14Neletao nou Soteithe nasü reihlai, daiolouzü hainasü neletaoye donou 
sheeyu teithe-e. Mai tarali noua teithe haizhou reihmoa souzhai louzü puhye 
sü southawulai.  
15Teithe arou koute neletao lah vah soulo, ana teithe anai zhousü Mapao vei 
sheeyu teithe-e, neletao-a soteithe soulo; mai taralia soteithe zhou vah souyu 
maiye sü souhawulai.  
16Südonou Israel mainou Soteithe zhou hai reihlai, haithai vere bonakha 
hrülai-a teithe haizhou sü vo soukhai touyu thaifüa reihlai.  
17Teithe haina hai E alia Israel mai kohi vo soukhai touyu vei shee ali soua 
bulai, daiolouzü Mapao Enou teithe aroutao hinou raki ae deiphao souwe, 
alia teithe anai zhousü E-a vah soumoa so-e.’ ”  
18Ramai nou Moses hi Sinai deichi hinou chi paopei cheyu thai, chuh ahai 
hinou Ramai nou rüpeikhai touyu chikha khesü puh hi peie.  

Tapalouyu 32 

Sana nou Souyu Chode 
(Chi 9.6-29) 

1Moses nou deichi hinou koumoyu phashoyu koukhaie, Israel maisou nou 
tave jüloua Aaron hi paoe, “Etaoye Ejipt teidei hinou sapa peiyu Moses sü 
kabüa laidesa Etao sümore, südonou Etaoye sa-a tapeire ramai ali soupeio.”  
2Aaron nou puletao hi paoe, “Neletao khapfü ae nahmaitao nou noua buyu 
sana noubo khesü phaloua ahi pove peio.”  

3Südonou mai hrülai nou puletao sana noubo khesü phaloua Aaron hi pove 
peie.  
4Puhnou sana noubo khesü poloure, alia sükhesü pothou meidei loua chode 
zhairai ali soupa loure. Süthaisü maikhe mainou paoe, “Oh Israel maitaore, 
ramai hai nanou Etaoye Ejipt teidei hinou sapa peiyu nasüre.”  
5Süthaisü Aaron nou sana chode pa hinou posheelabu ali soushu loure alia 
maikhe mai hi paoe, “Dosho Mapao ye tsükhou-a nüh nülai.” 
6Thainesho shona sü puletao nou kikhaorü pove meidei-a posheela-e ae 
kaonayu posheela-a pove peie, alia maikhe maitao nou khonüh nüre donou 
kou buloure, alia touso zhiloua vah ashi tya-a soutare.  
7Mapao nou Moses hi paoe, “Thasho-a nou dakhai koutawo, daiolouzü nenou 
Ejipt teidei hinou sapakhai touyu nevei maitao sü mah soutare alia Eye 
malaiwure.  
8Enou puletaoye haibüa talo tea kharochi peikhai touyu khesü tamore, 
puletao hai lah bah nou chode ali souloua sünaye sü tho-a posheela peia 
baire, alia haibüa paore, ‘Oh Israel maitaore, ramai hainanou Etaoye Ejipt 
teidei hinou sapapeie.’ ” 
9Mapao nou Moses hi paoe, “Enou mai haitaoye ngaora-e, puletao hai maikho 
mairo lia zübae.  
10Chuo puletaoye souhawure donou avei lekha rarou sü phoukha loure, Eye 
nuwuso. Ana Enou neye louzü dushoyu tyahrü ali panou soulai.”  
11Ana Moses nou puhvei Ramai Mapao hisü haibüa zhuvea peio tea nou 
khowe, “Oh Mapaowo, daisounou khupasoua nevei khouko nou Ejipt teidei 
hinou sapapei khaitouyu nevei maitao pei hisü rarou showe?  
12Daisounou Ejipt maiye panou haibüa paolai, ‘Puletaoye souhawure donou 
sata baie alia deiphao hinou souhawure donou sata baie.’ Nevei lekha rarou 
nasü khaipeia baio, ae nevei maitaoye souhawulai touyu nasü khaipeia baio.  

13Nenou nevei kilai Abraham, Isaak ae Jakob hi haibüa chaachou soukhai 
touyu nasü licho peio, ‘Enou nevei tyaosholea khesü rakiva teivu zhoua 
panou tyakaa palai, ae Enou paokhai touyu teidei teitei sü nevei tyao 
sholeaye panou teisa vei soua hrülai.’ ”  
14Süthaisü Mapao nou puh vei maitaoye souhalai tea tsücho khaitouyu nasü 
le datare.  
15Moses nou deichi vanou chikhatao rüthoukhai touyu chuh ahai sü poloua 
takou tare, chuh süna ahai hisü pavai-a ae thaivai-a chikha khesü rüthou 
khaitoue.  
16Chuh süna ahai sü Ramai nou souyu chuh-e alia Ramai bah nou chikha 
khesü rüthou peie.  
17Maikhe maitao nou shusoua rayu paisü Joshua nou süloukhaie, puhnou 
Moses hi paoe, “Fühao hisü Enou reihvo souyu pai chowe.”  
18Ana Moses nou puh hi paoe, “Süsü reih veiloua sa-vo souyu pai moe, moa 
reih veiloumoa dongai pfüyu shi-a moe, ana maikhe mainou sava-a lou souyu 
pai baie.”  
19Moses nou puletao vei fühao hi nghikouyu phaki, puhnou maikhe maitao 
nou asah soua buyu ae bah nou chode ali soukhai touyu ngaoloua rarou 
shore, ae puhnou polaiyu chuh nasü deichi phi hinou deiphi laikou 
deikhowure.  
20Puletao nou soukhai touyu sana chode nasü puhnou poloua meinou deithou 
nghizüzü loure alia sünasü puhnou dzü thouhrü loua panou puletaoye ke-e.  
21Puhnou Aaron hi paoe, “Mai haitao nou ne hi dai vahli soupeia panou 
puletaoye haibüyu mah sü souge?”  
22Aaron nou Moses hi paoe, “Apaopuwo, ahi rarou peiso, ne-a süwe, süolouzü 
mai haitao hai vah ashi soulai tea tsütei touloua baire. 

23Puletao nou ahi haibüa paoe, ‘Etaoye sata peire donou ramai ali soupeio, 
daiolouzü Etaoye Ejipt teidei hinou sapa peiyu Moses sü daipha soutaresa 
Etao sümore.’  
24Südonou Enou puletao hisü paoe, ‘Maitaralia zhusana buyu maisü ahi pove 
peikhaio.’ Süthaisü puletao nou sana khesü ahi pove peie, ae Enou sana khesü 
mei hi thou deipei khaie chode hainasü paloure.”  
25Maikhe maitaoye Aaron nou tukhalou moa panou lahdodo soua hrüyu ae 
ngaobamai jünü soua buyu sü Moses nou ngaoloure. 
26Südonou Moses nou fühao vei robomü hinou laloua share, “Thaothao 
mainou Mapao hilova bulaige, sümaitao hailova koulo!” Puh hisü Levi mai 
hrülai nou kou jüloure.  
27Süthaisü puhnou puletao hi paoe, “Israel maivei Ramai Mapao nou haibüa 
kharochi peiwe, süolouzü neletao mai hrülai nou khoche pokhai touloua 
neletao thaihou jürai maitao, khamai samaitao ae kinapa maitaoye fühao vei 
robomü hai hinou poa robomü holova koute southa khaiwo.”  
28Levi nahpoutu maitao nou Moses nou kharochi peiyu büa souwe, ae süzhou 
teithe mai thesü phali thaire. 
29Süthaisü Moses nou puletao hi paoe, “Zhou teithe neletao nou lah neletaoye 
soushee loua Mapao vei vah soure donou soukupa loure, daiolouzü neletao 
nou lah neletao nahmai, thaihou jürai maitaoye southawure. Südonou 
neletaoye sü zhou teithe Mapao nou hapeiwure.”  
30Thainesho sü Moses nou maikhe mai hi paoe, “Neletao nou dushoyu mah sü 
souwure, ana Enou deichi hi taopa Mapao ye daopu laihie, ae neletao mah sü 
panou khaipeire donou kholai.”  
31Moses nou dakhaipa Mapao hi paoe, “Maikhe mainou dushoyu mah sü 
souwure. Puletao nou lah sana nou ramai sü souloua tho tare.  
32Ana zhuvea puletao mah sü khaipeio; nenou puletao mah sü khaipei laimoe 
toulouzü, nevei larübvü hinou azhih rüthou khai touyu nasü popha laipeio.”  

33Mapao nou puh hi chila peie, “Avei larübvü hisü mah souyu maitao zhih 
popha-a bailai.  
34Chuo ne tawo, nevei maitaoye sü Enou paokhai touyu buh hisü sa-a tawo. 
Avei rakivamai ali nou neletao jünou rai-a sa-a tapeilai, ana Enou puletao 
mah vanou puletaoye sü tudee laiyu teile vere.”  
35Süthaisü Mapao nou maikhe mai hisü rahta seive peie, daiolouzü puletao 
nou Aaron ye panou sana chode souyu donou.  

Tapalouyu 33 

Sinai Deichi Thaowua Tawo tea Kharochi Peiyu 

1Mapao nou Moses hi paoe, “Buh hainasü thaowua Enou Abraham, Isaak, ae 
Jakob alia puletao vei tyaonah maitao hi peilai tea paokhai touyu teidei hisü 
nenou Ejipt teidei hinou sapakhai touyu nevei maitaoye sü saloua tawo.  
2Enou neletaoye panou khosa-a tapeire donou rakivamai aliye seive peilai, 
alia Enou Kanaan mai, Amor mai, Hit mai, Periz mai, Hiv mai, ae Jebus 
maiye huta peilai.  
3Veishoa buyu teidei, chonaodzü ae leivoudzü nou küa buyu teidei hisü 
neletao taho hrülo; ana Ewo louzü neletaoye sa-a tapupei khailai more, 
daiolouzü neletao hai maichi mairo sabayu mai baie, südonou lududo nou 
neletaoye Enou souhawu shulai.”  
4Maikhe maitao nou chipao hainasü choulou khaie, puletao mai hrülai nou 
levea-a dopfüre alia puletao nou zhusana khesü süzhou nou noupu khai more.  
5Daiolouzü Mapao nou Moses hi haibüa maikhe maitao hi paopeio tea paore, 
“Neletao hai maichi mairo sabayu mai baie, Enou neletaoye phajü toulia koa 
talouzü neletaoye souha shulai. Südonou neletao vei zhusana khesü 
phakhaiwo, süthai nou neletao hi E dai soulai touyu tsücho laihie.”  
6Südonou Israel mainou Sinai deichi thaowua tayu thai, zhusana khesü noupu 
khai more.  

Mapao vei Ratho Kipao 

7Israel mainou taho fühao soua buyu teitei hisü Moses nou sheeyu Ratho 
kipao nasü puletao vei fühao hinou hrophoua khai koute loue, sünasü 
puhnou Mapao nou buyu Ratho kipao tea kuwe. Alia mai tarali 
noua Mapao ye chaku nüyu maisü puletao vei fühao hinou tapaloua ve Ratho 
kipao hinou chawe.  
8Moses nou Ratho kipao hi talai tea tapayu phaki, mai hrülai nou kushuloua 
lahkuku vei sahpao kikhubomü hinou la-a Moses nou Ratho kipao hi talou 
loumo koute puhye phe-a bue. 
9Moses nou Ratho kipao hi talou louyu thai, teihao deka sünou kou Ratho 
kipao kikhu hi bulouwe, ae sübüa Mapao nou Moses ye chiphae. 
10Teihao deka nanou Ratho kipao hi kouyu maisou nou ngaore toulouzü, mai 
hrülai nou lahkuku vei sahpao kikhubomü hinou ratholai.  
11Mapao nou Moses ye chi phayu hai samai ali nou aliye chakuyu büa zhu 
haohao nou chipha peiwe. Moses nou soure vahtao ae chi phacheyu thai, 
puhnou lah puhvei sahpao hisü dakhai ta-a baiwe, ana puhye soukha apeio 
nahle puona Nun nahpoutu Joshua louzü Ratho kipao nasü thaowua ta-a 
moe.  

Mapao nou Puhvei Maitaoye Koa Tapeilai tea Apaopeiyu 

12Moses nou Mapao hi paoe, “Mai haitaoye satawo tea nenou ahi paoe, ana 
thaonou Eye koa satalai touyu sü ne ahi paopei moe. Nenou Eye azhih nou 
süwe alia Eye zhuvea peilai ae Eye jüpawe tea paoe. 
13Südonou chuo nenou Eye leshi louzü alia Eye panou ne jüpa vah soupu 
loure donou ahi nevei ludu khesü ngaopeio. Süpei nou tyahrü haina hai 
nenou dopa louyu tyahrü aliye touyu sü lichopeio.”  
14Mapao nou puh hi paoe, “Enou neye salai peilai, alia veilouyu ae kolouyu 
nasü Enou ne hi peilai.”  
15Moses nou paoe, “Nenou Etaoye koa satalai moe toulouzü, Etaoye panou 
buh hai hinou tapu khaiso.  

16Nenou Etaoye koa tapeimo louzü, nenou Eye alia avei maitaoye zhuveawe 
touyu sü maikhe mainou kabüa süloulai? Nenou Etaoye koa laipeiyu haina 
nou Etao hai deiphao mai kukhe jünou tyakue touyu sü süloulai.”  
17Mapao nou Moses hi paoe, “Nenou paoyu bütoua Enou soupeilai, daiolouzü 
Enou neye süwe alia Enou neye jüpae.”  
18Moses nou paoe, “Zhuvea nou nevei khouko ava nasü E-a ngaowo.”  
19Mapao nou paoe, “Avei aveih ava teitei sü ne nghoujü panou takou ngaolai, 
alia avei sheeyu zhih nasü ne hi paopa peilai. E hai ‘Mapao’ nasüe alia Enou 
zhuvea peinüyu maiye sü zhuvea peiwe, ae Enou leshi peire maiye sü Enou 
leshi peiwe.  
20Enou neye avei zhu ngaolou shie, daiolouzü deiphao mainou avei zhu 
ngaoloua hrimoe.  
21Ana ape hinou nghia buyu buh ali bue, buh sühi sünou ne chuh phao ali 
hinou la-a bulo.  
22Avei khouko ava nasü takouyu phaki, Enou neye chuh qulu ali hi 
thouwulai, ae Enou talakou loumo koute abah nou neye holoulai. 
23Süthaisü abah phapeiwulai, ae nenou athaivai sü ngaolai, ana azhu louzü 
ne ngaolou hoe.”  

Tapalouyu 34 

Chikha Rüthouyu Chuh Ahai Chena 
(Chi 10.1-5) 

1Mapao nou Moses hi paoe, “Raichoki bütoua chuh ahai daolo, ae chuh sühai 
hisü nenou dakhoyu chuh ahai hi rüthou khaitouyu chikha khesü Enou 
rüthoupu peilai.  
2Na soudaloua dosho shona sü Sinai deichi hi taopakhaio, ae deichi peitaoh 
hinou ne lah tapa Eye daowo. 
3Neye koa mai aliro panou deichi pei mataoh hisü palai moe, ae mai taralia 
panou deichi vasü buso, zhaotu moa kikhaorü ali-a deichi phi hisü panou 
pou-a touso.”  

4Südonou Moses nou chuh ahai sü raichoki puhnou daoyu büa 
daoloua Mapao nou puh hi kharochi peiyu thaifüa thainesho shona sü 
kushuloua chuh ahai sü poloua Sinai deichi hisü patare.  
5Mapao nou teihao hinou kouloua puh hi kou koa laloure, ae puh zhih sü 
“Mapao” tea paopapeie.  
6Mapao nou süthaisü puh nghoujü hi takou loua haibüa paoe, “Mapao E hai 
maiye zhuvea süshoyu ae leshi süshoyu Ramai-e, E nou leshiyu hai akhai hae 
ae louche louveiyu nasüe.  
7Enou apaokhai touyu nasü maiphao thethe koute-a ngaimoa leshi peiwe ae 
puletao vei vah ashi alia mah khesü khaipeiwe. Ana puopaoh mai mah donou 
avei tudee nasü puletao nahmai ae tyaomai khaphao asü adai koute hia 
velai.”  
8Moses nou puh peipfüa nakouha touloua puhye sü thore.  
9Alia puhnou paoe, “Oh Mapao, nevei nghingao hinou E hai nevei zhuvea 
bulouzü, Eye koa tapeio. Mai haitao hai maichi mairo choubayu mai baie, 
ana Etao vei ashi ae mah khesü khaipeio, alia Etaoye nevei mai soua popeio.”  

Vo Sousheepu Louyu 
(Tap 23.14-19; Chi 7.1-5; 16.1-17) 

10Mapao nou Moses hi paoe, “Enou Israel maitaoye koa vo ali soulai. Neletao 
mai hrülai nghoujü nou Enou khupayu vah soupeilai. Sübüa soulaiyu hai 
deiphao teitei hi moa tyahrü ali hia soukhai timo hie, ae neletaoye koa buyu 
pehao mai hrülai nou Mapao vei vah sü ngaolai, daiolouzü Enou neletao hi 
soure vah nasü khupa shoyu ali soulai. 
11Enou zhou teithe neletao hi peikhai touyu chikha khesü zülo. Sükulouzü 
Enou Amor mai, Kanaan mai, Hit mai, Periz mai, Hiv mai, ae Jebus maiye 
neletao nou takouyu phaki puletaoye hulai peilai. 
12Neletao nou takoure teideitao hi hrüa buyu maitaoye koa vo soukhai tiso, 
hakinou puletaoye koa vo soulouzü, sünasü neletaoye donou shorüh thoukhai 
touyu büa bailai.  

13Puletaoye koa chavei lathao rejüo, puletao vei posheelabu khesü soukho 
laiwo, puletao vei sheeyu chuhsho khe ae Asherah rah vei zhurai khesü 
soushi soukho laiwo.  
14“Rah kukhe ali koute-a thosho, daiolouzü Mapao Avei zhih hai Ngaoraiwo 
touwe, ae E hai Ngaoraiyu Ramai nasüe.  
15Teidei sütao hi hrüyu maitaoye koa vo soukhai tiso, daiolouzü puletao nou 
puletao vei ramaiye thoyu phaki, ae posheelayu phaki neletaoye kupove 
louveie, alia neletao nou puletao hi ve louzü, neletao-a puletao vei 
posheelayu touso khesü koa tou shulai.  
16Ae puletao nah naotu khesü neletao nahpoutu khenou naloua nou 
khakhapfü ali büa puletao vei rah khesü thota shulai.  
17“Bashara khesü souloua thoso.  
18“Khei thoumoyu Raokhao Nüh nasü nülo. Enou neletao hi kharochi peikhai 
touyu büa teithe anai koute sü khei thoumoyu raokhao khaotouwo. Hainasü 
paopei khaitouyu Abib khouh nou nülai, daiolouzü neletao nou Ejipt teidei 
thaowua tapa louyu hai Abib khouh hinou tapaloue.  
19“Nahpoutu naraio alia ke pou hinou toukou arai kikhaorü nasü avei-e.  
20Rheisüh nasü neletao nou zhaotu ali nou poa khailupa louveie, ana neletao 
nou honasü khailupa laimoe toulouzü ngu hinou rachawuo. Nahpoutu naraio 
louzü muh peia khailupalo. “Mai taralia posheelana loumoa ahi velou laimoe.  
21“Teithe arou koute neletao lah vah soulo, ana teithe anai zhousü asolai; 
neletao nou dou shayu phakia moyuma chachiyu phakia solai.  
22“Neletao nou southou chachi talaire toulouzü Chanüh nülai, ae potei akhai 
hikou shinamara pove khaiche loure toulouzü Sahpao Nüh nülai.  
23“Potei ali hinou bakha asü hai poutumai touyu hrülai nou tave neletao 
Ramai Mapao Eye tholai.  
24Enou neletaoye donou teidei sütao hi hrüa buyu tyahrü khesü hulai peilai, 
alia neletao vei teidei sü soudupapu peilai, alia neletao nou potei ali hi bakha 

asü tave neletao Ramai Mapao nghoujü ve louzü, mai tarali noua neletao vei 
teidei jüpa-a reih hulou laimoe.  
25“Neletao nou Eye kikhaorü posheela peiyu phaki, khei thouyu raokhao koa 
nou posheela laimoe, alia Tachopa Nüh hi posheela khaitouyu touso khesü 
thainesho shona koute panou bulai moe.  
26“Neletao teidei hinou shinamara parai khayu khesü Mapao vei ki hi pove 
peio. “Neletao nou nghitu moa zhaotu tyoutu nasü ke vei naodzü koa 
khotouhrü laimoe.”  
27Mapao nou Moses hi paoe, “Chipao haitao hai rükhailo, daiolouzü chipao 
haitao thaifüa Enou neye alia nevei maitaoye koa vo soukhaiwure.”  
28Moses nou heakhei raidai sü halia tou moe ae dzüa ke moa Mapao ye koa 
bue. Puhnou daokhai touyu chuh hisü vo soukhai touyu chipao, chikha kirou 
taosü rüthouloue.  

Moses nou Sinai Deichi vanou Kouyu 

29Moses nou Sinai deichi vanou chikha kiroutao rüthoukhai touyu chuh ahai 
sü puh bah hinou poloua kouyu phaki, puhvei pah sü varu toure, daiolouzü 
puhnou Ramai ye koa chi pha-a buyu donou, ana puh louzü lah puh pah hai 
varuwe touyu sü sümoe.  
30Aaron ae Israel mai hrülai nou Moses ye zhuyu phaki, puh pah sü varua 
buyu zhingao loua puh hisü nghikou pire.  
31Ana Moses nou puletaoye kuloure, südonou Aaron ae süthai apei maitao 
nou puh hi takou loure, alia puhnou puletaoye cha-e.  
32Süthaisü Israel mai hrülai nou puh hisü nghikou loure, alia Moses nou 
puletao hisü Mapao nou puhye Sinai deichi hinou peikhai touyu chikha khesü 
paongao peie.  
33Moses nou puletao hi chi paocheyu thai, puh pah sü pahosah nou holoure.  
34Ana puhnou Mapaoye daolai tea Ratho kipao hi talouyu phaki puh vei 
pahosah nasü laopawe, ae sübüa puhnou kijü tapamosasü bue. Puhnou vakou 

tapayu phaki, puh hi kharochi peikhai touyu khesü Israel maisou hi paongao 
peiwe.  
35Israel mainou Moses pah hai varua buyu ngaokhaie, puhnou puh pah sü 
pahosah nou hodakhai loua baiwe, alia puhnou Ratho kipao hi veloumo 
koute hapa-a moe.  

Tapalouyu 35 

Soteithe vei Zhaitao 

1Moses nou Israel mai hrülaiye kuve jüloua puletao hi paoe, “Haitao 
hai Mapao nou neletaoye soulo tea kharochi peikhai toue:  
2Teithe arou koute neletao hai vah soulai, ana teithe anai zhousü sheeyu 
teithe ali soua Mapao zhih hinou soteithe soua reihlai. Mai taralia teithe hai 
zhou vah souyu maiye sü southalai.  
3Soteithe zhou hai neletao nou buyu ki hia mei soulai moe.”  

Ratho Kipao donou Posheelaretao 
(Tap 25.1-9) 

4Moses nou Israel mai hrülai hi paoe, “Mapao nou haibüa kharochi peikhai 
toue:  
5Mapao ye posheelare natao sü pove peio. Mai taralia lah nou peinüyu na 
khesü: sana, shahu, baosahu;  
6deizüzüyu sah; daiyu, zainünayu ae horayu pha; nghitu hee nou soukhai 
touyu sah;  
7zhusa nou thoukhai toua horayu zhaotu hee; nghitu hee; akasia süü;  
8mei taore theadzü; poa neare theadzü; ae kainüvei pou poa mei deire; 
9onaiz chuh, ae mutei chuhtao poa Napao Peichana vei ephod ae khaokhayu 
sabanü soure donou na haitao sü pove posheela peio.  

Rathokipao Soure Natao 
(Tap 39.32-43) 

10“Neletao hrohinou shara souveiyu mai hrülai nou tave Mapao nou souwo 
tea kharochi peikhai touyu teitei sü soulai:  

11Rathokipao, sünapei hi haore sahtao, pothou vaore hu ae sünavei kayu 
süütao, deka ae dekabeitao;  
12Vo Sübvü ae sünaye kaopore süü, zhuvea apeibu alia sünaye hore haosah;  
13taibel ae sünaye kaopore süütao alia sühi loure natao; Ramai ye posheelare 
raokhao;  
14meivabvü khaire buh; meibvü ae sühi loure natao alia meidzü;  
15kainüvei pou poa meideire posheelabu ae sünaye kaopore süütao; neare 
theadzü; mei deire pou kainüvei; Rathokipao vei kikhubomü hi haosah;  
16meideia posheelabu ae sünahi baosahu nou kho soukhai touyu natao; 
kaopoa tare süütao, alia sühi loure paikhaotao; phibah khüre raikhao ae süna 
khaiyu buh; 
17Chikuyu kide hi taloure kikhubomü haosah, dekatao ae dekabeitao, kikha 
taloure kikhu haosah;  
18Rathokipao hi ae chikuyu kide hi na vaokhaire shuhtao alia raitao;  
19alia Sheeyu Buh hi napao maitao nou banou poa vah soure sabanütao, 
Napao Aaron ae puh nahpoutu maitao vei sabanütao; na haitao puletaoye 
panou soulai.”  

Maikhe Maitao nou Posheelana Pove peiyu 

20Süthaisü Israel mai hrülai nou Moses hinou taratare.  
21Ramai vei vah soure donou peiyu deinou shie tea le deikhai touyu mai 
hrülai nou lah puletao nou peinüyu na khesü Mapao hi pove sheela peie. 
Posheelana sütao sü poa Mapao nou bure Rathokipao ae napao maitao vei 
sheeyu sabanü soulai.  
22Südonou naotu poutu, puletao mai hrülai nou lahkuku nou peinüyu na 
khesü: peih, noubo, bahtoukha, baosa, touh alia sana nou soukhai touyu 
zhusana tyatyali Mapao hi pove sheela peie.  

23Alia deizüzüyu sah; pha daiyu, maomüyu, ae hoyu; nghitu mainou soukhai 
touyu sah; zhaotu mainou southou homara khai touyu souhee ae souhee buyu 
maitao nou pove sheela peie.  
24Maikhe maitao nou shahu moa baosahu peilou süyu maitao nou Mapao hi 
pove sheela peie; ae akasia süü buyu maitao nou poa panou Mapao vei vah 
soure donou pove peie.  
25Chuhai soulou süyu naotumai hrülai nou lah puletao bah nou souloua pha 
daiyu, maomüyu ae homarayu alia züzüyu sahtao sü pove peie.  
26Puletao nou nghitu mainou pha-a souloua nou pove peie.  
27Peikho maitao nou onyz chuh ae chuh mutei khesü ephod hi alia khaokhare 
hi thoure donou pove peie,  
28alia vusa ae mei taore donou meidzü, neare theadzü alia kainüvei pou poa 
meideire khesü pove peie.  
29Israel mai hrülai nou lah puletao nou peilousü na khesü Mapao nou Moses 
hi kharochi peikhai touyu thaifüaMapao vei vah panou soure donou pove 
sheela peie.  

Mapao nou bure Rathokipao Soure Maitao 
(Tap 31.1-11) 

30Moses nou Israel mai hi paoe, “Mapao nou Judah khü hinou hrüveyu Hur 
tyao, Uri nahpoutu Bezalel ye doloure.  
31Puh hisü Ramai nou soulousüyu dokai, alia sha tyatyali soulou süyu tsü 
khesü thoupeiwure,  
32ae sana, shahu ae baosahu poa zhai tyatyali southoulou süyu,  
33chuh dao lousüyu ae süü poa sha tyatyali soulou süyu tsüdo khesü puh hi 
thoupeiwure.  
34Mapao nou puh hi alia Dan khü hinou hrüveyu Ahisamak nahpoutu Oholiab 
puhai hisü shara soulou süyu dokai teitei sü ae mai hia doupei lousüyu tsüdo 
khesü peiwure. 

35Puhnou puhai hisü shara tyatyali soulou süyu tsüdo, alia sabanü daoyu 
mainou pha daiyu, maomüyu, homarayu alia züzüyu sah hi cha tyatyali 
raothou lousüyu büa puhai hisü dokai teitei peiwure.  

Tapalouyu 36 

1“Bezalel, Oholiab, alia Mapao nou soulou süyu dokai ae tsüdo aveih thoupei 
khai touyu shara souyu mai hrülai nou Mapao nou kharochi peikhai touyu 
thaifüa Rathokipao nasü soulai.”  

Maikhe Maitao nou Posheelana Alao Pove Peiyu 

2Süthaisü Moses nou Bezalel, Oholiab alia Mapao nou soulou süyu dokai 
thoupeikhai touyu maitao ae vah soukha nüyu maitao sü kuve jüloua panou 
vah soutare.  
3Israel maitao nou pove sheela peikhai touyu posheelana khesü poa sheeyu 
Rathokipao soure donou puletao nou Moses hinou poloure. Israel maitao nou 
posheelana khesü thaokhai timoa shonatsü sü Moses hi pove peiwe.  
4Südonou Rathokipao souyu maitao nou tave 
5Moses hi paoe, “Mapao nou Etaoye souwo tea kharochi peikhai touyu vahtao 
poa soure jünou la-a maikhe mainou posheelana khesü pove peia bure.”  
6Südonou Moses nou maikhe mai hisü sheeyu Rathokipao poa vah soure 
donou posheelana khesü pove peipu moa baio tea kharochi peiwure. Südonou 
maikhe mainou posheelana khesü pove peipu more. 
7Daiolouzü maikhe mainou pove peikhai touyu natao hai poa vah teitei soure 
jünou la-a bure.  

Mapao nou Bure Rathokipao Souyu 
(Tap 26.1-37) 

8Mapao nou bure Rathokipao nasü vah soua buyu maitao hrohinou shara 
souvei khayu maitao nou soue. Puletao nou Rathokipao nasü züzüyu haosah 
kirou, ae daiyu, maomüyu alia homarayu soumai pha nou thouhrüloua sah 
sühisü shouh pfüyu cherubim khaona nou veishoa daothouloua soue.  

9Haosah sütao teitei nou raibütoua baie, sa shoyu nou mitar kiahai alia jha 
duyu nou mitar ahai-e.  
10Puletao nou haosah angou taosü ali soua rüpaloue alia kukhe angou tao-a 
ali soua rüpaloue. 
11Haosah kainghou dukayu nahisü sah daiyu ali nou thaithou vaore qulu 
sousha khailoue, ae sübüa ahai cheyu haosah mü nahia kainghou dukayu 
nahisü souloue.  
12Haosah mü araina hi buyu sah kaidukha nahisü thaithou raiphure donou 
qulu raingou soucha khaitoue, alia haosah mü ahai chena hia kaidu buyu sah 
nahisü qulu raingou souchaloue.  
13Haosah sühaiye ali soua khipare donou sana nou khipayu shuh raingou 
souloue.  
14Rathokipao pei hi haore donou puletao nou nghitu mainou soukhai touyu 
sah kiali souloue.  
15Puletao nou haosah sütao sü sajha-a raibütoua souloue, sa shoyu nou mitar 
kiasü ae jha duyu nou mitar ahai.  
16Haosah angou sü ali soua rüpaloue ae haosah arou taosü kua nou me ali 
soua rüpa khailoue.  
17Haosah me araina hi sah kaidu buyu nahisü thaithou raiphure donou qulu 
raingou soucha khailoue, ae haosah me ahai chena hia kaidu buyu sah nahisü 
qulu raingou souchaloue.  
18Baosahu nou vaokhaire donou shuh raingou souloua haosah me ahai sü 
pokou ali soua vaokhaire donou souloue.  
19Puletao nou Rathokipao pei hi hore donou sah ahai souloue, sah ali sünou 
zhaotu mainou zhusa thoupa homara khaitouyu tyanou souloue, ae kukhe 
nanou souhee nou veishoa soukhai touyu nou souloue.  
20Akasia süünou puletao nou Rathokipao nasü souloue.  
21Poa kayu kizha khesü mitar adai sa sho-e, ae sentimitar 66 jha dua souloue. 

22Kizhatao paimure donou kizha alili hinou qulu ahaihai soucha khailoue. 
Kizha teitei hinou haibüa qulu ahaihai bukhai toue. 
23Rathokipao vei khelovatha hi kizha kai thoue,  
24ae sütao phi hi thoure donou shahu nou dekabei raidai souloue, kizha ali 
hinou phi ahaihai thoukhailoue.  
25Reilovatha-a kizha kai thoua soukhai toue, 
26ae sütao vei phi hi thoure donou shahu nou dekabei raidai souloue, süsü 
kizha ali hinou dekabei ahaihai thouloue.  
27Kithailova, teinghi loulo hisü kizha arou thoua souloue,  
28ae kainghou hi kizha ahai thoua souloue.  
29Kainghou ahai hi thoukhai touyu kizha sünou phi hinou poa pei hi khete sü 
paimu khailoue. Kainghou hi kizha ahai sü haibüa souloue.  
30Südonou kizha acha hisü shahu nou soukhai touyu dekabei kiarou, kizha ali 
hinou dekabei ahaihai thouloue.  
31Poa Rathokipao tyare donou akasia süü nou kiangou souloue, süsü tha 
alilova nou angou,  
32ae alilo vatha nou angou, alia kithailova, süsü teinghi loulovatha hia angou 
loue.  
33Toutsü hinou kakouyu süü nasü rathokipao akhai hinou poa alilovatha 
akhai koute kakouloue.  
34Kayu süütao hisü sana nou neaho khaitoue, ae tyayu süü nasü poa kayu süü 
hi dakhare donou sana nou souhao khailoua kayu süü hisü pokou tyayu süü 
nasü dakhaloue. Tyayu süütao-a sana nou neaho khaitoue. 
35Rathokipao hore donou puletao nou haosah nasü daiyu, maomüyu ae hoyu 
loua deizüzüyu soumaipha nou ahai thaoloua soukhaitoue, alia süna hisü 
shouh pfüyu khaona zhai veishoa cha daothou khaitoue. 

36Haosah haina haore donou akasia süü nou deka adai souloue, ae deka sütao 
hai sana nou neahaoloue alia haosah nasü vaokhaire donou shuh sü sana nou 
souloue, ae shahu nou dekabeitao thou sholayu buh soukhai toue.  
37Ratho kipao hi taloure vei haosah nasü daiyu, maomüyu ae hoyu loua 
züzüyu pha ahai thaoloua soukhaitoue, alia sühisü zhai veitoua cha kuthou 
khaitoue.  
38Haosah haokhaire donou puletao nou akasia süü nou deka angou souloue, 
alia deka angou sütao hisü sana nou neahaoloue ae haosah vaokhaiyu shuh 
angou taosü sana nou souloue; ae deka sütao poa sholare donou baosahu nou 
phi angou souloue.  

Tapalouyu 37 

Vo Sübvü Souyu 
(Tap 25.10-22) 

1Bezalel nou akasia süü nou sentimitar 110 shoyu, sentimitar 66 jha duyu, ae 
sentimitar 66 kua Vo Sübvü nasü souloue.  
2Sübvü nasü phaovai-a ae levai-a sana nou souholoue ae pehao teitei hia sana 
nou khahao khailoue.  
3Süü thaithou loua Sübvü süna kaopoa tare donou sana nou haorü touyu adai 
souloua phi holova ahai ae hailova ahai teanou khikhai loue.  
4Sübvü sünaye kaopoa tare donou akasia süü nou süüpo ahai souloue, ae süü 
süna ahai vasü sana nou meakhaloue,  
5alia süüphi süna ahai sü sübvü phi holo hailo chükhei thaithou khailoue. 
6Puhnou zhuvea-apei buh ali veishoa sana nou sentimitar 110 shoyu ae 
sentimitar 66 dua souloue.  
7Puhnou sana nou shouh pfüyu khaona ahai chuhda nou poa daloue,  
8ae süna ahai hisü zhuvea-apei buh holova ali ae hailova ali tea khailoue. 
Puhnou sütao teitei sü ali soua soupaloue. 
9Shouh pfüyu khaona ahai sü zhuvea-apei buh hilova rei-a khaitoue alia 
puhai vei shouh sünou buh süna kou howe.  

Raokhao nou Ramai ye Posheelayu vei Khaiyu Buh Souyu 
(Tap 25.23-30) 

10Puhnou akasia süünou raokhao khaire buh ali sa shoyu sentimitar 80, jha 
duyu sentimitar 44, ae sentimitar 66 kua souloue.  
11Puhnou sünasü sana veitya nou phao hi thou meakhaiholoue, ae süna pehao 
teitei hia sana nou meahaoloue.  
12Ae süna pehao hi thou haore donou milimitar 75 dua souloue alia sünasü 
sana nou zühao khailoue.  
13Tebel sünaye kaopoa tare donou sana nou soukhai touyu haorüyu adai sü 
phi buyu kainghou adai hi khikhailoue.  
14Tebel sünaye kaopoa tare süü thaithoure donou lürüa soukhai touyu nasü 
pehao hi thou dahao khaitouyu süü naye nghia veakha khaitoue.  
15Kaopoa tare süü nasü akasia süü nou souloue ae sünasü puhnou sana nou 
souholoue. 
16Posheelayu hi poa vah soure donou puhnou pai, khao, lee ae natao sü 
veishoyu sana nou soukhailoue.  

Meivabvü Khaibuh Souyu 
(Tap 25.31-40) 

17Puhnou meivabvü khaiyu buh nasü sana veitya nou souloue, ae süna vei bei 
alia bahtao sü hubao nou poa dathouloue; ae poupa büyu pai, süübo lapayu 
ae poupa papayu büa zhai southou khai touyu khesü vasou ali hinou soupa 
khaitoue.  
18Meivabvü khaibuh hisünou baokao arou panou paloue, süsü holova baokao 
asü ae hailova baokao asü.  
19Baokao alili hinou hüveishoa poupa payu zhai büa poupa asü asü bua 
soukhai toue, ae sütao sü kurushipa papayu büa süübotao ae süünghou noupu 
koa soukhaitoue. 
20Meivabvü khaibuh bahtao hisü kurushipa büyu poupa papa-a ae süübo 
noupu loua poupa cha tya adai daothou khaitoue.  



228 

 

 
   Sheeyu Baibel 

© 2009, Bible Society of India. 
 

 
 

 

21Baokao ahai pa-a payu baokao asütao phi hisü nou poupa mübo payu alili 
bue. 
22Poupa mübo payutao, baokaotao, ae meivabvü khaibuh teitei sü sana veitya 
nou alikhei soua soupa khaitoue.  
23Meivabvü khaibuh hisü puhnou meivabvü anai southou khailoue, alia 
puhnou meivabvü souheiyu ae thoukhaiyu khao sü sana veitya nou souloue.  
24Meivabvü khaibuh ae sühi natao teitei hai puhnou sana sühcho 35 nou poa 
souloue.  

Kai Nghivei Deire Posheelabu 
(Tap 30.1-5) 

25Kai nghivei deire donou posheelabu ali akasia süü nou soulo. Hainasü 
sajha-a raibütoua souloue. Sa shoyu-a ae jha duyu-a sentimitar 45 nou soulo, 
alia kuyu nou sentimitar 90 kulo. Kainghou adai hi payu kaitao sü alikhei 
soua soupa khailoue.  
26Pei hi thouyu süütao, pehao hi kayu süütao ae kaitao teitei hisü sana veitya 
nou souholoue, alia sana nou pehao teitei sü zhahaoloue.  
27Posheelabu pehao hinou zhahao khaitouyu khelobü hinou, sünaye kaopoa 
tare donou sana nou lürüa soukhai touyu ahai sü holo ali ae hailo ali tea 
khithouloue.  
28Kaopoa tare süü nasü akasia süü nou souloue, alia süphao hisü sana nou 
souholoue.  

Poa Neare Theadzü ae Meideiyu Pou Kainüvei 
(Tap 30.22-38) 

29Puhnou poa neare sheeyu theadzü alia veishoyu pou kainüvei nasü poudzü 
kainüvei souyu mainou souyu büa souloue.  

Tapalouyu 38 

Posheelana Deire Buh Soulouyu 
(Tap 27.1-7) 

1Puhnou posheelana poa meideire posheelabu ali akasia süü nou souloue, 
süsü sajha-a raibütoua souloue, sa shoyu nou mitar 2.2 ae jha duyu nou mitar 
2.2, alia kuyu nou mitar 1.3.  
2Puhnou kainghou adai hisü kai alili soukhailoue. Kai adai sütao ae 
posheelabu sünasü puhnou alikhei soua souloue, ae sütao teitei sü baosahu 
nou neaho khailoue. 
3Puhnou vonai vüthoure lee, poa hakure khaocha, raikhao alia paikhao khesü 
baosahu nou souloue.  
4Puhnou khophao ali baosahu nou souloue, ae sünavei kainghou adai hi 
kaopore donou baosahu nou haorü touyu adai souloua khikhailoue.  
5Puhnou baosahu nou lürüyu adai souloua kainghou adai hisü kaopoa tare 
donou khikhailoue. 
6Posheelabu naye kaopore süü sü akasia süü nou souloue, alia sünasü 
baosahu nou neaholoue.  
7Alia kaopore süü nasü posheelabu tha ahai hi haorüa soukhai touyu hisü 
thaithou khailoue. Puhnou sünasü lukhao nou souloue.  

Baosahu nou Raikhao Soulouyu 

8Puhnou phibah khüre donou phi pfüyu raikhao ali, Mapao nou buyu 
Rathokipao hi taloure kikhubomü hi buyu naotumai vei baosahu zuhyu nou 
souloue.  

Mapao nou Bure Rathokipao hi Chikuyu kide 
(Tap 27.9-19) 

9Puhnou Mapao nou bure Rathokipao hi chikuyu kide nasü züzüyu haosah 
nou souloue. Khelo haore haosah nasü mitar 44 sho-a souloue, 
10ae süna haokhaire donou deka kai ae kabei kai sü baosahu nou souloue; ana 
dekatao pothou vaore ae thaithouretao hai shahu nou souloue.  
11Süna raibütoua reilova-a haore haosah sü souloue. 

12Teinghi loulovatha haore haosah nahai mitar 22 sho-a nou haoloue, ae süna 
haokhaire donou deka kirou ae kabei kirou sü baosahu nou souloue; ana 
dekatao pothou vaore ae thaithouretao hai shahu nou souloue.  
13Teinghi palovatha, kikhubomü buyu hilova-a haosah nasü mitar 22 jha dua 
souloue.  
14Kikhubomü alilovatha hi haore haosah nasü mitar 22 due, alia deka asü ae 
dekabei-a asüe.  
15Taloure kikhubomü alilovatha-a haosah nasü mitar 22 due, deka asü ae 
dekabei-a asüe.  
16Haosah teitei sü züzüyu sah nou haokhai touwe. 
17Chikuyu kide pehao teitei hi dekatao sü baosahu nou soukhai touloue, ae 
vaokhaire shuhtao, hutao, alia kipei kakheyu kizhatao hai shahu nou souloue. 
Chikuyu kide hi paimuyu kizha teitei sü shahu nou souloue.  
18Chikuyu kide hi taloure kikhubomü hi haore haosah hai veishoa soukhai 
touyu deizüzüyu sah daiyu, maomüyu ae homarayu tyanou souloua cha 
veishoa kuthou khaitoue. Haosah haina hai mitar 9 sa shoe, ae mitar 2 kue.  
19Haosah haina haore donou deka adai ae dekabei adai hai baosahu nou 
souloue, ae vaokhaire shuhtao, pei hi kare hutao hai shahu nou soue.  
20Rathokipao hi ae chikuyu kide hi veathoure hushuh teitei sü baosahu nou 
souwe.  

Mapao nou Buyu Rathokipao poa Souyu Hutao 

21Chikha kirou rüthou khaitoua buyu chuh ahai khaiyu buh, Mapaonou buyu 
Rathokipao souyu hisü hu haizhou loure touyu sü haitaoe. Haitao hai Moses 
nou kharochi peia napao Aaron nahpoutu Ithamar nou Levi maitaoye süthai 
poa souloue.  
22Judah khü hinou hrüveyu Hur tyao, Uri nahpoutu Bezalel nou Moses 
hi Mapao nou kharochi peikhai touyu teitei sü soukhai touloue. 

23Puhye soukha apeio, Dan khü hinou hrüveyu Ahisamak nahpoutu Oholiab, 
puh hai shara souvei shoyu, larücha rüvei shoyu ae daovei shoyu, alia daiyu, 
maomüyu ae homarayu soumai sah ae deizüzüyu sah hai daovei shoyu mai 
alie.  
24Rathokipao soure donou posheela peiyu sana hai kilo theli ngaoloue.  
25Mai pei choyu hinou shahu ngaolouyu hai kilo 3,430 ngaoloue.  
26Haitao hai mai pei choa zhih rüthou khai touyu mai alili nou pazütao 
pothou hrüloua phoue. Po kai rei payu poutumai hai 603,550 bue.  
27Shahu kilo 3,400 hai Rathokipao souyu hi dekabei ae haosah vei dekabei 
kaihli poa soue, dekabei ali hinou kilo 34 loua nou souwe.  
28Shoa buyu shahu kilo 30 taonou Bezalel nou poa deka hi vaokhaiyu shuh, 
kipeitaoh hi paimuyu ae pothou thaithouyu hu khesü souloue.  
29Baosahu pove sheela peiyu hai nou kilo 2425 ngaoloue. 
30Puhnou baosahutao sü poa Rathokipao vei talouyu kikhubomü hi 
dekabeitao, baosahu vei posheelabu ae khophao alia posheelabu sühi poa vah 
soure natao,  
31chikuyu kide vei dekabeitao, alia Rathokipao ae chikuyu kidei vei 
vaokhaiyu shuh teitei poa souloue.  

Tapalouyu 39 

Napao Maitao vei Sabanü Souyu 
(Tap 28.1-14) 

1Puletao nou daiyu, maomüyu ae hoyu soumai pha nou veishoa napao 
maitaoye panou Sheeyu Buh hi banouloua naanou soure donou sabanü khesü 
souloue. Puletao nou sheeyu sabanü sü Mapao nou Moses hi kharochi peikhai 
touyu büa Aaron vei sabanü khesü soupeie.  
2Puletao nou ephod nasü daiyu, maomüyu ae zaiteiyu soumai pha; züzüyu 
sah aveih tya alia sana nou poa souloue.  

3Puletao nou sana sü soupourei thouloua phapo büa souloure alia süsü poa 
deizüzüyu sah hi ae daiyu, maomüyu ae homarayu soumai sah hi cha 
southouloue. 
4Puletao nou phao hi hokoure sah ahai sü souloua ephod kainghou ahai hisü 
panou lümore donou khipakhai loue.  
5Mapao nou Moses hi kharochi peiyu büa, khyakho nasüa sana; daiyu, 
maomüyu ae zaiteiyu pha alia züzüyu sah nou souloua ephod nahisü 
khipaloue,  
6Puletao nou onaiz chuh ahai sü poloua sühisü hü veishoa sana nou Israel 
nahmaitao zhih kiahai sü sühi rüthouloue.  
7Israel mai khü kiahai taoye panou licho loure donou puletao nou chuh süna 
ahai sü phao daoyu ephod vahisü Mapao nou Moses hi kharochi peikhai 
touyu büa khipa thouloue.  

Khaokha Souyu 
(Tap 28.15-30) 

8Puletao nou khaokha nasüa ephod souyu natao bütoua tei-daiyu, maomüyu 
ae zaiteiyu pha, züzüyu sah alia sana nou zhai veishoa daothouloua souloue.  
9Haina hai sajha-a deitou toue alia ahai soua khikhai toue, sa shoyu nou 
sentimitar 22, ae jha duyua sentimitar 22 due.  
10Puletao nou hainasü chuh mutei tyanou she adai soua thouloue. She araina 
hisü ruby, topaz ae garnet;  
11dou ahai chena hisü emerald, saphir ae diamond;  
12she asü chena nou jacinth, agate, ae amethyst; 
13alia she adai chena hisü beryl, onyx, ae jasper. Chuh haitao hisü sana nou 
meakhai toue.  
14Chuh sütao kiahai vahisü Jakob nahpoutu mai alili zhih sü rüthou khailoue, 
sübüa chuh sütao panou Israel mai khü kiahai bue touyu panou süloure 
donoue.  

15Puletao nou khaokhava hisü sana veitya nou rai büa louloua southou 
khaitoue.  
16Ae puletao nou sana nou haorü touyu ahai souloua khaokha hisü pokou 
khikhailoue 
17Puletao nou sana nou rai büa loukhai touyu nasü poloua sana nou haorüa 
soukhai touyu khaokha hisü khipa khailoue.  
18Ae raipo ahai sü poloua kainghou hi khiloua pokou ephod pah hi khipaloue.  
19Süthaisü puletao nou sana nou haorü touyu ahai soukhai touyu nasü 
khaokhayu khelova ephod nghia levai hinou thoukhi khailoue.  
20Puletao nou sana nou haorü touyu kukhe ahai-a soupuloua phao hinou 
khakouyu sah ahai ephod vei pah hi ae khyakho reilo bü hinou khipa 
khailoue. 
21Mapao nou Moses hi paopeiyu thaifüa puletao nou khaokha hi thouyu 
haorü nasü ephod hi haorüyu naye koa tei-daiyu pha ali nou phupa khailoue, 
sübüa khyakho pei hinou buyu khaokha nasüa panou lümoa buloure donoue.  

Napao Maitao vei Sabanü Kukhetao Souyu 
(Tap 28.31-43) 

22Ephod khevai nou naore naazao nasü tei-daiyu soumaipha likhei nou soua 
baie.  
23Pei thaithoure mü soucha khaitouyu nahisü panou patamore donou 
daleichü tea soukhai toue.  
24Phi zhukouyu naazao kainghou hisü tei-daiyu, maomüyu ae homarayu pha 
ae züzüyu sah nou radoushi zhai büa cha kuthou khaitoue.  
25Puletao nou sana veitya nou hudabvü souloue, ae naazao phi hi zhukouyu 
ko kohi, sana nou soukhai touyu hudabvü na ae radoushi zhai büa soukhai 
touyu nasü reirei-a naazao kainghou hi khithouloue;  
26Mapao nou Moses hi kharochi peikhai touyu zhai büa naazao phi hi 
zhukouyu koko hisü, sana nou soukhai touyu hudabvü na ae radoushi zhai 
büa soukhai touyu nasü reirei-a naazao kainghou hi khithouloue.  

27Puletao nou Aaron alia puhvei nahpoutu maitao vei sabanü sü daopeie,  
28alia peiphuyu sah, peirü, ae nükhe sü züzüyu sah veitya nou soupeie,  
29ae khyakho nasü züzüyu sah alia tei-daiyu, maomüyu ae zaiteiyu 
soumaipha nou zhai veishoa Mapao nou Moses hi kharochi peiyu büa 
soupeie.  
30Puletao nou sana veitya nou poupa zhai büa ali souloua sühisü “Mapao hi 
peithouwure” tea larücha daothou peie. 
31Mapao nou Moses hi kharochi peiyu thaifüa sünasü puletao nou peiphuyu 
sah hi tei-daiyu raipo ali nou phupa khaipeie.  

Vah Souche Louyu 
(Tap 35.10-19) 

32Mapao nou Moses hi kharochi peikhai touyu büa Israel mainouMapao nou 
buyu Rathokipao nasü souche loure.  
33Puletao nou Moses hi Rathokipao, sünapei hi haore sahtao, pothou vaore hu 
ae sünavei kayu süütao, deka ae dekabeitao;  
34kiphao hi haore nghitu ae zhaotu hee, haosah;  
35Vo Sübvü ae sünaye kaopore süü, zhuvea-apei buh; 
36taibel ae sühi poa vah soure natao; Ramai ye posheelare raokhao; 
37sana veitya nou souyu meibvü khaibu; meibvü ae sühi loure natao alia 
meidzü;  
38sana vei posheelabu; neare theadzü; mei deire pou kainüvei; Rathokipao vei 
kikhubomü hi haosah;  
39baosahu vei posheelabu ae süna hi vaokhaire khophao, kaopoa tare süütao, 
alia sühi loure paikhaotao; phibah khüre raikhao ae süna khaiyu buh;  
40Chikuyu kide hi taloure kikhubomü haosah, dekatao ae dekabeitao, kikha 
taloure kikhu haosah; Rathokipao hi ae chikuyu kide hi na vaokhaire shuhtao 
alia raitao;  

41alia Sheeyu Buh hi napao maitao nou banou poa vah soure sabanütao, 
Napao Aaron ae puh nahpoutu maitao vei sabanütao hai puletao nou pove 
peie.  
42Mapao nou Moses hi kharochi peikhai touyu vah teitei sü Israel mainou 
soupeie.  
43Moses nou soukhai touyu vahtao sü zhue, ae Mapao nou soulo tea kharochi 
peikhai touyu thaifüa puletao nou souloue. Südonou Moses nou puletaoye 
shiha peie.  

Tapalouyu 40 

Rathokipao Soushu louyu ae Mapao Bah hi Thaothouyu 

1Mapao nou Moses hi paoe,  
2“Khouh arai navei khoukha ali zhouMapao nou bure Rathokipao nasü 
soushu lakhailo.  
3Buh sühisü chikha kirou louyu Vo Sübvü nasü thoukhailo, ae süna pah hinou 
haosah sü haolo.  
4Ae taibel sü polou khailo, alia süphao hisü nakhe khailo. Süthaisü meibvü 
khaibu nasü polou khailoua sühisü meibvü sü mei taoa khailo.  
5Pou kaivei meideire sana nou soukhai touyu posheelabu nasü Vo Sübvü pah 
hi khailo, alia Rathokipao hi taloure kikhubomü hisü haosah haolo.  
6Pou kaivei meideire posheelabu nasü Rathokipao pah hi khailo.  
7Dzü khüre raikhao nasü Rathokipao ae posheelabu kohinou dzü thouloua 
khailo.  
8Chikuyu kide pehao teitei hi ae taloure kikhubomü hisü haosah nou haolo.  
9“Süthaisü Rathokipao ae sühi buyu na teitei sü sheeyu theadzü nou poa 
neapeiwua Mapao bah hi thaothou peio, süthaisü na sütao teitei nou shee-a 
bailai.  
10Süthaisü meideia posheelare posheelabu ae sühi buyu natao sü theadzü 
nealoua popeiwo, süthaisü posheelabu nasü sheesheelai sü souwulai.  

11Sübütoua raikhao ae süna khaiyu buh nasü sousheeloua popeio.  
12“Aaron ae puh nahpoutu maitaoye Rathokipao hi taloure kikhubomü hi 
sakouloua dzü khüshee peio.  
13Süthaisü Aaron ye sheeyu napao meivei sabanü khesü banoupeio, ae puhye 
theadzü neapeiwua soushee-a popeio, sübüa puhye panou napao mai ali soua 
avah panou soulai.  
14Puh nahpoutu maitaoye sakouloua naazao sü thoupeio.  
15Ae puletao puoye theadzü neapeiyu büa puletao-a theadzü napeio, sübüa 
puletaoye panou napao mai ali soua avah panou soulai. Haibüa puletaoye 
theadzü neapeiyu hai nanou haithai vere khaphao hrülai hia puletao hai 
napao mai soulai.”  
16Mapao nou Moses hi kharochi peikhai touyu teitei sü puhnou souloue.  
17Südonou puletao nou Ejipt teidei thaowua tapayu po ahai navei khouh 
araina khoukha ali zhou sü Rathokipao sü shula loure. 
18Moses nou Rathokipao shula louyu thai, puhnou dekabei khesü thouloure, 
ae kizha khesü pothou kaloure, alia kaopoa tare süü sü thaithou loue, ae deka 
khesü shula loure.  
19Mapao nou paoyu büa Moses nou Rathokipao nasü haoloure alia peiphao 
hore haosah nasüa holoure.  
20Süthaisü puhnou chikhatao rüthou khai touyu chuh ahai sü poloua Vo 
Sübvü hisü thouloure, ae Sübvü na kaopore süü nasü thaithou loure alia 
zhuvea-apei buh nasü süphao hi khai loure. 
21Süthaisü puhnou Sübvü nasü Rathokipao hi polou thouloua haosah nou 
holoure. Mapao nou kharochi peikhai touyu thaifüa puhnou Vo Sübvü nasü 
haosah nou hokhaiwure.  
22Puhnou taibel nasü Rathokipao hi haosah haokhai touyu vakou, reilova 
hisü khailoue.  

23Mapao nou puh hi kharochi peikhai touyu thaifüa, taibel 
hisü Mapao nghoujü hi posheela khaitouyu raokhao nasü khailoue.  
24Puhnou meibvü khaibu nasü taibel khai touyu khelova Rathokipao hisü 
polou khailoue,  
25ae Mapao nou puh hi kharochi peikhai touyu thaifüa meibvü 
nasü Mapao nghoujü hinou meitao khailoue.  
26Puhnou sana nou soukhai touyu posheelabu nasü Rathokipao hi haosah 
haokhai touyu pah hi khailoue,  
27ae Mapao nou kharochi peikhai touyu büa sühisü pou kainüvei sü meidei 
khaipeie. 
28Puhnou Rathokipao hi taloure kikhubomü hisü haosah haoloue,  
29ae süpah hisü meidei-a posheelabu nasü khailoue, ae sühisü meidei-a 
posheelayu ae thoudzü posheelayu khesü pove sheela peiwe, Mapaonou 
kharochi peiyu thaifüa.  
30Puhnou dzü khüyu raikhao nasü Rathokipao ae posheelabu kohinou dzü 
thouloua khailoue.  
31Sühi sünou Moses, Aaron ae puh nahpoutu maitao nou puletao phibah sü 
dzü khüwe,  
32Mapao nou kharochi peikhai touyu thaifüa puletao nou Rathokipao hi 
talouyu phaki ae posheelabu hi kouyu phaki.  
33Moses nou Rathokipao ae posheelabu pehao hinou chikuyu kide nasü 
soukhai loue, alia haosah khesü chikuyu kide hi taloure kikhubomü hisü 
haokhai loue. Haibüa Moses nou vah khesü soucheloue.  

Mapao nou bure Rathokipao hi Teihao nou Kou Holouyu 
(Mai 9.15-23) 

34Süthaisü Rathokipao hisü teihao nou kou holoure, ae Mapao vei khouko ava 
sünou Rathokipao sü kou buloure.  
35Haiva sünou Moses sü Rathokipao hi talou luhore.  

36Israel maivei veihdu teitei hisü, teihao nanou Rathokipao thaowua takhaie, 
puletao vei fühao hai-a buh datawe.  
37Teihao nanou Rathokipao hi buyu koute puletao vei fühao sü datawu moe.  
38Puletao nou sübüa sühao-a veihdu ta-a bukisa sü Mapaonou puletao hisü 
teihao zhai hinou Rathokipao pei hisü heakou bupeiwe, alia khei hisü mei 
tao-a süpei hinou bupeiwe.  

Levimai Larübvü 

Levimai Larübvü 1 

Meidei-a Posheelayu Zhai 

1Mapao nou Moses ye veloujüa buyu Sahpao hinou kuloua puh hi chikha 
haitao hai 
2Israel mainou posheela peiyu phaki zhai haitao hai panou soupfüre donou 
paopeie. Mai taralinoua hrikhaona poa sheelalai toulouzü, sünasü puhvei cho 
khome moa zhaotu moa nghitu khome hinou pove peilai.  
3Puhnou puhvei kikhaorü hai meidei-a posheela peilai toulouzü, chaa hayu 
de/pou nou pove peilai. Mapao ye panou puhvei posheela nasü popei loure 
donou puhnou sünasü Mapao nou buyu Sahpao vei bomü hi pove khaipeilai.  
4Meidei-a posheelare kikhaorü na pei hi puhnou bah deiloulai, sübüa puhvei 
mahmo khesü hai nanou pota peiwure tea poloulai.  
5Puhnou chode nasü buh sühinou datha loulai, ae Aaron vei tyaosholea napao 
maitao nou zhe sü poloua Sahpao bomü hinou buyu posheelabu kainghou 
adai teitei hisü lazü peilai.  
6Süthaisü puhnou souhee laopaloua soutao hai daode sasa khaipeilai,  
7ae napao maitao nou posheelabu hisü mei deire süü hai soudaloua nou mei 
soupa peilai. 
8Puletao nou sou vakhai touyutao hai, soupei ae southa noupu koa 
posheelabu phaova nou meidei peilai.  
9Puhnou soulesou ae phi ahai sü dzütha peilai, ae napao nou sütao teitei 
poloua posheelabu hinou meideiwulai. Haibüa meidei-a posheela peiyu kai 
nüvei nasü Mapaonou jüpa-e.  
10Mai talinou puhvei zhaotu moa nghitu hai posheela peilai toulouzü, süsü 
chaatao moyu pou/de noulai.  
11Puhnou sünasü posheelabu reilova nou datha loulai, ae napao maitao nou 
zhe sü poloua posheelabu kainghou veishi hisü lazü peilai.  

12Puhnou sou sü vapeilai, ae napao nanou sou sütao hai pei ae southeatao 
noupu koa meidei peilai.  
13Puhnou lesou ae phitao hai dzü thapeilai, ae napao nou sütao hai Mapao hi 
posheela peiwua posheelabu hinou meidei khaiwulai. Haibüa meidei-a 
posheela peiyu hai Mapao nou jüpa-e.  
14Mai ali nou raohou nou meidei-a posheela peilai toulouzü, sünasü khao 
moyuma rahou noulai.  
15Napao nou sünasü posheelabu hi pokouloua pei hai dewulai, ae posheelabu 
hinou meidei peilai, alia zhe hai posheelabu pehao hi zhaokhai peilai.  
16Puhnou lesoutao ae raohoumai taosü posheelabu vei teinghei palova vounai 
lakhaiyu buh hisü lapawulai.  
17Puhnou shouh ahai hinou pailoua pfüro hai paikho loulai, ana shouh louzü 
paide laimoe. Süthaisü napao nanou sütao hai poloua meidei peilai. Haibüa 
meidei-a posheelayu hai Mapao nou jüpa-e.  

Levimai Larübvü 2 

Thoudzü vei Posheela Peiyu 

1Mai talinou thou nou poa Mapao ye posheela peilai toulouzü, puhnou süna 
hai deithou sou daloulai. Sou hisü oliv theadzü ae poukai nüvei nou thouhrü 
loua 
2Aaron vei tyaosholea hinou hrüveyu napao maitao hi pove peilai. Napao 
nanou sou bazüphou ali poloulai ae theadzü alia poukai nüveitao sü 
poloua Mapao hi posheela peiwure touyu shee soua sütao hai posheelabu 
hinou meidei peilai. Haibüa meidei-a posheela peiyu hai Mapao nou jüpa-e.  
3Süthaisü posheela peikhai touyu thoutao hai napao veire, haitao 
hai Mapao ye posheela peikhai touyu hinou lia buyu thoutao-e, südonou hai 
sü sheesha toure.  
4Neletao nou mei hinou raokhao khaoloua pove posheela peilai toulouzü, 
süna hai kheih thoumoyu sou veishoyu tyanou theadzü thouhrüloua nou 

khaolai, moyuma raokhao khaokhai touyu phao hisü oliv theadzü nou 
napeilai.  
5Neletao nou thoudzü vei posheela peiyu hai raokhao lee hinou khaoyu 
tyanou posheela peilai toulouzü, süna hai kheih thoumoa theadzü nou 
thouhrüloua peilai.  
6Süna hai soudesasa loua theadzü lathoulo, sübüa posheela peio.  
7Neletao nou thoudzü vei posheela peiyu na hai raokhao khoyu tyanou peilai 
toulouzü, sou veikayu tyanou theadzü thouloua soulo. 
8Neletao nou Mapao ye posheela peiyu hai nasü napao mai hi pove peilai, ae 
napao maitao nou hai nasü posheelabu hi pokou peilai. 
9Napao nanou raokhao daotu poloua Mapao hi posheela peiwure touyu shee 
soua puhnou sütao hai posheelabu hinou meidei peilai. Haibüa meidei peiyu 
kai nüvei nahai Mapao nou jüpa-e.  
10Shokhai toua buyu posheela natao hai napao vei zha-e, daiolouzü haitao 
hai Mapao hi posheela peiyu hinou popa khaitouyu donou sheere.  
11Neletao nou Mapao hi thoudzü vei pove sheela peiyu hisü kheih thoulai 
moe; neletao nou kheih moyuma laivoudzü koa nou Mapao ye thoudzü vei 
posheela hai peilai moe.  
12Neletao nou potei hi chachi lourai kayu thou hai Mapao ye pove posheela 
peilai, ana sütao hai posheelabu hinou mei deilai moe.  
13Neletao nou thou pove sheela peiyu teitei hisü tai thoulo, daiolouzü tai hai 
nanou neletao nou koa Ramai hi vo soukhai touyu vei shee nasü panou 
soulai. (Neletao nou thoudzü vei posheela peiyu teitei hisü tai thoulo.)  
14Neletao nou potei hi chachilou raikayu thou hai Mapao hi posheela peiyu 
phaki, thou sü saloua nou pove peio.  
15Sühisü oliv theadzü thouhrülo ae poukai nüvei hai thoulo.  

16Napao nou thou sakhai touyu nasü daotu poloua theadzü ae poukai nüvei 
noupu ngaimore donou meidei-a posheela peilai, haisüMapao hi meidei-a 
thoudzü vei posheela peiyu nasüe.  

Levimai Larübvü 3 

Chavei Lathao-a Buloure vei Posheela 

1Mai talinou chavei lathao-a buloure donou Ramai hi puhvei kikhaorü nou 
posheela hai peilai toulouzü, chaa hayu chode moa chokü nou peilai.  
2Puhnou posheela peire khaorü na pei hisü puh bah hai deiloulai, sübüa 
sünasü Mapao nou buyu Sahpao hi taloure bomü hinou datha loulai. Aaron 
vei tyaosholea hinou veyu napao maitao nou souzhe sü poloua posheelabu 
kainghou teitei hisü lazü peilai,  
3ae thoudzü vei posheela soua Mapao hi sou haitao hai peilai: lesou hi buyu 
southeatao,  
4chithou alia sühi taoyu southeatao, ae sousü veiyu teitei hai peilai.  
5Napao nou sou haitao ae meidei-a posheelayu natao noupu koa posheelabu 
hinou meidei peilai. Haibüa thoudzü vei posheela hai meidei-a posheela 
peiyu sü Mapao nou jüpa-e.  
6Hakinou mai talinou chavei lathao loure donou puhnou Mapao hi zhaotu 
moa nghitu nou posheela peilai toulouzü, süsü pou/de moyuma kü-a bailai, 
ana chaa hayu tyanou peilai.  
7Hakinou puhnou zhaotu nou posheela peilai toulouzü,  
8puhnou süna pei sü puh bah nou deiloulai, ae posheelayu zhaotu nasü 
Sahpao kijü hinou datha loulai. Napao maitao nou souzhe sü poloua 
posheelabu kainghou veishi hisü lazü peilai,  
9ae sou haitao Mapao hi thoudzü vei posheela soua peilai: southeatao, 
phaotsürao hinou taoyu southa veishi, lesoutao hinou buyu southa teitei,  
10chithou ae sühinou taoyu southeatao, alia sousü veikayutao hai peilai.  

11Sa-a nou naanou soupeiyu napao nanou sou sütao teitei hai thoudzü vei 
posheela soua Mapao hi posheelabu hinou meidei peilai.  
12Hakinou mai alinou nghitu nou posheela peilai toulouzü,  
13puhnou süna pei hisü puh bah deiloulai, ae sünasü Sahpao kijü hinou datha 
loulai. Napao maitao nou souzhe sü poloua posheelabu kainghou adai hisü 
lazü peilai,  
14ae sou haitao hai thoudzü vei posheela soua Mapaohi peilai: lesou hi taoyu 
southeatao,  
15chithou ae sü hinou taoyu southeatao, alia veikayu sousütao hai peilai.  
16Napao nanou sou haitao hai Mapao hi thoudzü vei posheela soua 
posheelabu hinou meidei-a posheela peilai. Southea teitei hai Mapao vei-e.  
17Israel mai talinou southa moa souzhe hai toulai moe, chikha haina hai buh 
tali hinou hrüa buyuma Israel mainou talai.  

Levimai Larübvü 4 

Sümoa Mahmo Soukhai touyu vei Posheela 

1-2Mapao nou Moses hi haibüa Israel mai hrülai hi paopeio tea kharochi peie, 
süolouzü mai talinoua Mapao nou chikha peikhai touyutao hai sümoa 
soumah louzü haibüa soulo tea paopeie.  
3Napao Peichana nou mah souwua veahoyu hai maikhe mai hi velouzü, 
puhnou chaa hayu chode ali poloua puhnou soumah khaitouyu vei posheela 
soua Mapao hi peilai.  
4Puhnou chode nasüMapao nou buyu Sahpao hi taloure bomü hisü pokou 
loua chode pei hi puh bah deiloua sühinou chode nasü dathawulai.  
5Süthaisü Napao Peichana nou souzhe daotuli hai poloua Sahpao kikha 
taloulai. 
6Puhnou puh bahtoutu hai souzhe hisü thaithou süloua sheeyu haosah hisü 
bakha anai hai kavu peilai.  

7Süthaisü puhnou souzhe daotuli hai poloua poukai nüvei meideiyu 
posheelabu kainghou hisü napeilai. Süthai lia buyu souzhetao hai puhnou 
Sahpao hi taloure bomü hinou buyu meidei-a posheelabu phi hisü lazü peilai.  
8Puhnou chode vei southeatao, lesou hi taoyu southa veishi,  
9chithou ahai ae sühinou taoyu theatao, alia sousü veikayutao hai poloulai.  
10Napao nou southa haitao hai chavei lathao loure donou posheela peiyu 
phaki posheelabu hinou meidei peiyu bütoua meidei-a posheela peilai.  
11Ana puhnou souheetao, souke veishi, pei, phitao, ae lesoutao hai poloua 
12puletao nou buyu fühao vakou hi, naanou soua vounai lakhaiyu sheeyu buh 
hisü popaloua sühinou meideilai.  
13Hakinou Israel maisou nou sümoa Mapao nou souso tea chikha peikhai 
touyu mah souwu louzü,  
14ae puletao nou soumah khaitouyu hai süloure toulouzü, maisou nou mah 
vei posheela hai chode ali nou pove peilai. Puletao nou chode 
sünasü Mapao nou buyu Sahpao hisü pove peilai;  
15ae süthai-apei maitao nou chode pei sü bah deiloulai ae buh sühinou 
dathalai.  
16Napao Peichana nou souzhe hai daotu poloua Sahpao hisü talou loulai,  
17ae puhnou puh bahtoutu hai zhe hi thaithou süloua sheeyu haosah va hisü 
bakha anai hai kavu peilai. 
18Süthaisü puhnou souzhe daotuli hai poloua poukai nüvei meideiyu 
posheelabu kainghou hisü napeilai, ae lia buyu souzhetao hai puhnou Sahpao 
hi taloure bomü hinou buyu posheelabu phi hisü lazü peilai. 
19Süthaisü puhnou southa veishi hai poloua posheelabu hinou mei deiwulai.  
20Puhnou chode haina sü lah puhvei mah donou datha-a posheela peiyu zhai 
büa soupeilai. Haibüa napao nou puletao vei mah khaipeire donou posheela 
soupeilai, ae puletao vei mah khesü khaipeilai.  

21Süthaisü puhnou chode nasü puletao vei fühao hinou vakou popaloua lah 
puhvei mahmo donou meidei peiyu büa mei deiwulai. Haibüa maisou vei 
mahmo khailoure donou posheela hai soulai.  
22Hakinou nuh teidei khoyu mai ali nou sümoa Mapao nou souso touyu mah 
souwu louzü,  
23ae puhnou souyu hai mahwure tea puhnou süloure touyu thaio, chaa hayu 
nghitu ali hai mah vei posheela soua pove sheela peilai.  
24Puhnou nghitu pei sü bah deiloulai, ae süna hai kikhaorü dathaloua poa 
meideiyu posheelabu reilova hinou datha loulai. Haibüa mah khailoure 
donou posheela hai peilai 
25Napao nou souzhe daotuli hai poloua puh bahtoutu sü souzhe hi thaithou 
süloua poukai nüvei meideiyu posheelabu kainghou hisü napeilai, ae lia buyu 
souzhetao hai posheelabu phi hi lazü peilai.  
26Süthaisü napao nanou southa veishi hai poloua posheelabu hinou chavei 
lathao-a hrüloure donou posheela peiyu büa meidei-a posheela peilai. Haibüa 
napao nou nuh teidei khoyu mainou mah vei posheela peiyu nasü puletao vei 
mah khailu peire donou posheela peilai.  
27Mai talinou sümoua Mapao nou souso tea peikhai touyu chikha pfütho-a 
mah soulouzü,  
28ae puhnou souyu hai mah-e tea puhnou süloure touyu thai, puhnou puhvei 
mah donou posheela hai chaa hayu nghitu kü ali hai pove peilai.  
29Puhnou süna pei hi bah deiloua kikhaorü meidei-a posheelayu vei 
posheelabu reilova nou datha loulai. 
30Napao nou souzhe poloua sühinou puh bah süloua poukai nüvei meideiyu 
posheelabu vasü na peilai, ae lia buyu zhetao hai posheelabu phi hi lazü 
peilai.  
31Süthaisü puhnou chavei lathao-a hrüloure vei posheela peiyu büa southa 
teitei hai poloua posheelabu hinou meidei peilai, ae haisü Mapao nou jüpa-e. 

Haibüa nou napao nou maikhe maivei mahmo donou posheela hai posheela 
peilai, ae puhnou maikhe maivei mah sü khaipeilai.  
32Hakinou maikhe mainou zhaotu nou mah vei posheela soua pove peilouzü, 
süsü chaa hayu kü noulai.  
33Puh bah hai süna pei hi deiloulai, ae süna hai kikhaorü meidei-a 
posheelabu reilova nou datha loulai.  
34Napao nou souzhe hinou puh bah süloua poukai nüvei meidei-a posheela 
peiyu buh vasü na peilai, ae zhe lia buyutao hai posheelabu phi hi lazü peilai.  
35Süthaisü puhnou southa teitei hai chavei lathao-a buloure donou posheela 
peiyu vei zhaotu büa Mapao hi thoudzü vei posheela peiyu posheelabu hinou 
meidei peilai. Hai zhaibüa napao nou maikhe maivei mah khaipeire donou 
posheela hai posheela peilai, ae maikhe maivei mah sü khaipeilai.  

Levimai Larübvü 5 

Mah Souyu donou Posheela soure Zhaitao 

1Mah souyu donou posheela molouzü shiyu sü haitao-e: Chikuyu buh hi mai 
taliye puhnou ngaoyu moa süyu nasü tave paopeio tea kuyu phaki, puhnou 
checheyu nasü tave paopei more toulouzü, puh hisü mah bure.  
2Mai talinou sümoa naanou hinou sheemoyu na ali hai deilouzü, süsü thaiyu 
soukhaona dei louzü, puh sü sheemore ae puhnou süna hai sülouyu phaki, 
puh sü mahwure.  
3Mai talinou Emai va hinou sheemoyu hataralia deilouzü, ae puhnou süsü 
kaomore tea sülouyu phaki, puh sü mah bure.  
4Mai talinou hatarali donou chaachou hai thasho-a nou souwua puh lah süsü 
kaomore tea sülouyu phaki, puh hi mah bure.  
5Mai talinou haibüa mahmo soulouzü, puh sü mah lapalai,  
6ae puhnou soumah khaitouyu donou Mapao hi zhaotu moa nghitu kü ali hai 
pove posheela peilai. Napao nou sünasü puhvei mah donou posheela peilai.  

7Mai talinoua zhaotu moa nghitu hai peilou hore toulouzü, puhnou khao ahai 
moa rahou ahai sü puhvei mah donou Mapao hi pove sheela peilai, süsü ali 
hai puhvei mah donou posheelalai, ae ali nanou meidei-a posheela soulai.  
8Puhnou süsü napao hi pove peilai, ae napao nou arai nasü puhvei mah 
donou posheela peilai. Puhnou raohou nasü ngu rashawulai, ana pei hai 
paidepa laimoe,  
9ae zhe sü poloua posheelabu hisü kavu peilai, ae lia buyu zhe kukhetao hai 
posheelabu phi hi zhaokhai peilai. Mah vei posheela sü haibüa soulai.  
10Süthaisü napao nanou raohou ahai nasü meidei-a posheela peiyu zhai hinou 
posheela peilai. Haibüa napao nou puhvei mah donou posheela peiyu nasü 
soupeilai, ae puhvei mah sü khaipeilai.  
11Mai talinou khao ahai moa rahou ahai peilou hore toulouzü, puhnou sou 
sühcho ali hai puhvei mah donou posheela peilai. Puhnou hai hisü theadzü 
moa poukai nüvei hai thouhrü laimoe, daiolouzü haisü mah vei posheela 
peiyu nasü baie.  
12Puhnou hai nasü napao hi pove peilai, ae napao nou hai nasü Mapao hi 
posheela peiwure touyu shee soua sou hai bahzü ali poloulai, ae süna hai 
thoudzü vei posheela soua posheelabu hinou meidei peilai. Haibüa mah vei 
posheela hai posheela peilai.  
13Napao nou haibüa mai livei mah donou posheela hai posheela peilai, ae 
puhnou puhvei mah sü khaipeilai. Shokhai toua buyu soutao hai thoudzü vei 
posheela peiyu zhai büa napao veire.  

Paozho Khaipeiyu Posheela 

14Mapao nou Moses hi zhai haitao hai soulo tea peie.  
15Mai talinou shee-a nou Mapao ye peire nasü sümoa mah souwu louzü, 
puhnou soumah khaitouyu vei posheela soua Mapao hi chaa hayu zhaotu 
moa nghitu pou/de ali hai pove peilai. Sünasü muma hai maisou nou ta-a 
buyu zhai hinou phoupeilai.  

16Puhnou peire nasü teile macha hinou khapeilou moyu donou sünasü zha 
kaih hinou zha kai hai thoupuloua nou khapeilai. Puhnou hai nasü napao hi 
pove peilai, ae napao nou puhvei mah donou zhaotu moa nghitu nasü poa 
sheela peilai, ae puhvei mah sü khaipeilai.  
17Mai talinou sümoa Mapao nou souso tea peikhai touyu chikha hai souwu 
louzü, puh sü mahwure ae puh pei hisü tudeelai.  
18Puhnou soumahyu vei posheela hai chaa hayu zhaotu moa nghitu pou/de 
ali hai napao hi pove peilai. Süna vei muma hai maisou nou ta-a buyu 
zhuloua peilai. Napao nou sünasü puhvei mah donou posheela peilai, ae puh 
mah sü khaipeilai.  
19Haisü sümoa puhnou Mapao hi soumah khaitouyu vei posheela nasüe.  

Levimai Larübvü 6 

1Mapao nou Moses hi zhai haitao hai soulo tea peie.  
2Mai talinoua puhvei kinapa mai alinou puhye louche-a khaitouyu na tarali 
hai sümoe tea lukhai peiba louzü, moa vaoloure toulouzü, moa mai houna hi 
da-a nou puhye lawu louzü,  
3moa khaitouyu na nasü da-a nou hawure ae puhnou sünasü ngaomoe tea 
chaachou souwulouzü, moyuma haibüa kaomoyu hinou mah soulouzü,  
4puhnou vaolouyu moa da-a nou polouyu moa puh hi peikhai touyu, moa ha-
a nou ngaolouyu na,  
5moa da-a nou chaachou soukhai toulouzü, puh mahwure tea süloua posheela 
peiyu teithe hinou na paopu naye zha kaih hinou zha kai hai thoupuloua 
dakhai peilai.  
6Puhnou soumah khaitouyu donou Mapao hi posheela peire donou puhnou 
chaa hayu zhaotu moa nghitu pou/chü ali hai napao hi pove peilai. Süna vei 
muma hai maisou nou ta-a buyu hinou phouloua peilai.  
7Napao nou haibüa puhnou mah soukhai touyu donou posheela peiyu 
nasü Mapaohi posheela peilai, ae puhvei mah sü khaipeilai.  

Veishi nou Meidei-a Posheela Peiyu 

8Mapao nou Moses hi paoe,  
9“Aaron ae puhvei nahpoutu maitao hi hai zhai büa meidei-a posheela peiyu 
sü soulo tea kharochi peio: Meidei-a posheela peiyu nasü kheimathe hai 
panou posheelabu phao hinou bulai, ae mei hai panou tao-a bukou telai.  
10Süthaisü napao nou deizüzüyu naazao ae nüjütya thouloua posheelabu hi 
vounai khesü poloua posheelabu phi hi vekhailai.  
11Süthaisü puhnou sabanü hai daloua vounaitao sü puletao nou buyu fühao 
vakou hi popa naanou soua sheeyu buh hisü khaiwulai.  
12Posheelabu hi mei hai panou nghikhai toumoa tao-a nou bukou telai. 
Shonachü hai napao nou posheelabu hisü süü thoudeilai, ae meidei-a 
posheela peiyu hai soulai, ae southeatao hai chavei lathao-a buloure vei 
posheela hai sheela peilai.  
13Posheelabu hisü mei hai panou nghikhai toumoa tao-a bukou telai.”  

Thoudzü vei Posheela 

14Thoudzü vei posheela peiyu zhai sü haibülai. Aaron tyaosholea hinou 
hrüveyu napao maitao nou posheela hai nasü Mapao hi posheelabu nghoujü 
hinou posheela peilai.  
15Süthaisü puhnou sou bahzü ali, theadzü ae poukai nüvei taosü poloua 
posheelabu hinou meidei-a Mapao ye posheela peilai. Haibüa meidei-a 
posheela peiyu haiMapao nou jüpa-e.  
16-17Lia buyu posheela natao sü napao nou poloulai. Haitao sü kheih thoumoa 
raokhao khaoloulai, ae Mapao nou buyu Sahpao, sheeyu buh hinou toulai. 
Mapao nou haitao sü thoudzü vei posheela peiyu hinou napao maitao vei 
soua peiwure. Hai nasü mah vei posheela peiyu ae paozho khapeiyu vei 
posheela büa sheesha toure. 
18Aaron vei tyaosholea hinou hrüveyu poutumai taralinoua hai nasü toua 
bailai. Hai nasü meidei-a Mapao hi posheela peiyu hinou puletao nou ngaozü 

nasüe. Mai kukhe tarali nou thoudzü vei posheela peikhai touyu hai nasü 
deilouzü, hai na hi sheeyu vei khouko nanou puhye sü soushi bailai.  
19Mapao nou Moses hi paoe,  
20“Aaron vei tounah hinou mai taralia pokupa theadzü napeiyu teithe zhou sü 
puhnou Mapao hi posheela hai peilai: süsü veikayu sou sühcho ali hai pove 
peilai, dali hai shona noulai ae dali hai koukhe hinoulai.  
21Hai nasü theadzü thouhrüloua lee ali hinou saloua thoudzü vei posheela 
peiyu büa sousasaloua posheela peio. Mapao nou haibüa posheela peiyu hai 
jüpa-e.  
22Vere teile teitei hia Aaron vei tyaosholea maitao nou pokupa theadzü 
naloua napao soulai toulouzü posheela hai nasü soulai. Posheela hai nasü 
teitei nou meidei loua Mapao hi posheela peilai.  
23Napao mainou peiyu thoudzü vei posheela nasü halia toulai moe, teitei nou 
poa meidei laikhai-a bailai.”  

Mah vei Posheela 

24-25Mapao nou Moses hi haibüa Aaron vei nahmaitao hisü paopeio tea 
kharochi peie: Mah vei posheela peiyu hrikhaona hai posheelabu reilova, 
meidei-a posheela peiyu hrikhaona dathayu buh hinou dathalai. Hai nasü 
shee shoyu posheela ali-e.  
26Hrikhaona naye posheela peiyu napao nou haisü sheeyu buh Mapao nou 
buyu Sahpao khevai hinou toulai.  
27Mai taralinou moa hana taralinou sou nasü deilouzü, sühi sheeyu khouko 
nou sünaye sü soushilai. Ae souzhe nou hana tarali hi nalouzü, sünasü sheeyu 
buh hinou dzüshaolo.  
28Nailee hinou sou hai kho louzü lee sünasü dakhowo, ae baosahu lee hinou 
sou nasü kho louzü, lee sünasü sousheesha touloua dzü khüshee khailo. 
29Napao maivei kihikha hinou posheela hai nasü poutumai tarali noua toua 
bailai, haisü sheesha tou-e.  

30Ana souzhe hai Sahpao khevai polou mah sousheere donou naanou souwu 
louzü, hrikhaona sünasü toulou shi-e, posheela süna hai teitei nou mei 
deiwulai.  

Levimai Larübvü 7 

Paokha peiyu vei Posheela 

1Soumah khaitoua paokha peiyu vei posheela sü haibüa soulai. Hai nasü 
sheesho-e.  
2Posheela haina vei hrikhaona nasü meidei-a posheela peiyu hrikhaona 
dathayu posheelabu vei reilova nou dathalai, ae haina vei souzhetao hai 
posheelabu vei kainghou teitei hi lazü peilai. 
3Southea veishi hai poloua posheela peilai: mi hi taoyu theatao, lena hi buyu 
theatao,  
4kithou ahai ae sühinou taoyu southeatao, alia veikayu sousütao hai poa 
sheela peilai.  
5Southea teitei hai napao nou Mapao hi thoudzü vei posheela soua posheela 
peilai. Haina sü paokha peiyu vei posheela nasüe.  
6Napao maivei kihikha hinou buyu poutumai taralia haina sü toua bailai, ana 
haina sü sheeyu buh hinou toua bailai, daiolouzü haisü sheesho-e.  
7Mah vei posheela ae paokha peiyu vei posheela haina ahai hinou tare zhai 
ali bue: süolouzü posheela peikhai touyu soutao hai naanou soupeiyu napao 
vei-e.  
8Meidei-a posheela peiyu hi souheetao hai napao vei-e.  
9Thoudzü vei posheela peiyu hi chuh hinou khaokhai touyu raokhao, moa lee 
hinou khokhai touyu moa lee hinou sakhai touyu teitei hai naanou soua 
Ramai hi posheela peiyu hai napao naveie. 
10Ana kho moa posheela peikhai touyutao, süsü theadzü thouhrü 
khaitouyuma moa thoumoyu teitei hai Aaron tyaosholea hinou hrüveyu 
napao mai hrülai nou raibütoua zha zhilai.  

Chavei Lathao-a Bure vei Posheela 

11Chavei lathao-a buloure donou posheela soua Mapao hi peire zhaitao sü 
haibülai.  
12Mai talinou posheela haina hai kalo vei posheela soua Ramai hi peilai 
toulouzü, puhnou posheela peire hrikhaona naye koa nou kheih thoumoyu 
raokhao nou peilai: raokhao süsü oliv theadzü nou thouhrüloua soulai, 
moyuma raokhaoki hai soupheloua theadzü nou thouhrüloua posheela hai 
peilai.  
13Süpei hinou posheela haina hai kheih thoua soukhai touyu raokhao noupu 
pove peilai.  
14Puhnou raokhao tyachekhei poloua Mapao hi soukha peiyu vei posheela 
soua peilai; haitao hai souzhe poa posheelabu hi lazü peia naanou soupeiyu 
napao vei-e.  
15Posheela soua datha khaitouyu soutao hai süzhou nou toukhai touloulai, 
süsü panou thainesho koute hai bukoulai moe.  
16Mai talinou chavei lathao loure vei posheela hai chaachou soukhai toua 
posheela peilouzü, moyuma puhnou peinüa pei bailouzü, soutao hai posheela 
peiyu zhou hai toukhai lai moe, ana thainesho-a toulai. 
17Anou soutao hai touhao loumoa thaine-a bukou louzü, sütao hai mei 
deiwulai.  
18Hakinou sou hai teithe asü zhou-a toure toulouzü, puhnou posheela peiyu 
nasü Ramai nou polai moe. Posheela peiyu nasü sheemore tea polai, ae 
toulouyu maitao sü veahoyu hai daolai. 
19Posheela khaitouyu sou hai shee moyu na taralia dei louzü, süsü toulai 
moe, ana mei deiwulai. Mai taralia naanou hinou shee-a buyu mai sü sou hai 
toua bailai, 
20ana naanou hinou sheemoa buyu mai talinou sou sü toure toulouzü, puhye 
sü panou Ramai vei maitao hi bupulai moe.  

21Mai taralina sheemoyu na taralia dei-a nou posheela khaitouyu sou hai 
touloure toulouzü puhye sü Ramai vei mai soua panou phouthou pulai moe.  
22Mapao nou Moses hi paoe,  
23“Israel mai hi paopeio, süolouzü mai talinoua posheela peikhai touyu 
southa hai toulai moe.  
24Lah thaiyu, moyuma soukhaona nou southa khaitouyu (chüsou) vei 
southeatao hai neletao nou poa vah kukhe louzü soua bailai, ana toulai moe.  
25Mai taralinoua Mapao hi thoudzü vei soua posheela khaitouyu southea hai 
toure toulouzü, puhye sü Ramai vei mai soua populai moe.  
26Buh tarali hinou hrüa buyuma Israel mai nou raohou zhe moyuma souzhe 
hai touso soua toukhai toulai moe.  
27Mai taralinoua chikha haina hai pfüthoyu maiye sü Ramai vei mai soua 
populai moe.”  
28-29Mapao nou Moses hi Israel mainou posheela peiyu phaki, zhai haibüa 
soupfülo tea nou peie. Mai talinou Mapao hi chavei lathao loure vei posheela 
pove peiyu phaki, soukha peiyu vei posheela noupuMapao hi pove peilai.  
30Thoudzü vei posheela peiyu na hai puh bah hinou puh lah pove peilai. 
Puhnou southeatao hai khaorao nou koaMapao hi soukha peiyu vei sapeina 
soua pove peilai 
31Napao nou southeatao hai posheelabu hinou meidei peilai, ana khaorao hai 
napao maitao vei souloulai.  
32-33Sou phikao zhoulova hai soukha peiyu vei posheela soua souzhe ae 
southeatao hai chavei lathao loure donou posheela peiyu napao hisü pove 
peilai.  
34Israel mainou napao maitao hisü khaorao ae phikao zhoulova hai Mapao hi 
soukha peiyu vei posheela soua peilai. Vere teile veishi hia Israel mainou 
haina hai napao maitao hisü peikou telai.  

35Haina hai Israel mainou Mapao hi thoudzü vei posheela peiyu soua Aaron 
ae puhvei nahpoutu maitao nou napao soure donou kupaloua theadzü 
napeiyu teithe hinou puletao vei zha soulai.  
36Puletaoye theadzü napeiyu teithe hinou Mapao nou Israel maiye haina hai 
peio tea kharochi peiwure, ae haisü Israel mainou vere teile veishi hia chikha 
hainasü züa soukou telai.  
37Haitao hai meideia posheelayu, thoudzü vei posheelayu, mah vei posheela 
peiyu, paokha peiyu vei posheelayu, theadzü napei-a pokupa peiyu vei 
posheela peiyu, alia chavei lathao loure donou posheela peiyu zhaitao sü 
haibüa soulai.  
38Chikha haitao hai Mapao nou Moses hi Sinai Deichi hinou Israel maiye 
posheela peio tea paopeiyu teithe hinou peie.  

Levimai Larübvü 8 

Aaron ae Puh Nahpoutu Maitaoye Theadzü Napeiyu 
(Tap 29.1-37) 

1Mapao nou Moses hi paoe,  
2“Aaron ae puh nahpoutu maitaoye saloua Enou buyu Sahpao vei bomü hisü 
sakoulo, alia napao maivei sabanü, theadzü, mah vei posheela peiyu chode 
ali, zhaotu ahai, ae kheih thoumoa soukhai touyu raokhao sülai ali tea nou 
polo.  
3Süthaisü mai hrülaiye buh haihi kuve jülo.”  
4Mapao nou kharochi peikhai touyu büa Moses nou souloure, ae maisou nou 
vejüa buyu hinou,  
5Moses nou puletao hi paoe, “Chu Enou soure vah haina hai Mapao nou 
kharochi peikhai toue.”  
6Moses nou Aaron ae puh nahpoutu maitaoye nghoujülo sapo kouloua 
naanou soure vei dzükhülo tea paopeie.  

7Puhnou Aaron ye naazao hai noupeie, ae nave hai puhvei khya hisü khopeie. 
Puhnou puhye ephod hai thoupeie, ae zhai veisho-a soukhai touyu khyakho 
sünou puh khya hi khopa peie.  
8Puhnou khaokhayu na hai puh hi thoupeie, ae sühi Urim ae Thummim hai 
thoupeie.  
9Puhnou Aaron pei hisü peizüsah phupeie, ae süna vei pah hi hai sana nou 
souyu zhusana hai peithouyu vei shee soua thoupeie. Mapao nou puh hi 
kharochi peikhai touyu bütoua puhnou soupeie.  
10Süthaisü Moses nou nare theadzü sü poloua Mapao nou buyu Sahpao ae 
sühinou buyu na veishi hai noupeie, ae sütao hai soushee peie.  
11Puhnou theadzü daotu poloua posheelabu sü bakha anai hai kavu peie ae 
sühi buyu natao, raikhao ae pokhaiyu buh khesü soushee loua Mapao vei bah 
hi thoupeie.  
12Puhnou nayu theadzü sü poloua Aaron pei hi lazü peie, ae puhye soushee 
peia Mapao bah hi peithou peie.  
13Süthai hai Moses nou Aaron vei nahpoutu maitaoye sakou louaMapao nou 
kharochi peikhai touyu thaifüa puletaoye naazao hai noupeie, nave hai khya 
hi khopeie, ae puletaoye peirü rüpeie.  
14Süthaisü Moses nou mah vei posheela peiyu chode nahai pokou loure, ae 
Aaron alia puhvei nahpoutu maitaoye panou cho pei hisü bah deiloure.  
15Moses nou chode nasü datha loure ae souzhe hai poloua posheelabu 
kainghou adai hisü lazü peiwure.  
16Moses nou lena hi buyu southea veishi, sousü veikayutao, chithou ahai ae 
sütao teitei poloua posheelabu hinou meidei peie.  
17Mapao nou Moses hi chikha peikhai touyu büa puhnou sou kukhetao hai, 
süsü souhee, souke, ae lesou teitei hai fühao hinou vakou popaloua mei 
deilaiwure.  

18Süthai hai Moses nou meidei-a posheelare donou zhaotu ali hai pokou 
loure, ae Aaron alia puh nahpoutu maitao nou süna pei hisü bah deiloure.  
19Moses nou zhaotu sü datha loure, ae souzhe hai poloua posheelabu vei 
kainghou adai hisü lazü peie.  
20-21Puhnou zhaotu nasü daode sasa loure, lesoutao ae phi ahai hai dzüthea 
loure, alia pei, theatao, ae sou teitei hai Mapao nou puh hi chikha peiyu büa 
posheelabu hinou meidei peie. Meidei-a posheela peiyu haina hai thoudzü vei 
posheela peiyu nasüe, ae haibüa meidei peiyu hai Mapaonou jüpa-e.  
22Süthai hai Moses nou sheeyu vah donou pokupa peiyu posheela soure 
donou zhaotu kukhe nasü pokou loure, ae Aaron alia puhvei nahpoutu 
maitao nou zhaotu pei hisü bah deiloure,  
23ae Moses nou zhaotu sü datha loua souzhe hai poloua Aaron vei noubei 
zhoulo pha hi, bahke zhoulo ae phike zhoulo hi napeie.  
24Süthaisü puhnou Aaron vei nahpoutu maitao hai sakou loure, ae souzhe sü 
poloua puletao vei noubei pha zhoulo, puletao vei bahkü zhoulo, ae phikü 
zhoulo shaohpeie; ae lia buyu souzhetao hai posheelabu pehao teitei hi lazü 
peie.  
25Puhnou southeatao, mi hi taoyu theatao, lesou hi buyu southea teitei, sousü 
veikayutao, chithou ae sühi taoyu theatao, ae phikao zhoulova hai poloure.  
26Süthaisü Mapao hi peithou khaitouyu kheih thoumoa soukhai touyu 
raokhao sülai ali hinou raokhao ali, theadzü nou soukhai touyu raokhao ali, 
ae raokhaoki ali hai puhnou poloua southeatao ae phi zhoulo phao hisü 
khailoure.  
27Puhnou haitao hai Aaron ae puh nahpoutu maitao bah hi thoupeie, ae 
puletao nou haina hai Mapao hi posheela peie.  
28Süthaisü Moses nou sütao hai puletao bah hinou poloua meidei-a posheela 
peiyu noupu sütao hai posheelabu phao nou meidei-a posheela peiwure, 
haisü sheeyu vah soure donou pokupa peiyu posheela nasüe. Meidei-a 
posheela peiyu hai Mapao nou jüpa-e.  

29Süthaisü Moses nou khaorao nasü poloua Mapao hi veisho-a sapeina soua 
posheela peie. Sheeyu vah soure donou pokupa peia posheela peiyu hi 
hainasü Moses vei zha-e. Mapao nou chikha peiyu teitei hai Moses nou 
souche peie.  
30Moses nou nare theadzü daotu ae posheelabu hinou souzhe hai poloua 
Aaron ae puhvei nahpoutu maitaoye kavu peie, ae puletao vei sabanü hia 
kavu peie. Haibüa puhnou puletaoye alia puletao vei sabanü hai soushee 
loua Mapao hi peithou peie.  
31Moses nou Aaron alia puhvei nahpoutu maitao hi paoe, “Mapaonou 
kharochi peikhai touyu büa sou sü poloua Mapao nou buyu Sahpao vei bomü 
hinou kholo, ae sheeyu vah panou soure donou posheela peikhai touyu 
raokhao sülai hinou raokhao poloua toukhaio.  
32Sou ae raokhao lia buyu veishi sü mei deilai-o.  
33Neletao nou teithe anai koute hai Sahpao vei bomü hinou tapalai moe, 
daiolouzü neletaoye panou sheeyu vah soure donou naanou soure hai teithe 
anai loulai. 
34Etao nou zhou soua buyu vah haina hai, neletao vei mahmo soushee loure 
donou soulo tea Mapao nou chikha peikhai toue.  
35Neletao haiMapao nou chikha peikhai touyu thaifüa hea-khei anai hai 
Sahpao vei bomü hinou bulai. Neletao nou sübüa souloumo louzü, neletao 
hai thai-a bailai. Haibüa soulo tea Mapao nou ahi chikha peikhai toue.” 
36Mapao nou Moses hi chikha peikhai touyu teitei hai Aaron ae puh nahpoutu 
maitao nou soukhai toupeie.  

Levimai Larübvü 9 

Aaron nou Posheela Peiyu 

1Teithe acha zhousü Moses nou Aaron ae puh nahpoutu maitao alia Israel 
maivei süthai-apei maitaoye kuve jüloure.  
2Puhnou Aaron hi paoe, “Chaa hayu chode ali ae nghitu ali hai Mapao hi mah 
vei posheela ae meidei-a posheela peiyu soure donou pove peio.  

3Süthaisü Israel mai hi nghitsü ali hai puletao vei mah vei posheela peire 
donou, po ali payu chotoutu ali, meidei-a posheelare donou chaa hayu zhaotu 
ali,  
4ae chavei lathao-a hrüloure vei posheela soure donou chode ali ae zhaotu ali 
hai pove peio. Puletao nou sütao hai thoudzü vei posheela peiyu koa theadzü 
thouhrüloua Mapao hi posheela peilai. Neletao nou hai sü soulai, 
daiolouzü Mapao nou zhou teithe hai neletao hi tave zhu ngaopeilai.”  
5Moses nou kharochi peikhai touyu büa puletao nou sütao teitei hai Sahpao 
kijü hi pove khaipeiwure, ae mai hrülai nou Mapao ye thore donou tave 
jüloure.  
6Moses nou paoe, “Mapao nou buyu vei ava nasü neletaoye panou ngaoloure 
donou Puhnou kharochi haitao sü soulo tea peikhai toue.”  
7Süthaisü puhnou Aaron hi paoe, “Posheelabu hisü talouloua mah vei 
posheela peiyu ae meidei-a posheela peiyu nasü ne vei mahtao ae maikhe 
maivei mah khesü pota loure donou posheela peio. Mapao nou kharochi 
peikhai touyu thaifüa posheela hai nasü maikhe maivei mah panou potare 
donou posheela peio.”  
8Aaron nou posheelabu hisü louloua lah puhvei mahmo donou posheela peire 
chode nasü datha loure.  
9Puhvei nahpoutu maitao nou souzhe sü puh hi pokou peie, ae puhnou 
souzhe sü puh bah nou süloua posheelabu kainghou hisü napeie, ae zhe 
kukhetao hai posheelabu phi hi lazü peie.  
10Süthaisü Mapao nou Moses hi kharochi peikhai touyu thaifüa puhnou 
southeatao, chithou ae sousü veikayu taosü posheelabu hinou meidei peie.  
11Ana puhnou sou kukhetao ae souhee hai puletao vei fühao vakou hi 
popaloua meidei peie.  
12Lah puhvei soua meidei-a posheela peire kikhaorü nasü puhnou datha 
loure, ae puh nahpoutu maitao nou souzhe sü puh hi pokou peie, ae puhnou 
souzhe sütao hai posheelabu kainghou veishi hisü lazü peie. 

13Puletao nou puh hisü pei ae sou kukhetao hai pokou peie, ae puhnou sütao 
hai posheelabu hinou meidei peie.  
14Süthaisü puhnou lesoutao ae souphi ahai sü dzüthea loua meidei-a posheela 
peiyu phao hi khailoua meidei-a posheela peie.  
15Süthainou, Aaron nou maikhe maivei posheela peiyu khesü posheela peie. 
Puhnou maikhe maivei mah donou posheela peiyu nghitu nasü poloua datha 
loure, ae lah puhvei mah donou posheela peiyu büa sünasü posheela peie.  
16Meidei-a posheela soure kikhaorü nasü puhnou pokouloua posheela peiyu 
zhai thaifüa puhnou posheela peie.  
17Puhnou thoudzü vei posheela peiyu nasüa poukou loure, ae puhnou sou 
bahzü ali hai poloua posheelabu hinou meidei peie. (Teithechü meidei-a 
posheela peiyu pei hinou hainasü posheela peie.) 
18Puhnou chavei lathao-a hrüloure vei posheela hai maikhe maiye donou 
chode ali ae zhaotu ali hai datha loure. Puh vei nahpoutu maitao nou souzhe 
hai puh hi pokou peie, ae puhnou souzhe hai posheelabu kainghou teitei hisü 
lazü peie.  
19Aaron nou chode vei ae zhaotu vei southeatao hai 
20sou khaorao phaova sü khailoua puhnou posheelabu hinou pokou meidei 
peie,  
21ae Mapao nou Moses hi kharochi peikhai touyu thaifüa soukhaorao ae phi 
zhoulova hai napao maitao vei zha soua Mapao hi posheela peie.  
22Aaron nou posheela peiyu khesü souche louyu thai, puhnou maikhe mai pei 
hi bah laloua puletaoye sü shiha peia puhsü takou tare. 
23Moses ae Aaron puhai nou Mapao nou buyu Sahpao hisü takou tare, ae 
puhai nou kijü tapayu phaki, puhai nou maikhe maiye ha peie, aeMapao vei 
ava nasü mai hrülai hi ngaopeie.  

24Süteile bü hinou Mapaonou mei seikou posheelabu hinou meidei-a posheela 
peikhai touyu ae southeatao sü meitaoh peie. Maikhe mainou haina sü 
ngaolou khaie, puletao nou shusoua raore, ae deiphi nakou khurüa ratho-e.  

Levimai Larübvü 10 

Nadad ae Abihu vei Mah 

1Aaron vei nahpoutu Nadad ae Abihu nou poa sheelayu meibvü sü poloua 
sheemoyu meithou nou vüthou loure, ae poukai nüvei sü thoudei 
loua Mapao hi posheela peire. Ana mei haina sü shee moe, 
daiolouzü Mapao nou sübüa soulo tea kharochi hai pei moe.  
2Süteile bü hinou Mapao nou mei seikou puhaiye sü Mapao vei nghoujü 
hinou deithawure.  
3Süthaisü Moses nou Aaron hi paoe, “Mapao nou hai vanou ahi haibüa paoe, 
‘Avei kuvah souyu mai hrülai nou avei sheeyu nasü tsükhoulai, ae Enou avei 
maitao hisü avei kathe nasü pongao peilai.’ ” Ana Aaron nou raokhai moa 
bua baie.  
4Süthaisü Moses nou Aaron puo thaihou Uzziel nahpoutu Mishael ae 
Elzaphan ye kuloua nou paoe, “Ne hai vei thaihou-jürai soua buyu thaiphao 
nasü sheeyu Sahpao hinou poloua fühao vei vakou popa khaipeio.”  
5Südonou puhai nou thaiphao sü talou poloua Moses nou kharochi peikhai 
touyu büa fühao vei vakou popa khaiwure.  
6Süthaisü Moses nou Aaron ae puhvei nahpoutu Eleazar ae Ithamar hi paoe, 
“Neletao vei peishu hai kutoulou moa taso, moa neletao vei sabanü hai 
dopfüyu vei shee soua paiphaso. Neletao nou sübüa soulouzü, neletao-a thai-a 
bailai, ae Mapao nou maisouye rarou shulai. Ana Israel maisou 
louzü Mapao nou mei seikou deitha khaitouyu puhaiye donou dopfüa kra-a 
bailai.  
7Neletao louzü Sahpao vei kibomü hinou tala taso, molouzü neletao hai thai-a 
bailai, daiolouzü neletaoyeMapao nou puhvei kuvah panou soure donou 
theadzü napeiwure.” Moses nou paoyu thaifüa puletao nou soupeie.  

Napao Maitao nou Soupfüre Zhaitao 

8Mapao nou Aaron hi paoe,  
9“Ne alia nevei nahpoutu maitao nou tou-sozhi louyu thai, Enou buyu Sahpao 
hisü talou laimoe, hakinou taloure toulouzü neletao hai thai-a bailai. Chikha 
haina sü vere teile teitei hia nevei tyaosholea maitao nou züa talai.  
10Neletao nou haitao hai Ramai vei-e ae haitao hai maisou vei-e touyu sü 
sükulo, alia naanou hinou sheeyu ae sheemoyu khesü sülo.  
11Enou Moses hi peikhai touyu chikha teitei sü neletao nou Israel mai hi 
paodou peilai.”  
12Moses nou Aaron ae puhvei nahpoutu Eleazar ae Ithamar hi paoe, 
“Mapao hi thoudzü vei posheela peikhai touyu hinou lia buyu touso taosü 
polo, ae sütao hai kheih thoumoa raokhao souloua posheelabu hinou toulo, 
daiolouzü sütao hai sheesha touwe.  
13Sütao hai sheeyu buh hinou toua bailai; sütao hai Mapao ye thoudzü vei 
posheela peikhai touyu hinou ne ae nevei nahpoutu maitao vei zha-e. 
SünasüMapao nou ahi kharochi peikhai toue.  
14Ana sou khaorao ae souphi louzü ne alia nevei kihikha maitao nou sheeyu 
buh tarali hinou toua bailai, daiolouzü sütao hai Israel mainou chavei lathao-
a hrüloure donou posheela khaitouyu hinou napao maitao vei zha 
soua Mapao hi posheela peiwure.  
15Puletao nou khaorao ae souphi hai thoudzü vei posheela soua southeatao 
pove Mapao hi peiyu teile hinou pove peilai. Sütao hai Mapao nou kharochi 
peikhai touyu thaifüa teisa nou nevei ae nevei nahmaitaoye donou-e.”  
16Moses nou mah vei posheela peikhai touyu nghitu vanou chi nouyu phaki, 
süna hai poa meideiwure tea süloure. Haina vanou Moses nou lekha loua 
Eleazar ae Ithamar hi paoe,  
17“Daisounou ne hai sheeyu buh hinou mah vei posheela khaitouyu sou nasü 
toulou moe? Haina sü sheesho-e, ae maisou mah pota loure 
donou Mapao nou hai nasü neletao hi peiwure.  

18Hai navei souzhe hai sheeyu buh hi polou moyu thaifüa, Enou kharochi 
peikhai touyu büa posheela khaitouyu sou nasü neletao nou sheeyu buh 
hinou toua bailai.”  
19Aaron nou chila peie, “Zhou teithe maikhe mainou mah vei posheela 
peikhai touyu ae meidei-a posheela peikhai touyu soutao hai Enou tou louzü, 
Mapao nou Eye aetou-a popei laivu? Ana hai khesü zhou teithe apei hisü 
vere.”  
20Moses nou chipao hai chouloua rukhare.  

Levimai Larübvü 11 

Toulou Veiyu Soukhaonatao 
(Paod 14.3-21) 

1Mapao nou Moses ae Aaron hi chikha haitao hai 
2Israel maiye panou soupfüre donou peie. Deiphao nou hrüyu hrikhaona 
haitao hai toulou vei-e:  
3Phimou ahai pfüa nou to layu khaonatao hai neletao nou toua bailai,  
4-6ana neletao nou racho, zhaonghi moa lazhao hai toulou shi-e. Soukhaona 
haitao hai to lawe, ana phimou ahai pfümoe, südonou haitao hai shee moyu 
khaona baie.  
7Vosou hai toulai moe, daiolouzü haina hai phimou ahai bue, ana to la-a 
moe, südonou neletaoye donou haisü shee moe.  
8Neletao nou soukhaona haitao hai toulai moe, ae haitao vei thaiphao hai 
neletao nou dei-a deilai moe, daiolouzü neletaoye donou haitaosü shee moe.  
9Dzü hinou buyu kha taralia shouh-mi pfüyu ae khakao pfüyu veishi hai 
neletao nou toua bailai,  
10ana dzü hinou hrüa shouh-mi pfümoyu ae khakao pfümoyu teitei hai 
neletao nou toulou shi-e.  
11Hrikhaona sütao hai neletaoye donou shee moe. Neletao nou sütao hai 
toulai moe, moyuma sütao thaiphao hai dei-a deiso.  

12Dzü hinou buyu hrikhaona taralia shouh-mi pfümoyu ae khakao 
pfümoyutao hai neletao nou toulai moe.  
13-19Tei hinou zhaoyu raohou haitao hai neletao nou toulai moe: leche, 
lekhana, tuturu, rashopeiki, voka, shehoudu (ostrik), dzüraohou, storks, 
heron, pelicans, kormorants, houphisoh moa bailou.  
20Shouh pfüyu khaongao, phibao adai pfüa tayu teitei hai shee moe, 
21ana shouh pfüa phibao adai nou dei hinou chopoa tayu khaongaotao louzü 
toua bailai.  
22Neletao nou khazü, hairakiki, ae khaikhai tyahai toua bailai.  
23Ana shouh pfüyu khaongao kukhetao, dei hinou routayu khaongaotao louzü 
shee moe.  
24-28Mai taralia soukhaona haitao vei thaiphao deiyu mai hai koukhe koute 
sheelai moe: phimou ahai pfüa to lamoyu soukhao veishi, ae phibao adai pfüa 
phitsü bahtsü pfüyu khaona teitei hai shee moe. Mai talinoua haibüyu 
soukhaona vei thaiphao pota louzü, puletao vei sabanü hai dzü shaolai, ae 
puletao hai koukhe koute sheelai moe.  
29-30Deiphi hinou zhapoa tayu khaona haitao hai shee moe: zhaotsütsü, zhao, 
zhaokhi, krikrikhao/keilipao.  
31Mai talinoua khaona haitao hai deilouzü moyuma khaona haitao vei 
thaiphao hai deilouzü puhsü koukhe koute sheelai moe.  
32Ae khaona haitao vei thaiphao sünou hana tarali hia dekou loure toulouzü 
na sütao hai sheemoa bailai. Süsü süü nou soukhai touyu na, sabanü, souhee, 
soukousah, paikhao ae natarali hia dekou loure toulouzü na sünasü dzü hi 
pothoulo, na sünasü koukhe koute shee laimoe.  
33Hakinou thaiphao nasü nailee hi deloure toulouzü, lee hi buyu na veishi hai 
sheemoa bailai, südonou nailee nasü daphe laiwo.  
34Touso tarali hia nailee sühinou dzü hai poa lathoure toulouzü touso sütao 
hai shee moa bailai, ae ke louveiyu dzü sütao-a sheelai moe.  

35Hana tarali hia pao-a buyu khaona haitao vei thaiphao nou dekou loure 
toulouzü sütao hai shee moa bailai; süsü hakho touyu thao moa meibvü nasü 
shee moa bailai, südonou sünasü daphe sasaloua poa shilaiwo,  
36ana dzünghou moa dzübvü louzü shee-a bailai, anou na kukhe louzü 
thaiphao nou deiyu veishi hai shee moa bailai.  
37Hakinou thaiphao na hai poa vuthoure thoutai hi delouyuma thoutai louzü 
shee-a bailai.  
38Ana thoutai hai dzüpfü khaitoua buyu hinou deloure toulouzü thoutai sütao 
hai shee moa bailai.  
39Toulou veiyu soukhaona tarali hai thaire toulouzü, ae süna thaiphao hai 
mai tarali nou deilouzü puh hai koukhe koute sheelai moe.  
40Ae mai tarali nou sou süna hai tou loure toulouzü, puh sü puhvei sabanü 
hai dzü shaolai, ana koukhe koute hai sheelai moe; mai taralinoua thaiphao 
hai polouzü, puhvei sabanü hai dzü shaowulai, ae koukhe koute hai sheelai 
moe.  
41Dei hinou ngaotayu khaona taitya teitei nou shee moe, sütao hai toulai 
moe.  
42Pou nou routayu, phibao adai pfüyu, moa phibao alao pfüa tayu khaonatao 
hai toulai moe, süsü shee moe.  
43Haibüa shee moyu taraliye panou neletaoye shee moyu sü souso.  
44E hai neletao vei Ramai Mapao-e, südonou neletao hai shee-a bulo, 
daiolouzü E hai shee-e.  
45Neletao vei Ramai soure donou neletaoye Ejipt teidei hinou sapa 
peiyu Mapao nasü E-e. Neletao hai shee-a bulo, daiolouzü E hai shee-e.  
46Haitao hai hrikhaona ae raohou, ae dzü hinou hrüyu khaona alia dei hinou 
lüa tayu khaonatao donou chikha soupeikhai touyutao-e. 
47Neletaoye panou sheeyu ae shee moyu, toulou veiyu ae toulou shiyu 
hrikhaona taoye panou süku loure donou peikhai toue.  

Levimai Larübvü 12 

Naotumai Alinou Nah Nayu phaki Sousheere Zhaitao 

1-2Mapao nou Moses hi Israel maiye panou soupfüre donou zhai haitao hai 
peie. Süolouzü naotumai ali nou nahpoutu ali nalouyu thai, naotumai ali nou 
khouh-khouh hi zhe tayu zhai büa puh sü teithe anai koute hai naanou hinou 
shee moe.  
3Teithe acha zhou hai nahpoutu nasü saloua hee bidewulai.  
4Süthaisü honapai nou zhe takhai touyu donou teithe shiasü koute hai 
sousheeyu vei teithe soua reilai; honapai nou teithe haitao chemo koute 
sheeyu nalia deilai moe, moa sheeyu Sahpao hisü velai moe.  
5Naotumai ali nou nah naotumai ali nalouzü, honapai hai khouh-khouh hi 
zhe tayu zhai büa honapai hai naanou hinou teithe kiadai hai sheelai moe. 
Süthaisü honapai nou zhe takhai touyu donou sousheeyu teile hai teithe 
rairouarou loulai.  
6Honapai nou naanou hinou sousheeyu teile chere toulouzü, nahpoutu moa 
naotu baiyuma honapai nou Mapao nou buyu Sahpao bomü hisü meidei-a 
posheela peire donou po ali payu zhaotu ali ae mah vei posheela peire donou 
khao moyuma rahou ali hai napao hi pove peilai.  
7Napao nou puhvei posheela nasü Mapao hi posheela peilai, ae honapai vei 
sheemoyu khesü naanou soua soushee peilai, süthaisü honapai hai shee-a 
bailai. Hai zhai büa naotumai ali nou nah nayu thai sousheelai.  
8Hakinou naotupai nou zhaotu hai peilou hore toulouzü, khao ahai moa 
rahou ahai hai meidei-a posheelare donou ae mah vei posheela peire donou 
napao hi pove peia bailai. Süthaisü napao nou puhvei sheemoyu nasü 
soushee peire donou naanou soupeilai ae honapai hai naanou hinou shee-a 
bailai.  

Levimai Larübvü 13 

Tsüke pao-a Souyu hi Tare Zhaitao 

1Mapao nou Moses ae Aaron hi zhai haitao hai peie.  

2Hakinou mai ali vei vasou hinou maapa-a moyuma cho paloua puhvei va 
hisü soushi data laire tea bulouzü, puhnou napao Aaron moa puh nahpoutu 
mai ali hi pfüve ngaolai.  
3Napao nou puh va zhimü sü soutaosoua zhulai, ae zhimü hisü mai hai ka-a 
tsüpa louzü ae zhimü hai souhee jünou la-a soutare toulouzü, napao nou 
soutaosoua zhuloua haina sü sou ashi loukhaora soure tea süloure touyu thai, 
puh hai sheemore tea napao nou paosüpa peilai.  
4Ana sou nasü zhimü hi ka-a buyuma souyu nasü hee jünou la-a soutamo 
louzü ae sühinou paopayu maitao hai ka-a paopamo louzü, napao nou souyu 
mainaye sü teithe anai koute hai buh tyakua nou pokhaiwulai.  
5Napao nou puhye sü teithe anai zhou hai ve zhupulai, ae puhnou zhuyu 
phaki sou nasü soutapuyu ngaomo louzü, napao nou puhye sü buh tyakua 
nou teithe anai hai khaipulai.  
6Napao nou puhye teithe anai shohai zhupu khailai, ae sou nasü veiloua 
soutapumo louzü napao nou puhye sü shee-a baie tea paosüpa peilai, haina 
sü tsüke pa-a baie. Süthaisü puhnou puhvei sabanü hai dzüshao loulai, ae puh 
sü shee-a bailai.  
7Ana sou zhimü nasü puhnou napao hi ngao-a napao nou puhye shee-a baie 
tea paosüpa peiyu thainou soupapu louzü, puhnou napao hisü pove ngaopu 
khailai.  
8Napao nou puhye sü zhupu khailai, ae sou nasü soutapu louzü, napao nou 
puhye sü sheemore tea paosüpa peilai, hai nasü latalou veiyu sou ashi 
loukhaora soure.  
9Mai tarali nou loukhaora sou louzü puhye sü napao mai hi save ngaolai,  
10ae napao nou puhye sü soutaosou zhulai. Hakinou sou zhimü hisü ka louzü 
ae sühi mai hai ka-a nou paopa louzü ae zhimü hi ha palouzü,  
11puhvei sou hai maiye lalou veiyu loukhaora soure, ae napao nou puhye sü 
sheemore tea paosüpa peilai, anou puhye buh tyakua khailai moe, daiolouzü 
puh hai shee more.  

12Hakinou loukhaora nou puhvei pfüphao veishi hi, pei hinou poa phi hi 
khoute hai bua napao nou ngaolouzü,  
13napao nou puhye sü zhupulai, ae napao nou puhvei pfüphao teitei hinou 
payu sü ngaolouzü, napao nou puhye sü naanou hinou shee-a baie tea 
paosüpa peilai. Puhvei vasou veishi nou kaphayu vanou puh hai shee-a baie.  
14Ana vasou tarali hinou tsüke paopare toulouzü puh hai shee more.  
15Napao nou puhye sü zhupu khailai, ae puhnou puh vasou hi tsüke payu sü 
ngaoloure touyu thaio, puhnou puhye sü sheemore tea paosüpa peilai. Tsüke 
payu thaio puhsü shee more, daiolouzü haisü maiye lalou veiyu loukhaora 
taore.  
16Ana tsüke payu nasü veiloua puhvei vasou veishi hai kapha toupu louzü, 
puhnou napao hisü pove ngaopulai,  
17ae napao nou puhye sü zhupulai. Tsüke payu nasü veiloua vasou hai 
kaphare touyu thaio, puh hai naanou hinou sheere tea napao nou paosüpa 
peilai.  
18Mai tarali hia cho pa-a veilouyu thai,  
19veilouyu zhimü hinou kapha tea maapa louzü moa homara-a kapha pare 
toulouzü, süsü napao mai hi pfüve ngaolai.  
20Napao nou puhye sü soutaosoua zhulai, ae süna hai zhimü jünou soupoa 
lata louzü alia sühi mai paopayu hai ka-a paopa louzü, napao nou puhye sü 
sheemore tea paosüpa peilai. Hai nasü cho payu zhimü hinou maiye latalou 
veiyu loukhaora sü soupare. 
21Ana napao nou puhye zhuyu phaki, puhvei zhimü hi mai paopayutao hai 
ka-a paopamo louzü ae zhimü hinou la-a soutamo louzü, napao nou puhye sü 
teithe anai hai buh tyakua nou khaiwulai.  
22Hakinou puhvei sou zhimü hai dupupa louzü, puh hai souyu thaifüa napao 
nou puhye sü shee more tea paosüpa peilai.  

23Ana puhvei zhimü nasü soutapu moa raibütoua bubaire toulouzü, hai nasü 
cho payu zhimü baie, südonou napao nou puhye sü shee-a baie tea paosüpa 
peilai.  
24Hakinou mai ali hai mei deiwua puhvei zhimü hinou kapha palouzü moa 
horairai palouzü,  
25napao nou puhye sü soutaosoua zhulai. Hakinou zhimü hi mai paopayutao 
hai ka louzü, ae hee jünou la-a souta louzü, süsü loukhaora loure, ae mei 
deikhai touyu hinou soupare, südonou napao nou puhye sü sheemore tea 
paosüpa peilai.  
26Ana sühi mai paopayutao hai kamo louzü ae zhimü buyu pehao hi latamo 
louzü, ana zhimü hi zhai hai tyakuphoua bailouzü, napao nou puhye sü teithe 
anai hai buh tyakua khaiwulai.  
27Napao nou puhye sü teithe anai zhou hai zhupulai, ae sou hai dupapu 
louzü, haisü maiye latalou veiyu loukhaora soure, südonou napao nou puhye 
sü sheemore tea paosüpa peilai.  
28Ana souyu nasü zhimü hinou dupapumo louzü, ae zhai hai datamo louzü, 
hai nasü loukhaora more, südonou napao nou puhye sü naanou hinou shee-a 
baie tea paosüpa peilai, daiolouzü haisü meideikhai touyu zhimü baie.  
29Naotumai moyuma poutumai alinou puh pei hinou moa khou hinou sou 
palouzü,  
30sünasü napao nou zhulai, ae hai nasü hee jünou la-a souta louzü ae sühi 
mai paopayutao hai vazhao-a paopa louzü, napao nou puhye sü shee more 
tea paosüpa peilai, daiolouzü hai nasü pei hinou moa khou hinou loukhaora 
souyue.  
31Hakinou napao nou puhye zhuyu phaki, sou nasü hee jünou la-a soutamo 
louzü, ana sühi mai paoyutao hai teimo louzü, napao nou puhye sü teithe 
anai hai buh tyakua nou khaiwulai.  

32Napao nou puhvei sou hai teithe anai zhou sü zhupulai, ae puhvei sou hai 
soutapumo louzü ae mai hai vamore toulouzü, alia souyu sü hee jünou la-a 
soutamo louzü,  
33souyu mai nanou pei hai saiwulai, ana souyu zhimü hiolouzü sailai moe. 
Napao nou puhye sü teithe anai hai buh tyakua nou khaiwulai.  
34Teithe anai zhou sü napao nou puhvei sou nasü zhupulai, ae sou nasü 
soutapumo louzü ae hee jünou la-a soutamo louzü, napao nou puhye sü 
naanou hinou shee-a baie tea paosüpa peilai. Süthaisü honanou puhvei 
sabanü hai dzü shaowulai ae puh hai shee-a bailai.  
35Ana napao nou puhye shee-a baie tea paosüpa peiyu thainou soutapure 
toulouzü,  
36napao nou puhvei souyu nasü zhulai, ae puhvei sou nasü soutapure 
toulouzü, napao nou puh vasou hi mai hai vaho vamoe touyu hai zhupulai 
moe. 
37Ana napao nou zhuyu phaki, sou zhimü na hai soupu moa sühisü mai hai 
veisho-a paopa louzü, ae zhimü hai veire touyu thaio, napao nou puhye sü 
naanou hinou shee-a baie tea paosüpa peilai.  
38Naotumai moa poutumai taliva hinou zhimü hai ka-a nou palouzü, 
39napao nou mai sünaye sü zhulai. Hakinou zhimü süna hai sübüa hee hinou 
ka-a buyu likhei bailouzü, süsü hee hinou chaatao-a baie, mai süna hai 
naanou hinou shee-a baie.  
40-41Mai ali hai hakinou puhvei dou hinou moa pu hinou peishu paita louzü, 
puhsü peiki-a baie, süna vanou puhsü sheemore tea polou shie. 
42Ana peikiyu hinou homara poa soupa louzü, haisü maiye lalou veiyu 
loukhaora soure.  
43Napao nou puhye zhuyu phaki, puh hi homara poa zhimü bure toulouzü,  
44napao nou puhye sü shee more tea paosüpa peilai, daiolouzü haisü maiye 
lalou veiyu loukhaora hai puhvei peikiyu hinou soupare.  

45Loukhara souyu mai nanou sabanü hai payu tyanou banoulai, pei kulai 
moe, puh pah hai dali holoua haibüa shapaolai, “Shee moe, shee moe!”  
46Puhnou soua buyu koute hai puhsü shee moe, südonou puh sü mai bumoyu 
buh fühao vakou nou hrülai.  

Loukhaora Souyu hi Tare Zhaitao 

47Loukhaora nou sabanü tarali hia taolouzü, süsü soumai sah hiho moa 
deizüzüyu sah hia,  
48moa deizüzüyu moa soumai sah tarali hia moa souhee nou soukhai touyu 
na tarali hia,  
49daizhao-a palouzü moa homara-a palouzü süsü latalou veiyu loukhaora 
taore, südonou sünasü napao hi pove ngaolai.  
50Napao nou sünasü zhuloua teithe anai hai na kukhe hinou buh tyakua 
khaiwulai.  
51Napao nou teithe anai zhou hai na sünasü zhulai, ae loukhaora taoyu na hai 
dupapure toulouzü na süna hai shee more.  
52Napao nou na sünasü mei deiwulai, daiolouzü na süna hi hai latalou veiyu 
loukhaora taoyu donou mei hinou deihawulai.  
53Ana napao nou zhupuyu phaki, loukhaora taoyu nahai dupapu molouzü,  
54napao nou na sünasü dzü shaowua teithe anai hai buh tyakua khaiwuo tea 
kharochi peilai.  
55Süthaisü napao nou na sünasü zhupulai, ae hakinou loukhaora taoyu nahai 
dupapu moyuma zhai hai datamo louzü, na sünasü shee more; na sünasü 
thailova moyuma nghoujülo nou buyuma mei deiwulai.  
56Ana napao nou na süna hai zhupuyu phaki, loukhaora taoyu nahai hata 
louzü, puhnou fü sühisü paipha laiwulai.  
57Süthaisü loukhaora hai papua nou ngaolouzü, na paopu nou sünasü mei 
deilaiwulai.  

58Hakinou dzü shaowua loukhaora taoyu nasü hata louzü, puhnou na süna 
hai dzü shaopulai, ae na sünasü naanou hinou shee-a bailai.  
59Sabanü tarali hia, süsü soumai sah moa deizüzüyu sah, moa souhee nou 
soukhai touyu na tarali hia loukhaora taore toulouzü chikha haibüa talai, ae 
na sünasü naanou hinou shee-e moyuma shee more tea süloure sü haibüa 
soulai.  

Levimai Larübvü 14 

Loukhaora Soua Veilouyu thai Sousheere Zhaitao 

1-2Loukhaora soua veilouyu mai ali nou naanou soua sousheere zhai haitao 
hai soulo tea Mapao nou Moses hi kharochi peie. Puhye sheere tea paosüpa 
peire teithe zhou hai puhye napao hi savelai,  
3ae napao nou puhye fühao hinou vakou sapaloua puhye zhulai. Hakinou puh 
hai veiloure toulouzü,  
4napao nou puh hinou chaa hayu raohou ahai, sedar süüpo ali, pha hoyu ke 
ali ae loube tya pove-o tea kharochi peilai. 
5Süthaisü napao nou raohou ali hai dzünghou hinou dzü pove khaitouyu 
nailee pei hinou dathalo tea paopeilai.  
6Puhnou raohou ali nahai sedar süü, pha homarayu ke ae loube nasü koa nou 
poloua southa khaitouyu raohou vei zhe hinou polou süloulai.  
7Puhnou loukhaora souyu maina hisü zhe nou kasho anai koupeilai, ae puhye 
sü chuo sheere tea paosüpa peilai. Süthaisü puhnou hria buyu raohou nasü 
panou zhaotawulai.  
8Veilouyu maina nou puhvei sabanü hai dzü shaowulai, puh vasou hi mai 
buyu veishi hai sailaiwulai, ae dzü khüloulai. Süthaisü puh hai naanou hinou 
shee-a bailai. Puhnou fühao hi taloua bailai, ana teithe anai koute hai puhnou 
puhvei kijü hinou bua bailai.  
9Teithe anai zhousü puhnou puh peih, khoumai, nghimai, ae puh vasou hinou 
buyu mai veishi hai saiwulai; puhnou puhvei sabanü khesü dzü shaoloulai ae 
dzü khüloulai, süthaisü puh hai naanou hinou shee-a bailai.  

10Teithe acha zhou sü puhnou chaalia hayu zhaotu pou/de ahai, po ali payu 
zhaokü ali, oliv theadzü thouhrüloua sou hai sühcho asü ae oliv theadzü 
sühchovou zha asü hinou zha ali pha hai pove peilai. 
11Napao nou mainaye sü puhnou pove peiyu posheela natao nou 
koaMapao nou buyu Sahpao bomü hisü sakou loulai.  
12Süthaisü napao nou zhaotu ali hai poloua oliv theadzü litar ali hinou zha 
asü soukhai touyu nasü koa mah vei posheela soua posheela peilai. Puhnou 
hainasüMapao hi veisho-a sapeina ali soua napao maitaoye donou peilai. 
13Puhnou zhaotu hainasü mah vei posheela peiyu ae meidei-a posheela peiyu 
soua sheeyu buh hinou datha loulai. Puhnou hai nasü mah vei posheela peiyu 
büa paokha peiyu vei posheela hai soulai, daiolouzü hai nasü napao mai vei-e 
ae haisü sheesha toue.  
14Napao nou souzhe sü poloua naanou hinou soushee peire tea paosüpa peire 
maina vei noubeipha zhoulova hi, bahke zhoulova hi, ae phike zhoulova hi 
napeilai.  
15Napao nou oliv theadzü hai poloua nou puh bah nalova hi lathou loulai,  
16ae puh bah toutu zhoulova nou süloua Mapao vei nghoujü hinou puhye sü 
bakha anai hai kavu peilai.  
17Napao nou puh bah hinou theadzü buyutao hai poloulai, ae zhaotu zhe 
daotu hai poloua naanou hinou soushee peire tea paosüpa peire mai navei 
noubei zhoulova pei hi, bahke zhoulova hi, ae phike zhoulova hi napeilai. 
18Puh bah hinou lia buyu theadzütao hai puhnou maina pei hi pokou 
napeilai. Hai zhai büa sousheeyu vei naanou hai soupeilai.  
19Süthaisü napao nou mah vei posheela peiyu nasü posheela peilai ae 
sousheeyu vei naanou hai-a soupeilai. Süthai hai puhnou meidei-a posheelare 
hrikhaona nasü datha loulai,  

20ae haina sü thoudzü vei posheela peiyu koa posheelabu hinou posheela 
peilai. Hai zhai büa napao nou soushee peiyu naanou hai soupeilai, ae 
mainaye sü naanou hinou soushee peire tea paosüpa peilai.  
21Hakinou maina nou touhayu donou haitao hai peilou hore toulouzü, 
puhnou zhaotsü ali hai pove mahmo paokhayu vei posheela soua puhye 
khaipeire donou Mapao hi napao maitao vei soure donou posheela peilai. 
Puhnou sou sühcho ali hai theadzü thouhrüloua thoudzü vei posheela peire 
donou ae oliv theadzü sühchovou zha asü hinou ali hai pove peilai.  
22Süpei hinou puhnou khao ahai moa rahou ahai hai mah vei posheelare 
donou ae meidei-a posheela peire donou pove peilai.  
23Teithe acha zhou puhye soushee peire donou haitao hai napao mai hi 
Sahpao vei bomü hi pove peilai.  
24Napao nou zhaotu ae oliv theadzü nasü poloua Mapao hi haisü napao 
maitaoye donou posheela peilai.  
25Puhnou zhaotu nasü datha loulai, ae zhe daotu poloua honavei noubeipha 
zhoulova hi, bahke zhoulouva hi ae phike zhoulova hi napeilai.  
26Napao nou theadzü daotu li hai puh bah nalova lathou loulai,  
27ae puh bah toutu zhoulova nou theadzü sü süloua bakha anai hai puh va 
hi Mapao vei nghoujü hinou kavu peilai. 
28Napao nou puh bah hi theadzü buyu hisü souzhe daotuli thoupuloua 
soushee peire maina vei noubei zhoulova pei hi, bahke zhoulova hi ae phike 
zhoulova hi napeilai.  
29Puh bah hinou lia buyu theadzütao hai puhnou maina pei hisü napeilai, 
haibüa soushee peire naanou nasü soulai.  
30Süthaisü napao nou khao moa rahou ali hai poloua 
31mah vei posheela soua sheela peilai, ae kukhe ali na hai thoudzü vei 
posheela peiyu koa meidei-a posheela peilai. Hai zhaibüa napao nou soushee 
peiyu vei naanou hai soupeilai.  

32Loukhaora soua veilouyu mai ali nou hai zhaibüa soushee louyu vei naanou 
soulai, ana maisou nou soua buyu zhai hinou posheela peilou hoyu mai-a 
sousheeyu vei naanou hai soulai.  

Ki hinou Taoyu Loukhaora 

33-35Mapao nou Moses ae Aaron hi chikha haitao hai ki hi loukhaora loure 
toulouzü talai tea kharochi peie. (Zhai haitao hai Israel maiyeMapao nou 
puletaoye kikaa soua peilai tea paokhai touyu Kanaan teidei hi puletao nou 
talou polouyu thai talai.) Hakinou Mapao nou puletao vei ki hi loukhaora 
seive peire toulouzü, puhnou taho napao mai hi paongaolai.  
36Napao nou tave loukhaora nasü zhumo jünou ki hi buyu na veishi hai 
vakou popakhaio tea kharochi peilai; daiolouzü hakinou ki hai loukhaora 
loua shee more tea paosüpa louzü ki hi buyu na veishi hai shee moa bailai. 
Süthaisü napao nou ki hisü veloua 
37loukhaora buhayu sü zhulai. Napao nou kihikha talou zhuyu phaki, kivo va 
hi daizüzüyu moa horairaiyu tao-a buyu ngaolouzü,  
38puhnou kijü tapaloua ki nasü teithe anai hai kikhu ta-a khaiwulai.  
39Teithe anai zhou sü napao nou dakhaive ki nasü zhupulai. Hakinou ki nasü 
loukhaora loua dupayu hai ngaoloure toulouzü,  
40loukhaora tao-a buyu chuhtao hai popaloua nuhdu vei vakou sheemoyu 
buh hi poho lai-o tea kharochi peilai.  
41Süthaisü kivo hi naihü teitei-a dakholoua nuhdu vei vakou sheemoyu buh 
hi poho laikhai toulai.  
42Süthaisü chuh polai khaitouyu thaosü chuh kukhe nou pove thouloulai, ae 
kivo hai-a shitho nou mealoulai.  
43Hakinou chuh polaiwua chuh shitho ae kivo shitho soukhai touyu hia 
loukhaora hai papu louzü,  
44napao nou ki nasü taho zhupulai. Hakinou loukhaora hai papure toulouzü, 
ki sünasü shee more. 

45Puhnou ki sü hralaiwulai, ae chuh, süü, kivo nayu nai veishi hai poloua 
nuhdu hinou vakou sheemoyu buh hi poho shilaiwulai.  
46Mai taralia ki khukhai toua buyu teile hinou kikha taloure toulouzü, puh 
hai süzhou koukhe koute shee laimoe.  
47Mai talinoua ki sühinou talou züyu moa ha touyu maina sü puhvei sabanü 
hai dzü shaowulai.  
48Hakinou ki soupuyu thai, napao nou tave zhuyu phaki, kivo meapukhai 
touyu hi loukhaora hai taopa pumo louzü, puhnou ki nasü naanou hinou 
sheere tea paosüpa peilai, daiolouzü loukhaora taoyu nahai polaikhai laire.  
49Ki hai sousheere donou ki paopu nou raohou ahai, sedar süü daotu, pha 
hoyu ke ali, ae loube tea nou pove peilai. 
50Puhnou raohou ali hai dzünghou hinou dzü pove khaitouyu nailee peih 
hinou southa loulai.  
51Süthaisü puhnou sedar süü, loube, pha hoyu kena, ae hria buyu raohou 
nasü poloua southa khaitouyu raohou vei zhe ae dzü hinou polou süloulai, ae 
puhnou ki nasü bakha anai hai kavu peilai.  
52Haibüa puhnou ki nasü raohou zhe, dzü, hriyu raohou, sedar süü, loube ae 
pha hoyu ke ali nou poa soushee peilai.  
53Süthaisü puhnou hriyu raohou nasü panou nuhdu vei vakou hinou 
zhaotawulai. Haibüa ki nasü puhnou soushee peilai, ae ki nasü shee-a bailai.  
54-56Loukhaora souyu, va thoyu, tsüke paoyu, cho payu, maa payu, ae sabanü 
hi moa ki hinou loukhaora taoyu hi soupfüre zhaitao sü haitao-e.  
57Chikha hai nanou sheewe ae sheemoe touyu sü panou süloure donou soupei 
khaitoue.  

Levimai Larübvü 15 

Pfüphao hinou Sheemoyu Dzü Kütayu phaki Soupfüre Zhaitao 

1-2Israel maiye panou soupfüre zhai haitao hai Mapao nou Moses ae Aaron hi 
peie. Mai talinou phaodzü koure toulouzü süsü shee more. 

3Phaodzü hai kükoua buki moa baiyuma süsü shee more.  
4Puhnou züyu züphao moa puhnou buyu buh veishi hai shee more.  
5Mai talinoua puhvei züphao deilouzü,  
6moa puhnou buyu buh tarali hia bulouzü mai sünanou puhvei sabanü hai 
dzü shaowulai ae dzü khüloulai, ae süzhou koukhe koute hai puh sü sheelai 
moe.  
7Pfüphao hinou hashi ta-a buyu maina vasou deiyu mai talia puhvei sabanü 
hai dzü shaolai ae pfüphao teitei nou dzü khüloulai, ae süzhou koukhe koute 
hai puhsü sheelai moe.  
8Hashi ta-a buyu maina nou sheeyu mai tarali va hi taidzü süshore toulouzü 
mai süna nou puhvei sabanü hai dzü shaolai ae dzü khülai, sübüa puhsü 
koukhe koute hai sheelai moe. 
9Hashi ta-a buyu mai nanou buyu buh veishi hai shee more.  
10Mai talinoua hashi ta-a buyu mai nanou buyu buh hi bulouzü puhsü koukhe 
koute hai shee more. Mai talinoua hashi ta-a buyu maina nou buh buyu nasü 
potare toulouzü puh hai puhvei sabanü dzüshaolai ae dzü khüloulai, ae 
koukhe koute hai puhsü shee more.  
11Phaodzü ta-a buyu maina nou puh bah dzütei moa mai taliye deilouzü, 
puhnou puhvei sabanü sü dzüshaolai ae dzükhü loulai, ae koukhe koute hai 
puhsü sheelai moe.  
12Hashi ta-a buyu mai nanou nailee taralia deilouzü nailee sünasü 
daphewulai, ae puhnou süü khaosao taralia deilouzü, sünasü dzü khüshee 
loulai.  
13Hashi ta-a buyu mai nanou veiloure touyu thai, teithe anai koute kho-a 
bulai, süthaisü puhnou puhvei sabanütao hai dzü shaolai ae dzünghou dzü 
nou dzükhü loulai, ae puhsü naanou hinou shee loulai. 
14Puhnou teithe acha zhou sü khao ahai moa rahou ahai sü polouaMapao nou 
buyu Sahpao bomü hinou napao maiye pove peilai. 

15Napao nou ali hai mah vei posheela soua ae alina hai meidei-a posheela 
soua posheela peilai. Hai zhaibüa sousheeyu vei naanou sü soulai.  
16Mai ali nou phaodzü palouzü, puhsü pfüphao veishi nou dzü khülai, ae 
koukhe koute hai puhsü sheelai moe.  
17Sah moyuma souhee nou soukhai touyu na tarali hi phaodzü taore 
toulouzü, sünasü dzü shaolai, ae koukhe koute hai sheelai moe.  
18Maipfüpuo koa sabu sazü louzü, puhai mai ahai khinou pfüphao veishi hai 
dzü khülai, ae puhai sü koukhe koute hai sheelai moe.  
19Naotumai ali nou khouh-khouh vei zhe tayu phaki, honapai hai teithe anai 
koute sheelai moe. Mai taralia süteile hi honapaiye deilouzü, mai süna hai 
koukhe koute shee more.  
20Honapai nou zhe ta-a buyu phaki hatarali hi chobu louzü moa deilouzü na 
sünasü shee more.  
21-23Hakinou mai talinou honapai vei züphao moa honapai nou buyu buh 
taralia deilouzü, puhvei sabanütao hai dzüshao loulai ae dzü khüloulai, ae 
puh sü koukhe koute hai shee more.  
24Honapai nou zhe ta-a buyu teile hinou mai talinoua sabu sazü louzü, puhsü 
honapai vei shee moyu laloure, südonou puhsü teithe anai koute hai shee 
more, ae puhnou züyu züphao hai-a shee more.  
25Naotumai ali nou khouh-khouh hi zhe ta-a buyu teile jünou la-a talouzü, 
zhe tayu teile koute hai honapai sü shee more.  
26Teile süphaki, honapai nou züyu züphao moa buyu buh veishi sü shee 
more. 
27Mai talinoua shee moyu natao hai deilouzü, puhsü shee more ae puhvei 
sabanütao hai dzüshao loulai ae pfüphao hai dzükhü loulai; puhsü koukhe 
koute shee more.  
28Honapai nou zhe tayu baire touyuma teithe anai koute hai kholai, 
süthainou honapai hai naanou hinou sheelai.  

29Teithe acha zhousü honapai nou khao ahai moa rahou ahai 
poloua Mapao nou buyu Sahpao bomü hinou napao mai hi pove peilai. 
30Napao nou rahou ali hai mah vei posheela soua ae raohou ali hai meidei-a 
posheela peilai. Hai zhaibüa honapaiye soushee peiyu vei naanou hai soulai.  
31Israel mainou buyu fühao toutsü hinou buyu Mapao vei Sahpao nasü 
puletao nou shee moa souzhai more donou Mapao nou Moses hi soutaosoua 
paopi peie. Hakinou puletao nou souzhai louzü puletao hai thai-a bailai.  
32Mai ali nou puhvei pfüphao hinou hashi ta-a bulouzü, moa phaodzü kou 
louzü,  
33naotumai ali nou khouh-khouh vei zhe talouzü, moa shee moyu naotumai 
aliye sazü sabu louzü peikhai touyu zhai haitao thaifüa talai.  

Levimai Larübvü 16 

Khailupa Peiyu Teithe 

1Aaron nahpoutu ahai nou shee moyu mei deiposhu Mapao ye sheelayu 
vanou thaitayu thai, Mapao nou Moses ye cha-e.  
2Puhnou Moses hi paoe, “Ne jürai Aaron hi paopeio, süolouzü Sheesheelai 
Buh, haosah thailova nou khaitouyu Vo Sübvü phaova hi zhuvea peiyu buh 
nghoujü sü louzha zhasho, puhnou buh sühi loulouzü puhsü thai-a bailai, 
daiolouzü Enou zhuvea peiyu buh nghoujü hisü teihao hinou veloua bue.  
3Puhnou Sheesheelai Buh hisü mah vei posheela peire donou chode ali ae 
meidei-a posheelare donou zhaotu ali pove louzü loua bailai.”  
4Süthaisü Mapao nou kharochi haitao hai peie. Puhnou Sheesheelai Buh hi 
loumo jünou pfüphao hai dzükhü loulai, ae napao maivei sabanü— 
deizüzüyu naazao, nü, khyakho ae peizüyu sah hai thouloulai.  
5Israel maisou nou Aaron ye nghitsü ahai hai mah vei posheela peire donou 
ae zhaotu ali hai meidei-a posheelare donou pove peilai. 
6Puhnou chode nasü lah puhvei mahmo donou ae puhvei kihikha maitao vei 
mahmo donou posheela peilai.  

7Süthaisü puhnou nghitu ahai sü Mapao nou buyu Sahpao kihi bomü hisü 
pokou loulai.  
8Sühi sünou puhnou chuh ahai hai poloua ali nahi “Mapao ye donou” ae alina 
hisü “Azazel (rekou) donou” tea rüthouloua kananou palaisa tea rako zhulai.  
9Mapao ye donou tea polouyu nghitu nasü Aaron nou poloua mah vei 
posheela soua posheela peilai.  
10Azazel (rekou) tea popa louyu nghitu nasü hri Mapao ye peiwulai ae 
maikhe maivei mahmo khesü panou potare donou Azazel vei radeiki hilo 
seitawulai.  
11Aaron nou chode nasü lah puhvei mahmo donou ae puhvei kihikha mai vei 
mahmo donou posheela peiyu phaki,  
12posheelabu hinou meithou khao ali ae poukai nüvei bahzü ali hai poloua 
Sheesheelai Buh hisü taloulai.  
13Mapao nou buyu hisü nou poukai nüvei nasü mei hi thou deilai, ae meikhao 
sünou Vo Sübvü phao hinou khaitouyu zhuvea peiyu buh nasü puhnou 
zhingao laimoe, sükulouzü puh hai thailai moe. 
14Puhnou chode vei zhe sü daotu poloua zhuvea peiyu buh nghoujü hisü kavu 
peilai, ae süthaisü Vo Sübvü nghoujü hi bakha anai hai kavu peilai.  
15Süthai hai maikhe maivei mahmo donou pove peiyu nghitu nasü puhnou 
datha loulai, ae souzhe hai Sheesheelai Buh hi polou zhuvea peiyu buh hi ae 
Vo Sübvü nghoujü hi chozhe na kavu peiyu bütoua kavu peilai.  
16Haibüa Sheesheelai Buh nasü naanou soua soushee peilai, daiolouzü Israel 
maivei sheemoyu ae puletao vei mahmo donou soulai. Puhnou hai nasü 
Sahpao hia soupeilai, daiolouzü Sahpao na hai puletao vei fühao toutsü, 
naanou hinou sheemoyu hinou bue.  
17Aaron nou sousheeyu vei naanou soure donou Sheesheelai Buh hi talouyu 
thai, puh dakhai pamo koute hai mailia Sahpao hisü loulai moe. Puhnou lah 

puhye donou, puhvei kihikha maiye donou, ae maisouye donou naanou hai 
soupeiyu thai,  
18puhnou süthaisü posheelabu hi tapaloua meidei-a posheela peilai ae 
posheelabu sünasü soushee peilai. Puhnou chode vei zhe daotuli ae nghitu 
zhe daotuli hai poloua posheelabu vei pehao veishi hi napeilai.  
19Puh bah toutu sünou zhe sü süloua posheelabu hisü bakha anai hai kavu 
peilai. Haibüa Israel maivei mah khesü soushee peire donou naanou sü 
souloua soushee peilai.  

Mahkhah Hraolouyu Nghitu 

20Aaron nou naanou soua Sheesheelai Buh, Mapao nou buyu Sahpao, ae 
posheelabu khesü soushee peicheyu thai, puhnou Azazel (rekou) donou 
dopakhai touyu nghitu nasü Mapao hi popeilai.  
21Puhnou nghitu pei hisü puh bah ahai nou deiloulai, ae Israel mainou 
mahmo soukhai touyu teitei, ae soula-pfüla khaitouyu mah veishi hai lapalai, 
sübüa nghitu pei hisü pokou thoupeilai. Süthaisü mai kamai-a dopaloua nou 
nghitu nasü rekou hi huthou peilai.  
22Nghitu nanou puletao vei mahmo teitei hai sübüa mai hrümoyu buh hi pfüa 
tawulai.  
23Süthaisü Aaron nou puhvei napao maivei sabanütao, puhnou Sheesheelai 
Buh hi talou mojü thoukhai touyutao sü phawulai, ae sabanü sütao hai buh 
sühi khaiwulai.  
24Puhnou sheeyu buh hinou dzü khüloulai, ae lah puhvei sabanü hai 
nouloulai. Süthai hai puhnou vakou tapaloua lah puhvei mah donou ae 
maikhe maivei mah donou meidei-a posheelayu nasü posheela peilai 
25Posheelabu hinou puhnou mah vei posheela peikhai touyu southeatao sü 
meidei peilai.  
26Azazel donou dopakhai touyu nghitu naye rekou hutayu mai nanou puletao 
vei fühao hi dakhai vemo jünou puh sü dzükhü loulai.  

27Mah vei posheela khaitouyu chode vei zhe ae nghitu vei zhe, mah pota 
loure donou Sheesheelai Buh hi polouyu soutao hai fühao vei vakou popaloua 
meidei laiwulai. Souhee, souke, ae lesouna veishi nou meidei laiwulai.  
28Sou sütao meideiyu maitao hai fühao hi dakhai vemo jünou puletao vei 
sabanü hai dzü shaowulai ae dzükhü loulai.  

Khailupa peiyu Teithe Reiyu 

29Vere teile veishi hinou zhai haitao hai reilai. Khouh anai navei teithe kirou 
zhou hai Israel mai hrülai ae puletaoye koa hrüyu shetumai hrülai-a vah 
soumoa lüh-a reilai.  
30Süzhou teithe hai puletao mai hrülai nou naanou hinou shee-a buloure 
donou puletao vei mahmo khesü soushee loulai.  
31Süzhou teithe hai sheeshoyu teithe ali soulai, vah lia soumoa lüh-a bulai. 
Zhai hai nasü vere teile veishi hinou soupfülai.  
32Sousheeyu vei naanou hai puh puo thaosoua pa Napao Peichana soure 
donou theadzü napei-a soushee peikhai touyu napao nou soulai. Puhnou 
napao maivei sabanütao hai thouloulai,  
33ae naanou soua Sheesheelai Buh, Mapao nou buyu Sahpao teitei, 
posheelabu, napao maitao, ae mai hrülaiye soushee peiyu naanou hai 
soupeilai.  
34Zhai haitao hai vere teile veishi hi-a soulai. Naanou haina hai po ali hinou 
vu ali hai Israel maivei mahmo veishi soushee peire donou soupfülai Moses 
nou Mapao vei chikha thaifüa sütao veishi hai soupeie.  

Levimai Larübvü 17 

Sheeyu Souzhe 

1-2Mapao nou Moses hi zhai haitao hai soupfülo tea Aaron hi, puhvei 
nahmaitao hi ae Israel mai hi paopeio tea kharochi peie.  
3-4Israel mai talinoua posheela peiyu cho, moa zhaotu moa nghitu 
hai Mapao nou buyu Sahpao hi taloure bomü hinou moa buh kukhe hinou 



282 

 

 
   Sheeyu Baibel 

© 2009, Bible Society of India. 
 

 
 

 

datha louzü puhsü Chikha nahai pfüthowure. Puhnou zhe hai soupawure, 
südonou puhye sü Ramai vei mai soua popei pulai moe.  
5Daivanou chikha hai nasü peiwe toulouzü Israel mainou vakou hinou sou 
dathayu nasü panou Mapao hi pove loure donou soupeie. Chuo puletao nou 
Sahpao hi taloure bomü hinou napao mai hi pove chavei lathao-a hrüloure 
vei posheela hai peiloure donoue.  
6Napao nou souzhetao sü poloua Sahpao hi taloure bomü hinou buyu 
posheelabu hisü lazü peilai, ae southeatao hai meidei peilai, sübüa kainüvei 
nasü panou Mapao ye jüpalai.  
7Chuo Israel mainou sou hai vakou nou datha-a rashiye posheela peiyu 
büaMapao hi chilee cheche moyu vah sü soupulai moe. Israel mainou zhai 
hai nasü vere teile teitei hia soupfülai.  
8Israel mai talinoua moa puletaoye koa hrüzhoyu shetumai talinoua meidei-a 
posheela peilai toulouzü, moa posheela taralia 
9Mapao hi peilai toulouzü, süna hai Sahpao hi taloure bomü hinou peimoa 
vakou nou posheela peire toulouzü, puhye sü Ramai vei mai soua populai 
moe.  
10Israel mai moa puletaoye koa hrüzhoyu shetumai talinoua sou hai souzhe 
koa toure toulouzü, Mapao nou puhye sü aetou laimoe, ae puhye Ramai vei 
mai soua popu more.  
11Hrikhaona ali nou hria buyu hai zhe vanou baie, südonou Mapao nou 
souzhe hai maikhe maivei mahmo sü pota peiloure donou posheelabu hi lazü 
peio tea chikha peikhai toue. Zhe hai hrirai-e, mahmo khesü pota peilai.  
12SüdonouMapao nou Israel mai moa puletaoye koa buyu vakou maitaoye sou 
hai souzhe koa touso tea kharochi peikhai toue.  
13Israel mai moa vakou nou velou neletaoye koa hrüyu mai talinou naanou 
hinou sheeyu rekhaona moa raohou southa louzü, puhnou souzhe hai deiphi 
zhaolaiwulai ae nai nou poho peilai.  

14Hrikhaona veishi nou hria buyu sü zhe vanou baie, südonou Mapao nou sou 
hai souzhe koa touso tea kharochi peikhai toue, ae mai talinou souzhe koa 
toure toulouzü puhye sü puhvei mai soua popu peilai moe.  
15Israel mai moa shetumai talinou lah thaiyu sou, moa soukhaona nou southa 
khaitouyu sou hai touloure toulouzü, puhnou puhvei sabanü sü 
dzüshaowulai, dzükhü sheeloulai, ae koukhe koute hai naanou hinou soushee 
loumo koute kho-a bulai.  
16Puhnou haibüa soupfümo louzü, veahoyu sü puh hi velai.  

Levimai Larübvü 18 

Sahsou Zhozü moyu Zhaitao 

1-2Mapao nou Moses hi haibüa Israel mai hi paopeio tea paoe, “E hai neletao 
vei Ramai Mapao nasüe.  
3Neletao nou vuli hrüa buyu Ejipt maivei zhaihrü moyuma Enou neletaoye 
peilaiyu teidei Kanaan hi mainou hrüyu zhaidou nasü thaifüso.  
4Avei chikha khesü zülo ae Enou kharochi peikhai touyu khesü soulo. E hai 
neletao vei Ramai Mapaonasüe.  
5Enou peikhai touyu zhaihrü ae chikhatao hai zülo; neletao nou sütao hai 
soupfü louzü neletao vei hrirai hai khailupa loulai. E hai neletao vei 
Ramai Mapao nasüe.”  
6Mapao nou zhaihrü haitao hai peie. Neletao hai lahvei kityarai maiye koa 
sazü sabulai moe.  
7Ne nou ne pfüye sazü sabu peiyu vanou ne puoye hraongu soupeilai moe. Ne 
nou ne pfüye hrao soupeiso.  
8Ne puo vei maipfü taralia nenou sabu sazü peia ne puoye hrao soupeiso. 
9Ne nou ne tupfü maiye moyuma ne pfü vei nahnaotu mai moa ne puo vei 
nahnaotu mai taralia sabu sazü laimoe.  
10Nevei tyao nahmai taralia nenou sabu sazülai moe, süsü ne lah ne hi hrao 
souloua baie.  

11nenou ne puo kihikha mai naotumai taralia sazülai moe, süsü nevei tupfü 
baie.  
12-13Ne puo toupfü sü nevei nai baie, ae ne pfü vei tupfü mai-a nevei pfü baie, 
südonou puletaoye sü nenou sazülai moe.  
14Ne puo thaihou maivei chapfü maiye nenou sazülai moe, daiolouzü honapai 
hai nevei pfü napai-e.  
15Nenou nevei mou maiye sazülai moe, 
16moyuma ne thaihou jürai maivei chapfüye sazülai moe.  
17Nenou sahsou zhoyu naotupai vei nahnaotu moa tyaomaiye sazülai moe, 
daiolouzü süsü nevei kityarai mai baie.  
18Nenou nevei chapfü vei chinamai aliye honapai hria bubusa sü nevei 
chapfü soupure donou polai moe.  
19Naotumai ali nou zhe ta-a buyu phaki nenou honapaiye sü sazülai moe, 
daiolouzü puh sü naanou hinou shee moe.  
20Maivei keapfü maiye sazü sabuso, süsü ne lah neye souzhai loua baie.  
21Neletao vei nahmai taralia Molek rahye poa sheela peiso, daiolouzü süsü 
Ramai Mapaozhih soushi peia baie.  
22Poutumai ali nou poutumai ali hi vah ashi sü soulai moe, süsü Ramai nou 
ngaora-e.  
23Poutumai moa naotumai taralia hrikhaonaye koa sazü sabulai moe, süsü 
lahnou lahye naanou hinou souzhai loua baie.  
24Haibüyu vah haso tarali hinou neletao hai lahye shee moyu sü souso, 
daiolouzü neletao nou teidei hai hi veloumo jünou hrüa buyu maitao hai 
sübüa sheemoyu vah haso soupfüyu donou Mapao nou hulaiwure.  
25Puletao nou soupfüyu vah haso sünou teidei hai nasü souzhaiwure, 
südonou Mapao nou teidei nasü tudee peia sühi hrüa buyu maitaoye sü teidei 
nou malaiwure.  

26-27Puletao nou ngaorayu vah teitei sü soupfü peia teidei nasü souzhai 
peiwure, ana neletao nou sübüyu vah haso sü soupfülai moe. Neletao mai 
hrülai, Israel mai-a moyuma shetu maitao-a Mapao vei chikhatao ae kharochi 
khesü züa bulouzü,  
28teidei sünanou raichoki hrüa buyu maitaoye laiyu büa neletaoye sü 
malaiwu laimoe.  
29Neletao nou süwe, süolouzü mai talinoua haibüa ngaorayu vah haso 
soupfüyu maiye sü Ramai vei mai soua popu peilai moe.  
30Mapao nou paoe, “Enou kharochi peikhai touyu khesü zülo, ae raichoki 
teidei hai hinou hrüyu mai büa vah ashi khesü soupfüa nou lah neletaoye 
sheemoyu sü souso. E hai neletao vei Ramai Mapaonasüe.”  

Levimai Larübvü 19 

Sheeyu ae Kaozü vei Zhaitao 

1-2Mapao nou Israel mai hi haibüa paopeio tea Moses hi paoe, “Shee-a bulo, 
daiolouzü neletao vei Ramai Mapao E hai sheewe.  
3Neletao mai hrülai nou pfüpuo ye tsükhoulai, ae Enou kharochi peikhai 
touyu büa Soteithe sü reihlai. E hai neletao vei Ramai Mapao-e.  
4“Eye thaowua basharaye sü tho taso, moa neletao hai hu nou ramai zhurai 
souloua sütao hai tholai moe. Neletao vei Ramai Mapao sü E baie.  
5“Neletao nou chavei lathaoyu vei posheela peiyu kikhaorü dathayu phaki, 
Enou kharochi peikhai touyu thaifüa soulo, sükulouzü Enou neletao vei 
posheela khesü popeilai.  
6Neletao nou sou khesü dathayu teithe hinou moa thainesho teithe zhou nou 
touche loulai. Teithe asü zhou pa lia buyu sou veishi sü meideiwulai,  
7daiolouzü sou sütao hai shee more, ae mai talinoua sou sütao tou louzü, 
Enou posheela peikhai touyu nasü popeilai moe.  
8Mai talinoua sou süna tou louzü, puh sü mah souwure, südonou puhye sü 
avei mai soua popeipu khailai moe.  



286 

 

 
   Sheeyu Baibel 

© 2009, Bible Society of India. 
 

 
 

 

9“Neletao nou dou vayu phaki, dou kainghou hi buyu khesü valouso, ae valou 
moa shokhai touyutao hai dakhai kou vapu louso.  
10Neletao nou darkha shithou hraikhai touloulai moe, moa neletao nou 
darkhashi de-rai kouyu khesü koloulai moe; neletao nou sütao hai touhayu 
mai ae shetumaiye donou shokhai peilai. E hai neletao vei Ramai Mapao-e.  
11“Neletao hai maivei vaolai moe, maiye lalai moe, moa dalai moe. 
12Neletao nou da-a azhih kua chaachou sü soulai moe, ae sübüa neletao nou 
Ramai zhih sü souzholai moe. E hai neletao vei RamaiMapao nasüe.  
13“Neletao nou kinapa maiye souchoro laimoe, moa puhvei na sü shaolai 
moe. Neletao nou maiye zhoku poa vah soukhai touyu puletao vei zhohabo 
nasü khei zhou ali koute-a peimoa khaiso.  
14Noubei peyu maiye chaaso, moa nghichayu mai ali vei nghoujü hi 
hanataralia panou hraloure donou pokhai peiso. Eye ngaopilo; E hai neletao 
vei RamaiMapao-e.  
15“Neletao nou maichi kuyu phaki tsüle shee-a kaozü hinou chiku peio; 
touhayu maiye souku peiso, moa toungiyu maiye ngaopiso. 
16Neletao hai da-a nou maiye paoshilai moe, nenou mai aliye southalai tea 
buyu phaki, nenou chi paokha peilou süa bulouzü puhye donou chi paokha 
peilai. E sü neletao vei Mapao-e.  
17“Neletao hai maitarali hia lekhevai nou vamoyu sü soulai moe, ana neletao 
nou puh hisü taho kaozü hinou phakulo, sübüa souloumo louzü puhvei mah 
nasü neletao nou pfüa bailai.  
18Mai tarali hia khüngu sü phouso, moa puhye ngaora-a bukouso, ana nevei 
kinapa maiye lah neye leshiyu büa leshi peio. E hai neletao vei Mapao-e.  
19“Avei chikha khesü zülo. Neletao nou kikhaorü hai tyakuyu tya ahai sü 
pove koa pa pyalai moe. Dou ali hi taimou tya ahai thouhrülai moe ae 
sabanüa tyakuyu sah ahai koa rüpaloua banoulai moe.  

20“Poutumai ali nou maivei qilapfü soua muma peia lahdo soua hüpaloumo 
kinou honapaiye sazü sabulouzü, puhye sü tudeelai, ana puhye sü southalai 
moe, daiolouzü honapai hai qilapfü ali baie.  
21Ana puhnou soumahyu vei posheela peire donou zhaotu ali hai Sahpao hi 
taloure bomü hisü pove Mapao ye sheela peilai,  
22ae napao nou sünasü poloua mai navei mahmo souha peire donou naanou 
soua puhye sü soushee peilai, ae Ramai nou puhye sü khaipeilai.  
23“Neletao nou Kanaan maivei teidei hi veloua rashibe taralia shothou loure 
toulouzü, rashitao hai po asü koute shee moe touyu sü licholo. Süteile hi 
neletao nou rashi sü toulai moe.  
24Po adai na hisü neletao nou Mapao ye kalo paoyu vei shee soua rashitao sü 
puhye posheela peilai.  
25Po angou na hiolouzü neletao nou rashi khesü toua bailai. Neletao nou 
haibüa souloure toulouzü rashibe khesü rashithou alao shipeilai. E hai 
neletao vei Ramai Mapao-e.  
26“Neletao nou sou taralia souzhe koa nou toulai moe. Neletao nou 
kheikhupado taralia souso.  
27-28Neletao hai thaimai donou dopfüa pei bilai moe, moyuma mümai hai 
saiso, moyuma neletao vei vasou hi zhimü soupaso, moa cha daokhai pfülai 
moe. E hai neletao vei RamaiMapao-e.  
29“Neletao vei nah naotumaiye panou rathoki vei khakhapfü soutaso; sübüa 
neletao nou soure toulouzü, teidei sü khakhapfü datawulai ae hashi nou 
phoutao-a bailai.  
30Soteithe sü reilo, ae Eye thoyu buh nasü tsükhoulo. E hai neletao 
vei Mapao-e.  
31“Thaiyu maivei chipaoh paola-apeimai moyuma keinguyu maiye phouso, 
puletaoye chaku louzü, lah neletaoye souzhai lou bailai, E hai neletao 
vei Mapao Ramai-e.  

32“Tsümaiye khuhaolo ae puletaoye tsükhoulo. Neletao nou Eye ngaopia achi 
sü zülo; E hai Mapao-e.  
33“Neletao vei teidei hinou hrüyu shetumai ali hi kaomo zümoyu vah soulai 
moe.  
34Neletao nou puletaoye sü neletao vei thaihou jürai mai ali bütoua popeilai, 
ae lah neye leshiyu büa leshi peilai. Daiolouzü daoh vuli neletao-a Ejipt teidei 
hinou shetumai ali soua hrüe touyu nasü licholo. E hai neletao vei 
Ramai Mapao-e.  
35“Neletao nou mai tarali hia da-a nou sa-jha douyu, süh-thayu moa pouyu 
chiyu nasü poa doupeilai moe.  
36Neletao nou checheyu dourai, sühchokhao, ae sühchovou nou polai. 
Neletaoye Ejipt teidei hinou sapa peiyu Ramai Mapao nasü Enou-e.  
37Avei chikha teitei ae kharochi khesü zülo. E hai Mapao-e.”  

Levimai Larübvü 20 

Paochi Zümoyu donou Tudeeyu 

1-2Mapao nou Moses hi haibüa Israel mai hi paopeio tea paoe, “Israel mai 
hrohinou moa puletaoye koa hrüzhoa buyu vakou mai taralinoua puletao vei 
nahmaiye Molek rah thoyu hi peiyu maiye sü maisou nou chuh nou 
deithawulai.  
3Hakinou mai talinou puhvei nahmai hai Molek rah hi peiwua avei sheeyu 
Sahpao nasü souzhai louzü ae sheeyu avei zhih hai soushi peilouzü, Enou 
puhye sü aetou laimoe ae puhye sü avei mai soua popu peilai moe.  
4Ana mai ali nou puhvei nahmai hai Molek rah hi peikhai toua buyuma 
nuhmai rümai nou süsü ngaomo khokhosoua bulouzü ae puhye southa moa 
bulouzü,  
5Enou mai süna pei hi ae puhvei kihikhamai hrülai pei hi aetou laimoe, ae 
puhye koa Eye louche moa Molek rahye thotayu maitao noupu avei mai pa 
soupu laimoe.  

6“Hakinou mai talinou thaiyu maivei rakoye chakuyu mai hinou moa 
keingumai hinou kabülai tea puletao vei paodou apei khesü noutayu maiye 
Enou aetou laimoe, ae puhye sü avei mai soua popeipu laimoe. 
7Neletao hai shee-a bulo, daiolouzü E hai neletao Ramai Mapao nasüe. 
8Avei chikha khesü zülo, daiolouzü Enou neletaoye soushee peiyuMapao-e.”  
9Mai taralia lah puhvei pfüpuoye chaayu maiye sü southalai; puhnou thaiyu 
sü lah thai züa thai-a baie.  
10Maivei kipfü maiye sapa louzü, puhai mai ahai khinou southalai. 
11Mai talinou puh puo chapfüye sazü louzü, süsü puh puo ye hraongu 
soupeiwure, südonou puhai mai ahai khinou southalai. Puhai nou thaiyu sü 
lah thaizüa thai-a baie.  
12Mai talinou puhvei mouye sazü louzü, puhaiye sü southalai, daiolouzü 
puhai nou soupfü nouyu vah sü souwure, südonou thai züa thai-a baie.  
13Poutumai ali nou poutumai ali hi vah ashi soulouzü, süsü puhai nou 
ngaorayu vah souwure, südonou puhai mai ahai nou southawulai. Puhai nou 
thaiyu sü thaizüa thai-a baie.  
14Mai ali nou pfü ae nahmai ahai nou nalouzü, puletao mai asü nou mei 
hinou deithawulai, daiolouzü puletao nou kaomoyu vah souwure; sübüyu vah 
haso khesü panou neletao hi vepaso.  
15Mai ali nou kikhaorü aliye sabu sazü louzü, kikhaorü na-a ae maina-a koa 
southalai.  
16Naotumai ali nou kikhaorü ye sazü louzü, naotupai-a ae kikhaorü na-a 
southa khilai. Puletao hai lah thaizüa thai-a baie.  
17Mai talinou lah tupfü maiye nalouzü, süsü hrao hraodu ali-e, südonou 
puhaiye sü maihro hinou hulaiwulai. Puhnou lah puhvei tupfü maiye sazüyu 
donou lah puh hi veahoyu sü pove loua baie.  

18Mai talinou zhe ta-a buyu naotumai aliye sazü louzü, puhai mai ahai 
khinou maihro hinou hulaiwulai, daiolouzü puhai nou shee moyu vah 
soupfüso tea paokhai touyu nasü pfüphewure.  
19Mai talinou pfü vei mitoumai moa puo vei tupfü maiye sabu sazü louzü, 
haisü hitei-a buyu kityarai maivei hraongu baie. Puhai nou lah mah sü pfülai.  
20Mai talinou puh puo thaihou maivei chapfü maiye sazü louzü, puhai mai 
ahi khinou veahoyu sü ngaolai; mailia nahmai ngaolou laimoe.  
21Hakinou mai talinou lah puhvei thaihou jürai maivei chapfüye nalouzü, 
puhai sü nahmai ha-a nou thai-a bailai. Puhai nou naanou hinou sheemoyu 
vah souwure ae lah thaihou jürai naye hraongu soupeiwure.  
22Mapao nou paoe, “Avei chikha teitei ae kharochi khesü zülo, sükulouzü 
Enou neletaoye peilaiyu Kanaan maivei teidei sünou neletaoye malai laimoe.  
23Teidei sühinou hrüyu maivei zhaidou nasü thaifü taso; Enou teidei sühi 
hrüyu maiye sü neletaoye panou talou hrüre donou hulai peiwure. Enou 
ngaorayu vah ashi khesü puletao nou soupfüa baie.  
24Ana veisho-a buyu teidei hai nasü Enou neletao vei kikaa soua neletao hi 
peilai tea paopeiwure, südonou Enou neletao hisü peilai. E hai neletao vei 
Ramai Mapao nasüe, ae Enou neletaoye sü tyahrü kukhe maitao hrohinou 
pokupa khaitoue.  
25Südonou hrikhaona ae raohou katao sheewe ae katao sheemoe touyu sü 
soukupalo, ae shee moyu hrikhaona ae raohou khesü touso. Enou shee moe 
tea paokhai touyu khesü neletao nou tou louzü, neletao hai shee moa bailai. 
26Neletao hai shee-a hrülai ae avei mai likhei soua bailai, daiolouzüMapao E 
hai shee-e. Neletao hai avei mai soure donou Enou tyahrü kukhetao hrohinou 
dokupa khaitoue.  
27“Naotumai moa poutumai tarali nou thaimai vei rako hi moyuma 
keingumai hi kabülai tea phaku louzü puhye sü chuh nou deithalai; mai talia 
haibüa soua thaiyu sü lah nou baie.”  

Levimai Larübvü 21 

Napao Maitao nou Sheere 

1Mapao nou Moses hi haibüa napao maitao, Aaron vei nahpoutu maitao hi 
paopeio tea kharochi peie, “Napao mai talinoua lah puhvei kityarai mai 
thaiyu buh hisü velou lah puhye naanou hinou sheemoyu sü souso,  
2puh hai puh pfüpuo, moa nahpoutu, moa nahnaotu, moa puh thaihou jürai,  
3moyuma nghitamoa puhye koa buyu tupfümai molouzü lahye naanou hinou 
shee moyu sü souso.  
4Puhnou nghi-sha soulouyu vanou kityarai souloua buyu maitalinou thaiyu 
buh hisü taho lahye shee moyu sü soulai moe.  
5“Napao mai talia dopfüyu donou pei sailai moe, mümai bipfülai moe, vasou 
hi chadaopfülai moe, moyuma vasou hi zhimü soupalai moe.  
6Napao mai hai shee-a nou bulai, ae avei zhih hai soushilai moe, daiolouzü 
puletao nou thoudzü vei posheela nasü Eye posheela peiwe, südonou puletao 
hai shee-a nou bulai.  
7Napao mai ali nou khakhapfü, moa sheemoyu naotumai, moa reikhai 
maipfüye nalai moe, daiolouzü napao mai hai sheewe.  
8Maikhe mainou napao maiye sheewe tea popeilai, daiolouzü posheela khesü 
puletao nou Eye posheela peiwe. E hai Mapao-e; E sü shee-e ae Enou avei 
maitaoye soushee peiwure. 
9Hakinou napao vei nah naotumai nou khakhapfü souta louzü, puhnou puh 
puoye hraongu soupeiwure, südonou honapaiye sü mei hinou deithawulai.  
10“Napao Peichana hai nare theadzü sünou puh pei hi lazü peiwure ae napao 
maivei sabanü banoure donou soushee peiwure, südonou puhnou peiku moa 
talai moe, moyuma dopfüyu vei shee soua sabanü hai paiphawua banoulai 
moe.  
11Puhnou thaiphao buyu hisü veloulai moe, puh pfüpuo thaiyu buh hi koute-a 
velai moe, daiolouzü thaiphao buyu hisü veloua lahye naanou hinou 
sheemoyu sü soulai moe, 

12moyuma puhnou avei sheeyu Sahpao nasü thaokhaiwua Eye thoyu buh 
nasü souzhai laimoe, daiolouzü puhye sü sheeyu vah panou soure donou 
theadzü napeia soukupa khaiwure. E hai Mapao-e.  
13Puh hai sheesha touyu loumainah nou nalai,  
14reikhai maipfü moa khakhapfü sü nalai moe. Puhnou lah puhvei khü hinou 
sheesha touyu loumainah nou na-a bailai.  
15Puhvei nahmai hai sheere pha-e, ana puhnou sheesha touyu loumainah 
namo louzü puhvei nahmaitao hai naanou hinou shee moa bailai. E 
hai Mapao-e, ae Enou puhye panou Napao Peichana soure donou dokupa 
peiwure.”  
16-17Mapao nou Aaron hi haibüa paopeio tea Moses hi kharochi peie, “Nevei 
tyaosholea mai talia shovai louzü, puhye sü panou thoudzü vei posheela hai 
Eye posheela peisho. Chikha hai nasü vere teile veishi hia talai.  
18Daiolouzü chaa pfüyu mai, nghichayu mai, phibah shiyu mai, moyuma pah 
hi cha chemoyu mai, phibah shiyu mai talia Eye posheela hai pokou peilai 
moe.  
19Phibah shiyu mai,  
20soutsü taoyu mai, moyuma tai-dzüyu mai; nghithou shiyu mai moa 
loukhaora souyu mai, ae dzüthou lakhai touyu mai talia panou posheela sü 
Eye popeilai moe. 
21Napao Aaron vei tyaosholea mai taralia shovai louzü, puhye panou 
posheela hai Eye popeilai moe.  
22Mai sütao hai Eye posheela peiyu touso louzü toua bailai ae sheesheelai 
thoudzü vei posheela khaitouyu touso louzü toua bailai,  
23ana puletao hai shovaiyu donou sheeyu haosah haokhai touyu nghiki hai 
koulai moe, moyuma posheelabu hisü koulai moe. Puhnou sheeyu na haitao 
hai souzhai laimoe, daiolouzü E hai Mapao-e ae Enou sütao hai soushee 
khaitoue.”  



293 

 

 
   Sheeyu Baibel 

© 2009, Bible Society of India. 
 

 
 

 

24Südonou Moses nou Aaron hi, puhvei nahmaitao hi ae Israel mai hi haitao 
hai paopeie.  

Levimai Larübvü 22 

Posheela Peiyu Natao vei Sheeyu 

1-2Mapao nou Aaron ae puhvei nahmaitao hi haibüa paopeio tea Moses hi 
kharochi peie, “Israel maiye panou sheeyu avei zhih sü souzhai more donou 
puletao nou Eye pove peiyu posheelana khesü tsükhoua popeio. E hai Mapao-
e.  
3Neletao vei tyaosholea mai talinoua naanou hinou shee moa buyu phaki, 
Israel mainou Eye peikhai touyu sheeyu posheelana hisü koulouzü, puhye 
panou hrüphao hinou posheelabu hisü koupu khaitoulai moe. Chikha haina 
sü vere teile veishi hia talai. E hai Mapao-e.  
4“Aaron vei tyaosholea mai taralia loukhaora soua bulouzü, moa puh pfüphao 
hinou sheemoyu dzü küa bulouzü, posheela khaitouyu sheeyu touso sü 
naanou hinou sheemo koute hai toulai moe. Napao mai talia sheemoyu 
thaiphao deilouzü puhsü shee more, moyuma phaodzü palouzü,  
5moyuma sheemoyu hrikhaona moa maiye deilouzü puhsü shee more.  
6Haibüa shee moyu napao mai talia koukhe koute hai sheelai moe, südonou 
puhsü dzükhü loumo koute hai sheeyu posheela vei touso hai toulou shi-e.  
7Teinghei louta louzü puhsü shee-a bailai, süthaisü puhnou sheeyu touso hai 
toua bailai, daiolouzü sütao hai puhvei touso baie.  
8Napao mai ali hai lahnou thaiyu moa soukhaona nou southayu hrikhaona 
vei sou sü toulai moe; puhnou sou sübüyu tyahai tou louzü puhsü shee more. 
E hai Mapao-e.  
9“Enou peikhai touyu kharochi teitei hai napao mai hrülai nou zülai. Sükumo 
louzü puletao hai soumah loua thai-a bailai, daiolouzü puletao nou avei 
sheeyu chikha khesü zümore. E hai neletaoye soushee peiyuMapao nasüe.  
10“Napao vei kihikhamai likhei nou sheeyu touso nasü toua bailai, kukhe mai 
moa napao vei kilai mai talinoua sheeyu touso nasü toulai moe.  

11Ana napao vei qila maitao, pousha nou hülouyu moa puhvei ki hinou na 
louyu qila maitao louzü napao nou ngaolouyu touso sü toua bailai.  
12Napao vei nah naotupai nou napao soumoyu vakou maiki veta louzü sheeyu 
touso nasü toulou shi-e.  
13Ana mimeapfü souta louzü moa nahmai lia ha-a reikhaive puh puo ki hinou 
bulouzü, puh puo nou napao soua ngaolouyu touso nasü toua bailai. Napao 
vei kihikhamai likhei nou sheeyu touso nasü toua bailai.  
14“Hakinou mai talinou sümoa sheeyu napao vei kihikhamai vei touso hai 
touloure toulouzü, puhnou napaoye sü zha kaih hinou zha kai lihai 
thoupuloua zho peilai.  
15-16Napao maitao nou posheela peikhai touyu sheeyu touso hai mai tarasoua 
panou touloua sünasü souzhaiwulai moe; haibüa soulouzü mai süna hi mah 
ae veahoyu sü pove loua bailai. E hai Mapao-e, ae posheela khaitouyu taosü 
Enou soushee peiwure.”  
17-18Mapao nou chikha haitao hai Aaron hi, puhvei nahmaitao hi, ae Israel 
mai hrülai hi paopeio tea Moses hi paopeie. Israel mai talinou moa puletaoye 
koa hrüzho-a buyu vakou mai talinou meidei-a posheela peiyu hai puhnou 
peilai tea chaachou soukhai toua peilouzü moyuma puhnou lah peinüa 
posheela peilouzü, kikhaorü sünasü chaa hayu noulai.  
19Puhvei posheela peiyu nasü panou popeilai toulouzü süsü chode moa 
zhaotsü, moa nghitsü nou posheela peilai.  
20Hakinou neletao nou chaa taoyu kikhaorü nou posheela peilouzü, 
süsü Mapaonou popeilai moe.  
21Mai talinoua Mapao hi chavei lathao-a hrüloure vei posheela hai peilai tea 
apaokhai toua peilouzü, moa puhnou peinüa peilouzü, chaa hayu kikhaorü 
nou pa popei loure donou posheela peio. 
22Mai taralia Mapao hi nghithou chayu moa phibah shiyu kikhaorü nou 
posheela peilai moe. Sübüyu kikhaorü tyahai thoudzü vei posheela soua 
posheelabu hisü posheela peilai moe.  

23Neletao nou phibah veimoyu moa taidzüyu kikhaorü hai peinüa posheela 
peiyu hio peia bailai, ana chaachou soukhai toua posheela peilouzü, sübüyu 
kikhaorü hai polai moe.  
24Neletao nou dzütou khaitouyu, moa dzüthou dapho khaitouyu, moa vade 
khaitouyu kikhaorü hai Mapao hi posheela peilai moe. Haibüyu tyahai 
neletao vei teidei hinou aetou moe.  
25Vakou mai hinou hülouyu kikhaorü nou poa thoudzü vei posheela hai peilai 
moe. Sübüyu kikhaorü hai shee moe tea powe, südonou posheela sükhesü 
popeilai moe.  
26-27Chokü, moa zhaotu moa nghitu nou toutu tou louzü, toutu hai teithe anai 
koute küye koa panou bulai, ana süthai louzü thoudzü vei posheela soua 
posheela peia bailai.  
28Neletao nou choküa moa zhaotu küa moyuma nghitu kü ae toutu ahai koa 
teithe ali hinou dathalai moe. 
29Neletao nou Mapao hi kalo peia posheela peiyu phaki, süsü panou popei 
loure donou zhai thaifüa soulo,  
30ae soutao hai zhou nou toukhai toulo, thainesho donou halia shokhaiso.  
31Mapao nou paoe, “Avei chikhatao sü zülo, E hai Mapao-e. 
32Neletao nou avei sheeyu zhih sü souzhai laimoe, Israel mai hrülai nou E hai 
sheewe touyu sü sülo. Neletaoye soushee peiyu Mapao nasü E baie;  
33ae neletao vei Ramai soure donou Enou neletaoye sü Ejipt teidei hinou 
sapapei khaitoue. E hai Mapao-e.”  

Levimai Larübvü 23 

Naanou vei Khonüh 

1-2Mapao nou Moses hi Israel maitao nou tave jüloua rathoyu phaki, naanou 
sü haibüa soulo tea nou peie.  

3Neletao nou teithe arou hai lah neletao vei vah khesü soupfülo, ana teithe 
anai zhou, Soteithe nasü licholo. Soteithe zhou hai Mapao vei-e, neletao nou 
buh tarali hi buyuma süzhou hai reilo.  
4Mapao nou dopa peiyu khonüh, shee-a meimere khesü paopei khaitouyu 
teile hinou paosüpa peio.  

Tachopa Nüh ae Kheih Thoumoyu Raokhao Nüh 
(Mai 28.16-25) 

5Khouh ngaorai khoukha kiadai zhou koukhe hinou Tachopa Nüh 
haiMapao ye tsükhouyu hinou nüpoa talai.  
6Teithe kiangou zhou sü Kheih Thoumoyu Raokhao Nüh nütalai, ae teithe 
anai koute hai neletao nou khei thoua soukhai touyu raokhao ali-a toulai 
moe.  
7Teithe raikai zhou sü neletao nou lah vei vah soumoa tave jüloua ratholai.  
8Teithe anai koute hai neletao nou Mapao hi thoudzü vei posheela hai 
posheela peilai. Teithe anai zhou sü neletao nou lahvei vah soumoa tave 
jüloua ratholai.  
9-10Mapao nou neletao hi peikhai touyu teidei hisü neletao nou velou loure 
toulouzü, ae neletao nou chachi talouzü, chachilou raikayu koupo nasü napao 
mai hi pfüve peilai.  
11Neletaoye popei loure donou napao nou hai nasü Mapao hi matsü shoyu vei 
posheela soua posheela peilai. Puhnou hai nasü Soteithe thainesho nou poa 
sheela peilai.  
12Neletao nou thou koupo nasü pove sheela peiyu phaki, chaa hayu zhaotsü 
ali koa meidei-a posheela peiyu sü soulo.  
13Süna koa nou southou sühcho ahai hai oliv theadzü thouhrüloua thoudzü 
vei posheela hai sheela peio. Posheela peiyu hai nasü Mapao nou jüpa-e. Na 
sütao koa nou rashidzü sühchovou ali-a posheela peio.  

14Neletao nou Ramai hi posheela peimo koute hai thouthou sü toukhai toulai 
moe. Zhai hai nasü vere khaphao veishi hi, buh taraki nou buyuma teisa vei 
chikha ali soua talai.  

Chachi louyu vei Nüh 
(Mai 28.26-31) 

15Neletao nou Mapao hi chachilou raikaiyu vei thou koupo pfüve peiyu vei 
Soteithe zhou nou poa hapta anai vei teithetao hai cholo. 
16Soteithe anai thaisü, teithe raingou hai phoulo, ae süzhou Mapao hi 
thouthou hai pove posheela peio.  
17Kihikha mai hrülai nou raokhao pho ahai ahai poloua Mapao hi pove sheela 
peilai. Raokhao süsü pho ali hinou kheih thouloua sou sühcho ahai nou 
souloua chachi louyu vei ngaolou raikaiyu vei posheela soua Mapao hi pove 
sheela peilai. 
18Maisou nou raokhao nou koa po ali payu zhaotu anai, chode ali, ae zhaotsü 
ahai, sütao hai chaa hayu kikhaorü nou pove peilai. Puletao nou sütao 
hai Mapao hi meidei-a posheela peilai, sünaye koa thoudzü vei posheela ae 
rashidzü vei posheela hai-a poa sheela peilai. Haibüa nou sheela peiyu vei 
kainüvei hai Mapao nou jüpa-e.  
19Süpei hinou nghitsü ali hai mah vei posheela ae po ali payu zhaotsü ahai 
hai chavei lathao-a hrüloure vei posheela peilai.  
20Napao nou raokhao ae zhaotu ahai hai Mapao hi napao maitao vei zha soua 
posheela peilai. Posheela peiyu haitao hai shee-e.  
21Süzhou teithe hai neletao mai ali-a vah soulai moe, ana tave jüloua 
ratholai. Neletao vei tyaosholea maitao nou haisü vere teile veishi hia buh 
tarali hinou hrüa buyuma soupfülai.  
22Neletao nou dou vayu phaki, kainghou kainou hinou buyu routhou khesü 
valouso, moyuma vachelou moa buyu khesü dakhaikou valouso; sütao hai 
touhayu mai ae vakou maiye donou shokhai daipeio. Mapaohai neletao vei 
Ramai-e.  

Po Ashu vei Khonüh 

(Mai 29.1-6) 

23-24Khouh arai navei teithe raikai zhou hai neletaoye donou veishoyu teithe 
ali soua reilo, ae shabe nghoupei louzü tave jüloua ratholo. 
25Süzhou hai neletao nou Mapao hi thoudzü vei posheela hai posheela peio 
ae vah souso.  

Khailupa peiyu vei Teithe 
(Mai 29.7-11) 

26-27Khouh anai navei khoukha kirou zhou hai maikhe maivei mahmo 
soushee loure donou naanou soua reilai. Süzhou teithe neletao nou halia 
toulai moe; neletao nou tave jüloua ratholai, ae thoudzü vei posheela 
sü Mapao hi pove peilai.  
28Süzhou teithe neletao nou vah lia soulai moe, daiolouzü süzhou teithe hai 
neletao vei mahmo soushee peire donou naanou soulai.  
29Mai taralia süzhou teithe hatouyu maiye sü Ramai vei mai soua popei pulai 
moe,  
30ae süzhou teithe vah souyu maiye sü Mapao nou southa-a bailai.  
31Chikha hai nasü buh tarali hinou hrüa buyuma vere khaphao veishi hinou 
soupfülai.  
32Khouh sünavei khoukha akü zhou koukhe nou poa khoukha kirou vei 
koukhe koute hai neletao nou veishoyu teithe ali soua reilai, ae halia toukhai 
toulai moe.  

Sahpao Haoyu vei Nüh 
(Mai 29.12-40) 

33-34Sahpao haoyu vei Nüh hai khouh anai vei khoukha kiangou hinou nüh 
nütalai, ae teithe anai koute nüh nülai.  
35Teithe arai zhou hai neletao nou vah soumoa tave jüloua ratholai.  
36Teithe anai koute hai neletao nou teithechü sü thoudzü vei posheela 
sü Mapao hi pove peilai. Teithe acha zhou hai neletao nou tave jüloua 
ratholai, ae thoudzü vei posheela hai pove peilai. Süzhou teithe hai rathoyu 
teithe soulai, vah soulai moe.  

37Khonüh haitao hai neletao nou Mapao ye tsükhoua ratho zholai, ae touso 
vei posheela, meidei-a posheela, thoudzü vei posheela, ae rashidzü vei 
posheela khesü pove peilai, alia teithe teithe thaifüa souzüyu khesü soupeilai.  
38Soteithe jünou la-a nou khonüh haitao ae khonüh haitao hi posheela khesü 
teisa nou posheela peiretao, neletao nou chaachou soua posheela peiyutao, ae 
lah nou jüpa-a posheela peiyutao jünou thoupu khaitoue.  
39Neletao nou chachi louyu thai, khonüh hai nasü teithe anai koute nülai, 
süsü khouh anai navei khoukha kiangou zhou nou nüh nütalai. Teithe arai na 
hai veishoyu teithe ali soua reilai.  
40Süzhou teithe neletao vei rashibe hinou rashithou veikayu daotu polo, 
hasüünghou ae süünghou pfüyu süübo poloua neletao vei Ramai Mapao ye 
tsükhouyu hinou khonüh nasü nütalai.  
41Khonüh hai nasü teithe anai koute nülai. Chikha hai nasü neletao vei 
tyaosholea maitao nou vere teile veishi hia soulai.  
42Israel mai hrülai nou teithe anai hai sahpao haoloua bulai, 
43sübüa neletao vei tyaosholea maitao-a Ramai nou neletaoye Ejipt teidei 
hinou sapoa tayu teile hi sahpao hinou hrüe touyu nasü panou süloulai. Puh 
hai neletao vei Ramai Mapao-e.  
44Hai zhaibüa Moses nou Israel mai hi Mapao ye tsükhouyu hinou khonüh 
haitao sü nüh nülai tea paopeie.  

Levimai Larübvü 24 

Meivabvü nasü Lütoua Polai 
(Tap 27.20-21) 

1-2Moses hi Mapao nou kharochi haitao hai Israel mai hi paopeio tea peie: 
Sahpao hi meivabvü nasü panou taokoute-a buloure donou oliv theadzü 
veikayu tyanou pove peio.  
3Mapao nou buyu Sahpao hi Vo Sübvü khaitouyu pah hinou haosah haokhai 
touyu nghoujü hi khaitouyu meivabvü nasü Aaron nou koukhetsü hai meitao 

koutelai, ae süsü panou thainesho shona koute tao-a bukou telai. Zhai hai 
nasü vere teile veishi hia soukou telai.  
4Aaron nou sana veitya nou soukhai touyu meivabvü khaibu hisü meivabvü 
khesü Mapao nou buyu Sahpao hinou kaozüsoua meitaoh-a panou buloure 
donou zhukou telai.  

Ramai hi Posheela peire Raokhao 

5Neletao nou sou sühcho kiahai poloua raokhao kiahai sü soulo. 
6Raokhao sütao hai Mapao nou buyu Sahpao hi sana veitya nou soukhai 
touyu taibel hisü zha ahai soua zha ali hinou raokhao arou arou hai 
veakhailo.  
7Neletao nou zha alili hisü poukai nüvei thoukhailo, sübüa Mapao hi meidei-a 
posheela peiyu vei shee soua raokhaotao thaosü khailo.  
8Hai nasü Israel mainou vere teile teitei hinou chikha ali soua Soteithe tsüsü 
raokhao hai Mapao vei nghoujü hi posheela peilai.  
9Raokhao hai Aaron ae puhvei nahmaitao vei soulai, alia puletao nou hai sü 
sheeyu buh hinou toua bailai, daiolouzü hai nasü napao maitaoye donou 
sheesho-a nou Mapao hi meidei-a posheela peikhai touyu alie.  

Kaozü hinou Tudee peiyu Nada Ali 

10-11Mai ali hai puh puo nou Ejipt mai ae puh pfü nou Israel mai-e, ae Dan 
maivei khü hinou Dibri nah naotupai Shelomith nahpoutue. Puhnou fühao 
hinou Israel mai aliye züva loure, ae puhnou züva-a buyu teile hinou puhnou 
Ramai ye chaawure, südonou puletao nou puhye sü Moses hi nüpoa nou vere.  
12Mapao nou puh hi daisoulai touyu hai paopeimo koute, puhye sü hukhaki 
hi bekhaiwure.  
13Mapao nou haibüa nou Moses hi paoe,  
14“Mai sünasü fühao vei vakou sapalo, ae puhnou Ramai ye chaayu hai 
chouyu mai hrülaiye panou puh pei hi bah deiloua puh hai mahwure touyu 
vei shaki sü soupeio, süthaisü puhye maisou nou chuh nou deithawuo.  

15-16Süthaisü maitalia Ramai ye chaayu maiye sü haibüa southalai tea Israel 
mai hi paopeio. Israel mai talinoua moyuma vakou mainou Israel maiye koa 
buyu mai taralia Ramai ye chaayu moa paoshiyu maiye sü maisou nou puhye 
chuh nou deithalai.  
17“Mai taralia maiye southayu mai sü southalai,  
18ae mai taralia maivei kikhaorü southa louzü, puhnou süna thaosü zho 
peilai. Süsü daie paowe toulouzü, hrirai ali hai hrilai ali nou poa lealai.  
19“Hakinou mai ali nou mai aliye zhizhu pei louzü, puhnou soupei khaitouyu 
bütoua puh hia soupeilai.  
20Hakinou puhnou maivei rao soucha louzü, puhvei rao-a souchawulai; 
puhnou mai nghithou ali hai soucha louzü, puhvei nghithou-a ali hai 
souchawulai; puhnou mai hu dacha louzü, puhvei hu-a dachawulai. Puhnou 
soupeiyu bütoua puh hia soupeilai.  
21Mai talinou maivei kikhaorü ali hai southa louzü, süna thaosü puhnou 
zholai, ana maiye southa louzü, puh-a southa bailai. 
22Chikha hai nasü Israel mai hrülai hi, ae vakou mainou Israel maiye koa 
hrüzho-a buyu mai hrülai hia talai, daiolouzü E hai neletao vei Ramai Mapao-
e.”  
23Moses nou haibüa Israel maitao hi paopeiyu thai, puletao nou mai honasü 
fühao vakou sapaloua puhye sü chuh nou deithawure. HaibüaMapao nou 
Moses hi kharochi peikhai touyu thaifüa Israel mainou soupeie.  

Levimai Larübvü 25 

Po Anai Chena 
(Chi 15.1-11) 

1-2Mapao nou Moses hi Sinai Deichi vanou kharochi haitao hai Israel mai hi 
peio tea paopeie. Mapao nou puletaoye peilaiyu teidei hi neletao nou talou 
polouyu thai, Mapao ye tsükhoua po anai chühai neletao vei teidei sü 
tadaotou moa panou solai.  

3Neletao nou po arou koute hai ta daotoua, kipei mara thoutoua thoudzü 
khesü pojü khailo.  
4Ana po anai nava louzü teidei teitei hai Mapao hi popeiwua panou potei 
sasasü solai. Neletao vei dou hi taimou thouso, ae neletao vei kipei khesü phi 
soupeiso.  
5Taimou daothou moa lah paopayu chamou hai neletao nou chachilai moe, 
ae phi soupei moa rashithou shiyutao hai neletao nou hraitoulai moe; po 
sünasü teidei hai panou solai.  
6Po sünasü neletao nou taimou thoumoyuma neletao nou tousore, neletao vei 
qila maitao nou toure, neletao vei vah souyu maitao, ae neletaoye koa buyu 
shetumai,  
7neletao vei kikhaorü, ae rekhaona veishi nou toure touso sü ngaoloua bailai.  

Podakhai louyu Po 

8Neletao nou po anai teanou anai hai phou louzü, süsü po raidaikü palai.  
9Süthaisü khouh anai vei khoukha kirou zhou hai Khailupa louyu vei Teithe 
soua mai seiho teidei veishi hisü shabe nghoupeio. 
10Hai zhaibüa neletao nou po raingou nasü pokupalo ae teidei hi hrüyu mai 
hrülaiye lahdo soupeiyu vei shapaopa peio. Po haina hi hai raichoki zhotou 
zhoso louyu füdei moa na taralia paopu na hisü moa puhvei kityarai mai hi 
dakhai peilai, ae mai talia qila soua zhokhai touyu na-a puhvei kihikhamai 
hisü dakhaive loulai.  
11Po haina hisü neletao nou taimou hai thoulai moe, moyuma lah paopayu 
chamou moa phi soupei moa rashithou shiyu khesü neletao nou hraitoulai 
moe. 
12Potei sasasü neletaoye donou sheeyu po ali soua reilai; neletao nou dou 
hinou papeiyu khesü toua bailai.  
13Neletao nou hülouyu na taralia leh paopu hisü lukhai peilai. 

14Südonou neletao vei teidei hai lah neletao vei thaihou jürai mai hi zhopei 
louzü, moa puletao hinou hülouzü, ali nou ali hi shodo ashi hai soulai moe.  
15Füdei nasü Podakhai loure Po kazhou buyu sü zhuloua sükohi thoudzü 
kazhou hai füdei sünanou pa peilou süe touyu hinou muma hai polai.  
16Hakinou po taoli bulouzü muma hai pulai, ana po poumo louzü muma hai 
khailai, daiolouzü füdei zhotouyu hai sühinou papei lousüyu thoudzü likhei 
bailai.  
17Lah vei thaihou jürai mai hi da-a nou shodo ashi souso, ana neletao 
Ramai Mapao chi zülo.  

Po Anai nahi Tateiyu 

18Mapao vei chikha teitei ae kharochi khesü zülo, sükulouzü neletao vei 
teidei hinou neletao hai kaozhou vei-a hrüloulai.  
19Teidei sünou thoudzü hai veisho-a nou papeilai, ae neletao nou jüpayu 
khesü ngaoche loulai alia vasa-a nou teidei hisü hrüloulai.  
20Ana kamai-a nou po anai na hisü taimou hai thoulai modao ae thoudzü hai 
ngaolai moe, südonou po süna hisü dainou toua hrülai tea noulou vei-e.  
21Mapao nou po arou nahai teidei sü shiha peilai, sübüa thoudzü hai po ahai 
koute-a touhaolou hoyu sü papeilai.  
22Neletao nou po acha nava taimou daothouyu teile hi koute-a po arou hinou 
ngaolouyu chamou hai toua nou bulai, ae neletao nou daothouyu taimoutao 
hai pa chachiyu phaki-a neletao vei thoudzü hai chezümoa nou bukoua 
bailai.  

Navei Lukhai Louyu 

23Neletao vei füdei hai teisa donou zhotou laimoe, daiolouzü dei hai neletao 
vei moe; haisü Ramai vei baie, ae shetumai ali büa teile daotuli donou 
neletao hisü ngapei khaitoua baie.  
24Füdei taralia zho louyuma, paopu naye panou hüdakhai loure vei zü hai 
peilai.  

25Hakinou Israel mai talinou touhayu donou puhvei füdei hai zholai toulouzü, 
puhye nghikayu kityarai mai aliye panou hüloulai. 
26Puhvei kityarai mai ali-a süsü hüdakhai louhoyuma, haithai naki puhnou 
toungi palouzü füdei nasü hüdakhai loua bailai.  
27Puhnou haibüa soulai toulouzü, Podakhai loure Po nasü kazhou buhie 
touyu choloua puhvei füdei polouyu maina hisü muma hai pei-a hüdakhai 
loulai.  
28Ana puhnou hüdakhai loure vei muma hai chezü louzü, puhvei füdei hai 
Podakhai louyu Po koutemo koute hai puhnou zhoh peiyu maina vei soua 
bailai, ae Podakhai louyu Po kousü dei paopu hi lukhai peilai.  
29Mai ali nou nuhdu kaopo pokhai touyu khevai buyu ki ali hai zhoh louzü, 
puhnou po ali lüvai hinou hüdakhai louvei-e, po ali koute hai hüdakhai loure 
vei zü hai puh hi bue.  
30Ana po ali lüvai hinou puhnou ki nasü hüdakhai loumore toulouzü, haithai 
hai puhnou hüdakhai loure vei zü hai ha-a bailai, ae puh ki hai hülouyu 
maina vei teisa nou soua bailai, Podakhai louyu Po hia puhvei ki hai lukhai 
peilai moe.  
31Ana kaopo pomoyu nuhtao hinou buyu ki louzü füdei zhohyu zhai thaifüa 
ta-a bailai; ki paopu nanou teile tarali hia hüdakhai loure vei zü hai bulai, ae 
Podakhai louyu Po hi kou lukhai peia bailai.  
32Anou Levi mai louzü, puletao hi peikhai touyu nuhdutao hinou buyu 
puletao vei ki-lu sü teile tarali hia hüdakhai loure vei zü bue.  
33Hakinou hüdakhai loumoa buyuma Levi maitao nou zhohkhai touyu ki-lu 
hai Podakhai louyu Po hiolouzü dakhai peilai, daiolouzü Levi maitao nou 
buyu ki khesü Israel mai hrohinou puletao vei panou teisa soure donou 
peiwure.  
34Ana Levi maivei nuhdutao pehao hinou buyu füdeitao hai zhohtoulai moe; 
haisü teisa nou puletao vei zha soure donou puletao hi peiwure.  

Touhayu Mai hi Poupao Peiyu 

35Neletao vei thaihou jürai mai ali hai touha-a nou lah hrilou hoa bulouzü, 
nevei kuvah souyu mai ali büa puhye soukha peia panou neye koa bulo.  
36Puh hi puo-pao peiyu sü vea lia potouso, ana Ramai chi zülo, ae ne thaihou 
jürai mainaye sü ne pehao hinou koa hrülo. 
37Nenou puhye pousha pou-pao peikhai touyu hai pousha vea poso, ae na 
taralia puh hisü patoua zhotou laimoe.  
38Neletao vei Ramai soure donou neletaoye Ejipt teidei hinou sapaloua 
neletaoye Kanaan maivei teidei peiyu Ramai Mapao nou chikha hai nasü 
neletao hi peiwe.  

Qila Maitaoye Phapeiyu 

39Neletao nghiki nou buyu thaihou jürai mai ali hai touhayu donou ne hi qila 
soure donou zhohthou peilouzü, nenou puhye sü hülouyu qila mai ali büa 
panou nevei kuvah hai soulai moe.  
40Puhye sü zho kutouyu mai ali büa panou nevei kuvah soua Podakhai louyu 
Po hi koute bulai.  
41Süthaisü nenou puhye ae puhvei nahmai noupu panou lah vei kihikhamai 
hisü dakhai veloulai.  
42Israel mai hai Mapao nou Ejipt maivei teidei hinou hüpa louyu puhvei qila 
maitao-e; puletaoye sü qila soure donou zhohlai moe.  
43Neletao nou puletaoye sü taitsü poa sa-a vah soulai moe, ana neletao Ramai 
chi zülo.  
44Hakinou neletao nou qila mai jüpawe toulouzü, neletao vei pehao hinou 
buyu tyahrü kukhe mainou hülo.  
45Neletao hinou hrüzho-a buyu vakou maivei nahmai nou hüloua bailai. 
Neletao vei teidei hinou nathouyu maitao hai neletao vei navei soulou vei-e,  
46ae neletao nou puletaoye sü neletao vei nahmai hi kikaa soua peilou vei-e, 
ae puletao hria bukisa sü neletao vei kuvah soulai. Ana neletao nou neletao 
vei thaihou jürai soua buyu Israel maiye sübüa souvea laimoe.  

47Neletao hinou koa hrüzhoyu vakou mai ali nou toungi paloua puh nghiki 
nou hrüyu Israel mai ali nou hatouha-a vakou maina hi qila soure donou 
zhohthou peilouzü,  
48puhye sü hüdakhai palouyu vei zü bue. Puhvei thaihou jürai,  
49moa puh puo thaihou jürai mai, moa puhye nghitei-a buyu kityarai mai ali 
nou puhye sü hüdakhai palou vei-e; moyuma puhnou toungi palouzü puh lah 
hüdakhai palou vei-e. 
50Puhnou puhye hülouyu paopu naye koa phazho loua puhye hülouyu teile 
hinou poa takou daore Podakhai louyu Po hi koute hai teile kazhou bue 
touyu sü phouloulai, sübüa muma nasü zho kutouyu mai ali nou ngaoyu 
thaifüa phaloua lah puhye hüdakhai paloulai.  
51-52Puhnou po kazhou buhie touyu thaifüa puhye hülouyu vei muma hai 
dakhai peilai,  
53zho kutouyu mai aliye potei hi ngayu vei muma thaifüa puhnou dakhai 
peilai. Puhvei paopu nanou puhye sü taitsüpoa vah panou soulai moe.  
54Haibüa puhnou lahdo soua phalou hore toulouzü, puh ae puhvei nahmaitao 
hai takou daore Podakhai louyu Po hisü lahdo soua phapeilai.  
55Israel mai aliye panou teisa vei qila hai soulai moe, daiolouzü puletao 
hai Mapao vei qila maitao-e. Puhnou puletaoye sü Ejipt hinou hüpa loure; 
puh hai puletao vei Ramai Mapao-e.  

Levimai Larübvü 26 

Chi Züyu vanou Shiha Ngaoyu 
(Paod 7.12-24; 28.1-14) 

1Mapao nou paoe, “Neletao nou bashara moa zhurai souloua, moyuma chuh 
sholaloua tholai moe. E hai neletao vei Ramai Mapao-e. 
2Neletao nou Soteithe nasü tsükhoua reilai, ae Eye thoyu buh nasü khuhaolai. 
E hai Mapao-e.  
3“Neletao nou avei chikhatao thaifüa hrülouzü, ae avei kharochi khesü züa 
bulouzü,  

4Enou teile macha hinou teirü sü seive peilai, sübüa teidei nou chamou hai 
veisho-a panou peilai, ae süübe khenou rashithou alao shipeilai.  
5Neletao nou chachi chelou moa bukinou darkhashi sü haitou talai, ae 
darkhashi haitou chelou moa bukinou taimou thoukhai touyu khesü phoutou 
talai. Neletao nou tounüyu veishi hai ngaoloulai, ae neletao vei teidei hinou 
kaozhou vei-a hrüloulai.  
6“Enou neletao vei teidei hisü kaonayu hai peilai, ae neletao nou ngaopiyu 
halia ha-a nou züzhi loulai. Enou khaosou ashi khesü neletao vei teidei hinou 
hulai peilai, ae neletao vei teidei hisü panou soureih soupulai moe.  
7Neletao nou ngaobayu maitao jünou reih veiloulai. 
8Neletao mai angou nou mai kaihli hai duloua bailai, ae neletao mai kaihli 
nou mai thekirou hai duloulai.  
9Enou neletaoye shiha peilai ae toudzü alao peilai; Enou neletaoye koa vo 
soukhai touyu nasü soupeilai.  
10Neletaoye panou veisho-a chachi loulai, ae thouthou vapove thoure donou 
thouvo buyu khesü panou buh soudupua hrüyu sü soulai.  
11Enou avei sheeyu Sahpao hinou neletaoye koa bulai, ae Enou neletao hinou 
tarei tavai khaitou peilai moe.  
12Enou neletaoye koa bulai; Enou neletao vei Ramai sü soulai, ae neletao nou 
avei mai soulai.  
13Neletaoye panou qila soua bumore donou neletao vei RamaiMapao Enou 
neletaoye sü Ejipt hinou sapa peikhai toue. Enou neletaoye soutai sounou pei-
a buyu khouko nasü souha peiwua neletaoye panou pei pfülapoa tayu sü 
soupeie.”  

Chi Zübayu donou Tudeere 
(Paod 28.15-68) 

14Mapao nou paoe, “Hakinou neletao nou avei chikhatao hai zümore 
toulouzü, neletaoye sü Enou tudeelai.  

15Neletao nou avei chikhatao ae kharochi khesü züba louzü, ae Enou 
neletaoye koa vo soukhai touyu nasü pfütho louzü,  
16Enou neletaoye sü tudeelai. Enou neletao hisü ngaopi shoyu veahoyu khesü 
seive peilai, neletaoye soukanghi peiyu ae rachi-a southou nghithou chayu ae 
neletao vei hrüh hai soukhai laiwulai. Neletao nou taimou daothouyuma süsü 
hamako hinou panou thou-a bailai, daiolouzü neletaoye ngaobayu maitaoye 
panou süsü touloua bailai.  
17Enou neletaoye sü dutalai; sübüa neletaoye panou hraongu ngao-a bailai, ae 
neletaoye ngaora-a buyu maitaoye panou neletaoye tukha poa hrülai; mailia 
neletaoye thaihu moyuma neletao hai ngaopi shopoa nou tuta-a bailai.  
18“Haibü peia buyuma neletao nou achi züba louzü, Enou veahoyu hai avu 
anai thoupuloua neletaoye tudeepu peilai.  
19Enou neletao vei khaophu soua rochiyu nasü souha peilai; neletao vei teidei 
hisü panou teirü peilai moe, ae neletao vei dei sü thekei teanou pa huh büa 
khoulai.  
20Neletao nou veasho-a nou vah souyu telai veishi sü panou hamako bailai, 
daiolouzü neletao vei teidei sü thoudzü lia papeilai moe, ae rashibe khesü 
rashithou shipeilai moe.  
21“Neletao nou achi züba-a Eye khaityapu louzü, Enou neletao hisü avu anai 
hai veahoyu sü thoupu peilai.  
22Enou neletao hisü soukhao ashi khesü seive peilai, ae puletaoye panou 
neletao vei nahmaitaoye southawulai, kikhaorü khesü panou nütou loulai, ae 
neletaoye panou hrüshi louta-a ludu khesü panou mai haomo ta-a bailai.  
23“Haibüa tukha peia buyuma neletao nou ahi dakhai vemoa Eye khaitya 
bulouzü,  
24Enou neletaoye sü avu anai hai le veahoyu pei hinou thoupuloua tudee 
peilai.  

25Neletao nou vo soukhai touyu nasü pfüthoyu donou Enou neletaoye soureih 
nou seive peia tudee peilai. Hakinou neletao nou nuhdutao hinou tuve jüloua 
buyuma Enou neletao hisü rahta-rahvu sünou seive peilai, sübüa neletaoye 
panou ngaobayu maitao nghoujü nou hraongu sü ngaolai.  
26Neletao nou ngaotou ngaoso-a buyu ludu khesü Enou soude laiwulai, sübüa 
naotumai kirou nou hakouyu thaobvü ali hinou hakhotoua bailai. Puletao 
nou süna hai zhitoulai, ana pouphou laimoe.  
27“Hai koute-a neletao nou achi züba-a Eye khaitya louzü,  
28avei lekha rarou hinou neletaoye raichoki veahoyu jünou bakha anai hai 
souveapu peilai.  
29Neletao nou houzü zhuleyu donou lah neletao vei nahmai koute-a panou 
toulai.  
30Neletao nou deichitao hinou soukhai touyu rathobuh khesü Enou 
soushiwulai, neletao vei poukai nüvei meidei-a posheelabu khesü Enou dakho 
laiwulai, ae neletao vei thaiphao khesü panou kaodua buyu neletao vei 
basharatao pei hi laikhai peilai. Enou neletaoye ngaorayu hinou 
31neletao vei nuhdu khesü soukanghi khaiwulai, neletao nou rathoyu buh 
khesü soushiwulai, ae neletao nou posheela peiyu khesü Enou popeilai moe. 
32Enou neletao vei teidei sü soushi sousasa khaiwulai, sübüa teidei hai hi tave 
füshoyu neletao vei ngaobayu maitao hai khupa soulai.  
33Enou neletao hisü soureih pove peilai ae neletaoye vakou maivei teidei hisü 
soupho rarou khaiwulai. Neletao vei teidei hisü panou mai hrülai moe, ae 
neletao vei nuhdu khesü soushi khaiwulai.  
34-35Süthaisü neletao vei teidei hai panou vaphi tea soyu ngaoloulai, neletao 
nou ngaobayu maitao vei teidei hinou bubusa sü neletao vei teidei hai soyu 
ngaoloulai.  
36“Vakou maivei teidei hi nüpoa tayu maitaoye sü Enou ngaopi shoyu 
soupeilai, sübüa puletaoye panou teikhai nou süünghou ali hüle peiyu kho 

koute-a choulouyu phaki panou ngaopi-a tutalai. Mai linoua thaihu moyuma 
soureih hinou tutayu büa panou tutalai, ae ngaobamai hai nghiki ha-a 
buyuma panou kaodu ta-a bailai.  
37Mai linoua thaihu moa buyuma neletao hai alinou ali hinou hraloua kaodu 
ta-a bailai, ae ngaoba maiye dulou ho-a bailai.  
38Neletao hai vakou maivei teidei hinou thaita-a bailai, ae ngaobayu maivei 
teidei hinou neletaoye sü poa daovua bailai.  
39Shokhai toua buyu maitao hai lah puletao vei mahmo donou ae puletao vei 
puopao maitao vei mah donou ngaobayu maitao vei teidei hinou hakata-a 
bailai.  
40“Ana puletao vei nahmai tyaomaitao nou puletao vei mah ae puletao vei 
puopao maitao nou soumah khaitouyu ae Eye khaitya khaitouyu khesü 
mahwure tea mahla loulai,  
41ae süvanou Enou puletao pei hi rarouloua puletaoye sü ngaobayu maitao 
vei teidei hi seiho khaiwure. Akhai hikou haibüa neletao vei nahmai 
tyaomaitao nou leda louzü ae puletao vei mah donou veahoyu hai ngaoloure 
toulouzü,  
42Enou Jakob, Isaak ae Abraham hi vo soukhai touyu nasü licho peilai, ae 
Enou avei maitao hi teidei nasü peilai tea chaachou soukhai touyu vo nasü 
soudakhaipu peilai.  
43Daiolouzü rai-a nou teidei nasü panou mai hrümoa thaokhailai, sübüa 
teidei sü panou soyu hai ngaoche loulai, ae puletao nou lah vei mahmo 
donou veahoyu sü ngaolai, daiolouzü puletao nou avei chikhatao ae kharochi 
khesü züba-a malaiwure.  
44Ana puletao nou ngaobayu maitao vei teidei hinou buyuma, Enou puletaoye 
sü souhakhai toupeilai moe. Sübüa soure touyu thaio, Enou puletao vei 
Ramai Mapao soulai tea vo soukhai touyu nasü ha-a bailai.  

45Enou puletao vei puopao maitaoye tyahrü kukhe maitao nghoujü hinou 
avei khouko soungao-a puletaoye Ejipt teidei hinou sapa peie, ae Enou 
puletao vei Ramai Mapao soulai tea vo soukhai touyu nasü soupu peilai.”  
46Haitao teitei hai Mapao vei Chikha ae kharochi soulai tea puhnou Sinai 
Deichi hinou Israel maiye donou Moses hi peie.  

Levimai Larübvü 27 

Mapao hi Posheela peiyu Zhaitao 

1-2Mapao nou Moses hi zhai haitao hai Israel maiye soulo tea nou peie. Mai 
ali nou Mapao hi peilai tea chaachou soukhai toulouzü, mai honaye sü khelo 
peikhai touyu muh thaifüa puhye panou lahdo soupei louvei-e,  
3-7maisou nou tayu muma thaifüa:  –poutumai ali, po kai hinou poa po rairou 
payu mai hai shahu raingou noulai –tsümai naotumai ali hai shahu shirou 
noulai –nahleyu poutumai ali hai po angou hinou poa po kai khete hai shahu 
kai noulai –nahleyu naotumai ali hai shahu kirou noulai –po angou khenou 
buyu poutumai hai shahu angou noulai –po angou khenou buyu naotumai hai 
shahu asü noulai –po rairou layu poutumai ali hai shahu kiangou noulai –po 
rairou layu naotumai ali hai shahu kirou noulai.  
8Mai ali nou Mapao hi peilai tea chaachou soukhai toua puh hai touhayu 
donou puhnou peilai touyu hai peilou hore toulouzü, mai naye sü napao hi 
savelai, ae napao nou zhuloua maina nou peilou süyu hinou tsücholoua 
phapeilai.  
9Hakinou hrikhaona nou Mapao hi popeilai tea chaachou soukhai toulouzü, 
posheela peikhai touyu na taralia shee khai-a baie,  
10ae puhnou peilai tea paokhai touyu hrikhaona nasü hrikhaona kukhe linou 
poa lealou shi-e. Puhnou sübüa soulouzü, hrikhaona ahai khinouMapao vei 
soulai.  
11Hakinou puhnou peilai tea chaachou soukhai touyu hrikhaona nahai 
naanou hinou sheemoa Mapao hi posheela peilou shi louzü, maina nou 
hrikhaona nahai napao hi pove peilai. 

12Napao nou süna vei muma hai zhuloua dade peilai, ae muma sünanou 
akhai soua bailai.  
13Hakinou mai sünanou hrikhaona süna hai hüdakhai loulai toulouzü, 
puhnou sünavei muma pei hinou zha kaih hinou zha kai lihai thoupuloua 
peilai.  
14Mai ali nou puhvei ki hai Mapao hi poa peithou louzü, napao nou ki nasü 
veishiyu zhuloua ki vei muh hai dade peilai, ae süna nou akhai soua bailai.  
15Hakinou Mapao hi peithou khaitouyu mai nanou ki hai hüdakhai loulai 
toulouzü, ki vei muh pei hinou zha kaih hinou zha kai hai thoupuloua peilai.  
16Mai ali nou puhvei füdei hai Mapao hi posheela peilouzü, dei muh hai 
taimou kazhou peilou süe touyu thaifüa southou sühcho kai ngaolouyu hisü 
shahu kirou nou talai.  
17Puhnou puhvei füdei hai Podakhai louyu Po thaibü hinou posheela 
peilouzü, dei muh hai chekho-a nou peilai.  
18Hakinou puhnou na-a posheela peilouzü, napao nou Podakhai louyu Po 
nasü kazhou buyu potao hai choloua muh hai khai-a nou peilai.  
19Mai ali nou puhvei dou hai posheela peiwua puhnou hüdakhai loulai 
toulouzü, puhnou dou vei muh pei hinou zha kaih souloua zha kai hai thoupu 
peilai.  
20Puhnou posheela khaitouyu dou na hai Mapao hinou hüdakhai loumo jünou 
mai hi zhothou peiwu louzü, puhnou haithai hüdakhai loure vei zü hai hare.  
21Podakhai louyu Po kouyu phaki, dou nasü Mapao vei teisa nou soua bailai, 
ae süsü napao maivei soulai.  
22Puhnou hüdakhai louyu dou ali hai puhnou Mapao hi posheela peilouzü,  
23napao nou süna vei muh hai takou daore Podakhai louyu Po kazhou buyu 
sü zhuloua muma hai paopeilai, ae mai nanou muh hai süzhou teithe hinou 
peilai, ae pousha sütao hai Mapao vei soulai. 

24Podakhai louyu Po kouyu phaki dou nasü paopu hi moyuma puhvei kityarai 
mai hi lukhai peilai.  
25Hataralia maisou nou ta-a buyu muh thaifüa talai.  
26Kikhaorü tourai raikai nasü Mapao vei baie, südonou mai talia süna 
hai Mapao hi poa sheela peilai moe. Cho toutu, zhaotu toutu, ae nghitu toutu 
hai Mapao vei-e,  
27ana naanou hinou shee moyu kikhaorü tourai khayu nawo louzü maisou 
nou ta-a buyu muma thaifüa hüdakhai loua bailai, ae süna vei muh pei hinou 
zha kaih hinou zha kai hai thoupu peilai. Hakinou sünasü puhnou hüdakhai 
loumo louzü muh thaifüa mai kukhe mai hia zhohlou vei-e.  
28Ana mai talinoua sheesha tea nou Mapao hi posheela khaitouyu tarali hai 
süsü maiyuma, moa kikhaorüa, moyuma füdeiyuma zhohlai moe, moyuma 
lukhai loulai moe. Sünasü teisa donou Mapao hinou shee-a bua bailai.  
29Haibüa posheela khaitouyu mai koute-a hüdakhai loushi-e, puhye sü southa 
bailai.  
30Teidei hinou payu thoudzü moa shinamara taralia zha kirou hinou zha ali 
hai Mapao vei-e.  
31Puhnou süna hai hüdakhai loulai toulouzü, maisou nou ta-a buyu muh pei 
hinou zha kaih hinou zha kai hai thoupu loua peilai.  
32Kikhaorüa kirou buyu hinou ali hai Mapao vei-e. Kikhaorü phouyu phaki 
phoupoa kou kirou nahai Mapao vei-e. 
33Kikhaorü paopu nanou lelou hoyu moa shiyu nanou dopa peilai moe, ae 
puhnou kikhaorü kukhe ali nou poa lealou lai moe. Hakinou puhnou poa 
lealoure toulouzü kikhaorü sühai khinou Mapao vei soua bailai, ae sünasü 
panou hüdakhai loulai moe.  
34Chikha haitao hai Mapao nou Moses hi Sinai Deichi hinou Israel maiye 
donou peie.  

Maipei Phouyu 

Maipei Phouyu 1 

Israel mai hi Maipei Phou Raikana 

1Israel mainou Ejipt teidei thaokhaiwua tapayu po ahai navei khouh ahai vei 
khoukha ali zhou hai neletao nou Sahpao haopoa buyu Sinai radeiki 
hinou Mapao nou Moses hi haibüa paoe,  
2“Aaron nehai Israel mai hrülaiye puletao vei khü-khü nou ae kihikha alili 
nou maipei phoukhaio. Poutumai touyu hrülaiye hai 
3po kai payu ae süjünou layu mai hrülai hai panou soureih soure donou zhih 
rüthoulo.  
4Khü alili hinou peikhomai chekhei hai nehaiye panou soukhare donou kulo.”  
5-16Mai haitao hai nehaiye panou soukha peire donou peikho maitao-e:  

Khü Peikhona 
Reuben: Shedeur nahpoutu Elizur 
Simeon: Zurishaddai nahpoutu Shelumiel 
Judah: Amminadab nahpoutu Nahshon 
Issakar: Zuar nahpoutu Nethanel 
Zebulun: Helon nahpoutu Eliab 
Ephraim: Ammihud nahpoutu Elishama 
Manasseh: Pedahzur nahpoutu Gamaliel 
Benjamin: Gideoni nahpoutu Abidan 
Dan: Ammishaddai nahpoutu Ahiezer 
Asher: Okhran nahpoutu Pagiel 
Gad: Deuel nahpoutu Eliasaph 
Naphtali: Enan nahpoutu Ahira 

17Zhih peikhai touyu mai haitao kiahai hai Moses ae Aaron nou saloua 
18khouh ahai navei khoukha arai zhou mai hrülaiye sü kuve jüloure ae 
puletaoye khü-khü nou ae kihikha mai alili nou zhih rüloure. Po kai payu ae 
süjünou layu poutumai hrülaiye sü mai pei phouloua puletao zhih rüloue.  

19Mapao nou kharochi peikhai touyu thaifüa Moses nou maikhe mai zhih hai 
Sinai radeiki hinou rüloure.  
20-46Po kai payu ae süjünou la-a buyu mai hrülai hai Jakob nahpoutu 
tsükhana Reuben zhih hinou rüpoa tayu hai mai haitao-e:  

Khü Maipei 
Reuben 46,500 

Simeon 59,300 

Gad 45,650 

Judah 74,600 

Issakar 54,400 

Zebulun 57,400 

Ephraim 40,500 

Manasseh 32,200 

Benjamin 35,400 

Dan 62,700 

Asher 41,500 

Naphtali 53,400 

Mai teitei: 603,550 

47Levi maitao hai khü kukhe maitaoye koa maipei phouyu hisü loumoe,  
48daiolouzü Mapao nou Moses hi haibüa paoe,  
49“Nenou soureih soulou süyu Israel mai kazhou bue tea maipei phouyu 
phaki, Levi maitaoye phouthouso.  
50Anou Levi maitaoye panou Enou buyu Sahpao ae sühi buyu natao panou 
zhure donou alia sühi panou vah soure donou vahbu thoupeio, ae neletaoye 
panou Sahpao pehao hinou puletao vei fühao sü soua bulo.  
51Israel mainou fühao datayu phaki, Levi maitao nou rathoyu Sahpao nasü 
hralai, ae puletao nou tave füshee shoyu phaki, Levi maitao nou Sahpao nasü 
soulai. Mai kukhe taralia Sahpao hisü takou ngheilouzü puhye sü southa-a 
bailai.  

52Israel maitao nou puletao vei Sahpao hai lahkuku vei meme nou haoloua 
sükhe hinou bulai.  
53Ana Levi maitao nou Sahpao vei pehao hinou bulai, sübüa puletao nou mai 
kukhe maitaoye panou Sahpao ngheiki talou avei lekha soupa peia Enou 
Israel maiye soushi more donou Levi maitao nou Sahpao nasü kholai.”  
54Mapao nou Moses hi kharochi peiyu veishi hai Israel mainou soukhai 
toupeie.  

Maipei Phouyu 2 

Maitya Thaifüa Fühao Soubuyu 

1Mapao nou Moses ae Aaron hi haibüa soulo tea paodou peie.  
2Israel maitao nou linaonao vei khü thaifüa sahra hrakhai touyu khehinou 
puletao vei fühao hai soua bua bailai, ae neletao nou rathoyu Sahpao pehao 
hinou fühao soua bulai.  
3-9Teinghei palova nou fühao soua bure hai Judah maitao noulai, ae 
puletaoye süthai-apei mai haitao noulai:  

Maitya Süthai-apeio Maipei 
Judah: Amminadab nahpoutu Nahshon 74,600 

Issakar: Zuar nahpoutu Nethanel 54,400 

Zebulun: Helon nahpoutu Eliab 57,400 

Mai veishi: 186,400  

Judah vei maime nanou rairailai soua talou füsholai.  
10-16Khelova nou fühao soua bure maime nou Reuben maityatao noulai. 
Puletaoye süthai-apei hai mai haitao noulai:  

Maitya Süthai-apeio Maipei 
Reuben Shedeur nahpoutu Elizur 46,500 

Simeon Zurishaddai nahpoutu Shelumiel 59,300 

Gad Deuel nahpoutu Eliasaph 45,650 

Mai teitei: 151,450  

Reuben vei maime nanou ahai chena soua talou füsholai.  
17Raina vei maime ahai ae nayu maime ahai kohinou Levi maitao nou Sahpao 
nasü kaopoa talai. Dade khaipeiyu maime teitei nou linaonao vei sahra 
khenou shosho nou taloulai.  
18-24Teinghei loulova talou füsho-a bure maime nahai Ephraim vei maime 
nanoulai. Puletao vei süthai apei mai sü haitaoe:  

Maitya Süthai-apeio Maipei 
Ephraim Ammihud nahpoutu Elishama 40,500 

Manasseh Pedahzur nahpoutu Gamaliel 32,200 

Benjamin Gideoni nahpoutu Abidan 35,400 

Mai hrülai: 108,100  

Ephraim maivei maime nanou asü chena soua taloulai.  
25-31Reilova nou fühao soua bure maitao hai Dan maivei maimetao noulai. 
Puletaoye süthai apei mai sü haitaoe:  

Maitya Süthai-apeio Maipei 
Dan Ammishaddai nahpoutu Ahiezer 62,700 

Asher Okhran nahpoutu Pagiel 41,500 

Naphtali Enan nahpoutu Ahira 53,400 

Mai teitei: 157,600  

Dan maivei Maime taonou Nakha-a Taloulai.  
32Israel mai meme sou-a zhih rüthou louyu mai hrülai hai 603,550 bue.  
33Mapao nou Moses hi kharochi peikhai touyu thaifüa Israel maivei maipei 
phouyu hisü Levi maiye chomoe.  
34Mapao nou Moses hi kharochi peikhai touyu teitei hai Israel mainou 
soupeie. Israel maitao nou lahkuku vei meme soua sahra hrakhai touyu 
khehinou ae khü-khü nou talou fühao soua buloue.  

Maipei Phouyu 3 

Aaron vei Nahpoutu Maitao 

1Mapao nou Sinai Deichi hinou Moses ye chayu phaki, Aaron ae Moses vei 
kihikha mai hai mai haitao bue.  
2Aaron hai nahpoutu mai adai bue: Nadab, puhnou nah tsükana-e, Abihu, 
Eleazar, ae Ithamar. 
3Puletaoye panou napao soure donou dopaloua theadzü napeiwure. 
4Ana Nadab ae Abihu hai Sinai radeiki hinou sheemoyu mei nou 
taopoa Mapao hi posheela peiyu donou southawure. Puhai hai nahmai ha-e, 
südonou Eleazar ae Ithamar nou Aaron vei hrümamai sasü napao souwe.  

Napao Maitao vei Kuvah panou Soure donou Levi Maitaoye Dolouyu 

5Mapao nou Moses hi paoe,  
6“Levi maitaoye nghoujülo sakoulo, ae puletaoye panou Napao Aaron vei 
kuvah soure donou vahbu thoupeio. 
7Puletao nou Enou buyu Sahpao hi, napao maitao vei kuvah ae maisou vei 
kuvah hai soupeilai.  
8Puletao nou Sahpao hi buyu na veishi ae Israel maisouye zhua nou vah sü 
soulai.  
9Levi maitao vei vah hai Aaron ae puh nahmaitao vei kuvah souyu nasü baie.  
10Nenou Aaron ae puhvei nahpoutu maitaoye panou napao maivei vah soure 
donou dothou peilai, mai kukhe mai talinoua vah süna soulai tea teyu maiye 
sü southa-a bailai.”  
11Mapao nou Moses hi paoe,  
12-13“Israel maipfü nou nayu nahpoutu narai-o thaosou Israel mai hrohinou 
Enou Levi maiye dopa loure, Levi maitao hai avei-e, daiolouzü nah narai mai 
hrülai hai avei baie. Ejipt hi Enou nah narai hrülai hai southa peiyu phaki, 
Enou nah narai mai hrülai moa kikhaorü toukou raikayu veishi hai avei 
soulai tea Enou souku pawure, sütao hai avei soulai. E hai Mapao-e.”  

Levi Maipei Phouyu 

14Sinai vei radeiki hinou Mapao nou Moses hi haibüa kharochi peie, 

15“Levi maiye kiphao alili nou ae khü-khü nou khouh ali payu ae khouh ali 
jünou layu poutumai hrülai zhih sü rükhailo.”  
16Paoyu thaifüa Moses nou soupeie.  
17-20Levi hai nahpoutu asü bue: Gershon, Kohath ae Merari toue. Puletao vei 
toudzütao hai puletao vei zhih nou tawe. Gershon hai nahpoutu ahai bue: 
Libni ae Shimei. Kohath hai nahpoutu adai bue: Amram, Izhar, Hebron ae 
Ezziel; alia Merari hai nahpoutu ahai bue: Mahli ae Mushi. Puletao hai Levi 
maivei kihikha maitao-e.  
21Gershon vei khü hai Libni ae Shimei kihikha maitao koa nou soue. 
22Khouh ali jünou layu poutu maitao maipei phouyu phaki, puletao mai 
hrülai hai 7,500 bue.  
23Khü hai nanou Sahpao thailova teinghei loulo nou fühao soua bulai,  
24ae Lael nahpoutu Eliasaph nou khü vei peikhowo soue.  
25Puletao nou Sahpao, süna levai ae phouva houyutao, kikha taloure kikhu 
haosah,  
26chikuyu buh pehao hi loure sahtao ae sühinou buyu posheelabu, alia 
chikuyu buh taloure haosah taosü zhua nou soulai. Puletao nou haitao hi 
molouzü shiyu vah veishi hai soulai.  
27Kohath vei khü hai Amram, Izhar, Hebron ae Uzziel kihikha maitao-e.  
28Khouh ali payu ae süjünou layu poutumai hrülai hai maipei 8,600 bue.  
29Khü haina nou Sahpao vei khelova nou fühao soua bue, 
30ae puletao vei peikhowo hai Uzziel nahpoutu Elizaphan nou sou-e. 
31Puletao nou Vo Sübvü, taibel, meivabvü khaibu, posheelabutao, napao 
maitao nou poa Sheeyu Buh hinou vah soure paikhaotao, alia Sheesheelai 
Buh hi taloure haosah nasü puletao nou zhua soulai. Puletao nou haitao hi 
molouzü shiyu vah veishi hai zhua nou soulai.  



320 

 

 
   Sheeyu Baibel 

© 2009, Bible Society of India. 
 

 
 

 

32Napao Aaron nahpoutu Eleazar nou Levimai peikhowo sü soua puhnou 
rathoyu buh hi vah veishi hai zhupeie.  
33Merari vei khü hai Mahli ae Mushi vei pfümounah nou koa souwe. 
34Khouh ali jünou layu poutumai hrülai hai 6,200 bue.  
35Khü hai nanou Sahpao vei reilova nou fühao soua bue, ae Abihail nahpoutu 
Zuriel nou puletao vei peikhowo soue.  
36Puletao nou soure vah sü Sahpao vei süütao, hutao, dekatao, beiphi khiyu 
ae sütao poa nou Sahpao sü soulai.  
37Puletao nou maisou vejüa buyu vakou vei deka baiphi khiyu ae raitao zhua 
nou soulai.  
38Moses ae Aaron alia puhai vei nahpoutu maitao nou Sahpao vei kipalo 
teinghei palova nou fühao soua bulai. Puletao nou Sheeyu Buh, rathoyu hisü 
naanou teitei hai Israel mai thaosoua soulai ae mai talinoua vah sünasü 
soulai touyu maiye sü southalai.  
39Mapao nou Moses hi kharochi peia Levi mai, khouh ali payu ae khouh ali 
jünou layu mai hrülai maipei phouyu phaki puletao hai mai 22,000 bue.  

Nahpoutu Narai Maitao Thaosü Levi Mainou Thaolouyu 

40-41Mapao nou Moses hi paoe, “Israel mai nahpoutu naraio, khouh ali jünou 
layu mai hrülai sü zhih noupu rüloua maipei phoulo. Israel maivei nahpoutu 
naraio hrülai hai aveie. Ana puletao thaosü Enou Levi maitaoye nou avei-e 
tea khaloure. Kikhaorü touthou raikayu tao thaosü Enou Levi maivei 
kikhaorütao nou avei-e tea khaloue.”  
42-43Moses nou paochi züa Israel maivei nahpoutu naraio khouh ali jünou 
layu mai hrülai sü zhih noupu rülou-a maipei phouloure, puletao mai hrülai 
hai 22,273 bue.  
44Mapao nou Moses hi paoe,  

45“Israel maivei nah naraio maitao thaosü Levi mai, ae Israel maivei kikhaorü 
tourai kaiyutao thaosü Levi maivei kikhaorü nou polo, ae Levi maitaoye sü 
avei mai soure donou poa peithou peio.  
46Israel maivei nahpoutu naraio maitao nou Levi mai jünou 273 pouyu donou 
neletao nou kou-a buyu nahpoutu maitaoye sü hüdakhai laire.  
47Maisou nou ta-a buyu zhai thaifüa mai ali hai shahu angou nou hüdakhai 
palai,  
48ae hüdakhai louyu shahu taosü Aaron ae puh nahpoutu maitao hi peio.”  
49-50Moses nou paochi züa shahu 1,365 hai poloure,  
51ae puhnou shahu taosü Aaron ae puh nahpaotu maitao hi peiwure.  

Maipei Phouyu 4 

Levi vei Khü hinou buyu Kohath Pfümounah Maitao nou Soure Vahtao 

1-2Mapao nou Moses hi Levi mai khü hinou buyu Kohath maitao hai 
kihikhamai alili nou ae pfümounah alili nou maipei hai phoulo,  
3ae poutumai po shirou hinou poa po raingou kohinou buyu, Mapao nou 
buyu Sahpao hi vah soulou süyu mai hrülai zhih sü rülo tea paopeie. 
4Puletao nou sheelayu vah hai nasü panou soulai.  
5Mapao nou Moses hi haibüa soulo tea paodou peie. Puletao nou fühao hai 
kua nou shota laire toulouzü, Aaron ae puh nahpoutu maitao nou Sahpao 
hisü talouloua nou Vo Sübvü hinou buyu haosah khesü paloua Vo Sübvü nasü 
züloulai.  
6Puletao nou souhee nou veishoa soukhai touyu souhee sah nou süpei hinou 
züloulai, teidaiyu sah ali nou süpei hisü holoulai, ae poa tare süüpo nasü 
thaithou loulai.  
7Mapao hi posheela peiyu raokhao khaire taibel nasü teidaiyu sah ali nou 
khupeilai, ae süphao vasü khao, poukai nüvei deiyu bvü, posheelare 
khaoshao, darkhadzü nghouyu pai tea nou khaipeilai. Süphao hisü raokhao 
hai khaipei koutelai.  

8Puletao nou homarayu sah ali nou sütao pei hisü hopeilai, süphao hi 
veishoyu souheesah ali nou züpeilai, süthaisü kaopoa tare süüpo hai thaithou 
peilai.  
9Puletao nou teidaiyu sah ali poloua meivabvü khaibu, meivabvütao, mei 
sounghiyu na, ae oliv theadzü thouyu bvü teitei hai züloulai. 
10Puletao nou na sütao veishi hai veishoyu souheesah nou züloua sünasü 
kaopoa tare süüpo hisü khikhai loulai.  
11Süthaisü sana nou soukhai touyu posheelabu nasü puletao nou sah teidaiyu 
ali nou züloulai ae süpei hinou veishoyu souheesah ali nou züloua kaopoa 
tare süüpo sü thaithou loulai.  
12Puletao nou Sheeyu Buh hi poa vah souyu paikhao teitei hai sah teidaiyu ali 
nou joloulai ae veishoyu souheesah nou süpei hinou züloua poa tare süü vasü 
khikhai loulai.  
13Puletao nou posheelabu phao hi vounai buyu taosü polai peilai ae süphao 
hi vahvayu sah ali nou hopeilai.  
14Puletao nou süphao hisü posheelabu hinou poa vah souyu na veishi: 
karalee, leecha, leebea ae raikhaotao hai khaipeilai. Süthaisü souheesah ali 
nou süpei jüloua poa tare donou süüpo hai thaithou peilai.  
15Fühao hai hrapoa buh datayu phaki, Aaron ae puhvei nahpoutu maitao nou 
sheeyu natao hai zhua sah nou hocheyu thai, Kohath vei khü nou sheeyu 
natao hai kaopoa nou talai, ana puletao nou sheeyu natao deilai moe, 
daiolouzü puletao nou süsü deilouzü puletao hai thai bailai. Puletao nou 
fühao ashu shotayu chüsü Kohath vei khü nou vah haitao hai soulai.  
16Napao Aaron nahpoutu Eleazar nou Sahpao hi buyu na veishi alia 
meivabvü, meivabvü hi thou taore theadzü, poukai nüvei, thoudzü 
posheelare, nare theadzü, ae Sahpao hi buyu na teitei hai zhulai.  
17Mapao nou Moses ae Aaron hi paoe,  

18-19“Kohath maitaoye panou sheesheelai natao nghiki taloua panou thai 
more donou Aaron ae puh nahpoutu maitao nou talouloua puletaoye lahkuku 
nou pore natao hai zhipeilai.  
20Ana Kohath maitao nou Sahpao hi talou napao maitao nou poa tare sheeyu 
natao hai tu-a buyu sü ngaoloure toulouzü puletao hai thai bailai.”  

Levi Khü hinou Gershon Puonah Maitao nou Soure Vah 

21-22Mapao nou Moses hi Levi khü hinou buyu Gershon pounah maitao hai 
kihikha mai alili zhih nou rülo tea kharochi peie.  
23Po shirou hinou poa po raingou kohinou buyu, Sahpao hinou vah soulou 
süyu poutumai hrülai zhih hai rüthoulo.  
24Puletaoye panou na haitao hai poa talai:  
25Rathoyu Sahpao, kikha ae kijü hokhai touyu haosahtao, sahpao pei hi 
hokhai touyu souhee sahtao, sahpao hi taloure hi haosah, 
26kikhu hi haosahtao ae sahpao pehao alia posheelabu vei pehao teitei hi 
haosahtao, raitao, Sahpao poa soure natao teitei hai puletao nou poa talai; ae 
sütao hi molouzü shiyu teitei-a puletao nou zhuloua soulai. 
27Aaron alia puh nahpoutu maitao nou Gershon maitao hi vah peikhai touyu 
khesü puletao nou soukhai louho-a souchelou moyu sü Moses ae Aaron nou 
zhulai.  
28Gershon maitao nou Sahpao donou vah soure sü haitao-e; puletao hai 
Napao Aaron nahpoutu Ithamar nou süthaisa-a soulai.  

Levi Khü hinou Buyu Merari Maitao nou Soure Vahtao 

29Mapao nou Moses hi Levi khü hinou buyu Merari maitao hai pfümounah 
alili nou ae kihikha mai alili nou maipei phoulo tea paopeie,  
30ae Mapao nou buyu Sahpao hi vah soulou süyu poutumai, po shirou payu 
hinou poa po raingou khete hai maipei kizho buyu sü zhih rülo tea paopeie.  
31Puletao nou Sahpao vei süütao, hutao, dekatao, ae beikheitao hai poa talai,  

32alia Sahpao pehao hinou buyu maisou nou vejüa buyu navei dekatao, 
beikheitao, hushutao, ae raitao alia sütao poa soure na veishi hai potalai. Mai 
hrülai nou linaonao nou polou süyu na chekhi hai poa talai.  
33Merari maitao nou Sahpao donou soure vahtao sü haitao-e; puletao nou 
napao Aaron nahpoutu Ithamar nou paoyu thaifüa soulai.  

Levi Maitao Maipei Phouyu 

34-48Mapao nou kharochi peikhai touyu thaifüa Moses, Aaron ae peikhoyu 
maitao nou Levi maivei khü asü: Kohath, Gershon ae Marari maitao zhih rüyu 
sü kihikha alili nou ae pfümounah alili nou po shirou nou poa po raingou 
payu khete, Sahpao hinou vah soulou süyu mai hrülai maipei phouyu sü 
haitao-e:  

Khü Maipei 
Kohath 2,750 

Gershon 2,630 

Merari 3,200 

Mai Veishi: 8,580 

49Mapao nou Moses hi kharochi peiyu thaifüa mai alili nou phouloue, 
ae Mapao nou Moses hi kharochi peiyu thaifüa puletao mai alili nou vah 
soure moa na poa tare sü zhipeiwure.  

Maipei Phouyu 5 

Sheemoyu Mai 

1Mapao nou Moses hi paoe,  
2“Israel maisou hisü kharochi peio, süolouzü fühao hi mai talinoua loukhaora 
soulouzü moa sheemoyu dzü küa bulouzü, moa thaiphao deiwua sheemoyu 
mai hrülaiye sü vakou hupa khaio.  
3Naanou hinou sheemoyu mai hrülaiye sü vakou hulaio, sükulouzü puletao 
vei fühao, Enou avei maitao hi buyu buh hai souzhai laimoe.”  
4Israel maitao nou paochi züa sheemoyu mai veishi puletao vei fühao hinou 
hulaiwure.  

Soumah Khaitouyu donou Paoh Khapeiyu. 

5-6Mapao nou Moses hi chikha hai Israel mai hi paopeio tea nou peie. Mai 
talinou Mapao ye louche moyu hinou mai tali hi soumah louzü, 
7puhnou puhvei mah sü paopa loulai ae paozho hai khache peilai, süpei 
hinou puhnou zha kaihli pei hinou zha kai hai thoupuloua nou puhnou 
soumah khaitouyu maina hisü peilai.  
8Ana mai süna hai thaita louzü, ae puhvei kityarai mai ali-a paoh khapeiyu 
na hai pore mai halouzü, süna hai Mapao vei napao maitaoye donou 
peiwulai. Paoh-zho khayu pei hinou puhye soushee loure vei naanou soure 
donou nghitsü ali hai pove peilai.  
9Israel mainou veishoyu posheela peiyu teitei hai puhnou pove peiyu napao 
maivei soulai.  
10Maikhe mainou poa sheela peiyu natao hai napao vei soulai.  

Maipuo Mainou Kipfümai Pei hi Lechüyu 

11-14Mapao nou Moses hi haibüa Israel maiye panou soupfülo tea paodou 
peie. Hakinou mai ali nou puh kipfü hai puh hi chilee more ae mai kukhe 
aliye sabu sazü phare tea lechü louzü, ana vah ashi souyu sü mai lia ngaolou 
more toulouzü, ae maipfü nou khei-a nou poku louzü, moyuma maipfü nou 
vah ashi soumoyuma maipuo nou puh pei hi lechüyu bulouzü,  
15puhnou puhvei chapfü hai napao hi savelai, ae puhnou posheela peire 
donou barli sou sühcho ali hai pove peilai, ana sühi theadzü ae poukai nüvei 
hai thouhrülai moe, daiolouzü hai nasü maipuo nou maipfü hi lechüa 
acheche nasü süloure donou posheela peiyu baie.  
16Napao nou naotupai sü posheelabu nghoujü hi sakou laloulai. 
17Napao nou sheeyu dzü daotu poloua nailee ali hisü lathou loulai 
aeMapao nou buyu Sahpao hinou deinai daotuli poloua dzü hisü thouhrü 
loulai.  

18Süthaisü napao nou naotupai vei peishu hai souphopa peiwulai, ae honapai 
bah hisü posheela peiyu sou nasü thoupeilai. Napao nou puh bah hinou chaa 
peiyu dzü khayu nasü poa bulai. 
19Süthaisü napao nou honapaiye panou haibüa chaachou soulai: “Nenou 
khulou vah ashi soumo louzü, chaa pfüyu dzü khayu hai nanou neye 
soushilai moe.  
20Ana nenou khulou vah ashi souwure toulouzü, 
21Mapao panou nevei zhih sü maikhe mai hi chaa southeo, ae nevei tei-mou 
sü panou kita theo, ae ne pou sü panou maapa theo.  
22Dzü hai nanou ne pou hi koulouyu phaki, hai nanou nevei pou sü pfüa 
maapalai ae nevei tei-mou sü panou ki talai.” Naotupai nou haibüa paolai, 
“E-a aetouwe; Mapao panou sübüa soupeio.”  
23Süthaisü napao nou chaa sütao hai larü ali hi rüthouloua sünasü khayu dzü 
hisü khüthou loulai.  
24Khayu dzü nasü honapai nou kethou loure toulouzü, pfüa sousho louveiyu 
nasü naotupai nanou kümo jünou, 
25napao nou naotupai bah hinou posheela peikhai touyu sou nasü poloua 
sünasü Mapao hi posheela peilai.  
26Süthaisü napao nou posheela khaitouyu sou hai bahzü ali poa licho louyu 
vei posheela soua meidei peilai, süthai sünou naotupaiye panou dzü sü kelai.  
27Hakinou honapai nou khulou vah ashi soulouzü, honapai nou chaachou 
soua dzü kelouyu nasü nou pfüa sousho palai, ae puh pou hai maapalai, alia 
puhvei tei-mou hai kita-a bailai. Honapai vei zhih hai maikhe maiye donou 
chaa ali soulai.  
28Ana honapai nou mah soumo louzü, veahoyu hai puh hi velai moe ae 
honapai nou nahmai hrüloua bailai.  

29-30Maipuo nou puh kipfüye ngaorai loua honapai hai khulou vah ashi souyu 
phare tea lechü louzü, paokhai touyu chikha haibüa soulai. naotupaiye save 
posheelabu nghoujü hinou laloua napao nou naanou haitao hai soulai.  
31Maipuo hiolouzü mah hai bulai moe, ana naotupai nou mah soulouzü, 
honapai hai veahoyu sü ngaolai.  

Maipei Phouyu 6 

Nazir Mainou Tare Zhaitao 

1-2Mapao nou chikha haitao hai Israel mai hi paopeio tea Moses hi peie. 
Poutumai moa naotumai talinou puhvei hümamai hai Mapao hi peiwua Nazir 
mai ali soulai tea chaachou soulouzü,  
3puhnou zhaoh moa rashidzü hai kelai moe. Puhnou darkhashi hinou 
soupayu darkhazhaoh moa rashidzü ae darkhadzü hai kelai moe, moa 
darkhashi moa darkashiki talia toulai moe.  
4Puhnou Nazir mai ali soua bubusasü darkha shithou, darkhadzü moa kao ali 
koute-a toulai moe.  
5Puhnou Nazir mai soulai tea chaachou soukhai toua bubusasü, puhnou puh 
peishu hai bikhai toulai moe, ae puhvei mai hai saikhai toulai moe. Puhnou 
puhvei hümamai hai Mapao hi peithouwulai tea chaachou soukhai toua 
bukisasü puh sü shee-a bulai ae puhvei peishu alia mümai hai panou vipalai.  
6-7Puhvei hrühai Ramai hi peiwure touyu vei shee hai puhvei peishu-e, 
südonou puh sü thaiphao hi kou lah puhye souzhai loulai moe, puhvei 
pfüpuo, ae thaihou jürai maitao koute hia velai moe.  
8Puhnou Nazir mai soua bukisasü puh hai Mapaohi sousheeloua peithouwure.  
9Hakinou mai ali hai puh pe hinou sükhai timoa thaita louzü, puhnou 
soushee khaitoua peithouyu puhvei peishu hai souzhaiwure, puhnou teithe 
anai hai buloua nou puh pei ae mümai sü sailaiwulai; süthaisü puh hai 
naanou hinou shee-a bailai.  
10Teithe acha zhou sü puhnou khao ahai moa rahou ahai hai napao mai hi, 
sahpao vei kikhubomü hisü pove peilai.  

11Napao nou raohou ali hai mah vei posheela ae kukhe ali nahai puhvei mah 
khailoure donou meidei-a posheela peilai, daiolouzü puhnou thaiphao vanou 
mahwure. Süzhou teithe hinou puhnou puhvei peishu hai sousheeloua nou 
poa peithoupu peilai,  
12ae puhnou Nazir mai ali soua Mapao hi puhvei hrümamai hai peithoupulai. 
Raichoki puhvei teile taosü chopu laimoe, daiolouzü puhnou sousheeloua 
peithou khaitouyu puhvei peishu hai souzhaiwure. Mah khailoure vei 
posheela peire donou po ali payu zhaotsü ali hai pove peilai.  
13Nazir mai ali nou chaachou soukhai touyu teile chere toulouzü, haibüa 
naanou hai soulai. Puhnou Sahpao kikhubomü hisü tave loulai, 
14ae Mapao hi chaahayu hrikhaona asü hai pove peilai: meideia posheelare 
donou po ali payu zhaotsü ali, mah vei posheela peire donou zhaokü ali, ae 
chavei lathao-a hrüloure vei posheela peire donou zhaotsü ali hai pove peilai.  
15Süpei hinou puhnou thoudzü vei posheela peiyu noupu ae kheih thoumoyu 
raokhao sülai ali, alia theadzü nou thouhrüloua souyu raokhao ae raokhaoki 
hai pove peilai.  
16Napao nou hai teitei sü Mapao vei nghoujü pokou peilai ae mah vei 
posheela alia meidei-a posheela sü posheela peilai.  
17Puhnou zhaotsü nasü Mapao hi chavei lathoua buloure vei posheela soua 
peilai ae raokhao sülai ali hai-a popeilai, puhnou thoudzü posheela hai-a 
posheela peilai.  
18Nazir maina nou puhvei peishu hai Sahpao vei bomü hinou sailai ae saikhai 
touyu puhvei peishu hai chavei lathou-a buloure vei posheelabu hinou 
meideiwulai.  
19Süthaisü zhaotsü baokao nasü kholoua napao nou kheih thoumoyu raokhao 
ali ae raokhaoki ali hai sülai hinou poloua Nazir maina bah hisü thoupeilai.  
20Süthai hai napao nou Mapao hi veisho-a peikhai touyu nasü posheela peilai; 
hai nasü napao maiye donou sheesha touyu posheela ali-e. Haipei hinou 

zhaotu vei khaorao ae phikao hai chikha thaifüa napao maivei-e. Haibüa 
naanou souyu thainou Nazir mai hai darkhadzü so-a bailai.  
21Nazir mai ali soulai tea chaachou soukhai touyu mai ali nou haibüa talai. 
Ana Nazir mai ali nou soure jünou la-a Mapao hi soupeilai tea chaachou 
soukhai toulouzü, puhnou chaachou soukhai touyu thaifüa liche-a souvete 
peilai.  

Napao Maivei Shiha 

22-23Mapao nou Moses hi haibüa Aaron ae puh nahpoutu maitao hi Israel 
maiye ha peio tea nou paopeio tea paopeie:  
24Mapao ye panou neletaoye ha peio ae neletaoye kiko peiyu sü soulo;  
25Mapao ye panou neletaoye leshi peio ae zhuvea peiyu sü soulou theo;  
26Mapao ye panou neletaoye jüpalo ae neletaoye kaonayu sü peiyu soulo.  
27Alia Mapao nou paoe, “Puletao nou azhih poa Israel maiye ha peilouzü, 
Enou puletaoye ha peilai.”  

Maipei Phouyu 7 

Süthai-apei Maitao nou Posheela Peiyu 

1Moses nou rathoyu Sahpao hai soucheloua posheela peiyu thai, puhnou 
Sahpao nasü theadzü napeie ae sühi buyu na veishi, posheelabu ae paikhao 
khesü theadzü napeia Ramai bah hi sousheeloua peithoure.  
2Süthaisü khü-khü hinou peicho maitao, Israel maiye süthai-apei maitao, 
maipei phouyu hi süthaisa-a soupeiyu maitao nou 
3Mapaohi posheela haitao hai pove peie: choluki arou ae chode kiahai, 
süthai-apei mai ahai nou choluki ali ae mai alili nou chode chekhei hai pove 
peie. Puletao nou sütao hai pove sheela peiyu thai,  
4Mapao nou Moses hi paoe,  
5“Puletao nou pove peiyu na khesü poa Sahpao hi vah soure donou polo ae 
Levi maitao hi peiwua panou mai alili nou vah soure thaifüa soulo.”  
6Südonou Moses nou choluki ae chode khesü Levi maitao hi peiwure.  

7Puhnou choluki ahai ae chode adai hai Gershon maitao hi peiwure,  
8ae choluki adai alia chode acha hai Merari maitao hi peiwure. Puletao nou 
soure vah veishi hai Aaron nahpoutu Ithamar vei khakhe hinou soupfülai.  
9Ana Moses nou Kohath maitao hi choluki ae chode aliro peimore, daiolouzü 
puletao nou sheeyu na hai phao hinou pfüta-a bailai.  
10Süthai-apei maitao nou posheelabu nasü sousheeloua peithouyu vei khonüh 
nüre donou posheela khesü pove peie. Puletao nou posheela nakhesü peilai 
tea posheelabu hi pokou peiyu phaki,  
11Mapao nou Moses hi haibüa paoe, “Puletao hi paopeio, süolouzü 
posheelabu hai sousheeloua Ramai bah hi peithouyu vei posheela hai teithe 
ali hi süthai-apei mai alili nou posheela peia bailai.”  
12-83Puletao nou posheela khesü haizhai büa soulai:  

Teithe Khü Süthai-apeio 
Ali zhou Judah Amminadab nahpoutu Nahshon 
Ahai Issakar Zuar nahpoutu Nethanel 
Asü Zebulun Helon nahpoutu Eliab 
Adai Reuben Shedeur nahpoutu Elizur 
Angou Simeon Zurishadda nahpoutu Shelumiel 
Arou Gad Deuel nahpoutu Eliasaph 
Anai Ephraim Ammihud nahpoutu Elishama 
Acha Manasseh Pedahzur nahpoutu Gamaliel 
Akü Benjamin Gideoni nahpoutu Abidan 
Kirou Dan Ammishaddai nahpoutu Ahiezer 
Kiali Asher Okhran nahpoutu Pagiel 
Kiahai zhou Naphtali Enan nahpoutu Ahira 

Puletao mai alili nou pove sheela peiyu hai rainono khai-a baie; Sühcho 1.5 
nou soukhai touyu shahu khaosao ali ae gram 800 nou soukhai touyu shahu 
raikhao ali, sühai hisü thoudzü vei posheela peire donou sou hai theadzü 
thouhrüloua phoutao-a pove peie; sana khao ali gram 110 loua souyu nasü 

poukai nüvei nou phoutao-e; mah vei posheela peire donou nghitsü ali; chode 
ahai, zhaotu angou, nghitu angou ae po ali payu zhaotsü angou hai chavei 
lathoa-a hrüloure vei posheela peire donou pove peie.  
84-88Posheelabu nasü sousheeloua Ramai bah hi peithoure donou süthai-apei 
maitao nou pove sheela peiyu teitei sü haitao-e: - Shahu nou souyu khaosao 
kiahai ae shahu nou souyu raikhao kiahai, sütao vei sühcho hai 27.6 bue - 
Sana nou souyu khao kiahai, süsü sühyu hai sühcho 1.32 bue, ae khao sütao 
hi poukai nüvei nou phoutao-a nou peie. - Chode kiahai, zhaotsü kiahai, po 
ali payu zhaotu kiahai, thoudzü vei posheela ae meidei-a posheela peiyu 
noupu peie - mah vei posheela peire donou nghitu kiahai; - chavei lathao-a 
buloure vei posheela peire donou chode kiahai, zhaotsü rairou, nghitu rairou, 
po ali payu zhaotsü rairou hai pove peie.  
89Moses nou Mapao ye chalai tea Sahpao hi talouyu phaki Mapao nou puhye 
Vo Sübvü pei hinou shouh ahai pfüyu khaona kohinou keayu sü puhnou 
chou-e.  

Maipei Phouyu 8 

Meivabvüa Khaibu 

1Mapao nou Moses hi paoe,  
2“Aaron hi paopeio, süolouzü puhnou meivabvü anaitao hai taoloua 
meivabvü khaibu hi khaiyu phaki, panou nghoujülo vapoa koure donou 
khailo.”  
3Aaron nou paochi züa meivabvütao hai nghoujülo rei-a meivabvü khaibu 
hisü khaipeie. 
4Mapao nou Moses hi paopeiyu zhai büa meivabvü khaibu nahai pei hinou 
poa teihi koute hai sana veitya nou souloue.  

Levi Maitaoye Soushee Peiyu ae Poa Peithouyu 

5Mapao nou Moses hi paoe,  
6“Levi maitaoye Israel mai hrohinou poku paloua puletaoye soushee peio.  

7Puletaoye haibüa soushee peio: Soushee khaitouyu dzü nou puletaoye kavu 
peio, ae puletao vei pfüphao veishi hai panou mai sailaio alia puletao vei 
sabanü khesü dzü shaowua panou lahkuku soushee-a bulo.  
8Süthaisü puletaoye panou chode ali ae theadzü thouhrü khaitouyu sou hai 
thoudzü posheela peire donou pa polo; ae nenou chode ali nahai mah vei 
posheelare donou polo.  
9Süthaisü Israel maisou hai kupoa vejülo alia Levi maitao hai Enou buyu 
Sahpao nghoujü hisü sakou lalo.  
10Israel mainou Levi maitao pei hisü bah deiloulai,  
11süthaisü Aaron nou Levi maitaoye sü Israel maitao hrohinou popa Mapao hi 
posheela peilai, sübüa puletaoye panou avei kuvah hai soulai.  
12Levi maitao nou süthai hai chode ahai pei hi bah deiloulai; chode ali nahai 
mah vei posheela soua peilai, ae ali nanou meideia posheela peilai. Haizhai 
büa Levi maitaoye soushee peiyu naanou hai soulai.  
13“Levi maitaoye soushee peiwua puletaoye panou Aaron ae puh nahpoutu 
maitaoye baboua vah soulai.  
14Haibüa Levi maiye sü Israel maitao hrohinou poku paloua panou avei mai 
soulai.  
15Nenou Levi maitaoye soushee loua poa peithouyu thai, puletao hai Sahpao 
hi talou vah soutalai.  
16Israel maivei nahpoutu naraio maitao thaosü Enou Levi maitao hai avei 
soua khaloure, puletao hai avei mai soure.  
17Ejipt hinou nah narai mai hrülai hai Enou southa khaitouyu teile hinou, 
Israel mai kikha hinou nahpoutu naraio hrülai ae kikhaorü toukou raikayutao 
hai Enou soushee peiwure.  
18Chuo Enou Israel maivei nahpoutu naraio hrülai thaosü Levi maiye nou 
poloure.  

19Israel mai hrülai hrohinou Levi maiye panou Israel maitao thaosou puletao 
vei mahmo khailoure vei posheela peire vah hai panou Sahpao hinou soulai 
tea Enou puletaoye Aaron ae puh nahpoutu maitao hi peiwure, sübüa Israel 
mainou rathoyu Sahpao hi tanghi kouyu phaki, puletao hisü panou rahta-
rahvu velai moe.”  
20Mapao nou Moses hi kharochi peikhai touyu thaifüa Moses, Aaron ae Israel 
mai hrülai nou Levi maiye sousheeloua popeiwure.  
21Levi maitao hai linaonao nou soushee loure ae puletao vei sabanü hai dzü 
shaoloure ae Aaron nou puletaoye sü sousheeloua nou poa Mapao hi sheela 
peiwure. Aaron nou puletaoye sousheeyu vei naanou soua posheela peie.  
22Mapao nou Moses hi Levi maitao donou kharochi peikhai touyu teitei hai 
Israel mainou soupeie. Südonou Levi maitao hai Aaron ae puh nahpoutu 
maitao vei khakhe hinou Sahpao hisü talou vah soutare.  
23Mapao nou Moses hi paoe,  
24“Po kaingou payu Levi mai hrülai hai Enou buyu Sahpao hinou vah hai 
soulai;  
25ae po raingou pare toulouzü puletao hai vah soumoa soyu ngaoloulai.  
26Süthai hai neletao nou puletao vei thaihou jürai maivei vah hai soukha-a 
bailai, ana puletao hai lah puletao vei vah sü soulai moe, haizhai büa neletao 
nou Levi maiye vah hai peilai.”  

Maipei Phouyu 9 

Tachopa louyu Khonüh Ahai Chena 

1Israel mainou Ejipt thaowua tayu po ahai vei khouh ngaorai vei khoukha 
arai zhou hai Mapao nou Sinai radeiki hinou Moses hi haibüa paoe,  
2-3“Israel maiye panou paopeiyu zhaitao thaifüa khouh haina vei khoukha 
kiadai zhou koukhe nou Tachopa Nüh hai nütalai.”  
4Südonou Moses nou Israel maiye Tachopa Nüh hai nülo tea paopeie,  

5ae khouh arai vei khoukha kiadai zhou koukhe puletao nou Sinai radeiki 
hinou Tachopa Nüh hai nüe. Mapao nou Moses hi kharochi peiyu bütoua 
puletao nou soupeie.  
6Ana kamai-a thaiphao deiyu donou puletao hai sheemore, südonou süzhou 
hai puletao nou Tachopa Nüh hai nülou more. Puletao nou Moses ae Aaron hi 
7veloua haibüa paoe, “Etao nou sheemoyu hai thaiphao deiyu donou baie, 
daisounou Etaoye panou Israel mai kukheye sa-a Mapao hi Tachopa Nüh vei 
posheela panou posheela peilai moe touwe?”  
8Moses nou chila peie, “Mapao nou neletaoye donou ahi daitea paolaisa 
khoraio.”  
9-10Mapao nou Israel maitao hi haibüa paopeio tea Moses hi paoe, “Neletao 
mai talinoua thaiphao deiwua sheemore, moa veidou veita-a buyuma 
Tachopa Nüh nünüa bulouzü,  
11khouh ahai navei khoukha kiadai zhou sü neletao nou nüh nüa bailai, 
neletao nou kheih thoumoyu raokhao ae khayu pou nou toua nüh nülai.  
12Neletao nou touso hai panou thainesho shona koute hai bukoulai moe, ae 
hrikhaona rao ali koute-a soucha laimoe. Tachopa Nüh hai paopeikhai touyu 
zhai thaifüa nülo.  
13Ana naanou hinou shee-a buyu mai talinou moa veidou veimoa buyu mai 
talinou Tachopa Nüh hai reilou more toulouzü, puhye sü avei mai soua popu 
peikhailai moe, daiolouzü puhnou paokhai touyu teile hinou Eye posheela 
khesü pove peilou more. Puh sü lah puhvei mah donou veahoyu sü ngaolai.  
14“Neletao hrohinou buyu vakou mai ali nou Tachopa Nüh hai nülai 
toulouzü, paopeikhai touyu zhaitao thaifüa nou nülai, vakou mai hi-a ae lah 
buh mai hia raibütoua bailai.”  

Mei vei Teihao 
(Tap 40.37-38) 

15-16Mapao nou buyu Sahpao nahai souche louyu teithe hinou teihao nou kou 
Sahpao nasü chaohao loure. Khei teile hi teihao nasü mei büa ngaowe.  

17Teihao nanou Sahpao thaokhaiwua tayu chüsü Israel maitao nou puletao 
vei fühao hai hraloua teihao nou taho chaoyu buh hinou fühao sü soua bue.  
18Mapao vei kharochi thaifüa Israel mainou puletao vei fühao hai hralouwe, 
ae Mapao vei kharochi thaifüa Israel mainou puletao vei fühao hai haoloua 
buwe. Teihao nanou Sahpao pei hi bubusasü puletao nou fühao sühinou 
chao-a nou bue.  
19Teihao nanou teile taoli hai Sahpao pei hinou buyuma puletao 
nou Mapao vei chi züa füsho tamoe.  
20Chachakia teihao nahai Sahpao pei hi teile daotu likhei bua beiwe; hatarali 
souyuma puletao nou Mapao chi züa fühao hinou buwe moyuma füsho ta-a 
baiwe.  
21Chachakia teihao nahai Sahpao pei hi teithe ali khei bua baiwe ae teihao 
nou takhai-e puletao nou fühao hai buh data-a baiwe. Teihao nou tayu chüsü 
puletao hai ta-a baiwe. 
22Teithe ahai moa khouh ali moa po ali moyuma süjünou la-a nou teihao 
nanou Sahpao pei hi bubusasü Israel mainou fühao hisü bua baiwe, ana 
teihao nanou takhai-e puletao hai ta-a baiwe.  
23Mapao nou Moses hi kharochi peiyu thaifüa puletao nou paochi züa puletao 
vei fühao haoloua chaowe ae fühao hraloua ta-a baiwe.  

Maipei Phouyu 10 

Shahu nou Souyu Shabe 

1Mapao nou Moses hi paoe,  
2“Shahu nou shabe ahai soulo; süsü poa neletao nou Israel maisou kuve 
jülaiyu phaki ae fühao hraloua talaiyu phaki panou nghou peilai.  
3Shabe ahai khinou kho shohshoa nghou louzü, Enou buyu Sahpao nghoujü 
hinou Israel mai hrülai hai tave jüloulai.  
4Ana shabe ali nghoua bailouzü, khü khü hi süthai-apei maitao likhei ne hisü 
tave-a bailai.  

5Shabe kho hai jüa nou nghoupei louzü, teinghei palova nou fühao soua buyu 
khütao nou tashu talai. 
6Shabe kho ahai chenasoua nghoupei louzü khelova nou fühao soua buyu 
khütao nou tashu talai. Südonou shabe kho hai jüa nou nghoupei louzü fühao 
hrapoa nou talai,  
7ana Israel maisouye kuve jülai toulouzü shabe kho hai sho-a nou nghou 
peilai.  
8Shabe hai Aaron nahpoutu maitao, napao maitao nou nghoua bailai. “Zhai 
haitao hai teisa nou talai.  
9Lah neletao vei teidei hinou lah neletaoye vuloure donou ngaoba maiye 
soureih soulouzü, reihbu hinou shabe hai nasü nghoupei khaio. Neletao vei 
Ramai Mapao Enou neletaoye tave soukha peilai ae ngaobayu maitao bah 
hinou neletaoye vupa peilai.  
10Neletao nou asah soua khonüh nüyu phaki, neletao nou meidei-a posheela 
peiyu phaki, ae neletao nou chavei lathao-a buloure vei posheela hai 
posheela peiyu phaki, shabe hai nasü nghoukhaio. Süthaisü Enou tave 
neletaoye soukha peilai. E hai nelatao vei RamaiMapao-e.”  

Israel Mainou Fühao Hrapoa Tayu 

11Israel mainou Ejipt hinou tapa louyu po ahai navei khouh ahai vei khoukha 
kai zhou Mapao nou Sahpao pei hinou buyu teihao hai panou patare,  
12ae Israel mainou Sinai radeiki sü thaowua tapoa nou tare. Teihao sünou 
Paran vaohro hinou kou chaore.  
13Mapao nou Moses hi kharochi peiyu thaifüa puletao nou tapoa nou tare,  
14ae puletao nou tayu chüsü, paopeiyu thaifüa puletao nou ta-e. Judah vei 
khü hi louyu maime nanou raikasoua talai ae puletao vei maime nahai 
Amminadab nahpoutu Nabshon nou peikhowo soua sata peie.  
15Issakar maitao vei me hisü Zuar nahpoutu Nethanel nou peikhowo soua 
satapeie,  

16ae Zebulun maitao vei maime nahisü Helon nahpoutu Eliab nou peikhowo 
soua sata peie.  
17Süthaisü Sahpao hai hrakouloua Gershon ae Merari maitao nou sünasü 
kaopoa nou talai.  
18Süthai hai Reuben vei khü hi buyu maime nanou tapalai ae puletaoye 
Shedeur nahpoutu Elizur nou süthaisa-a talai.  
19Zurishaddai nahpoutu Shelumiel nou Simeon khü hi louyu maime nahisü 
süthai-apei hai soue,  
20ae Gad khü vei süthai-apeio hai Deuel nahpoutu Eliasaph nou soue.  
21Süthaisü Levi khü hinou Kohath maitao nou sheeyu natao hai poloua nou 
talai. Puletao nou fühao soua bure buh hisü koulouyu phaki Sahpao nahai 
soushupuloua nou bulai.  
22Süthai hai Ephraim vei khü hi louyu maime nanou tashupoa nou talai, ae 
Ammihud nahpoutu Elishama nou puletao vei süthai-apeio sü soua satalai.  
23Pedahzur nahpoutu Gamaliel nou Manesseh vei khü hi süthai-apeio sü soue,  
24ae Gideoni nahpoutu Abidan nou Benjamin khü vei süthai-apeio sü soue.  
25Akhai soua thailo nou maime teiteiye reihkhao soure donou Dan maivei 
maime nanou tashu talai. Puletao vei peikhowo hai Ammishaddai nahpoutu 
Ahiezer nou soue.  
26Okhran nahpoutu Pagiel nou Asher khü vei peikhowo sü soue,  
27ae Naphtali khü vei süthai-apeio hai Enan nahpoutu Ahira nou soue.  
28Israel mainou puletao vei fühao thaokhaiwua füsho tare chüsü, haibüa 
maimeme nou soua talai.  
29Moses nou puh mo Midia puona Jethro nahpoutu Hobab hi haibüa paoe, 
“Mapao nou Etaoye peilai tea paokhai touyu teidei hisü tare donou Etao hai 
chuo tashu talaire. Mapao nou Israel maiye haveih soupeilai tea paopei 
khaitoue, südonou Etaoye koa ta-a baishe, Etao vei kini khesü ne-a zha 
zhipeilai.”  

30Hobab nou chila peie, “E talai moe, E lah avei teidei hisü dakhai talaire.”  
31Moses nou paoe, “Etaoye zhuvea nou thaowua tapeiso, daiolouzü rekou 
vaohro hi kabüa fühao soua bulai touyu hai nenou süwe, ae nenou Etao vei 
paodou-apeio sü soua sata peio.  
32Nenou Etaoye koa sata peilouzü, Mapao nou Etao hi ha peiyu teitei sü neye 
zha zhipeilai.”  

Maikhe Mainou Tashupoa Tayu 

33Maikhe mainou sheeyu Sinai deichi nasü thaowua tapayu phaki, puletao hai 
teithe asü ta-e. Mapao vei Vo Sübvü nasü puletao jünou rai-a takou tewe, ae 
buh daikinou fühao soua bulai touyu sü phoutawe. 
34Puletao nou fühao ali thaokhaiwua fühao ali hi kouyu phaki, Mapaovei 
teihao nanou puletao vei pei hinou hea teile hi bupeie.  
35Vo Sübvü nasü kaopoa tayu chüsü Moses nou haibüa paoe, “Oh Mapaowo 
tashulo, neye ngaobayu maiye sü soupho rarou laipeio, ae neye ngaorayu 
maiye sü ne vei nghoujü hinou pa tuta-o!”  
36Alia Vo Sübvü nahai chaoyu chüsü puhnou haibüa paoe, “Oh Mapaowo, 
Israel mai thethe buyu hisü dakhai ve peio.”  

Maipei Phouyu 11 

Taberah tea Kuyu Buh 

1Maikhe mainou veahoyu sü ve daokhai-e, puletao nou veahoaMapao pei hi 
raore. Mapao nou sükhesü chouloua rarou shore ae puhnou maikhe mai hi 
mei sü seive peie ae mei nou puletao vei fühao kainghou alilova hai 
deihawure.  
2Maikhe mainou kra-a Moses hinou soukha sü kho-e ae puhnou Mapao hi 
veachi paoa khoyu donou mei sü nghitare.  
3Südonou buh sünasü Taberah (Mei taoyu) tea kuwe, daiolouzü buh 
sühinou Mapao vei mei nou puletao hrohinou taopare.  

Moses nou Süthai-apeimai Rainai Dolouyu 

4Shetumai kamai-a nou Israel maiye koa nou tawe, puletao nou sou hai tounü 
sholoure alia Israel mai-a haibüa nou noulealea loure, “Sou tounü lere.”  
5Etao nou Ejipt hio halia phamoa kha hai tounü toua baiwe. Mata, hao, 
shaoro, khimairei ae shinamara khesü licho khaio? 
6Ana chuo Etao vei khouko hai hazhi toure. Toure halia hazhi toure— halia 
toure hazhi toure, ana teithechü hai manna likhei nou toua baire.  
7(Manna hai marashithou raiwe, ae kaathou vavawe.  
8-9Haina hai khei teile hinou vidzü sa-a kouwe. Thainesho shona hai maikhe 
mainou kolouwe, ae deithou sou büa souloua nou khotouwe alia raokhao 
khaotouwe. Haina hai oliv theadzü nou koa raokhao soukhai touyu büa 
touvei-e.)  
10Puletao vei ki veishi hinou maikhe mainou vamoa nolealeayu sü Moses nou 
chouloure. Puh hai vamore, daiolouzü Mapao nou puletao hi rarou loure,  
11ae puhnou Mapao hi paoe, “Ne kilai Eye daisounou haibüa souveawe? Ne 
daisounou Eye dzüphiwe? Ne daisounou mai haitao hrülaiye zhure vah sü ahi 
peiwe?  
12Enou mai haitao sü soupei moe, moa nalou moe. Ana daisounou mai 
haitaoye nenou peilai tea puletao vei puopaoh hi paopei khaitouyu teidei hi 
Eye panou nah naonaoyu pfü ali büa Eye panou bah hinou daopfü poa tawo 
touvu? 
13Mai haitao nou toulou süyu sou sü E daikinou ngaoloulai? Puletao nou 
tobai soumoa sou peio tea ahinou kho-a bure.  
14E lah likhei mai haitaoye zhulou hore, haisü Eye donou pfülou hore.  
15Nenou Eye haibüa soupeilai toulouzü, zhuvea-a Eye southa peio, sükulouzü 
nevei zhai ashi nasü Enou ngaopu moa thai-a bailai.”  
16Mapao nou Moses hi paoe, “Israel mai hrohinou tsümai, süthai-apei mai 
rainai hai Enou buyu Sahpao hisü kupove jülo ae puletaoye ne pe hinou lalo 
tea paopeio.  

17Enou buh sühinou neye takou kealai, ae Enou neye peikhai touyu rako 
daotu hai ne hinou popaloua puletao hisü peilai. Süthaisü mai sütao nou 
maikhe maiye zhure vah khesü neye soukha peilai ae ne likhei koupo nasü 
pfüpulai moe.  
18Chuo maikhe mai hi haibüa paopeio, ‘Dosho neletao nou sou sü toulaire, 
südonou neletao hai lahkuku soushee-a bulo. Neletao nou nolealeayu, sou 
tounüwe tea raoyu ae Ejipt hinou buyua veipure tea raoyu sü Mapaonou 
chouloure. Chuo Mapao nou neletaoye sü sou peilaire, ae neletao nou sou sü 
toulaire.  
19Neletao nou sou sü teithe ali, moa ahai, moa teithe angou moa teithe kirou, 
moyuma teithe kai likhei toua bailai moe,  
20ana khouh sasasü neletaoye panou mü hi khetemo koute hai sou sü panou 
toulai. Daiolouzü neletao nou Mapao ye sü malaiwure ae Ejipt teidei hinou 
buyu nanou veipu hia tea raode.’ ”  
21Moses nou Mapao hi paoe, “Enou salaiyu mai hai 600,000 bue ae kabüa 
nenou puletaoye khouh ali koute hai toulou süyu sou sü peilai touwe?  
22Puletao nou khalou süyu kikhaorü ae zhaotu khesü daikinou poloua datha 
peilai? Zai hi kha veishi hai hüloua peiyuma puletaoye donou khalou süvu?”  
23Mapao nou chila peie, “Eye donou dai-e soulou hoyu bue? Enou paoyu avei 
chipao hai vete laiho vetelai moyu sü nenou thasho-a nou ngaolai!”  
24Südonou Moses nou vakou tapaloua Mapao nou paoyu khesü maikhe mai hi 
paopeie. Puhnou süthai-apei mai rainai hai save jüloure ae Sahpao sü panou 
sühao loure.  
25Süthaisü Mapao nou teihao hinou takouloua Moses ye cha-e. Puhnou Moses 
hi peikhai touyu rako chitya hai poloua süthai-apei mai rainai hisü peie. Rako 
sünou puletao hi velouyu phaki, puletao hai rachipaola peiyu mai büa 
raopare, ana teile sho-a nou puletao hisü bumoe.  

26Süthai-apei mai rainai hinou mai ahai, Eldad ae Medad hai Sahpao hisü 
velou moa fühao hinou bue. Puhai hisü rako sünou veloure ae puhai hai 
rachipaola peiyu mai büa raopare.  
27Nahlemai ali nou tuho Moses hisü Eldad ae Medad nou soua buyu vah haso 
sü paopeie.  
28Süthaisü nahle-a bukinou Moses ye soukha-apeio, Nun nahpoutu Joshua 
nou Moses hi paoe, “Apaopuwo, puhaiye sü panou paopu khaiso!”  
29Moses nou chila peie, “Ne Eye donou puhaiye ngaoraivu? Mapaonou puhvei 
rako hai puhvei mai hrülai hi thoupeiwua puletao hai rachipaola peiyu mai 
büa buyu sü Enou jüpa-e!”  
30Süthaisü Moses alia Israel maivei süthai-apei mai rainaitao hai lah puletao 
vei fühao hisü vetare.  

Mapao nou Rehou Seive Peiyu 

31Teile sübü hinou Mapao nou teikhai sü seive panou zai hinou buyu rehou 
khesü hüpoa vepeie. Rehou taonou deiphi nghinono poa nou zhaopoa nou ve 
fühao hi ae fühao kainghou teitei hisü kilomitar ali la-a phoutao loure.  
32Südonou maikhe mai hai hea-khei soumoa nou rehou hai da-a nüa nou 
bure; mai ali nou pojü louyu hai sühcho theli khe loumoa pojüloue. Puletao 
vei fühao pe teitei hisü puletao nou rehou hai southa loua nou phukire.  
33Puletao nou toure sou hai alao soumoa buyu teile hinou Mapao nou lekha 
loua puletao hisü rahta rahvu hai seive peire.  
34Buh süna zhih hai Kibroth Hahaavah (Sünavei qo hai “Tounü Sonüyu vei 
Khüh”) tea sapeie, daiolouzü sou tounüa thaiyu maitao vei thaiphao hai buh 
sühinou vupeie.  
35Buh sühinou maikhe mainou Hazeroth touyu buh hisü ho fühao soua bue.  

Maipei Phouyu 12 

Miriam ye Tudee Peiyu 

1Moses nou Kush maipfü nayu donou Miriam ae Aaron nou puhye sü 
paoshire.  
2Puhai nou haibüa paoe, “Mapao nou Moses hi likhei cha-a baiwu? Puhnou 
ahai hia kea movu?” Puhai nou raoyu sü Mapao nou chouloure.  
3(Deiphao hi Moses büa tainouyu mai kukhe ali-a ha-e.)  
4Lichokhai timoa buyu teile hinou Mapao nou Moses, Aaron ae Mariam hi 
paoe, “Neletao mai asü nou Sahpao hi veyu hai Enou jüpawe.” Puletao nou 
Sahpao hisü vere,  
5ae Mapao nou teihao deka hinou Sahpao vei bomü hisü kouloure ae “Aaron! 
Mariam!” tea kuloure. Puhai nou nghoujülo takou loure,  
6ae Mapao nou haibüa paoe, “Chuo Enou paore achi sü keilo! Neletao hi buyu 
rachipaola peiyu maitao hisü Enou zho kounou ngao-a baiwe ae puletao hisü 
zhiho mekou hinou Enou kea-a baiwe.  
7Ana Enou avei kilai Moses hisü tyakua nou chawe; avei Israel mai hrülaiye 
sü puhye panou khore donou puh bah hi Enou khouko sü thaothou peikhai 
toue.  
8Südonou Enou puhye sü zhuhaohao nou ve cha peie, nada nou chamoa 
puhye Enou dukhya nou keawe; puhnou avei khao-zhai hai ngaore! Nehai 
nou avei kilai Moses ye paoshiyu sü ngaopi mowu?”  
9Mapao nou puhai pei sü rarou loure ae puhnou ratayu thai,  
10teihao nou Sahpao hinou patayu thaibü, Miriam vasü loukhaora taoloua 
puhvei vasou veishi hai vüra büa kaapha toure. Aaron nou Miriam ye zhuyu 
phaki, Miriam hai loukhaora soua nou ngaoloure.  
11Aaron nou Moses hi paoe, “Oh apaopuwo, ahai nou tsüche moa nou mah 
soukhai touyu donou haibüa panou veahoyu sü ngaosho.  
12Honapaiye panou thaiyu mai ali büa vasou dalilo hai hanou touloua pfü 
pou hinou nakouyu mai ali büa soupeiso.”  

13Südonou Moses nou kra-a Mapao hi paoe, “Oh Ramai, honapaiye sü souvei 
peio!”  
14Mapao nou haibüa chila peie, “Honapai pah hi hakinou puh puo nou taidzü 
süsho peilouzü, honapai hai teithe anai koute hraongu pfüa bulai movu? 
Honapaiye panou fühao vei vakou sapaloua teithe anai koute bukhaio ae 
süthai nou honapaiye sü fühao hi sa-a dakhai velo.” 
15Miriam ye sü vakou sapaloua teithe anai hai bekhaiwure ae puhye fühao hi 
sa-a dakhai vemo koute hai maikhe mainou tamoe.  
16Süthaisü puletao nou Hazeroth thaowua tapoa nou Paran vei vaohro hisü 
velou fühao soua buloure.  

Maipei Phouyu 13 

Reikeipo Maiye Seitayu 
(Paod 1.19-33) 

1Mapao nou Moses hi paoe,  
2“Israel maivei khü kiahai buyu hinou süthai-apei mai chekhei hai dopalo ae 
puletaoye sü panou Kanaan teidei hai kabüa busa touyu reikei poloure donou 
seita-o.”  
3-15Moses nou paochi züa Paran vaohro hinou süthai-apei mai haitao hai 
seita-e:  

Khü Süthai-apeio 
Reuben Zakkur nahpoutu Shammua 
Simeon Hori nahpoutu Shaphat 
Judah Jephunneh nahpoutu Kaleb 
Issakhar Josef nahpoutu Igal 
Ephraim Nun nahpoutu Hoshea 
Benjamin Raphu nahpoutu Palti 
Zebulun Sodi nahpoutu Gaddiel 
Manasseh Susi nahpoutu Gaddi 
Dan Gemalli nahpoutu Ammiel 

Asher Mikhael nahpoutu Sethur 
Naphtali Vophsi nahpoutu Nahbi 
Gad Makhi nahpoutu Geuel 

16Moses nou mai haitao hai panou rai-a taho teidei zhure donou seita-e. 
Puhnou Nun nahpoutu Hoshea zhih hai Joshua tea nou sada peie.  
17Moses nou puletaoye seitayu phaki, haibüa paopeie, “Neletao hai hinou 
reilova takhe loua nou Kanaan maivei teidei khelova hisü palo ae süthaisü 
deichi hinou buyu nuhtao hisü khelo.  
18Teidei sü kabüa bue touyu hai zhulo, ae teidei sühi mai kazhou bue alia 
sühi hrüyu maikhe mai hai daizhou koute khouko bue touyu khesü phoupalo.  
19Teidei hai veiho shi-e touyu phoupalo, ae maikhe mai nou hrüyu nuh khesü 
kaopo pohao khaitoua hrüho hrümoe touyu khesü zhulo.  
20Puletao vei füdei hai kabüa bue alia vaosüü hrüho hrümoe touyu sü zhulo. 
Alia neletao nou dakhai veyu phaki, sühinou rashithou shiyu khesü daotu poa 
nou vewo.” Teile süphaki darkha shithou meipayu teile-e.  
21Südonou puletao nou reilova nou tapoa teidei sü khelova buyu Zin vaohro 
hinou reilova Hamath hi louyu ludu nghia buyu Rehob hi khete hai zhuta-e.  
22Puletao nou raikaisoua khelo nou buyu teidei sü zhuta-e, ae süthaisü 
puletao nou Hebron touyu teidei nasü zhue. Teidei sühi hai Ahiman, Sheshai 
ae Talmai mainou hrüwe, alia mai dushoyu maitya Anakim tea kuyu maitao 
nou nuh teidei sühisü bue. (Hebron hai Ejipt hi Zoan tea buyu nuhdu najünou 
po anai hai rai-a soushu loure.) 
23Süthaisü puletao nou Eshkol vei deikho hisü veloue, buh sühinou puletao 
nou darkha shithou baokao ali hai jüdeloue ae sünasü süü ali thaithouloua 
panou mai ahai nou kaopoa nou ta-e. Puletao nou vajüshi ae doushi hai-a 
daotu pove-e.  
24(Buh sünasü puletao nou Eshkol tea zhih sapeie, daiolouzü buh sühinou 
Israel maitao nou darkha shithou bo ali shaodeloue.)  

25Reikei pomaitao nou teidei sü teithe raidai sühao poa nou zhuta-e ae 
puletao nou,  
26Moses, Aaron alia Israel maisou hisü Paran vei vaohro hinou buyu Kadesh 
hisü dakhai ve puletao nou ngaoyu khesü paongao-e alia puletao nou poveyu 
darkhashi sü ngao-e.  
27Puletao nou Moses hi paoe, “Nenou Etaoye seitayu teidei hisü Etao nou 
taho zhure; teidei sühisü laivoudzü ae chonaodzü küa nou bue; sühi rashithou 
sü hainare.  
28Ana teidei sühi hrüyu maitao hai khouko pfüshowe ae nuhdu khesü veishoa 
kaopo pohao khaitoue, alia dushowe. Süpei hinou teidei sühisü duso shoyu 
Anak maiye Etao nou ngao-e.  
29Amalek mainou teidei khelova hai hrüwe; Hit mai, Jebus mai, ae Amor mai 
nou deichi vasü hrüwe; ae Kanaan mainou Mediterranean zai pehao hi alia 
Jordon rei pehao hisü hrüwe.”  
30Kaleb nou Moses hi vamoa raoyu maitaoye sü nuchao khaiwua puhnou 
haibüa paoe, “She, Etao thasho-a nou taho soureih soua teidei nasü polou 
laikhe; daiolouzü veilou süyu khouko sü Etao hi bue.”  
31Ana Kaleb ye koa tayu maitao nou paoe, “Etao nou puletaoye reih soulou 
hoe, daiolouzü puletao hai Etao jünou khouko bupu hie.” 
32Südonou puletao nou da-a nou Israel mai hisü ko ashi hai paotare. Puletao 
nou haibüa paoe, “Etao nou zhutayu teidei nasü sühinou hrüa buyu maitao-a 
thoudzü hai chejüa nou bubaie. Teidei sühi hrüyu maitao sha shonana-a nou 
bue,  
33ae Etao nou mai dushoyu tya, Anak vei tyaosholea maitao-a ngao-e. Puletao 
hi kou Etao hai khazü touli büa baie, ae puletao nou Etaoye sü sübüa 
ngaoloua baie.”  

Maipei Phouyu 14 

Maikhe Mainou Vamoa Raoyu 

1Süthaisü kheimathe hai maikhe maisü levea nou kra-a bure. 

2Puletao nou Moses ae Aaron pei hi vamoa haibüa raore, “Etaoye panou Ejipt 
teidei hinou thaiyu nou veipure, moa vaohro hai hinou thaiyua veipure!  
3Daisounou Mapao sü Etaoye teidei sühi savelai touwe? Etaoye reihbu hinou 
southa-a bailai ae Etao kipfü ae nahmaitao sü nüloua bailai. Südonou Ejipt hi 
dakhai tayunou veipua bailai mowu?”  
4Puletao hai alinou ali hi haibüa paoe, “Etao süthai-apei mai ali dopaloua 
Ejipt hi dakhai ta-a bailai khe!”  
5Süthaisü Moses ae Aaron nou maisou nghoujü hinou deiphi nakou khurüe.  
6Alia reikeih potayu maitao hrohinou Nun nahpoutu Joshua ae Jephunneh 
nahpoutu Kaleb nou puhai vei sabanü khesü leveayu donou paiphawure,  
7ae maikhe mai hi haibüa paoe, “Etao nou taho zhutayu teidei nasü veisho-e.  
8Mapao nou Etaoye zhuvea peilouzü, puhnou Etaoye chonaodzü ae laivoudzü 
nou küa buyu teidei hisü save thoupeilai,  
9Mapao ye khaityaso alia sühinou hrüyu maitaoye ngaopiso, daiolouzü Etao 
nou puletao jünou reih veilousü. Mapao nou Etaoye salai peiwe ae puletaoye 
vupeia buyu rahtao sü Puhnou veiloure, südonou ngaopiso.”  
10Ana Israel maisou nou puletaoye sü chuh nou deithalai tea piloure, ana 
sübüyu teile hinou Mapao vei khouko ava sünou Sahpao hisü kou vangao 
peire.  

Moses nou Maikhemai donou Veachi Paoyu 

11Mapao nou Moses hi paoe, “Mai haitao nou teile kasho Eye khaitya bukou 
laige? Enou khupayu vah haso alao soungao peiyuma mai haitao nou teile 
kasho Eye louche moa bukou laige?  
12Enou rahta ali seive puletaoye sü souhawulai, ana Enou neye puletao jünou 
mai pouyu ae khouko bupuyu tyahrü ali vei puo sü soupeilai!”  
13Ana Moses nou Mapao hi paoe, “Nenou mai haitaoye sü nevei khouko 
sünou Ejipt hinou sapa peikhaitoue. Nenou nevei maitao hi soupeikhai touyu 
vah khesü Ejipt mainou choulouyu phaki,  

14puletao nou teidei hai hi hrüyu maitao hisü paolai. Oh Mapao, nenou 
Etaoye koa salaiwe, nevei teihao sünou Etao pei hi buyu, hea teile hi teihao 
vei deka nou ae khei teile hi mei vei deka nou salai peiwe touyu khesü teidei 
hai hi maitao nou chouloure.  
15Chuo nenou nevei mai haitaoye southa louzü, nevei kathe ae khouko ava 
süyu tyahrütao nou haibüa paoshulai,  
16süolouzü, nenou nevei maitaoye peilai tea paokhai touyu teidei hisü savete 
louhoyu donou nevei maitaoye sü nenou vaohro hinou southa laiwure.  
17Südonou chuo Mapaowo, Enou ne hi veachi paowe, nevei khouko nasü Etao 
hi paongao peio ae nenou haibüa Etao hi chaachou soukhai touyu nasü 
soupeio,  
18‘Mapao E hai rarou haha chamoe, ae tobai soumoa zhuvea leshi peiyu 
dusho-e alia mahmo soukhai touyu ae khaityayu khesü khaipeia baiwe. Ana 
pfüpuo nou soumah khaitouyu mah khesü Enou puletao vei nahmaitao ae 
tyaosholea maiphao asü adai hi koute-a tudeeyu sü peikoulai.’  
19OhMapaowo, mai haitao nou Ejipt teidei hinou tapa louyu nou poa zhou 
koute nenou khaipeiyu büa nevei dushoyu zhuvea leshi hinou mai haitao vei 
mahmo khesü khaipeio tea Enou ne hi veachi paowe.”  
20Mapao nou chila peie, “Nenou khoyu thaifüa Enou puletaoye sü khaipeilai.  
21Ana Enou chaachou soua paowe, süolouzü Enou hriyu thaifüa ae avei 
khouko sünou teideiphao phoutao-a buyu thaifüa, 
22mai haitao ali koute-a teidei sühisü panou loulai moe. Puletao nou avei ava 
alia Enou Ejipt hinou ae radeiki hinou khupayu vah haso soupeiyu khesü 
ngaoloure, ana Eye ngaophou moa vu taoli hai avei chi zübare.  
23Enou puletao vei puopaoh hi peilai tea paopeikhai touyu teidei hisü 
puletaoye panou talou ngaolai moe ae Eye khaityayu mai ali koute-a teidei 
sühisü panou loulai moe.  

24Ana avei kilai Kaleb hai mai kukhe jünou tyaku hi alia achi hai puhnou züa 
bubaie, südonou puhnou taho zhuyu teidei hisü Enou puhye save thoupeilai 
alia puhvei tyaosholea maitaoye panou 
25Amalek mai ae Kanaan mainou chu hrüa buyu deikho nasü thaoloulai. 
Dosho neletao hai dakhai poa Zai Ho hilova kouyu vaohro hisü louta-o.”  

Maikhe Mainou Raolealeayu donou Mapao nou Tudeeyu 

26Mapao nou Moses ae Aaron hi paoe,  
27“Mai shiyu haitao nou teile kasho-a apei hi rao-a bukou laige? Puletao nou 
nolealeayu hai E kei thoulou hore!  
28Puletao hi haibüa nou chila peio: Neletao nou jüpa-a khoyu nasü E hriyu 
thaifüa neletao hi soupeilai.  
29Apei hi vamoa raoyu po kai jünou layu mai hrülai hai panou vaohro hai 
hinou thaita khaitoua bailai, mai ali koute-a panou teidei sühisü loulai moe.  
30Enou neletaoye panou velou bulai tea chaachou soukhai touyu teidei hisü 
Kaleb ae Joshua likhei panou velou hrüa bailai.  
31Neletao vei nahmaiye ngaobamai nou nülou shulai tea neletao nou pao-a 
buyu nahmaitaoye sü Enou teidei sühi, neletao nou malaiyu füdei hisü 
puletaoye panou bure donou Enou savethou peilai.  
32Neletao louzü vaohro ae radeiki hai hinou thaita-a bailai.  
33Neletao nou chilee cheche moyu donou neletao hai vaohro hinou thaita 
khaimo koute neletao vei nahmaitao nou po raidai hai vaohro hai hinou 
sühao poa nou talai.  
34Reikei poyu maitao nou teithe raidai loua nou teidei nasü sühao poa nou 
zhuta-e, südonou teithe ali hai po ali soua neletao nou mah souyu donou 
neletaoye panou po raidai sühao poa nou talai. Neletao nou Eye vamoa 
khaityayu hai kabüwe touyu sü panou süloulai. 

35Eye meme souloua khaityayu mai ashi haitao hisü Enou sübüa soupeilai tea 
chaachou souwure. Vaohro hai hinou puletao mai hrülai hai thaita 
khaitoulai, Mapao Enou hai nasü paowe!”  
36-37Teidei taho zhure donou Moses nou seitayu maitao hai dakhai veyu 
phaki, puletao nou da-a maikhe mai hi ko ashi sü paopeia maikhe maiye 
panou Mapao hi khaityare. Südonou Mapao nou puletao hisü rahta rahvu 
seive peia puletaoye southare.  
38Reikei taho potayu mai kiahai hisü Joshua alia Kaleb likhei hria baie.  

Teidei sühi Soureih Hulou Raikayuna 
(Paod 1.4-46) 

39Mapao nou paoyu chipao khesü Moses nou Israel maisou hi paopeiyu phaki 
puletao hai levea shoa nou dopfüre.  
40Thaineso shona sü puletao nou deichi vanou buyu nuhtao hi reih souloure 
donou soudaloua nou haibüa paoe, “Chuo Mapao nou Etao hi peilai touyu 
teidei hisü tare donou Etao hai souda loure. Etao nou mah sü souwure touyu 
hai süloure.”  
41Ana Moses nou paoe, “Süthaisü neletao daisounou chua Mapao vei chi sü 
zübawe? Neletao hai veiloulai moe!  
42Taso, Mapao nou neletaoye kozho peilai moe, neletaoye ngaobayu maitao 
nou neletaoye sü hraongu peia bailai.  
43Neletao nou Amalek mai ae Kanaan maiye reih souyu phaki, reihbu hinou 
neletao hai thai-a bailai; Mapao nou neletaoye kozho peilai moe, daiolouzü 
neletao nou puh thaisü fübare.”  
44Ana puletao nou deichi vanou buyu nuhtao hisü Mapao vei Vo Sübvü 
potamoyuma ae Moses nou fühao hinou tamoyuma talai teanou ba-a nou 
tare.  
45Nuh sütao hinou hrüa buyu Amalek mai ae Kanaan maitao nou puletaoye 
sü reih hulou hraongu soupeiwure ae puletaoye sü Hormah hi koute hai 
thaihuta peie.  

Maipei Phouyu 15 

Posheela Peiyu Zhaitao 

1-2Mapao nou Moses hi Israel maitaoye panou puhnou peilaiyu teidei hi velou 
bulouyu thai naanou soure zhaitao sü haibüa soulo tea paopeie.  
3Chode ali, zhaotsü ali, zhaotu ali, moa nghitu ali hai Mapaohi meidei-a 
posheela peire donou peia bailai, moa chaachou soukhai tou-a vete louyu vei 
posheela soua moa peinüa peiyu posheela sou-a moa khonüh nüyu phaki 
posheela peiyu sou-a peia bailai; haibüa posheela peiyu hai Mapao nou 
jüpawe.  
4-5Mai talinoua zhaotu moa nghitu hai Mapao hi meidei-a posheela peilai 
toulouzü, hrikhaona süna koa nou sou sühcho ali hai oliv theadzü sühchovou 
ali hai thoudzü vei posheela soua darkhadzü sühchovou ali noupu pove 
peilai.  
6Zhaotsü ali nou poa sheela peilouzü, sou sühcho ahai hai oliv theadzü 
sühchovou ali-a da hai thouhrüloua thoudzü vei posheela hai peilai. 
7Süna koa nou darkhadzü sühchovou dali noupu pove peilai. Haibüa nou 
posheela peiyu hai Mapao nou jüpa-e.  
8Chode nou poa Mapao hi meidei-a posheela peilouzü, moa chaachou soukhai 
toua posheela peilouzü, moa chavei lathao-a buloure vei posheela soua 
peilouzü, 
9thoudzü vei sheela sou-a sou sühcho asü hai oliv theadzü sühchovou ahai 
thouhrüloua pove peilai,  
10süpei hinou darkhadzü sühchovou ahai noupu peilai. Haibüa posheela 
peiyu hai Mapao nou jüpawe.  
11Neletao nou chode, zhaotsü, zhaotu moa nghitu hai posheela peilouzü hai 
zhai büa poa sheela peilai.  
12Kikhaorü ali jünou la-a posheela peilouzü, hrikhaona ali posheela peiyu 
phaki posheelana kukhe louyu zhoubüa loupulai.  

13Israel mai hrülai nou thoudzü vei posheela peiyu phaki hai zhaibüa soulai 
ae haibüa posheela peiyu haiMapao nou jüpa-e.  
14Neletao hinou ve teile daotuli donou hrüa buyu vakou mai ali nou moa 
neletaoye koa nou teisa nou buyu shetumai ali nou posheela hai peilai 
toulouzü, puh-a neletao bütoua soulai. SüsüMapao nou jüpa-e.  
15Vere teile veishi hinou zhai haitao raibütou-a neletao hia ae vakou mai hia 
ta-a bailai. Neletao-a ae puhtao-a Mapaovei nghingao hiolouzü raibütoua 
baie;  
16chikha ae zhaitao hai raibütoua neletao hia alia puletao hia ta-a bailai.  
17-18Mapao nou chikha haitao hai Moses hi Israel maitaoye puhnou peilaiyu 
teidei hi velouyu thai soupfülo tea peie.  
19Neletao nou teidei sühi velou loua touso hai ngaotou tare toulouzü, 
Mapao hi posheela haitao hai pove peio.  
20Neletao nou raokhao hai thouthou nou poa raokhao khaolou raikayu 
nasü Mapao hi posheela peilai. Neletao nou hai nasü chachiyu phaki posheela 
peiyu bütoua posheela peio.  
21Vere teile veishi hi neletao nou raokhao khaolouyu nasü Mapao hi veisho-a 
nou posheela peio.  
22Ana Mapao nou Moses hi peikhai touyu chikhatao hai mai ali nou sümoa 
soulou more toulouzü,  
23ae Mapao nou Moses hi peikhai touyu kharochi hai maisou nou haithai naki 
sülou moa soumah louzü, 
24maisou nou sümoa soumah louzü, neletao nou meidei-a posheela soure 
donou chode ali hai pove peilai, ae haisü Mapao nou jüpa-e. Hai nasü 
thoudzü vei posheela ae darkhadzü vei posheela koa nou posheela peilai. 
Süpei hinou nghitsü ali hai mah vei posheela soua sheela peilai. 
25Napao nou maisouye sousheeyu vei naanou hai soupeilai, ae puletaoye sü 
khaipeilai, daiolouzü puletao nou sümoa soumah loua baie ae puletao nou 

puletao vei mah posheela hai thoudzü vei posheela soua Mapao hi posheela 
peilai.  
26Israel mai hrülai ae puletaoye koa hrüyu shetumai hrülaiye sü khaipeilai, 
daiolouzü maisou nou mahyu hisü loukhai toure.  
27Mai ali nou sümoa mah hai soulouzü, puhnou soumah khaitouyu vei 
posheela hai po ali payu nghikü ali hai pove peilai.  
28Posheelabu hinou napao nou mai süna vei mah hai soushee peire donou 
naanou soua soushee peilai ae puhnou puhye sü khaipeilai.  
29Zhai hai nasü sümoa soumah khaitouyu Israel mai moa shetumai hrülai 
hisü raibütoua talai.  
30Ana mai talinou süa nou mah soulouzü, puh sü Israel maiyuma moa shetu 
maiyuma Mapao ye ngaophou moa souyu donou puhye sü southawulai.  
31Daiolouzü puhnou Mapao vei chipao hai ngaophou moa puhvei kharochi sü 
pfüthowure, puhnou lah athai nasü soupfü loua baie.  

Soteithe Reimoyu Mai 

32Vuli Israel mainou rekounou ta-a buyu teile hinou mai ali hai soteithe zhou 
nou süü raopfüa nou ngaoloue.  
33Puhye sü Moses, Aaron ae maisou hi nüpoa nou ve-e,  
34ae puhye sü hukhaki hi thoube khaire, daiolouzü puh hisü kabülai touyu 
hai sheesha tea nou süloumo hie. 
35Süthaisü Mapao nou Moses hi paoe, “Mai sünaye southawo; maisou nou 
puhye sü fühao vakou sapaloua chuh nou deitha-o.”  
36SüdonouMapao nou kharochi peiyu thaifüa puhye sü maisou nou fühao 
vakou sapaloua chuh nou deithawure.  

Sah Leiyu Zhai 

37-38Mapao nou Moses hi haibüa Israel mai hi paopeio tea paoe, “Neletao vei 
sah kainghou hinou sahbou leilo ae sühisü pha tei-daiyu ali thoulo. Neletao 
nou haibüa vere teile teitei hinou soulai.  

39Neletao nou sah leikhai touyu nasü ngaolouyu chüsü avei kharochi khesü 
licho loulai ae sükhesü züloulai; sükulouzü neletao nou ahinou tarei talai 
moe, ae neletao vei kezhe jüpa vah nasü soutalai moe.  
40Sah leikhai touyu nanou neletaoye panou avei kharochi teitei hai licho 
loulai, ae neletao hai avei mai soukoute loulai.  
41E hai neletao vei Ramai Mapao-e; Enou neletao vei Ramai soure donou 
neletaoye Ejipt hinou sapa peikhai toue. E hai Mapao-e.”  

Maipei Phouyu 16 

Korah, Dathan ae Abiram nou Khaityayu 

1-2Levi vei khü hinou Kohath vei pfümounah hinou buyu Izhar nahpoutu 
Korah nou Moses pei hisü khaitya pare. Puhye Reuben khü hinou mai asü— 
Eliab nahpoutu Dathan ae Abiram, alia Peleth nahpoutu On, ae Israel mai 
hrohinou matsü shoyu süthai-apei mai 250 louzho loua Moses vei khakhe hi 
bulai more tea puhye sü dutare. 
3Puletao nou Moses ae Aaron nghoujü hinou vejüa buloure ae puhai hisü 
haibüa paore, “Ne hai lazhu lere! Etao mai hrülai hai Mapao vei baie 
ae Mapao nou Etao mai hrülai hisü bue. Moses, ne lah daisounouMapao vei 
maitao pei hinou aduna soua nou buwe?”  
4Moses nou chi haisü choulou khaie, puhsü deiphi hi kaokoulou-a veachi 
paore.  
5Süthaisü puhnou Korah alia puhye thaifüyu maitao hisü paoe, “Dosho shona 
hai Mapao nou thaonou puhvei mai-e ae thaonou sheewe touyu sü pongao 
peilai, ae puhnou dolouyu maiye sü panou puh hi nghikoulai.  
6-7Dosho shona sü ne alia neye thaifüyu maitaoye panou poukai nüvei deiyu 
maibvü polo, ae sühisü meithou ae poukai nüvei hai Mapao nghoujü hinou 
thoulo. Süthaisü Mapao nou thaoye doloure touyu hai Etao nou ngaolai. Levi 
maitaore, soupfü layu nasü neletao nou baie!”  
8Moses nou Korah hi paopue, “Levi maitaore, Enou chi paoyu sü keilo!  



354 

 

 
   Sheeyu Baibel 

© 2009, Bible Society of India. 
 

 
 

 

9Israel maivei Ramai nou neletaoye souku paloua panou puh nghiki nou buyu 
ae Israel maisou nghoujü hinou la-a nou vah souyu aeMapao vei Sahpao 
hinou kuvah souyu hai neletaoye donou taile revu? 
10Mapao nou neletaoye alia Levi mai hrülaiye haibüa tsükhouyu vahbu peie, 
süpei hinou chuo neletao nou naanou souyu napao maivei vahbu-a poloulai 
tea tewu?  
11Neletao nou Aaron pei hi rao-a khaityayu hai chechevuzü nou ne alia neye 
thaifüyu maitao nou Mapao pei hi khaitya-a baie.”  
12Moses nou maiye seiho Dathan ae Abiramye kue, ana puhai nou paoe, 
“Ahai-o velai moe!  
13Veisho-a buyu Ejipt teidei hinou Etaoye nenou sapa radeiki hai hinou 
southalai touyu haisü hazho toulia moe tea ne tsüchowu? Chua nenou Etao 
pei hinou paopu soua Etaoye tukhalaivu?  
14Nenou Etaoye sü teidei aveih hi save peimoe, moa Etaoye ki-lu ae darkha 
kipei khesü peimoe ae chuo nenou Etaoye sü lalai toua soure. Südonou Ewo 
velai moe!”  
15Moses nou rarou loua Mapao hi haibüa paoe, “Mai haitao nou posheela 
peiyu khesü popeiso. Enou puletao hisü vah mah lia soumoe ae puletao vei 
rheisü ali koute-a Enou polou moe.”  
16Moses nou Korah hi paoe, “Dosho shona ne alia nevei mai 250 sü 
saloua Mapao nou buyu Sahpao hisü velo, Aaron-a sühisü velai. 
17Lahkuku vei poukai nüvei deiyu meibvü sü polo, ae sühisü poukai nüvei 
noupu thoulo, sübüa posheelabu hinou posheela peilai.” 
18Südonou mai hrülai nou poukai nüvei deiyu meibvü poloua sühi poukai 
nüvei thouloua Sahpao hi taloure bomü hinou Moses ae Aaron ye koa nou 
bure.  

19Süthaisü Korah nou Israel maisouye kuve jüloure, ae puletao nou Sahpao hi 
taloure bomü hinou Moses ae Aaron hilova rei-a nou buloure. Süteilebü 
hinou Mapao vei khouko ava nasü mai hrülai hisü ngaopeire,  
20ae Mapao nou Moses alia Aaron hi paoe, 
21“Mai haitao hinou thaichü talo, Enou puletaoye sü thashoa-a nou 
souhawulai.”  
22Ana Moses ae Aaron nou deiphi pei pfüa nakou loua paoe, “Oh Ramai, ne 
sü hriyu veishi pei hi Ramai-e, mai ali nou mah soupeikhai-e mai hrülai pei 
hi ne rarou laivu?”  
23Mapao nou Moses hi paoe, 
24“Israel maisou hisü Korah, Dathan ae Abiram nou buyu sahpao hinou tavai 
talo tea paopeio.”  
25Süthaisü Moses nou Israel maiye süthai-apei maitaoye saloua Dathan ae 
Abiram hisü ve-e.  
26Puhnou maikhe mai hi paoe, “Mai shiyu hai navei sahpao hinou tavai talo, 
ae puhvei na haliro deiso, sükulou molouzü puletao vei mahtao koa nou 
neletao-a souha bailai.” 
27Südonou maisoutao nou Korah, Dathan ae Abiram vei sahpao hinou tavai 
taloure. Süthaisü Dathan ae Abiram nou puhai vei maipfü ae nahmaitao 
saloua nou puhai vei sahpao bomü hinou tapa la-a nou bue.  
28Süthaisü Moses nou haibüa paoe, “Mapao nou Eye seive haisü soua baie 
touyu hai neletao nou süloulai ae haisü lah Enou sounüa soumoe.  
29Hakinou mai haitao hai Ramai nou tudee peimoa mai büa thai-a bailouzü, 
Ramai nou Eye seive moe.  
30Ana Mapao nou raichoki sükhai toumoyu hali soupeilai, ae dei nou 
kopaloua puletao vei buyu na veishi nou koa puletaoye zhaoloure toulouzü, 
ae puletao hai hria nou athai maivei teidei hi hoture toulouzü, Mapao nou 
mai haitaoye malaiwure touyu hai neletao nou süloulai.”  

31Moses nou chi paocheyu thaisü, Dathan ae Abiram nou la-a buyu dei sü 
kopare,  
32ae puletaoye sü zhaoloure alia puletao vei kihikhamai hrülai, Korah vei 
thaifümai hrülai ae puletao vei natao nou koa dei nou zhaoloure.  
33Puletao hai sübüa nou hria puletao vei natao nou koa athai maivei teidei 
hisü hotare. Süthai hai deisü koumuloua nou puletao hai hatare.  
34Sühinou buyu Israel mai hrülai hai puletao nou krayu pai sü choulou khai-
e, puletao hai tutare. Puletao nou haibüa shura sou-a nou paoe, “Tutalou 
khaio, dei nou Etao-a zhaolou shulai!”  
35Süthaisü Mapao nou mei seikou poukai nüvei deiyu meibvü poa buyu mai 
250 sü deithawure.  

Poukai Nüvei Deiyu Meibvü 

36Süthaisü Mapao nou Moses hi paoe,  
37“Napao Aaron nahpoutu Eleazar panou poukai nüvei deiyu meibvütao hai 
mei nou deitha khaitouyu maitao hinou polo tea paopeio ae sühi buyu 
meithou sü vakou popa laiwo, daiolouzü sütao hai sheewe.  
38Sütao hai Mapao vei posheelabu hi pokou peiyu phaki, shee-a baie. 
Südonou poukai nüvei deiyu meibvütao hai puletao vei mah donou meinou 
deitha khaitouyu maitao hinou polo, sütao hai deithou hukao ali büa poureih 
toulo ae poa posheelabu hoyu sü soulo. Hai nasü Israel mai soupi peiyu ali 
soua panou ngao-a bulai.”  
39Südonou napao Eleazar nou poukai nüvei deiyu meibvütao sü poloua 
posheelabu hore donou deithou poureih touloure. 
40Hai nanou Israel mai hi, mai taralia Aaron vei tyaosholea moyu mai ali 
nou Mapao nghoujü nou mei dei-a posheela peilai moe, hakinou puletao nou 
sübüa soulouzü Korah alia puhvei maitao büa souha bailai touyu vei paopi 
peiyu ali soua bulai. Mapao nou Moses hinou Eleazar hi kharochi peikhai 
touyu teitei sü puhnou souche peie.  

Aaron nou Maikhe Maiye Khailupa Peiyu 

41Thainesho hai Israel maisou nou Moses ae Aaron pei hisü rao-a nou haibüa 
paoe, “Ne hai nou Mapao vei maiye sü southawure.”  
42Maisou nou Moses ae Aaron pei hi vamoa puhaiye dulai tea vejü loure ae 
puletao nou Sahpao hilova reive zhuyu phaki, teihao nou kou Sahpao nasü 
jüloure ae Mapao vei khouko ava nasü ngaoloure.  
43Moses ae Aaron nou Sahpao nghoujü hisü takou laloure,  
44ae Mapao nou Moses hi paoe,  
45“Mai haitao hinou tavai talo, buh hai hinou Enou mai haitao sü 
souhawulai!” Puhai nou deiphi hi pei pfüa nakou loure,  
46ae Moses nou Aaron hi paoe, “Nevei poukai nüvei deiyu meibvü nasü 
poloua posheelabu hinou meithou thoulo ae poukai nüvei nasü thoudei loura-
o, sübüa thashoa nou maisou hrohisü takouloua puletaoye sousheeyu vei 
naanou soupei khaio, daiolouzü Mapao vei lekha rarou nasü pare, ae maikhe 
mai hi rahta rahvu sü vere.”  
47Moses nou paoyu chi züa Aaron nou puhvei meibvü nasü poloua maisou 
vejüa buyu hrohisü tukou loure. Puhnou rahta rahvu hai maisou hi veyu sü 
ngaolou khaie, puhnou poukai nüvei nasü meibvü hi thoudeilou-a maikhe 
mai vei mahmo soushee loure vei naanou hai soupeie.  
48Puhnou haibüa soupei khaie rahta nasü chaore ae puhsü hriyu mai ae 
thaiyu mai kohinou la-a bure.  
49Süzhou teithe mai thaiyu hai mai 14,700 thaire, haisü Korahye koa 
khaityayu hinou thaiyu maitao phou moe.  
50Rahta veyu nahai baiyu thai, Aaron nou Sahpao bomü hi Moses nou buyu 
hisü dakhai koure.  

Maipei Phouyu 17 

Aaron vei Süpo 

1Mapao nou Moses hi paoe,  

2“Israel mai khü chekhei hinou süpo alili hai pove peio tea paopeio. Süpo 
hisü puletao vei zhih hai rülo,  
3ae Levi maivei süpo nasü Aaron vei zhih rüthoulo. Khükhü hi süthai-apeio 
maitao hai süpo chekhei bulai.  
4Süpo sütao hai poloua Enou buyu Sahpao hi ae Vo Sübvü buyu nghoujü hi 
Enou neletaoye ve daoyu buh hi pokhailo.  
5Süthaisü Enou dolouyu maina vei süpo hai bo lapalai. Haibüa soupeia Enou 
Israel maiye panou ne pei hi tobai soumoa raoyu nasü souha peilai.”  
6Südonou Moses nou Israel mai hisü paopeie ae puletao nou süpo kiahai, khü 
chekhei hinou süpo chekhei hai pove peie ae Aaron vei süpo-a sühi koa nou 
thoukhai peie.  
7Moses nou süthaisü süpotao hai Sahpao hi Vo Sübvü nghoujü hisü polou 
khaipeie.  
8Thainesho hai Moses nou Sahpao hi louyu phaki, Levi mai khü thaosoua 
Aaron vei süüpo nasü süübo lapa-a nou ngaoloue. Süüpo süna hai bo lapa-a 
poupah-a papyare ae almond rashithou shikou mei-a nou ngaoloue!  
9Moses nou süpo sünasü poloua Israel maitao hi ngaoe. Puletao nou kabüa 
vepare touyu khesü ngaoloure ae süthai-apei maitao nou linaonao vei süpo sü 
podakhai tare.  
10Mapao nou Moses hi paoe, “Aaron vei süpo nasü Vo Sübvü nghoujü hi 
podakhailou khai-o. Süpo hai nanou Israel mai talinoua khaitya raolealeayu 
sü bailou more toulouzü puletao hai thai-a bailai touyu vei paopi peiyu shee 
soua bulai.”  
11Mapao nou kharochi peiyu thaifüa Moses nou soupeie.  
12Israel maitao nou Moses hi paoe, “Süthaisü Etao hai sühinou che-a baie!  
13Hakinou mai talinoua Sahpao nghiki takou louzü thai-a bailai touyu thaio, 
Etao hai thaiyu mai ali bütoua baire!”  

Maipei Phouyu 18 

Napao Maitao ae Levi Maitao nou Soure Vah 

1Mapao nou Aaron hi paoe, “Enou buyu Sahpao hi vah soumah louzü, ne alia 
ne nahpoutu maitao ae Levi maitao nou veahoyu sü ngaolai; ana naanou 
souyu hinou soumah louzü, ne alia ne nahpoutu maitao likhei veahoyu sü 
ngao-a bailai.  
2Ne alia nevei nahpoutu maitao nou rathoyu Sahpao hinou vah souyu phaki, 
neletaoye soukha peiloure donou nevei thaihou jürai Levi maitaoye kulo.  
3Sahpao hi vah khesü puletao nou neye soukha peilai, ana puletao nou 
Sahpao hi sheeyu natao moa posheelabu hisü nghikou laimoe, puletao nou 
hakinou nghikou louzü, puletao alia ne-a koa nou thai-a bailai.  
4Puletao nou Sahpao hi vah veishi hai neye babou peia neye soukha peilai; 
ana mai kukhe ye panou neye koa vah soulai moe.  
5Israel maisou hi Mapao vei lekha rarou vemore donou nenou Sahpao hi ae 
posheelabu hi soure vahtao hai soulai.  
6Israel maitao hrohinou nevei kityarai soua buyu Levi maitaoye dokupa peiyu 
nasü Enou-e. Puletaoye panou avei Sahpao hi kuvah soure donou ahi 
peithouwure.  
7Ana posheelabu hi naanou soure vahtao ae sheeyu buh hi vah soure veishi 
hai ne alia nevei nahpoutu maitao nou soua bailai, vah sütao hai neletao nou 
soua bailai, daiolouzü Enou neletaoye napao vahbu nasü thoupeiwure. Mai 
kukhe mainou sheeyu natao hi nghikou louzü puhye sü southawulai.”  

Napao Maitao nou Ngaore Zha 

8Mapao nou Aaron hi paoe, “Israel mainou Eye posheela peiyu teitei hai 
nenou ngaore zha soua Enou ne hi peiwure, ae hai sü ne ae nevei nahpoutu 
maitao nou teisa nou ngaolai.  
9Sheesha tea nou posheela peiyu, posheelabu hinou meidei moa buyu sütao 
hai nevei zha-e: thoudzü vei posheela, mah vei posheela ae paoh khapeiyu 
vei posheela alia hataralia puletao nou shee-a Eye posheela peiyu teitei hai 
Enou ne hi ae nevei nahpoutu maitao hi peiwure.  

10Neletao nou haisü sheeyu buh hinou toua bailai ae süsü naanou hinou shee-
a buyu poutumai likhei nou toua bailai.  
11“Süpei hinou Israel mainou kalo vei soua Eye posheela peiyu teitei hai 
neletao vei zha-e. Enou sütao hai ne hi ae nevei nahpoututao ae nahnaotu 
maitao hi vere teile teitei donou peiwure. Naanou hinou shee-a buyu nevei 
kihikhamai hrülai nou süsü toua bailai.  
12“Israel maitao nou po patsü Eye pove peiyu veikayu theadzü, darkhadzü ae 
thoudzü khesü Enou ne hi peiwure.  
13Sütao teitei hai neletao vei zha-e. Naanou hinou sheeyu nevei kihikhamai 
hrülai nou sütao sü toua bailai.  
14“Israel mainou sheesha tea nou Eye posheela peiyu veishi hai nevei zha 
soua ne hi peiwure.  
15“Israel mainou nah narai moa kikhaorü touraitao hai Eye pove posheela 
peiyu teitei sü neletao vei-e. Ana puletao nou nah narai naye hüdakhai louyu 
vei muma hai neletao-a ae-ao soua popeilai, alia naanou hinou sheemoa buyu 
kikharütao hai panou puletaoye hüdakhai loure vei zü hai puletao hi peilai.  
16Maisou nou ta-a buyu zhai thaifüa nahmaitu hai khouh ali palouzü shahu 
angou peia panou hüdakhai loulai.  
17Ana toukou raikayu cho, zhaotu ae nghitu hai panou hüdakhai laimoe; 
sütao hai avei baie, südonou sütao hai poa sheela-a bailai. Sütao vei souzhe 
hai posheelabu hi poa napeio ae southeatao hai thoudzü vei soua poa meidei 
peio, süsü Enou jüpa-e.  
18Ana souketao, khaorao ae phikao zhoulova hai neletao vei zha-e.  
19“Israel maisou nou Eye veisho-a posheela peiyu teitei hai vere teile veishi 
donou Enou ne hi ae ne nahmaitao hi peiwure. Enou hai nasü ne hi ae nevei 
tyaosholea maitao hi pepolou hoyu vei vo ali soua soukhaiwure.”  

20Mapao nou Aaron hi paoe, “Nenou hana taralia kikaa soua thaoloulai moe 
ae Israel maiye koa teidei sü zha zhilai moe. Mapao Eye likhei nevei zha sü 
soua bailai.”  

Levi Maitao nou Ngaore Zha 

21Mapao nou paoe, “Israel mainou Eye zha kirou hinou zha ali pove peiyu 
taith nasü Enou Levi maitao hi peiwure. Enou buyu Sahpao hi puletao nou 
vah souyu thaosü hai nanou puletao hi peiwure.  
22Israel mai kukhetao hai Sahpao hi nghikoulai moe, puletao nou nghikou 
louzü lah hi athai nasü pove loua bailai.  
23Chuthai nou Levi maitao nou Sahpao nasü zhulai ae sühi vah khesü puletao 
nou soupfülai. Haisü teisa vei chikha ali soua vere khaphao teitei hia talai. 
Levi maitao-a puletao vei teisa nou soure donou na lia bulai moe.  
24Daiolouzü Israel mainou Eye zha kirou hinou zha ali peiyu nahai Enou 
puletao vei soua puletao hi peiwure. Südonou puletao nou Israel mai 
hrohinou teisa vei soure donou halia khailai moe.”  

Levi Maitao vei Taith 

25-26Mapao nou Moses hi haibüa Levi maitao hi paopeio tea paoe, “Neletao 
vei zha soua Enou neletao hi peiyu Israel maitao vei taith hai ngaolouyu 
phaki, neletao-a zha kirou hinou zha ali hai Mapao hi neletao vei taith soua 
peilai.  
27Neletao nou posheela peiyu hai nasü tatamai nou puletao vei thoudzü 
ngaolou raikayu vei posheela peiyu raibütoua popeilai.  
28Südonou neletao nou Israel mai hinou ngaolouyu zha kirou hinou zha ali 
hai neletao-a Mapao hi posheela soua napao Aaron hi peilai.  
29Neletao nou ngaolouyu hinou veikayu nanou poa peilo.  
30Neletao nou veikayu nasü popei louzü, lia buyu taosü neletao hi khailo, 
süsü tatayu maitao nou neletao hi posheela peiyu thai, shokhai touyu taosü 
lah puletao vei soua khailouyu büa soulo. 

31Shokhai toua buyu taosü ne ae nevei kihikha maitao nou buh tarali hinou 
tou-a bailai, daiolouzü sünasü neletao nou Sahpao hinou kuvah soukhai 
touyu vei shizho baie.  
32Neletao nou veikayu nasü Mapao hi peilouzü, neletao nou sütao hai tou-a 
mah laimoe. Ana Israel mainou neletao hi peikhai touyu taosü, neletao nou 
veikayu nasü rai-a Mapaohi posheela peiloumo jünou touloua mah sü 
soulouso, neletao nou sübüa soulouzü, neletaoye sü southa-a bailai.”  

Maipei Phouyu 19 

Cho Hoyu vei Vounai 

1-2Mapao nou Moses ae Aaron hi Israel maiye panou tare zhai haitao hai peie. 
Moses ae Aaron hi cho hoyu ali chaa hayu ae sa-a vah soukhai toumoyu ali 
hai pove peio,  
3ae puletao nou sünasü napao Eleazar hi peilai. Cho sünasü fühao vei vakou 
hupaloua nou puhvei nghoujü hinou datha loulai.  
4Süthaisü Eleazar nou souzhe daotu hai poloulai ae puh bah toutu süloua 
Sahpao buyu hilova hai bakha anai kavu peilai. 
5Cho nasü teitei nou— souhee, souke, zhe ae lesou veishi nou napao nghoujü 
hinou meideiwulai.  
6Süthaisü puhnou sedar süü daotu, loube boli ae pha hoyu ke ali poloua mei 
hisü laithou deiwulai.  
7Süthai hai puhnou puhvei sabanü hai dzü shaowulai ae puh pfüphao hai dzü 
khüloulai, süthaisü puh hai fühao hisü taloua bailai, ana puh sü koukhe koute 
hai naanou hinou sheelai moe.  
8Cho poa mei deiyu maina-a puhvei sabanü hai dzü shaolai ae puh pfüphao 
hai dzü khüloulai, ana puh-a koukhe koute hai naanou hinou sheelai moe.  
9Süthaisü naanou hinou sheeyu mai ali nou cho meidei khaitouyu vounai sü 
veloua fühao vei vakou hi naanou hinou sheeyu buh ali hisü khailoulai, 
sübüa Israel maisou nou naanou hinou sheemoyu nasü poa sousheere dzü hi 
thoulai. Naanou hai nasü mah sousheere donou soulai.  

10Vounai vüyu maina-a puhvei sabanü hai dzü shaoloulai, ana puh-a koukhe 
koute sheelai moe. Zhai hai nasü vere teile veishi hi ae Israel mai hrülai hi 
alia shetumai hia talai.  

Thaiphao Deiyu 

11Mai talinou thaiphao hai deire toulouzü, puhsü teithe anai koute sheelai 
moe.  
12Puhnou sousheeyu dzü poloua teithe asü zhou ae teithe anai zhousü 
soushee loulai, süthaisü puh hai naanou hinou shee-a bailai. Ana puhnou 
teithe asü zhou ae teithe anai zhou hai soushee loumore toulouzü, puhsü shee 
moa bailai.  
13Mai talina thaiphao deiwua puh sü soushee loumore toulouzü puh hai 
sheemoa bua bailai, daiolouzü poa sousheeyu vei dzü nou puhye lazü 
peimoe. PuhnouMapao vei Sahpao hai souzhaiwure, südonou puhye sü Ramai 
vei mai soua popeipu khailai moe.  
14Mai ali nou sahpao hinou thaita louzü, puh thaiyu teile hi sahpao sühi buyu 
maitao moa sahpao sühi louyu mai hai teithe anai koute sheelai moe.  
15Sahpao sühinou buyu bvü moa leekhao tarali hai pei homoa bulouzü, na 
sütao hai shee moa bailai.  
16Mainou southa khaitouyu moa vakou nou lah thaiyu thaiphao hai mai 
talinou deilouzü, moa hakinou mai ali nou mairao moa khüh hai deilouzü, 
puh-a teithe anai koute hai sheelai moe.  
17Shee moyu nasü sousheelai toulouzü, mah sousheere donou cho hoyu navei 
meidei khaitouyu vounai nasü daotu poloua lee ali hi thouloulai, ae sühisü 
veiyu dzü lathou loulai.  
18Rairailai soua sheeyu mai ali nou loube ali poloua dzü hisü thoupfü loulai, 
ae sahpao veishi hi kavu peilai, sühi buyu na teitei ae sühinou buyu maitaoye 
kavu peilai. Ahai chena soua sheeyu mai ali nou dzü sü poloua thaiphao 
deiyu moa mairao moa khüh deiyu mai neye kavu peilai.  

19Naanou hinou shee-a buyu mai ali nou teithe asü zhou ae kou teithe anai 
zhou hai sheemoyu mainaye dzü poloua kavu peilai, ae teithe anai zhou sü 
puh hai shee-a bailai. Mai naye soushee peiyu puh sü puhvei sabanü hai dzü 
shaowulai ae puh pfüphao hai dzü khüloulai, süthaisü puh hai koukhe kou 
shee-a bailai.  
20Mai taralia naanou hinou sheemo louzü ae puhnou soushee loumo louzü 
puh hai sheemoa bubaie, daiolouzü soushee peiyu dzü nasü puh hi kavu 
peimoe. Puhnou Mapao vei Sahpao hai souzhaiwure ae puhye sü Ramai vei 
mai soua popeipu laimoe.  
21Neletao nou chikha hai nasü vere teile veishi hia soulai. Maiye soushee 
peiyu dzü kavu peiyu maina-a puhvei sabanü hai dzü shaolai, mai talinou 
soushee peiyu dzü deilouzü puh hai naanou hinou koukhe koute hai sheelai 
moe.  
22Shee moyu mai nanou deiyu na veishi hai sheemoa bailai, ae mai talinou 
sütao hai deilouzü puh hai naanou hinou koukhe koute hai sheelai moe.  

Maipei Phouyu 20 

Kadesh hinou Vepa Daoyu Vahtao 
(Tap 17.1-7) 

1Israel mainou Zin touyu radeiki hisü khouh araina hinou velou loure ae 
maisou nou Kadesh touyu hinou fühao soua buloure; ae buh sühinou Miriam 
sü thaitare ae buh sühinou puhye daovure.  
2Israel maitao nou fühao soua buyu buh hisü dzü ha-e, südonou puletao hai 
ve me souloua Moses ae Aaron pei hi raore.  
3Maikhe mainou puhai hi haibüa paoe, “Etao thaihou jürai maitao koa nou 
Etao hai Mapao vei Sahpao nghoujü nou thaiyu-a veipure.  
4Daisounou ne Etaoye haibüyu radeiki hisü savewe? Etaoye panou buh hai 
hinou Etao vei kikhaorü koa thailai touwu?  

5Daisounou ne Etaoye Ejipt hinou sapaloua shishoyu teidei, haibüa halia 
paomoyu buh hisü save khaipeiwe? Buh hai hisü thou, doushi, darkhashi ae 
vazüshithou ali koute-a ha-e. Kere dzü-a aliro ha-e.”  
6Moses ae Aaron nou maisou hinou tavai taloua Sahpao vei bomü hinou kou 
laloure, ae puhai nou deiphi hi pei pfüa nakou khailoure ae Mapao vei 
khouko ava sünou puletao hisü valoure.  
7Mapao nou Moses hi paoe,  
8“Vo Sübvü nghoujü hi khaitouyu süpo nasü polo ae süthai hai ne alia Aaron 
nou maisouye kuve jülo. Maisou vejüa buyu nghoujü hinou chuhlya tao hisü 
keapei khaio, sükulouzü chuhlya hinou maikhe maiye donou ae puletao vei 
kikhaorü taoye panou ke loure dzü sü küpa peia bailai.”  
9Mapao nou kharochi peiyu thaifüa Moses nou talou süpo nasü poloure.  
10Moses ae Aaron nou Israel mai hrülaiye sü chuhlya nghoujü hi kuve jüloure 
ae Moses nou paoe, “Khaityayu maitaore, haisü keilo! Chuhlya hai hinou 
neletaoye donou dzü sü popa peilaiho?”  
11Süthaisü Moses nou süpo nasü polaloua chuhlya hisü bakha ahai hai 
khoupeire, ae dzü taoli hai küpare alia maisou ae kikhaorütao nou dzü sü 
keloure.  
12Ana Mapao nou Moses ae Aaron pei hi vamo loure. Puhnou paoe, “Ne hai 
nou Israel maisou nghoujü hinou Eye louchetou loumoa avei sheeyu khouko 
nasü puletao nghoujü hi soungao peimoyu donou, Enou peilai tea paokhai 
touyu teidei hisü ne hai nou mai haitaoye sapoa loulai more.”  
13Haibüyu hai Meribah touyu buh hinou vepa-e, daiolouzü Israel maitao nou 
buh sühi sünou Mapao pei hi rao-a nolealeare ae puhnou puletao hi puh hai 
sheewe touyu sü soungao peie.  

Edom hi Veo nou Israel Maiye panou Puhvei Teidei Tachobayu 

14Moses nou Kadesh hinou Edom hi veo hisü haibüa kopomaiye seita-e, 
“Nevei thaihou jürai soua buyu Israel mainou haibüa paowe: Etao nou 
veahoyu veishi hai nenou süwe,  

15süolouzü Etao vei puopaoh maitao nou Ejipt hi teile taoli hai hrüa bure; ae 
Ejipt mainou Etao vei puopaoh mai hi ae Etaoye alaosou souvea shopeie,  
16ae Etao nou kra-aMapao hi soukha sü khoe. Etao nou krayu sü puhnou 
chouloua puhnou rakivamai seive Etaoye Ejipt hinou sapa peie. Chuo Etao 
hai Kadesh, nevei deirai nghia buyu nuhdu hisü nou bure.  
17Zhuvea nou Etaoye panou nevei teidei hinou tacho palouo. Etao nou ae 
Etao vei kikhaorüye panou ludu hinou tala laimoe, moyuma panou neletao 
vei dou moa kipei hisü loulai moe, ae Etao nou neletao vei dzükhao hinou 
dzü sü kelai moe. Etao nou nevei teidei tala loumo koute ludu hinou ta-a 
bailai.”  
18Ana Edom mainou haibüa chila peie, “Neletaoye panou Etao vei teidei sü 
tacholai moe! Hakinou neletao nou tacho talai toulouzü, Etao nou talou 
neletaoye reih soua bailai.”  
19Israel mainou haibüa paoe, “Etao nou ludu hinou bua bailai ae hakinou 
Etao nou moa Etao vei hikhaorü nou neletao vei dzü ke louzü, Etao nou süvei 
muma hai peilai, Etao nou jüpayu louzü neletao vei teidei nasü tacho louyu 
likhei bailai.”  
20Edom mainou haibüa paopue, “Neletaoye panou tacho loulai moe!” Puletao 
nou khoushoyu reihmai me saloua Israel maiye reih hukoure. 
21Edom mainou puletao vei teidei sü Israel maiye panou tacho bayu donou 
Israel mainou ludu kukhe hinou tapoa nou tare.  

Aaron Thaiyu 

22Israel maisou sünou Kadesh thaokhaiwua Hor Deichi hisü veloure, 
23sünasü Edom maivei deirai hinou bue. Buh sühinou Mapao nou Moses ae 
Aaron hi paoe,  
24“Enou Israel maiye peilai tea paokhai touyu teidei hisü Aaron nou talou 
ngaolai more; puh sü thaita laire, daiolouzü puh nou Meribah buh hinou avei 
kharochi hai zübare.  
25Aaron ae puh nahpoutu Eleazar sü saloua Hor Deichi hi pakhaio,  



367 

 

 
   Sheeyu Baibel 

© 2009, Bible Society of India. 
 

 
 

 

26ae sühinou Aaron vei naazao hai phaloua nou Eleazar hi noupeio. Aaron hai 
buh sühinou thaita-a bailai.”  
27Mapao nou kharochi peiyu büa Moses nou soupeie. Puletao nou Hor Deichi 
vasü Israel mai hrülai nou zhingaoyu hinou tare,  
28ae Moses nou Aaron vei naazao hai phaloua nou Eleazar hi thoupeiwure, ae 
Moses alia Eleazar hai dakhai vere.  
29Israel mainou Aaron hai thaire touyu hai süloure, südonou puletao nou 
puhye donou teithe shirou hai dopfüe.  

Maipei Phouyu 21 

Kanaan Mai jünou Reih Kolouyu 

1Kanaan maivei teidei khelova nou buyu Kanaan mai veo Arad nou Israel mai 
hai Atharim vei ludu valonou laireshe touyu ko choulou khaie, puhnou Israel 
maiye reih soure ae kamai-a puhnou nüloure. 
2Süthaisü Israel mainou Mapao hi haibüa chaachou soue, “Nenou Etaoye 
panou mai haitao jünou reih veiloure touyu thaio, Etao nou sousheeloua 
puletao mai hrülai ae puletao vei nuhdu khesü ne hi posheela peilai, ae 
puletaoye souha khaitou peilai.”  
3Mapao nou Israel maivei akho nasü keipeie, ae puletaoye soukha peia panou 
Kanaan maitao jünou reih koloue. Südonou Israel mainou Kanaan mai ae 
puletao vei nuhdu khesü souha khaitou peire ae buh sünasü Hamah 
(Soukanghi peiyu) tea zhih sapeie.  

Baosahu nou Houng Soupeiyu 

4Israel mainou Hor Deichi thaowua Edom maivei teidei tasühaore donou Zai 
Ho hilova tayu ludu hinou tare. Ana ludu ta-a bukinou maikhe mai hai 
shamealou hore.  
5Ae puletao nou Ramai hi alia Moses hisü haibüa raore, “Daisounou Etaoye 
Ejipt hinou sapa touso ae dzü lia hayu radeiki hai hinou southalai touwe. 
Habüa nou tou shiyu touso hai Etao nou touthou louhore!”  

6Süthaisü Mapao nou tushi shoyu houng hai maikhe mai hi seive peia panou 
Israel mai taoli hai daopeiwure, ae maitaoli hai thaire.  
7Maikhe mai nou Moses hi ve paoe, “Etao nouMapao pei hi ae ne hi raoyu hai 
mahwure. Zhuvea nou Mapao hi veachi paopeia houng sü polai peio.” 
Südonou Moses nou maikhe mai ye donou veachi paopeie.  
8Süthaisü Mapao nou Moses hi paoe, “Baosahu nou heung ali soulo ae sünasü 
süüpo ali pei hi popa khaipeio. Heung nou daopeiyu maitalia houng sünaye 
sü zhulouyu mai hai vei loulai.”  
9Südonou Moses nou baosahu nou houng ali souloua süüpo pei hi popa 
khaipeie. Maitalinoua heung nou daopei khaitoua buyu maisü houng haina 
hai zhulouyu maisü vei loulai.  

Hor Deichi hinou Moab Maivei Deikho hi Veyu 

10Israel mainou tapoa nou ve Oboth touyu buh hinou fühao soua bure.  
11Süthaisü puletao nou buh sünasü thaokhaiwua Moab maivei teidei, teinghei 
palova buyu Abiramye soukanghi peiyu buh hinou fühao souloure.  
12Süthaisü puletao nou Zered deikho hinou ve bue. 
13Puletao nou buh sühi sünou tapoa reilova khe Amor maivei radeiki hilova 
Arnon rei hinou fühao soua bue. (Arnon hai Moab mai ae Amor maivei deirai 
hinou bue.)  
14Hai vanou “Mapao vei Soureih Larübvü” hinou haibüa paoe, “Suphah ae 
deikho hi buyu Waheb nuhdu; Arnon Rei,  
15ae Ar nuhdu hi koute, dei shaophouphou poa nou deikho hi louyu hinou 
Moab maivei deirai hi koute-e.”  
16Buh sühinou puletao nou tapoa Beer Dzükhao hisü ve bue. 
SühinouMapao nou Moses hi paoe, “Maikhe maiye kuve jülo, Enou puletaoye 
sü dzü peilai.”  
17Süteile hi Israel mainou lou haina hai soue: “Dzükhaotao, dzü sü küpa 
peikhaio; Etao nou neye sü lou soua sülai — 

18Veo nahpoutu maitao nou heyu dzükhao ae süthai-apei maitao nou heyu 
dzükhao, Veo vei süpo nou ae puletao vei süpo nou hekhai touyu dzükhao.” 
Puletao nou buh sühinou tapoa Mattanah hi veloue,  
19ae buh sühinou puletao nou Nahaliel hisü ve-e, ae Nahaliel hinou Bamoth 
hisü ve-e, 
20ae Bamoth hinou tapoa Moab maivei deikho, Pisgah deichi peitaoh hinou 
zhilou ngaoyu deikho hisü bue.  

Veo Sihon ae Og jünou Reih Veilouyu 
(Paod 2.26—3.11) 

21Süthaisü Israel mainou Amor maivei veo Sihon hisü haibüa ko paota-e,  
22“Etaoye panou nevei teidei hinou tacho palo, Etao nou ae Eletao vei 
kikhaorüye panou duva hisü bua bailai, neletao vei dou hi ae kipei hisü 
panou loulai moe, ae Etao nou neletao vei dzükhao hinou dzü sü kelai moe; 
Etao nou nevei teidei sü tala loumo koute hai luduva hinou bua bailai.”  
23Ana Sihon nou Israel maiye sü panou puhvei teidei hinou tacho bare. 
Puhnou reihmai saloua Israel maiye reih soure donou Jahaz radeiki hisü tare.  
24Ana Israel mainou ngaobayu maitaoye reihbu hinou taoli hai southawure ae 
puletao vei teidei sü Arnon hinou Amon maivei deirai Jabbok hi khete hai 
poloure, ana Amon maivei deirai hi khete poloua baire, daiolouzü puletao vei 
teidei hai veisho-a nou kaopo pohao khailoure.  
25Israel mainou Amor maivei nuhdu teitei sü poloure ae Heshbon alia 
süpehao hinou buyu nuhdutao-a poloure ae sühinou füsho loure.  
26Heshbon hai Amor maivei veo Sihon vei nuhdupao nasüe, puhnou Moab 
maivei veo araina hinou reih soua poloue ae puletao vei teidei hai Arnon Rei 
hi khete puhnou shaoloue.  
27Südonou lou dayu mainou haibüa dapei khaitoue: “Veo Sihon vei nuhdu 
Heshbon hisü tavelo! Etao nou nuhdu hai nasü soushu dakhai louyu sü 
zhunüwe.  



370 

 

 
   Sheeyu Baibel 

© 2009, Bible Society of India. 
 

 
 

 

28Vuli Heshbon nuhdu hinou Sihon vei soureih maitao hai mei taopoa tayu 
büa ta-e; Sünasü nou Moab maivei Ar nuhdu nasü soukanghi peiwure, ae 
Arnon vei deichi pei hi khete hai deihawure.  
29Moab maitaore, neletao hai daizhou koute veasarou! Oh Khemosh rahye 
thoyu maitaore, neletao taihinou chere! Neletao vei ramai nou puhvei 
maitaoye sü panou porarou-a tare, ae naotumaitao hai Amor maivei veo nou 
nüpoa tare.  
30Ana chuo puletao vei tyaosholea maitaoye sü souhawure, Heshbon hinou 
Dibon hi koute, Nashim hinou Medeba nghia buyu Nophah hi koute hai 
soushi souhawure.”  
31Israel mainou Amor maivei teidei hinou füsho loure,  
32ae Moses nou Jazer nuhdu hi reih huloure donou veikayu ludu nasü zhuta 
khaio tea maiye seita-e. Israel mainou nuhdu sünasü poloure ae süpehao 
hinou buyu nuhdutao alia sühinou hrüyu Amor maiye sü hutawure.  
33Süthaisü Israel maitao nou Bashan vei ludu hinou dakhai tare, ae Bashan hi 
Veo Og nou puhvei reihmai saloua Israel maiye Edrei hinou soureih soue.  
34Mapao nou Moses hi paoe, “Puletaoye ngaopiso, Enou neletaoye veilouyu 
sü peilai alia puhvei maitao ae puhvei teidei sü neletao hi peilai. Neletao nou 
Amor mai Veo Sihon hi Heshbon hinou soupeiyu büa puh hia soupeio.”  
35Südonou Israel mainou Og veo, puhvei nahmaitao, ae puhvei mai hrülai hai 
southakhai toure, sübüa mailia hria phapei moe ae puletao vei teidei hai 
Israel mainou poloure.  

Maipei Phouyu 22 

Moab Maivei Veo nou Balaamye Seiho Kuyu 

1Süthaisü Israel mainou tapoa nou Moab maivei deikho, Jordan hinou teinghi 
palova ae Jeriko vei pahlova nou fühao soua nou bure.  
2Israel mainou Amor mai hi soupeiyu ko khesü Moab hi veo, Zippor nahpoutu 
Balak nou choulou khai-e,  

3puh alia puhvei mai hrülai nou ngaopi shore.  
4Moab mainou Midian hi süthai-apeio maitao hisü paoe, “Lahvei touyu ki-lu 
lia ha-a nou teisa nou sühao poa laiyu mai haitao nou Eletao mai hrülaiye sü 
cho nou poudai toukhai louyu büa souhakhai toulaire.” Südonou Moab 
maivei Balak veo nou 
5Beor nahpoutu Balaam ye kupoa vere donou kopomaiye Amaw maivei 
teidei, Euphratis reipe hinou buyu Pithor hisü seive haibüa paoe, “Ejipt hinou 
tyahrü ali hai tapaloua teidei veishi sü phoutao loure, ae puletao nou Etao vei 
teidei sü poloure donou soupi nou bure touyu hai neye panou sülou nüwe.  
6Puletao hai Etao jünou pouloure, südonou zhuvea tave Eye donou puletaoye 
sü chaa peio, sükulouzü Etao nou puletao jünou veiloua puletaoye sü teidei 
hinou hulai lousüe. Enou süwe, süolouzü nenou shiha peikhaie, maikhe mai 
hai ha ngaoloua baiwe, ae nenou chaa peiyu mai hai chaa pfüa baiwe.”  
7Südonou Moab mai ae Midian maivei süthai-apei maitao nou chaa peiyu vei 
muma sü poloua Balaam hisü tare, ae puletao nou Balak vei chipao hai puh 
hi paongao peie.  
8Balaam nou puletao hisü paoe, “Zhoukhei hai hinou chaolo, dosho 
shona Mapao nou ahi paoyu chipao khesü Enou neletao hi paopeilai.” 
Südonou Moab maivei süthai-apei maitao hai Balaam hinou chaore.  
9Ramai nou Balaam hisü ve haibüa nou chi noure, “Ne hi ve chao-a buyu 
maitao sü thao-e?”  
10Puhnou chila peie, “Moab hi veo Balak nou mai haitao hai ahi seive haibüa 
paoe,  
11süolouzü Ejipt teidei hinou tapayu maitao nou teidei veishi sü phoutao 
loure. Puhnou Eye panou puletaoye sü chaa peinüwe, sükulouzü puhnou 
puletaoye sü reih soua hulai loulai touwe.”  
12Ramai nou Balaam hi paoe, “Mai haitaoye koa taso, ae Israel maitaoye sü 
chaa peiso, daiolouzü Enou puletaoye sü ha peiwure.”  

13Shona sü Balaam nou Balak vei kopomaitao hisü paoe, “Ki hi dakhai ta-a 
baio; Mapao nou Eye panou neletaoye koa tabare.” 
14Südonou puhtao hai Balak hisü dakhaive Balaam nou puletaoye koa tabare 
tea paopeie.  
15Süthaisü Balak nou süthai-apei mai hai poupua nou ae raichoki maitao 
jünou matsü puyu maitao nou Balaam hisü seive pure. 
16Puletao nou Balaam hisü ve Balak vei chipao hai paopeie, “Zhuvea nou ahi 
vepei bayu sü soupeiso!  
17Nenou jüpayu teitei sü Enou ne hi peilai, zhuvea nou hai hi veloua Eye 
donou mai hotao sü chaa peio.”  
18Ana Balaam nou chila peie, “Balak nou puhvei vedei hi buyu shahu ae sana 
veishi Eye peiyuma, avei Ramai Mapao nou kharochi peiyu jünou halia pua 
paolou shie.  
19Ana zhoukhei zhuvea nou hai hinou chaolo, Mapao nou ahi halia paopu 
peilai homosa E zhulai hie.”  
20Süzhou khei Ramai nou Balaam hisü ve haibüa paoe, “Hakinou mai haitao 
nou neye koa talai tea kulouzü, puletaoye koa sata-o, ana Enou ne hi 
paopeiyu likhei pao-a bailai!”  
21Südonou thainesho shona sü Balaam nou puhvei rheisüh pfüloua Moab 
maivei süthai-apei maitao koa nou tare.  

Balaam ae Puhvei Rheisüh 

22Ana Balaam nou takhai-e Ramai hai rarou loure, ae Balaam nou rheisüh sü 
pfüa nou puhvei kilai mai ahai koa ta-e, Mapao vei rakivamai nou puhvei 
ludu sü kou nuloure.  
23Rakivamai nanou puh bah hi khoche poa nou ludu hinou la-a buyu hai 
rheisüh nanou ngaolou khaie, rheisüh nasü ludu hi tamoa nou dou hisü 
loutare. Balaam nou rheisüh sü dapoa ludu hisü paloure.  

24Süthaisü darkha kipei ahai kohinou holo ae hailo-a chuh bua nou ludu taiyu 
buh hinou rakivamai nanou daloure.  
25Rheisüh nanou rakivamai naye ngaoulou khaie, chuh khokhai touyu hilova 
taraikou Balaam phi hai bipeie, südonou Balaam nou rheisüh nasü dapeipue.  
26Süthaisü rakivamai nanou tareikhe zhoulo-a ae nalova-a reilou shiyu ludu 
atai buh ali hinou laloure. 
27Rheisüh nanou rakivamai naye ngaolou khaie, rheisüh nasü deiphi hi kou 
dazü loure; ae Balaam hai rarou sholoua puhvei süpo sünou rheisühye sü poa 
dare.  
28Süthaisü Mapao nou rheisüh hisü chi paolou süyu khouko hai thoupeiwure, 
ae rheisüh nou Balaam hi paoe, “Enou ne hi dai soupeiwure? Ne daisounou 
Eye avu asü hai dapeiwe?”  
29Balaam nou chila peie, “Nenou Eye pfüa tabayu donou-e! Abah hi khoche 
buyu thaio Enou neye daothawu laire.”  
30Rheisüh nou chila peie, “Nevei hrümai sasasü pfüa tayu rheisüh nasü E 
baimowu? Enou neye haibüa raichoki soupeidou?” “Sübü moe,” tea puhnou 
chila peie.  
31Süthaisü Mapao nou Balaamye panou rakivamai nanou khoche poa ludu 
hinou la-a buyu sü ngaoloure. Südonou puhnou pei pfüa nakou khurüe.  
32Rakivamai nanou Balaam hi noure, “Ne daisounou nevei rheisühye sü 
bakha asü koute haibüa nou dapeiwe? Enou nevei ludu sü nuchao loure 
donou vewe; daiolouzü ne hai zhouvu vei veidu hai nasü tayu kaomoe.  
33Ana nevei rheisüh nanou Eye ngaoloua bakha asü hai tavai loure, hakinou 
puhnou tavai talou moyu thaio, Enou neye daothawua nevei rheisüh nasü 
panou hria ta-a bailai.”  
34Balaam nou chila peie, “E mah souwure. Nenou Eye nuchaore donou ludu 
hinou la-a nou bue touyu sü Enou sülou more. Chua E hai tayu kaomoe touyu 
thaio, Enou ki hi dakhai ta-a bailai.”  

35Ana rakivamai nanou chila peie, “Mai haitaoye sü koa nou ta-o, ana Enou 
paoyu likhei sü pao-a baio.” Südonou Balaam nou puletaoye koa tare.  

Balak nou Balaamye Sülouyu 

36Balak nou Balaam sü laire touyu hai choulou khaie, puhnou puhye süloulai 
tea Moab maivei deirai, Arnon Reipe hinou buyu Ar nuhdu hisü vere.  
37Balak nou puh hi paoe, “Enou neye panou rai-a nou tave kuyu phaki, ne 
daisounou ahi vemoe. Nenou jüpayu nasü E neye peilou hoe tea ne 
tsüchovu?”  
38Balaam nou chila peie, “E ne hi vere movu? Ana ahi dai soulou süyu 
khouko sü bue? Ramai nou paoyu likhei E sü pao-a bailai.” 
39Südonou Balaam nou Balak ye koa Huzoth nuhdu hisü tare.  
40Balak nou chode ae zhaotu dathaloua nou Balaam ae puhye koa laiyu 
süthai-apei maitao hi peie.  

Balaam nou Rachipaola Araina 

41Thainesho shona hai Balak nou Balaam ye saloua nou Israel mai daotu 
zhingaoyu Bamoth Baal hisü sapa loure.  

Maipei Phouyu 23 

1Balaam nou Balak hi paoe, “Eye donou posheelabu anai soupeio, ae chode 
anai alia zhaotsü anai ahi pove peio.”  
2Puhnou paoyu thaifüa Balak nou soupeie, ae posheelabu alili hinou chode 
alia zhaotsü ali hai posheela peire donou pove peie.  
3Süthaisü Balaam nou Balak hi paoe, “Meidei-a posheela peiyu buh hai hinou 
ne la-a buwo, Mapao nou Eye daolaiho daolai mosa E taho zhuta laihie. 
Puhnou ahi ngaoyu veishi sü Enou ne hi paongao peilai.” Südonou Balaam 
nou lah likhei deichi pei hisü patare,  
4ae Ramai nou puhye kou daopeie. Balaam nou Ramai hi paoe, “Enou 
posheelabu anai soupei khaitoue ae posheelabu alili hisü chode ali ae zhaotsü 
ali posheela peikhai toue.”  

5Mapao nou Balaam hisü daitea paolai touyu hai paopeiwua Balak hi 
seidakhai koure.  
6Süthai hai Balaam nou dakhai kouyu phaki, Balak hai posheela buh hinou 
Moab maivei süthai-apei maitao koa nou la-a buyu sü ngaoloue.  
7Balaam nou haibüa rachi sü paopeie: “Moab maivei veo Balak nou Eye Sairia 
maivei teinghei palova buyu deichitao hinou buh hai hi save-e. Puhnou ahi 
paoe, ‘Eye donou tave chi paopeio, ae Israel maiye chaa peio.’  
8Ramai nou chaa peimoyu maiye sü Enou kabüa chaa peikhailai? Moyuma 
Ramai nou malai moyu maiye sü Enou kabüa malai loulaige?  
9Kushoyu deichi vanou Enou puletaoye zhingao-e; Enou deichi vanou 
puletaoye zhu-e. Puletao hai lahnou hrilou süyu tyahrü ali-e ae tyahrü 
kukhetao jünou puletaoye shiha peipu khaitouyu hai lah puletao nou süwe.  
10Thaonou naihü zhou-a buyu Israel maivei tyaosholea maitaoye phoulou 
süyu sü bue, mai süzhou buyu taosü thaonou choloulai? Avei hümamai sü 
Ramai vei mai ali büa akhai soupeio; Eye panou checheyu mai ali büa 
thaipeio!”  
11Süthaisü Balak nou Balaam hi paoe, “Ne daisounou sübüa ahi soupeiwe? 
Enou neye sü Eye ngaobayu maitaoye panou chaa peire donou hai hi save 
baie, ana sübü peimoa nenou puletaoye sü ha peia baire.”  
12Puhnou chila peie, “Mapao nou Eye paopeio touyu likhei E pao-a bailai.”  

Balaam nou Rachipaolayu Ahai Chena 

13Süthaisü Balak nou Balaam hi paoe, “Israel mai daotu zhingao-a bailaiyu 
buh ali hi Eye koa talai she. Buh sühinou Eye donou puletaoye chaa peio.”  
14Puhnou puletaoye sü Pisgah Deichi peitaoh, Zophia vei dou hi sakou loure. 
Puhnou buh sühia posheelabu anai souloua sütao hisü chode alili ae zhaotsü 
chekhei hai posheela peie.  
15Balaam nou Balak hi paoe, “Meidei-a posheelayu buh hai hinou ne la-a nou 
bu-o, ae reilova E takhe Ramai ye daolai hie.”  

16Mapao nou Balaamye dao-e, ae puh hi daitea Balak hi paolai touyu chipao 
sü paopeia puhye seidakhai kouwure.  
17Puhnou dakhai kouyu phaki, Balak hai posheelabu hinou Moab maiye 
süthai-apei maitao koa nou buyu sü ngaoloue. Balak nou puh hi Ramai nou 
daitea paowe tea nou-e,  
18ae Balaam nou haibüa rachi sü paola peie: “Zippor nahpoutu Balak, ne hai 
hi takoulo ae Enou paoyu achi sü keinoulo.  
19Ramai hai mai büa da-a moe; ae mai büa puhvei tsüle hai da chamoe. 
Puhnou paokhai touyu thaifüa puh hai soua baiwe, ae puhnou chi paokhai 
touyu nasü vete-a baiwe.  
20Eye ha peia baio tea lüpeia baie, ae Ramai nou shiha peikhai touyu nasü 
Enou podakhai louhoe.  
21Israel mai hi kaozhou ashi vere halia Enou ngaomoe, ae puletao nou veaho 
laiyu sü E zhingao moe. Puletao vei Ramai Mapao nou puletaoye kozho peia 
nou bue, ae puletao vei veo hai puh baie tea puletao nou shapaowe.  
22Ramai nou puletaoye sü Ejipt hinou sapapeie; Puhnou puletaoye donou 
rekou chode büa boupeie.  
23Kheikhupado moa rashi sayu maivei do ashi sünou Israel maiye halia soushi 
peilou hoe. Chuo maikhe mainou Israel maiye donou haibüa paolai, 
‘Zhukhaio, Ramai nou puletaoye donou soupei khaitouyu vahtao!’  
24Israel tyahrü hai souveo ali büa khouko bue; puhnou nütoure ngaoloumo 
koute ae puhnou nülouyu zhe sü ke loumo koute puhnou solai moe.”  
25Süthaisü Balak nou Balaam hi paoe, “Nenou Israel maiye sü chaa peio 
toukhaie nenou puletaoye sü chaa peibare, ana puletaoye sü ha peiso.”  
26Balaam nou Balak hi paoe, “Mapao nou ahi paopeiyu teitei sü Enou sou-a 
bailai tea ne hi paomowu?”  

Balaam vei Rachipaolayu Asüna 

27Balak nou paoe, “She Enou neye buh kukhe ali hi satalai hie. Sühio louzü 
Ramai nou neye panou puletaoye chaa peishulai.”  
28Südonou puhnou Balaamye saloua radeiki zhilou ngaoyu Peor Deichi hisü 
sapa loure.  
29Balaam nou puh hi paoe, “Eye donou buh hai hinou posheelabu anai 
soupeio, ae chode anai alia zhaotsü anai pove peio.” 
30Balak nou paopeiyu thaifüa soupeie, ae chode ali ae zhaotsü alili hai 
posheelabu alili hinou posheela peie.  

Maipei Phouyu 24 

1Chuo louzü Balaam nou süloure, süolouzü Mapao nou Israel maiye ha peiyu 
hai jüpawe, südonou puhnou kabü laisa touyu hai raichoki büa zhuta more. 
Puhnou radeiki hilova reiloure,  
2ae Israel mainou khü-khü nou fühao soua buyu sü zhingao loure. Ramai vei 
rako nou puh hisü koulou loure,  
3ae puhnou haibüa rachi sü paore: “Beor nahpoutu Balaam vei rachi, sheesha 
tea nou ngaoyu maina vei chipao.  
4Ramai nou paoyu chipao choulou süyu maina, Khoukhoulai Ramai hinou 
zho ngaoyuna kaoduta-a buyuma sheesha tea nou ngaolou süyu maina vei 
chipao.  
5Israel maivei sahpao hai daizhou koute hüvei sarou,  
6Habe veisho-a hrüpoa tayu soure, reipe hinou buyu kipei büre, Mapao nou 
shokhai touyu kaibonghou (aloes) büre, ae dzü buyu pe hinou paopayu sedar 
süübe kure.  
7Puletao hisü teishih teile vei-a teirü peilai, ae puletao vei taimou hai dzü 
veiyu hinou thouloulai. Puletao vei veo hai Agag jünou dupulai ae puhnou 
holo ae hailo dushopoa nou khasa-a hrülai.  
8Ramai nou puletaoye sü Ejipt hinou sapa peie; puhnou puletaoye donou 
rekou chode ali büa dupeie. Puletao nou puletaoye ngaobayu maitaoye sü 

souha peie, puletao vei rao khesü dacha peie ae puletao vei voulouthou khesü 
sousasa peie.  
9Souveo ali büa tyahrü süna hai khouko bue; Puhnou dazüyu phaki, mai talia 
puhye sü soukai pi-e. Mai taralia Israel maiye ha peiyu maisü shiha peilai, ae 
mai talinoua Israel maiye chaa peiyu mai sü chaa ngaolai.”  
10Balak hai rarou shopoa nou bahzü züloure ae Balaam hi paoe, “Eye 
ngaobayu maitaoye panou chaa peire donou Enou neye sü kuve-a baie, ana 
nenou bakha asü koute hai puletaoye shiha peia baie.  
11Chuo lah ne ki hi dakhai veta-o! Enou neye veisho-a nou buu sü peilai tea 
paopeikhai toue, ana Mapao nou neye panou buu nasü ngaolou bare.”  
12Balaam nou chila peie, “Enou rai-a nou nevei kopomaitao hi paomowu?  
13Puhnou Eye puhvei vedei hi buyu shahu ae sana teitei nou peiyuma, 
Enou Mapao vei kharochi zümoa lah ado soua halia soulou shi-e. Mapao nou 
ahi paopeiyu likhei E sü pao-a bailai.”  

Balaam vei Akhai Rachi 

14Balaam nou Balak hi paoe, “Chuo Enou avei maitao hi dakhai talaire, ana E 
tamo jünou haithai naki Israel maitao nou nevei maitao hi daisoulai touyu 
hai paopeilai.”  
15Süthaisü puhnou haibüa rachi sü paopeie: “Beor nahpoutu Balaam vei 
rachi, sheesha tea nou ngaoyu maina vei chipao,  
16Ramai nou paoyu sü choulou süyu ae Kukulai hi Abuo hinou veye tsüdo 
sülou süyu maina, Khoukhoulai Ramai hinou sheesha tea nou zho ngaoyu 
maina vei chipaoe.  
17Enou haithai naki zhuyu phaki, Israel maivei tyahrü hai zhingao-e. Veo mai 
ali, vavei shoyu teivuh ali büa tyahrü süna hinou palai, zhaoyu vutao ali büa 
Israel mai hinou palai. Puhnou Moab maivei süthai-apei maitao pei hai dakho 
peilai, ae khaophu soua mai shiyu maiye sü puhnou danakou khaipeilai.  
18Puhye ngaobayu Edom mai jünou koloulai, ae puletao vei teidei sü puhvei 
souloulai, ae Israel mainou thaokhai toumoa sübüa veilailai khelai.  

19Israel maivei tyahrü sünou puletaoye khasa-a hrülai, ae hria buyu mai ali 
koute-a souhakhai toua bailai.”  
20Süthaisü Balaam vei zho kounou Amalek maiye haibüa nou ngao-e: 
“Tyahrütao hrohinou Amalek mai hai khoukayu tyahrü ali-e, ana haithai kou 
akhai hio puletao hai teisa nou ha-a bailai.”  
21Puhvei zho kounou Ken maiye ngao-e, ae haibüa puhnou rachi sü paoe: 
“Nenou buyu buh hai veisho-a nou soukhaiwure, ae chuhlya peitaoh hinou 
raohouphe soukhai touyu büa nou bue,  
22ana Ken maitaore, neletao-a souha bailai, Assaria mainou neye sü nüpoa ta-
a bailai.”  
23Balaam nou rachi hai nasü paopeie: “Reilova nou vejüa buyu maitao sü 
daisouyu maige?  
24Kaipras hinou dzüluki khesü pfüa velai, puletao nou Assaria ae Eber mai 
jünou reih veiloulai, ana puletao-a haithaio teisa nou hakata-a bailai.”  
25Süthaisü Balaam nou kushuloua lah ki hi dakhai tare ae Balak-a lahvei ludu 
sü tare.  

Maipei Phouyu 25 

Israel Mainou Peor hi Buyu 

1Israel maitao nou Akasia vei Deikho hinou ve fühao soua buyu phaki, 
puletao nou Moab maipfüye sabu sazü tare.  
2Moab maipfü nou puletaoye sü homaitao vei rathoyu vei posheela nüh hisü 
velou peio tea kuloure ae puletao touso sü koa touzho loure ae puletao vei 
rah sü thotare.  
3Südonou Israel mainou Peor hinou Baal rah sü tho tare, aeMapao nou Israel 
mai pei hi rarou loure,  
4ae Mapao nou Moses hi paoe. “Israel maiye süthaiyu mai hrülaiye sü saloua 
hea teivayu teile hinou southa khaitou-o, sükulouzü Enou maikhe mai hi 
lekhapu laimoe.”  

5Moses nou peikho maitao hi paoe, “Neletao mai hrülai nou Peor hi Baal 
rahye thotayu mai alili hai southalai.”  
6Israel mai ali nou Midian maipfü ali hai Moses ae maisou nou Mapaonou 
buyu Sahpao bomü hinou dopfüa buyu teile hinou puhvei sahpao hisü sa-a 
loure.  
7Aaron tyao, Eleazar nahpoutu napao Phinehas nou sünaye ngaoloukhaie, 
maisou vejüa buyu buh hinou puhnou tashuloua tare. Puhnou heung sü 
poloua 
8puhaiye sü sahpao hi thaijü loure, ae puhnou puhaiye sü heung nou 
phyathare. Süvanou Israel maiye southayu rahta rahvu nasü baire,  
9ana rahta rahvu nou Israel mai thekaidai hai southare.  
10Mapao nou Moses hi paoe,  
11“Enou Israel maiye lekhayu nasü Phinehas nou souha peiwure. Puh hai Eye 
baimoa rah kukhe liye thotayu hai heameapoa nou buthoulou hore, südonou 
Enou avei lekha hinou puletaoye sü souhapu khailai more.  
12Südonou Enou puhye koa haithai vere teile veishi hia panou hamore vei vo 
ali soupeilai tea puh hi paopeio.  
13Puh alia puhvei tyaosholea maitaoye panou teisa sü napao vei kuvah hai 
soulai, daiolouzü puhnou Eye donou noubasho-a Israel maivei mahmo 
khailoure vei vah haso hai soupeiwure.”  
14Midian maipfüye koa southayu Israel maina zhih hai Simeon pfümounah hi 
peikhowo Selu nahpoutu Zimri toue.  
15naotupai hai Midian mai peikhowo Zur nahnaotupai Kozbi toue.  
16Mapao nou Moses hi kharochi peie,  
17“Midian maiye sü reih soukhaio, ae puletaoye sü souhawo,  
18daiolouzü puletao nou neletaoye Peor hinou shodo ashi souloua souvea 
peiyu donou, ae Peor hinou rahta rahvu veyu phaki Kozbi ye southayu 
donou.”  

Maipei Phouyu 26 

Maipei Phouyu Ahai Chena 

1Rahta veyu thaisü Mapao nou Moses ae Aaron nahpoutu Eleazar hi paoe,  
2“Israel mai hrülai, soureih souyu hi talou süyu po kai pei payu mai hrülai sü 
puletao vei kihikha noupu zhih rülo.”  
3-4Moses ae Eleazar nou paoyu thaifüa po sütao hi buyu mai hrülai sü kuve 
jüloure. Puletao nou Jeriko nghoujülo Jordan reipe hi buyu Moab maivei 
deikho hinou ve jüloure. Mai haitao hai Ejipt teidei hinou tapa louyu maitao-
e:  
5Jakob nahpoutu naraio Reuben vei maityatao hinou mai haitao-e: Hanok vei 
khü, Pallu,  
6Hezron, ae Karmi.  
7Khü haitao hinou mai 43,730 bue.  
8Pallu vei tyaosholea hinou Eliab,  
9ae puhvei nahpoutu Nemuel, Dathan, ae Abiram. (Maisou nou dolouyu hai 
Dathan ae Abiram-e. Puhai nou Moses ae Aaron ye ngaophou moa Mapao pei 
hi rao-a khaityayu Korah vei thaifümai hi louzhore.  
10Dei nou mü kopaloua puhaiye zhaoloure, ae puhaiye sü Korah vei thaifümai 
250 mei nou deithayu hi koa loua nou deithare, puletao hai maikhe maiye 
donou paopi peiyu mai soure.  
11Ana Korah vei nahpoutu maitao hai thai moe.)  
12Simeon vei maityatao: Nemuel, Jamin, Jachin,  
13Zerah, ae Shaul hai maitao-e.  
14Khü haina hi mai 22,200 bue.  
15Gad vei maityatao: Zephon, Haggi, Shuni,  
16Ozni, Eri,  
17Arod, ae Areli puona maitao-e.  

18Haitao hi mai 40,500 bue.  
19-21Judah vei maityatao: Shelah, Perez, Zerah, Hezron, ae Hamul puona 
maitao-e. (Judah vei nahpoutu ahai, Er ae Onan, hai Kanaan maivei teidei 
hinou thaire.)  
22Maitya haitao hinou mai 76,500 bue.  
23Issakar vei khü hinou Tola, Puah,  
24Jashub, ae Shimron puona maitao-e.  
25Maitya haitao hinou mai 64,300 bue.  
26Zebulun maitao: Sered, Elon, ae Jahleel puona maitao-e.  
27Khü haina hinou mai 60,500 bue.  
28Josef hai nahpoutu ahai bue, Manasseh ae Ephraim.  
29Manasseh maitao. Manasseh nahpoutu Machir, ae puh nahpoutu Gilead, ae 
puletao vei poupaoh maitao hai haibüa puletao vei tyarai sü phoutawe:  
30Iezer, Helek,  
31Asriel, Shechem,  
32Shemida, ae Hepher. 
33Hepher nahpoutu Zelophehad hai nahpoutu mai ha-e, ana nah naotumai 
bue; puletao vei zhih sü Mahlah, Noha, Hoglah, Milkah, ae Tirzah toue.  
34Maitya haitao hi mai 52,700 bue.  
35Ephraim maitao: Shuthelah, Beker, ae Tahan.  
36Eran maitao vei tyaosholea hai Shuthelah hinou phoutawe.  
37Mai haitao hi 32,500 bue. Mai haitao hai Josef vei tyaosholea hinou hrüve-
e.  
38Benjamin vei maitao: Bela, Ashbel, Ahiram,  
39Shephupham, ae Hupham.  
40Ard ae Naaman vei khü hai Bela hinou ve-e.  

41Maitya haitao hi mai 45,600 bue.  
42Dan maityatao: Shuham puona maitao hai 
43mai 64,400 bue.  
44Asher maitao: Imnah, Ishvi, ae Beriah hai maitao-e.  
45Heber ae Malkhiel puona maitao hai Beriah vanou hrüve-e.  
46Asher nahnaotu ali bue, puh zhih nou Serah toue.  
47Maitya haitao hi mai 53,400 bue.  
48Naphtali vei maityatao: Jahzeel, Guni,  
49Jezer, ae Shillem. 
50Maitya haitao hi mai 45,400 bue.  
51Israel mai hrülai hai mai 601,730 bue.  
52Mapao nou Moses hi paoe,  
53“Khü khü thaifüa ae mai pouyu ae chiyu thaifüa füdei hai zha dade zhilo.  
54-56Füdei hai rako nou zhuloua zhilo, ae mai pouyu khü hi füdei hai pou-a 
nou peio, ae mai chiyu khü hi füdei hai chi-a nou peio.”  
57Levi maivei khü hai Gershon, Kohath, ae Merari puona maitao loua nou 
souwe.  
58Puletao vei pfümounah hai Libni, Hebron, Mahli, Mushi, ae Korah haitao-e. 
Kohath hai Amram vei puo-e,  
59puhnou Levi nah naotupai, Ejipt hinou nayu Jochebed ye naloue. Honapai 
nou Amram ye nahpoutu ahai napeie: Aaron ae Moses, alia nahnaotu ali 
Miriam tea napeie.  
60Aaron hai nahpoutu adai bue, Nadab, Abihu, Eleazar, ae Ithamar.  
61Nadab ae Abihu hai Mapao ye sheemoyu mei nou poa sheelayu donou 
thaire.  

62Levi maiva hinou poutumai khouh ali payu ae khouh ali jünou layu hai mai 
23,000 bue. Puletaoye Israel mai kukhe jünou kua zhih rükhai peie, daiolouzü 
puletaoye Israel mai hrohinou nakotao hai zha zhipei moe.  
63Mai haitao hrülai hai Moses ae Eleazar nou Israel mai zhih rüyu phaki 
Jeriko hinou Jordan rei alilova buyu Moab maivei deikho hinou rüloue.  
64Moses ae Aaron nou Sinai Radeiki hinou maipei phourai na hinou rükhai 
touyu hi mai ali zhih koute-a hai hisü loumoe.  
65Mapaonou puletao mai hrülai hai rekounou thaitakhai-a bailai tea paopei 
khaitoue, ae Kaleb, Jephunneh nahpoutu alia Nun nahpoutu Joshua likhei 
loua baie.  

Maipei Phouyu 27 

Zelophehad Nahnaotu Maitao 

1Mahlah, Noha, Hoglah, Milkah, ae Tirzah hai maitao hai Hepher nahpoutu 
Zelophehad nahnaotu maitao-e. Hepher hai Gilead nahpoutu-e, Gilead hai 
Mikhir nahpoutu-e, Makhir hai Manasseh nahpoutu-e, Manasseh hai Josef 
nahpoutu-e.  
2Puletao tounah maitao nou Moses, napao Eleazar, süthai-apei maitao ae 
maisou hisü Mapao nou buyu Sahpao kijü hisü veloua nou paoe,  
3“Etao puo hai radeiki hinou nahpoutu ali-a hrümoa thaitare. Puh 
hai Mapao pei hi khaitya raoyu Korah thaifümai hrohi loumoe; puh sü lah 
puhvei mahmo donou thai-a baie.  
4Puhnou nahpoutu hayu vanou daisouyu donou puh zhih sü panou Israel mai 
hinou halai touwe? Epuo vei thaihou jürai maitao koa nou Etao hi Epuo vei 
kaalo khesü peio.”  
5Moses nou puletao vei chi sü Mapao hi popapeie,  
6ae Mapao nou puh hi paoe,  

7“Zelophehad nahnaotu maitao nou khoyu nasü kaowe, puletaoye sü puletao 
vei puo thaihou jürai maitaoye koa nou kaalo sü peio. Puhvei kikaa nasü 
panou puletaoye ngaolo.  
8Israel mai hisü haibüa paopeio, süolouzü mai talinou nahpoutu ha-a nou 
thaita louzü, puhvei kaalo hai nahnaotu maitao nou thaoloulai.  
9Hakinou puh hai nahnaotu mai-a halouzü, puhvei thaihou jürai mainou 
puhvei kaalo sü thaolai.  
10Hakinou puh hai thaihou jürai mai lia halouzü, puhvei kaalo hai puh puo 
vei thaihou jürai maitao nou thaolai.  
11Hakinou puh puo thaihou jürai mai-a hare toulouzü, puhvei kaalo nasü 
puhye nghikayu kityarai mai ali nou thaolai. Hai hai Mapao nou Moses hi 
kharochi peikhai touyu thaifüa Israel mainou teisa nou chikha ali soua talai.”  

Joshua ye panou Moses Thao Süthai-apeio Soure donou Dolouyu 
(Paod 31.1-8) 

12Mapao nou Moses hi paoe, “Abarim vei Deichitaoh hisü taopaloua Enou 
Israel maiye peilaiyu teidei sü zhukhaio.  
13Nenou teidei süna ngaolouyu thai, nevei jüraio Aaron büa ne-a thaita bailai,  
14daiolouzü ne hai nou avei kharochi hai Zin vei radeiki hinou pfüthowure. 
Israel maisou nou Meribah hinou Eye khaitya-a raoyu phaki, nenou avei 
sheeyu khouko nasü puletao vei nghoujü hinou soungaopei more.” (Meribah 
touyu hai Kadesh hinou dzüla payu nasü paowe, ae süsü Zin vei radeiki hinou 
bue.)  
15Moses nou Mapao hi haibüa veachi paoe,  
16“Mai hrülai pei hinou buyu Ramai Mapao, maikhe maiye süthaisa-a 
tapeilou süyu mai ali dolo tea Enou veachi paowe,  
17sübüa nevei maitaoye panou kaozü hinou süthaisa-a talo, sükulouzü nevei 
maitao hai zhaokhowo hayu zhaotu ali bülai moe.”  
18Mapao nou Moses hi paoe, “Soulou süyu Nun nahpoutu Joshua sü saloua 
puh pei hi ne bah khaipeio.  

19Puhye panou napao Eleazar ae Israel maisou nghoujü nou lalo, ae puletao 
vei nghoujü nou puhye sü ne thai hai süthai-apeio nasü soulaire tea paosüpa 
peio.  
20Israel maitaoye panou puh chi züloure donou puh hi nevei khouko sü daotu 
peio 
21Puhnou napao Eleazar ye koa vah soulai, ae Eleazar nou Urim ae Thummim 
poloua nou avei leli nasü zhulai. Haibüa nou Eleazar nou Joshua ye sü kabüa 
Israel maiye khasa-a hülai touyu hai paodou peilai.”  
22Mapao nou kharochi peiyu büa Moses nou souloue. Puhnou Joshua sü 
panou napao Eleazar ae Israel maisou nghoujü hinou pa laloure.  
23Mapao nou kharochi peikhai touyu bütoua Moses nou Joshua pei hisü puh 
bah khailoua puhye nou puh thaosü thaolai tea paosüpa peie.  

Maipei Phouyu 28 

Teisa nou Posheela Peiretao 
(Tap 29.38-46) 

1-2Mapao nou Israel mai hi haibüa paopeio tea Moses hi kharochi peie, 
“Paokhai touyu teiletao hisü kaozü soua Eye thoudzü vei posheela khesü 
pove peio, süsü Enou jüpa-e.”  
3Mapao hi thoudzü vei posheela haitao hai pove sheela peilai: chaa lia ha-a 
nou po ali payu zhaotsü ahai hai teithechü nou meidei-a posheela peilai.  
4Zhaotsü ali nou shona noulai, ae ali nanou koukhe nou posheela peilai,  
5ae posheela sünaye koa nou thoudzü vei posheela soua sou sühcho ali hai 
oliv theadzü veikayu tyanou sühchovou ali hai thouhrüloua posheela peilai.  
6Haisü teisa nou meidei-a posheela peiyu sü soulai, haibüyu hai Sinai Deichi 
hinou arai nasoua thoudzü vei posheela peie. Haibüa posheela peiyu kai 
hai Mapao nou ngivei-e. 
7Zhaotsü arai naye koa nou darkha zhaoh vei posheela hai sühchovou ali sü 
posheelabu hi nghoupeio.  

8Koukhe hi-a shona vei posheela peiyu raibütoua zhaotsü ali nasü darkha 
zhaoh noupu koa posheela peio. Hai nasü thoudzü vei posheela peiyu-e, 
süsü Mapao nou jüpa-e.  

Soteithe vei Posheela 

9Soteithe zhou hai chaa lia ha-a nou po ali payu zhaotsü ahai hai sou sühcho 
ahai hi oliv theadzü thouhrüloua nou thoudzü vei soua posheela peio, alia 
darkha zhaoh hai-a posheela peio.  
10Soteithe zhou hai teisa vei soua posheela peiyu pei hinou meidei-a posheela 
peiyu hai nasü posheela peilai.  

Khoukha Ngaorai Zhou Posheela 

11Khoukha ashu ngaorai zhouchü hai Mapao hi posheela haitao sü pove 
sheela peilai: chode ahai, zhaotu ali, po ali payu zhaotsü anai, haitao hai 
chaa hayu tyanou pove peilai.  
12Thoudzü vei posheela vei soua oliv theadzü noupu sou hai posheela peio. 
Chode aliva nou sou hai sühcho asü, ae zhaotsü ali hi sou sühcho ahai;  
13ae zhaotu ali hi sou sühcho alili peio. Meidei-a posheela peiyu hai nasü 
thoudzü vei asheela-e, haisü Mapao nou jüpa-e.  
14Chode ali hi darkhazhaoh sühchovou ahai, zhaotsü ali hi darkhazhaoh litar 
ali-a da, ae zhaotu ali hi darkhazhaoh litar alili hai koa nou posheela peilai. 
Haisü po hi khouh ngaorai zhousa hai haibüa posheela peilai.  
15Teithechü vei darkhazhaoh ae meidei-a posheela peiyu pei hinou nghitsü ali 
hai mah vei posheela soua posheela peilai.  

Kheih Thoumoyu Raokhao Nüh hi Posheela 
(Lev 23.5-14) 

16Mapao ye tsükhouyu hinou Tachopa Nüh hai khouh arai navei khoukha 
kiadai zhou nou nütalai.  
17Khoukha kiangou zhou nou poa teithe anai koute hai khonüh nülai, ae 
süteile hi hai kheih thoumoa souyu raokhao likhei toua bailai.  

18Khonüh nüta raikai zhou hai maisou nou vejüloua ratholai, ae vah lia soulai 
moe.  
19Mapao hi thoudzü vei posheela hai meidei-a posheela peio, süolouzü chaa 
lia hayu chode ahai, zhaotsü ali, ae po ali payu zhaotsü anai hai posheela 
peio.  
20Thoudzü vei posheela hai sou veikayu nou theadzü thouhrüloua posheela 
peio: chode alili hi sou sühcho asü, zhaotsü ali hi sou sühcho ahai,  
21ae zhaotu ali hi sou sühcho alili hai sheela peio.  
22Süpei hinou nghitu ali hai mah vei posheela soua maikhe maiye sousheeyu 
vei naanou hai soupeio.  
23Haitao hai teithechü vei meidei-a posheela peiyu pei hinou posheela peio.  
24Haibüa nou teithe anai koute hai Mapao hi thoudzü vei posheela sü 
posheela peio, haisü Mapao nou jüpa-e. Posheela haisü teithechü nou meidei-
a posheela peiyu ae darkhazhaoh nghou peiyu pei nou posheela peio.  
25Teithe anai zhou sü neletao nou vejüloua ratholai; vah lia soulai moe.  

Chachiyu hi Khonüh vei Posheela 
(Lev 23.15-22) 

26Chanüh nüyu teithe araizhou, neletao nou Mapao hi thoudzü ngaolou 
raikayutao hai pove sheela peiyu phaki, neletao nou tave jüloua ratholai, 
süzhou hai neletao nou vah lia soulai moe.  
27Mapaopanou kai nüveire donou chaa lia taomoyu chode ahai, zhaotsü ali, 
po ali payu zhaotsü anai hai meidei-a posheela peio.  
28Thoudzü vei posheela soua theadzü thouhrü khaitouyu sou noupu chode ali 
hi sou sühcho asü, zhaotsü nahi sou sühcho ahai,  
29ae zhaotu alili hi sou sühcho alili hai poa sheela peilai.  
30Süpei hinou nghitsü ali hai mah vei posheela peio, sübüa maikhe maiye 
sousheeyu vei naanou sü soupeio. 

31Haitao hai teithechü nou meidei-a posheela peiyu ae thoudzü vei posheela 
peiyu jünou tyakua darkhazhaoh vei posheela soua posheela peio.  

Maipei Phouyu 29 

Potei Ashu vei Khonüh hi Posheelaretao 
(Lev 23.23-25) 

1Khouh anai navei khoungao arai zhou hai neletao tave jüloua ratholai, ae 
süzhou hai vah souso. Süzhou teithe hai shabe sü nghoulai. 
2Mapao ye panou kai hüveire donou kikhaorü haitao hai meidei-a posheela 
peio: chaa hayu chode ali, zhaopuo ali ae po anai payu zhaotsü ali hai pove 
sheela peilai.  
3Kaozü soua thoudzü vei posheela hai sou veitya nou theadzü thouhrüloua 
pove peio: chode ali hi sou sühcho asü, zhaopuo hi sou sühcho ahai,  
4alia nghitsü ali hinou sou sühcho alili hai peilai.  
5Süpei hinou mah vei posheela peire donou nghitsü ali pove peio, sübüa 
maikhe maiye sousheeyu naanou sü soulai. 
6Posheela haitao hai teisa nou khouh ngaorai zhou meidei-a posheela peiyu, 
thoudzü vei posheela ae darkhazhaoh posheela peiyu pei hinou posheela 
peilai. Thoudzü vei posheela peiyu hai sü Mapao nou jüpa-e.  

Khailupa Peiyu vei Khonüh hi Posheela 
(Lev 23.26-32) 

7Khouh anai vei khoukha kirou zhou sü tave jüloua ratholo; süzhou teithe sü 
halia touso ae vah-a souso.  
8Mapao ye panou kai hüveire donou kikhaorü haitao hai meidei-a posheela 
peio: chaa hayu chode ali, zhaotsü ali, ae po ali payu zhaotsü anai pove 
sheela peio.  
9Chode noupu thoudzü vei posheela sü theadzü thouhrüloua sou veitya nou 
sühcho asü, zhaotsü ali hi sou sühcho ahai,  
10ae zhaotu alili hi sou sühcho alili hai posheelalai.  

11Süpei hinou nghitsü ali hai mah vei posheela soua maikhe maiye sousheeyu 
vei naanou hai soulai, ae süna koa nou thoudzü vei posheela ae darkhazhaoh 
vei posheela hai peilai.  

Sahpao Nüh Nüyu phaki Posheela Peire 
(Lev 23.33-44) 

12Khouh anai vei khoukha kiangou zhou hai tave jüloua ratho zholo. Khonüh 
haina hai Mapao ye tsükhoua teithe anai koute hai nüh nülai, ana vah soulai 
moe.  
13Teithe arai zhou hai neletao nou kikhaorü haiMapao hi meidei-a posheela 
peilai: chaa hayu chode kiasü, zhaotsü ahai, ae zhaotu po ali payu tyanou 
kiadai hai posheela peio.  
14Thoudzü vei posheela soua sou hai theadzü noupu hrüloua chode ali hi sou 
sühcho asü, zhaotsü ali hi sou sühcho ahai ahai,  
15ae zhaotu alili hi sou sühcho alili thoua nou peilai, süpei noupu 
darkhazhaoh hai posheela peiyu zhai thaifüa sheela peilai.  
16Süpei hinou nghitsü ali hai mah vei posheela soua maikhe maiye sousheeyu 
vei naanou soulai, ae süna koa nou thoudzü vei posheela ae darkhazhaoh vei 
posheela hai peilai.  
17Teithe ahai zhou hai chaa hayu chode kiahai, zhaotsü ahai, ae po ali payu 
zhaotu kiahai hai posheela peio.  
18-19Posheela sütao koa nou teithe arai zhou posheela peiyu raibütoua nou 
posheela peio.  
20Teithe asü zhou hai chaa taomoyu chode kiali, zhaotsü ahai, ae po ali payu 
zhaotu kiadai hai posheela peio.  
21-22Haitao koa nou posheela peire na kukhe hai-a teithe arai zhou posheela 
peiyu raibütoua posheela peio.  
23Teithe adai zhou hai chaa taomoyu chode kirou, zhaotsü ahai, ae po ali 
payu zhaotu kiadai hai posheela peio.  

24-25Sütao koa nou posheela peire na kukhe hai-a teithe arai zhou posheela 
peiyu bütoua posheela peio.  
26Teithe angou zhou posheela peire hai chaa hayu chode akü, zhaotsü ahai, 
zhaotu po ali payu tyanou kiadai hai posheela peio.  
27-28Posheela sütao koa nou teithe arai zhou posheela peiyu raibütoua 
posheela peio.  
29Teithe arou zhou hai chaa hayu chode acha, zhaotsü ahai, ae po ali payu 
zhaotu kiadai hai posheela peio.  
30-31Posheela haitao koa nou teithe arai zhou posheela peiyu bütoua posheela 
peio.  
32Teithe anai zhou hai chaa hayu chode anai, zhaotsü ahai, ae po ali payu 
zhaotu kiadai hai posheela peio.  
33-34Haitao koa nou teithe arai zhou posheela peiyu bütoua posheela peio.  
35Teithe acha zhou sü mai hrülai nou vejüloua ratholo, ae vah lia souso.  
36Mapao hi thoudzü posheela soua meidei-a posheela peio, haisü Mapao nou 
jüpa-e: chode ali, zhaotsü ali ae po ali payu zhaotu anai; haitao hai chaa hayu 
tyanou poa sheela peio.  
37-38Haitao koa nou teithe arai zhou posheela peiyu bütoua posheela peio.  
39Neletao nou meidei-a posheelayu, thoudzü vei posheela, darkhazhaoh vei 
posheela, chavei lathao-a buloure vei posheela, khonüh nüyu phaki Mapao hi 
posheela peire zhaitao sü haitao-e. Haitao hai neletao nou chaachou 
soukhaitoua vete loure donou posheela peiyu moa peinüa posheela peiyu 
noupu louwe.  
40Mapao nou Moses hi kharochi peikhai touyu teitei sü puhnou Israel mai hi 
paopeie.  

Maipei Phouyu 30 

Chaachou Souyu hi Tare Zhaitao 

1Moses nou Israel maivei süthai-apei maitao hi tare zhai haitao hai peie.  



392 

 

 
   Sheeyu Baibel 

© 2009, Bible Society of India. 
 

 
 

 

2Mai talinou Mapao hi hali donou chaachou soukhai touyu nasü puhnou 
puhvei chaachou hai pfüphe pfüpholai moe, puh mü hinou paopayu nasü 
thaifüa souvete peiyu sü soulai.  
3Puh puo ki hinou buyu loumainah ali nou Mapao hi hatarali vanou 
chaachou soukhai toulouzü,  
4ae honapai puo nou sünasü chouloua halia paomo louzü, honapai nou soulai 
tea chaachou soukhai touyu nasü souvete peilai.  
5Ana honapai vei puo nou sünasü chouloua honapaiye panou souba louzü, 
honapai nou süsü soumoa bailai, Mapaonou puhye sü khaipeilai, daiolouzü 
puhye sü puh puo nou pa souba-a baie.  
6Loumainah alinou hatarali vanou chaachou soukhaitoua nghita louzü,  
7ae haisü puh kipuo nou süloua halia paomo louzü, honapai nou soulai tea 
chaachou soukhai touyu nasü souvete peilai.  
8Ana puh cha nou sünasü puhye panou soubare toulouzü, honapai nou 
sünasü soumoa bailai, Mapao nou puhye sü khaipeia bailai.  
9Mimeapfü alinou moa reikhaimai alinou chaachou soukhai touyu nasü 
puhvei chipao thaifüa souve teyu sü soulai.  
10Maipuo phi hinou buyu naotumai alinou hatali donou chaachou soukhai 
toua bulouzü,  
11ae honapai vei cha nou halia paomo louzü honapai nou chaachou soukhai 
touyu nasü souvete peilai.  
12Ana honapai cha nou sünasü chouloua honapaiye panou souba louzü, 
honapai nou soumoa bailai, daiolouzü honapai ye sü puh cha nou pa souba-a 
baie.  
13Honapai nou chaachou soukhai touyu hataralia maipuo nou aetou 
peilaiyuma moa panou soulai moe tea nuyuma puhvei zü hai bue.  

14Ana honapai vei kipuo nou choulouyu teithe hinou haliro paomore 
toulouzü, honapai nou sünasü souvete peilai. Puhnou chouloua chi lia paomo 
louzü, süsü puhnou ae-ao touwe touyu vei shee soungao-e.  
15Ana haithai naki honapai nou chaachou soukhai touyu nasü puhnou pa 
soulai moe tea nulouzü, mah nasü puhnou pfüa bailai.  
16Zhai haitao hai Mapao nou Moses hi loumainah ali nou moa nghitayu 
naotumai ali nou chaachou soukhai touyu phaki panou tare donou peie.  

Maipei Phouyu 31 

Midian Mai Pei hi Sheeyu Reih Souyu 

1Mapao nou Moses hi paoe,  
2“Midian mainou Israel mai hi soupeiyu büa puletao hisü khüngu hai phoulo. 
Süthaisü ne hai thaita-a bailai.”  
3Südonou Moses nou maikhe mai hi paoe, “Midian mai pei hi soureih soure 
donou soudalo, daiolouzü puletao nou Mapao pei hi vah ashi soukhai touyu 
thaifüa tudee peilai.  
4Israel maivei khü alili hinou soureihmai hai thelili seitalai.”  
5Südonou Israel mai khü chekhei hinou mai theli theli hai soudaloua soureih 
soure donou mai 12,000 sü sapaloure.  
6Moses nou soureih maitaoye süthaisa-a panou tare donou napao Eleazar 
nahpoutu Phinehas sü seitawure, ae puhye panou sheeyu natao alia shee 
soungao peire donou shabe sü pa pota-e.  
7Mapao nou Moses hi kharochi peiyu thaifüa puletao nou Midian mai pei hisü 
reih soutare, ae poutumai hrülaiye sü southawure.  
8Puletao nou Midian maivei veo angou: Evi, Rekem, Zur, Hur, ae Reba hai 
maitao-a southare. Puletao nou Beor nahpoutu Balaam-a southawure.  
9Israel mainou Midian naotumai ae nahmai hrülai sü nüloure, alia puletao vei 
kikhaorü ae kini veishi hai poloure,  
10ae puletao nou nuhdu teitei hai meidei laire.  

11Puletao nou polouyu kinitao, nülouyu maitao, ae kikhaorü khesü 
12Moses, Eleazar ae Jeriko nou Jordan rei alilo vatha buyu Moab maivei 
deikho hinou fühao soua buyu Israel maitao hisü poa nou ve-e.  

Soureih Maitao nou Dakhai Veyu 

13Moses, napao Eleazar alia süthai-apei maitao nou puletao vei fühao hinou 
vakou tapaloua soureih maitaoye sü sühloue.  
14Moses nou soureih hinou dakhai veyu reihmai peikho maitao, mai theli 
peikhoyu ae mai kaihli peikhoyu maitao hisü raroure.  
15Moses nou puletao hi paoe, “Neletao daisounou naotumai haitaoye southa 
mowe? 
16Naotumai nou Balaam vei chi züloua Israel maiye Peor hinou süthaimah 
peie touyu sü sülo. Südonou Mapao vei maitao hi rahta sü pove peie.  
17Südonou chuo nahpoutu mai hrülai ae poutu maiye sabu sazüyu naotumai 
hrülai hai southawo,  
18ana neletaoye donou poutumaiye sazükhai toumoyu loumai nahtao hai 
khailoua bailai. 
19Maiye southayu mai hrülai moyuma thaiphao deiyu mai hrülai hai fühao 
vei vakou nou teithe anai koute bulai. Teithe asü zhou ae teithe anai zhou hai 
lah neletaoye naanou hinou sousheelo ae neletao nou hukhamai soua 
nülouyu naotu maitao-a sousheelo.  
20Neletao vei sabanü veishi, ae souhee, nghitumai alia süü nou soukhai touyu 
natao-a sousheelo.”  
21Napao Eleazar nou soureih souyu hinou dakhai veyu maitao hisü paoe, 
“Haitao hai Mapao nou Moses hi peikhai touyu chikha-e.  
22-23Mei taolou hoyu na veishi, süolouzü sana, shahu, baosahu, hu, tinhu 
moyuma mishinghu hai mei hinou thou sousheelai. Ana na kukhetao hai dzü 
hinou naanou soua sousheelai.  

24Teithe anai zhou hai neletao vei sabanü khesü dzüshao loulai; sükulouzü 
neletao hai naanou hinou shee-a bailai, ae neletao vei fühao hisü talouloua 
bailai.”  

Shaopoa Veyu Natao Zha Zhiyu 

25Mapao nou Moses hi paoe,  
26“Ne ae Eleazar alia Israel mai khü-khü hinou peikhoyu maitao koa nou 
soureih hinou shaopoa veyu natao, nüpoa veyu hukha maitao ae kikhaorü 
veishi sü phoulo.  
27Sütao hai raibütoua zha ahai soua dade zhilo, zha ali hai soureih soutayu 
maitao hi peilai, ae zha ali nahai Israel maisouye donou tea zha zhipeilai. 
28Soureih soutayu maitao zha hinou Mapao hi kikha soua peire hai hukhamai 
kaihngou hinou mai ali hai peilai, sübütoua kikhaorü, rheisüh, zhaotu ae 
nghitu-a peilai.  
29Sütao hai Mapao hi posheela peiyu soua napao Eleazar hi peio.  
30Maisou hi peikhai touyu zha hinou hukhamai, kikhaorü, rheisüh, zhaotu ae 
nghitu raingou hinou ali haiMapao vei Sahpao hi poa vah soure donou Levi 
maitao hi peio.” 
31Mapao nou kharochi peikhai touyu büa Moses ae Eleazar nou soupeie.  
32-35Soureih soutayu maitao nou shaopoa veyu natao hai puletao vei zha 
noupu loua zhaotu ae nghitu nou 675,000, kikhaorü nou 72,000, rheisüh nou 
61,000, ae loumainah nou 32,000.  
36-40Soureih soutayu maitao vei zha sü haitao-e: zhaotu ae nghitu nou 
337,500, hai hinouMapao vei kikha hai 675 sü peie; kikhaorü nou 36,000, hai 
hinou 72 hai Mapao hi kikha peie; rheisüh nou 30,500, hai hinou 61 
hai Mapaohi kikha peie; ae loumainah nou 16,000, hai hinou loumainah 32 
süMapao hi kikha peie.  
41Mapao nou kharochi peiyu thaifüa Mapao hi posheela peikhai touyutao sü 
Moses nou napao Eleazar hi peiwure.  

42-46Maisou vei zha hai-a soureih soutayu maitao vei raibütoue: zhaotu ae 
nghitu nou 337,500, kikhaorü nou 36,000, rheisüh nou 30,500, ae loumainah 
nou 16,000.  
47Zha haitao hinou Moses nou hukhamai soua nüpoa veyu loumai nahtao ae 
kikhaorü tao-a raingou hinou ali hai poloua Mapao hi sheela peie, 
ae Mapao nou kharochi peikhai touyu thaifüa Mapao vei Sahpao hi poa 
panou vah soure donou Levi maitao hi peiwure.  
48Süthaisü süthaisa-a soureih soutayu hi peikhoyu maitao nou Moses hi ve 
49haibüa paoe, “Apaopuwo, ne kilai Etao nou satayu reihmaime hi reihmai 
ali-a hamoe.  
50Südonou Etao vei hrümamai khailupa peiyu donou Etao nou ngaolouyu 
sana vei zhusanatao, baokha, baosa, noubo, ae tou khesü Mapao hi Etaoye 
panou vupa peire donou pove peiwe.” 
51Puletao nou zhusanatao pove peiyu hai Moses ae Eleazar nou poloure.  
52Peikho maitao nou pove peiyu sanatao hai sühcho kaih-hai phali-e.  
53Reihmai kukhetao hai puletao nou polouyu sü lahkuku hi khailoure.  
54Südonou Mapao ye panou Israel maiye vupa peire donou Moses ae Eleazar 
nou sanatao hai Shapao hi pove peiwure.  

Maipei Phouyu 32 

Jordan vei Teinghei Palova buyu Maityatao 

1Reuben alia Gad maityatao hai kikhaorü taoli bue. Puletao nou Jezer ae 
Gilead teidei hai kikhaorü kiyu donou buh veishoyu sü ngaolou khaie,  
2puletao nou Moses, Eleazar ae süthai-apei maitao hi ve paoe,  
3-4“Mapao nou Israel maiye soukha peia panou polouyu Ataroth, Dibon, 
Jezer, Mimrah, Heshbon, Elealeh, Sibmah, Nebo, ae Beon nuhdutao hai 
kikhaorü kire donou buh veisho-e, ae neletao vei kilai Etao hai kikhaorü taoli 
bue.  

5Zhuvea nou teidei haitao hai Etao vei zha panou souloure donou Etao hi 
peio, ae Etaoye panou Jordan Rei sü tachopa holova bumoa baio.”  
6Ana Moses nou puletao hi haibüa chila peie, “Neletao vei thaihou jürai soua 
buyu Israel mai kukhetao nou soureih souta-a buyu phaki, neletao nou buh 
hai hinou so-a bünüa baivu?  
7Mapao nou peikhai touyu teidei nasü neletao daisounou Israel maiye panou 
Jordan rei tachopa thaoloure sü chathai tayu vah soupeiwe?  
8Sübütoua nou neletao vei puopaoh maitaoye Enou Kadesh Barnea hinou 
teidei taho zhutare donou seitayu phaki puletao nou soupeie.  
9Puletao nou Eshkol Deikho hi koute hai taho teidei sü zhuta-e, ana puletao 
nou dakhai veyu phaki, Mapao nou puletaoye peikhai touyu teidei hisü 
puletao nou maikhe maiye panou talou poloure sü paochathai peie.  
10Süzhou teitheMapao nou rarou loua haibüa chaachou soue:  
11‘Enou Abraham, Isaak ae Jakob hi peilai tea paokhai touyu teidei hisü Ejipt 
hinou tapayu po kai jünou layu mai ali-a panou talou ngaolai more, 
daiolouzü puletao nou Eye sü louche more.’  
12Hai hisü Keniz puona Jephunneh nahpoutu Kaleb, ae Nun nahpoutu Joshua 
puhai louzü loumoe, daiolouzü puhai nou puhai vei tsüle veishi nou peia achi 
züwe.  
13Mapao nou Israel mai pei hi rarouloua puh nghoujü nou vah ashi souyu 
khaphao veishi sü thaita khaimo koute hai panou po raidai sü sühaopoa nou 
ta-e.  
14Chua neletao vei puopaoh maitao büa Mapao nou Israel maiye panou 
raroupure vei vah sü neletao nou soua bure.  
15Chuo Reuben ae Gad maitao nou puh thaifü balouzü, puhnou Israel mai 
hrülaiye sü panou radeiki hai hinou thaokhaiwua bailai, ae puletaoye 
soushiyu hai neletao vanou baie tea paolai.”  

16Puletao nou Moses hi ve haibüa paoe, “Etaoye panou buh hai hinou Etao 
vei kikhaorü khaire buh sü soulo ae Etao vei toudzü maitaoye panou baichao 
loure vei nuhdu khesü soushulo.  
17Süthaisü Etao thaihou jürai soua buyu Israel mai kukheye koa soureih 
soutalai, ae puletaoye panou teidei sü poloua füsho loumo koute hai Etao nou 
rai-a soureih sü soupeilai. Haibüyu teile hi pehao hinou hrüyu maitao hinou 
Etao vei maipfü ae nahmaitaoye panou baichao loure donou kaopo poa nuh 
khesü souloua bulo.  
18Israel mai kukhetao nou füdei sü poloua füsho loumo koute hai Etao nou 
lah Etao vei füdei hai hisü dakhai velai moe.  
19Etao nou Jordan rei talapa polouyu füdei hisü Etao vei zha khalai moe, 
daiolouzü Etao vei zha hai Jordan rei hailova nou ngaoloure.”  
20Moses nou chila peie, “Neletao nou sübülai toulouzü, reih soutare 
donou Mapao vei nghoujü nou reihna sü tudalo.  
21Jordan rei talapaMapao nghoujü nou puhye ngaobayu maitaoye hulai 
loumo koute,  
22ae teidei sü poloumo koute hai neletao nou soureih sü soulai. Süthaisü 
neletao hai lahvei füdei hisü dakhai ve-a bailai, daiolouzü neletao 
nouMapao hi ae Israel mai hi soupeire vah hai soupeiwure. Süthaisü teidei 
hai nasü neletao zha soua poloua bailai, haisü Mapao nou aetou peilai. 
23Ana neletao nou paokhai touyu sü souvete peilou more toulouzü, neletao 
hai Mapao nghoujü nou mah souwure, ae neletao vei mah thaifüa veahoyu sü 
lah neletao nou ngao-a bailai.  
24Südonou neletao vei nuhdutao ae kikhaorü khesü buh soushulo, ana neletao 
nou paokhai touyu nasü souvete peio.”  
25Gad ae Reuben maitao nou paoe, “Apaopuwo, nenou kharochi peikhai 
touyu thaifüa Etao nou soulai.  

26Etao vei chapfü ae nahmaitao, alia Etao vei kikhaorü ae zhaotu khesü 
Gilead nuhdu hai hi khaiwulai. 
27Ana Mapao vei kharochi thaifüa soureih soulou süyu Etao mai hrülai nou 
Jordan rei tachopa nenou paoyu bütoua soureih sü soutalai.”  
28Südonou Moses nou kharochi hainasü Eleazar, Joshua ae Israel mai pei 
hinou khoyu mai hrülai hisü paoe,  
29“Hakinou Gad ae Reuben maitao nou Jordan tachopa Mapao vei kharochi 
thaifüa soureih soulouzü, ae puletao vei soukha vanou neletao nou teidei hai 
khesü reih veiloua poloure toulouzü, puletaoye Gilead teidei hai nasü puletao 
vei zha soua puletao hi peio.  
30Ana puletao nou Jordan tachopa neletaoye koa reih soumo louzü, neletao 
nou Kanaan teidei hinou neletaoye raibütoua zha sü ngao-a bailai.”  
31Gad ae Reuben maitao nou chila peie, “Apaopuwo, Mapao nou kharochi 
peiyu thaifüa Etao nou soupeilai.  
32Etao nou Kanaan teidei hisü Mapao vei nghoujü nou soureih hai soutalai, 
sübüa Jordan rei teinghei palova nou buyu teidei haisü Etao vei zha soua 
khailoulai.”  
33Südonou Moses nou Gad, Reuben ae Manasseh khü dali hisü Amor maivei 
veo Sihon vei teideitao ae Bashan hi veo Og vei vedeitao alia süpehao hinou 
buyu teideitao hai peiwure.  
34Gad maitao nou Dibon, Ataroth, Aroer,  
35Atroth Shophan, Jazer, Jogbehah,  
36Beth Nimrah, ae Beth Haran nuhdutao hai soushu dakhai loure.  
37Reuben maitao nou Heshbon, Elealeh, Kiriathaim,  
38Nebo, Baal Meon (haina vei zhih hai sadare), ae Sibmah nuhdu haitao hai 
soushu dakhai loure. Puletao nou soushu dakhai louyu nuhdu haitao hai 
puletao nou zhih ashu nou sapeiwure.  

39Manasseh nahpoutu Makhir vei khü nou Gilead maivei teidei sü reih hulou 
poloure ae buh sühinou hrüyu Amor maiye sü hulaiwure. 
40Südonou Moses nou Gilead teidei hai Makhir khü hi peiwure, ae puletao 
nou sühinou hrüe.  
41Manasseh khü hinou buyu Jair maitao nou nuh teidei taoli soureih soua 
poloure, ae nuh teidei sütao hai “Jair vei Nuhdutao” tea zhih sadaloure.  
42Nobah touyu maitao nou Kenath ae süpehao hi buyu nuhtao hi soureih 
soulou poloure, ae buh sütao hai Nobah tea puh vei zhih hinou saloure.  

Maipei Phouyu 33 

Ejipt hinou Moab hi Velouyu 

1Israel mainou Ejipt hinou meme soupoa Moses ae Aaron nou süthaisa-a 
tapayu phaki puletao nou shoshonou fühao soua buyu sü haitao-e.  
2Mapao nou kharochi peiyu thaifüa puletao nou tave fühao soua buyu teitei 
sü Moses nou rükhai toue.  
3Israel mainou Ejipt teidei thaowua khouh arai navei khoukha kiangou zhou, 
Tachopa Nüh nülouyu thainesho hai ta-e. Mapao vei vupeiyu hinou puletao 
nou Rameses nuhdu nasü Ejipt maisou ngheingao hinou khuveisho-a nou 
tare.  
4Süteile hi Mapao nou Ejipt maiye nah naraio mai hrülaiye southa khaitouyu 
khesü puletao nou daovuh-a nou bue. Haibüa soupeiyu hai Ejipt maivei 
ramaitao jünouMapao nou khoupu hie touyu sü soungao peie.  
5Israel maitao nou Rameses sü thaokhaiwua Sukkoth hinou ve fühao soua 
bue.  
6Süthai hai puletao nou radeiki kainghou hi buyu Etham touyu buh hinou 
fühao soua chao-e.  
7Puletao nou Etham hinou tapoa nou Baal Zephon vei teinghei palova buyu 
Pi Hahiroth hilo dakhaikou Migdol nghia buyu buh hinou fühao soua bue.  

8Puletao nou Pi Hahiroth hinou tapoa Zai Ho tachopa Shur radeiki hisü kou-
e; ae puletao nou Ethan vei radeiki hinou teithe asü tapoa kou Marah hinou 
fühao soua bue.  
9Puletao nou Marah hinou tapoa dzünghou kiahai buyu ae habe rainai buyu 
Elim hi ve fühao soua bue.  
10Puletao nou Elim hinou tapoa nou ve Zai Ho vei pehao hinou fühao soua 
bue.  
11Sühinou puletao nou tapoa ve Sin radeiki hinou fühao soua bue.  
12Süthaisü puletao nou Dophkah,  
13süthai hai Alush hinou fühao soua bue.  
14Süthaisü puletao nou Alush hinou tapoa maikhe mainou dzü ngaokelou 
hoyu Rephidim hinou ve fühao soua bue.  
15-37Puletao nou Rephidim hinou tapoa Hor Deichi hi veyu hisü buh haitao 
hinou fühao soua nou bue: Sinai Radeiki, Kibroth Hattaavah (moa Tounü 
Sonü vei Khüh), Hazeroth, Rithmah, Rimmon Perez, Libnah, Rissah, 
Kehelathah, Shepher Deichi, Haradah, Makheloth, Tahath, Terah, Mithkah, 
Hashmonah, Moseroth, Bene Jaakan, Hor Haggidgad, Jotbathah, Abronah, 
Eziongeber, Zin vei Radeiki (süsü Kadesh hie), ae Edom maivei dei kainghou 
hinou buyu Hor Deichi.  
38-39Mapao nou kharochi peiyu thaifüa napao Aaron hai Hor Deichi vasü 
taopa tare. Puh hai po 123 payu phaki, Israel mainou Ejipt teidei thaowua 
tapayu po raidai kou khouh angou vei khoukha arai zhou puh sü thaitare.  
40Kanaan maivei teidei khelo nou buyu Arad hi veo nou Israel mai hai laire 
touyu ko sü chouloure.  
41-49Hor Deichi hinou Moab maivei deikho hi velou louyu koute hi Israel 
mainou buh haitao hinou fühao soua bue: Zalmonah, Punon, Oboth, Moab 
teidei hinou soushi khaitouyu Abarim, Dibon Gad, Almon Diblathaim, Nebo 

nghia buyu Abarim Deichitao, ae Beth Jeshimoth alia Akasia Deikho ahai 
kohinou fühao soua bue.  

Jordan Tachopare donou Paodou Peiyu 

50-51Jeriko nghia buyu Moab maivei deikho Jordan reipe hinouMapao nou 
Moses hi kharochi haitao hai Israel mai hi paopeio tea paoe, “Neletao nou 
Jordan tachopa Kanaan maivei teidei hi loulouyu phaki,  
52teidei sühi hrüyu mai hrülai hai hulaikhai touwo. Chuh nou ae hu nou 
soukhai touyu bashara veishi ae puletao nou rathoyu buh teitei hai souha 
laikhai tou-o.  
53Teidei sü neletao nou poloua füsholo, daiolouzü Enou teidei sü neletao hi 
peiwure.  
54Dei sü rako pozhuloua nou khü khü nou dade zhilo, ae mai pouyu ae chiyu 
thaifüa füdeitao hai zha zhilo.  
55Ana neletao nou teidei sühinou hrüyu maitaoye hulai loumo louzü, 
shokhaitoua buyu maitao nou neletao hisü ngheithou hi nghou louyu büa ae 
tha hi shuh nou khükhai touyu büa neletaoye sü souchoro peilai.  
56Hakinou neletao nou puletaoye hulai loumo louzü, Enou puletaoye souhare 
donou tsüchoda khaitouyu nasü neletaoye nou souha-a bailai.”  

Maipei Phouyu 34 

Israel Maivei Deiraitao 

1-2Mapao nou kharochi hai nasü Israel mai hi paopeio tea Moses hi paoe, 
“Neletao nou Kanaan teidei, Enou neletao hi peilaiyu teidei hi loulouyu 
phaki, neletao vei deirai khesü haikulai.  
3Khelova vei deirai hai Zin radeiki hinou Edom maivei dei sasü koulai. Haisü 
teinghei palova Athai Zai vei kai hinou poa talai.  
4Süthaisü neletao vei deirai hai khelova shoukouloua Akrabbim hinou Zin 
talakou Kadesh Barnea hi koutelai. Süthaisü reilova teinghei loulo khe 
Hazaraddar kheloua Azmon hi koulai,  

5sühinou dakhai poa Ejipt maivei deirai deikho hi kouloua Mediterranean Zai 
kainghou hi koutelai.  
6“Teinghei loulova deirai hai Meditarranean Zai hi noulai.  
7“Reilova deirai nou Meditarranean Zai hinou Hor Deichi hi koute, 
8ae Hor Deichi hinou Hamath vei Ludu ae sühinou Zedad hi koute,  
9ae sühinou Ziphran, alia Hazar Enan vei akhai hi koutelai.  
10“Teinghei palova vei deirai hai Hazar Enan hinou poa Shepham koutelai,  
11süthaisü Shepham hinou khelo kou Harbel, Ain vei teinghei palova, ae 
Galilee vei Zai teinghei palova buyu deichitao hi koulai, 
12süthaisü Jordan Rei vei khelova nou Athai Zai hi koutelai. “Haitao hai 
neletao vei deirai soulai.”  
13Moses nou Israel mai hi paoe, “Teidei haitao sü Mapao nou khü akü-a datao 
hi peire teidei-e, ae teidei hai rako pozhuloua zha zhilo.  
14-15Reuben ae Gad maitao alia Manasseh vei khü dali hai Jeriko vei palova 
buyu Jordan rei vei teinghei palova nou puletao vei teidei hai ngaoloure.”  

Teidei Dadezhi Peire Maitao 

16Mapao nou Moses hi paoe,  
17“Napao Eleazar ae Nun nahpoutu Joshua nou maikhe maiye teidei hai 
dadezhi peilai.  
18Süpei hinou khü chekhei hinou süthai-apei mai chekhei hai panou puhye 
soukha peire donou dothoulo.”  
19-28Mapao nou mai haitao hai dopaloue:  

Tyahrü Süthai-apeio 
Judah Jephunneh nahpoutu Kaleb 
Simeon Ammihud nahpoutu Shelumiel 
Benjamin Khislon nahpoutu Elidad 
Dan Jogli nahpoutu Bukki 

Manasseh Ephod nahpoutu Hanniel 
Ephraim Shiphtan nahpoutu Kemuel 
Zebulun Parnakh nahpoutu Elizaphan 
Issakar Azzan nahpoutu Paltiel 
Asher Shelomi nahpoutu Ahihud 
Naphtali Ammihud nahpoutu Pedahel 

29Mai haitao hai Mapao nou Israel maitaoye Kanaan teidei sü panou zha 
dadezhi peire donou dopa louyu maitao-e.  

Maipei Phouyu 35 

Levi Maitaoye Peiyu Nuhdutao 

1Jeriko palova buyu Jordan rei hinou alilo vatha buyu Moab maivei deikho 
hinou Mapao nou Moses hi paoe,  
2“Israel mai hi paopeio, süolouzü puletao nou ngaolouyu füteidei hinou Levi 
maiye panou hrüre donou nuhdu daotu ae süpehao hinou buyu heiphao 
noupu loua nou peio.  
3Nuhdu sütao hai Levi maivei soulai, ae nuhdu sütao hinou puletao nou 
hrülai. Heiphaotao hai puletao vei kikhaorüye panou bulai. 
4Kikhaorü panou bure donou nuhdu vei kaopo pohaokhai touyu hinou mitar 
450 hai dua nou kainghou veishi hinou peilai.  
5Sübüa nuhdu nasü panou toutsü hi bua pehao veishi hisü mitar 900 hai 
bulai. 
6Neletao nou Levi maiye tutsüa bailoure vei nuhdu arou hai peilai, sübüa 
maiye sümoa soumah nou southayu maiye panou tuve nuhdu sütao hinou 
baichao loulai. Süpei hinou puletaoye nuhdu raidaihai,  
7ae heiphao noupu loua nou peio, sübüa nuhdu raidaicha hai puletao vei 
soulai.  
8Levi maitaoye peire nuhdutao hai Israel maivei khü dutai thaifüa nou 
zhuloua zhipeilai.”  

Tutsü loure vei Nuhdutao 
(Chi 19.1-13; Josh 20.1-9) 

9Mapao nou Moses hi paoe,  
10“Israel maitao hi paopeio, süolouzü neletao nou Jordan rei tachopa loua 
Kanaan teidei hi loulouyu phaki, 
11tutsü loure vei nuhdutao hai soumah-a maiye southayu maitaoye panou 
tuve bailoure donou dopa khailo 
12Thaiyu mai navei kityarai maitaoye panou khüngu phoulou more donou 
nuhdu sütao hinou tuve tutsü loulai. Maiye southayu mai taralia maisou 
nghoujü hinou popa chikulou mojü hai panou southalai moe.  
13Nuhdu arou sü dopalo, 
14nuhdu asü hai Jordan vei teinghei palova noulai, ae nuhdu asü hai Kanaan 
teidei hinoulai.  
15Maiye soumah louyu hinou southayu mai, süsü Israel mai-a moyuma vakou 
mainou Israel maiye koa hrüzho-a buyu mai-a nuhdu sütao hinou tuve tutsüa 
bailoulai.  
16-18“Hakinou mai alinou hu moa chuh moa süü nou poa maiye southa louzü, 
puhnou maiye southayu mah sü puh hi bure, südonou puhye sü southa bailai.  
19Thaiyu mai navei nghikayu kityarai mai nanou maiye southayu mainaye 
ngaolouyu phaki, puhnou puhye sü southawulai.  
20“Mai alinou mai aliye ngaoraiyu hinou khaoduho southa louzü, moa 
halinou poa datha louzü,  
21moyuma bahzü züloua khoutha louzü, puh hai maiye southayu mah sü 
bure, südonou puh-a southawulai. Khüngu phouyu mainou puhye ngaolouzü 
puhye sü southawulai.  
22“Ana ngaoraiyu hinou moa soumah louyu hinou mai alinou mai aliye 
southa louzü,  
23moyuma ngaobayu hinou moa ngaomoyu hinou mai alinou mai aliye chuh 
nou laikou deitha louzü,  

24maisou nou chikuyu hai khüngu phoure kityarai maitao phaobo peilai moe, 
maiye soumah loua nou southa khaitouyu mai navei phaobo pei-a chiku 
peilai.  
25Maisou nou soumah khaitouyu mai naye sü khüngu phoure maitao bah 
hinou vupa peilai, ae puletao nou puhye sü panou tutsüa buloure vei nuhdu 
ali hi tuho tutsü loulai. Puhnou nuhdu sühinou Napao Peichana thaimo koute 
hai bulai.  
26Ana maiye southayu mai nanou hakinou puhnou tuve tutsüa buyu nuhdu 
hinou vakou tapa louzü,  
27ae hakinou thaiyu mai navei kityarai mainou puhye ngaoloua southa louzü, 
haisü khüngu phoulouyu baie, maiye southayu vei mah sü puh hi ha-e.  
28Maiye southayu mai nanou tutsüa buloure vei nuhdu hinou Napao Peichana 
thaimo koute hai sühinou tutsüa bulai, ana süthai nou puh hai lah vei ki hi 
dakhai velai.  
29Zhai hai nasü neletao nou buh tarali hinou buyuma vere khaphao veishi 
hinou talai.  
30“Mai alinou mai aliye southawure touyu chila peimai ahai moa süjünou la-a 
bulouzü puhye sü southalai; ana mai taralia shakimai alikhei bailouzü puhye 
sü southalai moe.  
31Maiye southayu mai nanou zho alao soumoa zhopeiyuma süsü polai moe, 
ana puhye sü southalai. 
32Maiye southa khaitouyu mai nanou tutsüa buyu nuhdu hinou lah ki hi 
dakhai vere donou Napao Peichana thaimo jünou zho hai zhopeiyuma süsü 
neletao nou polou shi-e.  
33Neletao nou haibüa soure touyu thaio, neletao nou hrüa buyu teidei nasü 
souzhaiwure. Maiye southa dathayu sünou teidei sü souzhaiwure, ae teidei 
hai naanou soua soushee loure vei ludu kukhe halia ha-e, maiye southayu 
mainaye sü southayu likhei baie.  

34Neletao nou hrüa buyu teidei nasü souzhaiwuso, daiolouzü E hai neletao 
vei Mapao-e, ae Enou Israel maiye koa nou hrüa bue.”  

Maipei Phouyu 36 

Nghitayu Naotumai nou Ngaore Kikaa 

1Josef nahpoutu Manasseh nahpoutu Makhir nahpoutu Gilead vei pfümounah 
hi tsümaitao nou Moses hi ae Israel maiye süthai-apei maitao hi veloua 
2nou haibüa paoe, “Mapao nou teidei hai Israel maitao hi rako pozhuloua 
dadezhi peio tea kharochi peie, ae Puhnou ne hia Zelophedad vei teidei hai 
puhvei nah naotu maitao hi peio tea kharochi hai peie.  
3Ana puletao nou khü kukhe mai hi veta louzü, puletao vei füdei khesü khü 
süna vei soutawulai, ae Etao hi peikhai touyu füdei sü hatawulai.  
4Podakhai louyu vei Po veyu phaki füdei zhotou zhoso khaitouyu khesü 
paopu hi dakhai peiyu phaki, Zelophehad nah naotumaitao vei füdeitao hai 
dakhai peilai moe, sütao hai puletao nou vetayu khü navei teisa nou soua 
bailai.”  
5Südonou Moses nou Israel maitao hi Mapao vei kharochi haitao sü peie. 
Puhnou paoe, “Manasseh khü nou paoyu sü kao-e,  
6ae Mapao nou Zelophehad nah naotu maitao donou haibüa paowe, süolouzü 
puletao nou venüyu mai tarali ki hia ve-a bailai, ana lah puletao vei khü hi 
ve-a bailai.  
7Israel maivei füdeitao hai lahkuku vei khü hi panou bukoute-a bailai.  
8naotumai taralia puopaoh maivei kikaa thaoyu mai hai lah puhvei khü hi 
nghive-a bailai, sübüa lahkuku khü vei füdei hai bua bailai,  
9puopaoh maivei füdeitao sü panou mai kukhe vei khü hi talai moe. Khükhü 
hi peikhai touyu füdei hai lahkuku vei khü hi panou bua bailai.”  
10-11Südonou Zelophehad nahnaotu maitao: Mahlah, Tirzah, Hoglah, Milkah, 
ae Noha puletao nou Mapao nou Moses hi kharochi peiyu büa lah puletao vei 
khü hi nghive-a baie.  

12Puletao hai lah Manasseh vei khü hi ve-a baie, ae puletao vei füdei hai lah 
puletao vei khü hi bua baie.  
13Jeriko pah hi buyu Jordan rei alilo vatha buyu Moab maivei deikho 
hinou Mapao nou Moses hi zhai haitao hai panou Israel maiye tare donou 
puletao hi peie.  

Paodakhaiyu Chikha 

Paodakhaiyu Chikha 1 

Paochapa Chi 

1Chipao haitao hai Moses nou Israel maitao hi puletao nou Jordan rei vei 
teinghi palovatha buyu Suph tea kuyu Jordan Deikho hinou paoe. Buh sünasü 
Paran nuhdu alia Tophel, Laban, Hazeroth ae Dizahab nuhtao kohinou bue.  
2Sinai Deichi hinou Kadesh Barnea hi veyu hai Edom maivei deichi ludu 
hilonou tayu hai teithe kiali tawe.  
3Israel mainou Ejipt hinou tapa louyu po raidai, khouh kiali navei khoukha 
araina zhou Mapao nou Moses hi kharochi peikhai touyu pfüphou sü maikhe 
mai hi paopeie.  
4Haihai Mapao nou Israel maiye panou Heshbon hinou buyu Amor maivei 
veo Sihon, alia Ashtaroth ae Edrei nuhdu hinou hrüyu Bashan maivei veo Og 
puhai jünou reih veilouyu thainoue.  
5Israel mainou Jordan vei teinghi palova buyu Moab maivei teidei hinou hrüa 
buyu teile hinou Moses nou Ramai vei chikha khesü soutaosoua haibüa 
paopeie.  
6“Etao Ramai Mapao nou Etao hi Sinai Deichi hinou hrüa buki haibüa paoe, 
‘Neletao hai deichi hai hinou phasho-a bure.  
7Neletao vei fühao khesü hraloua tapoa kou Amor maivei deichitao alia 
süpehao hinou buyu Jordan Deikho, reilo buyu deichitao ae deikhotao, khelo 
kou Mediterranean zaipetao, alia Kanaan ae Lebanon maivei teideitao, ae 
Euphrat rei adu hi koute taho hrütawo.  
8Teidei haitao teitei sü Mapao, Enou neletao puopao Abraham, Isaak, Jakob 
alia puletao vei tyaosholea hi peilai tea paokhai toue, südonou taho teidei 
sütaosü polowo.’ ”  

Moses nou Chiku-apei Maitaoye Dolouyu 
(Tap 18.13-27) 

9Moses nou maikhe mai hi paoe, “Etao nou Sinai Deichi hi buyu phaki Enou 
neletao hi paoe, ‘Neletaoye khosa-a tayu hai E lalikhei soulou hore.  
10Neletao Ramai Mapao nou neletaoye teivuh zhoua panou tyaka paloure.  
11Neletao puopao Ramai Mapao nou apaopei khaitouyu thaifüa neletaoye sü 
panou chu jünou pua zha theli poupalou theo alia shiha peiyu sü soulou theo.  
12Ana E likhei nou kabüa haizhou koute duyu neletaoye kholou khailaige?  
13Neletao lahkuku vei khü thaifüa tsüveiyu mai, dokai aveih mai ae soulousü 
mai phoupalo, Enou puletaoye panou neletao peikhomai soure donou vahbu 
thoupeilai.’  
14‘Nenou paoyu hai Etao donou veishore’ tea neletao nou ahi chila peie.  
15Südonou neletao nou khü khü hinou dopapei khaitouyu tsü-aveih ae soulou 
süyu süthai-apei maitaoye vahbu thoupeie. Enou puletaoye sü kamai-a panou 
mai theli pei khore donou, kamai-a panou mai kaihli, kamai-a panou mai 
raingou ae kamai-a panou mai kirou pei khore donou vahbu thoupeie. 
Süpeinou kamai-a panou vah kukhe-a soure donou Enou vahbu thoupeie.  
16“Süphaki Enou puletao hisü haibüa soulo tea doupeie, ‘Neletao thaihou-
jürai maitao vei chi sü keipeio, alia nevei maitao hrohinou mokhaiyuma 
shetumai hinou büroyu payu phaki acheche hinou soutaosou chiku peio.  
17Neletao nou chikuyu phaki soude-souku laimoe, neletao nou taimai chi-a ae 
adumai chi-a kaozü hinou kupei bailai, mai zhai nou zhuloua ngaopi laimoe, 
daiolouzü chikuyu phaki chidei nasü Ramai hinou ve-a baie. Hakinou neletao 
donou tateiyu bulouzü ahi pove-o, Enou keiloua chiku peilai.’  
18Sübüyu teile hinou neletaoye panou kabüa soulai touyu teitei sü Enou 
doupeilai.  

Kadesh Barnea hinou Reikeih Pomaiye Seitayu 
(Mai 13.1-33) 

19“Etao Ramai Mapao nou kharochi peikhai touyu thaifüa Etao nou Sinai 
Deichi thaokhaiwua dushoyu ae ngaopisho-a buyu radeiki hinou tachopoa 
Amor maivei deichiva hinou tapoa ve Kadesh Barnea hi velou louyu phaki,  

20Enou neletao hi paoe, ‘Etao Ramai Mapao nou Etao hi peilai tea apaokhai 
touyu teidei, Amor maivei deichiva hisü velou loure.  
21Zhukhaio, neletao Ramai Mapao nou teidei nasü neletao hi peiwure, 
neletao puopao Ramai nou apaopei khaitouyu thaifüa tapa teidei sü poloua 
thaolo, ngaopiso moa chathaiso.’  
22“Ana neletao nou ahi tave haibüa paoe, ‘Etao jünou rai-a reikeih pomaiye 
seitalai she, sübüa puletaoye panou teidei sü zhuloua ludu talakayu nasü 
phoupa loulai, ae nuhdu khesü kabüa busa touyu sü sülou laikhe.’  
23“E-a sünasü veire tea khü chekhei hinou mai alili, mai kiahai sü dopaloue.  
24Puletao nou deichiva buyu nuhtao hinou zhupoa Eshkol deikho hi koute 
taho zhuta-e.  
25Puletao nou teidei sühinou payu rashi khesü pove ngao-e, alia Etao 
Ramai Mapao nou Etaoye peire teidei nasü veishore tea dakhai ve paopeie.  
26“Ana neletao nou Ramai Mapao vei kharochi sü züba-a teidei nasü talou 
polou more.  
27Neletao nou noulealea-a haibüa paoe, ‘Mapao sü Etaoye ngaorayu hinou 
Ejipt teidei hinou sapa-a baie, Etaoye sü Amor maiye panou southare donou 
save-a baie.’  
28Etao kabüa teidei sühisü taloulai? Etao nou seitayu reikeih pomaitao nou 
haibüa paoe, ‘Teidei sühi hrüa buyu maitao hai Etao jünou khoupu hie alia 
sha-a Etao jünou sho hie; puletao nou hrüa buyu nuhdutao vei bouvo sü 
rakiva khokhe khaitoue. Süpeinou nuh sütao hisü Anakim tyaosholea mainou 
hrüa buyu sü ngaoe.’  
29“Ana Enou paoe, ‘Puletaoye sü ngaopiso!  
30Neletao Ramai Mapaonou neletaoye süthai sa-a tapeilai, alia puhnou Ejipt 
hinou souyu vah neletao nou ngaoyu büa neletaoye donou puhnou reih 
soupeilai,  

31alia pfüpuo mainou nahmai aliye satayu büa radeiki hinou buh haihi koute 
neletaoye savete peiyu sü neletao-a ngaore.’  
32Haibüa neletao hi paopeiyuma neletao nou Ramai Mapao ye sü louche 
more.  
33Puhnou neletao jünou rai-a kheiki mei deka nou sata peie ae heaki teihao 
deka nou sata peie, alia neletao vei fühao ngaopeie ae neletao nou tare ludu 
ngaopeia buyuma neletao nou neletao Ramai Mapao sü louchepei more.  

Mapao nou Israel Maiye Tudeeyu 
(Mai 14.20-45) 

34“Mapao nou neletao vei chipao khesü chouloua rarou shore alia haibüa 
chaachou souwure:  
35‘Mai shiyu khaphao haina hai mai ali koute-a panou teidei aveih Enou 
peilai tea neletao puopao maitao hi paopei khaitouyu hisü panou loulai moe.  
36Jephunneh nahpoutu Kaleb likhei panou teidei sühisü talou ngao-a bailai. 
Puh ae puhvei nahmaitao hi puhnou velou ngaoyu teidei taosü Enou peilai, 
daiolouzü puh hai tsüle teitei nou peia Eye louchewe.’  
37Neletaoye donou Mapao nou apei hi-a rarou loure alia ‘E-a panou teidei 
sühisü loulai more’ tea paore. 
38Ana neye soukha-apeio Nun nahpoutu Joshua louzü Israel maiye süthaisa-a 
teidei sühisü panou veloulai, puh le soudu peikhaio.  
39“Süthaisü Mapao nou Etao mai hrülai hi paoe, ‘Veishi sümoyu taishoyu 
nahmaitao, soureih mainou nüpoa tabai shulai tea neletao nou choa buyu 
puletao nou teidei sühisü loulai, teidei sünasü Enou puletao hi peilai ae teidei 
sünasü puletao vei souloulai.  
40Ana neletao louzü Zai Ho hilova radeiki ludulotha dakhai tabaio.’  
41“Neletao nou ahi chila peie, ‘Etao hai Mapao nou aetou moyu mah soure! 
Etao Ramai Mapao nou paoyu thaifüa Etao tapa reih soure donou souda 
chewure.’ Deichi hilao buyu nuhtao hi tapa reih souyu sü talabai shulai tea 
choloua neletao mai hrülai nou reih basei sü pokhai touloure.  

42“Ana Mapao nou ahi paoe, ‘Tapa reih souso tea puletao hi paopeio, 
daiolouzü Enou puletaoye salai peilai more, alia reih souyuma puletao 
ngaoba mainou reih sü veiloua bailai.’  
43Enou neletao hi paopeiyuma, neletao nou choumore. Neletao 
nou Mapao chi choumoa deichi hi buyu teidei hilosü patare.  
44Deichi hilonou hrüa buyu Amor mainou neletaoye sü laivou tounou ngouyu 
büa ngoulai peie. Puletao nou neletaoye sü Hormah hi koute ngoukou peie 
alia puletao nou Edom maivei deichi hinou neletao jünou reih veiloure.  
45Süphaki neletao nou kra-a Mapao hi dakhai veyu phaki, puhnou neletao 
paisü chou-a choupei more ae kei-a keipei more.  

Radeiki hinou buyu Potao 

46“Südonou teile taoli neletao nou Kadesh hinou bue.  

Paodakhaiyu Chikha 2 

1Süthaisü dakhai poa Etao nou Mapao nou paoyu büa radeiki hilo nou tapoa 
Zai Ho hilovatha tare; ae teithe taoli sü Etao nou Seir deichi hilonou 
sühaopoa tae.  
2“Süthaisü Mapao nou ahi paoe,  
3‘Neletao nou teile taoli deichi hilonou sühaore, chuo reilova takhekhaio.’  
4Alia maikhe mai hi haibüa paopeio, ‘Neletao nou Edom teidei hinou hrüa 
buyu neletao thaihou-jürai Esau vei tyaonah maitao vei teidei sü tacho laire. 
Puletao hai neletaoye ngaopi-a bailai, südonou leikei-a talo.  
5Puletaoye reih souso, daiolouzü puletao vei teidei hai Enou neletao hi züto 
ali koute-a peilai moe. Edom maivei teidei taosü Enou Esau vei tyaosholea hi 
peiwure. 
6Puletao hinou touso ae dzü sü pousha nou hrülo.’  
7“Neletao Ramai Mapao nou neletaoye sü vah haso teitei hinou shiha peie. 
Neletao nou dusho-a buyu radeiki hi ta-a bukisa sü Puhnou khosa-a laipeie. 

Neletao Ramai Mapao nou neletaoye po raidai koute sa-a laipeie, alia neletao 
hi halia chemoyu hae.  
8“Südonou Etao nou Athai Zai hinou Elath ae Eziongeber nuhdu hi louyu 
ludu nasü thaokhaiwua reilo teinghi payu Moab maivei teidei lova tapoa tae.  
9Mapao nou ahi paoe, ‘Moab maiye souveaso, moa puletao hi reih souso, 
daiolouzü Enou puletao vei teidei ali koute-a neletaoye peilai moe, daiolouzü 
Enou Ar nuhdu nasü Lot vei tyaosholea hi peiwure.’ ”  
10(Khouko bushoyu ae mai-a dushoyu Emim tyahrü nou raichoki Ar nuhdu 
hisü hrüe. Puletao hai Anakim tyahrü büa mai-a due.  
11Anakim mai büa puletaoye Rephaim mai tea süwe, ana Moab mainou 
puletaoye Emim mai tea kuwe.  
12Hor mainou raichokio Edom hi hrüe, anaMapao nou Israel mai hi peikhai 
touyu teidei taosü hulaiwua bulouyu büa Esau vei tyaonah maitao nou 
puletaoye sü hulaiwua teidei sü thaoloure.)  
13“Süthaisü Etao nou Zered rei nasü Mapao nou Etao hi paopeiyu thaifüa 
tachopa loure.  
14Etao nou Kadesh Barnea hinou tapoa Zered rei tachopayu hai po shiacha 
loue. Mapao nou paoyu thaifüa reihsoumai khaphao hrülai sü thaita 
khaitoure.  
15Daiolouzü puletaoye souha khaimo koute Mapao nou aetou peimore.  
16“Puletao thaita khai touyu thai,  
17Mapao nou ahi paoe,  
18‘Zhou teithe neletao nou Moab maivei deirai Ar nuhdu ludu hinou 
tachopalai. 
19Neletao nou Ammon mai deirai hi takouyuki, puletaoye souveaso, moa reih 
souso, daiolouzü Ammon maivei teidei ali koute-a Enou neletao hi peilai 
moe, daiolouzü teidei sünasü Enou Lot vei tyaonah maitao hi peiwure.’ ”  

20(Teidei sünasü Rephaim maivei-e teanou süwe. Rephaim mainou raiki buh 
sühinou hrüe; ana Ammon mainou puletaoye Zamzummim mai teanou kuwe.  
21Anakim maitya büa puletao hai khousho-e alia mai-a alao bue, 
ana Mapao nou puletaoye sü souha peiwua panou Ammon maiye puletao vei 
teidei sü füsho-a buloure.  
22Süzhai bütouaMapao nou Seir hinou hrübuyu Horim maitao-a souhawure. 
Puletao vei teidei hisü panou Edom maitao, süsü Esau vei tyaonah maitaoye 
panou zhou koute hrüa bue.  
23Gaza hi koute hrüa buyu Avvim maitaoye Kaphtor hinou veyu Kaphtorim 
mainou souhawua puletao vei teidei sü ve thaoloure.)  
24“Etao nou Moab maivei teidei tachopa louyu thai, Mapao nou Etao hi paoe, 
‘Chuo, Arnon Rei sü tachopa loukhaio. Enou Heshbon hi Amor mai veo Sihon 
ae puhvei teidei sü neletao bah hi thoupeiwure, reih soupoa kou puletao vei 
teidei sü polo.  
25Zhou thainou Enou deiphao mai hrülaiye panou neletaoye ngaopi-a hilai. 
Neletao zhih choulouyu phaki, puletao nou pingulai alia neletao vanou 
puletao sü tsü veasholai.’  

Israel Mai nou Sihon Veo jünou Reih Veilouyu 
(Mai 21.21-30) 

26“Süthaisü Enou Kedemoth radeiki hinou Heshbon veo Sihon hisü chavei-a 
lathao loure donou haibüa paolo tea ko paolamaiye seita-e: 
27‘Etaoye panou nevei teidei hinou tacholo, Etao nou ludu tacho louyu likhei 
bailai, bakha zhoulo moyuma bakha nalova-a reilai moe. 
28Touso-a neletao hinou hrütoua bailai; Etao nou jüpayu louzü nevei teidei 
hinou pa tacho talo,  
29Seir hi buyu Esau vei tyaonah maitao alia Ar hi hrüyu Moab mai louzü 
Etaoye Jordan rei tachopa Ramai nou Etao hi peikhai touyu teidei hisü vete 
loumo koute tacho talo tea panou taloue.’  

30“Ana Heshbon hi veo Sihon nou süsü aetou peinü more, daiolouzü 
Ramai Mapao nou puhle sü soukhou peiwure, daisounou touyuo Etaoye 
panou reih soukou puhvei teidei sü poloure donoue, teidei sünasü Etao nou 
chukoute hrüa bue.  
31“Süthaisü Mapao nou ahi paoe, ‘Zhukhaio, Enou neletao hisü Veo Sihon ae 
puhvei teidei sü peithouwure. Chuo puhvei teidei sü takou polo.’  
32Veo Sihon nou Etaoye reih dulai tea Jahaz nuhdu pe hisü puhvei reihmai 
hrülaiye salou-a tapa-e,  
33ana Etao Ramai Mapao nou puhye sü Etao bah hi thoupeiwure, südonou 
Etao nou puhvei nahmaitao, puhvei reihmai hrülai alia puhye sü southare.  
34Süphaki Etao nou nuhdu khesü nüloue, alia nuhdutao hi hrüyu mai hrülai - 
naotu poutu alia nahmai hrülaiye sü southa khaire.  
35Etao nou kikhaorü khesü poloue, ana nuhdu khesü soushiwure.  
36Ramai Mapaonou Etaoye panou tatei khaimoa Arnon reipe hinou hrüyu 
Aroer nuhdu hinou poa Gilead hi koute buyu nuhdutao sü poloue.  
37Ana Etao RamaiMapao nou paoyu thaifüa Etao nou Ammon maivei teidei, 
Jabbok Reipe hinou reilo buyu teidei tao hi ae deichi hinou hrüyu nuhdutao 
alia Ramai Mapao nou taso tea kharochi peikhai touyu teideitao hisü Etao 
nou talou moe.  

Paodakhaiyu Chikha 3 

Israel Mai nou Og Veo jünou Reih Veilouyu 
(Mai 21.31-35) 

1“Süthaisü Etao nou Bashan hilo takheyu phaki, Bashan hi Veo Og nou 
puhvei reihmaitao saloua Etaoye Edrei nuhdupe hinou reih soue. 
2Ana Mapao nou ahi paoe, ‘Puhye ngaopiso, daiolouzü Enou puh, puhvei 
maitao alia puhvei teidei teitei sü ne hi peilai. Neletao nou Heshbon hi buyu 
Amor mai veo Sihon hi soupeiyu zhai büa puh hi-a soupeio.’  

3“Südonou Etao Ramai Mapao nou Bashan hi veo Og alia puhvei maitao teitei 
nou Etao bah hi thoupeie. Etao nou mai ali koute-a shopei moa puletaoye sü 
southakhai toure.  
4Süteile hi Etao nou puhvei nuhdu teitei sü pokhai touloue. Bashan hi veo Og 
vei vedei, Argob tea kuyu deide hinou buyu nuhdu rairou taosü Etao nou 
poloue.  
5Nuhdu haitao pehao teitei hisü kushoa nou bouvo hai veisho-a khokhaitoue, 
robomü hai-a veishoa nou southou khaitoue alia robomü hi khareih thouyu-a 
soukhaitoue. ae süpei hinou nuh taoli hai bouvo khomoa bue.  
6Etao nou Heshbon veo Sihon hi soupeiyu bütoua nuhdu teitei sü souhapeie, 
alia sühi hrüa buyu naotu-poutu alia nahmai hrülai sü southa khaire. 
7Ana Etao nou kikhaorü veishi ae nangi khesü poloue.  
8“Süteile ki Etao nou Amor mai veo ahai hinou Jordan rei hinou teinghi 
palova buyu Arnon deikho hinou poa Hermon deichi koute hai poloue.  
9(Sidon mainou Hermon Deichi hai Sirion tea kue; Amor mainou süsü Senir 
tea kuwe.)  
10Etao nou Bashan hi veo Og vei vedei teitei sü poloue: deitao pei hi deikho 
buyu nuhdutao veishi alia Gilead ae Bashan teidei hinou poa teinghi palo 
buyu Selekah ae Edrei nuhdutao hi koute hai poloue.”  
11(Rephaim mai hrohinou shodai peiyu hai Bashan hi veo Og likhei baie. 
Puhvei züphao hai hu nou soukhai toue, chukoute-a Ammon mai nuh Rabbah 
hinou ngaolou süe. Maisou nou tayu zhai hinou douyu hai züphao süna vei 
sah shoyu hai mitar adai-e alia zha duyu nou mitar ahai-e.)  

Jordan Teinghi palovatha Hrütayu Khütao 
(Mai 32.1-42) 

12“Süteile hi Etao nou polouyu teidei taohai Aroer reiko nou buyu Arnon rei 
nghi-a buyutao alia Gilead deichi hi buyu nuhdutao dali hai Reuben ae Gad 
maitao hi peie.  

13Alia shokhaitoua buyu Gilead teideitao ae Og veo vei vedei Bashan veishi 
hai Manasseh khü dali hi peie.” (Argob deize teitei: süsü Bashan teidei hai 
Rephaim mai vei dei-e teanou süwe.  
14Manasseh puona Jair nou Argob deize teitei, süsü Bashan maivei teidei 
teitei, alia Geshur ae Maakath maivei deirai hi koute poloure, alia dei sünasü 
puh zhih hinou kuloure. Südonou Bashan hai zhou koute Jair vei nuhtao tea 
süwe.)  
15“Alia Enou Gilead hai Mikir mai hi peire.  
16Alia Reuben mai ae Gad mai hi Enou Gilead hinou Arnon rei hi koute 
peiwure. Puletao vei deirai hai khelovatha kou Arnon rei toutsü hinoue alia 
reilo khe Jabbok rei, Ammon maivei deirai hi khete-e.  
17Teinghi loulova deirai hai Jordan Rei hi koute-e, alia Galilee Zai nou poa 
khelo kou Athai Zai ae teinghi palova kou Pisgah deichiphi koute-e.  
18“Süpha teile hi Enou puletao hisü paoe, ‘Neletao Ramai Mapao nou neletao 
hi teidei haina hai peikhai touyuma, neletao hi soureih soulou süyu mai 
hrülai nou reih basei pfüloua neletao thaihou-jürai Israel maisou jünou rai-a 
takoulai.  
19Ana neletao chapfü maitao, nahmaitao alia kikhaorütao (neletao hai 
kikhaorü taoli bue touyu Enou süwe) hai Enou neletao hi peikhai touyu 
nuhdutao hinou bua bailai.  
20Neletao hi Ramai Mapao nou teidei peikhai touyu büa Mapao nou neletao 
thaihou-jürai maitao hi peiyu Jordan rei thailova tachopa poloua füsho louyu 
thainou neletao hai lahvei füdei hisü dakhaive-a bailai.’  
21“Süthaisü Enou Joshua hi haibüa paodou peie, ‘Ramai Mapao nou veo 
Sihon ae Og puhai hi daie soupeie touyu sü ne ngheithou vuzünou ngaore; 
sübüa nenou takoure vedeitao teitei hia Mapao nou soupeilai. 
22Südonou puletaoye ngaopiso, daiolouzü neletao Ramai Mapao nou 
neletaoye donou reih soupeilai.’  

Moses ye panou Kanaan Teidei hi Loubayu 

23“Süphaki Enou Mapao hi veachi pao-a haibüa khowe,  
24‘Oh RamaiMapaowo, ne kilai ahisü chunou nevei khouko ae khupayu vah 
haso khesü ngaota-a bai hie. Nenou souyu büa raki-a ae deiphao hi-a khouko 
bushoyu vah hasho ae khupayu vah khesü soulou süyu rah kukhe ali-a hae.  
25Eye panou Jordan rei tachopa veisho-a buyu teidei, hüveisho-a deichi hinou 
buyu nuhtao alia Lebanon deichi khesü ngaolo.’  
26“Ana neletao donou Mapao nou Eye rarou loure alia avei akho sü keipei 
bare; ae Mapao nou ahi haibüa paoe, ‘Süna donou ahi chi paopu khaiso! 
Taisüre!  
27Pisgah deichi hi taopa loua nou teinghi palo, teinghei loulo, reilo ae khelo 
zhukhaio. Soutaosou-a zhutou toulo, daiolouzü ne hai Jordan rei tachopa 
khailai more.  
28Ana Joshuaye sü paodoutou toupeio, puhle soudupu peio, daiolouzü 
puhnou maikhe maiye sü süthai poa talou nenou zhingaoa buyu teidei taosü 
poloulai.’  
29“Südonou Etao sü Bethpeor nuhdu pe hi buyu deikho hinou chao-a bure.”  

Paodakhaiyu Chikha 4 

Moses nou Israel Maiye Paochi Zülo tea Paodou Peiyu 

1Süthaisü Moses nou Israel maitao hi paoe, “Enou neletao hi paopeiyu chikha 
khesü zütou toulo, sükulouzü neletao hrülai alia neletao puopao 
Ramai Mapao nou neletao hi peikhai touyu teidei hisü neletao nou talou 
poloulai.  
2Enou neletao hi paopeiyu chikhatao hisü haliro thoupuso moa poa popaso. 
Enou neletao hi peikhai touyu RamaiMapao vei chikha khesü zütoulo.  
3Mapao nou Peor deichi hinou daie souge touyu neletao nghithou vuzünou 
ngaore, alia Baalye thoyu mai hrülaiye sü buh sühinou southa khaire,  
4ana zhou koute neletao RamaiMapao ye lü loucheyu mai sü hria buhie.  

5“Avei Ramai Mapao nou ahi paopeiyu chikha teitei sü Enou neletao hi 
doupeiwure. Chikha sütao neletao nou talou poloua hrülaiyu teidei hisü 
soutaosoua zülo.  
6Chikha sütaosü zülo ae soulo; sükulouzü tyahrü kukhe mainou neletao hai 
ratsü ae kaozü süyu maitao-e tea ngaoloulai, alia puletao nou neletao vei 
chikhatao sülouyu phaki, ‘Neletao hai daizhou koute tsüveiyu ae kaozü süyu 
tyahrü maitaosa!’ tea nou paolai.  
7“Etao nou Etao Ramai Mapao ye kuyu phaki, nghitei-a Etao akho sü puhnou 
noupeiyu büa thaovei tyahrü rah nou puletao hi nghitei-a buyu bue?  
8Alia zhou Enou neletao hi veisho-a nou doupeiyu chikhatao büa thao tyahrü 
hinou chikha khesü buge?  
9Neletao nghithou nou ngaoyu teitei sü ngaimore donou ae neletao hribusa 
sütaosü panou neletao tsüle hi buloure donou soutaosoua chüteilo ae leikeilo. 
Sütaosü neletao nahmai ae tyaomaitao hi-a paodai khaipei-a panou sülo.  
10Neletao nou Sinai Deichi hinou ve Mapao, neletao Ramai nghoujü nou la-a 
buyu phaki, Mapao nou ahi paoe, ‘Maikhe maitaoye ahi sa-a koulo, alia 
achipao sü pa puletaoye choulai, sükure toulouzü puletao nou deiphao hi hria 
bukisa Eye ngaopilai alia achipao khesü puletao nahmai hi-a doupei shulai.’  
11“Mei nou deichi hinou raki keilapa-a ae teihao nou kou zhika-a deichi 
hochüa buyu phaki neletao nou deichi phi hi takou la-a bue touyu sü neletao 
nahmaitao hi paongao peio.  
12Mapao nou mei hrohinou neletaoye cha-e, alia neletao nou puhvei pai 
choue ana zhu louzü ngaomoe touyu sü neletao nahmaitao hi-a paopeio.  
13Puhvei vo nasü neletao hi paopa ngaopeie, süsü chikha kirou tao-e, alia 
sütao hai chuhkhao ahai hinou rüpei khaitoue.  
14Neletao nou talou poloua hrülaiyu teidei hisü Mapao vei chikha teitei 
panou züre donou doupeio tea süphaki Puhnou ahi paoe.  

Bashara donou Paopi Peiyu 

15“Mapao nou mei hrohinou neletaoye Sinai Deichi vanou chayu phaki, 
neletao nou hali zhua ngaomoe. Südonou neletao leikei-a licholo,  
16alia mah soumore donou zhurai natarali zhai hinou bashara souloua thoso 
— süsü naotumai moyuma poutumai zhurai hinou, 
17deiphi nou hrüyu hrikhaona, shouh pfüyu raohou,  
18dei hinou keitayu keinghou, moyuma dzü hinou buyu kha tali zhurai 
soulou-a tho laimoe.  
19Alia neletao nou tei hi zhupa teinghi, khouh, vuh, alia tei hinou buyu na 
taralia ngaoyu phaki, sütaosü khurüa motaso. Neletao Ramai Mapao nou raki 
khenou buyu maikhe maiye donou sütaosü peikhaitoua baie.  
20Ana neletao louzü Mapao nou puhvei mai panou soure donou veasho-a 
buyu Ejipt mai bah hinou neletaoye sü popapei khaitoue.  
21Neletaoye donou Mapao nou apei hi rarou loure, alia Jordan rei kachopa 
veishoa buyu teidei, neletao Ramai Mapao nou neletao hi peikhai touyu 
teidei hisü Eye panou loulai moe tea Puhnou chaachou souwure.  
22Jordan rei tachopa moa Ewo louzü teidei hai hinou thailaire, ana neletao 
louzü veishoyu teidei nasü poloure donou tachopa loulai.  
23Südonou neletao Ramai Mapao nou neletaoye koa vo soukhai touyu ae 
neletao Ramai Mapao nou bashara souloua thoso tea kharochi peikhai touyu 
sü ngaimore donou soutaosoua leikei-a hrülo. 
24Daiolouzü neletao Ramai Mapao hai ngaoraiyu ae mei büa tao-a buyu 
Ramai nasüe.  
25“Neletao nou talou teidei sühinou nahmai ngaolou ae tyaosholea ngaoloua 
phasho hrüpayu thaia zhurai taralia bah nou souloua bashara sü thota louzü 
alia neletao Ramai Mapao nghingao hinou vah ashi ae kaomoyu vah souta-a 
puhvei lekha rarou daipayu thaio,  

26Enou zhou raki ae deiphao zhih kuloua neletao hi shakhi souwe, süolouzü 
neletao nou Jordan rei tacholoua polaiyu teidei hisü nou hata bailai; neletao 
teidei sühisü phasho-a panou hrülai moe, ana neletaoye souhakhai bailai.  
27Mapao nou neletaoye tyahrü kukhe maitao hrohisü poraroulai bailai, sübüa 
neletaoye sü panou mai daotu likhei hria bailai.  
28Alia neletao nou buh sükhe hinou ngao-a ngaolai moyu, chou-a choulou 
hoyu, tou-a toulou hoyu ae kai-a ngilou hoyu rah, deiphao mai bah nou 
soukhai touyu bashara khesü thotalai.  
29Süphaki neletao nou neletao Ramai Mapao sü phou talai, alia neletao nou 
tsüle teitei nou peia phou louzü, puhye ngaoloulai.  
30Neletao hi veahoyu tyatyali vedaoyu teithe ki neletao nou Ramai Mapao hi 
dakhai velai alia puh chi sü zülai. 
31Daiolouzü neletao Ramai Mapao hai zhuvea süshoyu Ramai-e, puhnou 
neletaoye panou thailai moe moa souha laimoe, alia puhnou neletao puopao 
hi chaachou soua vo thoukhai touyu nasü ngaipei laimoe.  
32“Raichoki, neletaoye nakou mojü, Ramai nou deiphao maiye soupeiyu 
teithe hinou poa ae raki alilo vatha nou alilo vatha koute hisü haibüa 
khupayu vepaho vepamo hige moa chouho choumo hige touyu sü noukhaio.  
33Neletao raibüa, mai kukhemai tarali hiro Ramai nou puletaoye mei hinou 
chakuyu alia chouloua hrilouyu buhage? 
34Moyuma Ramai kukhe ali-a tyahrü aliye tyahrü kukhe mai bah hinou 
popaloua puhvei mai panou soulai tea teyu, shee soungaoyu, khupa vah 
souyu, reih soupeiyu, khouko bushoyu bah thaipa süthaisa-a tapeiyu, ngaopi 
shoyu vah tyali soupei-a neletao nghithou vuzünou ngaoyu neletao 
Ramai Mapao nou souyu büa soupeiyu buhage? 
35Neletaoye panou Mapao hai Ramai-e, puh moa ra kukhe aliro hae touyu sü 
süloure donou neletao hi ngaopeie.  

36Puhnou neletaoye tuzü peiloure donou rakiva nou puh pai sü neletao hi 
raochou-e, ae deiphao hinou puhnou neletaoye puhvei mei sü ngaopeie, alia 
mei toutsü hinou puhvei chipaotao sü neletaoye panou chou-e.  
37Puhnou neletao paipao maiye leshiyu donou, neletaoye dopaloue, alia 
puhvei khouko sünou neletaoye Ejipt mai bah hinou sapapeie.  
38Neletao nou takouyu phaki, puhnou neletao jünou duyu ae khoupuyu 
tyahrü khemaiye sü hulai peilai, alia puletao vei teidei sü pa neletaoye 
chuchu buyu büa teisa panou thaoloulai.  
39Südonou neletao zhou teithe Mapao hai raki-a ae deiphao teitei hi 
Ramai Mapao nasüe, Puh moa rah kukhe lia hae touyu sü licholo alia 
ngaikhai touso.  
40Zhou teithe Enou neletao hi paopeiyu chikha taosü zülo, sükure toulouzü 
neletao ae neletao vei tyaosholea hrülai sü kaozhou vei-a hrüloulai, alia 
neletao Ramai Mapao nou neletao hi teisa vei panou soure donou peikhai 
touyu teidei hisü phasho-a hrüloulai.”  

Tuchüa Buloure Nuhdutao 

41Süthaisü Moses nou nuhdu asü hai Jordan teinghi palova hinou dade kupa 
khailoue.  
42Mai taralia ngaobayu hinou moa soumah souzaloua maiye southare 
toulouzü, puh sü nuhdu haitao tarali hi tuve bailou veie. Nuhdu haitao ali hi 
tuve louyu puhye sü puhvei hrirai khailupa peilai.  
43Nuhdu taosü haitaoe: Reuben maitao donou radeiki hilonou buyu Bezer 
nuhdu nasüe, Gad maiye donou Gilead hinou buyu Ramoth nuhdu, alia 
Manasseh maitaoye donou Bashan hi buyu Golan nuhdu nasüe.  

Ramai vei Chikha Paochapa Peiyu 

44Moses nou Ramai vei chikhatao Israel mai hi paopeiyu sü haitaoe. 
45-46Ejipt hinou tapalou thai Moses alia Israel mainou reih kolouyu Heshbon 
teidei, Amor mai veo Sihon nou khasa-a hrübuyu dei, Jordan teinghi 

palovada Beth Peor pe deikhodu hi buyu ki Moses nou Israel maitao hi 
chikha alia kharochi haitao hai paopeie.  
47Puletao nou Jordan teinghi palovada buyu Amor mai veo ahai Sihon ae 
Bashan hi veo Og vei teidei sü poloue.  
48Teidei haisü Arnon reipe deikho hinou buyu Aroer nuhdu hinou Sirion 
(süsü Harmon) deichi hi koute-e,  
49alia teinghi palovada buyu Jordan reipe teitei hinou poa khelo kou Athai 
Zai hi koute alia teinghi palova kou Pisgah deichi phi hi khete loue.  

Paodakhaiyu Chikha 5 

Chikha Kirou 
(Tap 20.1-17) 

1Moses nou Israel mai hrülaiye kuve jüloua puletao hi paoe, “Oh Israel 
maitaore, zhou teithe Enou neletao hi paopeiyu chikhatao ae kharochitao hai 
doulo alia sütaosü züre donou telo.  
2Etao RamaiMapao nou Etaoye koa Sinai Deichi hinou vo ali soue.  
3Mapao nou vo souyu hai Etao paipao mai hi likhei baimoe, ana chu buh hai 
hinou hria buyu Etaoye koa souwe.  
4Mapao nou neletaoye deichi vanou vedao-a mei hinou chipha peie.  
5Süteile hi neletao nou mei ngaopi-a deichi hi pamoyu donou Mapao vei 
chipaotao hai paopeire donou Enou Mapaoae neletao kohinou la-a bupeie.” 
“Mapao nou paoe,  
6‘Neletaoye Ejipt teidei hinou, maivei qila soua hrüyu hinou sapa 
peiyu Mapao Ramai nasü Enoue.  
7“ ‘Neletao Eye baimoa Ramai kukheye tholai moe.  
8“ ‘Neletao bashara moyuma rakiva hinou moa deiphao hinou moyuma 
deikhe hinou mokhaiyuma dzükhe hinou buyu hana tarali vei zhurai souloua 
tholai moe,  

9Neletao nou bashara moyuma zhurai taraliye nakou tholai moe, daiolouzü 
neletao Ramai Mapao nasüe E baie, ae Esü Ramai kukhe ngaoraiyu Ramai-e. 
Eye ngaorayu mai hisü Enou puletao vei tyaosholea asü ae adai koute 
veahoyu sü peiwe. 
10Ana Eye leshiyu mai alia avei chikhatao hinou tayu mai hisü khaphao the-
the koute avei leshi zhuveayu nasü ngaopeiwe.  
11“ ‘Neletao Ramai Mapao zhih sü kaomoyu hinou poa vah soulai moe, mai 
taralia azhih poa kaomoyu vah souyu mai hisü Enou tudee peilai.  
12“ ‘Soteithe zhousü reilo, alia süzhou hai shee-a khailo.  
13Teithe arou sü neletao nou vah soulai,  
14ana teithe anai zhousü neletao RamaiMapao donou soteithe soulai. Haizhou 
sü neletao nou vah soulai moe, neletao nahmai, kilai mai, kikhaorü moyuma 
neletao teidei hinou koa hrüyu shetumai ali koutea panou vah soulai moe.  
15Neletao RamaiMapao Enou neletaoye sü Ejipt maivei qila soua buyu hinou 
khailupa peie; südonou Soteithe nasü neletao Ramai Mapao nou kharochi 
peikhai touyu thaifüa reilo.  
16“ ‘Neletao Ramai Mapao nou kharochi peikhai touyu thaifüa nepfü ae 
nepuoye tsükhoulo, sükulouzü Ramai Mapao nou neletao hi peikhai touyu 
teidei hisü neletao nou hrüsho-a buloulai.  
17“ ‘Maiye southaso.  
18“ ‘Khulou vah souso.  
19“ ‘Maivei vaoso.  
20“ ‘Kinapa maiye da shaki soupeiso.  
21“ ‘Kinapa maivei kilu thainüso, kinapa maivei chapfü moyuma kilai mai, 
mokhaiyuma kinapa vei hana taralia thainüso.’  
22“Chikha haitao hai Mapao nou neletao mai hrülaiye donou meihro hinou, 
teihao ae zhitei-a buyu deichi vanou paopa peie, hakukhe hali-a paopu moe. 
Puhnou sütaosü chuhkhao ahai va rüthouloua ahi peie.  



426 

 

 
   Sheeyu Baibel 

© 2009, Bible Society of India. 
 

 
 

 

Maikhe Mainou Ngaopiyu 
(Tap 20.18-21) 

23“Neletao nou deichi vanou mei tao-a buyu alia zhitei-a buyu hinou pai 
raopayu chouloukhaie, khü-khü hinou süthai-apei maitao ae tsümaitao nou 
ahi tave-e,  
24alia haibüa paoe, ‘Zhukhaio, Etao RamaiMapao nou puhvei khouko ava ae 
aduso sü Etao hi ngaopeie, alia puhvei pai sü mei hinou choue, ae mai aliye 
Ramai nou chakuyu thai-a puh hai hriloue touyu sü zhou Etao nou ngaoloure.  
25Südonou chuo Etao daisou nou thailai? Daiolouzü Etao Ramai Mapao nou 
Etaoye chapu louzü, Etaoye mei nou deitha shulai.  
26Deiphao mai aliro mei hinou hria buyu Ramai nou raopayu pai chouloua 
Etao büa hrilouyu buhage?  
27Moses, ne dakhai kou Etao Ramai Mapao nou paoyu teitei sü keilo, alia ne 
hi Etao Ramai Mapao nou paopeiyu pfüphou sü Etao hi dakhai ve paopeio, 
Etao nou sütaosü keiloua soulai.’  
28“Neletao nou ahi paoyu chi khesü Mapao nou choulou khaie, puhnou ahi 
paoe, ‘Maikhe mainou paoyu chi sü Enou choure, alia puletao nou paoyu sü 
kao-a baie.  
29Puletao nou haibüa teisa bulouzü, teisa haibüa Eye tsükhou-a bulouzü, alia 
avei chikhatao züa bukoute louzü, hateitei sü puletaoye donou alia puletao 
vei tyaosholea koute hi kaozhou vei-a bukoute loulai.  
30Taho puletao hi lahkuku vei sahpao hisü dakhai tawo tea paopeio.  
31Ana Moses, newo louzü Eye koa hai hinou bulaio, Enou ne hi avei chikha 
teitei alia kharochitao sü peilai. Sütaosü nevei maitao hi doupeio, sübüa 
puletaoye panou sütao sü züa Enou peilaiyu teidei hisü pa hrüa bulai.’  
32“Israel maitaore, neletao Ramai Mapao nou peikhai touyu chikhatao sü 
teitei nou zü loure donou leikeilo. Chikha ali koute-a zülou moyu souso.  
33Chikha sütao teitei nou zülo, sükulouzü neletao nou talou poloua hrülaiyu 
teidei hisü hateitei nou kaozhou vei-a bailai alia phasho-a hrüloulai.  

Paodakhaiyu Chikha 6 

Dushoyu Chikhatao 

1“Chikha haitao hai neletao Ramai Mapao nou neletaoye doupeio tea ahi 
kharochi peikhaitoue. Chikha sütao hai neletao nou talou poloua hrülaiyu 
teidei hisü züa bulo.  
2Ne hria bukisa, ne alia nevei tyaonahtao nou Mapao Ramai ye tsükhoulai 
alia Enou neletao hi peikhai touyu chikha teitei sü zülo, sükulouzü neletao 
nou teidei sühi phashoa hrüloulai.  
3Oh Israel maitaore, sütao hai soutaosoua keilo ae zülo. Sütoulouzü neletaoye 
donou ha teitei hinou kaozhou vei-a bailai, alia neletao hai khoushoyu tyahrü 
ali souloulai ae veishoyu teidei, Eletao paipao hi Mapao nou apaokhai touyu 
hisü ve hrüloulai.  
4“Oh Israel maitaore, haihai sülo! Eletao Ramai Mapao likhei Mapaosübaie.  
5Nevei Ramai Mapao ye sü nevei tsüle, nevei rako alia nevei khouko teitei 
nou pei-a leshilo.  
6Enou zhou teithe neletao hi peikhai touyu kharochi hainasü ngaikhai tisho.  
7Sütao hai neletao nahmaitao hi doupeio. Sütao hai nenou ki hi bukia, moa 
vakou tayu phakia, moa ngasoua buyu phakia moa vah souyu phakia nenou 
sütao sü doupeikhai khailai.  
8Sütao hai panou licho loure donou ne bah hi khikhailo, ne pu hi meakhailo,  
9alia neletao vei kikhu pei hi ae robomü hi rükhailo.  

Paochi Zübayu donou Paopi Peiyu 

10“Neletao puopao Abraham, Isaak ae Jakob hi Ramai Mapao nou paopei 
khaitouyu thaifüa, puhnou neletaoye sü veishoa buyu dei alia neletao nou 
soushu moyu nuhdu khesü neletao hi peilai.  
11Neletao nou phoupo vemoyuma neletao ki hisü panou veishoyu na khesü 
phoutao-a bulai, alia neletao nou hemoyu dzükhao khesü neletao hi peilai, ae 
neletao nou shomoyu kyairaishi ae oliv be khesü neletao hi peilai. Mapao nou 

neletaoye teidei sühi savethou peiyu phaki, neletao nou tounüyu veishi sü 
neletao nou ngaoloulai.  
12Ana neletao nou leikei-a süre li sü, neletao hai Ejipt hinou mai qila soua 
buyu hisü nou Mapaonou sapa peie touyu nasü neletao ngailai moe.  
13Neletao Ramai Mapaoye sü tsükhoulo, puhye likhei tho bailai, alia puh zhih 
likhei nou ku-a chaachou soua bailai.  
14Neletao rah kukheye thoso, neletao pehao hi hrüa buyu maitao vei rah 
kukheye tholai moe.  
15Neletao nou rah kukhe liye thota louzü, Mapao vei lekha rarou sünou mei 
büa neletaoye sü dei hakhai bailai, daiolouzü neletaoye koa buyu 
Ramai Mapao hai Ramai kukhe liye koa shamea buzhai moe.  
16“Neletao nou Massah hi souyu büa neletao Ramai Mapao ye sü doulai moe.  
17Puhnou neletao hi chikha peikha touyu teitei sü soutaosoua zükhai toulo.  
18Mapao nou neletao hi kao-e alia vei-e teanou paopeiyu teitei sü soulo; 
sükulouzü neletao hai kaozhou vei-a hrüloulai, alia neletao puopao maitao hi 
paopeikhai touyu teidei, veishoa buyu füdei hisü neletao nou talou poloulai,  
19alia Mapao nou apaopei khaitouyu büa neletao nou ngaobamaiye sü hulai 
loulai.  
20“Haithai daohkou neletao nahmaitao nou haibüa neletao hi noulai, 
‘Daisounou chikha haitao hai Eletao Ramai Mapao nou Etaoye zülo tea 
kharochi peiwe?’  
21Sükua nouyu phaki haibüa chila peilo, ‘Daoh teile li hi Etao hai Ejipt veo 
vei qila soue, ana Mapao nou puhvei dushoyu khouko nou Etaoye vupa peie.  
22Puhnou khupayu vah souyu hai Etao nghithou vuzünou ngaoe alia Ejipt mai 
hi, ae puletao vei veo hi ae peikhomai hrülai hi ngaopi shoyu vah alao 
puhnou soupeie.  
23Puhnou Etaoye Ejipt hinou füdei haina hi save peie, puhnou Etao paipao 
maitao hi peilai tea apaopei khaitouyu thaifüa.  

24Süthaisü Etao Ramai Mapaonou chikha haitao teitei zülo alia tsükhoulo tea 
Etao hi kharochi peie. Etao nou chikha sütao hai züloure toulouzü, puhnou 
Etaoye thaokhai toumoa zhupeilai, alia Etaoye panou sava-a hrülai touwe.  
25Etao nou soutaosoua Ramai Mapao nou peikhai touyu chikhatao zü louzü, 
puhnou Etaoye kiko peilai.’  

Paodakhaiyu Chikha 7 

Mapao vei Mai 
(Tap 34.11-16) 

1“Neletao Ramai Mapao nou neletaoye panou hrülaiyu füdei hisü save peilai, 
alia tyahrü taoliye puhnou hulai peilai. Neletao nou talouyu phaki, neletao 
jünou dupuyu ae khoupuyu tyahrü anai taosü puhnou hulai peilai, sütaosü 
daidaie toulouzü: Hit mai, Girgash mai, Amor mai, Kanaan mai, Periz mai, 
Hiv mai alia Jebus mai-e.  
2Neletao RamaiMapao nou puletaoye neletao bah hi thoupeiyu phaki alia 
neletao nou puletao jünou reih veilouyu phaki, puletaoye souhakhai touwuo. 
Puletaoye koa nou vo soulai moe, alia puletaoye zhuveaso.  
3Puletaoye koa shanghi souso; puletao nahmaiye naso, moa neletao nahmai-a 
puletao ki hi khaiso,  
4daiolouzü neletao nahmaiye panou Mapao ye thomoa rah kukheye sa-a tho 
tashulai. Hakinou haibüa vepare toulouzüMapao vei lekha rarou sü neletao 
pei hi velai, alia neletaoye sü souha-a bailai.  
5Südonou neletao nou puletao hi haibüa soulo: Puletao vei sheelabu khesü 
soupe soupho laiwuo, puletao vei sheeyu chuh khesü dapholaiwuo, puletao 
vei Ashera rah zhurai khesü daode laiwuo ae puletao vei bashara khesü mei 
deilaiwuo.  
6Daiolouzü neletao hai Ramai Mapao vei sheeyu maitao-e, Ramai Mapao nou 
deiphao hrüyu maitao hrohinou dokupa puhvei mai panou soulai tea 
khaitouyu maitao-e.  

7“Neletao hai mai kukhe jünou poupu hie tea Mapao nou neletaoye leshi-a 
dopalou moe; neletao hai tyahrü kukhe maitao jünou taikayu nabaie.  
8Ana Mapao nou neletaoye leshiyu hai neletao paipao maitao hi puhnou 
chaachou soukhai touyu donou neletaoye khailupa peie, ae maivei qila soua 
buyu hinou neletaoye Ejipt hi veo Pharaoh bah hinou popa lahdo soupeie.  
9Südonou neletao Ramai Mapao hai Ramai-e, ae louche louveiyu Ramai-e. 
Puh hai puhye leshiyu mai ae puhvei chikha khesü züa buyu mai hisü 
puhnou vo soukhai touyu nasü khaipeiwe alia maiphao theli koute-a leshi 
peiwe.  
10Ana puhye ngaorayu mai hisü thashoa nou paoh khapei-a baiwe.  
11Südonou zhou teithe Enou neletao hi paopeiyu chikhatao sü teitei nou 
soutaosoua zülo.  

Chi Züyu vanou Shiha Ngaore 
(Paod 28.1-14) 

12“Neletao nou chikhatao sü soutaosoua zütou toulouzü, neletao 
Ramai Mapao nou neletao puopao maitao hi vo soukhai touyu büa neletaoye 
sü tobai soumoa leshi peilai.  
13Puhnou neletaoye leshi peilai, ha peilai, sübüa neletaoye panou toudzüa 
alao hrüloulai; puhnou neletao vei teidei-a shiha peilai, sübüa panou neletao 
vei chamou, shinamara ae theadzü khesü veishoa chachi loulai, alia 
kikhaorüa panou tyakapa loulai. Puhnou neletao paipao mai hi apaopei 
khaitouyu shiha teitei sü neletao hi peilai.  
14Deiphao mai ali koute-a neletao hi peiyu büa shiha peilai moe. Neletao mai 
ali koute-a panou nahmai hayu sü soulai moe, alia neletao vei kikhaorüa 
panou ali koute-a peih laimoe.  
15Mapao nou neletao hisü panou rahta-rahvu velai moe, neletao nou Ejipt 
teidei hi buki sounou ashi souyu khesü povailai peilai, ana neletaoye 
ngaobayu maitao hisü panou velai.  

16Neletao Ramai Mapao nou neletao bah hi thoupeiyu tyahrü hrülaiye sü 
souhakhai tiwuo, puletaoye zhuveaso; moyuma puletao rah khesü thoso, 
daiolouzü sünasü neletaoye donou shorü thoukhai touyu büa bailai.  
17“Tyahrü haitao hai Etao jünou mai pou hie alia puletaoye sü Etao nou hulai 
louhoe tea tsüa chokhai touso.  
18Puletaoye sü ngaopiso; neletao Ramai Mapao nou Pharaoh veo hi ae Ejipt 
maitao hi dai-e soupeie touyu khesü licholo.  
19Neletao nghithou vuzünou ngaoyu rahta-rahvu, khupayu vahtao alia 
khouko bushoyu neletao RamaiMapao nou neletaoye sapa peiyu khesü 
licholo. Puhnou Ejipt maiye souhayu büa chu neletao nou ngaopi-a buyu 
tyahrütao-a souha peilai. 
20Süpei nou, neletao Ramai Mapao nou sounou ashi nou seive tupa louyu 
maitao ae tutsüa buyu maitao-a souha bailai.  
21Mai sütaoye ngaopiso; daiolouzü Ramai Mapao hai neletao hrohinou bue, 
puh hai dushoyu Ramai-e alia ngaopi shoyu Ramai-e.  
22Neletao nou takouyu phaki, Ramai Mapao nou tyahrü khesü shosho nou 
souha peilai; neletao nou thashoa tyahrütaoye souha louzü, rekhaona khenou 
teidei sühisü hrüphou loua bailai, sükulouzü neletaoye donou vea-a bailai.  
23Neletao Ramai Mapao nou puletaoye sü neletao bah hi thoupeilai, ae 
puletaoye souhalou mosa sü puletao tsü souhakhai peilai.  
24Puhnou vemai khesü neletao bah hi thoupeilai, sübüa neletao nou puletao 
zhih sü raki khenou souhawulai. Neletao nou puletaoye souhakhai loumo 
koute, mai taralinoua neletaoye nulou laimoe.  
25Puletao vei bashara khesü mei deilaiwuo. Puletao hi buyu shahu moyuma 
sana khesü jüpaso, alia poa poso. Neletao nou süsü poloure toulouzü, neletao-
a thai bailai, daiolouzü süsü neletao Ramai Mapao nou ngaorayu ali-e.  

26Mapao nou ngaorayu bashara khesü neletao ki hi pove khaiso, hakinou 
pove khailouzü, süna büa neletaoye chaa peiwulai. Neletao-a basha khesü 
ngaoralo, daiolouzü sütao hai Mapao vei chaa pfüyu natao-e.  

Paodakhaiyu Chikha 8 

Tave Thaoloure Teidei Aveih 

1“Zhou Enou neletao hi kharochi peikhai touyu taosü züloure donou leikeilo, 
sükulouzü neletao hrilai, mai poupalai alia neletao puopao hiMapao nou 
paopeikhai touyu teidei nasü neletao nou talou poloulai. 
2Neletaoye douzü peire donou, neletao le hi daibue touyu süloure donou zhai 
zhuyu alia neletao hai puhvei chikha khesü zülaiho zülai mosa touyu zhure 
donou neletao Ramai Mapao nou neletaoye rekou nou po raidai sapoa tayu sü 
licholo.  
3Neletaoye pa pouzüa alia neletao puopao maitao-a sümoyu manna nou pa 
tou-a puhnou neletaosü tudeezü pei-e. Haihai neletao doupeire donou 
puhnou soue, süolouzü Emai hai tousho likhei nou hrilaimoe ana Mapao mü 
hinou payu chipaokhe vanou hrilai.  
4Po raidai hai shosho hisü ne sabanü banoure hamoe alia ne phi panou 
mamoe.  
5Südonou neletao sülo, pfüpuo mainou nahmaiye tudeeyu büa ne 
Ramai Mapao nou neletaosü tudeewe.  
6Ne Ramai Mapao vei ludu hinou ta-a alia puhye pi-a puh vei kharochi khesü 
zülo.  
7Daiolouzü ne Ramai Mapao nou neletaoye sü veiyu teidei hi saloulai — 
reitou küyu, dzükhao buyu alia deikho ae deichi dzüla pa-a buyu teidei;  
8ghehu alia shithou pabuyu, darkhabe alia doushibe hrübuyu, radoushi, Oliv 
theadzü alia laivoudzü ngaobuyu teidei;  
9raokhao touzü laimo buyu alia hali chekhoyu teidei; chuh nou huh soulouyu 
alia deichi vanou shahu hepalouyu teidei.  

10Neletao nou touthou pouphoua reikha louyu phaki, neletaoye teidei aveih 
peiyu vanou neletao Ramai Mapao ye paosholo.  

Ramai ye Ngaimore donou Paopi Peiyu 

11“Zhou teithe Enou neletao hi paopei buyu neletao Ramai Mapao vei 
kharochi alia chikhakhe züloumoa puhye ngaiyu pamore donou neletao 
leikeilo.  
12Mosho, neletao nou tou thou pouphou reikhaki, neletao nou kivei soubu 
louki,  
13alia neletao kikhaorü kapaki, alia sana raka poupayu phaki, ae neletao nou 
buyu veishi poupu kapu payuki, 
14neletao khaophu soupalai alia mai qila soubuyu teidei hinou neletaoye sapa 
peiyu neletao Ramai Mapao ye ngaishulai.  
15Dushoyu alia pishoyu radeiki, dzü hayu teidei, tu shishoyu nghou alia 
leakhao buyu teidei hisünou, neletaoye süthai po-a tala pei-e. Khoushoyu 
chuh hinou neletaoye sü dzü pei-e.  
16Neletaoye tudeezü peire donou alia neletao zhai zhure donou neletao 
puopao nou sükhai moyu manna sü pa toure donou puhnou neletao hisü 
rekounou peie, süsü neletaoye pa akhai hi kou aveih souloure donoue.  
17Ne lah netsü hinou haibüa cholou veie, ‘Akhouko alia abah vei khouchi nou 
Eye kinangi haitao peie.’  
18Ana ne Ramai Mapao ye licholo, daisounou touyuo kinangi phoulou süyu 
khouko sü puhnou ne hi peie, alia südonou zhou teithe büa, dao neletao 
poupao hi puhnou vo soukhai touyu nasü lühthou peio.  
19Hatarakia neletao nou neletao Ramai Mapao ye ngaiwu-a rah kukhe thaifü 
tayu sho-o alia puletaoye tho-a khurü tayu sho-o neletaoye veikhai mosou-a 
souha bailai touyu zhou Enou neletao nghoujü nou chisho-a paongaowe.  
20Neletao nghoujü hinou Mapao nou tyahrü kukheye souhalaiyu büa, neletao-
a neletao Ramai Mapao chi zülou moyu thaio souhalai bailai.  

Paodakhaiyu Chikha 9 

Maikhe Mainou Paochi Zübayu 

1“Keikhaio, O Israel maitaore, neletao jünou dupuyu alia khoupuyu 
tyahrütao, kivo sü tei khokupa khaitoua buyu veishoyu nuhdukhe talou 
poloure donou zhou neletao Jordan rei tachopalai.  
2Mai haitao hai Anakim mai büa dusho sho-e. Neletao nou puletaosü süwe 
alia haibüa paoyu choure; ‘Anakim mai nghoujü thaonou lalousüe?’  
3Ana hei mei deiyu büa neletao nghoujü nou rai-a tapeilaiyu puhai neletao 
RamaiMapao-e touyu hai zhou süvuzülo. Puhnou puletao sü souhalailai; 
puhnou puletao sü neletao khakhe hi pothoukhai peilai. Alia Mapaonou 
paopeikhai touyu büa neletao nou thashoa puletaosü hulaiwulai alia 
southalai.  
4“Neletao Ramai Mapao nou puletaoye neletao nghoujü hinou hulai peithai, 
neletao haibüa chosou-o, ‘Etao veiyu vanou Mapao nou teidei haitao hai 
Etaoye panou poloure donou savepeie.’ Sükumoe, ana tyahrü haitao hai 
veimoyu vanou Mapao nou puletao hai neletao nghoujü hinou hulai peia 
baie.  
5Puletao vei teidei hai neletao nou checheyu alia veiyu vanou neletaoye 
panou talou polou laimoe, ana tyahrü süütao hai shishoyu donou puletao hai 
neletao nghoujü nou neletao Ramai Mapaonou hulailai, alia sübüa puh nou 
neletao poupao Abraham, Isaak alia Jakob hi paodai peikhai touyu chipaosü 
panou vetere donou baie. 
6Südonou sülo, neletao nou checheyu vanou veishoyu teidei haina hai neletao 
Ramai Mapao nou neletao hi peimoe, daiolouzü neletao-a rochiyu ae 
noukhouyu maitya baie.  
7“Neletao nou kabüa neletao Ramai Mapao vei lekha rarou sü radeiki hi ta-a 
buki soupa peie touyu sü ngaiso. Ejipt hinou tapayu nou chu haihi velouyu 
koute neletao hai paochi züba-a Mapao ye dua nou laibaie.  

8Sinai Deichi hinou neletao nou Mapao vei lekha soupa peie, süvanou 
neletaoye buh sühinou souhakhai noure.  
9Enou dechiva taopaMapao nou neletaoye koa vo soukhai touyu tao 
rüthoupei khaitouyu chuh ahai sü polai tea tapayuki, E deichi hinou hea-khei 
raidai bue; E raokhao-a toumoe alia dzü-a kemoe.  
10Ramai bah vuzü nou rükhai touyu chupou ahai hai Mapao nou ahi peie. 
Neletao nou vejüa bukiMapao nou deichi hinou meihro hinou paopa buyu 
kharochi khesü chupou süna ahai vanou rükhai toue.  
11Hea raidai alia khei raidai cheyu kisü, vo vei chupou ahai sü Mapao nou ahi 
peie.  
12“Süthaisü Mapao nou ahi paoe, ‘Hai hinou ne thasho nou takou-o, 
daiolouzü Ejipt teidei hinou nenou sapoa payu nevei maitao hai shisho-a 
bure. Enou kharochi peikhai touyu hinou puletao hai züba-a tare alia puletao 
nou thore donou bashara souloure.’  
13“Mapao nou ahi paoe, ‘Mai haitao Enou ngaore, puletao hai paochi chouba-
a nou khouyu mai chekhaoe!  
14Eye nupeiso. Enou puletao hai souhalai alia puletao zhih sü panou raki 
khenou buyu deiphao hinou popa lailai. Alia Enou neye louzü puletao jünou 
khouyu ae maipouyu tyahrü ali soupeilai.’  
15“Südonou, deichi hi mei keila buteile hinou Enou reidakhailou-a takoue. 
Alia abah hinou vo vei chupou ahaisü poe.  
16Enou zhukouyu phaki, puletao hai Ramai Mapao baasou-a mah soure touyu 
Enou ngaoe, chotou zhai hinou puletao hai bashara sü souloure; Mapao nou 
paodou peiyu ludu hisünou thashoa tyakutare.  
17Südonou abah hinou pobuyu chuh ahaisü neletao nghoujü hinou laikou 
deiphe baire. 
18Süthaisü Enou Mapao nghoujü hinou hea raidai ae khei raidai pei pfünakou 
khurüpu khaie; E raokhao-a toumoe alia dzü-a kemoe, daisou donou touyu-

o Mapao nghoujü hinou dainou shie touyu nasü neletao nou soua mah souyu 
vanou alia puh lekha rarou soupayu vanoue. 
19Daiolouzü Mapao nou neletao pei hi rarou sholoua neletaoye sü souhawulai 
touyu donou Esü ngaopi shore, ana Mapao nou avei akho sü keinou pupeie.  
20Mapao nou Aaron-a souha bailaire tea puh pei hi lekhaso bue, ana süphakia 
Enou Aaron donou veachi paopeie.  
21Alia neletao bahnou soukhai touyu chotou, neletao vei mah hasho na süna 
polou-a mei hinou deilaire. Süthai Enou sünasü saosa thou naihü souvi lou-a 
deichi vanou kükouyu reitou hi laithoure.  
22“Neletao nou Taberah, Massah alia Kibroth Hatta-avah hinouMapao vei 
lekha soupa peie.  
23Alia Mapao nou neletaoye Kadesh Barnea hinou seitayuki puhnou paoe, 
‘Takou khaio alia Enou neletao hi peikhai touyu teideisü polo.’ Ana neletao 
sü neletao Ramai Mapao vei kharochi zübare. Neletao nou Puhye louche moe 
alia puh chi zü moe. 
24Enou neletaoye sülou rainou chukoute neletao hai Mapao chi züba-a du-a 
laiwe.  
25“Neletao ye souha laire tea Mapao nou paoyu vanou hea raidai ae khei 
raidai hai E Mapao nghoujü hinou pei pfünakou khurüpue.  
26EMapao hi veachi paoe alia haibüa paoe, ‘Oh Ramai Mapaowo, dushoyu 
nevei khouko nou vupa peikhai touyu alia khouko bushoyu nebah nou Ejipt 
teidei hinou süthai sapapei khaitouyu nevei kaalo thaore nevei maitao hai 
souha pei khaiso.  
27Ne kilai Abraham, Isaak alia Jakob ye sü licho peikhaio. Mai haitao vei 
paochi zübayu, puletao vei shiyu alia puletao mah hai zhupeiso.  
28Sükumore toulouzü, nenou Etaoye sapa louyu teidei sühi mainou Mapao sü 
puletao hi paopeikhai touyu teidei hi puletaoye save thoulou hoyu vanou alia 

puletaoye ngaorayu vanou, puh nou puletao sü rekounou saho southalai tea 
sapoa tapa baie tea paoshulai.  
29Ana puletao hai dushoyu nevei khouko nou sapoa papeiyu alia nebah nou 
thaipa süthaita peiyu ne kaa thaoyu nevei maitao baie.’  

Paodakhaiyu Chikha 10 

Moses nou Chikhatao Podakhai Louyu 
(Tap 34.1-10) 

1“Süthaisü Mapao nou ahi paoe, ‘Raichoki bütoua chuh ahai daolo alia 
sünahai thoukhaire donou sübvü ali souloua Eye deichi hinou padaowo.  
2Raiki nenou deipheyu chuhpou vahi rükhai touyu chataosü Enou chuh sühai 
vahi rüpeilai, alia chuh sühai nenou sübvü hi pothou khailo.’  
3“Südonou akasia süünou Enou sübvü daoloue alia raiki rüpeiyu büa chuhpou 
ahai daoloue, alia chuh süna ahai abah nou po-a deichi vahi tapa-e.  
4Maisou vejüa buyuki mei nou züpokou deichi vanou sahpao buyu chikha 
kirou, raichoki rüpeiyutao sü Mapao nou chuhpou süna ahai hi rüpeie. Alia 
sühai hai Mapao nou ahi peie.  
5Süthai, Mapao nou paoyu thaifüa Enou deichi hinou taokouloua chuhpou sü 
sübvü hi pothoure, alia sünahai hai chua sühi bue.”  
6(Israel mainou Joakan mai dzükhao hinou Moserah hi takoue. Buh sühi nou 
Aaron hai thaire alia vuhre, ae puh nahpoutu Eleazar nou puhbu pa thao-a 
napao souloue.  
7Buh sühinou puletao nou Gudgodah hi takoue, ae süsho reitoudzü veisho 
kübuyu Jotbathah teidei hi takoue.  
8Süteile hinou Levi khü hai zhou koute-a souyu büa pa Mapaovei vo sübvü 
kaopore donou, Mapao nghoujü nou la-a kuvah soure donou dokupa loure.  
9Südonou Levi khü hai puh chinamai hrohinou kaalo lou zha ngaozho moe; 
puletao hi Mapao nou paopeiyu büaMapao hainou puletao vei kaalo sü baie.)  

10Raichoki Enou souyu büa, chua Enou deichi hinou hea raidai khei raidai 
bue, alia zhaovu teile hai hia Mapao nou akho sü noupeie; neletaoye souha 
khailai more.  
11Mapao nou ahi paoe, “Kushuloua tawo, alia maikhe maisü puletao ludu 
hinou süthai satakhaio, sükure toulouzü Enou puletaoye peilai tea puletao 
puopao hi paodai khaitouyu teidei sü puletao nou talou poloulai.  

Ramai nou Jüpayu 

12“Alia chuo, O Israel maitaore, neletao Ramai Mapao nou neletao hinou daie 
jüpawe toulouzü, neletao Ramai Mapao ye piyu, puhvei ludu hinou tayu, 
puhye leshiyu, nevei tsüle rako veishi nou pothou puh vah souyu hai jüpawe.  
13Alia neletao veiloure donou zhou Enou neletao hi peibuyu Mapao vei 
kharochi alia chikhakhe züa bulo.  
14Tei hinou buyu veishi alia kukayu raki koute, deiphao alia sühi buyu veishi 
hai neletao Ramai Mapao vei khaitoue.  
15Sükubuyuma Mapao nou neletao poupao maitao hi chavei-a puletaoye leshi 
peie, alia puletao tyaonah neletaoye sü pa tyahrü kukhe hrülai jünou koulea 
hrüre donou dopaloue.  
16Südonou, neletao vei lethou heerode-o alia noubei khoupu khaiso.  
17Daiolouzü neletao Ramai Mapao hai rah kukhe veishi pei hi Ramai, alia 
paopumai pei hi Mapaoe, puh sü soukumoyu alia maivei seihla pomoyu 
khupayu khouko bushoyu Ramaie.  
18Puhnou pfüpuo hamai alia mimeamai ye donou kaozü vah soupeie, alia 
shetumai ae houzü laimai tousho ae sabanü pei-a leshi peie.  
19Neletao-a shetumaiye leshilo, daisounou touyuo neletao-a Ejipt hinou 
shetumai sou-a bue. 
20Neletao Ramai Mapao ye pi-a puh vah soulo. Puh hinou nghitei-a bulo alia 
puh zhih hinou neletao chaachou soua bailai.  

21Puh hai neletao nou paoshore pue; puh hai neletao Ramaie, neletao 
nghithou vuzünou pa ngao-a neletao donou dushoyu alia ngaokhupa shoyu 
vah soupeiyu pue.  
22Ejipt teidei hi talouyu neletao puopao mai hrülai hai rainai baie, alia chuo 
neletao Ramai Mapao nou neletao hai teivuh zhou soupeie.  

Paodakhaiyu Chikha 11 

Mapao vei Aduso 

1“Teisa nou nevei Ramai Mapao ye leshilo alia puh jüpa soulo, puh vei chikha 
alia kharochitao zülo.  
2Neletao nahmaiye neletao RamaiMapao nou tukha tudee peiyu hai sümoe 
alia ngaomoe touyu zhou lilo: Puhvei adusho, khouko buyu puh bah, topayu 
puh baokao,  
3Ejipt teidei hinou Ejipt mai veo Pharaoh hi alia puh teidei veishi hi puh vei 
khupayu vah alia shee soungaoyu,  
4Ejipt reihmai hi, puletao rhei alia rheiluki taohi puhnou dai soupei touyu, 
puletao nou neletaoye ngoukouyuki kabüa Zai Ho dzü nou puletaoye 
küholou-a maopei-e aliaMapao nou puletaoye teisanou soushi peire touyu,  
5buh haihi velou mosasü puhnou neletao donou dai-e soupei-e touyu,  
6alia Reuben ae Eliab nahpoutu Dathan alia Abiram hi puhnou dai soupeie 
touyu licholo; Israel mai nou buyu hrohinou deinou mü ngapalou-a puhai 
kikhamai veishi, puhai sahpao ae puhai vei na veishi hai zhaokhai loure 
touyu haitao sü neletao nahmaitao nou ngaomoe.  
7Ana Mapaonou souyu khupa vah haitao teitei ngaoyu sü neletao noue.  

Apaokhai touyu Teidei hi Shihatao 

8“Südonou zhou Enou neletao hi peiyu kharochi taosü zütoulo, sükure 
toulouzü neletao Jordan rei tachopa teidei nasü poloulai.  

9AliaMapao nou neletao poupao alia puletao tounah hi peilai tea paokhai 
touyu chonaodzü alia laivoudzü nou kübuyu teidei süna hinou hrüsho-a 
hrüloulai.  
10Neletao nou talou polaiyu teidei haina hiolouzü neletao nou thao-a tapayu 
Ejipt raimoe, Ejipt hio neletao nou shiratai daothoue alia peida hi dzüzüyu 
büa phinou taidei-a dzü pove-e.  
11Ana neletao nou Jordan talalou polaiyu teidei hiolouzü teirü dzü nou tou-a 
hrülou veiyu deichi alia deikho khaibaie.  
12Teidei haina hiolouzü neletao Ramai Mapao nou zhupeia bubaie; po 
tashurai nou po akhai koutesü neletao Ramai Mapao nou khopeia bubaie.  
13“Südonou neletao Ramai Mapao ye leshilo alia neletao tsüle, rako ae pfüchi 
veishi nou pothou puh kuvah soulo tea zhou Enou neletao hi peibuyu 
kharochi hai soutaosou zütou loure touyusho-o,  
14kahou sümoa teirü hai puhnou neletao teidei hisü seive peilai, sübüa panou 
neletao teidei hisü thou, darkhashi alia oliv theadzü veishoa chachi loulai,  
15alia puhnou neletao kikhaorü panou toure donou poudai veih heiphao 
peilai, sübüa neletao nou tounü sü ngaoloulai.  
16Leikeilo, sükumore toulouzü neletao tsüle data-a rah kukheye thota louveie. 
17Sübüa rah kukheye thotayuso, Mapao sü neletao pei hi lekha nou meikei-a 
bubailai alia tei pa rümore donou alia dei hi shira taimou pamore donou teisü 
khubailai, alia Mapao nou neletao hi peibuyu veishoyu teidei hinou neletao 
hai thasho-a hata bailai.  
18“Chipao haitao hai ne tsüle hinou khaitou toulo, licholou süyu shee büa ne 
baohi nou khipalo alia nepu hinou phukhailo.  
19Ki hinou buyu phaki-a, ludu hinou ta-a buki-a, zütayu teile hia alia 
kaishuyu phaki-a neletao nahmai hi ko haitao hai doupeio.  
20Sükhemai hai ne kikhu alia ne kikhou vahi rükhailo,  

21Sükure toulouzü teinou dei jünou kububusa sü ne alia neletao nahmaitao 
hai Mapao nou neletao poupao maitao hi peilai tea paodai khaitouyu teidei 
hinou hrüsho-a buloulai.  
22“Zhou Enou neletao hi pei-a buyu kharochitao - neletao RamaiMapao ye 
leshilo, puh vei ludu hinou talo alia puh hinou thaokhai moa nghitei bulo 
touyu tao hai soutaosoua zütou louyu thaio,  
23Mapao nou neletao nghoujü nou tyahrü haitao veishi hulaikhai bailai alia 
neletao jünou duyu ae khouko buyu tyahrütao teidei sü neletao nou poloulai. 
24Neletao nou phi heaveyu buh veishi hai neletao vei soulai; neletao vei 
deidesü khekou radeiki hinou Lebanon hi khete alia Euphratis rei hinou 
teinghei loulo zai hi koutelai.  
25Maili noua neletaoye lashu dulou laimoe. Neletao Ramai Mapao nou 
paodaikhai touyu büa teidei hai hi neletao nou tayu buh veishi hi pa 
neletaoye ngaopia heilai.  
26“Zhukhaio, zhou Enou neletao nghoujü hi shiha alia chaa popa khaiwe — 
27Zhou Enou peibuyu neletao Ramai Mapao vei kharochi zülouzü shiha 
ngaolai;  
28ana neletao Ramai Mapao vei kharochi züloumoa sümo buyu rah kukhe 
thaifü ta-a Enou kharochi peiyu hinou pfütho talouzü chaa ngaolai.  
29Neletao nou talou polou laiyu teidei hi neletao Ramai Mapao nou neletaoye 
sa-a talouki, neletao nou Gerizim deichi hinou shiha taosü shapaolai alia Ebal 
deichi hinou chaa taosü shapaolai.  
30(Deichi haina ahai hai Jordan tachopa Gilgal pehao hi buyu Arabah hinou 
hrü buyu Kanaan mai deide hi Moreh hi dushoyu süübe tao pe hi teinghi 
loulaova ludu hilao nou bue.)  
31Neletao RamaiMapao nou peilaiyu teidei nasü talou poloure donou neletao 
sü Jordan tacho payu laire. Neletao nou teidei süna polouyuki alia sühinou 
hrübuki,  

32veikhai mosou-a zhou Enou neletao nghoujü hi popa peibuyu kharochi alia 
chikhakhe zülo.  

Paodakhaiyu Chikha 12 

Rathoyu Buh Ali 

1“Neletao puopao Ramai Mapao nou neletao hi peikhai touyu teidei hi 
bubusa kharochi alia chikha haitao hai soutaosou-a zülai.  
2Neletao nou talou tyahrü kukhemaiye hulai-a teidei polouyu kisü deichi 
taohi, deitao pei hi alia süübe phihi puletao nou ratho buh khesü souhakhai 
toulaio.  
3Puletao rasheelabu sü khou pholaio, puletao sheeyu chuh khesü daphelaio-
alia puletao rah Asherah kika khesü mei deilaio; puletao bashara khesü 
daosasa laio alia puletao zhih hai buh sükhe hinou souhalaio.  
4“Puletao nou puletao rah thoyu zhai hinou neletao hai neletao 
Ramai Mapao ye tholai moe.  
5Ana Mapao nou neletao khü teitei hrohinou puh zhih khaire donou 
dopalouyu buh sü neletao nou phoulai. Buh sühisü neletao nou tavuzülai.  
6Buh sühi neletao vei meinou dei-a tho laiyutao, posheela, neletao vei taith 
alia neletao nou peilai tea paokhai touyutao alia lah jüpa soua nenou sheela 
laiyutao, alia ne chokho ae zhaokho hinou tou touraikaiyu haitao hai pove 
peilai.  
7Sühinou neletao Ramai Mapao nou kozholaipei-a neletao alia neletao 
kikhamai hrülai nou tovai zholai alia neletao nou bah thaithou vah souyu 
veishi hi savalai, daisounou touyuo neletao Ramai Mapaonou neletaosü 
hapeire.  
8“Zhou Etao nou buh hai hinou lahlah jüpa souyu büa neletao hai soulai moe.  
9Daiolouzü neletao Ramai Mapao nou neletaoye panou shochao laiyu alia 
neletaoye panou kaona-a hrülaiyu buh hisü neletao hai vetelou mohie.  

10Ana neletao nou Jordan tachopa neletao RamaiMapao nou neletao hi 
peikhai touyu teidei hisü buloure toulouzü, alia neletao pehao hinou buyu 
neletao ngaobamai bah hinou kaonayu ngaoloure toulouzü,  
11süthaisü neletao Ramai Mapao zhih panou bure donou puhnou paoyu buh 
hisü, Enou neletao hi kharochi peiyu na veishi povelai: neletao nou meidei-a 
posheela peiretao, neletao vei taith alia posheela laiyutao, alia lah jüpa sou-a 
peilai tea Mapao hi paokhai touyu veishi hai pove peilai.  
12Alia ne, ne nahpoutu ae nahnaotu, qila maitao alia teidei ngaomoa buyu 
neletao nuhdu hinou Levi maitao koa neletao Ramai Mapao nghoujü hinou 
neletao savazho khaio.  
13Neletao vei meidei-a sheelayu nahai neletao nou jüpayu buh tali hinou 
posheela more donou leikeilo.  
14Neletao khü hrohinou Mapao nou dolouyu buh ali hinou posheela khesü 
pove sheela bailai, alia buh sühinou Enou neletao hi kharochi paopeiyu büa 
soulo.  
15“Anou, neletao Ramai Mapao nou neletao hi shiha peiyu thaifüa neletao 
nou nuhdu taralikia hrikhaona sü datholoua toua bailai; neletao nou naanou 
hinou sheeyu alia sheemoyu sou tali hai khohshu sou touyu büa tou-a bailai.  
16Ana neletao nou zhe sü toulaimoe; zhe sü dzü büa deiphi hi lapa lai-o.  
17Nevei zha kirou hinou zhali peibuyu thoudzü alia darkhadzü ae theadzü, 
moa nevei chokho ae zhaokho hinou toutu tourai kayupu, moyuma nenou 
peilai tea paokhai touyu tao, moa lahlah jüpa hinou sheelayutao moa matsü 
shoa peiyu tao hai ne nuh hinou neletao nou toulai moe.  
18Sükure thaosü, neletao RamaiMapao nou dopalouyu buh hinou neletao 
Ramai Mapao ye koa toulai. Ne nah naotu-poutu khe, ne kilai naotu poutu 
alia neletao nuhdu hinou hrüyu Levi maitao koa touzholai alia ne bah nou 
thaithou vah soukhai touyu veishi hi neletaosü neletao Ramai Mapao nghoujü 
hinou koa sava zholai.  
19Neletao teidei hinou hrübusa Levi maitaoye ngailai moe touyu sü tsüteilo.  

20“Neletao Ramai Mapao nou paokhai touyu thaifü-a neletao vei deide 
soudupa peiyuki, alia neletao nou ‘E sou tounüe’ tea paoyuki neletao nou sou 
sü tounü toua bailai.  
21Neletao Ramai Mapao nou puh zhih khaire donou dopa louyu buh hai 
neletao hinou dousho buwusho, Enou neletao hi kharochi peiyu 
thaifüa Mapao nou neletao hi peikhai touyu chokhome ae zhaokhome hinou 
khaona sü neletao nuh hinou datha lou-a neletao tounü sü touloua bailai.  
22Neletao nou khohshu sou touyu büa sou sütaosü toua bailai. Naanou hinou 
sheeyu alia sheemoyu maitaralia süsü tou-a bailai.  
23Ana neletao nou souzhe sü toulou shie, daisounou touyuo zhe hai hriraie 
alia sou koa ne hrirai toulai moe. 
24Zhe sü neletao toulai modao; dzü büa zhe sü deiphi hi lapa laibaio. 
25Zhe touso, sükure toure toulouzü ne alia ne nahmaisü vah souyu veishi 
hinou kaozhou veilai, daisounou touyuo neletao nou Mapaonghoujü hinou 
kaozü nasü souwe.  
26Sheeyu vah poa soulai tea dokupa khaitouyu natao alia nenou peilai tea mü 
lükhai touyu veishi polou-aMapao nou dopakhai touyu buh hisü pove 
khaipeio.  
27Nevei meidei-a sheela laiyu sou alia zhe hai ne Ramai Mapao vei 
posheelabu phi hi lazü khailai, ana sou louzü neletao nou toulou vei-e.  
28Zhou Enou neletao hi peibuyu chikhataosü zütoulo, sükure toulouzü ne alia 
ne nahmaitao teisa nou kaozhou veilai, daisounou touyuo neletao 
RamaiMapao nghoujü nou veiyu alia kaozü nasü neletao nou souwe.  

Bashara Thoyu vanou Paopi Peiyu 

29“Neletao Ramai Mapao nou neletao nghoujü hinou buyu tyahrütaoye hulai 
peiwua neletaoye panou talou teidei taosü poloua buloure toulouzü,  
30puletao nou rathoyu zhai sü thaifüso,  

31Neletao Ramai Mapao sü puletao nou thoyu zhai hinou neletao tholai moe, 
daiolouzü puletao nou puletao rah thoyuki Mapao nou ngaorayu khaikho 
soubaie. Puletao hai puletao nahpoutu alia nahnaotu khemai tao-a mei hinou 
dei-a puletao rah hi sheela baiwe.  
32“Enou neletao hi kharochi peiyu veishi zü-a soukhai toulo; sühi thou-a 
thoupuso alia pha-a phaso.  

Paodakhaiyu Chikha 13 

1“Neletao hrohinou rachipaola mai moa vepare hai mekou nou süngao pei-a 
alia neletao hi khupayu shee soungao-a moa paongao-a 
2alia shee moa puhnou paoyu khupayu hai vetelou-a alia puhnou, ‘Eletao rah 
kukhe thaisü füta laikhe,’ alia rah sütao tholai khe tea paoyusho,  
3neletao rachi paoyu moa me muyu süna chi keiso. Neletao 
Ramai Mapao nou neletao tsüle hrü veishi nou neletao puhye leshi ho 
leshimoe touyu neletao le zhuwe.  
4Neletao nou thaifüyu puh sü neletao Ramai Mapao-e alia puhye pi-a 
tsükhoulo. Puh vei kharochi khesü khailo alia puh chi zülo; puh vah soulo 
alia puh hinou nghitei-a bulo. 
5Süthai mah peilaiyu rachipaola mai moa me mu apeio sü southalai, 
daisounou touyuo neletaoye Ejipt teidei hinou sapa peiyu alia mai qila sou-a 
hrüyu teidei hinou vupa peiyu neletao Ramai Mapao chi züba nou du-a ko 
paoe, neletao Ramai Mapao nou kharochi peikhai touyu ludu hinou neletaoye 
süthaita mah peilai tea teyu vanou. Neletao hrohinou shiyu puhsü popa lailai.  
6“Ne thaihou jürai nou moa ne nahpoutu moa ne nahnaotu, moa nenou 
leshiyu chapfü moa nenou nghikayu samai khamai nou kheikhei sou neye sei-
a haibüa paolouzü, ‘Ahai koa nenou sümoyu ae nevei puopaoh maitao nou 
sümoyu rah kukhe thota bailaikhe,  
7buh dou hinou ho nghiyu hinousa, ne pe hinou sühao buyu maikhe maitao 
rah sü thota laishe.  

8Ana nevei tsüle hai puh hi peithouso moa puh chi keiso. Puhye zhuvea 
peiso, moa puhye vupa peiso.’  
9Puletaoye sü southawo! Puletaoye chuh nou deithayu hisü nenou bah 
khathou raikailo, alia süthai sünou maikhe maiye panou deithawo.  
10Puletaoye chuh nou deitha-o! daiolouzü puletao nou neye Ejipt teidei, mai 
qila souyu teidei hinou sapa peiyu nevei Ramai Mapao hinou neye panou 
tarei tare donou puletao nou tewe.  
11Süthaisü Israel mai hrülai nou hai khesü choulai; puletao nou ngaopilai, 
alia haibüyu vah hai neletao hrohinou soupu laimoe.  
12-13“Neletao vei Ramai Mapao nou neletaoye panou hrüre donou peikhai 
touyu nuhdutao hinou maishimai kamai-a nou maikhe maiye panou raichoki 
neletao nou sükhai toumoyu rah kukhe thotare donou süthai mah tare touyu 
pai choulouzü,  
14neletao nou soutaosou sünasü keinou touloua phoupalo; alia hai hai 
chekhaore ae ngaorayu vah haso hai neletao hrohinou bure touyu sho,  
15nuhdu sühi hrüa buyu maikhe mai hrülai alia kikhaorü veishi nou khoche 
poloua souhakhai toulaio. 
16Nuhdu sühinou hrüyu maitao vei na veishi sü poloua nuhdu vei kijü, 
maisou ludu hi pove jükhailo, alia sükhesü neletao nou neletao vei 
Ramai Mapao hi meidei-a posheela peio. Teisa panou nuh sünasü soushi 
souha khai-a bailai, panou soushupu khaitoulai moe.  
17Ramai nou aetimoyu nuh sünavei na ali koute-a pa neletao bah hi bulai 
moe, sükure toulouzü Mapao nou puhvei lekha rarou nasü povai peiwua 
neletaoye zhuvea leshi peilai, alia neletao puopao hi paodaikhai touyu büa 
neletao maipei poupa loulai,  
18daiolouzü neletao nou neletao vei Ramai Mapao chi züyu vanou, zhou Enou 
neletao hi peiyu kharochi khesü soupfü louyu vanou alia puh nghoujü hinou 
kaozüna soulouyu vanou.  

Paodakhaiyu Chikha 14 

Kaomoa Dopfüyu sü Souso 

1“Neletao hai Ramai Mapao vei nahmaitaoe. Südonou athaimai donou ne 
peishu biso moa haoso.  
2Daiolouzü ne Ramai Mapao hinou sheeyu maitaoe. Deiphao mai hrülai 
hrohinou puh vei muh teishoyu mai pa soure donou Mapao nou neletaoye sü 
dopaloure.  

Sheeyu alia Sheemoyu Hrikhaona 
(Lev 11.1-47) 

3“Ngaorayu tousho alikhei-a touso.  
4Hrikhaona haitao hai neletao nou toulou veie: Chode, zhaotu, nghitu,  
5khoh-shu, shuchü, renghitu, lü, alia rekou buyu zhaotu,  
6phimou pfüyu alia tolayu hrikhaona taralia neletao nou toulou veie.  
7Ana tola buyu alia phimou pfüyu racho, lazhao moa zhaorao haitao hai 
neletao nou toulai moe. Haitao hai tolama, phimou pemoe; südonou haitao 
hai sheemoyu khaonae. 
8Vo-a sheemoe, puh hai phimou pe-ama tola moe. Vosou hai neletao nou 
toulai moe, moa vo thaiphao hai dei-a deilai moe.  
9“Dzü hinou hrüyu shaoh pfüyu alia kao pfüyu khaona tali hai neletao nou 
tou-a bailai.  
10Ana shaoh ae kao pfümoyu tao hai neletao nou toulai moe; daiolouzü 
haitao hai sheemoe.  
11“Sheeyu raohou taralia neletao nou tou-a bailai.  
12Ana haitao hai touso; lükhana, rashopeiki,  
13kheiti, vaoche alia raohou kukhe nütouyu raohou veishi,  
14vo tya veishi,  
15tuturu, khebo, kutu, dzü raohou, lüche tya veishi,  
16khebo taitya, khebo dutya, dzü houpei,  



448 

 

 
   Sheeyu Baibel 

© 2009, Bible Society of India. 
 

 
 

 

17dzülü houpei, dzüraohou tesho.  
18vou, dzü raohou touyu veishi, peiyao pfüyu raohou alia zhaoko haitao hai 
touso.  
19“Shouh pfüyu khaona taitya teitei hai sheemoe, sütao hai touso. 
20Ana sheeyu khaona shouh pfü-a buyuma, neletao nou tou-a bailai.  
21“Lah thaiyu soukhaona hai touso. Neletao nuhdu hinou buyu shetumai hi 
neletao nou peio alia puhnou tou-a bailai. Ana neletao louzü 
Ramai Mapao hinou sheeyu maitaoe. “Zhaotu moa nghitu toutu hai pfü vei 
naodzü koa khotouso.  

Zha Kirou hinou Ali Peire Zhaitao 

22“Popachü neletao ludou hinou chilou valouyu veishi zha kirou hinou zhali 
pokupa khaivu zülai.  
23Neletao vei thou, darkha dzü, theadzü, alia chokho zhaokho hinou tou 
touraikayu haitao hai neletao Ramai Mapao nou puh zhih pa tsükhou-a 
buloure donou dopakhai touyu buh hinou Mapao nghoujü hinou toulai, 
sükure tulouzü neletao nou neletao Ramai Mapao teisa nou pi-a tsükhouyu 
douloulai.  
24Ana buh hai doulere toulouzü alia neletao Ramai Mapao nou neletaoye 
hapei khaitoua alia nevei peire natao hai pfüvelou hore toulouzü, haibüa 
soupfülo:  
25Nevei peire natao hai zholoua sana pousha sünou neletao Ramai Mapao nou 
dopa khaiyu buh hisü zha kirou hinou ali peire zhatao hai pove thoupeio.  
26Pousha sünou poa ne jüpa sü hülo: kikhaorü, zhaotu, darkhadzü moa kukhe 
shiradzü, moa nenou jüpayu tyali hülo. Süsho ne alia ne kikhamai veishi nou 
ne Ramai Mapaonghoujü hinou toulai alia savalai.  
27“Alia neletao nuhdu hinou hrübuyu Levi maitaoye ngaiso, daiolouzü 
puletao hai puletao vei teidei kaalo hae.  

28Po asü cheyu chüsü, po süna hi ngaolouyu thoudzü veishi hai neletao nuh 
hinou pove jükhaio.  
29Sükure toulouzü neletao nuh hinou hrübuyu Levi mai (teidei kaalo hayu 
maitao), alia shetumai, pfüpuo hamai alia mimeamai hrülai tave toulou 
shulai alia pouphou rekhalai, alia sükoulouzü neletao Ramai Mapao nou 
neletao nou vah souyu veishi hi ha peilai.  

Paodakhaiyu Chikha 15 

Po Anaikou 
(Lev 25.1-7) 

1“Po anai cheyu kousü neletao vei paohzho pfüyu khesü khaipeilai. 
2Süsü haizhai büa soulo: Sana pouhpao souyu puhnou puh khamai Israel mai 
hi poupeikhai touyu paoh hai khaipeilai. Puh khamai Israel mai moa thaihou-
jürai mai hinou paoh khapeiyu darka laimoe, daisounou touyuo paoh 
hapeiyu Mapao vei teile hai shapao pare. 
3Vakou shetumai nou paoh khapeiyu ko-a malae, ana ne thaihou jürai 
mainou ne paoh tali pfüyu hai hakhai peilai.  
4“Neletao hrohi toure hayu mai pa bulai moe, daiolouzü neletao 
Ramai Mapao nou neletao hi kaalo peiyu teidei hinou neletaoye shiha peilai,  
5neletao nou neletao Ramai Mapao chi zütou toulo alia zhou Enou neletao hi 
peiyu kharochitao soutaosou zütou toulo.  
6Daiolouzü neletao Ramai Mapao nou paokhai touyu büa puhnou neletaoye 
shiha peilai alia neletao nou tyahrü kukhe hi pou-pao soupeilai, ana puletao 
hinou neletao hai poupao soulai moe. Neletao nou tyahrü kukhe pei hi khasa 
hrülai, ana puletaoye panou neletao pei hi khasa hrülai moe.  
7“Neletao Ramai Mapao nou neletao hi peikhai touyu teidei hi buyu nuhdu 
tali hinou ne thaihou jürai mai hrohinou toure hayu mai bulouzü, touha buyu 
ne thaihou jürai hisü ngaophou moyu souso moa bah khetei touso.  
8Sükure thaosü bah ka-a bah sho-a puletao nou koyu veishi poupao soupeio.  

9Paoh hapei laiyu po anai nasü nghi teire, südonou touha-a buyu ne thaihou 
jürai hisü poupao soupei khailai more alia halia peikhailai more tea tei-a 
tsüshi cho-a neletao hi pa hashi lou bulouso. Puletao nou Mapao hi kra-a 
neye paoshi louzü nenou mah hai pfülai.  
10Puh hisü lelavei-a peikhaio alia lengai-a chüroso, sükulouzü ne 
Ramai Mapao nou nevei vah veishi hi alia ne bah thaithou vah souyu veishi 
hi shiha peilai.  
11Deiphao hisü teisa nou touhamai bulai, südonou ne thaihou jürai mai hi 
alia neletao vei teidei hi buyu touhamai hisü bah süh-a lela veilo tea Enou 
neletao hi kharochi peiwe.  

Qila Mai hi Tare Zhai 
(Tap 21.1-11) 

12“Israel maipouli moa Israel maipfüli nou ne hi zhothou peiwua puhnou po 
arou hai ne vah soupeire toulouzü, po anai chena hisü puhye phapeia pa 
lahdosou talai.  
13Alia nenou puh phapeiyu phaki, puhye panou bah sakhai-a seitaso.  
14Nevei zhaokho hinou, nevei thoudayu thai hinou, alia nevei darkhadzü 
süyu buh hinou ne bah sü du-a puhye peio. Ne Ramai Mapao nou neye shiha 
peiyu büa puhye peio.  
15Ejipt teidei hinou neletao hai mai qila souwe touyu licholo alia ne 
Ramai Mapao nou neletaoye vupa peie; südonou zhou Enou neletao hi 
kharochi haitao peiwe.  
16“Ana nevei qila nou ne alia nevei kikhamai leshi-a alia neye thaosho-a Ewo 
neye thaota laimoe tea puhnou paolouzü,  
17pi polou-a nou voukhai touyu qulu hinou raopopa kikhu hi raokhai-o, 
süthaisü puh hai thaimosa ne qila soua bailai.  
18Qila maiye panou lahdo soua tayu hai tatei shoyu ali-e tea tsüchoso, 
daiolouzü puhnou po arou hai ne vah souyu hai kilai maiye ngayu muh dali 
phae. Südonou RamaiMapao nou nenou souyu vah veishi hi hapeilai.  

Kikhaorü Toutu Toukou Araina 

19“Ne chokhome alia zhaokhome hinou toutu touraikayu de/pou nahai ne 
Ramai Mapao donou dokupa khailo. Tourai kayu chode nahai pa tatasou, alia 
tourai kayu zhaotsü nahai mai saiso.  
20Sütao hai popachü neletao Ramai Mapao nou dopa louyu buh hinou puh 
nghoujü hinou ne alia ne kikhamai nou toulai.  
21Khaoheina hi chaatao louzü, shovai ho moa nghicha louzü, moa veimoyu 
sou tali taolouzü, nenou süna hai ne Ramai Mapao hi paosheela peilai moe.  
22Süna hai nenou ne ki hinou toua bailai. Neletao nou khohshu sou touyu büa 
naanou hinou sheeyu sheemoyu mai taralia toua bailai.  
23Ana zhe hai neletao nou toulai moe, dzü büa deiphi hi lapa laio.  

Paodakhaiyu Chikha 16 

Tachopa Nüh 

1“Neletao nou tachopa nüh hai neletao Ramai Mapao ye tsükhou zhai hinou 
Abib khouh hinou nüh nülo; daiolouzü Abib khouh hinou puhnou neletaoye 
sü Ejipt teidei hinou kheinou sapa peie.  
2Mapao nou puh zhih pa bure donou doulouyu buh hinou hrikhaona ali hai 
ne chokho moa zhaokho me hinou polou-a ne Ramai Mapao hi tachopa louyu 
asheela sou-a posheela peio.  
3Sou hai khei thoua soukhai touyu raokhao koa touso. Teithe anai koute hai 
khei thoumoyu raokhao nou tou-o, veahoyu raokhao, daiolouzü neletao nou 
Ejipt hinou tapayuki thararanou Ejipt hai thao-a ta-e touyu pa teisa liloure 
donou.  
4Neletao teidei veishi hi teithe anai hai khei touyu hai maitali ki hia pa buso. 
Teithe raikayu koukhe Ramai hi posheelayu sou hai titouli-a pa thainesho 
shona lipa buso.  
5“Neletao Ramai Mapao nou neletao hi peikhai touyu nuhdutao tali hinou pa 
Tachopa Nüh vei sheelana hai poa sheela laimoe.  

6Puhnou puh zhih pa bure donou dopalouyu buh likhei hinou posheela bailai. 
Buh sühinou koukhedao teinghi loulai, Ejipt hinou neletao taratayu teile 
phaki tachonü vei posheela soulai.  
7Neletao Ramai Mapao nou dopei khaitouyu buh hinou sou nasü kholoua 
toulo; süthaisü thainaisho shona neletao ki hi dakhai velou bailai.  
8Teithe arou sü neletao nou khei thoumoyu raokhao nou toulai alia teithe 
anai zhou sü neletao Ramai Mapao hi tave jülai alia vah lia soulai moe.  

Chachi Louyu Nüh 

9“Kaihnou lu rou vatayu teithe hinou po-a hapta anai cholo. 
10Süthaisü neletao Ramai Mapao nou neletao hi shiha peiyu thaifüa lahkuku 
nou jupa hinou posheela-a Chachi nüh sü nülai.  
11Neletao Ramai Mapao nou puh zhih pa bure donou dopalaiyu buh hinou, 
ne, ne nah poututao, ne nahnaotutao, ne kilai naotu maitao, nikilai poutu 
maitao, nevei nuhdu hi buyu Levi maitao, alia shetu maitaio, alia neletao 
hrohinou buyu pfüpuo hamaitao alia mimea maitao koa Mapaonghoujü hinou 
nüh nü zholai.  
12Neletao hai Ejipt hinou mai qila soue touyu tsülo alia kharochi haitao hai 
soutaosou-a zütou toulo.  

Sahpao Nüh 

13“Lu chachi chelouyu thai alia darkha hailou thai, teithe anai hai Sahpao 
nüh nüo.  
14Khonü hisü ne, ne nahmaitao, ne kilai maitao, Levi maitao, shetumaitao, 
pfüpuo hayu maitao ae mimea maitao koa sava zholo.  
15Mapao nou dolouyu buh hinou khonü sü teithe anai hai neletao 
Ramai Mapao ye tsükhou hinou nüh nülo. Daiolouzü neletao 
Ramai Mapao nou nevei chamou veishi hai shiha peie, alia neletao nou souyu 
vah teitei hisü hapeie.  
16“Neletao Ramai Mapao nou dopa louyu buh hinou poutumai touyu hrülai, 
po ali hinou bakha asü hai Mapao nghoujü hi velai; khei thoumoyu raokhao 

nüh, Chachi louyu nüh, ae Sahpao nüh. Mai li-aMapao nghoujü hi bah sa-a 
velaimoe,  
17Ne Ramai Mapao nou hapeiyu thaifü-a neletao mai lily nou peilou süyu 
sapeina khesü pove peilai.  

Kaozü Vah Soure 

18“Neletao Ramai Mapao nou neletao hi peilaiyu nuhdu teitei hinou khü khü 
vei peikhomai alia chilou kupeimai dopa khailo, alia puletaoye sü panou 
kaozü hinou maikhe maiye peipha peilai.  
19Checheyu nasü podalaiso moa soukuso. Seihla poso, daiolouzü seihla nou 
tsüvei mai nghithou soucha peiwe alia cheche maivei chipao sü porei peiwe. 
20Acheche thaisü fülo alia checheyu vah likhei souloua baio, sükure toulouzü 
neletao hriloulai alia neletao Ramai Mapao nou neletao hi peiyu teidei nasü 
poloulai.  
21“Neletao nou neletao Ramai Mapao vei rathobu soupayu phaki, süpehao hi 
Asherah rapfüpai vei sheeyu süü taralia shukhaiso.  
22Alia bashara taralia khaiso, daiolouzü süsü neletao Ramai Mapao nou 
ngaorae.  

Paodakhaiyu Chikha 17 

1“Chaa taoyu hrikhaona taralia poa neletao Ramai Mapao hi posheelaso, 
daiolouzü hai puhnou ngaorae.  
2“Mapao nou neletao hi peikhai touyu nuhdutao hinou neletaoye koa hrüyu 
poutumai moa naotumai talinou Mapao vei vo pfütho-a puh nghoujü hinou 
vah ashi sou-a ngaoloure toulouzü,  
3alia Enou paoyu bümoa, rah kukhe tho-a pei pfüa nakou khurü louzü, moa 
teinghei hi moa khouh hi moa teivuhye thota louzü,  
4alia haihai ne hi chouvere toulouzü, soutaosou-a noutou toulou-a phoupalo. 
Haihai chekhaore toulouzü alia haibüa ngaorayu vah hai Israel mai hrohinou 
souchekhaore touyu thai-o,  

5sübüa vah ashi soubuyu poutu moa naotu puhsü nuh romü hi saloulo, alia 
mai süna hai chuh nou deitha-o.  
6Mai ahai moa mai asü shaki bulai nou puhye sü southalai, ana shakimai hai 
alikhei bailouzü puhye sü southalai moe.  
7Shaki soumai nanou bakha kharailai, süthaisü mai hrülai nou bakha 
khathoulai. Haibüa ashi vah souyu hai neletao hrohinou popa laivuzülai.  
8“Maiye southayu vanou, mahzü zhupeio tea khoyu vanou moa taidayu 
vanou neletao nou chi kudelou hoyu shaba ashi talia vedao louzü, chilou 
sütao hai neletao vei Ramai Mapao nou dopa khaiyu buh hi pove khaio.  
9Levi vei napao maitao, alia süteile hi chikuyu maitaoye panou puletao vei 
chi sü kude peio.  
10Mapao nou dolou laiyu buh sühinou chikude peiyu thaifüa neletao nou poa 
vah soulo, puletao nou neletaoye haibüa soulo tea paopeiyu veishi sü 
soutaosou zütoulo. 
11Puletao nou neletao hi chikha doupeiyu thaifüa alia puletao nou neletao hi 
paoyu büa bakha zhoulao moa bakha nalao tarei taso. 
12Chikuyu mai moa neletao vei Ramai Mapao hi naanou sou-a la-a buyu 
napao maivei chi züba-a khaityayu maiye sü southalai. Isreal mai hrohinou 
ashi nasü neletao nou soushee vuzülai.  
13Süthaisü mai hrülai nou chouloua ngaopilai, alia khaitya-a chi zübapu 
khailai moe.  

Vemai donou Paodou Peiyu 

14“Neletao vei Ramai Mapao nou neletao hi peikhai touyu teidei hi neletao 
nou talouyuki alia süna polouyu phaki alia sühinou ve hrülouyu thai, neletao 
vei pehao hinou sühao buyu tyahrü kukhe mai büa veo sü jüpawe tea neletao 
nou dopa loulai.  
15Neletao vei RamaiMapao nou dolouyu mainou pa neletao vei veo soure 
donou dolo. Puh hai neletao vei thaihou jürai maitao hrohinou bailai, vakou 
mai moa shetumaiye panou neletao vei veo sü soulai moe.  

16Veo sü lah puhye donou rhei taoli khailai moe moa rhei poloure donou 
maikhe maiye Ejipt hi seidakhai koulai moe, daiolouzü Mapao nou neletao hi 
haibüa paore, ‘Neletao nou ludu süna hi dakhai tapukhai toulai moe.’  
17Veo sü panou chapfü taoli nalai moe, daiolouzü puhye Mapao hinou sümah 
poa tashulai. Puh hai pousha sana pouyu pojükhailai moe.  
18Puhnou vekou louyu phaki, Levi mai napao hinou polouyu Ramai vei 
chikha larübvü ali hai pore donou rüpa khailoulai.  
19Hai nasü puh hi khailai alia puh hribuki sasü puhnou phoulai, sükure 
toulouzü puhnou RamaiMapao ye tsükhou loulai alia chikha ae kharochi 
haitao veishi hai puhnou soutaosou züa buloulai.  
20Haibüa soulouzü puhnou puh thaihou jürai maitao jünou puh-a veipu hie 
tea choloulai, alia Mapaovei chikha hinou bakha zhoulao moa nalaova tarei 
talai moe. Süthaisü puh nou po teile taoli hai veo souloulai, alia puhvei 
tyaonah maitao nou khaphao taoli hai Israel maiye khasa-a hrüloulai.  

Paodakhaiyu Chikha 18 

Napao Maivei Zha 

1“Naanou soupeiyu Levi maitao hai Israel mai koa teidei zha moa kaalo 
ngaolai moe. Mapao hi mei deia posheelayu hai nanou puletao tou-a hrülai, 
daiolouzü sühai puletao vei kaaloe.  
2Puletao hai puletao thaihou jürai maitao hrohinou kaalo hae, Mapao nou 
puletao hi paopeiyu büa Puhnou puletao vei kikaa nasü baie.  
3“Maikhe mainou chode alia zhaotu posheelayu hinou napao mainou 
ngaolouzü taosü haitaoe: Phaosou, khou alia lesou taoe.  
4Chachilou raikaiyu neletao vei thou, darkhadzü, theadzü, alia zhaotumai 
sailou raikayu mai haitao hai neletao nou puletao hi peilai.  
5Daiolouzü neletao Ramai Mapao nou puletao alia puletao nahmai taosü 
neletao hrohinou pa la-a Mapao zhih hinou teisa pa naanou vah soure donou 
dopaloure.  

6“Levi mai taralinoua puhnou hrübuyu Israel mai nuhdu tali hinou talouzü 
alia Mapao nou dapalouyu buhfühi jüpa-a velouzü,  
7sühiMapao nghoujü hinou vah soua buyu Levi mai kukhetao büa puh hia 
puh Ramai Mapao zhih hinou vah soua bailai.  
8Puh hai puh vei füdei zholouyu hinou sana ngaolouyuma, napao kukhe 
maitao nou ngaotouyu zhoubütoua puh-a ngaolai.  

Ramai ye Sümoyu Mainou Tayu Zhai Taso tea Paopi Peiyu 

9“Neletao Raimai Mapao nou neletaoye peiyu teidei hi talouyu phaki, sühi 
buyu tyahrü kukhemai vei ngaorayu zhaido douso.  
10Neletao hrohinou nahpoutu moa nahnaotu maiye dathalou-a meinou dei-a 
rah pothoyu mai, moa pousouyu, moa keingumai, moa vepare süre donou 
shee phoulai mai moa rahsamai,  
11moa vaovah moa naotuvah pomai moa rashi chakumai, moa thaimaiye 
chakuyu mai panou ali-a bulai moe.  
12Haibüyu vah soupfüyu mai hai Mapao nou ngaorae, alia haibüa ngaorayu 
vah souyu vanou tyahrü sütao hai neletao nghoujü hinou neletao 
Ramai Mapao nou hulaire.  
13Neletao Ramai Mapao nghoujü nou neletao hai chilee cheche-a sheesha tea 
nou hrülo.”  

Rachipaolayu Mai Ali Seive Peilai tea Apaopeiyu 

14“Süthaisü Moses nou paoe, ‘Neletao nou talou hulai laiyu tyahrü khemai hai 
keingumai alia poushoyu mai chi keiwe, ana neletao louzü haibüa souyu hai 
neletao Ramai Mapao nou aetimoe.  
15Neletaoye donou Ramai Mapao nou E bübüyu rachi paolai mai ali neletao 
thaihou jürai maitao hrohinou seive peilai. Neletao puh chi sü zülo.’  
16“Daiolouzü neletao nou Sinai Deichi hinou ve jüyuki, neletao nou neletao 
Ramai Mapao hi khoyu nasü hainare, haibüa neletao nou pao-a khoe, ‘Etaoye 
panou Ramai Mapao pai choupu khaiso moa khupa shoyu mei pa ngaopu 
khaiso, more toulouzü Etao hai thai-a bailai.’  

17Mapaonou ahi paoe, ‘Puletao nou paoyu sü veire.  
18Puletaoye donou ne büyu rachi paolayu mai ali Enou puh chinamai 
hrohinou seive palai; Enou achipao sü puh mü hi thoupeilai, alia Enou 
paopeiyu achipao veishi puhnou paopeilai.  
19Rachipaola mai nou azhih hinou paoyu chipao hai maitali nou zümore 
toulouzü, Enou puhye sü zhulai.  
20Rachipaolayu mai alinou Enou paomoyu chinou azhih hinou poa paolouzü 
moa rachipaola mai alinou rah kukhe zhih hinou paolouzü puhye sü 
southawo.’  
21“Neletao lah nou haibüa cholou veie, ‘Chipao hai Mapao nou paopeiyu 
chipao moe touyu kabüa Etao nou sülou khailai?’ 
22Rachipaolayu mai nanou Mapao zhih hinou paopa buyu hai chekhao nou 
vepamore toulouzü, moa haihai Mapao hinou veyu chipao moa rachipaolapu 
nou puh pha sounou pao baire toulouzü, puhye ngaopiso.  

Paodakhaiyu Chikha 19 

Tuchüyu Nuhdutao 
(Mai 35.9-28; Josh 20.1-9) 

1“Neletaoye peilaiyu teidei hinou hrübuyu tyahrütaoye neletao vei 
Ramai Mapao nou souhalaiyu phaki, ae neletao nou puletaoye hulaiyuki alia 
puletao vei nuhdutao ae kitao hi neletao nou ve bulouyu phaki,  
2neletao vei Ramai Mapao nou neletao vei soure donou peikhai touyu teidei 
hinou nuhdu asü hai pokupa khailo.  
3Nuhdu sütao hi ludu vave thoulo, alia neletao Ramai Mapao nou neletao vei 
soure donou peikhai touyu teidei sü zha asü sou-a dadelo, sübüa maiye 
southayu maiye panou nuhdu sütao hi tuve bailoulai.  
4Ngaoba zhuba hinou moa puhnou soumah souzha louyu hinou maiye southa 
louzü, puhnou nuhdu sütao hi tuve bailoua bailai.  
5Phazü, mai alinou puh kinapaye koa süü raore donou vaohro hi tayu phaki, 
puhnou süü vikaolai tea viyu hinou puhvei reipha zhoupa lounou puh 

kinapaye pheapei-a thaire toulouzü, mai sünanou nuhdu haitao ali hi tuve 
bailou veie.  
6Sükumo louzü, khüngu phouyu mainou rarou-a puhye ngoushulai, ludu 
doule shoko-o puh jünou ngouve railou shulai alia puhnou puh kinapaye rai-a 
ngaoba zhuba hayu vanou puhye southa zümoa buyuma, puhye southa 
shulai.  
7Süvanou neletao donou nuhdu asü pokupa khailo tea Enou paoe.  
8“Ne puopao hi Ramai Mapao nou paodaiyu thaifüa neletao vei teidei hai 
puhnou soukapa peire toulouzü alia puhnou neletao hi paokhai touyu veishi 
hai neletao hi peire touyu sho-o,  
9nuhdu asü hai neletao nou dopa khaipulo. (Zhou Enou neletao hi neletao vei 
Ramai Mapao ye leshilo ae puhvei chikha khesü zülo tea kharochi peiyu 
veishi hai neletao nou züloure toulouzü puhnou neletao hisü teidei sütao hai 
peilai.)  
10Haihai soulo, sükure toulouzü neletao vei Ramai Mapao nou neletao hi 
peikhaiyu teidei hinou mah hayu maiye zhe soukou khailai moe, alia sübüa 
neletao nou maiye dathayu mah sü pfülai moe.  
11“Ana mai ali nou puhvei kinapa maiye ngaora-a alia southalai tea daloua 
southa louzü, ae süthaisü puhnou nuhdu haitao ali hi tuve buloure toulouzü,  
12puhnou hrüyu nuh hi tsümaitao nou puhye phouve sa-a dakhaive loulai, 
alia puhnou southa khaitouyu mai navei kityarai mai bah hisü puhye 
thoupeiwua panou puhye sü southalai.  
13Puhye zhuvea peiso. Mah hayu maiye southayu mah hai Israel mai 
hrohinou neletao nou popalailai, sükure toulouzü neletao hai kaozhou vei-a 
buloulai.  

Daoh Maivei Deirai 

14“Neletao vei Ramai Mapao nou neletao hi peikhai touyu teidei hisü, neletao 
nou neletao vei kinapa maivei teidei rai hai tailai moe.  

Shaki Souyumai 

15“Mai ali nou mahmo kaozü moyu soure tea duyu hi mai alikhei vei shaki 
hinou kaore tea polai moe. Kabüa vepare touyu hai shaki mai ahai moa asü 
hinou keilai.  
16Mai linou ngaoba-a dashaki pei-a mai ali hi mah paodu louzü,  
17züveiyu puhai mai ahai nou Mapao nghoujü hinou, napao alia süteile hi 
chiku peiyu mai nghoujü hinou ve lalai. 
18Chiku maitao nou soutaosou noulai; alia puhnou puhvei thaihou-jürai hi 
dashaki peiwe touyu süloure toulouzü,  
19mai süna hai dashaki peiyu vanou tudeeyu sü ngaolai. Haibüa neletao 
hrohinou hashi khesü popa laiwulai.  
20Süthaisü mai hrülai nou choulai, alia puletao nou ngaopilai, alia haibüa 
shiyu vah hai puletao nou soupu khailai moe. 
21Sübüyu hisü zhuvea leshi peiso; tudeeyu zhai sü kabülai toulouzü: hrirai 
nou hrirai, ngheithou nou ngheithou, hu nou hu, bah nou bah, alia phi louzü 
phi noulai.  

Paodakhaiyu Chikha 20 

Soureih Souyu Zhai 

1“Ngaobayu maiye reih soure donou tayuki alia neletao nou rhei, rheiluki ae 
reihmaitao hai neletao jünou pousho-a ngaoyuki, puletaoye ngaopiso. 
Daiolouzü neletaoye Ejipt hinou sapa peiyu neletao RamaiMapao nou 
neletaoye kozho peilai.  
2Neletao nou reihbu hi taloumo jünou napao nou tapalou-a reihmaitao hisü 
haibüa chi paongaolai, 
3‘Oh Israel maitaore, haisü keilo! Zhou teithe neletao nou reihbu hisü talou 
laire, neletaoye ngaobayu reihmaitaoye ngaopiso, moa lekhaiso, moa puletao 
nghoujü nou pihi-a moa mahbvü poso.  
4Daiolouzü neletaoye reih kolouyu peire donou neletao vei Ramai Mapao nou 
neletaoye koa takou neletao vei ngaoba maiye reih züpeilai.’  

5“Reihmai peikho nou haibüa paolai: ‘Mai talinou ki ashu soukhaitou-a 
sathou loumoyu mai bumoma? Bulouzü puhye pa ta-o, more toulouzü puh 
hai reih buh hinou thai-a bailouzü puhvei ki ashu nasü kukhemai nou 
sathouloua bailai.  
6Maitali darkhabe shokhai toua nou rashithou toulou moyu mai bumoma? 
Puhye pa ki hi dakhaita-o, more toulouzü puhnou reih hinou thaia bailouzü, 
kukhe mainou rashi sü toua bailai. 
7Maitali nou shire donou chapfü nouto khaitoua salou monou bumoma? 
Puhye pa ki hi dakhaita-o, more toulouzü puhnou reihbuh hinou thailouzü, 
kukhe mainou naotupaiye sü naloua bailai.’  
8“Süthai-a peichawo nou haibüa paopulai, ‘Maitalina ngaopi louzü moa 
lechüyu bumoma? Sübüyu mai bulouzü ki hi dakhaita-o, sükure tulouzü puh 
thaihou-jürai mai le soutai peilai moe.’  
9Peicha nanou reihmaitao hi chi paochere toulouzü, puletao nou meme vei 
reihmai peikhomai hai dopaloulai.  
10“Neletao nou nuhdu ali hi reih soulai tea talouyu phaki, puletaoye kaona 
loure donou phakulo.  
11Hakinou puletao nou aetou louzü alia puletao vei rokhubomü houpei louzü, 
puletao mai hrülaiye panou neletao vei qila soulo, ae taichü poa neletao vei 
kuvah sü panou soulo. 
12Ana puletao nou kaona bare toulouzü alia puletao nou neletaoye reih soua 
bailai toulouzü, nuhdu sünasü sühaolo.  
13Süthaisü, neletao RamaiMapao nou neletao bah hi nuhdu süna hai 
peithouyuki, sühi hrüyu poutumai hrülaiye sü khoche nou daotha-o.  
14Ana naotumai, nahmai, kikhaorü alia nuhdu hi buyu na veishi hai poloua 
bailai. Neletaoye ngaobayu maitao vei na khesü neletao nou khi-a bailai, 
daiolouzü süsü neletao vei Ramai Mapao nou neletao hi peiwure.  

15Neletao nou ve füshore teidei hinou dousho-a buyu nuhdutao hisü hai 
zhaibüa reih sou-a vah soulai.  
16“Ana, neletao vei Ramai Mapao nou neletaoye peilaiyu teideitao reih soua 
polouyu phaki, sühi hrüyu mai hrülaiye sü southakhai-o. 
17Neletao vei Ramai Mapao nou kharochi peiyu büa Hit mai, Amor mai, 
Kanaan mai, Periz mai, Hiv mai alia Jebus mai hrülaiye sü souha laikhai-o.  
18Sükumore toulouzü, puletao nou puletao vei rah thoyu hinou ngaora shoyu 
vah souyu khesü neletaoye panou thaifü tare donou doupei shulai alia 
neletao nou Ramai Mapao jüphei sou-a mah souta shulai.  
19“Neletao nou nuhdu ali nüloure donou reih souloulai tea buyu phaki, 
neletao nou teile taoli loua buyuma sühi buyu rashibe khesü vilaiso. 
Rashithou sü neletao nou toulou vei-e, ana süübe hai vilaiso, daiolouzü süübe 
taonou neletaoye ngaoba moe.  
20Neletao nou süübe kukhetao hai viloua bailai alia neletao nou reih kolou 
mosasü sütao hai poa vah soua bailai.  

Paodakhaiyu Chikha 21 

Maiye Dathayu Pao Phouhayu phaki Tare Zhaitao 

1“Ne Ramai Mapao nou neletao hi peikhaitouyu teidei hi ludou hinou maita 
liye datha khaitoua nou ngaolouzü alia thaonou southa-e touyu sümore 
toulouzü,  
2tsükhemai alia süthaiyu maitao nou taho nuh kana hinou thaiphao sü 
nghikae touyu hai doulai.  
3Süthaisü thaiphao nghika buyu nuh hi tsümaitao nou sa tata khaimoyu alia 
kou pfükhai moyu cholou ali poloulai,  
4alia cholou sünasü laoküa soutoukhai moyu alia shira vupou daothou 
khaimoyu ae reitou dzü thekhai moa küa buyu deikho hi sakou loua cholou 
nasü ngu soudelai.  

5Levi vei napao maitao-a sühisü talai, daiolouzü züveiyu vei chilou kuyu hisü 
puletao nou chide hai soupeilai. Neletao vei Ramai Mapao nou puletaoye 
panou puhvei kuvah soure donou dopa khaitoue, ae neletaoye puhvei zhih 
hinou shiha peilai.  
6Süthaisü thaiphao nghika-a buyu nuh hi tsümaitao nou deikho hinou southa 
khaitouyu cholou pei hisü puletao nou bahdzü teikhailai 
7alia puletao nou haibüa paolai, ‘Etao bah nou zhe hai soupa moe ae thaonou 
haisü souwe touyu Etao nou sümoe. 
8Mapao, nenou Ejipt teidei hinou vupa peikhai touyu Etao Israel mai mah 
khaipeio. Mah hayu mai haina southayu vei mah hai Etao pei hi panou veso.’  
9Mapao nghoujü hinou dai nou kaowe touyu nasü neletao nou soulouyu 
vanou, mah hayu maiye southayu vei mah sü neletao hi velai more.  

Soureih hinou Nülouyu Naotumai 

10“Neletao nou neletao ngaobamai hi taho reih soutayu phaki alia neletao 
Ramai Mapao nou puletaoye neletao bah hi thoupeiyu phaki alia neletao nou 
puletaoye nüpoa tayuki,  
11nüpoa tayu maitao hrohinou hüveiyu naotumai louyu ngaolouzü alia puhye 
jüpa loure toulouzü, puhsü ne chapfü soure donou polou-a bailai.  
12Puhye sü ne ki hi savelo alia pa puh pei sai-o, ae puhvei phichü bahchüa 
bei-o. 
13Alia puhye nülouyu phaki puhnou nouyu sabanü taosü da-o. Puhnou ne ki 
hinou ve puh pfüpouye donou dongai pfü-a buyu khouhli payu shonou ne 
puhye nalai alia ne puh cha soulai ae puh hai ne chapfü soulai.  
14Ana nenou puhye jüpa more toulouzü, puhye pa puhnou jüpayu buh hi ta-o. 
Ne puhye zholai moe alia qila mai ali büa poa vah soulai moe, daiolouzü 
nenou puhye sazü sabu peiwure.  

Nahpoutu Naraio vei Kaalo 

15“Mai alinou chapfü ahai nalou-a chapfü ali leshilou ana ali paiye leshi more 
toulouzü, alia puh hai mai ahai hinou nahpoutu bukhei loure toulouzü, ana 
puhvei nahpoutu naraipu hai puhnou leshi moyu chapfü hinou nalouzü,  
16puhnou puh vei kaalo hai puh nah maitao hi zhi peiyu phaki, nah tsünou 
ngaozüyu kaalo nasü puhnou leshiyu puh chapfü nou napeiyu puh nah napu 
hi peilai moe.  
17Puhnou leshi moyu chapfüpai nah baiyuma, puhnou tsüyu thaifüa nah 
naraio vei kaalo nasü puh hi peilai. Mai taralia nahpoutu tsüna hisü puhnou 
ngaozü buyu thaifüa peilai.  

Paochi Zübayu Nahpoutu 

18“Pfüpuo chi zübayu alia pfüpuo nou tukhayu phaki züba-a noukhou-a alia 
pfüpuoye duyu nahpoutu maitalia bue toulouzü,  
19puh pfüpuo nou puhye süthailou-a nuh hi süthai-apei maitao bah hi save 
thoupeilai.  
20Puhai nou tsümaitao hi haibüa paolai, ‘Ahai nahpoutu haina hai noukhou-e 
alia pfüpuo-ye dua baire. Puh hai paochi züba-e. Puh hai kharochi züba-e, ae 
kinangi-a souha shore alia zhaoh shore.’ 
21Süthaisü nuh hi buyu maitao nou puhye chuh nou deithalai. Sübüa nenou 
ashi nasü neletao hinou souhalai. Hai hai Israel mai veishi nou choulai alia 
ngaopilai.  

Chikha Kukhetao 

22“Mai talia mah souyu vanou thaizü-a southare toulouzü alia puh pfüphao 
hai süübe hinou daokhaire toulouzü,  
23neletao puhvei thaiphao hai kheimathe süübe hinou daokhaiso. Puhye 
southayu teithe hinou daovu peiwulai, daiolouzü süübe hinou daotha 
khaitouyu mai tali hai Ramai chaa ngaoyu mai-e. Neletao Ramai Mapao nou 
neletao hi veisho-a peikhai touyu teidei hai neletao nou souzhai soushiso.  

Paodakhaiyu Chikha 22 

1“Ne thaihou jürai maivei chode moa zhaotu mota-a ngaolouzü, palaio tea 
ngaomo khosouso, ana paopu hisü poa dakhaive vuzü peio. 
2Paopu hai buh nghi-a bumo louzü moa nenou puhye sümolouzü, nenou mota 
buyu kikhaorü nasü salo alia paopu nou phouve mokoute ne hi khailo. 
Phouveyu kisü puh hi dakhai peio.  
3Ne thaihou jürai nou hakhai touyu rheisü, moa sabanü, moa hatalia nenou 
ngaolouzü, ngaomo khokho souso.  
4“Ne thaihou jürai vei rheisü moa chode hai ludu donou kao-a bulouzü pah 
pfüvai taso, phaola shupeio.  
5“Naotumai alinou poutumai vei sabanü banoulai moe, poutumai-a naotu 
maivei sabanü banoulai moe, daiolouzü haibüa soubuyu maitali hai neletao 
Ramai Mapao nou ngaorae.  
6“Ludu pe hinou raohou phesü süübe hinou moa deiphei hinou bu-a nenou 
ngolouzü, alia künou touti moa dzü büa bulouzü, raohou touti koa küye 
nülouso.  
7Nenou touti sü polou-a bailai, ana kü sü peima talo, sükure toulouzü ne rako 
veilai alia ne hrüh mailai.  
8“Nenou ki shitho ali soupayu phaki, maiye panou dekou more donou 
khahaolo, sükure toulouzü ne kiphao hinou maitalia dekou deithayuma süsü 
ne mah ha-e.  
9“Neletao vei darkha peida hi shira kukhe daothouso. Daothou louzü, shira 
süna alia darkhabe ahainou sheemo bailai.  
10“Chode alia rheisü ye koa phaodao thouzho lou-a pa tataso.  
11“Soumai sah alia bah nou doyu züzüyu sah koa banou zhoso.  
12“Nenou bahnouyu sabanü kaidai hisü saza phulo.  

Sabu-sazüyu hi Sheeyu Zhaitao 

13“Poutu maili nou naotu mailiye chapfü soulai tea nalou-a puhye koa sazü 
louthai, puhye jüpa molou-a 

14da-a puh chi paoshi puh hrü souzho-a haibüa paolouzü, ‘Naotu haina paiye 
Enou naloue, ana Enou puhye daoyuki puh hai poutu mailia samo hie touyu 
shee Enou ngaomoe.’  
15“Sükulouzü naotupai pfüpuo nou puh hai poutumailia samolai hie touyu 
shee sü nuh hinou süthai-apei maitao nghoujü hi popa ngaolai. 
16Naotupai puo nou tsümaitao hisü haibüa paolai, ‘Enou anah naotupai hai 
poutu haina ki khaipeie, ana chuo puhnou anah paiye sü jüpamo loure.’  
17Puhnou da-a haibüa puh chi paoshi bure, ‘Enou ne nah naotupai hai chilee-
a ngaomoe. Ana anah naotupai hai poutu kukhe samoe touyu shee sü hai hi 
bue.’ Süthai pfüpuo nou nuh hi tsümaitao nghoujü hi zhe taoyu sah nasü 
laopa ngaolai.  
18Süthai tsükhe maitao nou poutupuye salou-a tudeelai.  
19Puh hi shahu keihli zhotoulai alia sana taosü naotupai puo hi peilai, 
daisounou touyuo chileeyu Israel maipfü ali hi puh nou zhih shi peiyu vanou. 
Naotupai hai puh chapfü soupu bailai, naotupai hribusa puhnou phalai moe.  
20“Anou poutupu nou paobuyu hai chechere alia naotupai hai poutu 
kukhemai hinou vahshi soumoe touyu shee popa ngaolou hore toulouzü,  
21naotupai sü puh pfüpuo ki hi save peilai alia puhye sü nuh hi poutu maitao 
nou chuh nou deithalai. Puhnou puh puo ki hi bukinou khulou vah sou-a 
Israel mai hi aetimoyu vah ashi soure. Veimoyu khesü neletao hrohinou popa 
laiwulai.  
22“Poutumai talinou mai chapfüye sazünou ngaolouzü, sazü buyu poutupu 
alia naotupai puhai mai ahai khinou southalai. Ashi nasü Israel mai hrohinou 
popa lailai.  
23“Mainou nouto khaitouyu loumaina ali hai poutu mai aliye nuhdu hinou 
koa sabu sazüa nou ngaoloure toulouzü,  
24puhai mai ahai nou nuhdu vakou sapaloua chuh nou deithalai. Naotupai-a 
deithalai daisounou touyu puh sü nuh hinou bue anou soukha peire donou ra-

a shamoe, alia poutupua deithalai daisounou touyu puh nou mai chapfü hi 
mah soure. Neletao hrohinou ashi sü popa laivuzülai.  
25“Ana rekou nou poutu mai linou mainou tokhai touyu loumainaye dalou-a 
alia puhye nülou nou sazü peire toulouzü, vah shi souyu poutupu likhei 
southa bailai.  
26Naotupai hi halia souso: puh hai thaizüyu mah soumoe. Zhai haina hai 
mailinou puh kinapaye züvalou-a southayu zhotoubaie,  
27daiolouzü poutu nanou naotupaiye rekou nou tave ngaoloua alia mainou 
nouto khaitouyu naotupainou ra-a shabuma puhye vupeire maili-a hae.  
28“Poutumai linou mainou nouto khaimoyu loumaina aliye tave daolou-a 
puhye nülou nou sazü peire alia haibüa souyu süloure toulouzü,  
29puhnou naotupai puo hi sana raingou peilai. Puhnou naotupaiye navuzülai, 
daiolouzü naotupai hi vashi soure. Puh hribusa honapai hai phalou shie.  
30“Poutu maili hai puh pou chapfü-e nalou shie; puhnou puh puo züphao hai 
souzhai soungulai moe.  

Paodakhaiyu Chikha 23 

Mapao vei Maitao hinou Popalaiyu Maitao 

1“Jütouyu mai moa che rodeyu mai hai Mapao vei maime hi pa loulai moe.  
2“Khana maili moa puh nahmai tyaomai, tyaosholea kirou koute hai 
pa Mapao vei maime hi loulai moe.  
3“Ammon mai moa Moab mai, moa puletao vei tyaosholea kirou koute-a 
pa Mapao vei maime hi loulai moe.  
4Daiolouzü neletao nou Ejipt hinou tapayu phaki, puletao nou raokhao alia 
dzü poa neletaoye takou sümoe. Sükure thaosü, neletaoye pa chaa peire 
donou Mesopotamia teidei hi buyu Pithor nuhdu hinou Beor nahpoutu 
Balaam-ye puletao nou ngaloure.  

5Sükuyuma, Balaam chi sü neletao vei Ramai Mapao nou keinou peimoe; 
anou chaa sü shiha hi souda thoupeie, daisounou touyuo neletao 
Ramai Mapao nou neletaoye leshie.  
6Neletao hribusa puletaoye koa vo souso.  
7“Edom maiye ngaoraso, daiolouzü puletao hai neletao vei thaihou jürai baie. 
Ejipt maiye ngaoraso, daiolouzü neletao nou teile ali hi puletao vei teidei 
hinou hrüe.  
8Puletao hinou naveyu maiphao asü thaio louzü, puletaoye Mapao vei maime 
hi pa loua bailai.  

Reihmai vei Sahpao Shee-a Khailo 

9“Neletao nou neletao ngaoba maiye reih soulai tea tave jüyu phaki, 
sheemoyu veishi hai reikei toulo.  
10Neletao mai talinou kheiko naanou reilouho-a sheemore toulouzü, neletao 
nou vejüa buyu fühao hinou puhnou tapalou-a vakou nou pabulai.  
11Ana koukhe loure toulouzü lah puhye dzü khüshee loulai, alia teinghei 
lousho puletao nou vejüa buyu fühao hi khaivelou a bailai.  
12“Neletao nou vejü buyu fühao vei vakou hinou teizüyu buh soukhailo.  
13Neletao nou chaoyu phaki dei helou veiyu basei polou-a neletao nou 
chaoloure toulouzü deibvü raolou-a neletao vei bahzü sü daovu-o.  
14Daiolouzü neletaoye vupeire donou alia neletao ngaobamai sü neletao bah 
hi thoupeire donou neletao vei Ramai Mapao hai neletao vei fühao hinou koa 
bue, südonou neletao vei fühao sü sousheesha tea bulo. Neletao hrohinou 
zhaidou loumoyu vah haso soupeia panou Mapao sü dakhai taso.  

Kukhe Chikhatao 

15“Qila maili ne hinou ve tutsüa bulouzü, puhye puhvei paopu hi 
peidakhaiso.  
16Puhnou jüpayu nuh tarali hinou puhye pa neletaoye koa hrülo. Puhye 
souveaso.  

17“Israel mai poutu moa naotumai taralinoua rathoki hi khakhamai panou 
soulai moe.  
18Neletao vei Ramai Mapao ki hisü haibüa kulouyu pousha nou paokhai 
touyu vei posheela sü pove peilai moe, daiolouzü neletao vei 
Ramai Mapao nou rathoki hinou khakhayu sü ngaorae.  
19“Neletao nou thaihou jürai mai hi pousha vea moa thou vea moa natali 
poupao sou-a vea soulou veiyu vea hai poso.  
20Sheshemai moa vakou mai hi louzü vea polou-a bailai, ana ne thaihou jürai 
Israel mai hi louzü polai moe, sükure toulouzü neletao nou talou polou laiyu 
teidei hinou neletao nou bah thaithou vah souyu veishi hai neletao vei 
Ramai Mapao nou ha peilai.  
21“Neletao vei Ramai Mapao hi peilai tea neletao nou paokhai touyu nasü 
peinaso, daiolouzü neletao nou mülayu nasü neletao vei RamaiMapao nou 
veikhai mosou neletao hi kholai alia peimo louzü mah-e. 
22Ana neletao nou mü lümosho, neletao hai mah laimoe.  
23Ne mü hinou paokhai touyu veishi ne nou souvu zülai, daiolouzü ne münou 
neletao vei Ramai Mapao hi nedo sou-a mü lüre.  
24“Neletao nou kinapa maivei darkha kipei hi talouyu phaki, neletao nou jüpa 
louzü darkha shithou veishi toukhailou-a bailai, ana ne sülai hi shithou lia 
haithouso.  
25Neletao nou kinapa vei southou lu hi talou louzü, ne bah nou southou peizü 
daolou-a bailai, ana labuyu puhvei southou be hai kai nou poa thouva 
laimoe.  

Paodakhaiyu Chikha 24 

Tunaoyu ae Shanghi Soudakhaiyu 

1“Hakinou poutu mai alinou naotumai ali nalou-a puhnou naotupai hai dou 
loumoyu ngaoloua jüpamo palou-a tunaoyu larü rülou-a naotupai peiwua 
puhye ki hinou seita thai,  

2alia puhye thaotayu thainou naotupai nou poutu kukhe mai ali ki velou-a,  
3ae honapai vei cha ahai cheyupu-a puhye jüpa molou-a naotupai hi tunaoyu 
larü rüpei-a seitare toulouzü, moa maipuo hai thai-a baire toulouzü,  
4puhye phayu cha raina nou puhye nadakhai loushie; daisounou touyuo 
honapaiye sü mainou souzhaiwure. Puhnou honapaiye nadakhaiyu 
haiMapao nghoujü hinou ngaora-e. Neletao vei Ramai Mapao nou neletao hi 
peilaiyu teidei hi haibüyu mah sü southouso.  

Kukhe Chikhatao 

5“Shanghi souloubüa buyu mai ali hai reih hi seita laimoe moa puh hi vah 
tali leta laimoe. Daiolouzü po ali hai ki hinou dodosou-a bulai alia puhnou 
nalouyu puh chapfü hisü savayu pfüve peilai.  
6“Paoh pfüyu banda khaire donou moa paoh poka loure donou tea 
chuhpabvü hai polouso, daisounou touyuo mai alinou teithe teithe hriloure 
donou poa vah souyu na nasü pota laire.  
7“Maitalia puh thaihou jürai Israel mai kukhe aliye nüloua puhye qila mai ali 
büa sa-a vah soulouzü moa puhye zho louzü, mai sünasü southalai. Neletao 
hrohinou ashi sü popa laiwulai.  
8“Loukhaorah sou soulouzü, Levi napao mainou neletao hi paodou peiyu 
bütoua soutoulo. Enou puletao hi paopeikhai touyu kharochi sü neletao 
soutao sou-a zülai.  
9Neletao nou Ejipt hinou tapayu phaki, ludu hinou neletao Ramai Mapao nou 
Miriam hi daisou peie touyu sü liloukhaio.  
10“Neletao nou kinapa hi hatali poupao peiyuki, puhnou bandayu na pore 
donou puh kikha talouso;  
11kijü nou kholou baio alia poupao soupeiyu mai honanou pa puhnou 
bandayu na nasü ne hi popa peibaio. 
12Hakinou mai honahai toure hayu mai thaio, puhnou bandayu puhvei saba 
hai khei teile hi ne ki hisü khaiso.  

13Teinghi loure toulouzü puh hi dakhai peio. Sükure toulouzü puhnou kheiko 
bazü louveie alia puh nou neye kalo sholai. Haihai neletao 
Ramai Mapao nghoujü hinou veiyu vah ali-e tea polai.  
14“Toure ha-a maizho kutouyu ne thaihou jürai Israel mai moa ne nuh hi tuve 
buyu shetumai ali vei zhohabo sü pokhaiso.  
15Puh vei teithe teithe vei zho hai teinghi loumo kinou peio, daiolouzü puh 
hai toure hae alia zho muh peiyu hai zhishoe. Nenou peilou moyu vanou 
puhnou ne hi vamoa Mapao hi krangao louzü mah hai ne pei hi velai.  
16“Nahmai vanou pfüpuo maiye southalai moe, moa pfüpuo mai vanou 
nahmai-a southalai moe; ana lah paomai vei mah vanou southa bailai.  
17“Shetumai moa pfüpuo hayumai vei kaozü nasü souha laimoe, moa 
meamaipfü vei sabanü hai bandare donou tea polou laimoe.  
18Neletao hai Ejipt teidei hinou qila mai sou-a bue touyu liloukhaio alia 
neletao vei Ramai Mapao nou neletaoye buh sühinou vupapaie. Südonou 
chikhatao hai Enou neletao hi peiwe.  
19“Neletao nou lu chachiyu phaki rouko louhao loumoa bulouzü, neletao nou 
dakhaiho polouso. Sühai shetumai, vearolai mai alia meamai donou thaoda 
peio, sükure toulouzü neletao vei Ramai Mapaonou neletao bahnou souyu 
vah veishi hi ha peilai.  
20Neletao nou oliv süübe hinou oliv shithou bakha ali haolouyu thai, 
dakhaipa rashithou sü haopu khaiso. Tao-a buyu rashithou haisho taosü 
shetumai, pfüpuo hamai alia meamai donou khaidaio.  
21Neletao nou darkha peida hinou darkha shithou haolouyu thai, darkha be 
hi dakhaive puso, shithou haoshoyu taosü shetumai, pfüpuo hamai alia 
meamai donou khaidaio. 
22Neletao hai Ejipt hinou qila mai sou-a bue touyu licholo. Süvanou haitao 
hai zülo tea Enou neletao hi kharochi peiwe.  

Paodakhaiyu Chikha 25 

1“Mai ahai hai hali saovaloua chikuyu phaki, chikuyu mainou mahzü zhulai, 
süthaisü thaonou kaoe alia thaonou mah-e touyu paopeilai. 
2Mahyu naye taida peizü louzü, chikuyu mainou kouzülo tea paopeilai alia 
puh nghoujü hinou puhvei mah thaifüa süda dazü taosü cho-a dalai.  
3Ana puh hisü süda raidai jünou la-a dalai moe, süjünou la-a dare toulouzü 
puh hai maisou nghoujü hinou haongu soupeiwure.  
4“Chode ali hai thai hinou sa-a thoutaiyu phaki mü phukhaiso.  

Thaitayu Ne Thaihou Jürai Naye donou Souzü Vah 

5“Chinamai ahai koa hrüzho buyu hinou, mai ali hai nahpoutu ha-a thaire 
toulouzü, puh chapfü hai kikhamai hi moa vakou mai ki pa nghita laimoe. 
Puh cha thaihou maili nou nealoulai alia cha thaihou moa jürai nou souzü 
vahtao sü soupeilai.  
6Narai kayu nahpoutu nasü thaibuyu puh zhih pa polai, sükure toulouzü puh 
zhih hai Israel mai hrohinou tyaka laimoe.  
7Ana thaita-a buyu thaihou nanou puh chiye nanü more toulouzü, naotupai 
nou taho nuhdu romü hinou tsükhemai hi paolai, ‘Acha thaihou nou puh 
jürai zhih sü Israel mai hrohinou pa bulaiyu soupei bare. Cha thaihou mainou 
chimai hi soupei laiyu vah nasü puh nou ahi soupei moe.’  
8Süthaisü, nuh hi tsükhe mainou puhye kuloua paoyuma puhnou ‘E puhye 
nanü moe’ tea balouzü,  
9puh jürai chapfü naye panou tsükhemai nghoujü hinou puh phikha ali 
paizhu loulai, puh pah hi taidzü süsho peilai alia haibüa paolai, ‘Jürai maivei 
kihikhamai soushu peilai moyu mai hi soulaiyu sü haire.’  
10Mai süna hi hrüveyu taosholea hrülai hai ‘Mainou phikha paipa laipeiyu 
kikhamaitao’ tea Israel mai hrohinou sülai.  

Zhai Kukhetao 

11“Mai ahai davayuki, mai ali chapfü nou puh chasü mai bah hinou vupa 
peilai tea mou-a alia puhnou bah thaipa mai hona jü houre toulouzü,  

12puh bah sü daodelaiwo, puhye zhuveaso.  
13“Ne lekhabvü hisü süh douyu tyakuyu chuh ahai, ali süh ali thea khaiso.  
14Ne ki hinou süh douyu bvü tyakuyu ahai - ali du, ali tai nou khaiso.  
15Nevei süh douyu chuh alia douyu bvü hai le sheesha nou khailo, sükure 
toulouzü neletao Ramai Mapao nou neletaoye peikhai touyu teidei hinou 
hrüsho-a hrülai.  
16Daiolouzü doli dokai sou-a maivei haibüa latou lashoyu hai neletao 
Ramai Mapao nou ngaorae.  

Amalek Maiye Southawo tea Kharochi Peiyu 

17“Neletao nou Ejipt teidei hinou tapayuki ludu hinou Amalek mainou 
neletao hi dai-e soupei touyu liloukhaio.  
18Neletao nou veachea alia hocheyuki, puletao nou neletaoye ludu hinou 
takou dao-a neletaoye reihsou-e alia lülou hoshoa thailo nou na-a tayu 
maitaoli daotha khaipeie, puletao hai Ramai ye ngaopi moe.  
19Neletao RamaiMapao nou neletao hi peikhai touyu teidei hisü neletao nou 
talou poloua shochaoyu ngaoloure toulouzü, alia neletaoye ngaobamai veishi 
hinou kaozhou aveih ngaoloure toulouzü, Amalek maiye raki khenou pa 
lichopu more donou souhakhai touwo.  

Paodakhaiyu Chikha 26 

Chachi louyu vei Posheela 

1“Neletao vei Ramai Mapao nou neletao hi peilaiyu teidei hi talou louyu 
phaki alia teidei süna lou polou-a sühinou pfüsho louyuki, 
2neletao vei Ramai Mapao nou neletao hi peikhai touyu teidei hinou neletao 
nou daothou khaitouyu taimou hinou parai kayu moa kourai kayu shira daoli 
polo alia sülai hi pothoulo. Süso neletao vei RamaiMapao nou puh zhih pa 
bure donou dopei laiyu buh hisü potakhaio, 

3alia süteile hi buyu napao hisü takoulou-a haibüa paolo, ‘Mapao nou Eletao 
puopao hi peilai tea paodai khai touyu teidei hi E velou loure touyu zhou 
Enou Ramai Mapao hi paopa ngaowe.’  
4“Napao nou ne bah hinou sülai sü polou-a Ramai Mapao vei posheelabu 
nghoujü hi pokou khaipeilai.  
5Süthaisü Ramai Mapaonghoujü hinou haibüa nenou paolai, ‘A puopao hai 
tasühao laiyu Aram maiye, alia puhnou mai daoti sa-a Ejipt hi taloue ae 
sühinou hrüe alia dushoyu, khouko bushoyu, ae mai poushoyu tyahrü ali 
souloue.  
6Ana Ejipt mainou Etao hi maishi shoe, soupai louhoyu vah khouli Etao-ye pa 
sou-a souvea shopeie.  
7Etao nou Etao puopao Ramai Mapao hi kra-e, alia Mapao nou Etao paikho 
choupeie, alia Etao veashoyu, vah teishoyu soua alia souvea shoyu puhnou 
ngaoe.  
8Südonou Mapao vei khoushoyu bahnou süthaipoa, khupasoua puh baokao 
khapa-a, khupayu shee soungao-a alia khupasou-a Etaoye Ejipt teidei hinou 
sapa peie.  
9Puhnou Etaoye teidei haina hi save thoupeie alia chonaodzü ae laivoudzü 
nou küyu teidei haina hai Etao hi peie,  
10alia Oh Mapao, nenou ahi peikha touyu teidei hinou parai kayu shira khesü 
chuo Enou ne hi povewe.’ “Süthaisü sülai sü Ramai Mapao nghoujü hi pokou 
jükhaio alia puh hi pei pfünakou khurüo.  
11Alia Ramai Mapao nou ne alia ne kikhamai hi havei peikhai touyu veishi 
hinou ne alia Levimai alia neye koa hrübuyu shetu maitao kolinou sava zolai.  
12“Po asü koh ngaolouyu veishi hinou zha kirou hinou zha ali hai popa 
kuloure toulouzü, pokupa khaitouyu taith sütao hai Levi mai, shetumai, 
pfüpuo hamai alia mimeamaiye leshi peilai, sükure toulouzü puletao-a 
neletao vei nuhdu hinou touso sü vasho toua nou bulai. 

13Süthaisü nenou ne Ramai Mapao hi haibüa paolai, ‘Nevei kharochi thaifüa, 
Ramai vei zhatao sü Enou aki hinou popaloua Levi mai, shetumai, pfüpuo 
hamai alia mimeamai taohi peire. Nevei kharochi hai Enou pfütho moe ae 
halia ngai-a ngaimoe.  
14Enou dongai pfübu teile hi Ramai vei zhasü ali-a toulou moe, moa naanou 
hinou shee moa buyu teile hi Enou sühai ali-a deikhai moe, moa thaimai hi 
Enou hali-a posheela moe. Enou Ramai Mapao chi sü züe; nenou ahi kharochi 
peiyu veishi Enou soure.  
15Nenou sheeshoa buyu raki hinou zhukou peikhaio, alia nevei Israel 
maitaoye hapeio ae nenou Etao puopao hi paopeikhai touyu thaifüa Eletao hi 
peikhai touyu teidei, chonaodzü alia laivoudzü nou küyu teidei nasü hapeio.’  

Mapao vei Maitao 

16“Zhou neletao Ramai Mapao nou kharochi alia chikha haitao neletaoye zülo 
tea peia bue; südonou neletao vei tsüle ae hrü veishi alia rako lou-a sütao hai 
soutaosou-a reilo.  
17Mapao hai neletao Ramai-e touyu alia puhvei ludu hinou neletao nou talai 
touyu alia puhvei kharochi ae chikha khesü neletao nou khailai touyu, alia 
puh chi zülai touyu hai zhou teithe neletao nou paopare.  
18Neletao hai zhou teitheMapao nou paokhai touyu büa puhvei mai soure 
donou popeiwure; ae neletaoye puhvei chikha khesü zülo tea zhou teithe 
kharochi peiwe. 
19Mainou paoshoyu hinou, zhih tayu hinou alia tsükhouyu hinou puhnou 
soukhai touyu tyahrü veishi jünou cholea khaipeilai touyu alia puhnou 
paokhai daiyu büa neletao hai Ramai Mapao hi sheeyu maitao soulai touyu 
hai puhnou paopare.”  

Paodakhaiyu Chikha 27 

Ramai vei Chikhatao Chuh hinou Rükhai Peiyu 

1Moses alia Israel mai hi tsükhe maitao nou maikhe mai hi haibüa kharochi 
peie, “Zhou Enou neletao hi kharochi peiyutao veishi hai zütoulo.  

2Jordan tachopa neletao Ramai Mapao nou neletao hi peilaiyu teidei hi talou 
louyu phaki, chuhdu taoli khopalo alia souleisha khailo, 
3alia chuh sütao hisü chikha ae paodou peiyu khesü rüthou khailo. 
Ramai Mapao nou neletao puopao hi paokhai daiyu teidei, chonaodzü alia 
laivoudzü nou küa buyu teidei hi talou loure toulouzü,  
4alia neletao nou Jordan tacho payuki, zhou Enou neletao hi kharochi peiyu 
büa, Ebal Deichipei hinou chuh sütao hai khokhailo alia naileisha khailo.  
5Buh sühinou Ramai Mapao ye posheelabu soukhailo, chuh sütao hai hu basei 
tali sühi po vah soulai moe.  
6Neletao Ramai Mapaovei posheelabu souyu chuh hai daphe loua soulai moe. 
Sühinou neletao nou Ramai Mapao hisü meidei-a posheela nasü posheela 
peilai,  
7ae sühinou ralea vei posheela nasü-a posheela peilai, alia neletao nou 
Ramai Mapao nghoujü hinou nühnü-a sava khailai.  
8Neletao nou khopakhai touyu chuh vahisü chikha haitao hai larücha shisha-
a rükhailo.”  
9Süthaisü Moses alia Levi vei napao maitao nou Israel mai hi paoe. “Nasha 
loukhaio, Oh Israel maitaore, alia keilo! Chuo neletao hai Ramai Mapao vei 
mai soutare;  
10südonou Ramai Mapao chi zülo alia zhou Enou neletao hi peia buyu puhvei 
kharochi alia chikha khesü reitoulo.”  

Paochi Zübayu vanou Chaa Ngaore 

11Süzhou teithe hinou Moses nou maikhe mai hi kharochi peie: 
12Neletao nou Jordan tachopa louyu thai, maikhemai hapeire donou Gerizim 
deichi pei hinou khü haitao hai tapa lalai: Simeon, Levi, Judah, Issakar, Josef 
alia Benjamin.  
13Alia maiye chaa peire donou Ebal Deichi pei hinou khü haitao nou tapa 
lalai: Reuben, Uad, Asher, Zebulun Dan alia Naphtali.  

14Levi mainou pai kushoa Israel mai hi haibüa shalai:  
15“Mapao nou ngaorayu na - zhurai daomai alia bashara soumai, rah zhu 
daoyu bah alia sühai kheikhei souyu buh hi pothou khaiyu mai hai chaa 
ngaolai.” “Süthai mai hrülai nou ‘Amen’ tea paolai.  
16“Pfüpuoye tsükho moyu maisü chaa ngaotheo.” “Süthaisü mai hrülai nou 
‘Amen!’ tea paolai.  
17“ ‘Kinapa deirai chuh phaodayu maisü chaa ngaotheo.’ “Süthai mai hrülai 
nou paolai, ‘Amen!’  
18“ ‘Nghicha mai ludu samo peiyu mai chaa ngaotheo.’ “Süthai mai hrülai 
nou paolai, ‘Amen!’  
19“ ‘Shetumai, pfüpuo hamai moa mimeamai vei chechemoa vah soumah 
peiyu mai sü chaa ngaotheo.’ “Süthai mai hrülai nou ‘Amen!’ tea paolai.  
20“ ‘Puomai chapfüye sazümai chaa ngaotheo, daiolouzü puhnou puh puo züh 
ngaophou moe.’ “Süthai mai hrülai nou paolai, ‘Amen!’  
21“ ‘Khaohrinaye sazü sabuyu mai sü chaa ngaotheo.’ “Süthai mai hrülai nou 
paolai, ‘Amen!’  
22“Tupfü maiye, moa puh puo nahnaotu, moa puh pfü nahnaotu-ye sazü mai 
sü chaa ngaotheo.” “Süthai mai hrülai nou paolai, ‘Amen!’  
23“Nai sazüyu mai sü chaa ngaotheo.” “Süthai mai hrülai nou paolai. ‘Amen!’  
24“Puh kinapaye kheisou-a southa mai chaa ngaotheo” “Süthaisü mai hrülai 
nou ‘Amen!’ tea paolai.  
25“Mah hayu mai aliye southare donou seihla polouyu mai sü chaa 
ngaotheo.” “Süthaisü mai hrülai nou paolai, ‘Amen!’  
26“Ramai vei chikha ae paodou peiyu khesü zübayu mai hrülai sü chaa 
ngaotheo.” “Süthaisü mai hrülai nou paolai, ‘Amen!’  

Paodakhaiyu Chikha 28 

Paochi Züyu vanou Shiha Ngaore 
(Lev 26.3-13; Chi 7.12-24) 

1“Ne Ramai Mapao chi zü chekho louso alia zhou Enou pei-a buyu puhvei 
kharochi fükhai loure toulouzü, Ramai Mapao nou neletao sü deiphao hi 
buyu tyahrü kukhe hrülai jünou pokusho peilai.  
2Neletao nou neletao Ramai Mapao chi züloure touyusho, shiha hai veishi 
neletao pei hi velai alia neletao hinou bulai.  
3“Mapao nou neletao vei nuhdutao alia doukhesü ha peilai.  
4“Mapao nou neye tounah taoli peilai, alia ne vei teidei hi taimou veishoa 
peilai, ae kikhaorü sü panou tyaka peilai.  
5“Mapao nou nevei sülai alia ne paikhao sü ha peilai.  
6“Nenou souyu vah veishi sü Mapao nou ha peilai.  
7“Mapao nou neletao vei ngaobamai taosü neletao nghoujü hinou haongu 
soupeilai. Puletao nou ludu ali hinou neletaoye reih soukoulai alia ludu anai 
sou-a tupho racha talai.  
8“Mapao nou neletao vei thoubao alia neletao bah thaithou souyu veishi hi 
shiha seive peilai. Neletaoye pei-a buyu teidei hinou RamaiMapao nou 
neletaoye ha peilai.  
9“Neletao nou neletao Ramai Mapao vei kharochi züre toulouzü alia puhvei 
ludu hinou tare toulouzü, puhnou neletao hi chaachou sou-a paodaiyu 
büa Mapao nou neletao sü sheeyu puhvei mai sou-a soushu peilai.  
10Süthaisü neletao hai Mapao nou kuloure touyu deiphao hi buyu mai hrülai 
nou ngaolai.  
11Neletao hi peilai tea neletao puopao hiMapao nou paodaikhai touyu teidei 
hinou puhnou neletao hi paohaolou hosou savayu alia kinangi, toudzü, 
kikhaorü alia taimou hai veisho-a peilai.  
12Teile kaobü hinou neletao teidei hi pa teirü peire donou alia neletao phiba 
nou lou souyu veishi hi ha peire donou Mapaonou puhvei hangi shoyu raki 
kikhu houpa peilai. Neletao nou tyahrü taoli hi poupao soupeilai, ana neletao 
hai mai hinou pou-pao toulai moe.  

13Mapao nou neletaoye pei soupeilai, panou mi soulai moe. Zhou Enou 
neletao hi peikhai touyu Ramai Mapao vei kharochi teitei hai zü loure 
toulouzü, alia sütao hai soutaosou fütou lousho, neletao hai teisa nou 
peichalai, maikhe bulai moe.  
14Zhou Enou neletao hi pei-a buyu kharochi hinou halikia tarei taso, rah 
kukhe thaifüre donou alia puletao sheba soure donou, zhoulo va moa nalao 
va hi-a taveso.  

Paochi Zübayu vanou Veahore 

15“Ana neletao nou neletao Ramai Mapao chi zümore toulouzü alia zhou 
Enou neletao hi pei-a buyu chikha alia kharochi haitao hai soutaosou 
fütoulou more toulouzü, chaa haitao hai neletao pei hi velai alia neletao hai 
chaa khenou bulai.  
16“Mapao nou neletao vei deikho hi buyu nuhdutao alia deichi hinou buyu 
nuh khesü chaa peilai.  
17“Mapao nou neletao vei shinamara alia paikhao khesü chaa peilai.  
18“Mapao nou chaa peiwua neletao hai tou-dzü daotu bua bailai, neletao vei 
teidei hi taimou, alia kikhaorü hai tyakalai moe.  
19“Neletao nou souyu veishi sü Mapao nou chaa pei-a bailai.  
20“Neletao nou puhye lai-a ashi souyu vanou, neletaoye souha mosa alia 
thasho-a soushi mosa, Mapao nou neletao hi chaa, tsü haoyu alia dua züveiyu 
seive peilai.  
21Neletao nou pore donou talou-a buyu teidei hinou neletaoye souhakhai 
mosa Mapao nou sou tyatyali nou seive peilai.  
22Rahtayu sou, rakia meirousou souve-a, teinainou deisou-a, teiko-a, khoche 
nou daotha-a alia soushoyu teikhai hüve-a ssülulou ho-a neletao mai hrülai 
hai hamosa souvea-a Mapao nou neletaoye souhalai.  
23Neletao vei teidei hisü teirü laimoe, ae teidei sü hu büa khousho-a bailai.  

24Neletao teidei hi teirü thaosü Mapao nou naikhao alia naihü nou seive 
neletaoye souhakhai toulai.  
25“Neletao ngaobamai nghoujü hinou Mapao nou neletao sü hraongu 
soupeilai. Ludu ali hinou neletao nou takou puletaoye reih soulai, ana ludu 
anai sou-a puletao hinou neletao hai turacha talai, alia deiphao mai hrülai 
nou neletao hi vepayu sü ngaoloua ngaopi sholai.  
26Neletao thaiphao sü teihi raohou alia deiphi hi khaosoutao vei tousho 
soulai alia puletaoye pi-a hulai peire mailia bulai moe.  
27Ejipt mai hi vepayu büa Mapao nou neletao hi cho alia soushih, chükü pao-
a tayu alia tho-a souyu hinou neletao hai veilouho-a panou vealai.  
28Mapao nou neletaoye souvo-a, nghei soucha-a, alia tsü souhao-a souvealai. 
29Nghicha mainou teimai hinou nghithou ngaomoyu büa, neletao hai hea 
teichülü hinou nghei ngaomoa houlai. Neletao nou souyu veishi hinou kao 
veilai moe. Shoshonou neletao hai souvea peilai alia soushi peilai, alia 
neletaoye vupapeire mailia bulai moe.  
30“Nenou naotumai aliye vekore donou tokhailai, ana kukhe maili nou 
honapaisü nülou-a sazü peilai. Nenou ki ali soulai, ana ne sühinou bulai moe. 
Nenou darkhabe sholai, ana nenou puhvei shithou haitoulai moe.  
31Ne chode sü nenghoujü hinou dathalai, ana nenou sou hai toulou laimoe. 
Ne rheisüh sü ne hinou saopoa talai alia dakhai peilai moe. Ne zhaotu khesü 
ngaoba mai hi peilai alia mailinou-a sütao hai vupa peilai moe.  
32Ne nahpoutu maitao alia naotu khemai hai tyahrü kukhe hi panou qila 
soure donou peilai, alia nenou teithechü puletaoye zhi-a zhuyu vanou ne 
nghithou ralai alia souloure khoukolia ne bah hi bulai moe.  
33Ne vei teidei hinou payu touso alia ne hudzü nou pa-a ngaolouyu khesü 
nenou sümoyu mainou touloua bailai alia ne sü halia bulai moe, ana tobai 
soumoa nevei hrüphaosü mainou souvea peilai. 
34Ne nou veahoyu khesü ngaolou-a ne sü volai.  

35Ne khoubou ae ne phi sü veilou hoyu soushoyu chükü paolai, phila hinou 
pei hi khete haiMapao nou pa cho pa-a vealai.  
36“Mapao nou neletao sü hulailai alia ne ae ne puopao nou sümoyu tyahrü hi 
mainou neletao pei hi veo pa soulai. Buh sühinou süü chuh nou soukhai 
touyu rah kukheye sü neletao nou tholai.  
37NeletaoyeMapao nou huho buyu tyahrütao nou neletaoye ngaora-a konü 
peilai, alia khupasho-a neletao ko sü phakulai.  
38“Ne nou lao-lu hisü taimou taoli vuthoulai, ana daotu chachilou bailai, 
daiolouzü süsü khazü nou toulou bailai.  
39Nenou darkhabe sholai alia shithou hailoulai, ana darkhadzü hai kü loulai 
moe, moa darkha hai kojülou laimoe, daiolouzü süsü shikhao nou toulou 
bailai. 
40Neletao vei vaohro veishi hi oliv süübe bulai, ana oliv theadzü ali-a neletao 
hi bulai moe, daisounou touyu-o oliv shithou hai raiha bailai. 
41Neletao nou nahpoutu alia nahnaotu khemai bulai, ana neletao nou 
puletaoye khailou laimoe, daiolouzü puletao hai mainou nüpoa ta-a bailai.  
42Neletao vei teidei hi buyu süübe alia shinamara khesü khaona nou 
toukhailoua bailai.  
43“Neletao vei teidei hinou buyu shetumaitao nou neletao jünou khouko 
ngaopu lailai palai, ana neletao hai khailailai ta-a bailai. 
44Puletao nou neletao hi poupao soupeilai, ana neletao nou puletao hi poupao 
soupeilou laimoe. Puletao nou pei nasü soulai, ana neletao louzü mi 
soubailai.  
45“Chaa haitao veishi neletao pei hi velai, ae puletao nou neletaoye souhamo 
koute chaa sütao nou neletaoye hulai, daiolouzü neletao nou neletao 
Ramai Mapao chi zümoe alia puhnou neletao hi peikhai touyu chikha ae 
kharochi khesü neletao nou reilou more.  

46Chaa sütao hai neletao hi alia neletao vei tyaonah hi teisa nou shee ali alia 
khupayu ali sou-a bulai.  
47Neletao nou va-a buyu teile hi sasho-a alia vasho-a neletao 
Ramai Mapao vei kuvah sü soulou moe.  
48Südonou chuoMapao nou ngaoba maitao sü neletao hi seive peilai, ae 
neletao nou puletao vei kuvah sü soulai. Neletao nou reizü sho-a, baitou-a 
alia toure hazei teanou bulai. Mapao nou neletaoye souhamo koute, puhnou 
neletaoye hu vei phaodao sü thou peilai.  
49Neletao nou la sümoyu, dousho-a buyu tyahrü ali, Mapao nou neletaoye 
panou dure donou seive peilai. Puletao nou leche ali büa neletao hisü 
zhaovelai.  
50Puletao hai zhaipou shisholai, nahmai tsümai sümoa mailia zhuvea peilai 
moe. 
51Neletaoye souhamo koute, puletao nou neletao vei kikhaorü alia neletao vei 
shira vupou ae thoudzü khesü puletao nou toulai. Puletao nou neletaoye 
thoudzü, zhaoh, oliv theadzü, kikhaorü moa zhaotu khesü ali-a shokhai peilai 
moe; ae neletao sü thai-a bailai.  
52Neletao Ramai Mapao nou neletao hi peikhai touyu teidei hisü puletao nou 
soureih huloulai, ae neletao nou vei-e tea louche buyu, kusho-a soukhai 
touyu reihkhaobu ae kivo khesü kaodu talai.  
53“Neletao vei ngaoba maitao nou neletao vei nuhdu khesü sühao louyu 
donou, neletao hai touso ha-a veasholai, ae neletao Ramai Mapaonou neletao 
hi peikhai touyu neletao vei nahmai koute-a neletao nou toulai.  
54Neletao hrohinou nasha-a zhai sükayu mai koute-a puh thaihou jürai moa 
puh chapfü moa nghitei-e buyu puh nahmai koute hi leshi zhuveayu hai bulai 
moe.  
55Alia puhnou tou-a buyu puh nah vei sou hai titilia puletao maili hia peilai 
moe. Daisounou touyuo, neletao vei nuhdutao veishi hai ngaobamai nou 

sühao lou-a luhadu dakha-a souvea vanou puh hisü toure hakukhe halia bulai 
moe.  
56-57Neletao hrohinou nasha-a zhai veikayu alia naotu zhailou kayu, toungi 
shoyu naotupai, hakili hia takhai toumoyu puh koute-a zhaipou shitalai. 
Ngaoba mainou honapai vei nuhdu sühao louyu phaki, touso halia hayu 
donou honapai nou kheikheisoua puhnou nakhai touyu nahtou koute-a 
toulai. Honapai nou süsü puhnou leshi sho-a buyu maipuo moyuma puhvei 
nahmaitao hisü peilai moe.  
58“Larübvü hai hinou rükhai touyu chikhatao neletao nou soutaosou-a zülou 
more toulouzü alia neletao vei Ramai Mapao vei ngaopi shoyu ae khupa 
shoyu puhvei zhih sü tsükhou more toulouzü,  
59Mapao nou neletao hi alia neletao vei tyaosholea hisü souveilou hoyu 
sounou alia ngaopi shoyu rahta rahvu sü seive peilai, ae süsü halinoua 
nuchao loulai moe.  
60Puhnou neletao hi raichoki Ejipt teidei hinou souyu sou ashi khesü pove 
peilai, ae neletao sü sounou sütao hinou veilou hoa bailai.  
61Neletaoye souhamosa sü Mapao nou chikha larübvü haina hi rüthou moyu 
sounou alia veahoyu veishi hai-a neletao hi seive peilai. 
62Neletao hai raichokio teivuh zhou-a poushoa buyuma, mai daotu shokhai 
peia bailaie, daiolouzü neletao hai paochi choubare.  
63Mapaonou neletaoye panou sava-a buyu ae maitya poupayu hai jüpa shoyu 
büa neletaoye soushi ae souhayu hai-a jüpa-e. Neletao nou talou polai tea 
buyu teidei hinou puhnou neletaoye sü maa hinou paipa laiwulai.  
64“Süthaisü Mapao nou neletaoye tyahrü kukhe hrohi, teidei kai ali hinou 
polova koute huporarou khaiwulai, ae buh sükinou süüchuh rah khesü 
neletao nou ae neletao puopao mainou sükhai moyu bashara khesü thotalai.  
65Tyahrü sütao hrohinou neletao hai vaphia shoyu, moa neletao vei-e tea 
halia ngaolai moe. Ana Mapao nou neletaoye sü pinguyu, nghithou 
ngaomoyu alia levea dongai pfüyu nasü neletao hi peilai.  

66Le chüshoa, heakhei ngaopi shoa, dai vepa laisa tea veashoa nou hrülai.  
67Neletao nou shona hi ‘Haihai kou khekhai toude sarou’ tea paolai, alia 
koukhe hi ‘Haihai shonade touyu thaio veilaide’ tea paolai, daiolouzü neletao 
hisü veahoyu ae ngaopiyu khaikho vedao-a bubailai.  
68Neletao hai tapu khailai more tea Enou paokhai touyu veidu hisü dzüluki 
hinou Ejipt teidei hisü seidakhai thoupeilai. Sühinou neletao hai ngaobamai 
bah hi qila soure donou neletao lahye zholai, ana mai linoua neletaoye sü 
hrülai moe.”  

Paodakhaiyu Chikha 29 

Moab mai Teidei hinou Mapao nou Israel Maiye koa Vo Souyu 

1Sinai Deichi hinou vo soupeikhai touyu pei hinou Mapao nou Israel maiye 
koa Moab maivei teidei hinou koa vo soulo tea Moses hi paopeiyu taosü 
haitaoe.  
2Moses nou Israel mai hrülaiye kuve jüloua puletao hi paoe, “Mapaonou Ejipt 
hinou Pharaoh hi, puhvei peikhomaitao hi alia puhvei teidei veishi hi daie 
soupeie touyu teitei hai neletao nghithou nou ngaore. 
3Tateishoa nou veahoyu, khupa shoyu vahkhe neletao nghithou vuzünou 
ngaore.  
4Ana zhou koute Mapao nou neletao hi sülou süyu tsüle, ngaolou süyu 
nghithou ae choulou süyu nou hai peimo hie. 
5Enou po raidai neletaoye rekounou süthaisa-a tayu hisü neletao vei sabanü 
ae phikha khesü shita-a banoure hamoe,  
6alia neletaoye panou toujü sojüyu sü ngaomoe, ana neletao nou darkayu 
teitei sü Mapao nou neletao hi peie, daisounou touyuo neletaoye panou puh 
hai neletao Ramai nasüe touyu süloure donoue.  
7Etao nou buh haihi veyu phaki, Heshbon hi veo Sihon alia Bashan hi veo Og 
nou tapa Etaoye reih soue, ana Etao nou puhai jünou reih veiloue.  



484 

 

 
   Sheeyu Baibel 

© 2009, Bible Society of India. 
 

 
 

 

8Puletao vei teidei hai Etao nou poloue alia teidei sütao hai Reuben mai, Gad 
mai alia Manasseh mai dali taohi kaalo phasoua peire.  
9Südonou vo haina hai soutaosoua zütou toulo, sükure toulouzü neletao nou 
souyu vah teitei hi kaozhou veilai.  
10“Zhou neletao mai hrülai hai neletao Ramai Mapao nghoujü hinou labue — 
neletao vei süthai apei maitao, peichamai, tsümai, peikhomai, poutumai 
hrülai,  
11neletao nahmai, chapfü maitao, neletao hinou ve hrüa buyu vakou mai 
hrülai, süü raoyu ae dzü popeiyu mai hrülai koa labue.  
12Zhou neletao Ramai Mapao koa nou vo soure donou neletao hai hinou la-a 
bue, Mapao ye koa vo soukhai touyu nasü neletao-a ae-ao soulo,  
13sükulouzü puhnou neletao puopao Abraham, Isaak, ae Jakob hi apaokhai 
touyu thaifüa zhou neletao hai puhvei mai soure alia puh hai neletao Ramai 
soulai touyu nasü zhou süloulai.  
14Enou zhou chaachou soua vo souyu hainasü neletao hi likhei koa soubai 
moe,  
15vo hainasü zhou neletao Ramai Mapao nghoujü hinou la-a buyu maitao hi 
likhei baimoe, ana zhou haihi koa bumoyu mai hrülai hia souwe.  
16“Neletao nou kabüa Ejipt hinou hrüe touyu alia tyahrü taoli tachopoa ae 
vaohro nghihro hinou kabüa ta-e touyu ludu khesü süwe. 
17Puletao vei ngaorayu bashara, süüchuh nou ae shahu ae sana nou soukhai 
touyu zhuraitao hai neletao nou ngaoe.  
18Zhou teithe buh haihinou la-a buyu poutu moa naotu, moa kikhamai taralia 
neletao Ramai Mapao hinou tareita-a tyahrü kukhe maitao vei ramaiye thota 
more donou tsüpfütou toulo. Sükumore toulouzü neletao hrohinou maiye 
kaithayu poumaa ashi tyachüpayu büa soushi shulai. 

19Maitaralia zhou chaachou soua vo soukhai touyu haina chouloua buyuma, 
Ewo louzü Enou jüpa soupfüa buyuma veie tea tsüpfü peiso. Sübüyu 
maitaralia bulouzü, neletao mai hrülai nou souhakhai bailai. 
20Sübüyu puhye sü Mapao nou khaipeinü laimoe. Puhvei lekha rarou hai mai 
süna hi bulai. Larübvü haihi rükhai touyu chaa veishi sü puh pei hi velai 
alia Mapao nou puh zhih hai Raki khehinou popa laihlai. 
21Chikha larübvü haihinou rükhai touyu vo vei chaatao thaifüa Israel mai 
hrohinou Mapao nou puhye likhei souveare donou popa khailai.  
22“Bonakha hinou hrüvelaiyu nevei nahmaitao alia doushoyu teidei hinou 
veyu vakoumai nou haibüa Mapao nou teidei sühi soushi khaitouyu ae 
veahoyu soupei khaitouyu khesü ve ngaolai.  
23Teidei teitei nou mei nou deilaiyu tai ae chuh data bailai. Sühi halia 
shothou laimoe, halia paopa laimoe, vudai poudai ali koute-a chüpa laimoe. 
Sühai Mapao vei lekha rarou hinou souha laiyu Sodom ae Gomorrah, alia 
Admah ae Zeboüm bübailai.  
24Deiphao mai hrülai nou ‘DaisounouMapao nou teidei haina hai haibüa 
soupeiwe? Daisounou haizhou koute puh lekha rarou pasa?’ tea noulai.  
25Alia chila peire sü, ‘Puletao puopao Ramai Mapao nou puletaoye Ejipt 
hinou sapopa peiyu phaki, puletao koa soukhai touyu vo nasü mai haitao nou 
pfüthoyu vanou she. 
26Puletao nou sümoyu rah kukhe, Mapao nou thoso tea paopei khaitouyu 
ramai kukheye puletao nou thotare.  
27Südonou teidei süna hisü Mapao vei lekha rarou sü vere, alia larübvü hi 
rüthoukhai touyu chaatao sü pove peire.  
28Mapao vei lekha rarou hinou puletaoye sü puletao teidei hinou beimaa 
hinou paiphaloua tyahrü kukhe maivei teidei hisü laikhaiwure, zhou koute-a 
puletao nou sübüa bue.’  



486 

 

 
   Sheeyu Baibel 

© 2009, Bible Society of India. 
 

 
 

 

29“Sümore donou kheikhei soua khaitouyu taohai Etao Ramai Mapaoveie, ana 
puhnou Chikha hinou popa süngao peikhai touyu taohai züloure donou teisa 
Etao nou alia Etao nahmaitao nou telai.  

Paodakhaiyu Chikha 30 

Podakhai loure ae Shiha Ngaoloure donou 

1“Enou neletao nghoujü hi khaipei khaitouyu shiha ae chaa haitao hai neletao 
pei hi vepayu phaki, alia neletao Ramai Mapao nou neletaoye huporarou 
laiwua neletao nou tyahrü kukhe maitao hrohinou buyu phaki, Enou neletao 
hi shiha molouzü chaa ali dolo tea peikhai touyu nasü licholai,  
2alia zhou Enou neletao hi paopeiyu hai bütoua, ne alia ne nahmaitao nou 
Ramai Mapao hi dakhai velouzü alia ne tsüle teitei nou, nevei rako veishi nou 
alia nevei pfüchi teitei nou peia puh chi zülouzü,  
3neletao Ramai Mapao nou neletaoye kaozhou aveih sü peidakhailai alia 
neletaoye zhuvea leshi peilai. Puhnou neletaoye porarou khaitouyu tyahrü 
khemai veishi hrohinou podakhaive jüpeilai. 
4Neletaoye deiphao kai dukayu buh hi nüpoho khaitouyuma, buh sühinou 
neletaoye Ramai Mapao nou podakhai ve peilai.  
5Neletao puopao vei soua buyu teidei sühi puhnou neletaoye save khaipeilai 
alia teidei sünasü neletao vei panou soudakhai loulai. Puhnou neletaoye 
panou neletao puopao maitao jünou vapulai alia tyakaapulai.  
6Nevei tsüle veishi alia ne rako teitei nou neletao Ramai Mapao ye leshi loure 
donou alia neletao teidei sühinou hria buloure donou, puhnou nevei lüthou 
ae neletao nahmai lüthou sü heerodepu peia soushee peilai 
7Neletao Ramai Mapao nou chaa haitao veishi hai neletaoye ngaorayu alia 
souveayu ngaobamaitao hisü peilai.  
8Süthaisü neletao nou Mapaovei chikha sü züdakhai loulai, alia zhou Enou 
neletao hi paopeiyu puhvei kharochi haitao teitei neletao nou fülai.  
9Sükulouzü, neletao Ramai Mapao nou neletao bah nou souyu vah teitei hi 
shiha peilai alia nevei toudzü, kikhaorü alia nevei teidei hi taimou veishi vei-

a palai. Neletao puopao hi Mapao nou savashoyu peiyu büa neletao hia 
puhnou sava shoyu sü peilai alia neletaoye sousava peilai,  
10ana neletao nou neletao Ramai Mapao chi sü zülai, alia chikha larübvü hi 
rüthou khaitouyu chikhatao ae kharochikhe soutaosoua reitoua bulai, alia ne 
tsüle teitei nou ae ne rako teitei nou peia Ramai Mapao hi dakhai vevuzülai.  
11“Zhou Enou neletao hi peia buyu kharochi taohai neletaoye donou tatei 
lalere timoe moa neletao donou kadou lere timoe.  
12Süna hai rakiva nou bua neletao nou haibüa noulaiyu moe, ‘Thaonou süna 
hai poloure donou rakiva khelai alia Etaoye pa züloure donou phoupeilai?’ 
13Moa süna hai zaidu thailo bua neletao nou haibüa noulaiyu moe, ‘Süna 
poloure donou thaonou zaidu tachopalai alia Etaoye pa sünasü züloure donou 
Etao hi thaonou paopeilai?’  
14Sükumoe, chipao sütao hai neletao hi nghitei-a bubaie; neletaoye pa 
züloure donou süna hai ne mü ae ne lüthou hinou bubaie.  
15“Zhukhaio, zhou Enou neletao nghoujü hi hriyu ae savayu, alia thaiyu ae 
veahoyu sü khaipei khaitoue.  
16Neletao nou zhou Enou peia buyu chikhatao hai züloua neletao 
Ramai Mapao ye leshi louzü, puhvei ludu hinou talouzü alia puh vei 
chikhatao züa bulouzü, neletao hai hrilai alia mai-a poupalai, alia neletao 
nou talou polou laiyu teidei hinou neletao Ramai Mapao nou shiha peilai.  
17Ana neletao nou neletao tsüle datashoko-o alia chi züba shoko-o, alia 
neletao nou rah kukheye thotayu thaio,  
18zhou Enou neletao hi paowe, süolouzü neletao hai veikhai mosoua 
souhawulai, alia neletao nou Jordan tachopaloua talou poloulaiyu teidei 
hinou phashoa hrülai moe.  
19Ahri alia athai, shiha alia chaa hai neletao panou doloure donou neletao 
nghoujü khaipei khaitoue touyu shaki soure donou raki ae deiphao hai zhou 

Enou kuwe. Chuo ahri sü dolo, sükure toulouzü neletao alia neletao 
nahkhemai hai hrilai,  
20alia neletao nou neletao Ramai Mapaoye leshilo, puh pai keilo, puhye 
thaokhai touso, sükulouzü neletao nou ahri sü ngaoloulai, alia neletao 
puopao Abraham, Isaak ae Jakob hi peilai tea Mapao nou paopei khaitouyu 
teidei hinou hrüshoa buloulai.”  

Paodakhaiyu Chikha 31 

Joshua nou Moses vei Buh Thaolouyu 
(Mai 27.12-23) 

1Moses nou chipao haitao hai Israel maisou hi paopei cheyu thai, 
2puhnou puletao hisü haibüa paopue, “E hai chuo po kaihlia kai (120) pare, 
alia neletao vei süthai-apeio sü soupulou hore. Mapao nou ahi paoe, ‘Neye 
panou Jordan rei tachopa laimoe.’  
3Neletao Ramai Mapaonou neletaoye sü sa-a tapeilai, alia neletao nghoujü 
nou buyu tyahrü khesü puhnou hulai pei-a panou neletaoye poloulai. 
Alia Mapao nou paoyu thaifüa Joshua nou neletao vei süthai-apeio sü 
soupeilai. 
4Mapao nou tyahrü kukhe maitaoye sü puhnou Amor mai veo Sihon ae Og 
alia puhai vei teidei souha peiyu büa souha peilai.  
5Mapao nou neletaoye panou puletao jünou reih veiloulai, alia puletao hisü 
Enou neletao hi kharochi peikhai touyu büa soulo.  
6Le lachü toulo ae khuveilo, puletaoye ngaopiso; daiolouzü neletao 
Ramai Mapao nou neletaoye salai peilai. Puhnou neletaoye pa kaodu talai 
moe moa neletaoye puhnou thaopeilai moe.”  
7Süthaisü Moses nou Joshuaye kuloua Israel maisou nghoujü nou haibüa 
paoe, “Le lachü toulo alia khuveilo; nenou mai haitao sü süthaisa-a puletao hi 
peilai tea puletao paipaoh maitao hi Mapao nou paopeikhai touyu teidei hisü 
sa-a loulai.  

8Mapao nou neye sü sa-a tapeilai; puhnou neye pa kaodu takhailai moe moa 
neye thaopei laimoe, südonou ngaopiso moa le khaitaso.”  

Chikha taosü Po Anai Patsü Phoulai 

9Moses nou chikhatao sü rüloua Mapao vei Vo Sübvü poa tayu Livi maitao ae 
süthai-apei maitao bah hi peiwure.  
10Moses nou puletao hisü haibüa kharochi peie, “Po anai patsü, paohzho 
khaipeiyu po nahi, Sahpao Nüh nüyu phaki,  
11neletao Ramai Mapao nou paopeiyu buh, Israel mai hrülai nou tave rathoyu 
hisü nou neletao nou Israel mai hrülaiye panou chouloure donou hainasü 
phoungaolai.  
12Neletao nuh teidei hinou hrüa buyu naotu poutu, nahmai ae shetumai 
hrülaiye kuve jüloua puletaoye panou chouloua neletao Ramai Mapao vei 
chikha khesü pa ngaopilo alia soutaosoua panou zülo.  
13Haibüa soulouzü, neletao vei tyaosholea, chikha haitao sükhaimo mai-a 
neletao RamaiMapao vei chikhatao sü choulou ae süloulai alia neletao nou 
Jordan rei tachopa poloua hrülaiyu teidei hi bukisa sü sütao douloua ngaopi-
a züloulai.”  

Mapao nou Moses hi Akhai Chi Paoyu 

14Süthaisü Mapao nou Moses hi paoe, “Ne thaire teile sü nghikoure. Joshuaye 
kuloua Sahpao hisü sakou khaio, Enou puhye paodou peilai.” Moses ae 
Joshua nou Sahpao hisü veloure.  
15Mapao nou Sahpao hisü teihao deka ali büa Sahpao vei kikhu hi kou 
laloure.  
16Mapao nou Moses hi paoe, “Zhukhaio, ne sü thaita laire, ne thaiyu thai, mai 
haitao sü khakhapfü ali büa süngao moyu puletao nou talou poloua hrülaiyu 
teidei hi rah kukheye thota-a bailai, ae puletao nou Eye thaowua bailai alia 
Eye koa vo soukhai touyu nasü pfüphe bailai. 
17Sübüa vepayu teithe hisünou Enou puletao pei hi rarou talai, ae puletaoye 
sü thaokhaiwua azhu sü pfüa vaita-a bailai. Puletao hi veahoyu khaikho 

vedaoyu phaki, süzhou teithe puletao nou haibüa paolai, ‘Etao 
Ramai Mapao nou Etao hrohinou bumoa tayu donou haibüa veahoyu sü ve 
daomovu?’  
18Puletao nou vah ashi souyu donou süzhou teithe Enou azhu sü pfüa 
kubailai, daiolouzü puletao nou rah kukheye tho tare.  
19“Südonou lou haina sü rükhailo, ae Israel mai hi doupeio; puletao-a panou 
lou hainasü soukhaio, sübüa lou haina panou Etao kohisü shaki soulai.  
20Enou puletao paipaoh mai hi peilai tea chaachou soukhai touyu teidei, 
laivoudzü ae chonaodzü nou küa buyu füdei hisü puletaoye save peiyu phaki, 
puletao hai touva lisoua ae sova lisoua hrülai. Ana puletao hai rah kukheye 
thotawulai ae puletao vah ashi sü souta bailai, alia Eye malaiwua Eye koa vo 
thoukhai touyu nasü pfüphe pfüpho-a bailai.  
21Süthaisü puletao hi veahoyu tyatyali veyu phaki, lou haina nou puletao hi 
shakhi soulai, daiolouzü lou haina hai puletao tyaosholea hia panou ngailai 
moe. Daiolouzü Enou puletao hi peilai tea chaachou soukhai touyu füdei hi 
savemo jünou puletao hai daitsü chowe touyu khesü Enou süwe.”  
22Süzhou teithe hinou Moses nou lou nasü rüloua Israel mai hi doupeie.  
23Süthaisü Mapao nou Nun nahpoutu Joshua hi haibüa paoe, “Khuveilo alia 
le latsü toulo, daiolouzü mai haitaoye sü Enou peilai tea chaachou soukhai 
touyu füdei hisü nenou sa-a loulai. Enou neye koa sata peilai.”  
24Moses nou Ramai vei chikha khesü larübvü ali hi rüthoupei cheyu thai,  
25puhnou Mapao vei Vo Sübvü khoyu Levi maitao hisü paoe, 
26“Chikha larübvü haina poloua neletao Ramai Mapao vei Vo Sübvü khaiyu 
pe hi khailo, larübvü hainasü neletao hi shaki soua panou süpe hinou bulo.  
27Daiolouzü neletao hai daizhou koute rochiwe ae khaitya süe touyu Enou 
süwe. E hria bukia neletao hai Ramai Mapao nou paoyu chi khesü züba-e, E 
thaitayu thaio, neletao hai daizhou koute shipulai saro!  

28Nele puonah khü hinou tsümaitao alia süthai-apei maitao hrülaiye kuve 
jülo, Enou puletao hisü chi haitao paongao peilai, sübüa raki ae deiphao sü 
panou Etao kohi shaki soulai.  
29Daiolouzü Enou süwe, süolouzü E thaitayu thai, neletao nou vah ashi 
tyatyali souta-a bailai, alia Enou neletao hi paodou peiyu ludu hilo tamoa 
tareita-a bailai. Süthaisü neletao nou Mapao vei nghingao hinou souso tea 
paopeiyu vah ashi khesü soupeia puhvei lekha sü daipa peiwulai, süthaisü 
neletao hi veahoyu tyatyali velai.”  

Moses vei Lou 

30Süthaisü Moses nou Israel maisou ve jüa buyu hinou Lou hainasü soungao 
peie.  

Paodakhaiyu Chikha 32 

1“Oh raki, Enou paolai keipei khaio; Deiphao sü panou avei chipaotao noupei 
khaio.  
2Enou doupeiyu sü panou teirüpo büa kousho peio, avei chipao sü pa vidzü 
büa koucha peio; kaonaphi teanou pounghouva paisüsüa rükouyu teirü büa 
rükou shopeio, ae sünghou daiva-a buyu hi teirü koupeiyu büa avei chipaotao 
sü panou koupeio.  
3Daiolouzü Enou Mapao zhih sü paosholai, alia Etao Ramai vei adusho sü 
paolai.  
4“Mapao hai neletaoye vupeiyu Chuhdu nasüe, puhvei ludu teitei sü kaokhai 
toubaie. Neletao Ramai hai louchelou veiyu Ramai-e, Puh hi kaomoyu ali-a 
hae, kaozü süyu ae acheche sü puh-e.  
5Ana neletao hai chilee moyu tyahrü ali soutare, Puhvei maitao tea polou 
shire, neletao hai mahmo souyu ae louchelou shiyu tyahrü ali soutare.  
6Oh voyu alia tsü hayu maitaore, haibüa neletao hai Mapao vei paoh sü 
khapei laivu Puh hai neletao puo-e, neletaoye sou-apeio nasüe, puhnou 
neletaoye tyahrü ali soupeie.  

7“Tala tayu teithe taosü lichokhaio, neletao puo maitao hi noukhaio, puletao 
nou neletao hisü süngao peilai, tsümaitao hi noukhaio, puletao nou neletao 
hisü paopeilai.  
8Kukulai hi abuwo nou tyahrütaoye teidei dezhi peiyu phaki, Puhnou deiphao 
maitaoye sü panou daiki bulai tea zhipeiyu phaki, maikhe maivei deirai sü 
puhnou depeiwe, ae puletao vei rah pouyu ae chiyu thaifüa depeiwe.  
9Ana Jakob vei tyaomai nahmaitao hai puhvei mai panou soure donou 
doloue.  
10“Puhnou puletaoye sü radeiki hinou ngaoloue, ae haka laire tea buyu 
vaohro hinou ngaoloue. Lahye lülouyu büa Puhnou puletaoye sü saloue alia 
kikou peie.  
11Tei hi lühche nou toutuye zhaodou peiyu büa, ae toutu nou zhaolou hoa 
dekou laire tea buyu phaki puh shouh nou kou vupa louyu büa Mapao nou 
Israel maiye sü phaola papeie.  
12Vakou maivei rah kukhe soukha aliro loumoa Mapao likhei nou puhvei 
maitaoye sü süthaisa-a tapeie.  
13“Puhnou puletaoye sü panou dei mataoh khesü kholoue, ae dou hinou payu 
shinamara khesü puletaoye panou toue. Chuhlya hinou buyu laivoudzü sü 
puletao hi peie, chuh-rao buyu dei hisü nou pa oliv süübe sü paopa peie.  
14Puletao vei choke ae nghitu khenou chonaodzü alao sou puletaoye peie; 
puletao hisü veikayu nghike ae kikhaorü khesü peie, puletaoye pa veikayu 
southou sünou touwe, ae veikayu darkhadzü sü panou ke-e.  
15“Mapao vei maitao hai toungi pare, anou paochi züba tare; puletao hai 
toutouloua hübo veipa loukhaie sashi tare. Puletaoye Sou-apeio Ramai ye sü 
malaiwure, alia puletaoye khailu-apeio Chuhdu nasü konü tare.  
16Puletao nou bashara khesü thotayu donou Mapao vei lekha sü soupa peiwe; 
Vah ashi soutayu donou Puhvei rarou sü deipa peiwe.  

17Puletao nou rah cheche moyu Rah ashi khesü posheela peiwe, puletao 
paipao mainou sükhai moyu ra ashutya, Israel mainou tho moyu ramaitao 
hisü posheelawe.  
18Puletaoye sou-apeio ae khailu papeiyu Ramai ye sü puletao nou ngaiwure.  
19“Mapao nou haitao hai ngaoloukhaie puh sü rarou loure, alia puhvei 
nahmaitaoye sü malaiwure.  
20‘Enou puletaoye sü soukhapu khailai more’ tea puhnou paoe, ‘Süthaisü 
rochiyu ae chilee moyu puletao hisü dai-e vepa laisa touyu E-a zhulai.  
21Puletao nou cheche moyu rahye thoyu donou, ae bashara kheye thoyu 
vanou alekha sü daipa peiwe. Südonou Enou puletaoye panou tyahrü kukhe 
maiye ngaorai talai; Enou voyu tyahrü aliye panou puletao lekha sü daipa 
peilai.  
22Avei lekha sü mei büa panou taolai, ae sünasü panou rabedushao koute 
taokoulai, Deiphao hi buyu na veishi sü deihawulai, ae deichitao vei beikhei 
teitei-a panou deilai.  
23“ ‘Enou puletao hisü veahoyu khaikho seive peilai, ae avei vouloushu khesü 
puletao vahi pa kou loulai.  
24Puletaoye panou houzüa thailai; ae puletao hi veashoyu rahta rahvu sü 
seive peilai. Rekhaona panou puletaoye sü nütou loulai, alia nghouye panou 
puletaoye sü daopeilai.  
25Kijü du hisü pa soureih mai bah hinou thailai; kihikha sü pa ngaopiyu nou 
phoutao-a bulai. Khelou payu maitao-a, nahmaitou-a ae peihpao payu tsümai 
koute-a thaikhai toulai.  
26Enou puletaoye sü huporarou khaiwua deiphao maiye panou puletaoye 
lichopu khailai more tea E tsü choe.  
27Ana ngaobamai nou paoshire nasü E-a ngaopi-e, daiolouzü puletao 
ngaobamai nou sümahloua haibüa paoshulai, Etao vei khouko vanou veiloua 
baie, haisü Mapao nou souyu vah moe.’  

28“Israel mai hai tsü hayu tyahrü ali soutare, puletao hi avei ashi sükulou 
süyu tsü sü hatare.  
29Puletao hai tsü veiwe toulouzü, puletao hi dai-e vepawe touyu khesü süyu 
pha-e, alia haithai daidai vepalai touyu hai-a süa buyu pha-e.  
30Daidosoua mai ali nou mai theliye sü dulou laige, alia mai ahai nou mai 
thekirou sü hulai khailou laige? Süsü puletao Ramai Mapao nou puletaoye sü 
zholaiyu donoue, ae puletao Mapao nou puletaoye thaotayu donou baie.  
31Puletaoye ngaobayu maitao vei rah khesü Israel maivei Ramai büa 
khoumoe touyu sü puletao nou süwe.  
32Puletaoye ngaobayu maitao hai Sodom ae Gomorrah hi mai ashi maitao 
raibüa baie, alia puletao vei rashithou khesü maiye shuthayu rashithou baie, 
ae puletao vei rashike khesü kha-e.  
33Alia puletao hai nghou tudzü nou poa zhaoh soukhai touyu bütoua baie.  
34“Puletaoye ngaoba maitao nou daivah souwe touyu sü Mapao nou süwe, 
Puletaoye tudeere donou teile macha nasü kho-a bue.  
35Khüphoure sü aveie, Enou puletao vei paozho khesü kha peilai; Puletao 
kaodu tare teile sü nghitei toure, ae puletao hakatare sü thashoa laire.  
36Mapao nou puhvei maitaoye sü vupa peilai, alia puhvei kilai maitaoye 
zhuvea peilai puletao nou veashoa buyu phaki.  
37Süthaisü Mapao nou puhvei maitao hi noulai, ‘Neletao nou louche-a buyu 
rah khesü daiki vetare?  
38Neletao nou touso aveihli nou poa sheela peiyu ae zhaoh nghou peiyu 
puletao sü daiki bue? Puletaoye panou tave neletaoye soukha peio, puletaoye 
panou neletaoye sü ve vupalo!  
39“ ‘Chuo, sülo, E likhei Ramai baie, E moa ramai kukhe ali-a hae; Athai ae 
ahri sü abah hi bue, Zheemü soupa peiyu ae souvei peiyu nasü Enou-e, mai 
taralinoua Enou souyu vah nasü khulou hoe.  

40Abah sü rakiva lapaloua Enou chaachou souwe, süolouzü E hai teisa hria 
buyu Ramai donou,  
41avei khoche hei souveih louyu thai, alia chikure donou takou buh polouyu 
thaisü, Eye ngaobayu maitao hisü Enou khüphou talai, alia Eye ngaorayu 
maitao paozho sü khapeilai.  
42Avei vouloushu khesü pa zhe kelai, alia maitaralia Eye duyu maiye sü avei 
khoche nou daotha khailai. Maitaralia Eye duyu mai sü phapeilai moe; 
zheezhu khaitouyu mai-a ae hukha mai koute-a southalai.’  
43“Tyahrütao, neletao hai Mapao vei maitaoye paosholo, daiolouzü puhnou 
puhvei maitaoye southayu mai hisü khü phoupeiwe, ae puhye ngaobayu mai 
hisü pao rüpeiwe, alia puhvei maitao mah sü khaipeiwe.”  
44Moses ae Nun nahpoutu Joshua nou lou hainasü Israel maisou choulou süyu 
hisü nou soungao peie.  

Moses nou Akhai Chi Paoyu 

45Moses nou chipao haitao hai Israel mai hrülai hi paopei cheyu thai, 
46puhnou puletao hisü paoe, “Zhou teithe Enou neletao hi paopeiyu 
chikhatao hai soutaosoua zülo. Süna hai neletao nahmai hia doupu peio, 
sükulouzü puletao nou chikha teitei sü lichetoua züloulai. 
47Doupeiyu chipao haitao hai hamako donou moe, ana neletao vei hrirai 
nasüe, ae hainasü neletao nou züa bulouzü, neletao nou Jordan rei tacholou 
poloua hrülaiyu teidei hi phasho-a hrüloulai.”  
48Süzhou teithe hinou Mapao nou Moses hi paoe,  
49“Jeriko nuhdu vei palova buyu Moab maivei teidei hi buyu Abarim Deichi 
vasü taopaloua Nebo Deichi peitao hisünou Enou Israel maiye peilai Kanaan 
teidei sü zhukhaio.  
50Ne jürai Aaron nou Hor Deichi hinou thaiyu büa ne-a deichi haina hinou 
thai-a bailai.  

51Daiolouzü nehai mai ahai kheinou Zin radeiki, Kadesh nuh pehao hi buyu 
Meribah dzüla hisü nou Eye sü Israel mai hrohinou louche more, alia Eye 
tsükhoupei more.  
52Nenou teidei nasü zhizhuloua bailai, ana Enou Israel maiye peire teidei 
nahisü neye panou loukhailai more.”  

Paodakhaiyu Chikha 33 

Moses nou Israel Maiye Ha Peiyu 

1Moses, Ramai vei mai, puh thaita mojü Israel maitaoye puhnou shiha peiyu 
sü haitaoe.  
2Mapao hai Sinai Deichi vanou ve-e; Puh hai teinghi payu büa Edom hinou 
pa-e, ae Paran Deichi vanou puhvei maitao hi vangao peie. Puhnou rakivamai 
thekirouye sü sa-a ve-e, puh bah zhoulo hisü mei taotutu-a bue.  
3Mapao nou puhvei maitaoye sü leshie, ae puhvei amashee maitaoye 
vupeiwe. Südonou puletao sü ne phihi vewe, ae nenou paoyu thaifüa tawe.  
4Israel maitao donou muh teikayu nasü, Moses nou paopeiyu chikhatao Etao 
nou züwe.  
5Israel maitya hrülai pei hinou kho-apei maitao, ae süthai-apei maitao hrülai 
velou jüa buyu hisü nou, Mapao nou puhvei maitao Israel mai pei veo 
souloure.  
6Moses nou Reuben maitao donou haibüa hapeie: “Reuben maitao hai mai 
daotu baiyuma panou haka taso.”  
7Judah maitao donou: “Oh Mapaowo, Judah maitao vei akho sü noupeio, ae 
puletaoye sü thaihou-jürai maitao hi save thouzho peio. Nenou puletaoye 
donou reih soupeio, puletaoye ngaobamai bah hinou soukha peio.”  
8Levi maitao donou paoyu: “Mapaowo, Levi maitao hisü nevei jüpa nasü 
panou süloure donou nevei Thummim ae Urim hai peio. Nenou puletao le hai 
Massah ae Meribah dzüla hinou zhue, ae puletao hai chilee chechewe touyu 
sü nenou ngaoloue.  



497 

 

 
   Sheeyu Baibel 

© 2009, Bible Society of India. 
 

 
 

 

9Puletao hai puletao vei pfüpuo, thaihou-jürai maitao, ae puletao vei 
nahmaitao jünou neye leshipu hie touyu sü puletao vah hinou soungaoe. 
Puletao nou nevei chikhatao ae nenou vo soukhai touyu sü züwe.  
10Puletao nou nevei chikha sü nevei maitao hi zülo tea doupeilai, Puletao nou 
nevei sheelabu hinou posheelayu khesü soupeilai.  
11Oh Mapaowo, puhvei na khesü ha peio, ae puh bah nou souyu vah khesü 
popeio. Puhye ngaobayu maitaoye sü souha peio, puhye hraiyu maikhe maiye 
sü panou kushupu more donou soupeio.”  
12Benjamin maitao donou haibüa hapeie: “Mapao nou leshi peiyu neletao hai 
puh hinou kaona-a hrüloulai, Puhnou neletaoye teisa khosa-a laipeilai, ae 
neletaoye koa puhnou sa-a bupeilai.”  
13Josef vanou puhnou paoe: “Mapao nou neletao vei teidei sü hapeilai, sübüa 
raki vanou pa teirü kou peilai, ae deikhe hisünou pa dzü palai.  
14Neletao teidei hisü panou shinamara aveili shiloutheo, ae ka-hou vei shira 
khesü liche-a panou buyu souloutheo.  
15Daoh raichoki nou buyu deichitao hisü panou rashi veikayu tyanou 
phoutao-a shipeiyu sü soulou theo,  
16dei hinou paopayu aveih teitei sü puhvei zha soulou theo, ae pounghou 
hrohinou mei tao-a cha-apeio navei aveih teitei sü puhye panou ngaolou 
theo. Ha haitao pfüphou sü Josef pei hi ve theo, daiolouzü puh sü puhvei 
thaihou-jürai maitao vei peikhowo nasüe.  
17Josef vei pfüchi hai chode khouko büe, ae puhvei kai hai rekou buyu chode 
kai büe; sünasü nou puhnou tyahrü kukhe maitaoye sü deiphao kainghou 
hisü huve khaipeiwe. Süna hai Ephraim mai thekirou raibüe, ae Manasseh 
mai thethe rai-e.”  
18Zebulun ae Issakar donou puhnou paoe: “Zebulun, nenou vakou tapayu 
phaki kaozhou aveih nasü ngaoloulai, ae Issakar, nenou ki hi buyu phaki viyu 
sü ngaolai.  

19Puletao nou vakou maiye puletao deichiva sü kupoa veloue, ae sühi sünou 
acheche posheelayu khesü puletao nou posheela peiwe. Puletao nou zai hi 
sünou ae zai pe hi buyu venai hisünou kini khesü ngaoloulai.”  
20Gad maiye donou haibüa paoe: “Gad maitao vei teidei souduso apeio Ramai 
ye sü paosholo! Puletao hai kipeikhaodu büa kholoue, sübüa baokhao ae pei 
sü daokhao peiwe.  
21Puletao hai teidei veikayu nasü lahvei soure donou poloure, sühisü kho-apei 
maitao vei zha-a soukupa khaipeiwe. Peikho maitao veloujüa buyu hisü, 
Mapao vei jüpa hinou kaozü vah soupeiwe.”  
22Dan vanou puhnou paoe: “Dan hai Bashan hinou tupayu kipeikhaodu toutu 
ali-e.”  
23Naphtali maiye donou: “Oh Naphtali, ne hisü Mapao vei zhuvea leshiyu vei 
shiha nou phoutao-a bue. Neletao nou Galilee zai hinou poa khelo koute 
teidei taosü thaoloulai.”  
24Asher donou puhnou shiha peiyu: “Asher ye panou nahpoutu kukhe maitao 
jünou pa rako veikayu nasü soulou theo. Puhye sü panou thaihou-jürai 
maitao nou jüpa kayu nasü southeo, ae puh phi sü panou theadzü hropoa 
talai.  
25Nevei nuhdu khesü huh nou kivo soulou theo, ae teisa panou kaozhou vei-a 
bulou theo.”  
26Oh Israel maitaore, neletao Ramai büa rah kukhe ali-a hae. Puhnou 
neletaoye soukha peilai tea raki hinou ae teihao vanou ve-e.  
27Ramai nou neletaoye sü teisa nou vupeiwe, ae puhvei akhai hayu bah 
sünou neletaoye soukha peilai. Puhnou neletao ngaoba maiye neletao 
nghoujü nou hulai peilai, ae puletaoye sü souhawo tea paopeilai.  
28Südonou Israel mainou ngaopiyu ha-a hrülai, puletao vei teidei hisü 
thoudzü ae darkhadzü nou phouka-a bulai, raki vanou vidzü sü kou dei cha 
peilai.  

29Oh Israel maitaore, neletao hai daizhou koute savayu maitaosa! Mapao nou 
vupa peiyu maitao, neletao büa thao tyahrü nou bue? Puh hai neletaoye 
soukha apeio rü nasüe, ae neletaoye panou veilouyu khoche nasüe! Neletaoye 
ngaobayu maitao sünou neletao hi ve zhuvea peio tea kholai, ae neletao nou 
puletaoye sü phinou taidei poa talai.  

Paodakhaiyu Chikha 34 

Moses Thaiyu 

1Süthaisü Moses nou Moab deikho hinou Jeriko nuhdu alilo vatha buyu Nebo 
deichi, Pisgah deichi mataoh hisü taopaloue. Mapao nou puh hi teidei teitei 
sü buh sühinou ngaoe: Gilead hinou Dan maivei teidei koute,  
2Naphtali teidei teitei, Ephraim ae Manasseh, Judah maitao vei teidei teitei 
nou poa teinghi loulo zai hi koute,  
3Negeb ae deikhotao, süolouzü Jeriko vei deikhotao, habe nuhdu hinou poa 
Zoar hi koute hai ngaopeie.  
4Süthaisü Mapao nou puh hi paoe, “Enou teidei haitao sü puletao vei tyaonah 
maitao hi peilai tea Abraham, Isaak ae Jakob hi chaachou soukhaitoue. Enou 
teidei haitao sü ne nghithou vuzünou pa zhingaowure, ana newo louzü teidei 
sühi panou loukhailai more.”  
5Südonou Mapao nou paoyu thaifüa Mapao vei kilai Moses hai Moab maivei 
teidei hinou thaitare.  
6Puhye sü Bethpeor alilovada buyu Moab maivei deikho hinou daovu peie, 
ana puhye daovuyu khüh sü zhou koute mai ali koute-a sümoe.  
7Moses hai po kaihlia kai hinou thai-e. Puh thaiyu phaki puh hai pfüphao-a 
veisho hie ae nghithou-a ramo hie. 
8Israel mainou teithe shirou hai puh thaiyu donou Moab deikho hinou levea-a 
dopfüe.  
9Nun nahpoutu Joshua hisü ratsü süyu rako nou phoutao-a buloure, 
daiolouzü Moses nou puhye sü puh thao dothoupeie alia puh pei hi bah 

lakhai peie, südonou Israel mainou puh chi sü züe, ae Mapao nou Moses hi 
chikha peikhai touyu khesü souwe.  
10Israel mai hrohi Moses büa rachipaola apeimai ali-a pamo hie; Mapao nou 
puhye sü zhu haohao nou vedao-a chakupeie.  
11Mai ali koute-a Mapao nou Moses ye panou khupayu vahtao, puhnou Ejipt 
mai veo hi, puhvei peikho maitao hi alia tyadei teitei hi souyu büa soumo 
hie.  
12Alia mai aliro Moses nou Israel maitao hi khupayu vah ae ngaopi shoyu 
tyatyali soupeiyu büa soulou moe.  

Joshua 

Joshua 1 

Ramai nou Joshua ye Reih soulou Kanaan Teidei Poloure donou Lüpeiyu 

1Mapao kilai Moses thaiyu thai, Nun nahpoutu Joshua, Moses ye soukhana, 
puh hi Mapao nou paoe,  
2Avei kilai Moses hai thaire, südonou chuo tashulou-o, Jordan tachopalouo, 
ne alia mai haitao teiteinou, Enou puletaoye peilaiyu teideisü, Israel maitao 
hi peilaiyu dei hisü.  
3Enou Moses hi paokhai touyu thaifüa, nemai taono talou phiheayu teiteisü 
nemaiye peiwure.  
4Vaohro alia Lebanon hinou rei aduna hi koute, Ephratis rei, Hit mai teidei 
teitei alia zaidu hinou teinghi loulova hai neletao vei teidei souwulai.  
5Enou Moses ye zopeiyu büa, nea zopeilai; mai linoua ne hria bukisa ne 
nghoujü hinou lalou laimoe; Enou ne hi vetemoyu soulai moe alia neye 
thaowukhai toulai moe.  
6Khouchilo alia khuveilo; daiolouzü neletao puopao hi Enou peilai teanou 
chaachou soukhai touyu teidei nasü, neye panou mai haitaoye salou dei nasü 
kathao loulai.  
7Khouchilo alia khuvei sholou-a baio, leikei-a soulo Akilai Moses nou ne hi 
kharochi peikhai touyu chikhatao hai; nenou butaraki veyuma pahvei sü 
ngaoloure donou, sühinou bakha zhoulaoa mokhai-a bakha nalao reitawuso. 
8Chikha larübvü haina hai ne mü hinou ralaimoe, ana hea-khei sühinou li-a 
cholai, haihi rüthou khaitouyu thaifüa talouzü nenou vapu khelai alia 
veiloulai.  
9Enou ne hi kharochi peiwe, “Khouchilo alia khuh veilo; ngaopiso, mokhai-a 
lüa kouwusou, daiolouzü nenou tayu buliki nevei Ramai Mapao nou neye koa 
salai peilai.”  

Joshua nou Puh maitao hi Kharochi Peiyu 

10Süthai peikho maitao hi Joshua nou kharochi peie,  

11Neletao nou chaoyu buh hi sünou takhai-o, alia maisou hisü haibüa 
kharochi peio, “Neletao touso soudalo, daiolouzü neletao Ramai Mapao nou 
peiyu teidei nasü talou poloure donou teithe asü levainou Jordan rei tacho 
palai.”  
12Joshua nou Reuben, Gad alia Manasseh khü dahli hi paoe, 
13“Mapao vei kilai Moses nou neletao hi haibüa kharochi peiyu nahai lilou-o, 
Ramai Mapao nou neletao ye pa sholoure buh peilai, alia dei sünasü 
neletaoye peilai.  
14Moses nou neletao ye peikhai touyu Jordan rei dapolo deihi neletao 
chapfümai, nahmaitao alia kikhaorü taohai khaiwulai; ana sou-reih soulou 
süyu mai hrülai nou reihna pfülou-a neletao chapfü-nahmai nghoujünou rai-a 
talai alia puletaoye soukhalai. 
15Neletao Ramai Mapao nou peilai tea paohkhai touyu teidei nasü lou 
poloumo koute neletao tyahrü alia neye pa soyu peimosa puletaoye 
soukhalai-e. Süthainou neletao nou nemai vei dei nahisü dakhai talai 
alia Mapao vei kilai Moses nou neletao hi peiyu Jordan teinghi palo dei hisü 
neletao nou poloulai.”  
16Puletao nou Joshua hi chila peie, “Nenou Etao hi kharochi peiyu pfüphou 
Etao nou soulai, alia butaraki nenou Etaoye seitayu hisü etao nou talai.  
17Etao nou Moses chi züyu büa etao nou ne chi-a zülai; Moses ye 
Ramai Mapao nou kozo peiyu büa ne-a kozo peilouzü chebaie.  
18Ne chi züba-a neye mai tara linoua dulouzü mokhai-a nenou peikhai touyu 
kharochi zübayu maiye sü southawu bailai. Khouchilou-o alia khuvei louzü 
chebaie.”  

Joshua 2 

Joshua nou Jeriko hi Reihkeipomai ye Seitayu 

1Süthaisü, Nun nahpoutu Joshua nou kheikhei sou-a reihkei pomai ahaiye sü 
haibüa pao-a nou Shittim hinou seita-e,  

2“Taho matsü sou-a nou Jeriko teidei nasü zhukhaio.” Paoyu chipao thaifüa 
puhai nou tare, alia Rahab tea kua buyu khakha pfüpai ki hisü puhai nou ve 
loulouwe, alia sühinou ve chaolouwe.  
3Süthai Jeriko hi veo nou Rahab ki hi reihmaiye seive haibüa paore, “Nekihi 
velouyu shemai ye sü kijü sapakhaio, daiolouzü puhai nou Etao teidei hi ve 
reikei polai donou zhuvewe.”  
4Ana Rahab nou puh hai yesü pokuwure, alia honapai nou habüa reihmaitao 
hi chila peie, “Ovai shemai ahai ahi ve-e, ana puhai daikinou veyu Enou 
sülou moe,  
5Teizhi louyuki alia robomü khulaiki puhainou haihinou tapare, puhai kalo 
velai touyu E-a sümoe; thashoa puhaie thaihu takhaio, sütoulouzü neletao 
nou puhai yesü ngoulou sühie.”  
6Ana honapai nou puhai yesü khopei hi sapa louhbe khukhu sou-a khokhai 
touyu hrohinou pokupeie.  
7Süthaisü reihmai taonou honahai ye sü thaingou poa kou Jordan reidzü 
phinou kalou süyu koute puhai ye thaihue; homaitao nou puhai ye thaihu 
tayu thai, robomü sü khuwure.  
8Puhai zütamo jünou, honapai nou puhai nou buyu khohi sü palou-a 
9haibüa nou paoe, “Mapao nou nemaiye teidei hainasü peiwure touyu E-a 
süwe, alia Eh nuh maitao nou nele ye sü ngaopi sholoure, alia hai hi hrüa 
buyu Eh nuhmai hrülai nou neletao ye dure donou khuveiyu hai ali-a 
hazhire.  
10Daiolouzü neletao nou Ejipt teidei hinou tapayu phaki, Zai Ho dzü sü kabüa 
neletao Mapao nou neletao nghoujü nou southe peie touyu, alia neletao nou 
Jordan rei tachopa Sihon alia Og, Amor maivei veo ahai ye neletao nou 
kabüa shishoa souha peie alia puhai hi daie soupeie touyu Etao nou choue.  
11Etao nou sühai choulou khaie, Etao khuh hatare, alia mai lihiro lüthou 
veiyu sü bumore, daiolouzü nele Ramai Mapao hai raki alia deiphao teitei 
hinou Mapao-e.  

12Südonou chuo, Enou nehaiye zhaiveishoa zhupeiyu büa, nehaia apuo 
kihikha maiye zhupeilai touyu Mapao zhih hinou ahi chaachou soupeio, alia 
ahi veikhai laimoyu shee alia soupeio,  
13alia apuo, apfü, athaihou-jürai maitao, alia avei tyarai mai hrülai ye hria 
vupeio, alia athai hinou Etaoye vupa peio.”  
14Süthaisü puhai nou honapai hi paoe, “Ahai vei hrüsü nevei hrü lyabaie. 
Etao nou soukhai touyu vah haitao hai nenou mai hi paomo louzü, 
Mapao nou Ehye teidei haina peiyu phaki, etao-a neye sü mai veishoa nou 
alia cheche vuzünou neye vupeilai.”  
15Süthai honapai nou puhai ye sü vabomü hinou pa rainou taokouloue, 
daiolouzü hopai kihai nuhdu vei bouvo vanou kusho-a soukhaitou-e, alia 
sühinou hopai nou hrüe.  
16Süthaisü honapai nou puh hai hisü haibüa paoe, “Nehai deichi lova tapalo, 
tailo tamolouzü ne haiye thaihu tayu maiye ve daolou shulai; alia sühinou ne 
haiye thaihu tayu mai khaivemo koute teithe asü tutsülo; süthainou nehai vei 
ludusü ta-a baio.”  
17Puhai nou süthai honapai hi paoe, “Nenou ahai ye panou haibüa chaachou 
soukhai touyu nasü, Etao mah ali-a bulai moe.”  
18Etao nou teidei haina hi reih hulouyu phaki ahai ye panou taokou louyu rai 
nghororoyu haina nou nevei vabomü hi khikhailo, alia ne pfüpuo, ne 
proumaitao, alia nepuo kihikhamai hrülai yesü ki haina hi save khailo. 
19Ne kihikhamai tarali nou kihi bumoa vakou palouzü, puhye southayuma, 
puhvei zhe hai puhla pfüa bailai, süna vei zhe hai Etao pei hi koulai moe; 
sütoumoa nou neye koa buyu mai taraliye Etao bah khakhaiwu louzü, puh 
vei zhe nasü Eh pei hi ve bailai.  
20Ana Etao koa chaachou soukhai touyu nasü nenou mai hi paowu louzü, 
chaachou soukhai touyu mah nasü Ehi ali-a pa velai moe.  

21Süthai honapai nou paoe, “Ne hainou paoyu nasü soulou theo.” Sükua nou 
hopainou puhaiye sü seitawure alia puhaia tara tare; alia hopainou 
nghororoyu sahnou puh ki vabomü hisü khikhaiwure.  
22Süthaisü hohai nou tapo-a deichi lova patare, alia sühinou puh haiye thaihu 
tayu mai khaive mokoute teithe asü bue. Puh haiye thaihu tayu mainou ludu 
sasü thaitsüpoa tare ana puh hai yesü ngaolou more. 
23Puhai nou süthai deichi vanou takoulou-a Nun nahpoutu Joshua hisü 
vetare, alia puh hainou ve ko veishi puh hi paopeie.  
24Puhai nou Joshua hi paoe, “Cheche vujünou Mapao nou teidei süna hai 
Etaoye peiwure, alia süthemoa sühi buyu mai hrülai hai lethai tare alia 
etaoye ngaopi shoa bubaire.”  

Joshua 3 

Israel mainou Jordan Rei Tachopayu 

1Thainesho shona Joshua alia Israel mai hrülai nou kushu zilou-a Shittim 
hinou tashu tare, puletao nou Jordan rei hi velouloue, alia puletao nou rei 
tachopa loumo koute sühinou fühao sou-a bue.  
2Teithe asü thaisü, puletaoye süthai-apei maitao nou puletao vei fühao sü 
tahao ve zhue,  
3alia puletao hi haibüa kharochi peie, “Neletao nou RamaiMapao vei Vo 
Sübvü nahai naasou peia buyu Levimai nou kaopoa tayu ngaolouzü, neletao-a 
buh hai nasü thao-a puletao thaifü talo. 
4Sükulouzü neletao nou kalova talai touyu ludusü süloulai, daiolouzü raiki 
neletao nou ludu haina takhai mohie. Ana neletao ae RamaiMapao vei Vo 
Sübvü kohai chaocho (cubits) thehai pha koka-a bulai, süpehi kou heiso.”  
5Joshua nou süthai mai khemai hisü paoe, “Neletao lah neletaoye sousheelo; 
daiolouzü neletao hi dosho Mapao nou khupa shoyu vah sou ngaolai.”  
6Alia Joshua nou napao maitao hia paoe, “Vo Sübvü nasü polou-a maisou 
nghoujü nou raitalo.” Puletao nou Vo Sübvü nasü poloua nou maisou jünou 
rai-a tare.  

7Süthaisü Mapao nou Joshua hi paoe, “Enou Moses ye kozo peiyu büa nea 
kozo peilai touyu hai Israel maiye panou süloure donou, zhou teithe Enou 
Israel mai hrülai nghoujü nou neye poku shopeilai.  
8Alia nenou Vo Sübvü poa tayu napao maitao hisü, ‘Jordan rei touchü hi 
kouloure toulouzü neletao nou sühinou latsü poa bulo,’ teanou kharochi 
peio.”  
9Joshua nou Israel maitao hisü paoe, “Haihi takolo, alia RamaiMapao vei chi 
sü keikhaio.”  
10Joshua nou haibüa paoe, “Neletao nou hriyu Ramai hai neletao hrohinou 
bue touyu süloulai, alia Puhnou veikhai moa neletao ye donou Kanaan mai, 
Hit mai, Hiv mai, Perizz mai, Girgash mai, Amor mai, alia Jebus maiye huta 
peilai.  
11Zhukhaio, hali-hala pei hinou Mapao soua buyu Ramai vei Vo Sübvü nasü 
neletao pahinou poa Jordan rei hisü kaloure.  
12Südonou chuo mai kiahai sü Israel mai khü chehinou mai alili dopalou-o.  
13Mapao vei Vo Sübvü poa tayu napao maitao nou talou Jordan reidzü heade 
toulouzü, Jordan reidzü sü kümoa shoa bailai, alia reikou nou kükouyu 
reidzü tao-a kholi sou-a bu bailai.”  
14Puletao nou puletao vei sahpao nasü thaowure, alia napao maitao nou Vo 
Sübvü sü kaopoa maisou nghoujü nou rai-a Jordan rei kacho kouyu phaki,  
15Vo Sübvü poa tayu maitao nou Jordan hi vetelouyu phaki, sübvü poyu 
napao mai taonou talou reidzü heapeikhaie, (heabuki sasü Jordan rei dzü hai 
külya bubaie).  
16Reikounou kükouyu reidzü taohai dousho-a nou Zerethan pehi Adam nuh 
koute külya pare, alia khekou Arabah vei zai, alia Thai Zai hilo kükouyu 
taozü decha touwure; alia mai khemainou Jeriko pa hilonou tachopa loure.  

17Alia Israel mai taonou deithe hilo tacho kouyu phaki, Mapao vei Vo Sübvü 
poa laiyu napao maitao nou Jordan rei touchüh hinou lahpoa tahrüh teitei 
nou Jordan rei tacho paloumo koute bupeie.  

Joshua 4 

Licholoure donou Gilgal hinou Chuh Shukhaiyu 

1Israel tyahrütao nou Jordan rei tacho palouyu thai, Mapao nou Joshua hi 
paoe,  
2“Mai kiahai sü khü chehinou mai alili dopalo,  
3alia puletao hi kharochi peio, ‘Jordan rei touchü hinou chuh kiahai polo, 
süsü napao maitao phinou heayu fütao hinou polo, alia po-a takou neletao 
nou zhoukhei chaolaiyu buh hisü khailo.’ ”  
4Süthaisü Joshua nou Israel mai khü chehinou dopa khaitouyu mai kiahai 
taosü kulou-e.  
5Joshua nou puletao hi paoe, “Neletao vei RamaiMapao Sübvü nghoujü nou 
tapoa Jordan rei touchü hi koulo, alia sühinou chuh chekhi Israel mai khü 
kiahai donou phao hinou polou-o. 
6Thainekou nele nahmai nou ‘Chuh haitao daivanou hai hi shukhaitou-e,’ 
teanou nemai hi nouyu phaki, sütao hai neletaoye donou shee ali soure 
donoue,  
7süphaki, Mapao vei Vo Sübvü poa Jordan rei kacho kouyu phaki reidzü hai 
kümoa baire teanou neletao nahmai hi paolai. Vo Sübvü süna poa kouyu 
phaki, Jordan rei sü dadewu baire. Südonou chuh haitao nou Israel maiye pa 
teisa licho loure donou shee ali souwulai.”  
8Joshua nou paoyu thaifüa Israel maitao nou soue. Israel mai khü zhoubüa 
puletao nou chuh kiahai sü Jordan rei hinou polou-e, aliaMapao nou Joshua 
hi paoyu thaifüa puletao nou chuh sütao hai pfüakou puhmaitao nou chaoyu 
buh hisü khailou-e.  
9Joshua nou chuh kiahai taosü polou-a Jordan rei touchü hi, napao maitao 
nou Vo Sübvü poa layu fütao hinou shuwure. Sühai chukoute sühinou bue.  

10Moses hiMapao nou kharochi peikhai touyu taohai Joshua nou maisou hi 
phouche loumo koute, Vo Sübvü poa buyu napao maitao nou Jordan rei 
touchü hinou la-a bupeie. Süphaki Israel mainou thasho-a rei sü kacho 
kouloue.  
11Puletao nou rei tacho chelouyu thai, Mapao vei Vo Sübvü poyu napao 
maitao nou maisou nghoujü nou rei sü kacho koue.  
12Moses nou kharochi peikhai touyu thaifüa Reuben mai, Gad mai alia 
Manasseh mai khü dali taonou reih basei polou-a Israel maisou jünou raia 
Jordan rei kacho kouloue. 
13Mai thehraidai phali reih basei polou-a reih soure donou Mapaonghoujü 
nou Jeriko deikho hisü takou loure.  
14Süzhou teithe Mapaonou Israel maisou nghoujü nou Joshua ye sü poku 
shopeie, puletao nou Moses ye tsükhou peiyu büa Joshua hria buki sasü 
khuhraoa tsükhou peie.  
15Mapao nou Joshua hi paoe,  
16“Vo Sübvü poa nou buyu napao maitaoye Jordan rei hinou tapalo,” tea nou 
paopeio.  
17Sübüa Joshua nou napao maitao hisü “Jordan rei hinou tapalo” teanou 
paopeie. 
18Süthaisü Mapao vei Vo Sübvü poa laiyu napao maitao nou Jordan rei 
touchü hinou tapa loure, alia puletao nou tapoa deithe hi paloure toukhai-e, 
Jordan reidzü sü raiki küyu büa kütare alia kükou reipe teitei sü phouloure.  
19Israel mainou Jordan rei kacho palouyu hai khoukha raina teithe kirou 
zhou-e, puletao nou tapoa kou teinghi palo Jeriko vei deirai hinou buyu 
Gilgal hinou fühao sou-a buloue.  
20Puletao nou Jordan rei hinou chuh kiahai poa kouyu hai Joshua nou Gilgal 
hinou shuloue. 

21Alia puhnou Israel mai hi paoe, “Haithai neletao nahmai nou nele hi ‘Chuh 
haitao daidonou haihi khaiwe’ teanou neletao hi nouyu phaki, 
22neletao nou nele nahmai hi haibüa paolai, ‘Israel mainou Jordan reidzü 
thea nou tacho paloue.’  
23Daiolouzü nele Ramai Mapao nou Hoyu Zai nahai Etaoye donou southe 
peiyu büa Jordan reidzüa Israel maiye panou kacho pache loumo koute 
southe peie.  
24Sühai deiphao mai hrülaiye panou Mapao vei khouko hai daizhou due 
touyu süloure donoue, alia neletaoye pa teisa nou Mapao ye pia hrüloure 
donoue.”  

Joshua 5 

1Jordan vei teinghi loulo buyu Amor vemai hrülai, alia zai pehinou buyu 
Kanaan vemai hrülai hai Mapao nou Jordan reidzü southe peia Israel maiye 
panou Jordan rei kacho koukhai loure touyu ko süloua, puletao nou Israel 
maiye ngaopi sholoure, alia khuveia dulai touyu tsüa puletao hi hazhi toure.  

Gilgal hinou Hee Rodeyu 

2Sükuyu phaki hinou Mapao nou Joshua hi paoe, “Hei veiyu koutu souloua 
Israel mai hrülaiye vu ahai na soua hee rodewo.”  
3Paoyu thaifüa Joshua nou heivei shoyu koutu souloue, alia Gibeath-
haaraloth hinou Israel mai hrülaiye hee rodere.  
4Daivanou Joshua nou Israel maiye hee rodewe toulouzü: Ejipt hinou tapa 
louyu mai hrülai alia reihmai teitei hai, rekounou ta-a bukinou thaita khaire.  
5Ejipt teidei hinou tapayu phakio mai hrülai nou hee rodekhai toue, ana Ejipt 
hinou tapayu thai, ludu ta-a buki rekounou nalouyu maitao hai hee rodemo 
hie.  
6Israel mainou vaohronou tayu hai po raidai lou-e, daivanou toulouzü Ejipt 
hinou tapayu tahrüh hrülai, alia reihmai teitei haiMapao vei chi zülou moyu 
donou ludu hinou thaita khaimo koute, puletaoye panou talou puletao 

puopao hi peikhai touyu teidei nasü, chonaodzü alia voudzü nou küa buyu 
teidei nasü ngaokhailai moe teanou Mapao nou chaachou souwure.  
7Süvanou Joshua nou hee rodeyu hai, puhnou homaitao thaosoua kipa 
khaitouyu nahmaitao-e, daiolouzü puletao hai ludu hi ta-a buki puletao vei 
hee rodemoe.  
8Puletao hee rodeyu zhimü veiche loumo koute tyahrü hrülainou buh sühinou 
chao-a bue.  
9Mapao nou Joshua hi paoe, “Zhou teithe Ejipt teidei hinou vea-a neletao nou 
maivei qila soua buyu nasü Enou polai peiwure.” Süvanou zhodao koutea buh 
sünasü Gilgal teanou kuhie.  
10Israel mainou Gilgal hi ve fühao sou-a buki puh mainou Jeriko deikho 
hinou khoungao kiadai zhou koukhe, Tachopa Nüh nüe. 
11Tachopa Nüh nülouyu thainesho, süzhou teithe hinou puletao nou Kanaan 
deih hinou payu shina-mara, thou sakhai touyu tya alia kheih thoumoyu 
raokhao sü toutare.  
12Puletao nou deih süna hinou payu shina-mara tou tayu teithe hinou manna 
sü peipu more, süthai Israel mainou manna toupu more; puletao nou süzhou 
teithe nou Kanaan hinou pa-a buyu shina-mara nou toutare.  

Joshua nou Mapao vei Reihmai Peikhowo Daoyu 

13Joshua nou Jeriko hi buyu phaki, puhnou mai ali khoche poa zhingaoe; 
Joshua nou puh hisü takouloua noue, “Ne Ehye donou ho ngaobamai 
donouge?”  
14Puhnou chila peie, “Maimai donoua moe, ana Mapao vei reihmai peikhowo 
soua E chu haihi vewe.” Süthai Joshua nou dei hi kaokou loua puhye sü 
khurüe, alia puh hisü paoe, “A Mapaowo, ne kilai ahi dai kharochi peire 
bue?”  
15Mapao vei reihmai hi peikhowo nou Joshua hisü paoe, “Ne phikha sü ne 
phi hinou phawuo, daiolouzü nenou lah-a buyu dei nasü sheeyu dei-e.” 
Puhnou paoyu thaifüa Joshua nou sou-e.  

Joshua 6 

Jeriko Kaotayu 

1Jeriko nuhdu hi hrüa buyu mai hai Israel maiye ngaopiyu donou kipa hiloa 
alia kikha levai haikhinou kikhuwure; mai aliro panou kijü pamore alia 
kikha-a panou loumore.  
2Mapao nou Joshua hisü paoe, “Zhukhaio, Enou Jeriko hi veo alia puhvei 
reihmai teitei nou ne bah hisü peiwure.  
3Neletao nou nuhdu sünasü tasühaolai, reihmai teiteinou koa vu ali tasü 
haolai. Sübüa nou neletao nou teithe arou talai. 
4Napaomai anai nou shabe anai poa Vo Sübvü nghoujü nou talai. Teithe anai 
zhou napao maitao nou shabe nghoua nou neletao nou nuhdu nasü tasühao 
anai kholai.  
5Puletao nou shabe paisho shoa nghouyu neletao nou süloure toulouzü, 
neletao mai hrülai nou paili sou-a shusou-a shalai; süthaisü nuhdu vei kivo sü 
kaolou khonou-a bailai, alia mai hrülai nou reih sü huloulai.”  
6Sübüa nou Nun nahpoutu Joshua nou napao mai teitei ye kuloua paoe, 
“Mapao vei Vo Sübvü polo, alia napao mai anai nou shabe nghou 
poa Mapao vei Vo Sübvü nghoujü nou talai.”  
7Alia Israel maisou hi puhnou paoe, “Nghoujülo takou khai-o; takou nuhdu 
nasü sühaolo, reih basei poyu maitao ye panou Mapao vei Sübvü jünou rai-a 
talo.”  
8Joshua nou paopeiyu büa napao mai anai taonou zhaotu kainou soukhai 
touyu shabe anai polou-a Mapao ngheingao hinou nghoujülo nghou poa 
takoure, alia Mapao vei Vo Sübvü poyu napao maitao nou puletao thaifüa 
koue.  
9Reih basei poyu maitao nou shabe nghouyu napao maitao jünou rai-a 
takoue; thailo ta-a buyu reihkhao maitao nou Vo Sübvü najünou nyanou 
takou-e, shabe sü thaokhai moa nghoupoa ta-e.  



512 

 

 
   Sheeyu Baibel 

© 2009, Bible Society of India. 
 

 
 

 

10Maikhe mai hisü Joshua nou haibüa kharochi peie, “Enou neletao hi 
shusoua shakhaiwo teanou paomo koute, neletao nou shalai moe, alia neletao 
nou paia panou choulai moe, mokhaia lahqo aliro panou pailai moe; Enou 
neletao hi shakhaio teanou paoyu thainou shalai.”  
11Sübüa nou puletao nou Mapao vei Vo Sübvü poa nou nuhdu tasühao ali 
kholoue; süthai puletao nou dakhai kouh puletao vei fühao hinou süzhou khe 
chaotare.  
12Joshua nou thainesho shohna nou kushu zhiloue, alia napao maitao 
nou Mapao vei Vo Sübvü poloue,  
13napao mai anai taonou shabe anai poa Mapao vei Vo Sübvü jünou rai-a 
shabe sü nghoupoa takoue. Reih basei poyu maitao nou puletao jünou rai-a 
tapeie, alia thailo tayu reihkhao maitao nou Mapao vei Vo Sübvü najünou na-
anou tae. Shabe sü thaokhai toumoa nghoupoa tae.  
14Teithe ahai zhoua puletao nou nuhdu nasü tasühao ve ali khoa puletao vei 
fühao hisü dakhai kouh tare. Sübüa nou puletao nou teithe arou koute sü 
nuhdu nasü tasühaoe.  
15Teithe anai zhou, teitherara payu phaki, puletao nou kushu zhiloua nuhdu 
pehao hai raiki büa nou tasühao ve anai khoe. Süzhou teithe likhei puletao 
nou nuhdu nasü tasühao anai khobaie.  
16Puletao nou vu anai tave cheyu thai, napao maitao nou shabe nghouyu thai, 
Joshua nou puletao hi paoe, “Shakhaiwo! daiolouzü Mapao nou neletao ye 
nuhdu haina peiwure.  
17Nuhdu alia sühinou buyu na teitei hai souha khaiwure donou Ramai hi 
peithouwure. Ana etao nou seitayu reihkei pomaiye Rahab nou vupeiyu 
donou, Rahab alia puhye koa puh ki hinou buyu maitao likhei panou hria 
bailai.  
18Neletaowo louzü, souhawure nataoye thainü more donou alia sütao polou 
more donou alia Israel mainou chaoyu buh souhare buh ali souwu more 

donou, kaozhoushi sühi panou vemore donou, souhare hi peithou khaitouyu 
natao hinou tarei talo.  
19Ana sühi shahu ae sana teitei, alia baosahu ae huche nou soukhai touyu 
likhao louzü Mapao ye donou shee-a baie; sütao haiMapao vei chingi khaiyu 
buhi pothou khailo.”  
20Süthai hai puletao nou shusoua share, alia shabe nghoupare. Puletao nou 
shabe nghouyu kho sülou khaie, mai hrülai nou shusoua shakhaie, Jeriko vei 
kivo sü kaolou khonou loure; süthaisü puletao nou reih hulou nuhdu nasü 
poloure.  
21Nuhdu sünahi buyu poutumai alia naotumai hrülai, nahlemai alia tsümai 
hrülai, cho-ngha, zhaotu, alia rhei teitei hai khoche nou daotha khaire.  
22Jeriko teidei hi talou reikei poyu mai ahai hisü Joshua nou paoe, 
“Khakhapfü pai ki hi talou khaio, alia ne hai nou chaachou souyu thaifüa 
honapai alia hopai vei tyaraitao hrülaiye sü sapalo.”  
23Reikei poyu hainou talouloua Rahab, honapai pfüpuo, proumaitao, alia 
puhye sabuyu mai teiteiye sapaloue; puletao nou honapai kityarai hrülaiye 
vakou sapapeie, alia save Israel mainou fühao soua buyu buh hisü khailoue.  
24Puletao nou nuhdu alia sühi buyu natao teitei hai meinou deiwure, ana 
souhamoyu natao hai shahu alia sana, baosahu alia huche nou soukhai touyu 
likhao baie, puletao nou na sütao hai Mapao vei chingi soure donou 
pokhailoue.  
25Joshua nou reikei pomaiye Jeriko hi seiveyu phaki, Rahab nou hona haiye 
vupeiyu donou, Rahab alia honapai kihikha maitao alia homai taovei natao 
noupu Joshua nou souha moa vupapeie. Honapai kityaraitao nou süthai Israel 
maiye koa hrütare.  
26Joshua nou süthaisü chaachou haibüa nou soue, “Mapao nghoujü nou pa 
chaa ngaotheo, Maitara linoua Jeriko nuhdu haina hai soushulai teanou 
telouzü. Puhmaitao vei nah narai na muh nou poa nuhdu haina vei beikhei 

souwulai, alia puhmai vei nah nakha navei muh nou puletao nou poa süna 
vei robomü soushuwulai.”  
27Mapao nou Joshua ye sü kozo peie, süvanou puhvei zhih sü teidei teitei hi 
sütare.  

Joshua 7 

Akan vei Mah 

1Ana Israel mainou souhawure hi peithou khaitouyu natao hisünou 
soumahwure; daiolouzü Zerah vei pfümounah hinou veyu Zabdi tyao Karmi 
nahpoutu Akan nou souhawure hi peithou khaitouyu na daotu vaoloure, 
süvanou Mapao vei lekha-rarou sü Israel mai hi vere.  
2Joshua nou Jeriko hinou reihkei poloure donou maiye seitaho Ai mai teidei 
zhue, süsü Bethel vei teinghi palo Bethaven ngheia bue. Reihkei poyu maitao 
nou taho reihkei sü polou-e.  
3Puletao nou Joshua hi dakhaive reihkei taosü paore, “Mai hrülaiye panou 
tamoa veie, daiolouzü Ai mai hai mai daotu baie, südonou mai thehai moa 
thesü phalinou puhmaiye dulousüe, mai teiteiye panou taho veasouo.” 
4Südonou puletao nou mai thehsü phali seita-a baie, ana puletao nou Ai mai 
jünou reih veilou hoa tuta baire.  
5Ai mainou puletaoye mai shiarou phali southawure, alia puletaoye robomü 
hinou shia Shebarim hi koute ngouve peie. Süthaisü puletao hai khuveiyua 
hatare alia ngaopi shoa bure.  
6Süthaisü Joshua alia Israel mai hi tsümaitao nou levea sholoua puletao vei 
sabanü sü daopha sawure alia puletao pei hisü vounai bosho khailoua 
nou Mapao vei Vo Sübvü nghoujü nou teizhimo koute kaokouh bure.  
7Alia Joshua nou paoe, “Daitoulai! Oh Ramai Mapao, daisounou Ne etaoye 
Jordan hailova sapawe, etaoye sapa Amor mai bah hinou souhawulai tuvu? 
Etaoye daisounou Jordan rei holova panou bubai moe?  
8Oh Mapao, Israel mai hai ngaobamai hinou tutare toulouzü, chuo E daie 
paolai.  

9Daiolouzü Kanaan alia teidei hai hinou hrüa buyu mai teitei nou haisü 
chouloua etaoye ve sühaoloua nou, alia etaoye souha khaiwu louzü; nevei 
zhih aveih adu naye donou Ne daie soulai?”  
10Mapao nou Joshua hi paoe, “Kushulo! Daisounou ne pah sü pfükua nou 
bue?  
11Israel mainou mah souwure; Enou sousouwo teanou vo soukhai touyu nasü 
neletao nou pfüphewure; neletao nou souhawure hi peithou khaitouyu nasü 
vaoloure, süsü poloua nou lah neletao vei chingi soure donou khailoure.  
12Südonou Israel mainou ngaobamai nghoujünou veilou hore; daiolouzü 
neletao nou souhawure natao hisü peithouyu vanou, neletao hai ngaobamai 
nghoujü nou tutare. 
13Tashulo, maikhe maiye sü sousheelo, alia haibüa paowo. Dosho neletao 
veishi nou lah lahye sousheelo; daiolouzü Israel maivei RamaiMapao nou 
paore, ‘Neletao hrohinou souhawure hi peithou khaitouyu na bure, O Israel 
maitaore; souhawure hi peiyu natao hai nele hrohinou popa laiwumo koute, 
neletao nou hata lisoua neletao hai ngaobamai jünou veilou hoe.’  
14Südonou dosho shona neletao nou khü-khü nou khaoh khaoa Mapao hi 
savelai; Mapao nou dolouyu khüsü, pfümounah tukhou loua nou savelai, 
alia Mapao nou dolouyu pfümounah sü, kiphao alili nou Mapao hichi savelai, 
alia Mapao nou dolouyu kihikha sü mai alili nou Mapao hi savelai.  
15Souhawure hi peithou khaitouyu na polouyu mai nasü puhvei na veishi nou 
koa meinou deiwulai, daiolouzü puhnou Mapao nou Vo soukhai touyu nasü 
pfüthowure alia Israel maiye hrao soupeiwure.”  
16Joshua nou thainesho shohna nou kushu zhilou-a Israel mai khü-khü nou 
save-e, alia Judah khüye sü doloure;  
17puhnou Judah khü vei pfümounah alili nou sakouyu phaki, Zerah vei 
pfümounah ye dopaloue, alia puhnou Zerah vei pfümounah sakouyu phaki, 
Zabdi kihikhaye sü doloure.  

18Süthai puhnou kihikhamai ye mai alili nou sakouyu phaki, Judah khü hinou 
Zerah nahpoutu Zadbi, Zadbi nahpoutu Karmi, Karmi nahpoutu Akan yesü 
dopaloure.  
19Süthaisü Joshua nou Akan hi paoe, “Anahna, Israel maivei Ramai Mapao ye 
kathe soupeio, alia Puhye paosholo; ne dai-e soure touyu ahi paokhaio; süsü 
ahi da-a nou pokukhaiwu souo.”  
20Akan nou Joshua hi chila peie, “Ovai Enou Israel maivei 
RamaiMapao nghoujü nou mah souwure, alia Enou haibüa nou souwe: 
21Soushi khaitouyu natao hrohinou hüvei shoyu sah ali, shahu sühcho ahai 
pha, alia sana kehli, süsü shekel raingou phali ngaolou khaie, Enou thaisho 
loua poloure; na sütao hai avei sahpao hinou heku khaitoue.”  
22Süthaisü Joshua nou kopomaiye seitaho panou zhue, alia puletao nou 
sahpao hinou na sütao hai shahu alia sana koa deikhe nou heku khaitoua 
ngaoloue.  
23Süsü puletao nou sahpao hinou vakou popaloue alia poshia Joshua alia mai 
hrülai hi pove; alia na sütao hai poveMapao nghoujü hi khaiwure.  
24Joshua alia Israel mai hrülai nou Zerah nahpoutu Akan ye sü kijü sapaloue, 
puhye koa shahu ae sana, puhvei nahpoutu ae nahnaotutao, alia puhvei 
chode, rheisüh, zhaotu, ae puhvei na buyu teitei; puletao nou poshia pa 
Achor deikho hi khaiwure.  
25Joshua nou paoe, “Ne dai souyu donou etao pei hi veayu pove peiwe? 
Mapao nou ne hia zhou veayu pove pei baie.” Süthai Israel mai hrülai nou 
puhye sü chuhnou khyathawude; puletao nou na veishi sü meinou deiwure.  
26Puletao nou puh pei hi chuh nou khokhai touyu hai zhou koutea bue; 
süthaisü Mapao vei lekha sü khaitare. Südonou zhou koute buh süna zhih hai 
Achor (veayu) deikho teanou kuwe. Süthaisü Mapao nou raroupu more.  

Joshua 8 

Ai Maivei Nuh Polouyu alia Soushiyu 

1Mapao nou Joshua hi paoe, “Ngaopi souwo mokhaia lekhaiwu sou; reih 
souyu mai teitei ye saloua nou Ai mai nuh hisü talou khaio; Enou neletao hi 
Ai mai veo, puhvei nuhdu alia teidei sühi buyu teitei nou neletao bah hi 
peithouwure.  
2Neletao nou Jeriko veo alia nuhdu sünahi souyu büa nou Ai mai veo alia 
sühi buyu mai hi soulai; neletao nou soushi khaitouyu natao alia kikhaorü 
likhei neletao vei zhasoua bailai; nuhdu nahisü thailo nou reih soupoa 
loukhaio.”  
3Süthaisü Joshua nou tashuloure, alia Ai nuhdu hi tapa reih soure donou 
reihmai hrülaiye sü saloure; Joshua nou reih souveiyu mai thehshirou 
doloure, alia sümaitaoye sü kheinou seitawure.  
4Alia Joshua nou puletao hi haibüa kharochi peie, “Neletao nuhdu thailo nou 
reih huloure donou tuchüa bulo; nuhdu hinou doushoa tasouo, neletao 
sühinou tuda touloua nou khoa bulai.  
5Eye koa buyu maitao nou nuh palo nou reih huloulai. Puletao nou Etaoye 
hukou louzü, raiki büa etao nou puletao nghoujü nou tuta peilai.  
6Alia puletao nou etaoye nuhdu na hupoa tala loumo koute tutalai; daiolouzü 
puletaoye pa haibüa paolai, ‘Raiki büa etaoye ngaopia nou tuta khaire.’ 
Sübüa nou etao nou puletao nghoujü nou tuta peilai.  
7Süthaisü neletao nou buyu buh hinou tapaloua nuhdu nasü reih hupoa lou 
polo; daiolouzü Ramai Mapao nou neletao bah hisü veilouyu peilai.  
8Neletao nou talou nuhdu polouyu thai, nuhdu nasü meinou deiwulai. 
Mapao nou paopeiyu büa neletao nou soulai; süsü Enou neletao hi kharochi 
peiwure.”  
9Joshua nou puletaoye sü seitawure; puletao nou taho Ai maivei teidei, 
teinghi loulova nou buyu Bethel alia Ai nuh kohinou buloure; ana süzhou 
khei sü Joshua nou puh nuhmai ye koa nou bubaie.  
10Thainesho shohna Joshua nou kushu zhilou-a reih soure maitaoye sü save 
jülou-e, alia puletao nou Ai mai nuh hi tare donou tsümaitao ye koa tare.  

11Puhye koa buyu reihmai teiteiye sü sakhe nuhdu ngheia khaiwure, alia nuh 
pe hinou puletao nou fühao souloua bure, Ai mai nuh alia puletao kohisü 
reitou ali bue.  
12Puhnou mai thehngou phali panou reih huloure donou teinghi loulo vanou 
buyu Bethel alia Ai mai nuh kohi khaiwure.  
13Sübüa nou reih soure maitaoye sü nuhdu vei reilo hinou fühao souloua nou 
khaiwure, alia nuh thailo nou huloulai maitaoye teinghi loulo vanou 
khaiwure. Ana süzhou kheisü Joshua nou deikho hinou chaoa baie.  
14Ai mai veo nou haihai ngaolou khaie, puhnou nuhdu hi buyu mai hrülaiye 
sü panou thashoa reihna tudaloua nou shona nou Jordan Deikho hisü Israel 
maiye reih soure donou khetare; ana puhnou Israel maitaoli puhvei nuh 
thailo nou reih huloulai donou da-a bue touyu sülou more.  
15Joshua alia Israel maitao nou puletaoye ngaopiyu do souloua nou vaohro 
hilo tudakhai tare. 
16Süthaisü puletao nou nuh hi buyu mai hrülaiye sü kuve jüloure, alia puletao 
nou Israel maiye thaihu poa nuh hinou talah pare.  
17Israel maiye thaihu poa tamoyu mailiro Ai alia Bethel nuh hisü hare; 
puletao nou nuh sü thaowu-a Israel maiye thaihu takhaire.  
18Süthaisü Mapao nou Joshua hi paoe, “Ne bah hi buyu heung nasü poloua Ai 
mai nuh hilo porei khaio; daiolouzü nuh hai ne bah hi Enou peiwure.” Joshua 
nou puh bah hi buyu heung nasü poloua Ai mai nuh hilo poreie.  
19Joshua nou puh bah hi buyu heung nasü polakhaie, nuh thailo nou tuchüa 
buyu maitao nou nuh sü hulou poloure, alia puletao nou nuhdu sü thashoa 
nou mei deitare.  
20Ai mainou thailo zhuveyu phaki, puletao vei nuh hai meikhao nou tei hi 
khaokhe-a ngaolou baire; süthai puletao nou holoa hailoa tutare ludu hazhi 
toure, daiolouzü puletao nou hupoa vaohro hilo tayu maitao nou puletaoye 
sü dudakhai koure.  

21Joshua alia puhye koa sabuyu Israel maitao nou nuhdu nasü thailo nou da-a 
buyu maitao nou hulou poloua meidei payu ngaolou khaie, Ai maiye southare 
donou reih hupoa koure.  
22Alia nuh hi buyu maitao nou puletaoye hushia pare; sübüa nou Ai maiye sü 
touchü hi thouwua Israel mai nou puletaoye sü southa khaire, panou mai 
aliro hria tutalou moe.  
23Ana Ai mai veo ye sü hria nüloue, alia puhye sü Joshua hi save-e.  
24Israel mainou Ai maiye rekounou southa khaitouyu thai, puletao nou Ai 
nuh hisü dakhai veloua sühi buyu na veishi hai khoche nou daoshi khaiwure.  
25Süzhou teithe Ai mainou thaiyu hai poutu-naotu loua nou mai theh kiahaie.  
26Ai maiye southa khailoumo koute Joshua nou popa khaitouyu heung nasü 
puh bah hinou poa bubaie.  
27Mapaonou Joshua hi paopeiyu büa Israel mainou kikhaorü alia nuhdu 
sühinou soushi khaitouyu natao likhei puletao zha soua baie.  
28Joshua nou Ai nuhsü meinou deiwure alia sühi buyu na teitei nou soushi 
khaitouwure, süsü zhaodao-a bue.  
29Süthai puhnou Ai hi veo ye sü rainou teinghi loumo koute süübe hinou 
daokhai peie; alia teinghi loutayu phaki, Joshua nou “Puh pfüphao hai süübe 
hinou pokou nuh vei robomü hi laithou khaio alia puh phao hi chuh nou 
khokhaio,” teanou kharochi peie, süsü chukoutea buhie.  

Ebal Deichi hinou Kharochi Chopeiyu 

30Süthaisü Joshua nou Israel mai vei Ramai Mapao ye thoyu ranasoubu ali 
Ebal deichi hinou souloue.  
31Süna hai Mapao kilai Moses nou Israel mai hi paopei khaitouyu raibüa 
souloue, süsü puhvei Chikha larübvü hi haibüa rüthou khaitoue, “Rathoyu ki 
hai chuh nou soulai, alia süna souyu phaki mai linoua hu basei polai moe; ” 
puletao nou süna hinou Mapao ye poukai nüvei nou meidei-a ponayu vei poa 
sheelae.  

32Alia sühinou, Joshua nou maisou nghoujü nou Moses vei kharochi taohai 
rüe, süsü raiki Moses nou chuh hinou rükhai touyu taoe.  
33Süthai hai, Israel mai hrülai, vakounou ve hrüa buyu mai, alia puletao vei 
tsümai, peikhomai, ae chiku-apeimai taonou, Mapao vei Vo Sübvü poa buyu 
Levi vei napaomai tao lah-a buyu dapolo vanou bue, ae puletao mai dahli 
nou Gerizim deichi palonou bue, alia mai dahli taonou Ebal deichi hilonou 
bue. Sübüa nou Israel mai ye ha peire donou Mapao vei kilai Moses nou arai 
nasou-a kharochi peikhai touyu bue.  
34Joshua nou süthai kharochi vei larübvü hi rüthoukhai touyu pfüphou, 
puhnou sühi raibüa ha tao alia chaa tao hai maisou nghoujü nou phoupeie.  
35Moses nou kharochi peikhai touyu tao hai Joshua nou Israel mai hi, 
naotumai tao hi, mai taidu hi, alia vakou nou ve hrüa buyu mai teitei hisü 
chako aliro phoupei chemoyu hae.  

Joshua 9 

Joshua ye Gibeon Mainou Da-a nou Lalouyu 

1Jordan vei teinghi loulo nou buyu vemai hrülai, deichi alia deikho hinou 
buyu mai-a, alia Zaidu pehinou poa kouh Lebanon vei pahilo buyu Hit mai, 
Amor mai, Kanaan mai, Perizz mai, Hiv mai alia Jebus mai teitei nou haihai 
süloukhaie,  
2Puletao mai hrülai nou louhrüloa Israel mai ye reih soure donou le ali 
souloua ve jüloure.  
3Ana Gibeaon mai nou Joshua nou kabüa Jeriko alia Ai mai ye souhawure 
touyu süloukhaie,  
4Puletao nou da-a nou shodo souloure: puletao nou taho touso souda loure, 
alia rheisüh phao hisü lükhabvü kulinou khailoue, alia puletao zhaoh bvü sü 
shisasayu linou rüloue, 
5alia puletao phikha sü kuyu linou kholoua pasasayu sah bahnü noulouwe; 
alia puletao nou toure raokhao sü chirürüyu noupoloua nou tare.  

6Tave Joshua alia Israel mainou fühao soua buyu Gilgal hisü vere, alia 
puletao nou haibüa ve paore, “Etao hai doushoa buyu nuh hinou vewe, 
südonou etao koa vo soulaikhe.”  
7Ana Israel mainou Hiv mai hi paoe, “Neletao hai Ehye koa ngheia bubai 
mowu, etao nou nele ye koa kabüa nou vo soukhailai?”  
8Puletao nou Joshua hi paoe, “Etao hai nevei kilai baie.” Alia Joshua nou 
puletao hi paoe, “Neletao thaoge alia daiki lonou vewe?”  
9Puletao nou chila peie, “Nevei kilaiwo bu doushoyu nuh hinou ve-e, 
daisounou touyu nele Ramai Mapao zhih hai duwe; Puhnou Ejipt hi kabüa 
nou vah souwe touyu teitei hai etao nou choue,  
10alia puhnou kabüa Jordan dapolo buyu Amor mai veo ahai hi souyu, 
Heshbon mai veo Sihon alia Ashtaroth hinou hrüa buyu Og mai veo Bashan 
hi souyu vah teitei-a Eh nou süre.  
11Südonou nuh hi tsümai alia teidei hinou hrüa buyu mai teitei nou etao ye 
taho haibüa paopeiwo teanou seivewe, ‘Neletao nou veidu hi toure donou 
touso poloua taho neletao ye daowo, alia haibüa neletao hi paokhaio, Etao 
hai nele vei kilai baie; südonou etao ye koa vo soupeio,’ teanou.  
12Haihi Etao raokhao bue; Etao nou ludu ta-a buki toure donou kihio lüa nou 
pfütae, ana chuo zhukhaio, Etao raokhao hai thekeire alia kirü tare.  
13Zhaohbvü hai-a araikio shihtoua zhaoh lathou loua pfütae, ana chuo etao 
nou doushoa ludu tayu donou, hai-a pasa tare; alia etao vei sahbanü alia 
phikha-a pasasa tare.”  
14Sükua paopei khaie, Israel mainou Mapao vei vu noukhai toumoa nou 
puletao ye koa touso tou zholoure.  
15Süthaisü Joshua nou puletao ye reih soulai moe teanou koa kaonayu Vo sü 
souwure; alia süthai-apei maitao ye koa nou chaachou souwure.  
16Vo souyu teithe asü thaisü, puletao hai puhmai vei kinapa baie alia koa nou 
süpe hinou hrüzhoa buyu mai baie touyu süloure.  



522 

 

 
   Sheeyu Baibel 

© 2009, Bible Society of India. 
 

 
 

 

17Israel mainou tapoa kou teithe asü zhousü puletao vei nuh hisü koure. 
Puhmai vei nuhdutao hai daidaie toulouzü - Gibeaon, Chephirah, Beeroth alia 
Kirithjearim haitaoe.  
18Ana Israel mainou puletao ye reih soumoe, daiolouzü Ramai Mapao zhih 
hinou puletao ye koa chaachou souwure. Südonou Israel mai hrülai nou 
süthai-apei maitao pei hisü raore.  
19Ana süthai-apei maitao nou chila peie, “Etao nou Israel maivei 
Ramai Mapao zhih hinou Vo souwure, südonou chuo etao nou puletao ye 
dailou shie.  
20Chuo etao nou daisoulai toulouzü, puletao ye pa hriyu tyare; molouzü 
Ramai vei lekha-rarou sü etao pei hi ve-a bailai. 
21Südonou puletao ye pa hrio, ana puletao ye pa daisoulai touyuo etaoye 
donou süraolai alia panou dzü pfülai,” teanou Israel maisou hi paopeie.  
22Joshua nou Gibeon mai ye kujüloua nou nou-e, “Neletao Eye koa ngheitei-a 
bulukhu, daie donou Eh hi da-a nou doushoa bue teanou paowe?  
23Neletao nou haibüa dayu donou, Ramai nou nele yesü chaawure. Neletao 
hria bukisa neletao nou maivei qila soulaire. Neletao chuo etao vei Ramai ki 
soure donou süü daolai alia dzü pfülai.”  
24Puletao nou Joshua hi chila peie, “Etao nou daivanou haibüa soue toulouzü, 
nele Ramai Mapao nou puhvei kilai Moses hi teidei haitao peilai tea 
paopeiwure alia teidei hai hinou hrüa buyu mai teitei ye southakhai touwulai 
touyu Enou süloue, südonou neletao ye ngaopiyu donou haibüa souwure.  
25Chuo etao hai nele bah hi loure; neletao nou daie souzüe touyu choloua 
soulouwo.”  
26Joshua nou daisouwe toulouzü; puletao ye mai aliro southa moa nou 
vupeie.  

27Ana süzhou teithe hinou Joshua nou puletao mai hrülai yesü panou Israel 
maivei Rathoki soure donou qila soutare, puletao ye sa-a süü daore alia dzü 
pfütare. Puletao nou chukoutea vah süna hai soua bue.  

Joshua 10 

Amor Mai hinou Reih Veilouyu 

1Jerusalem hi veo Adonizedek nou Joshua alia Israel mai nou Ai mai teidei 
poloua sühi veo ye southawuyu alia Jeriko mai veo hi kabüa soupeie touyu, 
süthaisü Gibeon hi hrüa buyu mainou Israel maiye chavei louyu kotao 
süloukhaie,  
2Puhsü ngaopisholoure, daivanou toulouzü Gibeon maivei teidei hai veo 
mainou buyu nuhdu ali-e, Ai maivei nuh jünoua dupu hie, alia sühi buyu 
maitao hai sou-reih souvei shoyu mai khaitoue.  
3Südonou Jerusalem hi veo Adonizedek nou Hebron veo Hoham, Jarmuth veo 
Piram, Lakhish veo Japhia alia Eglon hi veo Debir hi haibüa nou chi paotae,  
4“Tave eye soukhapeio, Etao koa Gibeon maiye reih soulaishe; daiolouzü 
puletao nou Joshua alia Israel maiye chavei loure.”  
5Süthaisü Amor vemai angou taonou - Jerusalem hi veo, Hebron vei veo, 
Jarmuth veo, Lakhish veo, alia Eglon vei veo; puletao nou me zholoua 
reihmai saloua nou Gibeon maiye reih soure donou tare, alia reihsü soure.  
6Gibeon mainou Joshua nou fühao soua buyu Gilgal hi haibüa chi pao vere, 
“Ne kilai etao ye thaopeiwu souo, etao ye tave vupeio, alia soukha peio; 
daiolouzü deichi hinou buyu Amor vemai hrülai nou koa zholoua etao ye reih 
soure.”  
7Südonou Joshua nou reihmai hrülai ye sü saloua Gilgal hinou tashu tare.  
8Mapao nou Joshua hi paoe, “Puletao ye ngaopi souo, daiolouzü Enou 
puletao hai ne bah hi peiwure; puletao nou nele ye hakilia dulou hoe.”  
9Südonou Joshua nou puh mai taoye kheinou sa-a Gilgal hinou Gibeon hi 
sapaloue, alia puletao nou Amor mai nou tsücho khaimoa buhinou reih 
souloure.  

10Israel mai nghoujü nou Mapao nou puletaoye sü khuh peipawure, alia Israel 
mainou puletao ye Gibeon hinou alao southawure, alia Beth-horon ludu 
hinou ngoushia Azekah alia Makkedah hi koute puletao ye southa koupeie.  
11Israel mai nghoujü nou puletao nou tushia Beth-horon deishao hi 
kouhkhaie, Mapao nou Azekah teidei hi koute reithou nou pa rükouh mai 
alao ye deithapeie. Israel mainou puhtao ye southa jünou reithou nou kouh 
deithayua mai pousho hie.  
12Amor maiye Mapao nou Israel mai hi peiyu teithe, Joshua nou Israel 
maisou nghoujü nou Mapao hi haibüa paoe, “Teinghi, ne Gibeon pei hinou 
lükhai tousou-o, Khouh, ne-a Aijalon deikho hinou tasou-o.”  
13Puhmai taonou ngaoba maiye southakhai loumo koute, teinghia lükhai 
more alia Khoua tamoa chaobaie. Sühai Jashar Larübvü hi rüthou khaitoue. 
Teinghia lükhaimoa teipei nou chaore, alia süzhou teithe hai teinghi loumoa 
shore.  
14Mapao nou deiphao mai chi züyu hai daohdaonou chukoute haibüyu teithe 
ali-a ngao mohie; süzhou daisounoue toulouzü Mapao nou Israel mai ye 
donou reih soupeiyu donoue.  
15Süthaisü, Joshua alia puhvei reih mai teitei hai Gilgal fühao hi dakhai kouh 
tare.  

Joshua nou Amor Vemai Angou ye Nülouyu 

16Amor hi vemai angou taohai tupa loua nou ve Makkedah chuh qulu hinou 
tuchüa bue.  
17Süsü kamai nou ngaoloua tave Joshua hi paopeie, “Vemai angou taohai 
Makkedah chuh qulu hinou tuchüa buyu hai ngaoloure.”  
18Joshua nou paoe, “Chuh qulu mü hisü chuh nou dathou khawuo, alia 
sünasü khore donou mai khaiwuo;  
19ana neletao sühi chaomoa nou ngaoba maiye thaihu takhaio, puletao thailo 
nou husha koukhaio. Puletaoye pa mai aliro nuhdu hisü louwusouo, 
daiolouzü Ramai Mapao nou puletao yesü neletao bah hi peiwure.”  

20Joshua alia Israel mai nou puletaoye sü southa showure, puletao nou southa 
loumoa shopeiyu hai nuh khevai nou tuchü loua buyu mai chitah baie, mai 
poulolouzü Joshua alia Israel mainou southawure.  
21Süthaisü Joshua ae puhye satayu mai ali-a kaozhoushi daomoa puletao vei 
fühao Makkedah hisü khaiveloue. Sühi buyu mai ali noua Israel mai pei hi 
raomoe.  
22Süthai Joshua nou paoe, “Chuh qulu hinou vemai angou tao ye mü hokhai 
touyu nasü houloua ahi saveo.”  
23Chuh qulu hinou tuchüa buyu Jerusalem, Hebron, Jarmuth, Lakhish alia 
Eglon vemai angou taosü vakou sapaloua Joshua hi save-e.  
24Vemai angou taohai Joshua hi saveyu phaki, puhnou Israel mai teiteiye 
kuve jülou-e, alia puhye koa tayu peikho maitao hisü paoe, “Haihi koulo, alia 
vemai taoye sü phinou tehi taikhaio.” Puletao nou tanghi kouloua vemai 
taoye sü phinou tehi taie.  
25Süthaisü Joshua nou puhtao hisü paoe, “Ngaopiso, mokhai-a lekhaiwuso. 
Khouchilo alia khuveilo, daiolouzü Mapao nou neletao ngaobamai teiteiye sü 
haibüa nou soupeilai.”  
26Süthai Joshua nou vemaitao ye sü southawure alia süübe angou hinou 
rainou daokhaiwure, puletao thaiphao hai teinghi loumo koute sühinou 
daokhaie.  
27Teinghi loutayu phaki Joshua nou lüpeia puletao thaiphaosü süübe hinou 
pokouh loure, alia puletao nou tuchüa buyu chuh qulu hisü pove 
laithouwure, alia chuh dutyanou chuh qulu müsü khawure, alia süsü chu 
koutea bue.  

Joshua nou Amor maivei teidei popu louyu 

28Joshua nou süzhou teithe hinou Makkedah teidei polouwe alia puhnou sühi 
veo alia nuhmai hrülaiye sü southawure; mai alikheia shomoa souha 
khaitouwure. Puhnou Jeriko veo hi souyu zhaibüa Makkedah veo hia 
soupeie.  

29Süthaihai Joshua alia Israel mainou Makkedah hinou poa Libnah hi 
kouloue, alia sühi reih souloure. 
30Mapao nou nuh sühi buyu veo-a Israel mai bah hi peie; alia puletao nou 
sühi hrüa buyu mai teitei yesü khoche nou daotha khaiwure. Israel mainou 
Jeriko veo hi souyu bütou teanou sühi veo pei hia soupeie.  
31Joshua alia Israel mainou süthai hai Libnah hinou tapoa Lakhish teidei hi 
veloue, alia nuh süna-a reih soua poloure.  
32Mapao nou Israel mai ye pa Lakhish jünou veilouyu peie, puletao nou teithe 
ahai hinou poloue, alia sühi buyu mai hrülai yesü Libnah hi soupeiyu zhaibüa 
khoche nou daothakhai touwure.  
33Gezer hi veo Horam nou ve Lakhish ye reih soukhae; ana Joshua nou 
puletao hrülai yesü southakhai touwure.  
34Süthaisü Joshua nou Israel mai teitei yesü sa-a Lakhish hinou Eglon teidei 
hi vere, alia puletao nou nuh süna hai sühaolou-a poloure. 
35Puletao nou süzhou teithe hinou reih veiloua poloue. Puletao nou Lakhish 
hi souyu büa sühi buyu nuh mai hrülai yesü khoche nou daotha khaiwure.  
36Süthai Israel mai teitei ye Joshua nou sa-a Eglon hinou Hebron maivei 
teidei hi veloue; alia sühi reih huloue.  
37Puletao nou nuh sünahai poloue, alia sühi buyu mai hrülai yesü, mai aliro 
shopei moa nou veo noupu khoche nou daotha khaiwure. Eglon mai hi souyu 
zhaibüa nuh sühi buyu mai teitei yenou souha khaiwure.  
38Süthaisü Joshua nou Israel mai teitei ye sa-a nou Debir hi dakhai kouh nuh 
sünahai reih souloue.  
39Puhnou teidei süna hai nuhdu taoli loua nou poloure, alia sühi buyu mai 
teiteiye nou southa khaitouwure. Puletao nou Hebron alia Libnah vemai ahai 
hi soupeiyu büa Debir alia sühi veo hia soupeie.  
40Joshua nou teidei haitao teitei veiloue, deichi hinou buyu nuhtao alia 
teinghi loulova buyu Negeb deichi philo, deichi nyayutao, alia sütao hinou 

veo soua buyu mai teitei jünou veiloue; Israel maivei Ramai Mapao nou 
kharochi peikhai touyu thaifüa, puhnou mailiro shopei moa nou mai hrülaiye 
sü southa khaitouwure.  
41Joshua nou reih veilouyu hai Kadesh-burnea hinou Gaza hi koute, alia 
Goshen teidei teitei nou poa Gibeon teidei hi koute-e.  
42Joshua nou nuh sütao vei vemai hrülai alia puletao vei teidei teitei hai 
bahkha ali soua poloue, puhle Ramai Mapao nou puletao ye donou reih 
soupeiyu vanou, Israel mainou veiloua baie.  
43Süthaisü Joshua nou dakhai tare, alia puhye koa tayu Israel mai teitei nou 
puletao vei fühao Gilgal hi dakhai veloure.  

Joshua 11 

Joshua nou Jabin alia Puhvei Metao hinou Reih Veilouyu 

1Hazor hi Jabin veo nou ko sütao süloukhaie, puhnou ko hai Madon hi veo 
Jobab, Shimron hi veo, alia Achshaph veo,  
2alia reilo deichi hinou buyu vemaitao hi, alia Arabah vei khelonou buyu 
Khinneroth alia teinghi loulova nou buyu Naphothdor vemaitao hisü ko hai 
seitae. 
3Puhnou Jordan vei teinghi palo alia teinghi loulo noubuyu Kanaan mai, 
Amor mai, Hit mai, Perizz mai, alia deichi hilonou nuh buyu Jebus mai alia 
Mizpah vei Hermon deichi hilonou hrüyu Hiv mai teitei hisü ko hai 
paotapeie.  
4Puletao nou ko hai süloukhai, reih mai teitei yesü sa-a vere - puletao reihmai 
hai kazhowe toulouzü zai hi venai zhoue, alia puletao vei rhei ae rheilukia 
alao we.  
5Mave mai sütao nou puletao vei reihmai hrülai thouhrü loua Israel maiye 
reih soure donou Merom reitou hi ve fühao soua bure.  
6Mapao nou Joshua hi paoe, “Puletao ye ngaopiwuso, daiolouzü dosho 
chupha hi, Enou Israel mai ye donou puletao yesü southa khaitou peilai. 

Neletao nou daisoulai toulouzü puletao vei rhei phisa zhadea bailai alia 
puletao vei rheiluki mei deia bailai.”  
7Südonou Joshua nou puhvei reihmai teitei saloua puletao nou chokhai moa 
buhinou Merom reitou hisü reih huloure.  
8Mapao nou puletaoye sü Israel mai bah hi peiwure, alia Israel mainou 
puletao jünou reih veiloua puletao ye southa chemokoute hupoa Sidon, 
Misrephothmaim, alia Mizpath vei teinghi palo deikho hi koute hupoa 
kouwe.  
9Mapao nou Joshua hi paopeiyu thaifüa puhnou soue; puhnou homai vei rhei 
phisa sü zhadepeie, alia homai vei rheiluki sü meinou deipeie.  
10Joshua nou dakhai ve Hazor nuh hai poloue alia sühi veo ye khoche nou 
daothawure; daiolouzü sü teile hi Hazor vedei hai vedei kukhe jünou duka na 
soua bue.  
11Puletao nou nuhdu sühi buyu mai teitei yesü khoche nou daotha khaiwua 
souha khai touwure; mai aliro panou hrimoa southa kaitouwure, alia Hazor 
nuhdu nasü meinou deiwure.  
12Mapao kilai Moses nou puh hi kharochi peikhai touyu büa Joshua nuhdu 
sütao vei vemai teitei yesü khoche nou daotha khaiwure.  
13Ana Israel mainou deichi hinou buyu nuhdu kukheo louzü mei deimoe, 
puletao nou mei deiyuo Hazor likhe Joshua nou deia baie.  
14Muteiyu natao alia hrikhaonatao hai Israel mainou lahye donou nuhdu 
sütao hinou poloue, ana sühinou hriyu hrikhaona teitei nou southa 
khaitouwure.  
15Mapao nou puh kilai Moses hi kharochi peie, kharochi sütao hai Moses nou 
Joshua hi lüpeie, alia Joshua nou sütao hai züa vahsoue. Mapao nou Moses hi 
souo teanou kharochi peikhai touyu taohai puhnou soukhai touwe.  

Joshua nou Teidei Polouyutao 

16Südonou Joshua nou sühi buyu teidei teitei nou pokhai toulouwe - deichi 
hinou buyu nuhtao, Negeb hi buyu nuh teitei, Goshen vei teidei teitei, deina 
hinou buyu Arabah alia Jordan vei deikho teitei nou polouwe.  
17Seir hilo reia buyu Halak deichi hinou poakou Hermon deichi phihi buyu 
Lebanon deikho Baalgad hi koute hai poloue. Puhnou sühi vemai hrülai yesü 
nüloua southa khaiwure.  
18Joshua nou vemai sütao ye pha soshoa reih souwe.  
19Gibeon hinou hrüyu Hiv mai likhe Israel maiye reih soumoyu baie. Teidei 
kukheo louzü reih hinou veiloua puletao nou pokhai toulouwe.  
20Daiolouzü Mapao nou Israel maiye donou puletao lesü soukhou peiwua 
puletao nou Israel maiye reih souyu hinou panou souha khaiwure donou, alia 
puletao ye zhuvea peimore donou süsü Mapao nou Moses hi paopeiwure.  
21Sükua buyu teile hinou Joshua nou taho deichiva buyu Hebron nuh tao, 
Debir, Anab, alia Judah deichi vanou buyu nuh teitei, alia Israel maivei 
deichi vanou buyu Anakim mai hrülai yesü; Joshua nou souha khaiwure.  
22Israel mai teidei hinou Anakim mai hazhi toure; mai chitya hai Gaza, Gath 
alia Ashdod hinou buhie.  
23Mapao nou Moses hi paopeiyu thaifüa Joshua nou teidei teitei hai poloure. 
Joshua nou teidei sütao hai Israel maikhü thaifüa zhipeie. Süthai hai puletao 
nou reih soumoa shore.  

Joshua 12 

Moses nou Veilouyu Vemaitao 

1Israel mainou reih veiloua polouyu vemai tao alia puletao teidei sü haitaoe: 
Jordan vei teinghi palo vanou buyu Arnon deikho hinou poa kou Hermon 
deichi hi koute, süsü Arabah vei teinghi palo vanou buyu teiteie.  
2Hesbon hinou hrüa buyu Amor veo Sihon teideia reih soua nou poloue. 
Puhnou Arnon deikho du Aroer touyu hinou, deikho touchü hi kou Gilead 
teidei dahli koute, sühai Ammon mai deiraih Jabbak rei hi koute puhnou 
khasa-a hrüe.  

3Puhnou khasa-a buyu teidei taosü Arabah hinou poa teinghi palo Chinneroth 
zai hi koute-e, alia Beth-jeshimoth hinou Thai Zai hi koue, süolouzü khelo 
kouh Pisgah deichi phihi kouhte-e.  
4Puletao nou Rephaim mai teidei hinou akhai nasoua Bashan veo Og hi reih 
veiloue; puhnou Ashtaroth alia Edrei hinou mave soua bue. 
5Puhvei vedei hai Hermon deichi, Salekah, alia Bashan teidei hinou kou 
Geshur alia Maakah maivei deirai hi koute-e, alia Gilead teidei dahli nou poa 
kouh Heshbon mai veo Sihon vei deirai hi kouhwe.  
6Vemai haitao vei teidei hai Moses alia Israel mainou reih soua poloue. 
Mapao kilai Moses nou teidei haitao hai Reuben mai, Gad mai, alia Manasseh 
maikhü dahli hi puletao vei zha soua peiwure.  

Joshua nou Veilouyu Vemaitao 

7Joshua alia Israel mai nou veilouyu vemaitao alia puletao vei teidei taohai 
Jordan teinghi loulo vanou buyu taoe, süsü Lebanon deikho Baalgad hinou 
poa Seir hilo tapayu Halak deichi hi koute-e, (Joshua nou teidei sütao hai 
Israel mai khüye pa kaa thaoloure donou zhipeiwure).  
8Teidei sütao hai daidaie toulouzü: deichi hinou buyu nuhtao, teinghi loulo 
va deichi phihinou buyu tao, Arabah, deichi phi hinou buyu nuhtao, 
vaohrotao, alia Negeb hi buyu Hit mai, Amor mai, alia Kanaan mai, Perizz 
mai, Hiv mai, ae Jebus maivei teideitaoe. 
9Israel mainou vemaitao hi reih veilouyu hai: Jeriko veo, ali; Ai veo (sühai 
Bethel hia bue);  
10Jerusalem veo, Hebron veo;  
11Jarmuth veo, Lakhish veo;  
12Eglan veo, Gezer veo;  
13Debir veo, Geder veo; 
14Hormah veo, Arad veo;  
15Libnah veo, Adullam veo;  

16Makkedah veo, Bethel veo;  
17Tappuah veo, Hepher veo;  
18Aphek veo, Lasharon veo;  
19Madon veo, Hazor veo;  
20Shimron-meron veo, Achshaph veo; 
21Taanak veo, Megiddo veo;  
22Kedesh veo, Karmel hi Jokne-am veo; 
23Naphathdor vei Dor veo, Galilee hi buyu Goi-im veo; alia 
24Tirzah veo, sütao teitei hai vemai shiali-e.  

Joshua 13 

Teidei Popu Laiyutao 

1Chuo Joshua hai tsüloure alia puh pohaia taoli khere; südonouMapao nou 
puh hi paoe, “Ne sü tsüloure alia ne pohaia taoli pare, anou neletao nou 
teidei popu loure alao buhie.”  
2Teidei poloumoa shokhai touyu taohai haitaoe: Philistin alia Geshur mai vei 
teidei teitei, 
3khekouh nou buyu Avvim mai teidei teitei noupu Ejipt maivei deirai hilo 
buyu Shihor reitou hinou poa reiloukhe Ekron mai deirai koute, sühai Kanaan 
maivei teideie teanou paowe; Philistin vemai angou taohai Gaza, Ashdod, 
Ashkelon, Gath alia Ekron hinou bue.  
4Kanaan maivei teidei teitei, alia Me-arah (Sidon maivei teidei) hinou poa 
Aphek hi koute, Amor maivei deirai hi koute chua populoure bupu hie. 
5Süthai Gabal mai teidei, teinghi palo buyu Lebanon mai dei teitei, Hermon 
deichi khelounou buyu Baalgad teidei hinou Hamath ludu hi kouhte-e.  
6Sühai Lebanon deichi alia Misrephoth-Maim deichi kohinou hrüa buyu Sidon 
maivei teidei teitei nou louwe. Mapao nou paoe, “Enou teidei sütao hi hrüa 

buyu mai hrülai yesü hulai peilai Israel mainou takouyu phaki, teidei sütao 
hai Enou paohpeiyu büa Israel maiye sü zhipeio.  
7Südonou chuo teidei haitao hai Israel mai khü akü hi alia Manasseh khü 
dahli hi puletao vei kaalo phasoua zhipeio.”  

Jordan vei Teinghi Palo Teideitao Zhipeiyu 

8Manasseh khü dahli ye koa Reuben alia Gad mai khü ye Mapao kilai Moses 
nou peiyu teidei taosü puletao nou ngaoloure, sühai Jordan teinghi palova 
nou bue.  
9Puletao vei dei hai Aroer, sühai Arnon deikho kai hi koute, alia deikho 
touchü hi buyu nuhtao alia Medeba vei deikho hi koute, sühinou poa Dibon 
hi koute-e.  
10Teidei haitao hai Heshbon hinou hrüa buyu Amor mai veo Shon vei nuh 
teitei loua nou Ammon mai deirai hi koute,  
11Gilead ae Geshur mai alia Maakath mai deirai, alia Hermon deichi teitei ae 
Bashan teitei nou loua Salakah mai vei dei hi koue;  
12Haihai Ashteroth alia Edrai hinou ve-a buyu Bashan hi Og veo vei veteidei 
taoe (Rapha mai hrohinou puh likheiye shopeia baie), haitao hai Moses nou 
reih veiloua nou hulai louyu taoe.  
13Ana Israel mainou Geshur alia Maakah mai ye hulai loumore; puletao nou 
koa Israel maiye chukoutea sa-a hrüwe.  
14Levi maikhü ye Moses nou dei peimoe, daiolouzü Mapao nou paoyu thaifüa 
Israel mai nou Ramai Mapao ye poa sheelayu natao nou pa puletao vei kaalo 
souwe.  

Reuben Maiye Peiyu Teidei 

15Moses nou Reuben maikhü ye puletao pfümounah thaifüa kaalo sü peie.  
16Puletao vei teidei hai Arnon deikho kai hi buyu Areor hinou deikho touchü 
hi buyu nuhdutao alia Medebah vei dei kou-a buyu taoe. 



533 

 

 
   Sheeyu Baibel 

© 2009, Bible Society of India. 
 

 
 

 

17Sühinou Heshbon-a loue, alia deitao hinou khoa buyu nuhdu teitei, Dibon, 
Bamothbaal, Beth-baalmeon,  
18alia Jahaz, Kedemoth, Mephaath,  
19Kiriathaim, Sibmah, alia Zereth-shahar hi buyu dei kho tao,  
20alia Beth-peor, Pisgah deishaotao, alia Beth-jeshimoth,  
21sütao hai, deitao hi khoa buyu teitei, Moses nou reih soua veilouyu - 
Hesbon hinou ve-a buyu Amor veo Sihon vei vedei teitei loue. Moses nou puh 
alia puh thaosoua Midia hinou nuh khoa buyu Evi, Rekem, Zur, Hur, alia 
Reba, puletao hi reih veiloue. Puletao nou Sihon veo thaosoua sühi teidei 
taoye khasa-a hrüwe.  
22Mai kukhe maitao ye koa Israel mainou khoche nou daothayu hisü nguyuna 
Boer nahpoutu Balaam-a louwe. 
23Reuben maivei deirai hai teinghi loulo vatha kou Jordan rei hie. Reuben 
maiye kaalo peiyu hai puhmai pfümounah thaifüa, nuhdutao alia teidei 
haitao peie.  

Gad Maiye Peiyu Teidei 

24Moses nou Gad maikhüa puletao pfümounah thaifüa kaalo sü peie. 
25Puletao vei teidei hai Jazar, Gilead vei nuhdu teitei, Amon mai teidei dahli, 
Rabbah hinou teinghi palo buyu Aroer hi koute-e,  
26alia Hesbon hinou Ramath Mizpeh alia Betonim, Mahanaim hinou Debir 
teidei hi koute,  
27alia Bethharam vei deikho tao, Bethnimrah, Sukkoth, alia Zaphon, Heshbon 
veo Sihon veteidei shokhai touyu teitei hai loue. Puhmai deirai hai teinghi 
loulova Jordan rei hinou poa kou Chinnereth Zai hi kouhte-e.  
28Gad mai ye puhle pfümounah thaifüa kaalo peiyu tao hai teidei haitaoe.  

Teinghi Palova buyu Manasseh Khü Dahliye Peiyu Teideitao 

29Moses nou Manasseh khü dahli hie, puh maivei kihikha mai thaifüa kaalo 
sü peie.  



534 

 

 
   Sheeyu Baibel 

© 2009, Bible Society of India. 
 

 
 

 

30Puletao ye peikhai touyu teidei taohai Mahanaim hinou poa Bashan teidei 
teitei, Bashan hi buyu Og veteidei teitei, alia Bashan hi buyu Jair mai nuh 
taoe, sütaohai nuh rairoue,  
31alia Gilead teidei dahli, Ashtaroth alia Edrei, Bashan hi buyu Og veo vei 
nuhdu teitei louwe; haitao hai Manasseh nahpoutu Makir kihikhamai dahli ye 
peie.  
32Moses nou zhipeiyu teidei haitao hai teinghi palova buyu Jeriko alia Jordan 
rei holo vada buyu Moab maivei deikho taoe.  
33Ana Levi khüye Moses nou dei peimoe, daivanou toulouzü Mapao nou 
puhmai hi paohpeiyu thaifüa; Israel maivei Ramai Mapao hai kaalo nasü 
baie.  

Joshua 14 

Jordan vei Teinghi Loulo Teideitao Zhipeiyu 

1Napao Eleazar, Nun nahpoutu Joshua alia Israel mai khü pei hinou khoa 
buyu maitao nou Kanaan teidei tao Israel mai ye zhipeiyu sü haitaoe.  
2Mapao nou Moses hi kharochi peiyu thaifüa khü akü-a dahli hi rako nou 
zhua kaalosü zhipeie.  
3Daiolouzü Moses nou khü ahai-a dah tao hai teinghi palovatha buyu Jordan 
sü peiwure; ana Levi mai yesü kaalo peimohie.  
4Daiolouzü Josef khü hinou chuo khü ahai pare, sühai sü Manasseh alia 
Ephraim ye; Levi mai yesü teidei ali-a peimoe, ana hriloure donou nuhdu alia 
puletao vei chokhaorü ye panou buloure donou heiphao sü peie.  
5Mapao nou Moses hi kharochi peiyu büa Israel mainou teidei haitao hai 
zhiloue.  

Kaleb Maiye Hebron vei Teidei Peiyu 

6Süthaisü Gilgal hinou Judah mainou tave Joshua ye daoe; Keniz kihikha 
hinou Jephunneh nahpoutu Keleb nou puh hi paoe, “Mapaonou 
Kadeshbarnea hinou Moses hi kabüa ne alia Eye donou paoyu ne-a süe.  

7Mapao kilai Moses nou Eye Kadeshbarnea hinou reikeih poloure donou 
seitayu phaki E hai mapo raidai pare; alia Enou puh hisü checheyu ko aveih 
nou ve paopeie.  
8Ana Eye koa satamaio louzü dakhai ve ko ashi nou maisou le souvea peie; 
ana Ewo louzü ahrümai teitei nou peia Mapao Ramai ye lülouche-e.  
9Moses nou süzhou haibüa nou chaachou soua paoe, ‘Nenou talou phiheayu 
teideitao hai teisa nou nevei alia ne tyaonahtao vei kaalo souwulai, daiolouzü 
nenou hrümai teitei nou peia Mapao Ramai ye lüyu vanou.’  
10Südonou chuo, ne-a zhukhaio, Mapao nou paohpei khaitouyu vanou E-a 
hria bu hie, sühai Israel mainou rekounou ta-a bukinou Mapao nou Moses hi 
paokhaiyu mapo raidai-ngou pare; alia zhou-wo E hai mapo raicha-angou 
pare, alia haihi bure.  
11Chu koutea raichoki Moses nou Eye seitayu phaki avei khouko buyu büa 
buhie, avei pfühchi hai chua raiki büa reih soulaiyuma mokhaia hatarali 
soulaiyuma khouko buhie.  
12Südonou chuo Mapao nou paohkhai touyu thaifüa deichi hi buyu nuh taosü 
Eye peio; daiolouzü Anakim mainou kabüa bue touyu ne-a süwe, puletao nou 
nuh fühao hai veishoa soukhaitouyu, ana Mapao nou Etaoye kozo peishulai, 
sütoulouzü Eh nou puletaoye sü hulailou süe.”  
13Süthaisü Joshua nou puh yesü ha peiwure, alia puhnou Hebron teidei 
taohai Jephunneh nahpoutu Keleb hi peiwure.  
14Hebron teidei hai Kenizz mai Jephunneh nahpoutu Keleb hisü kaalo soua 
peiwure, daiolouzü puhnou Israel Ramai Mapao ye hrümai teitei nou peia 
thaifü louyu vanoue.  
15Hebron zhih hai raikio louzü Kiriath-arba touwe, Arba hai Anakim mai 
hrohinou dukhayu na-e. Süthaihai teidei sütao hinou reih soumoa sode.  

Joshua 15 

Judah Mai vei Teideitao 

1Judah khüye pfümounah thaifüa peikhai touyu teidei hai khelou kouh Edom 
deirai hinou Zin maivei vaohro akhai hi kouhte-e.  
2Puletao vei khekouh deirai hai Thai Zai hinou poa 
3Akrabbim lahpoko Zin hilo nou buyu Kadeshbarnea khekouh koute-e. 
Süthaisü Hezron hinou lahpoa Addar kheloua Karka hi koute-e,  
4Sühinou poa kou Azmon alia Ejipt maivei deirai hinou dzüküa buyu rei nou 
pokou Mediterranean Zai hi koute. Haitao hai Judah maivei khelo deirai tao-
e.  
5Teinghi palova deirai hai Thai Zai hinou poa Jordan reimü külouyu hie. Alia 
reikou vei deirai sü Mediterranean Zai pe hinou Jordan reidzü külouyu hi 
koute,  
6alia deirai sühinou Bethhoglah hi khete-e; alia sühinou reipoa khe 
Betharabah hi khete-e, sühinou Reuben nahpoutu Bohan vei chuh hi khete-e.  
7Sühi buyu Achor vei deikho hinou Debir hi khe-e, alia sühinou reilo 
dakhaikhe Addumin ludu dapolo buyu Gilgal hi khe-e; süthai Enshemesh 
dzühou hinou posakou Enragel khaihie khoute-e.  
8Süthai hai khelounou buyu Hinnom deikho hinou Jebus mai nuh (süolouzü 
Jerusalem) hi khete-e; süthai puletao vei deirai hai Baalah (süolai 
Kiriathjearim touwe) hilo hripoa koure.  
9Süthaisü deichi tao hinou poa Nephtoah dzülaa hi loue, alia sühinou poa 
Ephron deichi hi buyu nuhtao hi koue; sühinou Baalah (süolai Kiriathjearim) 
hilo hripoa kouhwe.  
10Alia Baalah teinghi loulova nou deirai hai sühaokouh Seir deichi hilo kou 
Jearim deichi (süolouzü Khesalon) reilouva dakhaikou Bethshemesh kheloh 
kouhtae, sühinou Timnah hi kouwe. 
11Puhmaivei deirai hai Ekron hinou reiloukhe-e, süthai deichi süna hinou 
dakhai palou-a Shikkeron hi kouhloua Baalah deichi dakhai kou Jabneel hilo 
tare. Sükua nou Zai hinou kou akhai soue.  

12Teinghi loulova deirai hai, Mediterranean Zai pehinou akhai souwe. Judah 
maikhü nou puhle pfümounah thaifüa deirai haitao hinou hrüe.  

Keleb nou Hebron alia Debir Polouyu 

13Mapao nou Joshua hi paohpei khaituyu thaifüa puhnou Jephunneh 
nahpoutu Keleb hi Judah mai dei hinou daotou depeiwure, sühai Kiriath-
arbah touyu Hebron hie (Arbah hai Anak puo-e).  
14Keleb nou sühinou Anak nahpoutu Sheshai, Ahimana alia Talmai puhtao 
asü ye hulailoue.  
15Puhnou sühinou khe Debir (raikio Kirriath Sepher teanou kuwe) hi hrüa 
buyu mai ye reih soutare.  
16Alia Keleb nou paoe, “Mai tara linoua Kiriath Sepher ye reih soua polouyu 
nasü panou Anah naotupai Aksah ye naloulai.”  
17Keleb thaihou Kenaz nahpoutu Othniel nou sühai poloue; alia puh nah 
naotu Aksah yesü houna ki khaipeiwure.  
18Honapai nou puo hi velouyu thai, honapai nou puh hi dou ali puh puo 
hinou khoulouo tea paoe. Honapai nou rheisüh phao hinou taokouh louyu 
thai, Keleb nou puhnah pai hisü noue, “Ne daie jüpawe?”  
19Honapai nou puh puo hi chila peie, “Nenou Eye peikhai touyu dei nasü 
deithe baie, südonou eye dzüla payu dei ali peipulaio.” Südonou Keleb nou 
honapaiye reilo buyu alia khelo buyu dzühou ahai nou peiwure.  

Judah Maivei Nuhdutao 

20Judah maitao nou puhle kihikhamai thaifüa kaalo ngaolouyu haitaoe.  
21Khelo akhai hi kouh Edom mai deirai hinou buyu Judah maivei nuhdu 
taohai Kabzeel, Eder, Jagur,  
22Kinah, Dimonah, Adadah, 
23Kedesh, Huzor, Ithnan,  
24Ziph, Telem, Bealoth,  
25Hazorhadattah, Kerioth-hezron (süolai, Hazor),  

26Amam, Shema, Moladah, 
27Hazargaddha, Heshmon, Bethpelet,  
28Hazar-shual, Beersheba, Biziothiah,  
29Baalah, Iim, Ezem,  
30Eltolad, Chesil, Hormah,  
31Ziklag, Madman-nah, Sansannah,  
32Labaoth, Shilhim, Ain, alia Rimmon: sütao teitei hai nuh kaiküe.  
33Alia dei thouhi buyu nuh taohai, Eshteol, Zorah, Ashnah,  
34Zanoah, Engannim, Tappuah, Enam,  
35Jarmuth, Adullam, Sokoh, Azekah, 
36Sha-araim, Adithaim, Gederah, alia Gederothaim, sütao hai nuhdu alia nuh 
taitya loua nou kiadai-e.  
37Süthaisü Zenam, Hadeshah, Migdalgad,  
38Dilan, Mizpeh, Joktheel, 
39Lakhish, Bozkath, Eglan,  
40Kabbon, Lahman, Chitlish,  
41Gederoth, Bethdagon, Naamah, alia Mekkedah: nuh sütao hai kiarou-e.  
42Süthai hai Libnah, Ether, Asham,  
43Iphtah, Ashnah, Nezib, 
44Keilah, Achzib, alia Mareshah: nuh sütao hai aküe.  
45Ekron ye koa sühi buyu nuh tao;  
46alia Ekron hinou poa Zai hi kouyu hinou buyu Ashdod ye da-a buyu nuh 
teitei-e.  
47Ashdod alia Gaza hi buyu nuh taidu teitei, alia sühinou kouh Ejipt mai 
deirai dzükü hinou Zaidu hi koute-e.  

48Deichi hinou buyu nuh taohai - Shamir, Jathir, Sokoh,  
49Dannah, Kiriath-sannah (süolai Debir),  
50Anab, Eshtemoh, Anim,  
51Goshen, Holan, alia Giloh: nuhdu alia nuh taitao lou-a nou kiali-e.  
52Arab, Dumah, Eshan,  
53Janim, Bethtappuah, Aphekah,  
54Humtah, Kiriath-arba (Sühai Hebron we), alia Zior: nuh sütao aküe.  
55Maon, Karmel, Ziph, Juttah,  
56Jezreel, Jokdeam, Zanoah,  
57Kain, Gibeah, alia Timnah: sütao hai nuh kirou-e.  
58Halhul, Bethzur, Gedor,  
59Maarath, Bethanoth, alia Eltekon: nuh sütao hai arou-e.  
60Kiriath-baal (Süolai Kiriath-jearim), alia Rabbah: nuh ahai.  
61Vaohro hinou buyu nuh taohai, Betharabah, Middin, Sekakah, 
62Nibshan, Tai vei nuhdu, alia Engedi: sütao hai nuh arou-e.  
63Ana Judah mainou Jerusalem hinou hrüa buyu Jebus maiye hulai loumore, 
südonou Jebus mainou Judah maiye koa Jerusalem hinou zhaodao koutea 
bue.  

Joshua 16 

Ephraim Maiye Peiyu Teidei 

1Josef maiye peiyu teidei raih hai Jeriko vei teinghi palo nghia buyu Jordan 
hinou Jeriko vei dzüla payu hinou poa vaohro hi khe deichiva buyu Bethel 
nuh hie.  
2Süthaisü Bethel hinou Arkhi mainou hrüyu Ataroth Addar lahpokou Luz hi 
koute-e.  

3Süthai teinghi loulova kouhloua Japhlet mai vei teidei hinou Beth-horon 
khe-e, sühinou Gezer hi kouhloua Mediterranean Zai hi nou kou khaisoue.  
4Josef vei tyaonahtao, Ephraim alia Manasseh mainou puletao vei kaalo sü 
ngaoloue.  

Ephraim 

5Ephraim khü nou puletao kihikhamai thaifüa teidei haitao ngaoloue: puletao 
vei deiraih hai Ataroth-addar hinou Beth-horon hi khete-e, 
6alia sühinou Zaidu nahi kouwe; reikou vei deirai hai Mikmetheth, alia 
teinghi palova hipoa Tannath-shiloth hilo kouwe, alia sühinou lakhai 
shakouh teinghi palo buyu Janoah hi kouh-we.  
7Süthaisü Janoah hinou Artaroth alia Naarah hi kouhte-e, sühinou kou Jeriko 
nghia buyu Jordan hinou akhai soue.  
8Tappuah hinou puletao vei deirai hai teinghi loulo kouloua Kanah reitou 
hivai lou Zaidu hinou khaie. Sühai Ephraim khüvei kaaloe.  
9Manasseh maivei deirai hinou buyu nuh taoli hai Ephraim maiye peie.  
10Ana puhmai nou Gerer hi hrüa buyu Kanaan maiye hulai loumoe; südonou 
zhaodao koutea Kanaan mainou Ephraim mai ye koa hrüa bue, ana puhmaiye 
sü puhle vei qila panou soue.  

Joshua 17 

Teinghi Loulova buyu Manasseh Khü 

1Süthaisü Manasseh mai khüye dei dadepeie, daiolouzü puh hai Josef nah 
narai nae. Gilead, puh hai Mikir vei puo-e, alia Manasseh vei nahpoutu narai 
nae, alia reih souveishoe, südonou puhye Gilead alia Bashan teidei hai peie.  
2Manasseh mai kukhetao ye puhmai kihikhamai thaifüa Abiezer, Helek, 
Asriel, Shechem, Hepher, alia Shemida haitao hai peie; mai haitao hai 
Manasseh vei nahpoutu Josef hilo nou veyu tyaosholea-e.  

3Manasseh nahpoutu Makir, Mikir nahpoutu Gilead, Gilead nahpoutu Hepher, 
Hepher nahpoutu Zelophenad, puh hai nahpoutu hae, ana nahnaotu taosü 
Mahlah, Noha, Haglah, Milkah, alia Tirzah haitaoe.  
4Puletao nou napao Eleazar, Nun nahpoutu Joshua alia süthai-apei maitao hi 
ve paoe, “Mapao nou Moses hi kharochi peikhai touyu thaifüa Etao-a 
nahpoutu maiye kaalo peiyu büa peio.” Mapaonou paohpeikhai touyu thaifüa 
puhnou puletaoye sü puomaitao vei kaalo sü depeie.  
5Südonou Jordan rei dapolova buyu Gilead alia Bashan hai Manasseh mainou 
za kirou ngaoloue.  
6Daiolouzü Manasseh nah naotutao nou nahpoutu mainou ngaozüyu kaa 
thaifüa koa ngaoloue. Gilead teidei hai Manasseh maitao hi depeiwure.  
7Manasseh mai deirai hai Asher hinou Shekem teinghi palo buyu 
Mikhmethath hi koute-e; süthai khelokouh Entappuah mainou buyu hi 
kouhte-e.  
8Tappuah hai Manasseh mai vei teidei-e, ana Manasseh maivei deiraih hinou 
buyu Tappuah nuhdu nahai Ephraim mai vei-e. 
9Süthai puh mai vei deirai hai Kanah dzükü hilo koue. Nuh süna hinou poa 
reitou hi kouhte-e, nuh sütao hi buyu tao hai Ephraim mai vei nuh-e. 
Manasseh mai vei deirai hai reilova reitou nahi khete-e alia Zhaidu nahinou 
kouh akhai soue.  
10Teidei khelouva hai Ephraim maivei alia reilova buyu taohai Manasseh mai 
vei-e, puh hai vei deirai kohi Zaidu nanou bue; reilova khe Ashur hie, alia 
teinghi palo hai Isaakar hi koute-e.  
11Assakar alia Asher teidei hinou buyu Bethshan, Iblean alia süpehao hinou 
buyu nuhtao, Dor alia süpehao hinou buyu nuhtao, Endor, Taanak, Megiddo 
(asü nahai Naphath) alia sütao hi buyu nuhtao hai Manasseh mainou poloue.  
12Ana Manasseh mainou nuhdu sütao hi hrüa buyu maitao yesü hulailou moe, 
südonou Kanaan mainou teidei sühinou hrüa bubaie.  

13Israel mainou khouchi palouyu thai-a, puletao nou Kanaan mai ye hulai 
moe, ana puletao ye sa-a qila souwe.  

Ephraim alia Teinghi Loulova buyu Manasseh Mainou Teidei Khopuyu 

14Josef mai khü nou Joshua hi paoe, “Ramai nou hapeiyu thaifüa Etao hai 
mai alao bure, ana ne daisounou Etaoye dei zha ali peibaiwe?”  
15Joshua nou puhmaitao hi chila peie, “Neletao hai mai pouyu donou 
Ephraim deichi hi bulou jüe toulouzü, tapa Perizz alia Rephaim maivei 
vaohraotao sousheeloua bulouo.”  
16Josef maitao nou paoe, “Deichi hi buyu nuh taohai etao donou chilehie, ana 
deikho hinou buyu Bethsham alia sühi buyu nuhtao alia Jezreel deikho hinou 
hrüa buyu Kanaan maiwo hu nou soukhai touyu rheiluki-a bue.”  
17Süthaisü Joshua nou Josef, Ephraim alia Manasseh mai hi paoe, “Neletaowo 
mai taoli bue, alia khoukoa veishoe; südonou neletao hai za alikhei ngaobai 
laimoe,  
18ana deichi hi buyu nuhtao hai nele vei zha soulai, sühi buyu nuhtao hai 
vaohrao baiyuma, neletao nou süsü sousheeloua deirai akhai hi koute polo, 
alia Kanaan mainou rheiluki hai hunou soua pfüyuma, mokhaia khoushoa 
reih souvei-a bukhaiyuma, neletao nou puletaoye sü hulailou süe.”  

Joshua 18 

Khü Kukhetao hi Zhipeiyu Teideitao 

1Israel mainou teidei polouyu thai, puletao hrülai nou Shiloh hinou ve jüloue, 
alia sühinou sahpao haolouwe.  
2Ana Israel mai hrohinou teidei zhipei moyu khü anai buhie.  
3Südonou Joshua nou Israel maisou hi paoe, “Neletao puopao vei 
Ramai Mapao nou nele hi peikhai touyu teidei taohai talou polou moa teile 
kasoa bulai hie?  
4Khü chehinou mai asüsü dopalo, puhtao ye pa taho teidei zhuloua kabüa bue 
touyu rüloure donou Enou puletao yesü seitalai. Süthai rüloua ahi khaiveo. 

5Puletao nou deisü za anai soua dadeloulai; Judah mainou puletao vei teidei 
khelounou bulai, alia Josef mai taonou reilo bulai.  
6Neletao nou teidei sü za anai soua dadelo alia sütao hai kabüa bue touyu hai 
ahi poveo; alia Enou Mapao Ramai nghoujünouneletao yesü rako zhua 
zhipeilai.  
7Levi maitao louzü neletao ye koa lou za ngaozo laimoe, daiolouzü Mapao hi 
poa sheelayu natao nou puletao vei kaalo soua bailai; alia Gad mai, Reuben 
mai alia Manasseh mai khü dahli taohai puletao vei kaalosü Jordan teinghi 
palova nou ngaoloure, sühai Mapaovei kilai Moses nou puletao yesü 
peiwure.”  
8Süthaisü puletao hai tashu loua nou tare; alia Joshua nou tahou teidei zhure 
maitao hisü haibüa paoe, “Teidei sü taho zhulou-a haibüa nou bue touyu hai 
rükhai touloua, alia ahipoa khaiveo; Enou sütao haiMapao nghoujü nou 
neletao ye rako zhua zhipeilai.”  
9Süthaisü puletao nou taho teidei hai kabüa nou bue touyu sühao zhuloue 
alia teidei taohai za anai soua dadelouyu hai larü hi rüthouloua puletao nou 
Joshua nou buyu Shiloh fühao hisü poa dakhaive-e.  
10Süthai Joshua nou Shiloh hinou puletao ye teidei taohai Mapao nghoujü 
nou rako zhua zhipeie.  

Benjamin mai vei teidei tao 

11Benjamin khü ye donou rako zhua dei zhipayu phaki, puletao vei dei hai 
Judah alia Josef mai kohi loure.  
12Reihlova puletao vei deiraih hai Jordan rei hinou haotae, sühinou Jeriko 
deishao lahkhelou-a teinghi loulo va nuhtao hi koue, alia Bethaven vaohrao 
hinou kou akhai soue.  
13Sühinou deiraih hai Luz (süolai Bethel) hilo shoukouhloua Beth-horon 
deichi khelo kouh Ataroth-addar hi koute-e. 

14Süthai deiraih hai dakhai shako teinghi loulova buyu deichi hi kouhloua 
khelokouh Beth-horon pahi buyu Judah mai vei teidei Kiriath-baal (mokhai-a 
Kiriath-jearim) touyu hilo kouhwe. Teinghi loulova deiraih sü haitaoe.  
15Khelo vei deiraih hai Kiriath-jearim deikai hinou poshia Ephron deiraih hilo 
kou Nephtoah dzüla hi koue. 
16Süthaisü khelo kouh Hinnom zhingaoyu deichi hinou, sühai Rephaim 
deikho khai hie, alia sühinou Hinnom deikho hi kouhloute-e. Süthai Jebus 
maivei deichi shao hinou poa kouh Enrogel mai dei shao hi louwe.  
17Sühinou khipoa Enshemesh hilo reipoakhe-e, alia sühinou kouh Adummin 
pahilo buyu Geliloth hilo tae, süthai Reuben nahpoutu Bohan chuh hi kouh-
we.  
18Taihinou reilokhe Betharebah hi paloua Arabah hivai shouloue.  
19Süthai puhmai vei deiraih hai reilova tachopoa khe Bethoglah deishao hilo 
khe-e, alia reiko deiraih hai Thai-Zai pehi khe khaisoue, khelo va hai Jordan 
rei hinou akhai-e: haihai khelo vei deiraih-e.  
20Teinghi palova hai Jordan rei hinou deiraih souwe. Haitao hai Benjamin 
khü vei kihikhamai thaifüa peiyu deiraih taoye.  
21Benjamin vei sholea thaifüa peikhai touyu nuhdu sü haitao-e: Jeriko, Beth-
hoglah, Emek Keziz,  
22Beth-arabah, Zema-raim, Bethel, 
23Avvim, Parah, Ophrah,  
24Chepharammoni, Ophni, alia Geba - sütao hai nuh kiahai-e.  
25Gibean, Ramah, Beeroth,  
26Mizpeh, Che-phirah, Mozah,  
27Rekem, Irpeel, Taralah,  
28Zela, Haeleph, Jebus (sühai, Jerusalem ye), Gibeah, alia Kiriath-jearim - 
nuh sütao hai kiadai. Haitao hai Benjamin khüye kaalo peiyu teidei tao-e.  

Joshua 19 

Simeon Maivei Teidei 

1Ahai chena soua Simeon maikhü donou rako zhuyu phaki, puhmai 
kihikhamai thaifüa puhle vei teidei hai Judah maiye peikhai touyu deiraih hi 
koute.  
2Puletao vei teidei hai Beersheba, Sheba, Moladah, 
3Hazarshüal, Balah, Ezem,  
4Eltolad, Bethul, Hormeh,  
5Ziklag, Bethmar-kaboth, Hazarsüsah,  
6Bethlebaoth, alia Sharühen - puhle vei nuh sütao hai kiasüe.  
7Süthai-a Aim, Rimmon, Ether alia Ashan - nuh sütao hai adaie. 
8Sütao hai Negeb hinou buyu Ramah, Baalathbeer hilo koute-e, süpehao hi 
buyu nuhdu teitei nou lou-e. Haitao hai Simeon maivei kaalo soua nou 
puletao ye peiyu teidei taoe.  
9Simeon maivei teidei hai Judah maiye peiyu teidei hi kouloue, daiolouzü 
Judah maiye peiyu teidei hai puletao ye donou dushoyu donou, Simeon 
maiye puletao dei hinou depeie.  

Zebulun Maivei Teidei 

10Asü chenasoua Zebulun khüye deih depeie. Puletao vei teidei hai Sarid hi 
koute-e.  
11Süthaisü deiraih hai teinghi loulova kouloua Mareal hi koute-e, sühinou 
Dabbesheth hilo dailoua Jokhneam vei teinghi palo buyu reitou hi kouwe.  
12Sarid hinou teinghi palo hrisakou Khristoth-tabor deiraih hi koute-e; 
sühinou poa Deberath hi kouloua nou Japhia hi khete-e.  
13Sühinou teinghi palo buyu Geth-hepher, Eth-kazin alia Rimmon hilo poa 
kouh Neah hilo hriloue.  
14Süthaisü reilo vei deiraih hai Hannathon haopoa kouh Iphtahel deikho 
hinou kouh khaisoue. 

15Sütao hai Kattath, Nahalal, Shimron, Idalah, alia Bethlehem taowe - puletao 
vei nuh hai kiahaie.  
16Nuh haitao hai Zebulun kikhamai thaifüa peiyu taoe.  

Issakar Maiye Peiyu Teidei 

17Adai nasoua rako zhuyu hisü Issakar khüye donou pare.  
18Puletao vei soua ngaolouyu teidei taohai - Jezreel, Kesuloth, Shunem, 
19Hapharaim, Shion, Anaharath,  
20Rabbith, Kishion, Ebez,  
21Remeth, Engannim, Enhaddah, Beth-pazzez;  
22Deiraih hai Tabor, Shahazümah, alia Beth-shemesh hia kou daie, alia 
deiraih hai Jordan rei hinou kouh khai soue. Sütaohai nuh kiarou-we.  
23Teidei haitao hai Issakar kihikhamai thaifüa kaalo ngaolouyu nuh taoe.  

Asher Maivei Teidei 

24Angou chenasoua rako zhuyu hisü Asher maikhü ye donou popaloue.  
25Puletao vei teidei taohai - Hellkath, Hali, Beten, Achshaph, 
26Allammelek, Amad, alia Mishal; teinghi loulova hai Karmel alia Shihor 
Libnath hi kou daie.  
27Süthai hai teinghi palo hripoa Bethdagon hi koue, alia Zebulun, Bethemek 
alia Neiel vei reilo vanou buyu Iphtahal deikho hi khedaie; süthai-a reilo khe 
Kabul,  
28Ebron, Rehob, Hammon, Kanah, alia Duyu Sidon hi khete-e.  
29Süthaisü puhle vei deiraih hai Ramah hilo dakhai kouh loua chuh nou 
khohao khaitouyu Tair nuhdu hi khe-e; sühinou deiraisü dapoa Hosah hi 
koue, alia kouh Zhai du hinou akhai soue. Nuhdu sütao hai Mahalab, Achzib, 
30Ummah, Aphek alia Rehoh - nuh sütao hai kiahai-e.  
31Haitao hai Asher khüye puhle kihikhamai thaifüa peiyu kaalo taoe.  

Naphtali Khü vei Teidei 

32Rako zhuyu vu arou nahai Naphtali khü donou pae, puhle khü hi kiphao 
buyu thaifüa kaalo sü peie.  
33Puhle vei deiraih hai Heleph alia Zaananim hinou lahpoa kou vao süübe 
buyu hi koue, alia Adaminekeb ae Jabneel hinou Lakkum hi koute-e; alia 
sühinou kouh Jordan rei hinou khaisoue.  
34Süthaisü teinghi loulova dapoa kou Aznoth-tabor hi koue, alia sühinou poa 
Hukkok hi koue, alia khelo kouh Zebulun dai loua Asher vei teinghi loulova 
koue, alia Jordan vei teinghi palova buyu Judah hi koue.  
35Reihbu soukhai touyu nuhdu taohai Ziddim, Zer, Hammath, Rakkath, 
Chinnereth,  
36Adamah, Ramah, Hazor, 
37Kedesh, Edrei, Enhazor,  
38Yiron, Migdalel, Horem, Beth-anath, alia Beth-shemesh - nuhdu sütao hai 
kiaküe.  
39Teidei haitao hai Naphtali veie, süsü puhle puo tyatao thaifüa ngaolouyu 
taoe.  

Dan Maivei Teidei 

40Anai chenasou-a rako zhuyu hisü Dan khü ye donou pae, alia puletao 
pfümounah thaifüa dei sü zhipeie.  
41Puletao nou ngaolouyu teidei taohai Zorah, Eshtaol, Irshemesh,  
42Sha-a-labbin, Aijalon, Ithlah, 
43Elon, Timnah, Ekron,  
44Elte-keh, Gibbethon, Baalath,  
45Jehed, Beneberak, Gath-rimmon,  
46Mejarkon, alia Rakkon, süsü Joppa vei teidei tao koa louwe.  

47Dan mai ye peire teidei chejüyu donou, Dan maitao nou tapa Leshem maiye 
reih soure, alia puhtao jünou reih veiloua puhmai vei teidei sü poloue, alia 
Leshem tea kuyu zhihsü puhmai puopao zhih hinou Dan tea saloue.  
48Haitao hai Dan khüvei teidei taoe, puletao kiphao buyu thaifüa nou 
ngaolouyu nuh haitaoe.  

Akhai khasoua Zhipeiyu Deitao 

49Puletao nou teidei hai dezhilou cheyuthai, Israel mainou puletao vei za 
hinou Nun nahpoutu Joshua ye dei depeie.  
50Mapao nou paohpeikhai touyu thaifüa puhnou khoyu Timnah-erah touyu 
nuhdu nahai süsü Ephraim maivei deichi hinou buyu nasü puhye peie; alia 
puhnou nuhdu sünasü soushu puloua nou sühinou hrüe.  
51Napao Eleazar, Nun nahpoutu Joshua alia Israel mai khü hinou tsüsoua 
buyu maitao nou Mapao nghoujü nou rako sü Shiloh hinou zhua zhikhai 
touyu teidei taosü haitaoe. Puletao nou teidei sü hainou zhi cheloue.  

Joshua 20 

Tuchüloure Nuhdu tao 

1Süthaisü Mapao Joshua hi paoe,  
2Israel mai hi paopeio, “Tuchülou veiyu nuhdu taosü dopalo, süna vanou 
Enou neletao hisü Moses ye panou paopeiwure.  
3Nuh sütao hisü mai taralinoua soumah-a maiye southayu maiye panou 
khüphouyu mai bah hinou tuve tuchüloure donoue.  
4Puhnou nuhdu sütao ali hi tuveloua robomü hinou laloua nuh hi tsümai hi 
puhvei vah soumah khaitouyu nasü paongaolai, süthai nou puletao nou puh 
yesü nuh hi salouloua panou bailoure buh peiwulai, alia puhnou nuh sühi 
buyu mai ye koa hrüa bailai. 
5Khühphouyu mainou puhye southare donou phou veyuma puh yesü puletao 
bah hi thoupei laimoe, daiolouzü puhnou puh saye sü southa nüa southa 
moyu donou.  

6Puhnou chiku chelou chemo koute nuh sühinou bulai, alia sü teile hi napao 
soua buyuna thaimo koute nuh sühinou hrülai. Süthainou puhnou tuchüyu 
nuh hinou lah puhvei nuh hi dakhai veloua bailai.”  
7Südonou puletao nou Naphtali deichi hinou buyu Galilee vei Kedesh nuhdu, 
alia Ephraim deichi hinou buyu Shechem alia Judah deichi hinou buyu 
Kiriath-arba nuhdu (süolai, Hebron) taohai dopaloue. 
8Süthai-a Jordan vei teinghi palova Jeriko pehi buyu maiye donou Bezer nuh 
nasü Reuben khüye donou dopaloue, alia Gilead hi buyu Ramoth nuh nasü 
Gad mai khüye donou dopaloue, ae Bashan hi buyu Golan nuh nasü 
Manasseh maiye donou dopaloue.  
9Dokuh pakhai touyu nuh haitao hai Israel mai likhei baimoa nou tahrüh 
kukhe mai linoua soumah-a maiye southawu louzü nuh sütao hi tuve bailoua 
nou chiku chelou mokoute sühinou khüphouyu mainou khü phoulou more 
donou sühinou bailoulai, mai bah hinou tuchüloua bailai.  

Joshua 21 

Levi Maiye peiyu Nuhdutao 

1Levi khütao hinou tsüsoua buyu taonou Napao Eleazar, Nun nahpoutu 
Joshua alia Israel mai khü hinou tsüsoua buyu tao hi ve-e, 
2alia puletao nou Kanaan teidei Shiloh hinou haibüa paoe, “Mapao nou Moses 
hi kharochi peiyuo Etao ye panou hrüre donou nuhdu taoli peilai, alia Etao 
kikhaorü ye panou bure heiphaoa peilai teanou paowe.”  
3Mapao nou paohkhai touyu thaifüa Israel mainou Levi maikhü yesü puletao 
vei za hinou nuhdu noupu heiphao haitao peie:  
4Levi maikhü hinou arai nasoua rako zhuyu hisü Kohath kihikhamai nou 
paloue. Südonou Aaron napao vei tyaonahtao nou ngaolouyu zha haitaoe: 
Judah, Simeon alia Benjamin khütao hinou nuh kiasü hai peie. 
5Süthai Kohath kihikhamai kukhe taoye rako zhuyu hisü nuh kirou hai 
Ephraim, Dan, alia Manasseh khü dali hinou peie.  

6Gershon mainou Issakar, Asher, Naphtali alia Bashan hi buyu (teinghi palo) 
Manasseh mai hinou nuh kiasü ngaoloue.  
7Merai mainou puhmai kihikha mai thaifüa nou Reuben, Gad alia Zebulun 
khütao hinou nuh kiahai ngaoloue.  
8Mapao nou Moses hi kharochi peikhai touyu thaifüa, Israel mainou rako 
zhuloua nuhdu haitao hai heiphao noupu loua nou Levi mai yesü peie.  
9Judah alia Simeon maivei teidei hinou zhih peikhai touyu nuh haitao hai 
peie:  
10Nuh sütao hai Levi khü hinou Aaron vei tyaonah Kohath kihikhamai taonou 
rako zhuyu hinou paloue.  
11Puletao ye peiyu nuh taohai Kiriath-arba (Arba touyu nahai Anak puo-e), 
süsü Hebron hi bue, alia süpehao hinou buyu nuh tao noupu deichi va buyu 
nuhtaoa peie.  
12Ana nuhdu sütao hi buyu ludoutao alia nuh sütao hai Jephunneh nahpoutu 
Keleb ye puhvei kaalo soua peie.  
13Napao Aaron tyaonah taoye Hebron (maiye southayu mai nou tuchüyu nuh) 
loua nou nuh haitao hai peie: Libnah,  
14Jattir, Eshtemoa, 
15Holon, Debir,  
16Ain, Juttah, alia Beth-shemesh - nuh haitao akü hai heiphao noupu loua 
nou Judah alia Simeon maivei teidei hinou peie. 
17Süthaisü Benjamin maivei teidei hinou puletao ye Gibeon, Geba, 
18Anathoth alia Almon - nuh haitao adai hai heiphao noupu loua nou peie.  
19Napao Aaron tyaonah taoye nuhdu alia heiphao noupu loua nou nuh kiasü 
peie.  
20Levi maitya Kohath kihikhamai kukhe taoye Ephraim maivei nuhdu tao 
hinou peie.  

21Puletao ye peiyu nuhdu tao hai, maiye soumah-a southayu mainou tuve 
bailoure nuhdu Shechem noupu Ephraim deichi hi heiphao tao,  
22Kibzaim alia Bethhoron nuh haitao adai hai peie. 
23Alia Dan mai teidei hinou Elteke, Gibbethon,  
24Aijalon, alia Gath-rommon nuh adai hai heiphao noupu loua nou peie.  
25Süthaisü teinghi loulova buyu Manasseh mai teidei hinou Taanak alia 
Gathrimmon touyu nuh ahai peie.  
26Kohath kihikha maiye peiyu nuhdu taohai nuh kirou-e, süsü heiphao noupu 
loue.  
27Levi maikhü hinou Gershon kihikha maiye teinghi palova buyu Manasseh 
mainou Bashan hinou buyu Golan (sühai soumahyu mainou tuve baiyu 
nuhdue) alia Beeshterah touyu nuhdu ahai heiphao noupu loua nou peie.  
28Süthaisü Issakar mainou Kishion, Debarath, 
29Jarmuth, alia Engannim nuhdu haitao adai heiphao noupu loua peie. 
30Asher maikhü hinou Mishal, Abdon,  
31Helkath alia Rehob nuhdu adai haitao peie, süsü kikhaorü ye pa bulou 
veiyu heiphao noupu loue. 
32Napthtali mainou Galilee teidei hinou buyu Kadesh (sühai soumahyu 
mainou tuve tuchüyu nuh-e), Hammoth-dor alia Kartan, nuh haitao asü hai 
heiphao noupu loua nou peie.  
33Gershon mainou ngaolouyu nuhdu taohai heiphao nou koa loua nuh kiasüe.  
34Süthai Levi maitya kukhetaoye - Merari kihikha maiye Zebulun mainou 
Jokneam, Kartah,  
35Dimnah alia Nahalal - nuh haitao adai hai peie;  
36Reuben mainou Bezer, Jahz,  
37Kedemoth alia Mephaath - nuh haitao adai hai peie.  

38Alia Gad maivei teidei hinou Gilead hi buyu Ramoth nuhdu (maiye 
southayu mainou ve baiyu nuh), Mahanaim, 
39Heshbon alia Jazer - nuh haitao adai hai heiphao noupu peie.  
40Levi khü hinou peiche loumoa buyu Merari kihikhamai taoye depeiyu nuh 
teitei hai kiahaie.  
41Levi khü nou Israel mai hinou ngaolouyu nuh teitei hai raidaichae, süsü 
heiphao noupu koa loukhai touwe.  
42Nuhdu sütao teitei hinou veishoa heiphao hai bukhai touwe.  

Israel Mainou Polouyu Teideitao 

43Süthaisü Mapao nou Israel mai hi teidei hai peilai tea nou puhle puopao hi 
chaa soukhai touyu thaifüa puletao hisü teidei hai peie, alia puletao nou 
teidei sütao hai talou poloue alia sühinou fükha loua hrüe. 
44Mapao nou puhle puopao hi chaa soukhai touyu thaifüa puhnou puletao 
hisü kaonayu alia asoyu nasü peie; puletao ye ngaobayu mai linoua puhle 
jünou veiloumoe, daiolouzü Mapao nou puletaoye ngaobayu mai hrülai hinou 
veilouyu hai peie.  
45Mapao nou Israel mai hi paohpei khaitouyu teitei hai ali-a veikhai toumoa 
soukhai tou peie; paohkhai touyu teitei sü vechekhai toure.  

Joshua 22 

Joshua nou Teinghi palova buyu Khütaoye lah Puletao Teidei hi Seitayu 

1Süthaisü Joshua nou Reuben, Gad ali teinghi palo buyu Manasseh maikhü 
dahli taoye kujüloua,  
2haibüa paoe, “Mapao kilai Moses nou neletao hi kharochi peikhai touyu 
taosü souche loure, alia Enou neletao hi kharochi peiyu pfüphoua neletao 
nou züloure.  
3Neletao nou teile haizhou koute, nele thaihou-jürai maiye ngaipeimoe, ana 
lenou shoaMapao Ramai nou paopeiyutaosü soutao shoa züa bue.  

4Chuo neletaoMapao Ramai nou paohkhai touyu thaifüa neletao yesü panou 
kaona-a shoyu ngaoloulai. Südonou Mapao kilai Moses nou nele hi peikhai 
touyu Jordan dapolova teidei hisü taho bulo.  
5Mapao kilai Moses nou neletao hi kharochi peikhai touyu taosü zütoulo: 
Ne Mapao Ramai ye leshilo, puh jüpa soulo, puh vei kharochi zülo, alia nevei 
hrümai teitei nou peia nou puh vah sü soukhaio.”  
6Sübüa nou Joshua nou puletao ye sü hapeia nou seitawure; alia puletao nou 
lahvei teidei hisü dakhai tare.  
7Manasseh khü dahli tao ye Moses nou Bashan teidei hai peiwure, ana peiche 
loumoa buyu khü dahli tao hai Joshua nou teinghi loulo va buyu Jordan rei 
hinou peie. Joshua nou puletao ye hapeia seitayu phaki,  
8haibüa paoe, “Neletao chuo toungi shoa kihi dakhai talaire; kikhaorüa taoli 
bure, sana, shahu, hu, sabanü, alia ngaobamai hinou polouyu na-a taoli bure, 
sütao hai kihi velouzü nele thaihou jürai mai hia zhipeio.”  
9Süthaisü Reuben, Gad alia teinghi palo buyu Manasseh maitao hai puletao 
vei teidei hisü vetare. Puletao nou Israel maitya kukhe tao yesü Kanaan vei 
teidei Shiloh hi thaowua puletao vei teidei hilo, Gilead hisü tare, 
süsü Mapao nou Moses hi paopeiyu thaifüa puletao nou poloue.  

Jordan Reipe hinou Licholoure donou Posheelabu Souyu 

10Reuben, Gad alia Manasseh khü dahli taonou Jordan vei deiraih Geliloth hi 
velouyu thai, sühinou rathoyu buh ali souloue.  
11Israel mai kukhe tao hisü haibüa paoe, “Zhukhaio, Reuben, Gad alia 
Manasseh khü dahli taonou Israel mai dei, Jordan pe hinou buyu Geliloth 
hinou rathoyu buh sü souloure.”  
12Israel mainou sühai süloukhaie, puletao hi reih soure donou Israel mai 
hrülai hai Shiloh hinou ve jüloure.  
13Süthaisü Israel mainou Gilead hinou buyu Reuben, Gad alia Manasseh khü 
dahli tao hisü napao Eleazar nahpoutu Phinehas,  
14alia puhye koa nou Israel maikhü tao hinou tsümai kirou yesü seitare. 

15Puletao nou Gilead teidei hinou buyu Reuben, Gad alia Manasseh khü dahli 
tao hisü ve haibüa paoe,  
16Mapao vei maisou taonou haibüa paore, “Daisou nou zhou neletao 
Ramai Mapao chi zümoa nou vah ashi soue? Neletao daivanou Ramai ye 
ngaophoumoa nou lah neletao vei rathouyu buh soulouwe?  
17Peor hinou mah souyu hai khamohiwu? Sühi mah souyu donou Mapao nou 
mai hrülai ye souvea peiyu hai, chu koutea soushee loumoa buhie.  
18Neletao nou zhou Mapao hinou tarei taloua puhye hraiwu louzü Mapao nou 
doshowo Israel mai hrülai hisü rarou shulai.  
19Südonou nemai vei teidei hai sheemoe toulouzü, chunou Mapao vei dei 
hinou rathoki buyu nahisü dakhai velouo, alia Eh hinou ve dei dezhilo; ana 
neletao tyakua nou lahvei rathoki souloua nou Mapao jüphei-rarou louzü 
soupeiwuso, mokhaia Etaoye sou hrai peiwuso.  
20Zerah nahpoutu Akan nou souhare natao hinou chilee moyu donou Israel 
mai hrülai nou chaa ngaomowu? Alia puhnou soumahyu donou puh lah 
likhei habai moe.”  
21Süthaisü Reuben, Gad, alia Manasseh khü dahli taonou Israel mai ye süthai-
apei maitao hisü haibüa chila peie,  
22“Khouko buyu RamaiMapao, khouko buyu Ramai Mapao, puhnou süwe; 
alia Israel mai-a panou sülou nüwe, süolouzü Etao nou souyu nahai Puh chi 
zülai more teanou mokhai-a puhye hraire donou soubai louzü, zhounou Etao 
mai hrülaiye sü pa thaitheo.  
23Etao nou Mapao chi züba-a rathoki nasü posheelare donou soulouzü, 
mokhai-a shina-mara poa kaonayu sheelayu thaio, Mapao panou Etaoye 
tudee peitheo.  
24Etao süvanou soumoe, anou daivanou soue toulouzü haithai bonakha nou 
Etaoye (haibüa paore ngaopeiyu donou soue), ‘Neletao nou Israel maivei 
Ramai Mapao hi daisoure bue?  

25Daiolouzü Mapao nou Jordan rei hinou Etaoye deiraih dadepeiwure, 
südonou Reuben alia Gad maitao, neletao nou Ramai Mapao donou halia 
soure hae.’ Sübüa nou nele tyaonah taonou Etao tyaonah ye panou Rah thoba 
shulai.  
26Südonou Etao nou rathoyu buh nasü soua baie, süna hi Etao nou meidei-a 
pothore donou mokhai-a sheelare donou soumoe,  
27ana sünasü panou neletao alia Etao kohi, alia eletao tyaonah taoye panou 
shee ali soupeiloure donou soua baie, Etao-a neletao ye rai-a nou Mapao yesü 
tho-we alia puh nghoujü nou meidei-a pothowe alia Vo soua sheelawe touyu 
nasü shee ali soupeire donou soua baie, sükumolouzü haithai bonahkhanou 
Etao tyaonah hie, ‘Mapao-e thoyu hi neletao zha hae,’ tea nou paore 
ngaopiyu donou baie.  
28Etao nou choue, haithai Etao hi moa etao tyaonah hi sübüa neletao nou 
paolouzü, Etao nou haikua chila peilai, ‘Zhukhaio, Etao puopao mai-
a Mapao ye thoyu ki ali soukhai touwe. Sünasü meidei-a pothore donou alia 
sheelare donou moe, ana süsü neletao alia Etao kohi shee ali sou ngaore 
donou baie.’  
29Etao nouMapao ye khaitya-a dure donou moe, mokhai-a Etao nou rathoki 
nasü souloua Israel Ramai Mapao ye thomoa rakukhe liye thotare donou 
moe. Etao nou sahpao pahinou Ramai Mapao nou buyu ratho ki moa nou 
rathoki kukhe ali-a soukhai laimoe.”  
30Sübüa nou Reuben, Gad alia teinghi palo buyu Manasseh khü dahli taonou 
paoyu chipao süloukhaie, napao Phinehas alia puhye salaiyu Israel maikhü 
hinou tsümaitao-a aetoure.  
31Alia napao Eleazar nahpoutu Phinehas nou Reuben, Gad alia Manasseh 
maitao hisü paoe, “Zhouo Mapao Ramai-a Etao hi bue touyu süloure, 
daiolouzü neletao nou Mapao ye khaitya-a dumoe, südonou chuo neletao nou 
Israel maiye Mapao vei rarou-lekha hinou vupa peiwure.”  

32Süthaisü Phinehas alia puhye salaiyu tsümai taohai Reuben alia Gad maiye 
Gilead teidei hisü thaowu-a Kanaan teidei hi Israel mainou buyu hisü dakhai 
vetare, alia puletao hi haibüyu chipao taosü ve paopeire.  
33Israel mainou puletao chipao sü chouloua leva shore, alia puletao nou 
Ramai ye paoshoe. Puletao chuo Reuben alia Gad maiye reih soure 
tsüchomore.  
34Reuben alia Gad mainou paoe, “Rathoki hainanou Etao hi, Mapaohai 
Ramai-e touyu shee soulai, alia sünavei ‘sheesou-apeio’ teanou kuloulai.”  

Joshua 23 

Joshua vei Akhai Chipao 

1Mapao nou Israel maiye panou ngaobamai hinou veiloua asoyu thai; Joshua 
hai tsüloure alia puhvei mapo-a taoli pare.  
2Südonou Joshua nou Israel mai hrülaiye sü; tsümai, alia peikho mai, chiku-
apeimai alia vah adu-pfüyu maitao hisü paoe, “E hai chuo tsüloure, alia avei 
mapo haia taoli pare;  
3Alia Ramai Mapao nou neletao ye donou kabüa tyahrü kukhe maitao hi 
souyu vahtao hai neletao nou ngaore; nele RamaiMapao nou neletao ye 
donou reih züpeia baie.  
4Enou neletao ye tyahrü kukhe maivei teidei shoyu noupu Enou reih veiloua 
polouyu teidei, süolouzü Jordan rei hinou teinghi loulova buyu Zaidu nahi 
koute neletao ye peiwure.  
5Neletao Ramai Mapao nou neletao nghoujü nou puletao yesü hulai peilai, 
alia Mapao nou paokhai touyu thaifüa neletao nou talou puletao vei teidei sü 
poloulai.  
6Südonou Moses nou chikha tao larübvü hi rüthou khaitouyu pfüphou nou 
soutaosoua zülo, sühinou nalo mokhai-a zholo reitawu sou-o.  
7Neletao hrohinou shokhai touyu tyahrü kukhe taoye koalou hrüzhoso, 
mokhai-a puletao Rah zhih-a kuso, moa puletao hi chaachoua souso, mokhai 
puletao vei vah souso ae puletaoye khurüso.  

8Ana neletao nou zhou koute puh hi buyu büa nou, Ramai Mapao ye tyatei-a 
bulo.  
9Daiolouzü Mapao nou neletao nghoujü nou dushoyu alia khoushoyu tyahrü 
taoye hulaipeie; alia neletao nghoujü nou mai linoua zhoukoute veilou 
mohie. 
10Neletao mai ali nou mai thethe yesü hulai louwe, süsü Ramai Mapaonou 
neletao hi paokhai touyu thaifüa puhnou neletao ye donou reih soupeia baie.  
11Südonou neletao soutao soua hrülo, alia Ramai Mapaoye leshilo.  
12Daiolouzü neletao nou thaikhai tawulouzü, alia neletao hrohinou shokhai 
touyu tyahrü taoye koa vah souzholouzü, alia puletao ye koa nghisha 
souzholouzü, neletao nou puhmai naotukhe-e naloua alia puletao ye pa 
neletao nah naotumaie nalouzü,  
13soutao soua haihai sülo, Ramai Mapao nou neletao ye donou tyahrü kukhe 
taoye hulai peilai moe, ana puletao ye panou nele hisü reih souvewulai, alia 
puletao hai neletao ye donou rüh alia sho thoukhai touyu bülai alia soushoyu 
süda ali souwulai, ae nele nghithou hi shu louyu büa RamaiMapao nou 
neletao ye veishoa peikhai touyu teidei hinou panou ha-a kata khaitou bailai.  
14“Chuo E deiphao thaowua talai teile sü vere, alia neletao mai hrülai nou 
süwe, daiolouzü neletao Ramai Mapao nou paokhai touyu taohai teitei nou 
neletao hi soupeie, souche moyu ali-a hare.  
15Ana neletao nou vah ashi soulouzü, Mapao nou neletao hi vah aveih teitei 
souche peiyu büa, neletao yesü Puhnou peikhai touyu teidei hinou sou hakhai 
touwu bailai.  
16Neletao nou Ramai Mapao ye koa Vo soukhai touyu zümoa rah kukheye 
thotalouzü, Mapao vei lekha-rarou nasü neletao pei hi velai, alia neletao ye 
peikhai touyu teidei nahinou thashoa neletao nou ha-a kata bailai.”  

Joshua 24 

Joshua nou Shechem hinou Maisou hi Chipaoyu 

1Süthaisü Joshua nou Israel mai hrülaiye sü Shechem hinou save jüloue, alia 
puhnou Israel mai hi tsüsoua buyu maitao, chiku-apei maitao, alia vahdumai 
taoye kuve jüloue; süthai puletao nou Ramai nghoujü hisü kouloue.  
2Joshua nou puletao mai hrülai hisü paoe, “Israel Ramai Mapao nou paoe, 
‘Neletao puopao mai-wo Euphratis rei holova nou hrüe, sühi sünou Abraham 
alia Nahor puo Terah laimaio rah kukhe-e thoa hrüe.  
3Sühinou nele puopao Abraham ye Enou kupaloua Kanaan teidei teitei hi 
satae, alia puhye tyaonah taoli peie. Enou puhye nahpoutu Isaak peie;  
4Isaak hisü Enou Jakob alia Esau ye peie. Enou Esau ye deichi hi buyu Seir 
nuhdu nahai peie, ana Jakob vei tyaonah taonou Ejipt hi kouh hrütare.  
5Süthai Enou sühi Moses alia Aaron ye seivepeie, alia Ejipt maiye hatyali 
hinou souveasho peia neletao ye sühinou sapaloue.  
6Süthaisü Enou neletao puopao ye sü Ejipt teidei hinou sapaloue, alia neletao 
puopao maitao nou Zai pehi kouyu phaki; Ejipt mainou rheiluki pfüloua nele 
puopao yesü Zai Ho hisü hukhoure.  
7Puletao nou Mapao hisü kra-a soukha khoyu phaki, Mapao nou puletao alia 
Ejipt mai kohisü zhitei touloua panou zai dzünou pa Ejipt mai yesü maoloue; 
Enou Ejipt mai hi souyu vahsovei tao hai nele nghithou vuzünou ngaowe. 
“‘Alia teile taoli neletao nou rekounou hrüe.  
8Süthaisü Enou neletao ye Jordan rei sa-a talah paloua nou Amor teidei hi 
save thoupeie. Puletao nou nele ye reih souwe, ana Enou puletao ye neletao 
bah hi thoupeie, alia neletao nou puletao vei teidei sü poloue, alia Enou 
puletao ye nele nghoujü nou souha peie.  
9Süthai Zipper nahpoutu Balak, Moab hi veo nou neletao ye reih souwe, alia 
puhnou neletao ye pa chaa peire donou Beor nahpoutu Balaam ye kulouwe,  
10ana Balaam nou paolaiyu hai Enou keipei laimoe touyu puhnou süloua 
neletao ye hapeie; sübüa Enou neletao yesü puh bah hinou vupa peie.  

11Südonou neletao nou Jordan talah loua Jeriko hisü veloue, alia Jeriko hi 
buyu mainou neletao ye reih souwe, alia Amor mai, Perizz mai, Girgash mai, 
Hit mai, Kanaan mai, Hiv mai, ae Jebus mai nou neletao ye reih souwe, ana 
Enou puletao yesü nele bah hi peie.  
12Süthai neletao nou takouyu phaki, neletao jünou rai-a Enou Laikhidu seita 
peie, südonou Amor hi veo ahai yesü hulailoue; haisü neletao vei khoche alia 
reihlou nou veilou moe.  
13Neletao vei haso lia loumoa nou teidei sü Enou peia baie, alia neletao nou 
soushu khaimoyu nuhdu taosü pa Enou neletao ye buloua baie, neletao nou 
shokhai toumoyu darkhabe alia oliv kipei hinou marashithou hraitoua baie.’  
14“Südonou chuo neletaoa Mapao ye ngaopilo, alia puh vah sü chilee chechea 
soulo; nele puopao taonou rei holova buki alia Ejipt hi bubuki thoyu rah nasü 
thaowo, sükua nou Mapao vei vah sü soua baio. 
15Neletao nou Mapao vei vah sü sounü molouzü zhounou thao vah soulai 
touyu dolouwo, nele puopao taonou rei holova buki thoyu rah nou laiho, 
neletao nou hrüa buyu Amor maivei rah nou laige; E alia Ahvei kihikhamai-o 
louzü Mapao vei vah soua bailai.”  
16Süthaisü mai khemai taonou chila peie, “Etao Mapao ye thaowua rah kukhe 
livei vah sü souta khaitou laimoe.  
17Daiolouzü Etao RamaiMapao nou Etao puopao alia Etaoye sü Ejipt teidei 
hinou, hukhaki hinou sapapeie, alia Etao nghingao hinou puhnou dushoyu 
shee hai Etao nou tayu ludu veishi hisü soupeie, alia Etao nou talah tayu 
tyahrü hrülai hinou puhnou eye sü kiko sa-a vetepeie.  
18Alia Mapao nou etao nghoujü nou Amor mai hrülaiye sü hulai peie; 
südonou etao-a Mapaovei vah sü soua bailai, daiolouzü Puh hai Etao vei 
Ramai-e.”  
19Ana Joshua nou puletao hisü paoe, “Neletao nou Mapao vei vah sü soulou 
hoe; daiolouzü puh hai sheeshoyu Ramai-e; Puh hai rah kukheye ngaora 

shoyu Ramai-e. Puh hai neletao nou soumah-soumo khaitouyu sü khaipei 
laimoe.  
20Neletao nou Mapao ye thaowu-a rah kukhe livei vah soutalouzü, puhnou 
raiki neletao hi vah aveih soupeiyu büa, neletao yesü soushi souha khaitouwu 
bailai.”  
21Puletao nou Joshua hi paoe, “Moe, Ewo Mapao vei vah soua bailai.”  
22Joshua nou puletao hi paoe, “Neletao nou Mapao vei vah soua bailai teanou 
dolouyu hai neletao lahnou lahvei chila louyu baido.” Süthai puletao nou 
paoe, “Ovai, Etao lahkuku vei chila louyu baie.”  
23Puhnou paoe, “Sükulouzü neletao hrohinou buyu rah kukhe taoye sü 
polaio, alia neletao vei hrümai hai Israel Ramai Mapao hi peio.”  
24Süthaisü Joshua hi puletao nou paoe, “Etao nou Ramai Mapao vei vah sü 
soulai, alia puh chi sü zülai.”  
25Süthai, Joshua nou süzhou teithe hinou mai hrülaiye sü sa-a Shechem hinou 
Vo soulouwe, alia kabüa hrülai touyu chikha tao alia kharochi tao hai peie.  
26Joshua nou chipao sütao hai Ramai vei chikha larübvü hi rüthoulouwe; alia 
puhnou sühinou chuh ali poloua Mapaovei rathoki buyu süübe phihi nou 
shokhai louwe.  
27Alia Joshua nou mai hrülai hisü paoe, “Zhukhaio, chuh haina nou etao vei 
shee soulai, daiolouzü Mapao nou Etao hi paopei khaitouyu chipao teitei hai 
choukhai touwe, südonou hai nanou Etao vei shee (shaki) soua bulai, sükumo 
louzü neletao nou nele Ramai Mapao hi dawushulai.”  
28Sükua nou paowua Joshua nou maisoutao yesü lahkuku vei teidei hisü 
seitawure.  

Joshua alia Eleazar Thaiyu 

29Süthaisü, Mapao vei kilai Nun nahpoutu Joshua hai thaitare, puh vei mapo 
kaihlia kirou pa-a nou thaire.  

30Puletao nou puhye sü lah puhvei dei, Timnath Serah touyu hinou, süsü 
Ephraim maivei teidei, Gaash deichi reilonou buyu hinou daovu peie.  
31Israel mainou Joshua hria bukisa alia Mapao nou Israel maiye donou vah 
aveih soupei khaitouyu ngaoa buyu tsümaitao hria bukisa puletao 
nou Mapao vei kuvah sü souwe.  
32Israel mainou Ejipt hinou poshia payu Josef vei rao hai Jakob nou Shechem 
nahpoutu Hamar nahmaitao hinou shahu kaih peia hrülouyu Shechem dei 
hisünou daovu peie; süna hai Josef tyaonah taovei kaalo soua peie.  
33Alia Aaron nahpoutu Eleazar-a thaitare, puhvei thaiphao hai Ephraim mai 
deichi hi buyu puhvei nahpoutu Phinehas ye depeiyu Gibeah nuhdu hinou 
vupeie.  

Chikuapei Maitao 

Chikuapei Maitao 1 

Judah ae Simeon Khü Ahai nou Adonibezek ye Nülouyu 

1Joshua thaitayu thai, Israel mainou Ramai hi noue, “Thao vei khü nou 
Kanaan maiye reih soulou railaige?”  
2Mapao nou chila peie, “Judah khü nou railai. Enou puletao bah hi teidei 
nasü thoupeiwure.”  
3Judah maitao nou Simeon khü hisü paoe, “Eye donou depei khaitouyu teidei 
nasü poloure donou koa Kanaan maiye reih soupeio, sütoulouzü Etao-a neye 
koa sa-a nou reih soukha peilai.” Südonou Simeon maitao nou sa-a tapeie.  
4Süthaisü Judah mainou reih soutae. Mapao nou Kanaan mai ae Periz maiye 
puletao bah hi thoupeie; alia puletao nou homaitaoye mai thekirou hai Bezek 
hinou southaloue. 
5Puletao nou Adonibezek pei hi Bezek hinou reih soue, alia Kanaan mai ae 
Periz mai hinou reih veiloue.  
6Adonibezek hai buh sühinou tutare, ana puletao nou puhye thaingouho 
nüloure alia puh bahke ae phiteutu sü daode peie.  
7Adonibezek nou paoe, “Enou vemai mai rainai ye puletao vei bahkrü ae 
phikrü daode peie, Enou souyu büa chuo Ramai nou ahia soupeire.” Puhye sü 
Jerusalem hi savere alia sühinou puhsü thaire.  

Judah Khünou Jerusalem ae Hebron Mai hinou Reih Veilouyu 

8Judah mainou Jerusalem pei hi reih hulou poloure. Puletao nou sühi hrüa 
buyu maiye sü southawure alia nuh nasü mei deiwure.  
9Süthaisü Judah mainou deichi hi buyu, Negeb nuhtao hinou buyu ae deina 
hinou hrüyu Kanaan maitao hisü reih soutare.  
10Puletao nou Hebron nuhdu (Hebron zhih hai arai hiolouzü Kiriath-arba 
tiwe) hinou hrüyu Kanaan mai hisü reih soupoa koure, alia puletao nou 
Sheshai, Ahiman ae Talmai touyu maitya haitao hinou reih veiloue.  

Othniel nou Debir Nuhdu Polouyu 

11Sühi sünou Judah mainou Debir nuhdu hi reih souloue. Debir zhih hai arai 
hiolouzü Kiriath-sepher touwe.  
12Kaleb tea kuyu mai alinou haibüa paoe, “Kiriath-sepher nuhdu hi reih 
souloua veilouyu mai naye sü Enou anah naotupai Aksah ye pei nalai.”  
13Kaleb thaihou Kenaz nahpoutu Othniel nou nuhdu nasü poloure, südonou 
puh nahpai Aksah ye sü puhye panou naloure.  
14Honapai nou puh ki veyu phaki, puh puo hinou dou ali kholo tea lere; ae 
honapai nou rheisüh phao hinou taokouyu phaki puh puo Kaleb nou noure, 
“Ne daili jüpawe?” 
15Honapai nou chila peie, “Eye hali peio; nenou Eye dei peiyu nasü dzü hae, 
südonou dzüla noupu loua nou Eye peio.” Südonou Kaleb nou honapaiye 
reilova nou payu ae khelo vanou payu dzüla ahai kheinou peiwure.  

Judah ae Benjamin Khü nou Reih Veilouyutao 

16Moses paoh (puh chapfü puo) vei tyaonah maitao, Ken maitao hai-a Judah 
maitao koa Jeriko nuhdu, süolouzü hasüübe nuhdu hinou Arad nghia buyu 
Negeb hisü Judah maiye sa-a koa hrüre donou tare. Puletao hai sühinou 
Amalek maiye koa bure.  
17Judah mainou puletao thaihou Simeon maiye koa satae, alia puletao nou 
Zephath hinou hrüyu Kanaan maiye reih soua veiloue, ae nuhdu sünasü 
sousasawua chaa peiwure, alia nuhdu süna zhihsü Hormah tea sapeie.  
18Judah mainou Gaza teidei, Ashkelon teidei ae Ekron teidei taosü reih soua 
poloure. 
19Mapao nou Judah maiye soukha peia panou puletaoye deichi hinou buyu 
nuhdutao sü poloue, ana deikho hinou buyu maitaoye sü hulailou more, 
daiolouzü puletao hisü hunou souyu rheiluki khesü buloure. 
20Moses nou kharochi peiyu thaifüa Hebron sü Kaleb hi peie; alia puhnou 
Anak nahpoutu asü vei buh taosü hulailoue.  

21Ana Benjamin maitao nou Jerusalem hinou hrüyu Jebus maiye hulai 
loumore. Südonou Jebus mainou chukoute Jerusalem hisü Benjamin maiye 
koa hrüa bue.  

Ephraim ae Manasseh Khünou Reih soua Bethel Polouyu 

22Ephraim ae Manasseh khü ahai nou Bethel mai pei hi reih soue, 
aliaMapao nou soukha peia puletao nou reih veiloue.  
23Ephraim ae Manasseh mainou Bethel (arai hai Luz tea kue) hisü reikeih 
pomai seitae.  
24Reikeih pomai nou nuhdu hinou mai ali tapa-a ngaoe, alia puletao nou 
honapu hisü paoe, “Zhuvea Etaoye nuhdu hi talouyu ludu ngaopeio, 
sükulouzü Etao nou neye vupa peilai.”  
25Mai honapu nou puletaoye nuhdu hi louyu ludu sü ngaopeie, südonou 
puletao nou nuhdu hi hrüyu mai hrülaiye sü southa khaire, ana puletao nou 
mai honapu ae puh vei kihikha maiye southa moa phapeie.  
26Mai honapu nou Hitmai teidei hi tare ae sühinou nuhdu ali soushuloue, ae 
süna zhih sü Luz tea saloue; sübüa chukoute nuhdu süna zhih sü süwe.  

Israel Mainou Hulailou Moyu Maitao 

27Manasseh mainou Beth-shan, Taanak, Dor, Iblean, Medigo alia süpehao hi 
buyu nuhdutao hai hulai loumoe, südonou Kanaan mainou nuhdu sütao hisü 
koa hrüa buhie.  
28Israel mainou dusho palouyu phaki puletao nou Kanaan maiye saloua 
panou kilai soue, ana puletao ye sü hulai loumoe.  
29Ephraim mainou Gezer nuhdu hinou hrüyu Kanaan maiye hulai loumoe, 
südonou Kanaan mainou puletaoye koa sühinou hrüe.  
30Zebulun mainou Kitron ae Nahalol nuhdu hinou hrüyu Kanaan maiye hulai 
loumoe, südonou Kanaan mainou puletaoye koa hrüe, ae puletao kilai panou 
soua bue.  
31Asher mainou Akko, Sidon, Ahlab, Akzib, Helbah, Aphik alia Rehob 
nuhdutao hinou hrüa buyu maitaoye hulai loumoe.  

32Ana Asher mainou Kanaan maiye koa nuhdu sütao hinou hrüa bue, 
daiolouzü puletao nou homaitaoye hulai loumoe.  
33Naphtali khünou Beth-shemesh ae Bethanath nuhdu ahai hi hrüyu maiye 
hulai loumoe, ana puletao nou Kanaan maiye koa hrüe ae puletaoye panou 
puletao kuvah soua hrüe.  
34Amor mainou Dan maitaoye sü panou deikho hi buba-a deichi hi hupa-a 
baire.  
35Amor mainou Har-heres, Aijalon ae Shaalbim nuhdutao hinou hrüa bue, 
ana Ephraim ae Manasseh khü nou puletao jünou veiloua puletaoye panou 
puletao kilai soua hrüe.  
36Amor mai deirai hai Akrabim phihinou Sela peilova khete-e.  

Chikuapei Maitao 2 

Israel Mainou Ramai Chi Zümoyu 

1Mapao vei rakivamai nanou Gilgal hinou Bokim hi takouloua nou haibüa 
paoe, “Enou neletaoye Ejipt hinou sapapeie, alia neletao puopaoh hi apaokhai 
touyu teidei na hisü save thoupeie. Enou paoe, ‘Vo soukhai touyu nasü Enou 
hasou chileea souphe khailai moe. 
2Neletaoye panou teidei haihi hrüa buyu maitaoye koa vo soulai moe, neletao 
nou puletao vei bashara khesü soushi souphe peilai.’ Ana neletao hai Enou 
paoyu büa soumore. Enou souso tea paoyu nasü soua baire.  
3Südonou chuo Enou paowe, Enou puletaoye sü neletaoye donou hulai peilai 
more; ana puletaoye panou neletaoye ngaobayu mai panou soulaire, alia 
puletao vei bashara khesü panou neletaoye muhloulai.” 
4Mapao vei rakivamai nanou haihai Israel maisou hi paopeiyu phaki, mai 
hrülai nou shusoua krare.  
5Südonou buh süna zhih sü Bokim tea saloue. Puletao nou buh 
sühinou Mapao ye posheela-a rathoe.  

Joshua Thaiyu 

6Joshua nou Israel maitaoye sü lahkuku vei zha depei khaitouyu teidei sü 
thaoloure donou seitawure.  
7Joshua hria bukisa sü Israel mainou Mapao vei kuvah souwe, 
alia Mapao nou Israel maiye donou khupayu vahso soupeiyu teitei ngaoyu 
süthai-apei maitao bukisa hai Israel mainou Mapao ye thoe.  
8Mapao vei kilai, Nun nahpoutu Joshua, puh hai po 110 mailoua thaire.  
9Puhye Gaash deichi reilo nou buyu Ephraim mai deichi hi buyu Timna-heres 
hinou poa vuhpeie. 
10Maiphao süna thaita khaiyu thai, bonakha phao hisü Mapao nou Israel 
maiye donou khupayu vah soupei khaitouyu khesü ngaiwure.  

Israel Mainou Mapao ye Thomo Tayu 

11Süthaisü Israel mainou Mapao nghoujü hinou vah ashi sü soutare, alia Baal 
rahye sü thotare.  
12Puletao nou puletao vei paipaoh RamaiMapao, puletaoye Ejipt hinou sapa 
peiyu nasü thomoa puletao pehao hinou buyu rah kukheye sü thotare, ae 
puletao nou Mapao vei lekha rarou sü soupa peie.  
13Puletao nou Mapao ye thaowua Baal ae Ashtaroth rahsü thotare.  
14Südonou Israel mai hisü Mapao nou rarou loua maivei saotou saosoyu 
maiye panou puletao vei kini khesü saoloure. Ae puhnou puletao pehao 
hinou hrüyu ngaobamai bah hisü zhothou peire, südonou puletao hai 
puletaoye ngaobamai nghoujü hinou lalou hore.  
15Puletao nou soureih soutayu sasü, puletao nou vah ashi souyu 
vanou Mapao nou puletaoye kozho peimore. Südonou puletao hai veasho 
tare.  
16Süthaisü Mapao nou puletaoye souvea souhoyu mai bah hinou vupa peire 
donou chiku-apeimaiye seive peie.  

17Ana Israel mainou puletaoye süthai-apeimai chi sü zübare, daiolouzü 
puletao nou khakhapfü ali büaMapao hinou bumoa rah kukheye sü thotare. 
Puletao hai puletao vei paipaoh nou tayu razhai hinou tamoa ludu tarei tare.  
18Mapao nou puletaoye donou chikupeimai seive peiyu phaki, Mapao nou 
chikupeimaiye salai peiwe, ae chikupeimai nou hria bukisa sü puletaoye 
ngaobamai bah hinou Mapao nou vupapeiwe, daiolouzü ngaobamai nou 
puletaoye souvea-a tudee buyu nasü Mapao nou ngaoloua zhuvea-e.  
19Ana chikupeimai thaita khaie, puletao hai puletao paipaoh mai jünou shipu 
ta-a baiwe, ae rah kukheye thota baiwe. Puletao hai zhaidou ashi nasü 
thaobae.  
20Südonou Mapao nou Israel mai pei hi raroua haibüa paoe, “Enou puletao 
puopaoh hi vo soukhai touyu nasü mai haitao nou züba-a souphewure. 
Puletao nou achi zübayu vanou 
21Joshua nou thaitayu phaki shokhai toua buyu tyahrü khesü Enou puletaoye 
donou hulai peilai more.  
22Enou puletaoye sü poa Israel maiye kabülaisa touyu zhulai, puletao hai 
puletao vei paipaoh mai büa Mapao vei jüpa hinou talaiho talai mosa touyu 
zhulai.”  
23Südonou Mapao nou süpehao hi hrüyu tyahrü khesü hulai moa shokhai 
peie, ae puhnou puletaoye sü Joshua bah hia thoupei moe, ae puh thaiyu 
thaia hulai peimoe.  

Chikuapei Maitao 3 

Shokhai Touyu Tyahrütao 

1Kanaan teidei hilou soureih soukhai toumoyu Israel maitaoye zhure 
donou Mapao nou shokhai touyu tyahrü khesü haitao-e,  
2Puhnou haihai Israel mai bonakhatao, soureih soukhai toumoyu maitaoye 
panou soureih soudou loure donou shokhai pei khaitoue.  

3Tyahrü sütao sü haitaoe: Philistin mai nuhdu angou, Kanaan mai hrülai, 
Sidon mai, Lebanon deichi hinou hrüyu Hiv mai, Baal Hermon deichi hinou 
poa Hamath louyu ludu hi kouyu teitei-e.  
4Puletaoye shokhai touyu hai Israel maiye zhure donoue, süolouzü Moses 
teile hinou Ramai nou puletao paipaoh hi kharochi peikhai touyu taosü 
zülaiho zülai mosa touyu zhure donoue.  
5Südonou Israel maiye panou koa Kanaan mai, Hitmai, Amor mai, Periz mai, 
Hiv mai, ae Jebus mai hrohinou hrüe. 
6Puletao nou süpehao hi hrüyu nah naotumai khesü nawe, ae puletao nah 
naotu khesü puletao nah poutumai ki khaipeie, alia puletao nou maivei 
bashara khesü thotare.  

Othniel 

7Israel mainou puletao vei Ramai Mapao ye ngaiwure, alia Mapaonghoujünou 
vah ashi soutare, alia Baal ae Asheroth rahye sü thotare. 
8Südonou Mapao nou rarouloua Israel maiye panou Mesopotamia hi veo 
Kushan-rishathaim khakhe hinou po acha panou hrüe.  
9Süthaisü Israel mainou Mapao hi kra-a paoyu phaki, Mapao nou Israel maiye 
khailupa peiloure mai ali seive peie, alia puhnou Israel maiye khailupa peie. 
Puh zhih hai Kaleb thaihou Kenaz nahpoutu Othniel toue. 
10Mapao vei rako sünou puh hisü velou loure, alia puhnou Israel maiye süthai 
sa-a hrüpeie. Puhnou Israel maiye sa-a soureih soutae, ae Mapaonou 
Mesopotamia veo Kushan-rishathaim ye puh bah hi thoupeie, ae puhnou 
Kushan-rishathaim jünou reih veiloue.  
11Südonou teidei hisü po raidai kaona-a soyu ngaoloue. Süthaisü Kenaz 
nahpoutu Othniel hai thaitare.  

Ehud 

12Süthaisü Israel mainou Mapao nghingao hinou vah ashi soupu takhaire, 
südonou Mapao nou Moab mai veo Eglon ye Israel mai jünou soukhoupu 
peire.  

13Puhnou Ammon mai ae Amalek maiye saloua Israel mai pei hi reih soulou 
veiloure, ae puletao nou habe nuhdu, Jeriko nasü poloure.  
14Israel mainou Moab hi veo Eglon khakhe hinou po kiacha hrüe.  
15Ana Israel mainou Mapao hi kra-a soukha khoyu phaki, Mapao nou 
puletaoye khailupa peiloure mai ali seive peie. Puh hai Benjamin khü hinou 
veyu Gera nahpoutu Ehud touwe, puh hai bah nalo nou vah souyu maie. 
Israel mainou Ehudye Moab mai veo Eglon hi sapeina panou pove peire 
donou seitae.  
16Ehud nou lah puhye donou pahvai thaivai heipfüyu, sentimitar raingou 
phali shoyu khoche ali souloure. Puhnou sünasü sah khenou puh bah 
zhoulova hi khikhai loure. 
17Süthaisü puhnou sapeina nasü veo Eglonye peire donou potare, veo Eglon 
hai theataolou louyu mailie.  
18Ehud nou sapeina taosü veo hi peiyu thai, puhnou sapeina pfüveyu 
maitaoye sü ki hi seidakhai tawure.  
19Ana puhnou Gilgal pe hi chuh shokhai touyu hinou dakhai ve veo hisü 
haibüa paore, “Oh veo, E ne hi kheichi ali paolai.” Südonou veo nou puhye 
khoyu kilai maitao hisü “Kijü pawo” tea kharochi peiwure, südonou kilai mai 
hrülai nou kijü patakhai toure.  
20Süthaisü veo hai la puhvei kaoyu kide, kipei hinou chaobua buyu hisü Ehud 
nou talou loua paoe, “Neye donou chipao ali Enou Ramai hinou polai.” Veo 
nou puh buh hinou tashu laloure.  
21Ehud nou puh bah nalo nasü thaikou zhoulova hinou khipfüa laiyu khoche 
nasü poloua veo pou hisü khüthou peire.  
22Khoto noupu koa khoche teitei nou veo vei pou khevai loukhai toure, ae 
süsü puh thea nou küpa holoure. Ehud nou khoche nasü paipa moa pou hi 
khaiwure, alia pou hinou zhe sü küpae.  
23Süthaisü Ehud nou kipah paloua kikhu sü khareih nou thoukha peire.  

24Puhnou tayu thai, kilai maitao nou tapa zhuyu phaki kikhu sü khareih nou 
khakhai touyu ngaoloua puletao hai haibüa tsüchoe, “Puh la kaoyu kide 
hinou soyu phae.”  
25Puletao nou khoa bubukou khaie puhsü kikhu houpa more, südonou 
puletao nou khareih nou khakhai touyu kikhu nasü houpa zhuyu phaki, 
puletao vei paopu sü sühinou thaia buyu ngaoloure.  
26Puletao nou khoa bukinou Ehud sü tala loure, puhnou chuh shokhai touyu 
hi tukouloua Seirah nuhdu hisü veloure.  
27Puhnou sühi velouyu phaki, puhnou Ephraim deichi hinou buyu nuhtao 
hisü shabe nghoupeie, alia Israel maiye reih soure donou kuloure, süthaisü 
puhnou reihmai süthai sa-a deichi hinou takoue.  
28Puhnou Israel maitao hisü paoe, “Athai fülo! daiolouzü Mapao nou neletao 
ngaobamai, Moab maiye sü neletao bah hi thoupeire.” Südonou puletao nou 
Ehud thaisü fütare, alia Moab mainou Jordan rei kacholai tea buyu hinou 
puletaoye sü panou mai aliro rei sü kachopa loumore.  
29Süzhou teithe puletao nou Moab maiye southa louyu hai mai thekirou phali 
southaloue, puletao hai khouko buyu ae pfüphao veishoyu maikhai toue, mai 
ali koute-a panou turei palou moe.  
30Süzhou teithe Israel mainou Moab mai jünou reih veiloue, alia puletao vei 
teidei hisü po raicha hai kaona-a soyu ngaoloue.  

Shamgar 

31Puh thaisü Anath nahpoutu Shamgar nou Philistin mai kaihrou hai cho 
khourao ali nou khouthaloue. Puh-a Israel maiye vupa peiyu mai alie.  

Chikuapei Maitao 4 

Deborah ae Barak 

1Ehud thaiyu thai, Israel mainou Mapao nghoujü nou vah ashi sü soupu 
takhaire.  

2Südonou Mapao nou puletaoye sü Hazor hinou hrüa buyu Kanaan mai veo 
Jabin bah hi zhothou peiwure. Puhvei reihmai peikhowo zhih sü Sisera 
touwe. Puhnou Harosheth-ha-goiim hinou hrüe.  
3Süthaisü Israel mainou Mapao hinou kra-a soukha khoe, daiolouzü veo Jabin 
vei rheiluki, hunou souyu kaihkü (900) bue, ae Israel maiye po kai puhnou 
souvea nou khasa-a hrüe.  
4Süphaki rachipaola-apei pai Deborah, Lappidoth chapfü nou Israel maiye 
chikupeia khosa-a hrüe.  
5Honapai nou Ephraim mai vei deichi hinou buyu Ramah ae Bethel kohi habe 
ali phinou chobua Israel mainou tave honapai hinou kabüyu kao-e touyu sü 
chikuwe.  
6Honapai nou teithe ali Naphtali maivei teidei, Kadesh nuhdu hinou hrüa 
buyu Abinoam nahpoutu Barak hisü haibüa chi seiho paoe, “Israel maivei 
Ramai Mapao nou neye kharochi haibüa peiwe, ‘Ne Naphtali ae Zebulun mai 
thekirou saloua Tabor deichi hi tapawo.  
7Enou veo Jabin vei reihmai peikhowo Sisera ye panou puhvei rheiluki ae 
reihmai sü saloua neye Kishon rei hinou reih soulai, ana Enou puhye sü ne 
bah hi thou peilai.’ ”  
8Barak nou honapai hi chila peie, “Nenou Eye sa-a talouzü, talai; ana ne Eye 
sa-a tamo louzü E-a talai moe.”  
9Honapai nou paoe, “E neye sa-a tapei-a bailai; ana taho reih soua veilouma 
süsü nevei kathe soulai moe, daiolouzü Mapao nou Sisera ye sü naotumai bah 
hi thoupei-a bailai.” Süthaisü Deborah nou kushuloua Barak ye sa-a Kadesh 
hi hore donou tare.  
10Barak nou Zebulun ae Naphtali maitaoye sü Kedesh buh hi kupoa ve-e, ae 
mai thekirou nou puh thaisü fütae, ae Deborah nou puhye satae.  
11Chuo Ken puona Heber nou Ken maitya kukhe zhomoa buh kua butare, puh 
hai thao-e toulouzü Hoba tyaosholea hinou veyu Moses vei paoh mai moo 

maie, puhnou buh doushoa Kedesh nghiyu Za-anannim hi buyu phüsüübe phi 
hinou sahpao haoloua bure.  
12Süthaisü Sisera nou Abinoam nahpoutu Barak hai Tabor deichi hi bure 
touyu süloukhaie,  
13puhnou puhvei rheiluki kaihkü ae reihmai hrülaiye sü kuve jüloure, alia 
Harosheth-hagoiim hinou Kishon rei hisü seitare.  
14Süthaisü Deborah nou Barak hi paoe, “Tashulo, Mapao nou neye süthai sa-a 
tapeilai! Alia zhou teithe Mapao nou Siseraye sü ne bah hi thou peiyu teithe 
soulai.” Südonou Barak nou Tabor deichi hinou puhvei reihmai thekirou sa-a 
takoure.  
15Barak nou puhvei reihmai sa-a reih soukouyu phaki, Mapao nou Sisera vei 
rheilukitao ae reihmai hrülaiye sü khumah soupa peiwure, alia Sisera nou 
rheilukiphao hinou dei hi ngaokouloua phinou tutare.  
16Barak nou rheilukitao ae reihmai hrülaiye sü Harosheth-hagoiim koute 
hupoa tae, ae Sisera vei reihmai hrülai sü southakhai toure; mai ali koute-a 
panou tupalou moa southa khai touwure.  
17Ana Sisera hai phinou tupoa Ken puona Heber chapfü Jael sahpao hisü 
tuvere; daiolouzü Hazor hi veo Jabin ae Ken puona Heber kikhamai louzü 
chaveia bubaie.  
18Jael nou Sisera hisü tapaloua paoe, “Taloulo, apaopuo, kikha taloulo, 
ngaopiso.” Südonou puhnou honapai sahpao khevai louloure, ae honapai nou 
puhye haosa nou hoku peie. 
19Puhnou honapai hisü paoe, “Zhuvea nou Eye dzü paili khaipeio, E rei sore.” 
Südonou honapai nou lah (souhee dzübvü) hinou chonaodzü lapaloua puhye 
panou keloue, ae honapai nou puhye sü pokupu peie. 
20Süthaisü puhnou honapai hi paoe, “Kikhu hinou la-a Eye khopeio, alia mai 
tarali nou ve ne hi ‘Mai ali-a haihi buhae’ tea noulouzü ‘Mai lia hae’ tea 
paopeio,”  

21Sisera hai veashoa tuveyu donou puhsü zhitei toutare. Süthaisü Jael nou 
hubao ae hushu sü poloure, alia honapai nou chocholou puhye sü hushu nou 
nousü hi veathou peie, sübüa puhsü thaire.  
22Barak nou Sisera ye hupoa veyu phaki, Jael nou kijü paloua puh hi paoe, 
“Haihi loukhaio, nenou phoua laiyu mai nasü Enou ngaopeilai.” Südonou 
puhnou honapai sahpao hisü takoure, alia Sisera sü sühinou thai-a bure, puh 
pei hisü hushu ali veathou khaitoua ngaoloue.  
23Süzhou teithe Ramai nou Israel maiye Kanaan hi veo Jabin jünou reih 
veilouyu peie.  
24Israel mainou soutaosou reih sü sousoukou Jabin veo-a southawure.  

Chikuapei Maitao 5 

Deborah ae Barak vei Lou 

1Süthaisü Deborah ae Abinoam nahpoutu Barak nou lou haina hai soue:  
2Israel maiye süthai-apei mainou sata peiyu phaki maikhe mainou asashoa 
nou thaifü peie Mapao ye paosholo!  
3Oh vemai taore, keipeio, Oh vemai nahpoutu taore, noukhaio, Mapao hi 
Enou lou soulai, Israel maivei Ramai Mapao hi paila avei nou E lou soulai.  
4Mapao, nenou Seir deichi hinou tapayu phaki, nenou Edom teidei hinou 
takouyu phaki, deiphao hai lüre, ae raki hinou teirü koure, teihao hinou teirü 
sü rükoure.  
5Deichi khesü Mapao nghoujü nou, Sinai vei Mapao, Israel maivei 
Ramai Mapao nghoujü nou lüre.  
6Anath nahpoutu Shamgar teile kisü, Jael teile kisü, duva adu khesü tamore, 
ae veihao soumai nou tathoyu ludu hinou tare.  
7Israel mainou sava-a hrüyu, ae tahva daolouyu hai, ne donou baie Oh 
Deborah! nenou pfü ali soua Israel mai hi veyu donou baie.  
8Israel mainou rah ashu doloukhaie, soureih sü robomü hi ve-a baiwe. Israel 
mai theraidai hrohinou rüh moa nghou ali-a polaiyu ngaoho moe?  

9Ale sü Israel reihmai vei peikhowo sü koa salaiwe, ae sashoa loupeiyu 
maitaoye salaie, Mapao ye paosholo!  
10Rheisüh kaayu phao hinou tayu mai, sah nou khukhaitoua buyu khemai, ae 
talai-a tayu khemai, haihai lichokhaio.  
11Keikhaio, dzü khosü Mapao nou veilouyu pao-a bure, Israel mainou 
kolouyu sü pao-a bure. Süthaisü Mapao vei maitao nou puletao vei nuhdutao 
hinou tapoa koure.  
12Kaishulo, kaishulo, Oh Deborah! Kaishulo, kaishulo, lou soukhaio! Kushulo, 
Abinoam nahpoutu Barak, nevei hukha maiye sü süthai sa-a takhaio.  
13Süthaisü chilee cheche maitao nou süthai-apei maitao hisü takoure, 
Mapao vei maitao reih soure donou souda poa takoure.  
14Ephraim hinou phi phaopoa deikho hisü taloure, Ne thaifüa Benjamin khüa 
taloure; Mikir hinou aduso mai khesü takoure, Zabulun hinou peikho peire 
maitao sü laire.  
15Issakar hi süthai-apei maitao hai Deborah ye koa tawe; ae Issakar nou Barak 
chi züa Deikho hisü puh thaifüa tae. Ana Reuben khü hai talaiho talai moe 
touyu vanou büroa bure.  
16Daisounou neletao zhaotu khesü sa-a bue? Daisounou zhaokhome ye kuyu 
pai kei-a bue? Reuben khü sü talaiho talai moe touyu vanou haoloua bubaire.  
17Gilead maitao nou Jordan rei teinghi palova nou chao-a bure, ae Dan 
maitao hai dzüluki hinou butare. Asher maitao hai zaidu pehao hinou butare, 
puletao hai zaidu pehao sahsü füsholoua buloure.  
18Ana Zebulun ae Naphtali maitao nou athai ahri pimoa reih sü souwe.  
19Megiddo rei Taanak teanou kuyu buh hinou vemai khesü ve reih soue; 
Kanaan veo maitao-a ve reih soue, ana puletao nou shahu aliro potalou moe.  
20Teivu tao-a raki hinou reih soue; puletao nou sübüa talikhu Sisera ye reih 
soue.  

21Kishon rei dzüdu sünou puletaoye sü phaipoa tare, Kishon dzüdu sünou, 
Kütayu dzüdu sünou. Arakowo, eihtea tapoa koukhaio!  
22Süthaisü rhei khesü tupoa puletao phimou sünou dei hi taikaokao poa laire.  
23“Meroz sü panou chaa ngaotheo,” tea Mapao vei rakivamai nou paoe, “Sühi 
hrüa buyu maitao-a panou chaa pfütheo. Puletao hai Mapao ye soukhare 
donou ve moe, khouchi maiye reih souyu hisü Mapao ye soukha moe.”  
24Rako veikayu naotupai sü Jael-e, Ken puona Heber chapfü nasüe, rako 
veikayu naotupai sü sahpao hinou buyu naotupai nasüre.  
25Sisera nou dzü khokhaie, honapai nou chonaodzü nou peie, honapai nou 
khaosao veishoyu ali hinou chonaodzü popa peie.  
26Honapai nou hushu sü bah alilo nou poloue, bah zhoulo vasü hubao 
poloure; Honapai nou Sisera pei hisü hushu veathou peiwure, honapai nou 
puh nou hisü hushu veathou peiwure.  
27Puh sü honapai phi khevai deloure, honapai phi khevai leiloure. Puh sü 
honapai phi hi kaokoure. Puhnou kaokouyu buh hinou puh sü thaire.  
28Sisera pfü nou vabomü hinou zhua bue; kijü hinou phia bue. “Daisounou 
puh vei rheiluki sü venadege? Daisounou puh vei rheiluki khesü dakhai ve 
moe?” tea honapai nou noue.  
29Kilai tsüvei khana painou puh hi chila peie, alia puhnou la puhye haibüa 
chila peia bue,  
30“Puletao nou kini phouyu hai shaoloua zhire donou baie, loumainah ali 
moa ahai hai reihmai ali donoue, Sabanü avei hai Sisera donoue, vepfüpaiye 
donou te hi toupfüre haitao teitei sü soushire donou baie.”  
31Neye ngaobamai hrülai sü panou haibüa thaikhaiwo, Oh Mapao! Ana nevei 
samaitao-e panou teinghi payu büa valo! Ae teidei hisü po raidai kaona-a 
hrükou loue.  

Chikuapei Maitao 6 

Gideon 

1Israel mainou Mapao nghoujü hinou vah ashi sü souputa khaire, südonou 
Israel maiye panou Midian mai khakhe hinou po anai hrüe. 
2Midian mainou Israel mai jünou khoupu loure, südonou Israel mai hai 
lyaqulu kinou ae bailou veiyu deichi kinou tuchüa hrütare.  
3Israel mainou thoutai vuthou khaie, Midian mainou Amalek mai ae teinghi 
palova hrüyu tyahrü taoye saloua ve puletaoye hulai baiwe.  
4Puletao vei chaobuh khesü haohloua teidei hi thoudzü khesü Gaza hi koute 
soushipei baie, alia Israel mai vei zhaotu, chode, mokhaia rheisüh khesü 
khaipei moe.  
5Daiolouzü puletao hai kikhaorü ae sahpao noupu ve-a baiwe, puletao nou 
veyu hai khazü me aduli nou tayu büe. Puletao ae puletao vei racho hai 
chosha louho soua ve teidei sü soushi baiwe. 
6Sübüa Israel maiye sü Midian mainou souvea shore, südonou Israel 
mainou Mapao hinou soukha khore.  
7Israel mainou Mapao hi Midian maiye reih soure donou soukha khoyu phaki,  
8Mapao nou Israel mai hisü rachipaola peiyu mai ali seive peie, alia puhnou 
puletao hisü haibüa paoe, “Israel mai RamaiMapao nou haibüa paoe, Enou 
neletao ye mai qila souyu vahbuh hinou sapa peie.  
9Enou neletao ye Ejipt mai bah hinou vupapeie, ae neletaoye souveayu mai 
bah hinou popa peie, ae puletaoye neletao nghoujü hinou hulai peie, alia 
puletao vei teidei sü neletaoye peie.  
10Enou neletao hisü paoe, ‘E neletao vei Ramai Mapao nasüe, neletao nou 
hrüa buyu Amor mai teidei hi rah khesü neletao nou tholai moe. Ana neletao 
nou achi zübare.’ ”  
11Mapao vei rakivamai ali nou ve Ophrah nuh hi Abiezer khü hinou veyu 
Joash vei phüsüübe ali phi hinou chobu loure. Puh nahpoutu Gideon hai sühi 
sünou Midian mainou ngaoloure pia tutsüa nou darkhadzü süyu buh ali hinou 
southou da-a bue.  

12Mapao vei rakivamai nanou puh hi zhungao peia paoe, “Soureih sou avei 
puona, Mapao nou neye salai peilai.”  
13Gideon nou puh hi paoe, “Aduwo, Mapao nou Etaoye salai peilouzü, 
daisounou haibüyu teitei hai Etao pei hi panou ve daowe? Etao puopaoh nou 
khupayu ko ‘Mapao nou Etaoye Ejipt teidei hinou sapapei she’ tea paoyu 
khesü daisou tare? Chuo Mapao nou Eye thaowure, alia Etaoye Midian mai 
bah hi thaothou peire.”  
14SüthaisüMapao nou puh hi haibüa kharochi peie, “Nevei khouko buyu teitei 
nou thoua Israel maiye sü Midian mai bah hinou vupapeio. Enou neye 
seitawe.”  
15Gideon nou chila peie, “Ana Mapao, Enou kabüa Israel maiye sü khailu 
palou khailai? Avei pfümounah sü Manasseh khü hinou taikayu natou baido, 
ae Esü akikha hinou lelou hokha natou baie.”  
16Mapao nou puh hi paoe, “Enou neye salai peilai, alia nenou Midian maiye 
talapa-a mai aliye dakhao louyu büa dathalou bailai.”  
17Gideon nou paoe, “Nenou Eye zhuvea peilouzü, ne hai Mapaovuzüe touyu 
shee ali ahi soungao peio.  
18Enou neye posheelayu touso pove peimo koute hai hinou zhuvea tapeiso.” 
Puhnou paoe, “Ne dakhai vemo koute E buh hai hinou bupeilai.”  
19Südonou Gideon nou puh ki hi vetare, alia nghitu ali dathaloua kholoure, 
ae sou sühcho kirou phali khei thoumoa raokhao khaoloure. Puhnou nghitu 
sou nasü sülai ali hi thouloure ae khaovudzü sü khaosao ali hinou poloua 
phüsüübe phi hisü pove posheela peie.  
20Rakivamai nanou puh hi paoe, “Nghitu sou ae khei thoumoyu raokhao nasü 
chuhphao haihi khaikhaio, alia sühai phao hisü khaovudzü lazü peio.” 
Puhnou paoyu büa soupeie.  
21Süthaisü Mapao vei rakivamai navei bah hi buyu süpo nanou thaikou sou 
ae raokhao sü deipei khaie raki hinou kouh mei taopaloua sou ae khei 
thoumoyu raokhao nasü deihawure; süthaisü rakivamai nasü hatare.  

22Süthaisü Gideon nou Mapao vei rakivamai ye ngaore touyu süloukhaie, puh 
hai ngaopi sholoua haibüa paoe, “Oh Ramai Mapao, Eye soukha peio, 
daiolouzü chuo Enou Mapao vei rakivamaiye zhuche vuzü hinou ve ngaore.”  
23Ana Mapao nou puh hi paoe, “Kaonayu sü ne hi bulo; ngaopiso, ne thailai 
moe.”  
24Süthaisü Gideon nou buh sühisü Mapao ye donou rathoki ali soupeie, alia 
süna zhih sü “Mapao hai kaonayu Nasüe” tea sapeie. Sünasü zhou koute 
Ophrah tea kuyu buh hi bue, süsü Abiezer puonah maiveie.  
25Süzhou khei Mapao nou Gideon hi paoe, “Ne puo vei chode polo, ae po anai 
payu chode kukhe lia polo, alia ne puo nou Baal rahye thoyu buh soukhai 
touyu nasü halaio, ae sühi Asherah razhai daokhai touyu nasü daodelaio.  
26Alia sünavei deichi hisü neletao vei Ramai Mapao ye thoyu rathobuh 
aveihli soushulo. Süthaisü chode ahai nasü poloua nenou daodekhai touyu 
Asherah bashara vei süütao nou mei deiloua posheela peio.”  
27Südonou Gideon nou puh vei kilai mai kirou salouaMapao nou puh hi 
paopeiyu büa soue. Puhnou puh kikhamai ae nuhdu hi hrüa buyu khemaiye 
ngaopiyu donou süsü hea nou soumoa khei nou soue.  
28Thainaisho shona kushuyu phaki, nuhdu hinou hrüa buyu mainou Baal 
rathobuh nasü hakao kouwua ae süpehao hinou buyu Asherah vei bashara 
nasü daodewua alia soukhai touyu rathobuh phao hisü chode ali posheela 
khaitoua ngaoloue.  
29Puletao hai maili nou maili hi noue, “Thaonou haisü souwe?” Puletao nou 
haisü thaonou sousa tea phoutayu phaki, “Joash nahpoutu Gideon nou soue” 
touyu süloure. 
30Süthaisü puletao nou Joash hisü ve paoe, “Ne nahpoutu sü haihi sapakhaio, 
puhye southalai, daiolouzü puhnou Baal rathobuh sü soushire alia Asherah 
vei bashara nasü daode laiwure.”  
31Ana Joash nou puh hi ve rao-a buyu maitao hisü paoe, “Neletao Baal ye 
donou lalaiwu? Neletao nou puhye vupei laiwu? Puhye donou lalaiyu mai 

hrülaiye sü dosho shona jünou southalai. Puh hai Ramai ali-e toulouzü puhla 
puhye vuloulai, daiolouzü soukoukhai touyu rathobuh nasü puh vei baie.”  
32Süzhou teithe hinou Gideon zhih sü “Jerubabaal” tea kuloure, süsü 
daitouwe toulouzü “Baal sü la panou puhye vulo” toue, daiolouzü soushi 
khaitouyu rathobuh nasü puhvei baie.  
33Süthaisü Midian mai, Amalek mai, ae teinghi palova nou hrüyu tyahrü 
taonou ve züloua Jordan rei talapa Jezreel deikho hisü sahpao haoloua 
buloure.  
34Ana Mapao vei rako nou Gideon hisü louloua puhnou shabe sü houpoa 
Abiezer khüye puh thaifü peio tea kuloure. 
35Puhnou Manasseh mai teidei teitei hisü kopomaiye seitae; alia puletaoye 
puh thaifü peio tea kue. Puhnou Asher, Zebulun ae Naphtali maitao-a kuloue, 
ae puletao mai hrülai nou ve me souloue.  
36Süthaisü Gideon nou Ramai hi paoe, “Nenou paoyu büa Eye panou Israel 
maiye vupa loulai toulouzü, ahi shee ali soupeio.  
37Enou soumaisah ali southou dayu thai hi khai peilai, ae sünasü shona kushu 
dei teitei hi thekei-a soumaisah hisü panou vidzü kouh cha-a bulouzü, nenou 
paoyu büa Eye panou Israel maiye vupa loulai touyu sü Enou süloulai.”  
38Süsü puhnou paoyu bütou-a soupeie. Shona sü puhnou kushu zhuyu phaki, 
soumaisah hisü vidzü kouh chata toure, puhnou soumaisah hinou dzü süpa 
louyu hai khaosao ali phoue.  
39Süthaisü Gideon nou Ramai hi paoe, “Ahi rarou peiso, chipao ali paopu 
laihie; Eye panou soumaisah hinou vu ali shee zhupu louraio. Zhou louzü 
soumaisah nasü panou thekei-a deiphi teitei hi vidzü nou kouh cha-o.” 
40Ramai nou süzhou khei sü sübütoua soupeie, soumaisah nasü panou thekei-
a dei hisü vidzü nou kouh chata toure.  

Chikuapei Maitao 7 

Gideon nou Veilouyu 

1Süthaisü Gideon ae puhye salaiyu mai hrülai nou shona kushuloua Harad 
dzüla pe hinou ve sahpao haoloua chaobuh souloure. Midian mai nou puletao 
buyu reilo Moreh deichi nghiyu deikho hinou fühao soua bue.  
2Mapao nou Gideon hi paoe, “Nenou salaiyu maitao hai pouyu le hie, Enou 
Midian maiye neletao bah hi thoupeiyuma, neletao nou la neletao vei khouko 
vanou veiloua baie tea paoshulai.  
3Südonou nevei reih maitao hisü haibüa paopeio, ‘Mai taralia reih souyu 
ngaopi louzü ki hi dakhai ta-a bailai.’ ” Sübüa Gideon nou paopei khaie, mai 
22,000 sü ki hi dakhai tare, ana mai 10,000 hai reih soure donou puhye koa 
buhie.  
4Süthaisü Mapao nou Gideon hi paoe, “Nevei maitao hai chua poule hie. 
Puletaoye sü dzü buyu buh hi sa-a kouhkhaio, Enou puletaoye sühinou 
dokupa peilai. Enou mai haina hai neye sa-a talai tea paoyu mai nasü neye 
sa-a talai, ana mai haina hai neye sa-a taloushie tea paoyu nasü, talai moe.”  
5Gideon nou puhvei maitaoye dzü buyu hi sa-a kouh-e, ae Mapao nou Gideon 
hi paoe, “Sei büa mü nou kouh dzü keyu maitaoye sü buh ali lova khailo, ae 
bah nou dzü saokeyu maitaoye sü buh kukhe lihi khailo.”  
6Bah nou dzü saokeyu hai mai kaihsü doloue, ana kukhe maitao hai 
khoukhüloua mü nou kouh dzü ke khaitoure. 
7Süthaisü Mapao nou Gideon hi paoe, “Bah nou dzü saokeyu mai kaihsü 
taoye panou neye sa-a reih soutalai, ae Enou Midian maiye sü ne bah hi 
thoupeilai. Kukhe maitaoye panou ki hi dakhai ve tawo.” 
8Südonou Gideon nou kukhe maitaoye panou puletao ki hi dakhai tare, ana 
mai kaihsü likhei shokhai loua baie. Shokhai toua buyu maitaoye panou 
puletao vei na veishi ae shabe khesü poloure. Midian mainou fühao soua 
buyu hai puletao vei fühao khelo deikho hinou bue.  
9Süzhou khei Mapao nou Gideon hi kharochi peie, “Tashulo, alia ngaoba 
maivei fühao hisü reih soulou khaio, daiolouzü Enou neye panou veilouyu sü 
peilai.  

10Ana nenou reih hulou pi louzü, ne kilai Purah ye saloua puletao nou buyu 
fühao hisü talou khaio.  
11Puletao nou daichi khaiwe touyu sü nenou süloulai, süthaisü nenou khuvei-
a reih sü hulou loulai.” Südonou Gideon nou puh kilai Purah ye saloua 
ngaoba mainou buyu fühao hisü taloue.  
12Midian mai, Amalek mai ae teinghi palova tyahrütao hai khazü me aduli 
nou buyu büa deikho hisü bure, alia puletao vei racho khesü rei hi venai 
zhoua chosha louhosou bue.  
13Gideon nou sühi veyu phaki, mai alinou puh samaili hisü puhvei me haibüa 
paoe, “Enou me ali mue, süsü kabüwe toulouzü - raokhao pholi nou lupoa 
Etao vei sahpao hisü kou khyare, süthaisü sahpao nasü kaota baire.”  
14Puh samai nanou chila peie, “Süsü hakukhe moe, ana Israel mai puona 
Joash nahpoutu Gideon vei khoche baie, puh bah hi Ramai nou Midian mai 
ae Etao reihmai me teitei hai thoupeiwure.”  
15Gideon nou me nasü süloukhaie, deiphi nakouloua Ramai ye thoe; alia 
puhnou Israel maivei fühao hisü dakhai ve paoe, “Tashulo, 
daiolouzü Mapao nou Midian maiye neletao bah hi thoupeire.” 
16Puhnou mai kaihsü taosü me asü sou zhire, alia puletao mai hrülai bah hisü 
shabe chekhei ae sayu dzübvü hisü mei taoloua chekhei thoupeie.  
17Alia puhnou puletao hisü paoe, “Eye zhulo alia Enou souyu büa soulo; Enou 
puletao nou buyu fühao kaihi loulouyu phaki, Enou souyu büa soulo.  
18Enou sa-a tayu me nanou shabe nghoupa peiyu phaki, neletao mai hrülai-a 
shabe sü nghoukhaio, alia shusoua ‘Mapaodonou alia Gideon donou reih 
soulai’ tea shalo.”  
19Gideon ae puhye salaiyu mai kaihli taonou kheitoutsü koumo jübü hie, 
reihkhomai nou buh lyayu thaibü, ngaoba maivei fühao kai hisü kouloure. 
Süthaisü puletao nou shabe sü nghoupare alia puletao bah hinou polaiyu 
dzübvü nasü daphere.  

20Sübüa me kukhe ahai tao-a shabe sü nghoupare ae dzübvü sü daphere. 
Puletao bah nalova sü mei poloure ae bah zhoulo nou shabe sü poloua 
nghoupoa haibüa sha-e, “Mapao donou ae Gideon donou reih sü soulai.”  
21Puletao mai hrülai nou lahlah buyu buh hinou lapoa fühao sü sühao-a bue, 
ae sühi buyu reihmai hrülai sü shusoupoa tutare.  
22Gideon vei maitao nou shabe nghoupa peikhaie, Mapao nou puletao vei 
ngaobamaiye panou la puletao hao-haoye southava tare, alia puletaoye sü 
thaingou poa Zerarah lakou Beth-shittah koute tutare, ae Tabbath nghiyu 
Abel Meholah nuhdu koute tutare.  
23Süthaisü Naphtali, Asher ae Manasseh khütao hinou mai hrülaiye sü 
kupaloua Midian maiye thaihu tae.  
24Gideon nou Ephraim maivei deichi hinou hrüa buyu mai hrülai hisü haibüa 
panou kopomaiye paotae, “Takouh Midian maiye reih soukhaio, puletaoye 
panou tupalou more donou Jordan rei hinou poa Beth-barah koute dalo.” 
Südonou Ephraim mai hrülaiye kuve jüloure, alia puletao nou Jordan rei 
hinou Beth-barah koute sü daloure.  
25Puletao nou Midian hi peikhomai ahai Oreb ae Zeeb ye nüloure. Puletao 
nou Ored ye Ored chuh hinou ae Zeeb ye Zeeb darkhadzü süyu buh hinou 
southare. Puletao nou Midian maiye thaihu poa tae, alia Oreb ae Zeeb pei sü 
depoa Jordan teinghi palova nou buyu Gideon hi pove-e.  

Chikuapei Maitao 8 

Akhai soua Midian Maiye Soushi Souha Peiyu 

1Süthaisü Ephraim mainou Gideon hi paoe, “Midian maiye reih soure donou, 
ne daisounou Ehye kulou moe? Ne daisounou Etao hi haibüa souwe?” Sübüa 
puletao nou Gideon hisü vamoshoa bure.  
2Ana Gideon nou puletao hi paoe, “Enou souyu ae neletao nou souyu vah sü 
koa zhulai toulouzü, Enou souyu vah sü hazhotou liamoe. Neletao nou hatou 
titouli soubaiyuma, avei khü teitei nou souyu jünou dupuhie.  

3Ramai nou Midian mai vei peikhomai ahai - Oreb ae Zeeb sü neletao bah hi 
thoupeie. Neletao nou souyu sü Enou souyu jünou dupuhie.” Gideon nou 
haibüa paopei khaie, puletao vei lekha sü khaitare.  
4Süthaisü Gideon ae puhye salaiyu mai kaihsü taohai Jordan rei kacho 
paloure. Puletao sü veare, ana ngaobamaiye sü thaihu poa tahie. 
5Puletao nou Sukkoth nuhdu hi velouyu phaki, nuhdu sühi hrüa buyu maitao 
hi puhnou paoe, “Zhuvea Eye salaiyu maitaoye raokhao peio, daiolouzü 
puletao hai pouzüre, ae Etao hai Midian hi veo Zebah ae Zalmunna thaihu 
tahie.”  
6Ana Sukkoth nuhdu hi peikho maitao nou paoe, “Neletao sü Zebah ae 
Zalmunna ye nüloumo hidao, Etao daisouyu donou nevei reihmai taoye sü 
touso peikhailai?”  
7Gideon nou puletao hi chila peie, “Sükoulouzü veire! Mapao nou Zebah ae 
Zalmunna ye abah hi thoupeiyu kisü, Enou deiki hi shu pfüyu süüda ae 
süüshu nou neletaoye hroupeilai.”  
8Gideon nou Pennuel nuhdu hi ve sübüa touso khore, ana Pennuel nuhdu hi 
hrüyu mai-a Sukkoth nuhdu hi mainou paoyu büa chila pei-a baire.  
9Südonou puhnou paoe, “Enou reih veiloua dakhai veyu phaki, neletao vei 
kipeitaoh nasü dakho peilai.”  
10Zebah ae Zalmunna hai puhai reihmai sa-a Karkor nuhdu hi bue. Teinghi 
palova tyahrütao vei reihmai teitei hisü reihmai thekiangou (15,000) likhei 
shoa baire, daiolouzü reihmai the kaihlia kai (120,000) sü southare.  
11Gideon nou Nebah ae Jogbehah teinghi palo vanou reih sü huloure, 
daiolouzü reihkhomai ye sü buh sühi khailou moe.  
12Zebah ae Zalmunna sü tutare, ana Gideon nou puhaiye sü thaihu poa kou 
nüloure, alia reihmai hrülaiye sü hupho rarouwure.  
13Joash nahpoutu Gideon nou reih veiloua Heres ludu hilo vanou ki hi dakhai 
veyu phaki,  

14Puhnou Sukkoth nuhdu hi nahlemai ali nüloua puh hinou ko khesü noue; 
alia puhnou Sukkoth hi peikhomai ae matsümai mai rainainai zhih sü 
paopeia rüloue.  
15Süthaisü Gideon nou Sukkoth nuhdu hinou hrüa buyu maitao hi ve paoe, 
“Neletao nou Eye soukha ba-a baiyu sü lichokhaio. Neletao nou veahoa laiyu 
avei reihmaitao ye Zebah ae Zalmunna ye nüloumo hie tea touso peiba-a 
baire. Ana sühai sü chuo haihi bure.”  
16Süthaisü Gideon nou shupfüyu süüda ae radeiki hi süüshu khesü poloua 
Sukkoth hi peikho maitaoye dapeie.  
17Puhnou Penuel nuhdu hi kipeitaoh nasüa dakhowure, ae sühi hrüa buyu 
maitao-a southare.  
18Süthaisü Gideon nou Zebah ae Zalmunna hi noue, “Nehai nou Tabor hinou 
southayu maitao sü kabüwe?” Puhai nou “Neye raiwe, alia puletao mai hrülai 
nou veo nahmai bütoua bue” tea chila peie.  
19Gideon nou paoe, “Puletao sü athaihou-jürai maitaoe, apfü nou napeiyu 
nahmaitaoe, nehai nou puletaoye southa moa baiyu thaio, Mapao zhih hinou 
E-a nehai ye southa laimoe.”  
20Süthaisü puhnou puh nah naraio Jether hi paoe, “Tashuloua puhai ye 
southawo.” Ana nahle puona nanou southa bare, daiolouzü puh sü nahle 
maiyu donou ngaopi loure.  
21Süthaisü Zebah ae Zalmunna nou Gideon hi paoe, “Ne la takou ahaiye 
southawo; khekai aliye sü khekai ali nou southayu phae.” Südonou Gideon 
nou puhaiye sü southare alia puhnou puhai vei racho hinou buyu zhusah 
natao sü poloure.  
22Süthaisü Israel mainou Gideon hi paoe, “Ne alia nevei tyaonah taoye panou 
Etao peikho-a hrülo, daiolouzü nenou Etaoye Midian mai bah hinou vupa 
peiwure.”  

23Gideon nou chila peie, “Enou neletaoye khasa-a hrülai moe, alia avei 
tyaonahtao-a panou neletao ye khasa-a hrülai moe; Mapao ye panou neletao 
ye khasa-a hrüa bailai.”  
24Ana Gideon nou puletao hi paoe, “Enou neletao hinou hali kholai; neletao 
nou soureih souyu hinou ngaolouyu sana noubo ae bahkha khesü Eye peio.” 
(Daiolouzü Midian mai hai teinghi palova tyahrü mai büa sana noubo ae 
bahkha sü nouwe.)  
25Maikhe maitao nou puh hi chila peie, “Sütao sü Etao nou asashoa neye 
peilai.” Puletao nou sahba ali khuloure, alia polouyu sana noubo ae bahkha 
khesü sühi thoupeie.  
26Puhnou sana noubo khesü sühcho kai phali ngaoloue, sühisü zhusahna 
kukhetao, toutao, Midian veo mainou banouyu sabanü, ae racho te hi züyu 
mutei natao loumoe.  
27Gideon nou sütao poa bashara ali souloure, alia sünasü puhvei nuhdu 
Ophrah hi khaire. Süthaisü Israel mai hrülai nou Ramai ye thomoa buh sühi 
nou ve bashara ye thotare. Haina hai Gideon ae puh vei kikhamai donou 
phisorü ali soure.  
28Sübüa Israel mainou Midian mai jünou reih veiloue, alia puletaoye 
ngaopiyu sü hare. Puletao vei teidei hisü Gideon thaimo koute po raidai hai 
kaona-a soyu ngaoloue.  

Gideon Thaiyu 

29Joash nahpoutu Gideon nou dakhai ve la puh ki hinou hrüe.  
30Puh hai nahmai rainai bue, daiolouzü puh sü maipfü alao nae.  
31Ae Shekem hia puh hai khopfü ali bue, honapai nou puhye nahpoutu ali 
napeie, alia puh zhih sü Abimelek tea sapeie.  
32Joash nahpoutu Gideon hai tsükhao khaolai nou thaie, ae puhye sü Abiazer 
khü vei Ophrah nuhdu hinou puh puo Joash ye daovuhyu buh hinou vuh 
peie.  
33Gideon thaiyu thai, Israel mai hai Ramai ye ngaiwua Baal rahye sü thotare.  

34Israel mainou puletaoye soukha peiyuna ae ngaobamai hinou vupa 
peiyu Mapao Ramai ye sü licholou moa baire.  
35Gideon kikhamai nou Israel maiye donou daizhou koute vah soupei 
khaitoue touyu puletao nou kalo hai süpei more.  

Chikuapei Maitao 9 

Abimelek 

1Gideon nahpoutu Abimelek nou Shekem nuhdu hisü ve puh pfü prou maitao 
ae tyarai maitao hisü paoe,  
2“Shekem nuhdu hinou hrüyu maitao hisü noukhaio, ‘Gideon nahpoutu rainai 
taonou neletaoye khasa-a hrüyu nou veiho, mai alikhei nou khasa-a hrüyu 
nou veie?’ Alia E hai neletao vei vasou ali baie touyu sü ngaipeiso.”  
3Puh pfü tyarai maitao nou puh thaosoua taho Shekem maitao hisü paoe, ae 
Shekem hinou hrüa buyu maitao nou Abimelek thaisü fülai tea chilah loure, 
daiolouzü puhsü puletao vei kityarai mai ali baie.  
4Puletao nou Baal-berith rathoki hinou shahu rainai popaloua puhye peie, 
alia shahu sütao nou poa Abimelek nou dou loumoyu mai ae vah ashi soua 
laiyu mai meli ngaloua panou puh thaifü mai soue.  
5Süthaisü puhnou puh puo nou hrüyu Ophrah nuhdu hisü ve puh thaihou-
jürai maitao, Gideon nahpoutu mai rainai taosü chuh ali phao hinou southa 
khaiwure, ana Gideon nahpoutu nakhana Jotham hai southa loumore, 
daiolouzü puhnou tutsü loure.  
6Süthaisü Shekem ae Beth-millo nuh mai hrülai nou tave jüloua Shekem 
nuhdu vei phüsüübe phi hinou Abimelek ye panou veo soure donou 
dopeiwure.  
7Jotham nou ko sünasü süloukhaie, puhnou Gerizim deichiva taopaloua 
shusoua puletao hisü paoe, “Oh Shekem hinou hrüa buyu maitaore, achi 
keipeio, sükulouzü Ramai-a neletao chi keipeilai.  
8Daoh bakhali süübetao nou tave jüloua puletao vei veo dolai toushe. Puletao 
nou Oliv süübe hisü paoe, ‘Etao vei veo soupeio.’  

9Ana oliv süübe nou ‘Deiphao mainou ae rah khenou jüpashoa buyu avei 
theadzü sü thaokhaiwua neletao vei veo soure donou E takhai laiho?’ tea 
chila peie.  
10Süthaisü süübetao nou doushibe hisü paoe, ‘Etao pei hi nenou tave veo 
soupeia baio.’  
11Ana doushibe nou puletao hisü ‘Avei veishoyu rashithou sü thaokhaiwua 
taho neletao pei hi veo soukhai laiho?’ tea chila peie.  
12Südonou süübetao nou tave darkhabe hisü paoe, ‘Nenou Etao pei hi veo 
soupeio.’  
13Ana darkhabe nou puletao hisü paoe, ‘Rah kheye ae maiye sousava peiyu 
avei rashidzü sü thaowua neletao pei hi tave veo soukhai laiho.’  
14Süthaisü süübe teitei nou tave shube hisü paoe, ‘Etao pei hi nenou veo 
soupeio.’  
15Shube nou puletao hisü haibüa chila peie, ‘Chechevujü hinou neletao nou 
Eye panou neletao pei hi veo soulai toulouzü, tave avei teikhu hinou bailo; 
ana neletao nou sübüa soumolouzü, avei shubetao hinou mei taopaloua 
Lebanon hi sedar süübe khesü panou deithawulai.’  
16“Südonou chuo, neletao nou Abimelek ye panou veo soulouyu hai neletao le 
sheesha-a panou souwu? Alia Gideon nou neletao hi vah soupei khaitouyu 
thaifüa neletao nou puhvei kikhamai hi cheche-a soupeiwu?  
17Licho peikhaio, apuo nou puhvei hrümai pamoa neletaoye donou reih 
soupeie, ae Midian mai bah hinou neletaoye khailupa peie. 
18Ana neletao nou zhou teithe apuo kikhamaiye haitare, ae puh nahpoutu 
rainai taoye sü chuh ali phaonou southa khaiwure, alia puh kilai nahpoutu 
Abimelek panou Shekem maitao pei hi veo souloure, daiolouzü puhsü neletao 
vei kityarai mai aliyu donou.  

19Zhou teithe neletao nou le shee chechea Gideon ae puhvei kikhamaiye 
tsükhou louzü, neletao-a Abimelek ye koa asalo alia puh-a panou neletaoye 
koa asalo.  
20Ana sükumolouzü, Abimelek hinou mei taopaloua Shekem ae Beth-millo 
maiye panou deithawo; alia Shekem ae Beth-millo maitao hinou mei 
taopaloua Abimelek ye sü panou deipeio.”  
21Süthaisü Jotham nou puh jürai Abimelek ye ngaopiyu donou tutare ae Beer 
hinou ve hrütare.  
22Abimelek nou Israel maiye khasa-a hrüyu hai po asüe.  
23Süthaisü Ramai nou Abimelek ae Shekem maitao kohisü rahshi seive 
thoupeia Shekem hi mainou Abimelek ye dure donou vah soutare.  
24Haibüa payu hai Gideon nahpoutu rainaiye southayu Abimelek ae puh 
thaihou-jürai maitaoye southayu hi soukha peiyu Shekem maiye khüphoure 
donoue.  
25Shekem hi mainou puhye haiyu donou deichi kinou tutsüa maiye da-a 
maivei nangi saoloue. Haibüyu ko khesü Abimelek hi ve paopeie.  
26Süthaisü Ebed nahpoutu Gaal nou puh thaihou-jürai maiye sa-a Shekem hi 
velou bure, alia Shekem nuh mainou puhye louche loure. 
27Puletao nou darkha peida hinou ho darkhashi hailoua pove darkhadzü 
süloure alia nüh nüre. Puletao nou puletao vei rathoki hinou touso zhiloua 
tave Abimelek ko sü paoshia konü peie.  
28Gaal nou paoe, “Abimelek sü thaoro? Alia Shekem hi maitao, daisounou 
neletao puh vah souwe? Gideon nahpoutu, alia Zebul puhai louzü puhvei 
kharochi züwe, ana Etao louzü daisounou puh chi zülai? Neletao khü soushu 
peiyu Hamor ye sü tsükhoua buloua baio!  
29Mai haitao hai abah hi buyu thaio, Enou Abimelek ye hulai peilai. Enou 
Abimelek hi haibüa paolai, ‘Nevei reihmai thoupuloua tapakhaio.’ ”  

30Nuh khowo Zebul nou Ebed nahpoutu Gaal nou paoyu chipaotao süloua 
rarou shore.  
31Puhnou ko pomaiye seiho Arumah hi buyu Abimelek hi haibüa paopeio tea 
seitae, “Ebed nahpoutu Gaal nou puh thaihou-jürai maiye saloua Shekem hi 
ve neye paoshia bure.  
32Südonou nevei reihmaiye saloua khei nou tave dou hinou tuchüa bulo. 
33Süthaisü thainesho shohna teinghi palouzü kushuloua nuhdu hisü 
huloukhaio, alia puh ae puhvei maitao nou neye tashu dulouzü, nenou 
puletao hisü daie sounüyu sü soupei lousüe.”  
34Südonou Abimelek nou puhvei reihmai teitei sü saloua khei nou tave 
Shekem nuhdu hi reih huloure donou me adai souloua daloure. 
35Ebed nahpoutu Gaal nou robomü hi takou la-a buyu sü ngaolou khaie, 
Abimelek ae puhye salaiyu reihmaitao nou tuchüa buyu buh hinou tashu 
loure.  
36Gaal nou puletaoye ngaolou khaie, puhnou Zebul hi paoe, “Zhukhaio, 
deichi hinou maikhesü laire!” Zebul nou puh hi chila peie, “Nenou zhingaoyu 
sü mai moe, deichi hinou khungu ngaoa baie.”  
37Gaal nou paopue, “Zhukhaio hona! Dei touchü hinou maikhesü takoure, 
alia me ali nou teinghu maivei phüsüübe hilo nou laire!”  
38Süthaisü Zebul nou puh hi paoe, “Chidu ladu paoa ‘Daisounou Abimelek 
kuvah soulai, puhsü thaoe?’ tea paoyu sü chuo daisou tare? Nenou ngaophou 
moa paoyu sü haimaitao mowu? Chuo talou puletaoye reih soukhaio.”  
39Gaal nou Shekem maiye saloua talou Abimelekye reih soue.  
40Abimelekye reih dulouhoa Gaal sü tutare. Abimelek nou reih hupoa robomü 
hi koute peie alia mai alaosou zhipeie.  
41Südonou Abimelek nou Arumah nuhdu hinou ve hrüe, alia Zebul nou Gaal 
ae puhvei maitao hrülaiye sü hulaire, sübüa puletao sü Shekem hinou hrülou 
hoa tare.  

42Thainesho sü Shekem hi mainou dou hi holaishe touyu ko süloukhaie,  
43Abimelek nou puhvei reihmai hai me asü soua dade loure alia tuchüa 
daloure. Puhnou nuhdu hinou mai tapayu ngaolou khaie, puletao nou tuchüa 
buyu buh hinou tapaloua puletaoye southawure.  
44Abimelek alia puhye koa salaiyu me nanou nuhdu vei robomü hisü tukou 
daloure ae me kukhe ahai nou dou hi hoyu maitaoye sü southare.  
45Süzhou teithe sasa Abimelek alia puhye salaiyu maitao hai nuhdu süna pei 
hi reih soue. Puhnou reih soulou nuhdu nasü poloure, alia sühi hrüa buyu 
mai hrülaiye sü southare, ae nuhdu sünasü tai nou poa raopeire.  
46Haibüyu ko sü Shekem hi buyu mainou süloukhaie, puletao nou veishoa 
soukhai touyu Elberith rathoki hinou ve tuchü tare.  
47Shekem hi buyu maitao hai ve füli hinou züa bure touyu ko sü ve Abimelek 
hi paopeie.  
48Südonou Abimelek nou Zalmon Deichiva puhvei reihmai saloua patare, alia 
puhnou marei poloua süübo ali daode loure ae süsü puh phaova kaloure. 
Puhye koa laiyu reihmaitao hisü “Enou souyu büa neletao-a soulo” tea 
puhnou kharochi peie.  
49Sübüa puhye salaiyu mai hrülai nou süübo che daodeloure, alia süsü poa 
Abimelekye thaifü ve Shekem mainou tuchüa buyu robomü hisü khokhai loua 
mei deipeie, buh sühi tuchüa buyu Shekem mai naotu poutu buh sühinou 
thaiyu hai mai theli phae.  
50Süthaisü Abimelek nou tave Thebez nuhdu nasü haoloua poloure. 
51Ana nuhdu sühisü kushoyu kipeitaoh ali bue, alia nuhdu sühi hrüa buyu 
mai hrülai nou sühi sü tuve bailoure ae sükhevai nou kikhu sü khawure, alia 
kipeitaoh hisü ngaopa buloure.  
52Abimelek nou kipeitaoh sünasü mei deire donou sühi talouyu kikhu hisü 
kou laloure. 

53Ana naotumai ali nou thouvei chuh nou laikouh Abimelek peirao sü deiphe 
peiwure.  
54Süthaisü puhnou thashoa puhvei reihna pfülaiyu nahlemai nahisü paoe, 
“Nevei khoche nanou thashoa Eye daotha peio, sükumolouzü mainou Eye 
‘Naotumai ali nou southawure’ tea paoshulai.” Südonou nahle mai nanou 
puhye sü daotha peiwure. 
55Israel mainou Abimelek thaiyu ngaoloua puletao mai hrülai nou lah ki hi 
dakhai ve tare.  
56Haibüa Ramai nou Abimelek ye puh thaihou-jürai mai rainai southayu ae 
puh puo ki hi mah souyu paoh sü khapeie.  
57Alia Ramai nou Shekem hi hrüyu maiye vah ashi souyu paoh sü Gideon 
nahpoutu Jotham nou chaa peiyu büa puletao pei hi ve-e.  

Chikuapei Maitao 10 

Tola 

1Abimelek thaitayu thai, Dodo tyao, Puah nahpoutu Tola nou Israel maiye 
vupa peire donou ve-e. Puh hai Issakar mai khüe alia Ephraim maivei deichi 
hi Shamir tea kuyu nuh hinou puhnou hrüe.  
2Puhnou Israel maiye khosa-a po kaisü hrüe. Süthaisü puh thaitare alia puhye 
Shamir nuh hinou vuh peie.  

Jair 

3Tola thaiyu thai, Gilead hinou Jair tea kuyu maipou nanou Israel maiye po 
kaihai khosa-a chiku peie.  
4Puh hai nahpoutu shirou bue, alia rheisüh-a shirou bue. Gilead hi puletao 
vei nuhdu-a shirou bue, ae sütaosü chukoute Jair vei nuhtao tea kuwe.  
5Süthaisü puh hai thaitare alia puhvei thaiphao sü Kamon hinou poa vuh 
peie.  

Jephthah 

6Israel mainou Mapao nghoujü hinou vah ashi sü soupu takhaire, alia Sairia, 
Sidon, Moab, Ammon ae Philitin maivei rah Baal ae Ashtaroth ye thotare, alia 
puletao nou Mapao ye sü thaowure ae Puhye tho more. 
7Israel mai hisü Mapao vei lekha rarou sü vere, alia puhnou puletaoye 
Philistin ae Ammon mai bah hi zhothou peiwure.  
8Po kiacha lihai puletao nou Jordan rei tachopa buyu Amor mai dei, süolouzü 
Gilead tea kuyu teidei hi hrüa buyu Israel maiye souvea taideisa-a hrüe. 
9Amor mainou Jordan rei tachopa Judah, Benjamin ae Ephraim khütao pei 
hisü reihsoua Israel maiye souvea shopeie.  
10Süthaisü Israel mainou Mapao hi kra-a paoe, “Etao hai ne nghoujü hinou 
mahwure, daiolouzü Eh nou Etao Ramai ye thaowure, alia Baal rahye sü 
thotare.”  
11Mapao nou Israel mai hi paoe, “Enou neletao ye Ejipt mai, Amor mai, 
Ammon mai ae Philistin mai bah hinou vupa peimowu?  
12Sidon mai, Amalek mai, ae Maon mai nou neletaoye souchoroyu phaki, 
neletao nou ahinou soukha khoa Enou neletaoye puletao bah hinou khailupa 
peie.  
13Ana neletao nou Eye thaowua rah kukheye thotare; südonou E chuo neletao 
ye vupa peipu khailai more.  
14Neletao nou tho-a buyu rahtao hinou soukha kholo ae neletao nou veayu 
phaki puletaoye panou soukha peio.”  
15Ana Israel mainou Mapao hisü paoe, “Eh nou mah sü souwure; nenou Etao 
pei hi sounü nasü soulo, ana zhouvu louzü Etaoye khailupa peio.”  
16Südonou puletao nou puletao hrohinou buyu rah khesü thaowure 
ae Mapao ye thotare; Israel mainou veayu sü ngaoloua Ramai-a zhuvea shore.  
17Süthaisü Ammon mainou reih soure donou Gilead hi velou buloure, alia 
Israel mai-a velou Mizpah hinou fühao souloua bure.  

18Israel maiye süthai sa-a laiyu maitao sü alinou alihi paoe, “Ammon maiye 
reih soure hisü thaonou süthai peilai? Reih haina süthai sa-a soupeiyu mai 
naye sü panou Etao hrülai pei hi khasa-a hrülai.”  

Chikuapei Maitao 11 

1Jephthah hai Gilead hinou hrüyu, soureih souvei shoyu mailie. Puh hai 
khakhapfü ali nah baie. Puh puo zhih sü Gilead toue.  
2Gilead vei chapfü nou puhye nahpoutu kukhe-a hrüpeie, alia puletao nou 
dupayu phaki Jephthah hisü haibüa paoloua hutawure, “Neye panou Etao 
puo vei kaa ali-a ngaolai moe, daiolouzü ne hai naotumai kukhe ali nah 
baie.”  
3Süthaisü Jephthah hai puh thaihou-jürai maitao hinou tutare, alia tuve Tob 
tea kuyu teidei hinou hrüe. Buh sühinou puhnou haodou loumoyu ae hrü 
veimoyu maitaoli saloua panou puh thaifüe.  
4Phajütou thaisü Ammon mainou Israel maiye reih soutare.  
5Ammon mainou Israel maiye reih soutayu phaki, Gilead hi tsümaitao nou 
Tob teidei hi ve Jephthahye sadakhai loure donou tare.  
6Puletao nou Jephthah hi ve paoe, “Tave Etaoye süthai peio, sükulouzü Etao 
nou Ammon maiye reih soulou süe.”  
7Ana Jephthah nou Gilead hinou veyu tsümaitao hisü paoe, “Neletao nou Eye 
ngaora shoa panou apuo ki hi bumoa hulaimowu? Daisounou chuo neletao 
veayu thainou ahi vewe?”  
8Puletao nou Jephthah hi paoe, “Etao nou ne hi veyu hai neye panou Gilead 
hinou hrüyu Etaoye khore donou ae Ammon maiye soureih soure donoue.”  
9Jephthah nou Gilead tsümaitao hisü paoe, “Neletao nou Eye ki hi sa-a 
dakhai ve Ammon maiye reih soua Mapao nou Eye reih veilouyu peilouzü, 
Enou neletao pei hi khowo soulai.”  
10Puletao nou Jephthah hisü chila peie, “Mapao nou Etao ko hisü shakie, 
nenou paoyu sü Etao-a aetouwe.”  

11Südonou Jephthah nou Gilead hinou veyu tsümaitao ye koa tare, alia 
maikhe mainou puhye panou peikhowo ae süthai-apeio soure, alia puhnou 
Mizpah hinouMapao nghoujü nou puhvei chipao sü paopa peie 
12Süthaisü Jephthah nou Ammon maivei veo hisü haibüa chi paotae, “Etao 
pei hi ne daie vamoyu buge? Daisounou ne Etao teidei hi reih soulouwe?”  
13Ammon hi veo nou Jephthah vei chila haibüa peie, “Israel mainou Ejipt 
hinou khaiveyu phaki, puletao nou avei teidei Arnon rei hinou Jabbok rei 
koute ae Jordan rei loua nou poloure. Süsü chuo kaona-a nou Ehye khaipeio.”  
14Jephthah nou ko pomaiye Ammon veo hisü seita dakhaie,  
15alia puh hi Jephthah nou haibüa paotae, “Israel mainou Moab maivei teidei 
moa Ammon maivei teidei shaolou moe.  
16Israel mainou kabüa tapae toulouzü - Israel mainou Ejipt teidei 
thaokhaiwua tapayu phaki, Israel mainou rekou nou tapoa radeiki ae Hoyu 
Zai tachokou Kadesh hi veloue.  
17Süthaisü Israel mainou Edom veo hi ko pomaiye haibüa paoseitae, ‘Ehye 
panou zhuvea nevei teidei sü tacholo.’ Ana Edom veo nou aetou peimore. 
Süthaisü Israel mainou Moab maivei veo hi panou puletao vei teidei tacholou 
veishiyu noue, ana puhnou bare. Südonou Israel mai hai Kadesh hinou 
chaore.  
18Süthaisü Israel mainou radeiki hinou tapoa Edom ae Moab maivei teidei 
tasühao-a Moab maivei teidei teinghi palova veloua Arnon rei alilo vathai 
nou sahpao haoloua bure, ana Israel mainou Moab maivei teidei hi talou 
moe, daiolouzü Arnon hai Moab maivei deirai-e.  
19Israel mainou Heshbon hinou buyu Amor maivei veo Sihon hi haibüa ko 
pomaiye paosei tae, ‘Zhuvea nou Ehye panou neletao vei teidei tachopoa Etao 
vei teidei hi loulo.’  
20Ana Israel maiye panou puletao vei teidei tachore sü Sihon veo nou puhvei 
reihmai teiteiye save jüloua Jahaz hinou fühao souloua Israel maiye reih 
soure.  

21Ana Israel maivei Ramai Mapao nou Sihon veo ae puhvei mai hrülaiye sü 
Israel mai bah hi thaothou peiwua panou Israel maiye teidei sühi buyu Amor 
maivei teidei teitei sü poloue.  
22Israel mainou Amor maivei teidei polouyu hai reilo Arnon hinou khelokou 
Jabbok ae teinghi palo buyu radeiki hinou teinghi loulo Jordan rei koute-e. 
23Israel maivei Ramai Mapao nou Israel maiye donou Amor maiye sü hulai 
peie.  
24Süsü nenou podakhai loulai tea chowu? Neletao rah Kemos nou neletaoye 
peiyu taosü neletao la pokhai louwo, ana Etao Ramai Mapao nou peikhai 
touyu teitei sü Etao vei soua poloulai.  
25Ne Moab hi veo Zippor nahpoutu Balak jünou veipuhio? Puhnou Israel 
maiye züveiwu moa soureih souwu?  
26Po kaihsü (300) lihai Israel mainou Heshbon, Aroer, ae süpehao hi buyu 
nuhdutao, alia Arnon reipe hi buyu nuhdu teitei hinou hrüa bue. Daisounou 
ne süphaki nou podakhai loumoe?  
27Eh nou ne hi halia soumah moe, ana nenou Eh pei hi reih souyu hai mah-e. 
Chiku-apeio Mapao panou zhou teithe Israel mai ae Ammon mai ko hisü 
chiku peio.”  
28Ana Ammon mai veo nou Jephthah vei ko pomaiye sü ngaophou peimore.  
29Süthaisü Mapao vei rako nou Jephthah hisü velou loure, alia puhnou Gilead 
ae Manasseh tachopoa Gilead hi buyu Mizpah nuh hisü vere, alia Gilead 
hinou buyu Mizpah hinou tapoa ve Ammon maivei teidei hisü ve-e.  
30Jephthah nou Mapao hi haibüa chachao soue - “Mapaowo Eye panou 
Ammon mai jünou reih veilouyu peilouzü, 
31Ammon mai hinou reih veiloua khaiveyu phaki, akikha hinou tapa Eye 
daorai kayu nasü neye poa sheela peilai, alia puhye sü Enou meidei-a neye 
sheela peilai.”  

32Südonou Jephthah nou Ammon maiye reih soure donou rei sü tachopa 
loure, alia Mapao nou puhye reih veilouyu peie.  
33Puhnou Aroer hinou poa Minnith nghiyu teitei, süsü nuhdu kaili, alia Abel 
Keramin koute hai reih soua mai southasho peie, sübüa Israel mainou 
Ammon mai jünou reih veiloue.  

Jephthah Nah Naotupai 

34Jephthah nou puh ki Mizpah hi dakhai veyu phaki, puh nah naotupai nou 
dosoupoa ae khubvü dapoa puhye daore donou laire, honapai hai puhnah 
naotu likhu baie.  
35Puhnou honapaiye ngaolou khaie puhvei sabanü sü paipha-a paoe, “Oh 
anah paire! Nenou ale sü souphewure! Daiolouzü Enou Mapao hisü chaachou 
souwure, alia süsü chuo souda khailou hore.”  
36Honapai nou puo hisü paoe, “Apuo, nenou Mapao hi chaachou soukhai 
toulouzü, nenou soukhai touyu nasü soulo, daiolouzü neye ngaobayu Ammon 
mai jünou veilouyu hai Mapao nou peiwure.”  
37Ana honapai nou puh puo hisü noue, “Apuo Eye panou hali soulo, sülouzü 
khouh ahai lihai Eye panou samaiye saloua deichi hinou pa loumainah ali 
soua thaire vei dongai sü soulo.”  
38Puo nou paoe, “Tawo.” Honapaiye sü khouh ahai donou seitawure, alia 
honapai nou samaiye saloua deichi hinou loumainah ali soua thaire vei 
dongai pfüe.  
39Khouh ahai cheyu thaisü, honapai nou puo hisü dakhai vere. Ae puo nou 
chaachou soukhai touyu thaifüa soure. Honapai hai loumainah ali soua 
shanghi soulou moa thaire. Haihai Israel maivei zhai soua 
40po ali hi teithe adai hai Gilead puona Jephthah nah naotupaiye licho loure 
donou po pachü Israel maipfü loumainah nou souwe.  

Chikuapei Maitao 12 

Ephraim Mainou Jephthah ye Reih Souyu 

1Ephraim mainou soureih soumaiye kuve jüloua reih soure donou puletao hai 
Jordan rei kacholoua Zaphon talakou Jephthah hi paoe, “Daisounou neletao 
Eh teidei kachopoa kou Ammon maiye soureih souyu hie Ehye kumoge? 
Neletao ki sü Ehnou mei dei peilai!”  
2Jephthah nou puletao hisü paoe, “E ae amaitao nou Ammon maiye sü züva 
loure. Enou neletaoye kuyu phaki, neletao nou Ehye puletao bah hinou vupa 
peimode.  
3Neletao nou Etaoye soukha laimoyu sü ngaolou khaie, E thaiyuma thailai tea 
tachokou Ammon maiye reih soue, ae Mapao nou puletaoye sü abah hi 
thoupeie. Chuo daisounou neletao Eye soureih soulai touwe?”  
4Süthaisü Jephthah nou Gilead mai hrülaiye save jüloua Ephraim maiye reih 
soue. Gilead mai jünou reih veiloure. (Ephraim mainou haibüa paoe, 
“Ephraim ae Manasseh hi Gilead mai, neletao hai Ephraim thaokhaiwua 
tutayu mai baie.”) 
5Ephraim mainou kacholou süyu Jordan rei buh teitei hisü Gilead mainou 
daloude. Tutayu Ephraim mainou “Eye panou rei kacholo” tea khoyu phaki, 
Gilead mainou puh hisü haibüa nouwe, “Ne Ephraim maiwu?” Puhnou “E 
Ephraim mai moe” tea paoyu phaki,  
6Puletao nou puh hisü haibüa paoe, “Sütoulouzü Shibboleth tea paokhaio.” 
Ana puhnou “Sibboleth” tea paoa baiwe, daiolouzü puletao nou sünasü satou 
lousü moe. Sübüa nou puletao nou puhye nüloua Jordan rei kacho laiyu 
hinou southa baiwe. Sübüa puletao nou Ephraim maiye mai theraidaihai 
(42,000) southaloue.  
7Jephthah nou Israel maiye po arou khosa-a chiku peie. Süthaisü Gilead 
puona Jephthah sü thaire, alia puhye sü Gilead nuhdu hinou poa vuh peie.  

Ibzan, Elon ae Abdon 

8Puh thaiyu thai, Bethlehem hinou Ebzan tea kuyu mai nanou Israel maiye 
khosa-a chiku peie.  

9Puh hai nahpoutu shirou ae naotumai shirou bue. Puhvei nahnaotu khesü 
puh khü moyu vakou maiki khaipeie, alia vakou nou loumainah shirou sü 
puh nahpoutu maitao panou naloue. Puhnou Israel maiye khoyu hai po anai-
e.  
10Süthaisü Ibzan thaitare alia puhye Bethlehem hinou vuh peie.  
11Puh thaiyu thai Zebun hinou hrüyu Elon nou po kirou hai Israel mai 
peikhoa chiku peie.  
12Süthaisü puh sü thaire, alia puhye Aijalon hinou vuh peie.  
13Elon thaiyu thai, Pirathon puona Hillel nahpoutu Abdon nou Israel maiye 
khosa-a chiku peie.  
14Puh hai nahpoutu raidai bue ae tyaomai shirou bue. Puhnou Israel maiye 
po acha khosa-a chiku peie. 
15Süthaisü puh sü thaitare, alia puh thaiphao sü Amalek maivei deichi, 
Ephraim mai teidei Pirathon touyu hinou poa vuh peie.  

Chikuapei Maitao 13 

Samson ye Nalouyu 

1Israel mainou Mapao nghoujü nou vah ashi sü soupu takhaire, 
südonou Mapao nou puletaoye sü Philistin mai bah hinou po raidai panou 
hrüe.  
2Zorah teidei hinou hrüyu Dan maipuoli Manoah tea bue. Puh chapfü hai 
nahapfü ali soua nahmai ali-a hrüpei moe.  
3Mapao vei rakivamai ali nou naotupai hisü ve zhungaoloua paoe, “Zhukhaio, 
ne nahapfü ali soua nahmai hae, ana chuo ne nahmai hrüloulai, alia 
nahpoutu ali naloulai.  
4Südonou chuo ne soutaosou reihlo, zhaoh solai moe ae sheemoyu touso 
toulai moe.  
5Nenou nahtou nasü nalouyu thai, puh pei bikhai toulai moe, daiolouzü 
nahpoutu naye nalouyu teithe hinou Ramai bah hi thaothoua panou Nazir 

mai ali soutalai; alia puhnou Israel maiye Philistin mai bah hinou khailupa 
peilai.”  
6Süthaisü naotupai nou taho puh cha hisü paoe, “Ramai vei mai ali ahi ve-e, 
puh zhu hai rakivamai büa ngaopi shoe. Puh daiki nou vewe touyu Enou 
noulou more, alia puh zhih-a ahi paopei moe.  
7Ana puhnou ahi paoe, ‘Zhukhaio, ne nahmai hrüloulai, alia nahpoutu ali 
naloulai. Südonou ne soutaosou reihlo, zhaoh solai moe, ae sheemoyu touso 
toulai moe, daiolouzü nahtouye nalouyu teithe hinou Ramai bah hi 
thaothoua panou Nazir mai ali soutalai.’ ”  
8Süthaisü Manoah nou Mapao hi veachi paoe, “Oh Mapao, E ne hi veachi 
paoe, nenou achapfü hi seiveyu mai nasü seivepu peiraio, panou kabüa 
nalaiyu nahtou nasü kiko loulai touyu sü paodoupu peilaio.”  
9Ramai nou Manoah nou khoyu paisü noupeie, ae rakivamai nasü naotupai 
nou dou hinou chaobu phakinou vepue, ana honapai cha Manoah sü 
honapaiye koa bumoe.  
10Südonou honapai nou tuve puh cha hisü paoe, “Raiki ahi veyu mai nasü 
chua vepu khaire.”  
11Manoah nou kushuloua puh chapfü thaifü tare, alia veyu mai nahi sü paoe, 
“Naotupaiye chayu nasü newu?” Puhnou chila peie, “Oungai, Enou-e.”  
12Süthaisü Manoah nou paoe, “Ne chipao thaifüa nahtou nalouzü, nahtou 
nasü kabüa panou hrülai, ae puhnou daisoulai?”  
13Mapao vei rakivamai nanou Manoah hi paoe, “Enou ne chapfü hi paopei 
khaitouyu teitei sü panou soutaosou soutoulo.  
14Honapai panou darkhabe hinou payu hataralia panou touso, moa honapaiye 
panou zhaoh shoso, sheemoyu touso toulai moe, alia Enou honapai hi 
paopeiyu teitei sü panou soulo.”  
15Manoah nou Mapao vei rakivamai na hisü paoe, “Zhuvea tapei souraio, 
Enou neye donou nghitu ali dathaloua khopeilai.”  

16Mapao vei rakivamai nanou paoe, “Nenou Eye nuchao khaitouyuma Enou 
nevei touso sü toulai moe. Ana nenou soupeilai toulouzü, süsü mei 
deiloua Mapao ye posheela peio.” (Manoah nou puh hai Mapao vei 
rakivamai-e touyu sülou moe.)  
17Manoah nou Mapao vei rakivamai na hi paoe, “Ne zhih thaotouwe? Nenou 
paokhai touyu navei chipao taosü vete loure toulouzü, Enou neye tsükhou 
loure donou ne zhih paopeio.”  
18Mapao vei rakivamai nanou paoe, “Ne daisounou azhih sü nouwe? Azhih sü 
khupayu zhih-e.”  
19Südonou Manoah nou nghitu ae thou daotou poloua khupa souyuMapao ye 
chuh nou soukhai touyu sheelabu hinou posheela peiwure. 
20Sheelabu hinou meikhao sü raki hi khaokheyu phaki, Mapao vei rakivamai 
nasü Manoah ae puh chapfü nou zhua bukinou meikhao hisü louloua raki hi 
khetare; ae puhai nou deiphi pei pfüa nakou khurüe. 
21Mapao vei rakivamai nanou Manoah ae puh chapfü hisü vepu more. Süthai 
nou Manoah nou puh hai Mapao vei rakivamai-e touyu süloue.  
22Manoah nou puh chapfü hisü paoe, “Ahai thaivuzü baishulai, daiolouzü 
ahai nou Ramai ye ngaowure.”  
23Ana puh chapfü nou puh hi paoe, “Mapao nou ahaiye southalai toulouzü, 
puhnou ahai vei posheelayu nasü popei laimoe, moa haibüa ahai hi paoyu chi 
khesü paolai moe.”  
24Naotupai nou nahpoutu ali naloure, alia puh zhih sü Samson tea saloure; ae 
nahtou nasü vipa loure, alia Mapao nou shiha peie. 
25Puhnou Zorah ae Eshtaol kohi buyu Mahanehdan nuh hinou buyu 
kinou Mapao vei rako nou puhye sü soukhou peitare.  

Chikuapei Maitao 14 

Samson alia Timnah vei Loumainah Ali 

1Teitheli Samson nou Timnah nuh hi kouyu phaki nuh sühinou puhnou 
Philistin maipfü ali ngaoe.  
2Süthaisü puhnou khe puh pfüpuo hisü paoe, “Enou Philistin maipfüli Timnah 
nuh hinou ngaoe, honapaiye sü aki noukhai peio.”  
3Ana puh pfüpuo nou paoe, “Daisounou ne sheemoyu Philistin maipfüye nalai 
touwe? Lah Etao khü hi naotumai ali-a ngaolou hodou?” Ana Samson nou 
puh puo hi paoe, “Honapaiye aki noukhai peia baio, daiolouzü Enou 
honapaiye sü jüpa loure.”  
4Haibüyu hai Mapao hinou vewe touyu puh pfüpuo nou sümoe, 
daiolouzü Mapao nou souyu hai Philistin maiye panou kabüa züvei loure 
ludu phouwe. Süpha teile hi Philistin mainou Israel maiye khasa-a hrüe.  
5Südonou Samson nou puh pfüpuo sa-a Timnah nuh hisü kouh tare. Puhnou 
Timnah hi kouhlai tea darkha kipei tachoyu phaki puhnou kipeikhaodu ali ra-
a chou-e.  
6Mapao vei rako sü puh hi koulou loua puhnou kipeikhaodu nasü nghitu aliye 
paikhaoyu büa puh bah nou paikhao peiwure. Ana puhnou daisouwe touyu 
sü puh pfüpuo hi paomoe.  
7Süthaisü puhnou takou naotupaiye sü koa bue, ae puhnou honapaiye sü jüpa 
loure.  
8Teile phazütou thai, puhnou honapaiye sü naloure donou ta-e. Puhnou 
takouyu phaki, raiki puhnou southa khaitouyu kipeikhaodu nasü zhulai tea 
kouyu phaki, kipeikhaodu thaiphao hinou voutou sü voudzü bua ngaoloue.  
9Puhnou süsü khüloua ludu talikhu toue. Ae puhnou süsü pove puh pfüpuo-a 
peia panou toue. Ana puhnou voudzü sü kipeikhaodu thaiphao hinou poloue 
touyu sü puh pfüpuo hi paomoe.  
10Akhai vei ae-ao souloure donou puh puo sü naotupai ki hi savere, ae 
Samson nou sühi nou nühnüa maiye vaie. Haibüa souyu hai nahlemai zhaie.  

11Philistin mainou puhye ngaolou khaie, nahlemai shirou sü panou puhye koa 
bure donou seive peie.  
12Samson nou puletao hi paoe, “Enou neletao hisü khadachi ali noulai, süsü 
daitouwe touyu shinghiyu vei nüh teithe anai levai nou neletao nou süloua 
paopei louzü, Enou neletaoye veishoyu saba shirou bapeilai.  
13Ana süsü neletao nou daitouwe touyu sülou more toulouzü, neletao nou Eye 
saba shirou peio.” Puletao nou puh hi paoe, “Nevei khadachi nasü paokhaio.”  
14Puhnou puletao hisü paoe, “Touyu hinou touyuna ali payu; ae khoushoyu 
hinou jüyu payu sü daige?” Puletao nou teithe asü cheyu thai-a khadachi 
sünasü paolou hore.  
15Teithe adai zhousü puletao nou Samson chapfü hisü paoe, “Ne kipou hinou 
khadachi nasü daitouwe touyu nouloua Etao hi paopeio, sükumolouzü ne puo 
ki sü ne-a koa loua nou mei deiwulai. Nehai nou Etaoye haihi kupoa veyu hai 
panou Etaoye hakalai touwu?”  
16Südonou Samson chapfü sü kra-a puh hi paoe, “Ne Eye leshi moe, Eye 
ngaora-a baie. Nenou asamai hi nouyu khadachi nasü daitouwe touyu ahi 
paomoe.” Puhnou honapai hisü paoe, “Khadachi sünasü Enou apfüpuo hia 
paomoe, kabüa ne hisü paokhailai.”  
17Honapai nou nühnüyu teithe anai koute kra-a puh hinou nüda nasü 
daitouwe tea nouloure, südonou teithe anai zhousü puhnou khadachi nasü 
daitouwe touyu honapai hisü paopeide. Süthaisü honapai nou khadachi nasü 
daitouwe touyu taho Philistin mai hi paopeie.  
18Philistin mainou teithe anai zhou teinghi loumo jünou tave Samson hi paoe, 
“Voudzü jünou jüveiyu dai bue? Dainou kipeikhaodu jünou khoupuyu bue?” 
Samson nou puletao hi paoe, “Neletao nou acho ye sa-a tata molouzü Neletao 
nou avei khadachi nasü sülou laimoe.”  
19Süthaibü Mapao vei rako puh hi louloua puhnou taho Ashkelon nuhdu 
hinou mai shirou southa loue alia puletao vei sabanü sü poloua pove puhvei 

khadachi paolouyu maitaoye saba chekhi bapeie. Puh sü rarou shoa puh puo 
ki hi dakhai tare.  
20Alia puh chapfüye sü puh paoh nou puh samai hi peiwure.  

Chikuapei Maitao 15 

1Phajütou thai, southou vayu teile phaki, Samson nou puh chapfü hi holai tea 
nghitu ali nüpoa tae, ae puhnou puh paoh hi ve paoe, “Eye panou achapfü 
kide hisü louwo.” Ana honapai puo nou puhye sü panou loubare.  
2Honapai puo nou puh hisü paoe, “Ne honapaiye jüpa moyu phare tea Enou 
choloua puhye sü ne samai hi peiwure. Honapai jünou puh thaihou napai-a 
hüveipu hie, südonou honapai nou naloua baio.”  
3Samson nou puletao hi paoe, “Zhouvuo Enou Philistin mai hi vah ashi 
souyuma amah hadao!”  
4Südonou Samson nou taho lakhao kaihsü nüloure alia lakhao ahaihai nou mi 
sü soucholoua sühi mei taoloua khaipeire.  
5Mei saoloua khaitouyu lakhaotaoye sü puhnou Philistin maivei dou hi 
phapeia panou vajü khaitouyu routhou ae dou hinou valou moa buyu 
routhou alia oliv kipei ae darkha peida teitei sü deiwure.  
6Süthaisü Philistin mainou “Thaonou haibüa souwe” tea noutare. Puletao nou 
haisü Samson nou souwe, daivanou toulouzü puh paoh nou puh chapfüye 
puh samai ali hi peiyu vanou-e tea süloure. Südonou Philistin mainou tave 
honapai ae honapai puo ki noupu koa mei nou deithawure.  
7Samson nou puletao hi paoe, “Neletao nou haibüa soulai toulouzü, E neletao 
hisü khüphou vuzülai, khü phouloumo koute E baikhai toulai moe.”  
8Puhnou rarou sholoua maitaoli southawure. Süthaisü puhnou taho Etam 
teidei hinou lyaqulu ali hi butare.  

Samson nou Philistin Maiye Pahda Peiyu 

9Süthaisü Philistin mainou Judah teidei hinou fühao souloua buloure, alia 
Lehi nuhdu hisü reih souloue.  

10Judah mainou puletao hisü noue, “Neletao daisounou Eh pei hi reih 
hulouwe?” Puletao nou chila peie, “Etao Samsonye nüloulai tea reih 
hulouwe, puhnou Etao hi soupeiyu büa Etao-a puhye soupeilai.”  
11Südonou Judah hi mai thesü nou taho Etam hi Samson nou buyu lyaqulu na 
hisü veloua puh hi paoe, “Philistin mainou Ehye tukhasa-a bue touyu ne 
sümovu? Ne daisounou haibüa vah souwe?” Puhnou puletao hisü paoe, 
“Puletao nou ahi soupeiyu büa E-a puletao hi soupeia baie.”  
12Puletao nou puh hi paoe, “Etao neye rainou phuloua Philistin mai hi peire 
donou vewe.” Samson nou puletao hi paoe, “Neletao lah Eye southalai moe 
touyu ahi paohpeio.”  
13Puletao nou puh hi paoe, “Nenou paoyu sü aetoue, Etao neye rainou 
phuloua puletao bah hi thoupeia bailai, Etao neye southalai moe.” Südonou 
puletao nou rai ashu ahai nou puhye phuloua lyaqulu hinou sapa loure.  
14Puhye sa-a Lehi nuhdu hi kouyu phaki Philistin mainou shusoua puh hi 
tukoue. Süpha teilebü hinou Mapao vei rako nou puh hi louloua puhye 
phukhai touyu rai sü meidei khaitouyu rai büa puhnou tyade paloure.  
15Süthaisü puhnou rheisüh khourao ali poloua sünanou mai theli dathaloue.  
16Südonou Samson nou haibüa lousoue, “Rheisüh khourao ali nou poa Enou 
mai theli southaloue; Rheisüh khourao ali nou poa Enou puletaoye dathathou 
khotao khaipeie.”  
17Puhnou haibüa paocheyu thai, rheisüh khourao nasü khilaiwure. Füdei 
sünasü Ramath Lehi tea sapeie.  
18Süthaisü Samson hai reisho loure, südonou puhnou Mapao hi paoe, “Nenou 
haibüa ne kilai Eye veilouyu peie; ana chuo Eye panou haibüa reithawu 
laiwu, ae sheemoyu Philistin maiye panou nüloua bailaiwu?” 
19Süthaisü Ramai nou Lehi deithou ali hinou dzü sü panou küpa peie. Samson 
nou dzü sü ke louyu thai puh khouko sü ngaopu loue. Südonou dzüla süna 
zhih sü En-hakkore tea sapeie. Haihai chukoute-a Lehi hi bue.  

20Philistin mainou Israel maiye khasa-a hrüyu teile phaki, Samson nou Israel 
maiye po kai hai khosa-a hrüpeie.  

Chikuapei Maitao 16 

Samson nou Gaza hi Veyu 

1Teithe ali Samson nou Philistin maivei Gaza nuhdu hisü tae, alia puhnou 
nuhdu sühinou khakhapfü ali daoloua honapai hisü puhnou talou züe.  
2Gaza hi mainou “Samson veshe” touyu ko süloukhaie, puletao nou 
sühaoloua kheimathe zhimoa puhye robomü hinou daloure, alia haibüa 
puletao nou cho-e, “Etao zhou khei puhye kholoua dosho shona teithe payu 
phaki, puhye nüloua southawulai.”  
3Ana Samson nou buh sühi khei touchü koute züa baie, khei touchü hinou 
puhsü kushu tare. Puhnou robomü khuyu kikhu ae süvei deka teitei noupu 
puh phao hinou poloua Hebron palova buyu deichi ali hi popa khaiwure.  

Samson ae Delilah 

4Phajütou thai, Samson nou Delilah teanou kuyu Sorek Deikho hinou hrüyu 
loumainah aliye jüpa loure.  
5Philistin hi veo mai angou nou tave honapai hisü paoe, “Samson ye seijülo, 
alia puhvei khouko sü daikinou bue, ae kabüa Etao nou puh jünou veiloua 
puhye rainou phuloulai touyu sü noulo. Sükulouzü Etao mai alili nou neye 
shahu thelia kaihli (1100) peilai.”  
6Südonou Delilah nou Samson hi paoe, “Nenou khoushoyu sü daivanou-e, alia 
neye kabüa mainou nüloua rai phuloure toulouzü nevei khouko ha bailai 
touyu sü zhuvea ahi-a paokhaio.”  
7Samson nou honapai hisü paoe, “Mai tarali noua Eye kimoyu lourai anai nou 
phuloure toulouzü, Esü mai kukhemai ali büa avei khouko ha-a bailai.”  
8Süthaisü Philistin hi veo maitao nou Delilah hisü kimoyu lourai anai pove 
peie, alia honapai nou süsü poloua Samsonye phuloure.  
9Honapai nou mai taoli kikha ali hinou poku khaitoua bue, ae honapai nou 
Samson hisü paoe, “Samson! Philistin mainou neye nülai tea vere.” Ana 

puhnou lourai taosü meidei khaitouyu phapo ali büa tyade loure. Südonou 
puletao nou puhvei khouko sü daikinou bue touyu sülou more.  
10Delilah nou Samson hi paoe, “Ne ahi checheyu chi paomoa Eye labaie. 
Kabüa neye mainou rai phuloulai touyu zhuvea ahi-a paokhaio.”  
11Samson nou honapai hisü paoe, “Mainou Eye khikhai moyu sheetouyu rai 
nou phuloure toulouzü avei khouko ha-a bailai.”  
12Südonou Delilah nou puhye rai nou phuwua puh hi paoe, “Samson! 
Philistin mainou neye nülai tea vere!” Kide kukheli hinou puhye mainou da-a 
bue, ana puhye rai nou phukhai toua buyu sü phapo touli pfüdeyu büa pfüde 
paloure.  
13Süthaisü Delilah nou Samson hi paoe, “Ne chukoute-a ahi checheyu paomoa 
Eye la-a baie. Mainou kabüa neye nülousüe touyu sü zhevea ahi paokhaio.” 
Samson nou honapai hisü paoe, “Nenou apeishu boulei anai soua phukhai 
touyu taosü khipaloua sah daoyu süü hi phumu louzü Esü kukhemai ali büa 
avei khouko habailai.”  
14Südonou Samson nou zhi-a bukinou Delilah nou puh peishu boulei anai 
taosü khipaloua sah daoyu süü hi khikhaiwure, alia puh hi paoe, “Samson! 
Philistin mai vere!” Ana puhnou kaishuloua puh peishu khipa khaitouyu ae 
sah daoyu süü teitei noupu pfüloua tare.  
15Süthaisü honapai nou Samson hi paoe, “Ne le sü ahinou hoshoa bulikhu, 
kabüa nenou ‘E neye leshiwe’ tea paoloue? Bakha asü nenou Eye lawure, alia 
nevei pfüchi sü daikinou bue touyu ahi paopei bae.” 
16Honapai nou teithetsü noukou noukheyu donou puhsü honapaiye sa-a veale 
loure.  
17Südonou puhnou akhai hisü cheche-a nou puhvei khouko sü daikinou bue 
touyu honapai hisü haibüa paore, “Apeishu hai bakhalia beikhai toumo hie, E 
apfüpou hi bukinou Eye panou Nazir mai ali soulai tea apfüpuo nou Ramai hi 
posheela peiwure. Apeishu beilouzü avei khouko sü ha-a bailai, ae mai 
kukhemai ali büa Esü khouko hata bailai.”  

18Delilah nou zhouvuo puh hi checheyu chi sü Samson nou paopeire touyu 
süloukhaie, honapai nou Philistin veo maitao hi kopomaiye seiho paoe, 
“Haihi bakhali vepulaio, zhouvuo puhnou ahi checheyu chi paopeire.” 
Süthaisü veo maitao nou pousha taosü poloua honapai hi vere.  
19Samsonye sü panou puh nake hinou zhitare, ae honapai nou maiye kuloua 
panou puhvei peishu boulei anai soua dalei khaitouyu sü beiwure. Süthaisü 
honapai nou puhye souchoro peie ae puhvei khouko sü hatare.  
20Süthaisü honapai nou shusoua “Philistin mai laire, Samson!” tea shapeie. 
Puhnou zhiyu hinou kailoua haibüa tsüchoe, “Raichoki büa Enou tyapaloua 
tutalou bailai.” Mapao nou puhye thaowua tare touyu puhnou sülou more.  
21Philistin mainou puhye nüloure alia puh nghithou sü reilapawure ae puhye 
Gaza nuhdu hi sapoa tare. Puhye hurai nou khiloua hukhaki hi thoukhaiwure 
alia sühinou puhye panou thouveiyu chuh sü pfüa veie.  
22Ana puh peishu sü chüpapu loure.  

Samson Thaiyu 

23Chuo Philistin hi veo maitao nou asasoua puletao rah Dagon hi posheelalai 
tea tave jüloure, alia puletao nou haibüa paoe, “Etao vei rah nou Etaoye 
ngaobayu Samsonye Etao bah hi thoupeire.” 
24Maikhemai nou puhye ngaoloua puletao rahye paoshoa haibüa paoe, 
“Etaoye ngaobayupu, Etao teidei soushi peiyupu, Etao vei maitaoliye 
southayuna sü Etao vei rah nou Etao bah hi thoupeiwure.”  
25Puletao asasoua bukinou puletao nou paoe, “Samsonye kupaloua Etao panü 
soulaikhe.” Südonou puletao nou Samsonye hukhaki hinou sapaloua puletao 
nghoujü khailoure alia puhye panou panü soue. Puletao nou puhye panou 
deka ahai kohisü la-e.  
26Samson nou puh bah süthai sa-a laiyu nahlemai nahisü paoe, “Ki chüla-a 
buyu deka matsü nasü Eye panou deikhaio, ae sühi sünou Eye panou vüa 
buwo.”  

27Ki sühisü naotu-poutu ae Philistin hi veo maitao noupu koa bue, alia ki 
peide nahisü naotu-poutu mai thesü phali bue, puletao hai Samson nou 
panüsoua buyu sü zhua bue.  
28Süthaisü Samson nou Mapao hi veachi paoe, “Oh Ramai Mapao! Eye 
ngaipeiso, Eye zhouvu bakha alitou soukhoupu peilaio. Oh Ramai, sübüa 
anghithou ahai reilakhai touyu khüsü zhouvu bakha ali hinou phouloulai.”  
29Süthaisü Samson nou ki pfüla-a buyu deka toutsü ahai hisü kou bah 
deiloure, puh bah zhoulo vanou deka ali ae bah nalo vanou deka alilova sü 
deiloua puhvei khouko teitei nou thoua khaore. 
30Samson nou paoe, “Eye panou Philistin maitaoye koa thaibaio.” Puhnou 
puhvei khouko teitei nou thoua deka ahai sü khao khaie, sühi buyu veo 
maitao ae mai veishi pei hisü ki nou kaokou holoure. Sübüa puhnou thaire 
phaki hinou maiye southa louyu hai puh hria buki southa louyu jünou poure.  
31Süthaisü puh thaihou-jürai maitao ae puh kikhamai nou ve puh thaiphao sü 
poloua pokhe Zorah ae Eshtaol kohi buyu puh puo Manoah khü hinou puhye 
vuh peie. Puhnou Israel maiye po kai khosa-a hrüpeie.  

Chikuapei Maitao 17 

Mikah vei Basharatao 

1Ephraim maivei teidei deichi nuh ali hinou hrüyu mai ali bue, puh zhih sü 
Mikah toue.  
2Puhnou puh pfü hi paoe, “Shahu thelia kaihli (1100) ne hinou vaolouyu 
donou nenou vaomai naye chaa peiyu E-a süe. Pousha sütao ahi bue, Enou 
süsü poloure.” Puh pfü nou paoe, “Anahna! Mapao ye panou neye shiha 
peitheo.” 
3Puhnou pousha taosü puh pfü hi dakhai peire, alia puh pfü nou paoe, “Chaa 
nasü panou anah hi vemore donou pousha taosü Enou Ramai hi shee-a 
posheela peiwulai, ae sünasü panou poloua bashara ali souloua ne hi dakhai 
peilai.”  

4Südonou puhnou pousha taosü puh pfü hi dakhai peie, alia puh pfü nou 
shahu kaih-hai poloua shahukumai hisü peire, puhnou shahu sütao poloua 
bashara soupeire alia süsü poa Mikah ki hi khailoure.  
5Mikah hai la puh ki hinou rathobu ali bue. Puhnou bashara ae dai vepalai 
touyu rako zhuyu Ephod soukhailoua puh nahpoutu aliye panou süsü zhure 
donou napao soue.  
6Süpha teile hi Israel mai hai veo mai ha-e, mai teitei nou lahlah jüpayu sü 
soua bubaie.  
7Sübüa buyu phaki, nahlemai ali Judah teidei hi buyu Bethlehem nuh hinou 
Levi mai ali nuh sühi vei ve-e.  
8Nahle puona nasü Judah teidei Bethlehem nuh thaokhaiwua puhnou hrüre 
buh phoua laiyu phaki hinou Ephraim deichi vanou buyu nuh Mikah ki hi 
velou loue.  
9Mikah nou puh hi paoe, “Ne buh daikinou ve-e?” Puhnou Mikah hi paoe, “E 
Judah teidei Bethlehem nuh hinou veyu Levi mai alie. E daikinou hrülai hai 
tea buh phoua lai-e.”  
10Mikah nou puh hi paoe, “Eye koa bubaio. Neye panou avei paodou-apeio ae 
napao soulai. Enou neye potei ali hi shahu kirou, sabanü ae touso soupeilai.”  
11Levi puona sünou Mikah ye koa bulai tea ae-ao souloure. Ae nahle puona sü 
puh nahmai ali büa puh hi bure.  
12Mikah nou Levi puona ye sü panou napao soua puh ki bure.  
13Süthaisü Mikah nou paoe, “Chuo Mapao nou Eye soukha peishu laire, 
daiolouzü Enou chuo Levi mai aliye panou avei napao souloure.”  

Chikuapei Maitao 18 

Mikah alia Dan Mai Khü 

1Süpha teile hi, Israel mai hai vemai hae. Ae süphaki Dan mai khü hai 
puletao nou bure buh phoua laie, daiolouzü teile süphaki koute-a Israel 
mainou teidei sü dezhi loumo hie.  

2Südonou Dan mai khü nou puletao hrohinou soulousüyu mai angou 
dopaloua Zorah ae Eshtaol nuhdu hinou seiho panou teidei sü zhure donou 
tare. Puletao nou tave Ephraim deichi hinou hrüyu nuh ali hinou Mikah tea 
kua buyu maipouna ki hisü velou chaoloue.  
3Puletao nou Mikah ki hi chao-a buyu phaki, Levi mai ali nou raoyu paikho 
chouloukhaie, puletao nou puh hisü kouloua “Thaonou neye haihi save peie? 
Ae ne buh hai hinou daivah soua bue” tea cha-e.  
4Puhnou puletao hisü “Mikah nou Eye sa-a panou puh vah souwe alia puhvei 
napao soua bue” tea chila peie.  
5Puletao nou puh hi paoe, “Etao nou ta-a buyu vah nasü veilousü moge touyu 
zhuvea Ramai hinou noupeio.”  
6Napao nanou puletao hisü paoe, “Kaona-a tawo, neletao nou ta-a buyu vah 
nahisü Ramai nou koa neletaoye salaie.”  
7Süthaisü mai angou taonou tapoa Laish nuhdu hisü velou loure. Puletao nou 
nuhdu sühi hrüa buyu mai hai, Sidon mai büa ngaopiyu lia ha-a vashoa nou 
kaonaphi tea hrüyu sü ngaoloure. Puletao hai chejüyu ali-a hanou kini nishoa 
Sidon mai hinou hrosho nou ae mai kukhemaiye sa-a hrümoyu sü puletao 
nou ngaoloure.  
8Puletao mai angou nou Zorah ae Eshtaol nuhdu hi dakhai veyu phaki, sühi 
hrüa buyu puletao vei thaihou-jürai mainou puletao hisü “Neletao nou taho 
teidei zhutayu sü kabüwe” tea noue.  
9Puletao nou paoe, “Teidei sü veishoa ngaokhai toure, Etao talai khe. Neletao 
hai hinou halia soumoa bulai hiwu? Thashoa taho teidei nasü poloumo louzü 
shire.  
10Neletao nou nuh sühi velou louzü, nuh sühi hrüa buyu hai maiye lechüyu 
ha-a ngaolai. Teidei süsü dushoa bue, alia sühisü mai alinou koshoyu na teitei 
buche-e, ae teidei sünasü Ramai nou neletao bah hi peiwure.”  
11Südonou Dan mai khü nou mai kaihrou hai reihna panou tuloua Zorah ae 
Eshtaol nuhdu sü thaowua tare.  

12Puletao nou tave Judah teidei hinou buyu Kiriath Jearim tea kuyu buh 
hinou fühao souloua chaore. Südonou buh sünasü chukoute hai Mahaneh-dan 
(Dan maivei fühao buh) tea süwe, süsü Kiriath Jearim teinghi loulova nou 
bue. 
13Buh sühinou puletao nou tapoa Ephraim mai deichi hinou hrüyu Mikah ki 
hi velou loue.  
14Süthaisü Laish nuhdu hi taho reikeih pomai angou taonou puletao samaitao 
hisü paoe, “Ki haihi vepare zhuyu ephod ali ae shahu nou soukhai touyu 
bashara bue touyu neletao süho moe? Etao daisouyu nou veilai?”  
15Südonou puletao nou Levi puona nou buyu Mikah ki hisü talou “Vei-a buho 
moe” tea cha-e.  
16Dan mai khü hinou reihna tupoa laiyu mai kaihrou taosü kipah nou la-a 
bue. 
17Napao nanou reihna tupoa laiyu maitao ye koa buyu phaki nou raiki reikeih 
potayu mai angou taonou ki hisü talou vepare zhuyu ephod ae shahu nou 
soukhai touyu bashara taosü poloure.  
18Homaitao nou talou Mikah ki hinou rathoyu natao ae vepare zhuyu ephod 
nasü polou khaie, napao nanou “Neletao dai souwe” tea noue.  
19Puletao nou paoe, “Raoso, khe ne Etao vei puo ae napao souloua baio. Ne 
kikha ali hinou napao souyu-a veiho Israel mai khü ali vei napao souyu-a 
veihie?”  
20Süthaisü napao nasü asa shore, alia puhnou vepare zhuyu ephod ae bashara 
taosü poloua puletao ye koa tare.  
21Puletao süthaisü puletao vei veidu sü tashupu tare, kikhaorü ae natao 
panou puletao jünou rai-a ta-e.  
22Puletao nou Mikah ki hinou doushoa tayu thainou Mikah nou kinapa maiye 
kuloua Dan maitaoye thaihu kou phüloure.  

23Ae puhnou Dan maitao hisü shusoua cha-e. Dan maitao nou reida khailoua 
Mikahye “Ne mai haitao ye sa-a daisoulai touwe” tea noue.  
24Mikah nou “Enou soukhai touyu basharatao ae napao naye neletao nou sata 
likhu, ae Eye halia khai peimo likhu, alia ‘Eye daisou touwe’ tea neletao nou 
nouyu sü daivanoue?”  
25Dan maitao nou puh hi paoe, “Etaoye chasou baio, molouzü Etao hrohinou 
lekha ashi mainou neye daishulai, sükulouzü ne ae ne kikhamai hrülai nou 
tyaka shulai.”  
26Süthaisü Dan maitao hai puletao vei veidu sü tapu tare. Mikah nou 
puletaoye dulou hore touyu süloukhaie, puhsü la ki hi dakhai tare.  
27Dan maitao nou Mikah hinou polouyu basharatao ae napao naye sa-a tave 
kaona-a hrüyu ae maiye lekhi moa buyu Laish nuhdu hisü velou puletaoye 
southawure alia nuhdu nasü mei deiwure.  
28Nuhdu sühi hrüa buyu maitaoye sü mai linoua vupa peire mai hare, 
daiolouzü nuhdu süna hai Sidon jünou doushoa buloure alia puletaoye mai 
linoua soukha peire mai hare. Nuhdu sünasü Beth-Rehob nghia buyu deikho 
hinou bue. Dan mai khü nou nuhdu sünasü soushupu loua sühinou hrüre.  
29Puletao nou Laish nuhdu nasü puletao vei paipaoh mai zhih hinou “Dan” 
tea sada loure. Puhsü Jakob nahpoutue.  
30Dan maitao nou ratho loure donou bashara sü khailoure, alia sühisü Moses 
tyao, Gershom nahpoutu Jonathan ye panou puletao vei napao soure. Puhvei 
kityarai maitao nou puletaoye ngaobamai nou nüpoa tamo koute sühinou 
napao soua bue.  
31Mikah vei bashara nasü Shiloh hi rathoki buyu koute sühinou bue.  

Chikuapei Maitao 19 

Levi Puona ae Puhvei Khapfüpai 

1Daoh teile hi Israel mai hai veo ha-a nou hrüe. Süphaki Ephraim maivei 
deichi thailo vanou hrüa buyu Levi mai ali nou Judah teidei hinou buyu 
Bethlehem nuh hinou khapfü ali saloue.  

2Ana honapai nou puh hi rarouloua puh puo ki Bethlehem nuh hisü dakhai ve 
tare, ae sühinou ve honapai nou khouh adai phali bue.  
3Süthaisü honapai khapu nou honapaiye dakhai ve-a baio tea kure donou tae. 
Puhnou puhvei kilai mai ae rheisüh ahai saloua tae. Puhnou honapai puo ki 
hi velou khaie, honapai puo nou puhye asasa-a süloure.  
4Puh paoh, naotupai puo nou puhye panou taba-a teithe asü sühinou chaore. 
Ae sühinou puletao nou koa touso zho-a bue.  
5Teithe adai zhousü puhnou shona nou kushuloua talaire tea souda loure, ana 
puh paoh nou puh hisü paoe, “Ha phoutou lourai nou tawo.”  
6Südonou puhai nou chobuloua ha phoutou loure, ae süthaisü naotupai puo 
nou puh hi paoe, “Zhoukhei hai hinou vashoa chaoloua baio.”  
7Levi puona nou lashuloua talaire touyu hinou puh paoh nou puhye tasou 
baio tea nutei louyu vanou süzhou khei-a sühinou chao-a baire. 
8Teithe angou zhousü puhnou shona nou talaire tea kushu loure, ana 
naotupai puo nou paoe, “Ha phoutou louraio, ae teinghi panou nakou 
louraio.” Südonou puhai nou hatou loure.  
9Levi puona nou puh khapfü ae kilai maiye saloua talaire teanou buyu hinou 
naotupai puo nou paoe, “Zhukhaio haina, zhou tayu hai nalaire, thashoa tei 
sü zhilou bailai, südonou zhoukhei hai hinou vashoa chaoloua baio. Dosho 
shona nou kushu zhiloua ta-a baio.”  
10Ana Levi puona sünou süzhou khei sühinou chaonü more. Südonou puhnou 
kushuloua tare ae Jebus (süolouzü Jerusalem) nghiyu hisü velou loure. Puhye 
koa puh khapfü ae rheisüh ahai kou soupfüa laie. 
11Puletao nou Jebus hi nghia kuyu phaki tei sü zhiloure, südonou kilai puona 
nou puh paopu hisü paoe, “Khe Etao zhoukhei Jebus mai nuhdu hi talou 
chaoloua baishe.”  
12Ana puh paopu nou puh hi paoe, “Israel mai moyu vakou maivei teidei hi 
Etao chaolai moe. Tawo daoli tapoa kou Gibeah nuh hisü chao-a bailai.”  

13Puhnou puh kilai hi paoe, “She Etao tapoa kou Gibeah moa Ramah nghiyu 
hinou chao bailai.”  
14Südonou puletao nou ludu sü tapu tare alia tapoa kou Benjamin khü nou 
buyu Gibeah nuhdu nghiyu hi koulouyu phaki, teinghi sü loutare.  
15Puletao nou süzhou khei chaore donou Gibeah nuhdu hisü talou loure. Ana 
puletaoye süzhou khei sheshe peire donou mai aliro puletaoye kumore, 
südonou puletao nou kijüdu hinou bue.  
16Puletao nou kijüdu hinou buyu phaki, tsümai ali hai teizhi loulaire teanou 
buyu hinou vah souloua dou hinou dakhai ve-e. Mai honapuo hai Ephraim 
maivei deichi hinou hrüyu nuh mai-e, ana puhsü Gibeah hi ve hrüa bue. Nuh 
sühi hrüa buyu mai hai Benjamin khüe.  
17Puotsü mai nanou nuhdu kijü hinou shejümai buyu ngaolou khaie, puhnou 
takou puletao hisü noue, “Neletao daiki nou ve-e alia daiki talaie?”  
18Levi puona nou puh hi paoe, “Etao hai Judah teidei Bethlehem nuh hinou 
laie, alia Ephraim deichi vanou buyu Etao nuh hisü talai tea laie. Mai ali 
noua Etaoye panou chaore donou kumore.  
19Ne kilai avei rheisüh panou toure rouvao, Etao nou tousore raokhao ae 
darkhadzüa lah Etao nou pfülaie.”  
20Paohtsü puona nou paoe, “Aki ve chaolo. Neletao nou koyu nataosü Enou 
peilai, kijü haihi bumoa baishe.”  
21Südonou puhnou homaitao ye saloua puh ki hi save loure, ae rheisüh panou 
pou touloure, alia puletao phi dzü khüpeia panou touso sü touloure.  

Gibeah Nuh Mainou Mah Souyu 

22Puletao nou vashoa buyu phaki hinou nuh hi mai ashimai taoli nou ve ki sü 
sühaoloua kikhu sü dakhua shusoua nou paoe, “Ne ki hi ve chaoyu maipou 
nasü vakou sapa peio, Etao puhye sazülai.”  
23Ki paopu nanou vakou paloua homaitao hisü paoe, “Athaihou-jürai 
maitaore, zhuvea vah haibüyu ashi sü soulai toupeiso! Mai haina sü avei 
shemaiyu thaifüa vah ashi soupeiso.  



615 

 

 
   Sheeyu Baibel 

© 2009, Bible Society of India. 
 

 
 

 

24Neletao nou jüpa louzü, haihi mainou sazü khaimoyu anahpai-a bue ae puh 
khapfüa bue, Enou puhaiye sü sapa peilai, neletao nou sounü nasü puhai 
hinou souwo, ana maipou haina hi zhuvea vah ashi soupeiso.”  
25Ana homaitao nou puh chi sü keipei baire, südonou Levi puona nou puh 
khapfüye homaitao hi popa peiwure, ae homaitao nou honapaiye sü tei 
thepamo koute sazü peia tei thepayu thainou puletao nou honapaiye phapeie.  
26Tei thepayu phaki honapai nou puh paopu nou buyu kikhu hisü kaokou züa 
bure. Honapai nou sühinou tei themo koute bue. 
27Honapai khapu nou shona kushuloua kikhu nghoupayu phaki, puhnou puh 
khapfü sü kikhu bomü hinou bah thaipa zha-a buyu sü ngaoloue.  
28Puhnou honapai hisü paoe, “Kushulo, Etao talai khe.” Ana honapai nou 
chila peimore. Süthaisü puhnou honapaiye rheisüh phaova popa khailoua ki 
hi vere donou tare.  
29Puhnou ki hi ve louyu thai, puhnou koutu ali poloua puh khapfüye sü souva 
kiahai soua daodeloure alia süsü Israel mai khü teitei hisü seita peire.  
30Süsü ngaolouyu mai hrülai nou “Haibüyu hai Israel mainou Ejipt teidei 
hinou tapalouyu nou zhou koute ngaokhai toumo hie, alia pakhai toumo hie. 
Haihai tsücho khaio, ae chi phaloua paopeio” tea paore.  

Chikuapei Maitao 20 

Israel Mainou Reih Soure donou Soudayu 

1Süthaisü Israel mai hrülai nou reilova buyu Dan teidei hinou poa teibeikou 
buyu Beersheba koute, ae teinghi palova buyu Gilead teidei teitei noupu 
loua Mapao nghoujü hinou tave me ali souloua Mizpah hinou jüloure.  
2Israel mai khü teitei hinou süthai-apei mai hrülai hai Ramai vei maitao ve 
jüyu hisü veloue, alia deiphi hinou tayu reihmai the kaihdai (400,000) hai 
velou jüloue.  
3Israel mai hrülai nou Mizpah hinou ve jüloure touyu ko sü Benjamin mainou 
chouloure. Ae Israel mainou “Daipha soua haibüyu vah ashi sü vepare?” tea 
noue.  

4Southa khaitouyu naotupai khapu, Levi puona nou paoe, “Benjamin maivei 
nuhdu Gibeah hi E ae akhapfü koa kheili ve chaolai tea ve-e.  
5Gibeah nuhdu hi mainou khei nou ve Eye southalai tea Enou buyu ki nasü ve 
sühao loure, ana Eye southalou moa akhapfüye nüloua kheimathe sabu-sazü 
peiwure alia süvanou honapai sü thaire.  
6Enou akhapfü thaiphao sü poloua souvava nou daode loua Israel mai khü 
teitei hisü souva chekhi seita peie, daiolouzü puletao nou haibüa vah ashi 
souyu hai Etao Israel mai hrülai hi soupeia baie.  
7Neletao mai hrülai nou Israel mai baie, südonou Gibeah mai hi kabülai 
touyu sü zhou hai hinou phaloua paopeio.”  
8Mai hrülai nou paila ali soua paoe, “Etao mai taralia la sahpao hi moa ki hi 
dakhai velai moe.  
9Ana Eletao Gibeah mai hi haibüa soulai: Etao nou pou souloua reih huloulai.  
10Etao Israel mai khü teitei nou mai kaihli hinou mai kirou ae mai theli hinou 
mai kaihli hai panou soureih soumai vei touso pfülalai, alia mai kukhetaoye 
panou Gibeah hi hrüyu Benjamin khüye puletao nou Israel mai hi haonghu 
vah souyu donou puletaoye reih soure donou talai.”  
11Südonou Israel mai hrülai nou le alikhei souloua Gibeah nuhdu napei hisü 
soureih soure donou laloure.  
12Israel maisou nou Benjamin mai khü hisü haibüa panou ko pomaiye paotae, 
“Daivanou haibüyu haonghu vah sü neletao nou souwe? 
13Südonou chuo neletao nou Gibeah nuhdu hinou hrüyu mai ashi taosü 
phoupaloua Etaoye panou southawo, sübüa Israel mai hrohinou ashi buyu 
khesü sousheewulai.” Ana Benjamin mainou puletao thaihou-jürai Israel 
mainou paoyu sü keipei bare.  
14Benjamin maivei teidei hinou hrüyu mai hrülaiye sü kuve Gibeah nuhdu 
hinou jüloua Israel maiye reih soure donou souda-a bure.  

15Süzhou teithe Benjamin khü nou soureih soure donou velou jülouyu hai mai 
the kairou (26,000) velou jüloue, süsü Gibeah nuhdu hinou soureih souvei 
kayu mai kaihnaitao loumo hie.  
16Mai sütao hrohinou mai kaihnai lihai nalova maie, ae puletao hai peishupo 
ali koute-a veimosoua kalou süyu lou poveih shoyu mai khaitoue.  
17Alia Israel mai kukhetao Benjamin khü loumoa soureih soure donou ve 
jülouyu hai mai the kaihdaie (400,000), mai sütao teitei hai soureih soulousü 
mai khaitoue.  

Benjamin Khü hi Soureih Souyu 

18Israel mainou tave Bethel rathobuh hinou “Thao khü nou Benjamin khüye 
raikaia talou reih soulai?” tea Ramai hinou noue. Mapao nou “Judah khü nou 
railai” tea chila peie.  
19Süthaisü Israel mainou thainesho sü tapoa kou Gibeah nuhdu nghiyu buh 
ali hinou fühao souloua bure.  
20Israel mainou Benjamin khüye reih soure donou puletao fühao thao-a tare, 
ae Israel mainou Gibeah nuhdu hi reih huloure donou souda-a buloure.  
21Süzhou teithe Benjamin khü nou Gibeah nuhdu hinou tapaloua Israel 
reihmaiye mai the kaihai (22,000) southa peiwure.  
22-23Süthaisü Israel mainou Mapaonghoujü hinou tave kra-a koukhe koute 
bue, alia Mapao hinou noue, “Etao taho Benjamin khüye reih soupu laiho 
baibailai?” Mapao nou chila peie, “Puletaoye taho reih soupulaio.” Südonou 
Israel mainou aliliye le souduloua teithe arai nabüa reihmaitao ye sü panou 
reihbuh tuda loure.  
24Israel mainou teithe ahai zhousü Benjamin khüye reih soure donou tare.  
25Süzhou teithe-a Benjamin khü nou Gibeah nuhdu hinou tapaloua soureih 
souveih shoyu Israel maiye mai the kiacha (18,000) sü southawure.  
26Süthaisü reih soulai tea tayu Israel mai hrülai nou Bethel hinou khe krare, 
ae puletao nou Mapao nghoujü nou koukhe koute sü hatoumoa 

lüa Mapaonghoujü nou maisou vei posheela ae kainüvei pou mei dei-a 
posheela peie.  
27-28Süteile phaki Ramai vei Vo sübvü nasü sühi bue, ae Aaron tyao, Eleazar 
nahpoutu Phinehas nou sünasü zhua bue. Israel mainouMapao hi noue, “Etao 
thaihou-jürai soua buyu Benjamin khüye Etao taho reih soupu laiho 
bailaige?” Mapao nou “Taho reih soupuraio, doshowo Enou neletaoye 
veilouyu sü peilai,” tea paoe.  
29Südonou Israel mainou reihmai me aliye panou Gibeah nuhdu pehao hinou 
tutsüa daloure.  
30Süthaisü Israel mainou Benjamin khüye reih soure donou teithe asü zhoua 
raichoki büa Gibeah nuhdu hi reih huloure donou buh souda loure.  
31Benjamin maitao nou reih soure donou nuhdu hinou vakou tapa peikhaie 
Israel mainou puletaoye ngaopiyu dousouloua tukhaita peikhaie, Benjamin 
maitao nou puletaoye sü thaingou poa tare. Alia raichoki büa puletao nou 
Bethel hi tayu ae Gibeah hi tayu ludu adu hisünou Israel maiye mai shirou 
phali southa peiwure.  
32Süthaisü Benjamin mainou paoe, “Raichoki büa puletao jünou Etao nou reih 
sü veilou süre.” Ana Israel mainou sübüa puletao nghoujü hinou ngaopiyu 
dousouloua puletaoye nuhdu hinou sapoa ludu adu hilo satare donou 
soudawure. 
33Israel maivei reihmai me adu nanou thaitsüpoa Baaltamar hi kouyu phaki, 
Gibeah nuhdu pehao hinou tuchüa da-a nou buyu maitao nou nuhdu hisü 
talou loure.  
34Sühisü Israel mai hrohinou mai thekirou hai dopaloua panou Gibeah nuhdu 
hi reih huloue, ae reih sü tateishoa soue. Ana Benjamin khü nou puletao hai 
hakatare teile nghire touyu puletao nou süloumore.  
35Mapao nou Israel maiye Benjamin khü jünou reih veilouyu sü peie. Israel 
mainou süzhou teithe Benjamin maiye mai the kaingoua kaihli (25,100) 
southa loue.  

36Süthaisü Benjamin mainou puletao hai veilou hore touyu sü süloure.  
Israel Mainou Kabüa Reih Veiloue Touyu 

Israel mai reihme adu nanou Benjamin mai jünou tudakhai tapeie, daiolouzü 
puletao nou Gibeah nuhdu pehao hinou tutsüa buyu reihmaitaoye louche 
loure.  
37Tutsüa buyu maitao nou thashoa Gibeah nuhdu hisü louloure, ae sühi hrüa 
buyu mai hrülaiye sü southawure. 
38Israel maisou ae tutsüa Gibeah nuhdu pehao hinou dapoa buyu maitao 
kohisü shee ali soukhai toue, süolouzü nuhdu hinou meikhao khaopare 
toulouzü,  
39Israel maisou nou reidakhai loua reih sü soutalai. Teile süphaki Benjamin 
mainou Israel maiye mai shirou phali southa pare, ae puletao nou haibüa 
paoe, “Raichoki büa Etao nou reih veilou süre.”  
40Ana nuhdu hinou meikhao sü khaopa khaie, Benjamin maitao nou thailo 
reidakhai ve zhuyu phaki, puletao vei nuhdu hinou meikhao sü teihi 
khaokhea ngaoloure.  
41Süthaisü Israel mainou reidakhai loua Benjamin maiye dukoure, ae 
Benjamin maitao hai ngaopi pare, daiolouzü puletao hai hakatare teile sü 
nghire touyu süloure. 
42Südonou puletao nou Israel mai nghoujü nou hiphao lova tudakhai tare, 
ana puletao nou tutalou hore. Nuhdu meidei-a tapayu maitao ae Israel 
maisou kohinou puletaoye sü souhawure.  
43Israel mainou Benjamin maiye haoloua Nohah hinou Gibeah teinghi palova 
koute thaihu poa puletaoye southa showure.  
44Puletao nou Benjamin maiye mai thekiacha (18,000) southa peie, puletao 
hai soureih souveiyu mai khaitoue.  
45Benjamin mai taoli nou hiphao lova Rimmon chuhlya hisü tutare. Puletaoye 
thaihu poa ludu hinou Israel mainou mai thengou southa peie, alia puletaoye 
thaingou poa Gidom hinou kou mai thehai southaloue.  

46Süzhou teithe Israel mainou Benjamin maiye southa peiyu hai mai 
thekaingou-e (25,000), puletao mai hrülai nou soureih souvei shoyu maikhai 
toue.  
47Ana mai kaihrou lihai Rimmon chuhlya hilo vanou tupa loure, ae puletao 
nou sühinou khouh adai bue.  
48Süthaisü Israel mainou dakhai ve Benjamin mai hrülaiye sü kikhaorü noupu 
loua southa khaiwure, alia puletao vei nuh teitei sü mei deikhai toure.  

Chikuapei Maitao 21 

Shokhai toua buyu Benjamin Maitaoye Khailu peiyu 

1Israel maisou nou Mizpah hinou ve Mapao nghoujü nou haibüa chaachou 
souwure, “Etao mai tarali noua Benjamin maiye Etao nah naotumai panou 
nalai moe.”  
2Ae Israel mainou Bethel hi ve shusoua kra-a Ramai nghoujü nou teimaiyu 
koute bue.  
3Alia puletao haibüa veachi paoe, “Oh Ramai Mapao, daisounou haibüa zhou 
Etao Israel maiye panou khü ali hatawe?”  
4Thainaisho shona sü Israel maisou nou kushuzhi loua buh sühinou rathobu 
ali souloure, ae mei deia rathoe alia sava-a hrüre donou Ramai ye posheela 
peie.  
5Alia Israel mainou noue, “Israel mai khü teitei nouMapao zhih hinou Mizpah 
hi vejüyu hisü thao mainou velou moe?” Daiolouzü puletao nou Mizpah hi 
ve Mapao nghoujü veloumo maiye sü southawulai tea khoushoa chaachou 
souwure.  
6Ana Israel maitao nou puletao thaihou-jürai soua buyu Benjamin khüye 
ngaoloua zhuvea loure alia haibüa paoe, “Zhou teithe Israel mai hrohinou 
khü ali hatare. 
7Shokhai toua buyu Benjamin maitao vei khapfü phoupeire donou Etao 
daisouyu nou veilaige? Daiolouzü Etao nou Mapao nghoujü nou puletaoye 
hasoukilia Etao nahmaiye peilai moe tea chaachou souwure.”  

8Puletao nou “Israel mai hrohinou thaomai nou Mizpah hi Mapaonghoujü 
velou jüyu hisü velou moe?” tea nouyu phaki, Jabish-gilead hinou hrüyu mai 
ali koute-a veloumoyu sü phoupa loure.  
9Daiolouzü puletao nou mai zhih kuyu phaki Jabesh-gilead hinou hrüyu mai 
aliro hare.  
10Südonou Israel maisou nou khuvei shoyu reihmai thekiahai (12,000) 
dopaloua haibüa kharochi peia seitawure, “Taho Jabesh-gilead hinou hrüyu 
mai hrülaiye nahpfümai ae nahmaitou noupu loua southa khaiwo.  
11Neletao nou haibüa soulai: Puotumai hrülai ae poutumaiye sazüwure touyu 
naotumai hrülai sü southa khai touwo.” 
12Puletao nou Jabesh-gilead mai hrohinou sheesha touyu poutumaiye 
sazükhai moyu loumainah kaihdai hai ngaoloue. Südonou puletao nou 
homaitaoye sü Kanaan teidei hi buyu Shiloh nuhdu hisü save khaiwure.  
13Süthaisü Israel maisou vejüa buyu hinou Rimmon chuhlya hinou tutsüa 
buyu Benjamin maitao hisü soureih soumoa kaona-a bailaire tea chi paota 
peie.  
14Tutsüa buyu Benjamin maitao nou ko süna süloukhaie ki hi dakhai vere, 
alia Israel maitao nou puletaoye donou Jabesh-gilead hinou southa moa save 
khaitouyu loumainah taosü puletaoye peie, ana puletaoye donou chemore.  
15Israel mainou Benjamin khüye ngaoloua zhuveare, daiolouzüMapao nou 
Israel mai khütaoye panou chavei-a bulou hore donou soupeiwure.  
16Südonou vejüa buyu hinou süthai-apei maitao nou paoe, “Benjamin khü 
hisü naotumai hare. Maipfü ngaolou moa buyu maitao donou Etao daisoulai?  
17Israel mai hrohinou Benjamin khüye panou tyakayuo kaomo hie. Puletaoye 
panou hriloure donou Etao ludu ali phouyu tare.  
18Ana Etao nahmaiye panou puletao ki velou shie, daiolouzü Israel mainou 
haibüa chaachou souwure, ‘Mai taralia Eletao nahmaiye Benjamin mai ki 
khailouzü puhye panou chaa pfütheo.’ ”  

19Süthaisü puletao nou paoe, “Potei ali hi Mapao vei nüh Shiloh hinou nüyu 
teile nasü nghikoure.” (Shiloh hai Bethel reilova nou bue, Lebonah khekou 
nou bue, ae Bethel alia Shekem ko hi ludu buyu teinghi palova nou bue.)  
20Puletao nou Benjamin maitaoye haibüa paodou peie, “Darkha kipei hinou 
tutsüa dalo,  
21alia zhutou toulo; Shiloh hinou veyu loumainah taonou asah soua dosouyu 
phaki, neletao nou tuchüa buyu darkha peida hinou paloua neletao chapfü 
soure donou chekhei nülo alia Benjamin khü vei teidei hisü saho khailoua 
nalo.  
22Alia homaitao puomai moa proumai nou neletao hi ve raroua paolouzü, 
haibüa paolo, ‘Zhuvea Etaoye panou naloua baio, daiolouzü Etao nou 
puletaoye maipfü soure donou soureih hinou nülou moe, moa neletao nou 
puletaoye Etao hi pei moe, südonou neletao nou chaachou soukhai touyu 
nasü neletao nou souphe moe.’ ”  
23Benjamin maitao nou haibüa souloue. Loumainahtao nou Shiloh hi ve asah 
soua dosouyu hinou puletao mai alili nou loumainah chekhei sü puletao vei 
maipfü panou soure donou nüloure, alia save puletao vei teidei hi khailoua 
puletao vei nuh khesü soushupu loua sühinou hrüre. 
24Süphaki Israel mai kukhetao-a buh sühinou tarapoa lahkuku vei khü, 
kihikha, ae teidei hisü vetare.  
25Süteile phaki Israel mai hai veo mai hae, mai alili hai lanou sounü nasü 
soua baie.  

Ruth 

Ruth 1 

Elimelech alia Puhvei Kihikha mainou Moab hi Tayu 

1Chikuapei maitao nou nuh khoa buyu phaki, teidei sühisü tokaayu vere, 
südonou Judah teidei hinou Bethlehem teanou kuyu nuh hi hrüa buyu 
kihikha maili, puhvei khapfü alia nahpoutu ahai sa-a Moab teidei hisü taho 
hrütare.  
2Puh zhih hai Elimelech toue, alia puh khapfü zhih hai Naomi toue, ae puh 
nahpoutu ahai zhihsü Mahlon ae Chilion touwe; puh kihikhamai hai Judah 
teidei Bethlehem nuh hinou Ephrath mai khüe, puletao nou Moab mai teidei 
hi ve hrüe.  
3Anah Noami khapu Elimelech hai thaitare, süthai honapai nou nahpoutu 
ahai sa-a sühinou hrüa bue.  
4Puh hainou Moab maipfüye naloue; maipfü ali zhih hai Orpah toue alia ali 
napai zhih hai Ruth touwe. Puletao hai po kirou phali koa hrüe,  
5Mahlon alia Chilion sü thaitare, süthai Naomi hai nahpoutu ahai sa-a puhvei 
khapu ha-a hrüe.  

Naomi ae Ruth nou Bethlehem hi Dakhai Veyu 

6Süthaisü Naomi nou puh vei maitao hai Mapao nou pa thoudzü veishoa 
chiloushe touyu sülou khaie, puhnou puh mou ahai sa-a Moab teidei thao-a 
dakhai tare donou soudaloue.  
7Südonou honapai nou buyu buh hinou puhvei mou ahai ye sa-a Judah teidei 
hi dakhai tare donou tashu tare.  
8Ana Naomi nou puh mou ahai hisü paoe, “Ne hai lahpfü teidei hi dakhai 
tabaio, Ne hai nou thai tayu mai hi alia Eye veih shoa zhupeiyu büa, 
Mapao panou nehai yesü zhuvea peitheo.  
9Mapaopanou ne haiye sü shanghi soupuloua nou hrüyu soulou theo.” Süthai 
Naomi nou puhai yesü mü mupeie, ae puhai nou shusoua krare.  

10Alia mouhai nou puh hisü paoe, “Moe, ahaia neye koa ne mai hisü dakhai 
talai.”  
11Ana Naomi nou paoe, “Anahpai haire, nehai dakhai tabaio, daisounou nehai 
Eye koa talai touwe? E nahpoutu hrüpuloua pa nehaiye napulaihi tea chowu?  
12Dakhai ta baio, anah haire, daiolouzü nehaiye khapu phoupeire donou E 
tsülere. E nou zhou khei nghiloua nahpoutu hrülouyuma,  
13nehai puh dupayu kholousü hiwu? Süsü khoa nehai nou nghisha soumoa 
bulousüo? Moe, anahpai haire, sühai soulouhoe. Nehai ye donou Ae levea 
shore, daiolouzü Mapao nou ahi aetou moyu bure.”  
14Süthaisü puhai nou paichia krapu khaire; alia Orpah nou puh nai yesü 
mümu peia lah kihi dakhai tare, ana Ruth louzü puhye taotei loua tabare.  
15Naomi nou puh hi paoe, “Ruth, ne chi-o lah mai hi dakhai tare alia lah vei 
rah hi dakhai tare. Ne-a puhye koa dakhai tabaio.”  
16Ana Ruth nou chila peie, “Eye panou neye thaowuso alia ne thaifü moa kihi 
dakhai tare donou soupeiso; daiolouzü nenou tayu buh hisü E-a talai, alia 
nenou buyu bu hisü E-a bulai; nevei maitao hai avei mai soulai, alia ne 
Ramai sü a Ramai soulai;  
17Nenou thaiyu buh hisünou E-a thailai, alia sühinou E-a daovulai. Athai moa 
nou E neye thaowua rata louzü Mapao panou Eye souvea peitheo.”  
18Honapai nou Naomi ye sata vuzülai touyu le lahlouyu ngaolou khaie, 
puhnou chilia paopu more.  
19Sübüa nou puh hai nou Bethlehem hi vere donou tare. Puh hai nou 
Bethlehem hi velouyu phaki nuh hi buyu mai hrülai nou ngaokhu pare alia 
naotu maitao nou haibüa paore, “Hainapai hai Naomi mowu?”  
20Puhnou homaitao hi chila peie, “Eye ‘Naomi’ teanou kuso, ‘Mara’ teanou 
kupeio, daiolouzü Hali-hala soulousüo Puhnou Eye sü khayu peia baie.  

21Enou haihi thaowua tayu phaki, phoutao poa tae, anouMapao nou Eye 
hazhia panou haihi dakhai ve baie. Ramai Mapao nou ahi veayu alia hakayu 
peia baie, daisounou Eye ‘Naomi’ teanou kukhai laige?”  
22Südonou Naomi nou Moab hinou puh mou, Moab pfüpai Ruth ye koa 
Bethlehem hi dakhai ve-e. Puh hainou Bethlehem hi veyu phaki, sühi buyu 
mai hai shithou va tare.  

Ruth 2 

Ruth nou Boaz Dou hinou Vah Souyu 

1Naomi vei kityarai maili, puh khapu Elimelech kihikhamai hinou toungi 
shoyu mai ali bue, puh zhih hai Boaz touwe.  
2Teithe li Moab pfüpai Ruth nou Naomi hi paoe, “Eye panou taho chachiyu 
mainou poche loumoa raikhai touyu routhou sü kotawo. Eye zhuvea pei-a 
nou pule dou hinou pa vah souyu ngaolou shulai.” Naomi nou mou pai hisü 
paoe, “Anah paire, tawuo.”  
3Südonou Ruth nou taho chachiyu mai thailo nou deraikhai touyu routhou sü 
kore; honapai nou hoa buyu dou nasü Elimelech puotya soua buyu Boaz vei 
dou hi hodao loue.  
4Phazütou bukhaie, Boaz-a Bethlehem hinou holou dou hi vah souyu mai ye 
“Mapao panou neletao hisü bu theo” teanou shiha peire. Ae puletao nou chila 
peie, “Mapao panou ne-a shiha peitheo.”  
5Süthai Boaz nou puh kilai, chachiyu maiye khoa vah souyu nahi noue, 
“Nahle pfüpai nahai thaowe?”  
6Puh kilai pai nou chila peie, “Honapai hai shedzü maipfüe, Naomi ye koa 
Moab mai teidei hinou dakhai veyu napaie.”  
7Honapai nou paoe, “Zhuvea panou Eye chachiyu mainou pochelou moa 
derai khaitouyu taosü kolouo. Sübüa nou hounapai nou shonanou chu koute 
shokhai timoa nou vah souhie.”  
8Süthai Boaz nou Ruth hisü paoe, “Anah paire, ne mai kukhe mai dou hi taso, 
moa haihi thaowua taso, ana avah souyu naotutao hinou nghia buloua baio.  

9Puletao nou chachiyu dou sü zhuloua puletao thaifülo. Enou poututao hisü 
neye deisou teanou paopeilai. Alia nenou reilouzü, nahle mainou pokhai 
touyu dzülikhou hinou kelo.”  
10Süthaisü honapai nou puh zhu sü deihi pfüna kouloua puh hi paoe, “E hai 
shezü maipfüli soua buyuma kabüa nevei zhuvea hai ngaolousa?”  
11Ana Boaz nou puh hisü chila peie, “Ne khapu thaiyusho, nenou kabüa ne 
naiye zhupeiyu teitei alia kabüa nenou ne pfüpuo ae nevei teidei thaowua 
nenou sükhai moyu teidei haihi veyu teitei Enou süre. 
12Nenou soukhai touyu nasü Mapao panou shiha peitheo, alia nenou Israel 
Ramai hi, puhvei shouh khenou bailoulai teanou veyu hai, Mapao ye panou 
chekho tea shiha peiyusü souloutheo.”  
13Süthai honapai nou paoe, “Ne kazou koute Eye zhuvea peisa, Apaopuo, 
daiolouzü E hai nevei kilai naotumai mokhaiyuma ne kilai Eye souva shopeie, 
alia Eye chipao laqo aveih nou keapeie.”  
14Headai touyu phaki, Boaz nou honapai hi paoe, “Haihi kou raokhao 
touwuo, alia nevei raokhao sü poa chazüo.” Sübüa nou honapai nou chachiyu 
mai pehinou kou chobu loue, alia puhnou hounapaiye sü raokhao taoli peie; 
honapai nou tounge toulouyu thai-a li-a nou bue. 
15Honapai nou kushuloua derai kouhyu routhou kotayu phaki, Boaz nou puh 
vah souyu mai hisü haibüa kharochi peie, “Honapaiye panou routhou vakhai 
touyu hia pa kou kolouo, honapaiye keapeiso.  
16Alia vajü khaitouyu routhou tao hrohinou-a honapai ye daotu vakou popa 
khaipeio, sübüa nou pa honapaiye kolouo, puhye züpeiso.”  
17Südonou honapainou koukhe koute dou sühinou routhousü kowe, alia 
honapai nou kolouyu hai koupo pfülousü thao kojüloue.  
18Honapai nou süsü pfüloua nuh hisü vetare; sühai pfüve puh nai hisü ngaoe, 
alia puhnou touliyu touso sü puh nai hi pfüve peie.  

19Puh nai nou puh hisü noue, “Zhou ne daikinou routhou koe? Alia ne thao 
dou hinou vah soue? Neye süa panou routhou kolouyu nasü Ramai shiha 
ngaolou theo.” Honapai nou nai hisü buh daiki hoe touyu sü paoe, “Zhou 
Enou taho vah souyu dou paopu na zhih hai Boaz toue.”  
20Naomi nou puh mou hisü paoe, “Puhnou hriyu mai hia alia thaitayu mai 
hia haibüa zhuvea peiyu hai Mapao ye panou shiha peitheo.” Naomi nou 
honapai hisü paopue, “Mai sünasü Eh tyaraie, Ehye nghiteia buyu maibaie.”  
21Süthai Moab pfüpai Ruth nou paoe, “Puhnou ahi haibüa paowe, ‘Akilai mai 
nou chachi cheloumo koute akilai maiye koa nghia lailo.’ ”  
22Naomi nou puh moupai Ruth hisü paoe, “Anahpaire, süsü veih shore, nenou 
puhvei kilai maipfüye koa tayusü, sütoumolouzü neye mainou soushi 
peishulai nenou mai kukhe douh hi holouzü.” 
23Südonou shithou alia southou vache loumo koute honapainou Boaz kilai 
naotu taoye koa vahsoue, alia honapai nou puh naiye koa sa-a hrüe.  

Ruth 3 

Ruth nou Cha Ngaolouyu 

1Süthaisü honapai nai Naomi nou puh hi paoe, “Anahpaire, E neye panou 
nghire donou tsüchomoa bailaiwu, mokhaia panou vasa-a buloure ki 
phoumoa baikhai laiwu?  
2Neye koa vah souyu naotu taovei paopu, Boaz hai Eh tyarai mai movu? 
Zhoukhei puhnou vakhai touyu chathai hi bulai,  
3südonou dzükhüloua nou theadzü nalouo, alia sabanü veihnou nouloua nou 
puhvei chathai hisü tawo, ana puhnou vah souche loua touso tou cheloumo 
koute neye pa ngaolousouo. 
4Puhnou zütayu thai, puh daikinou züe touyu zhuloua nou puh phi hi kouh 
zülouo; süthai puhnou ne hi daie souwo touyu paopeilai.”  
5Süthai honapai nou chila peie, “Nenou paoyu teitei Enou sübüa soulai.”  

6Südonou honapai nou thai hisü hotare alia puh nai Noami nou paopeiyu büa 
souwe.  
7Boaz nou vah souchewua tou-so touchelouyu thai, puhnou vashoa routhou 
pokojü khaitouyu kikaili hinou zütare. Süthai honapai nou kaokaosoua talou 
sasü hrapaloua puh phi hinou zütare.  
8Khei touchü kouyu phaki puhnou alilova dapakhaie, puhnou naotumai ali 
puh phi hinou züa buyu sü ngaoloure.  
9Puhnou noue, “Ne thaowe?” Hounapai nou chila peie, “E ne kilaipai Ruth-e; 
zhuvea nou ne sah kainghou tinou ne kilaipai-a hopeio, daiolouzü Eye 
zhupeire akityarai sü ne baie.”  
10Süthai puhnou paoe, “Mapao panou neye hapeiyu sü souloutheo, anah 
paire; nenou raiki jünoua kihikhamai lihie souzü vah hai soupuwure, 
daiolouzü nenou nahle maiye phoutare phasü phoumoe.  
11Südonou chuo, anah paire, ngaopisouo, Enou neyesü nenou khoyu teitei 
soupeilai, daiolouzü nuhdu haihi buyu mai hrülai nou ne hai koyu naotu alie 
touyu süwe.  
12E hai ne tyamaie touyu hai cheche-e, ana A jünou hipuyu kityarai mai 
buhie.  
13Südonou zhoukhei haihi bulouo, alia dosho shonanou, puhnou kityarai mai 
lihie souzü vah sü ne hi soupeilai toulouzü veire, panou puhye sü souwo; ana 
puhnou kityarai lihie souzü vah sü soulou hore toulouzü, süthainou, 
Mapao hai hriyu thaifüa, Enou souzü vah nasü neye donou soupeilai. 
Teithemo koute haihi nou züo.”  
14Südonou honapai nou puh phi hinou teithemo koute züe, ana teitherara 
payu phaki, maizhu shilou hoa bukinou honapai nou kushuloure, alia puhnou 
paoe, “Maiye panou thai haihi naotumai vewe touyu sülousouo.”  
15Alia puhnou paoe, “Nenou bayu sah nahai haihi pokou jokhaio.” Honapai 
nou puh sahsü pokou joloue, ae puhnou shithou bo arou phali honapaiye 
thoupeie, süthaisü honapai nou nuh hisü vetare.  

16Honapainou kihi velouyu thai, puh nai nou noue, “Anah paire, nenou 
tayusü kabüe?” Süthai honapai nou kabüa puh hi soupeiyu teitei hai puh nai 
hisü paoe.  
17Haihi buyu shithou bo arou phali puhnou Eye thoupeie, alia puhnou haibüa 
paoe, “Ne bah sa-a ne nai hisü dakhai veyu kaomoe!”  
18Puh nai nou chila peie, “Anahpai, daie palai touyu ne khoa buwo, 
daiolouzü puhnou haihai soushee cheloumo koute ngasoua bulai moe.”  

Ruth 4 

Boaz nou Ruth ye Nahlouyu 

1Boaz nou nuh mainou chikuyu robomü hisü ve buloure, alia Boaz nou paoyu 
Elimelech kityarai tao-a sühisü ve bure. Süthai Boaz nou puletao yesü kure, 
“Asamai taore, hailo kou bulouo.”  
2Alia puhnou nuh hi tsüsoua buyu mai kirou kuloua, “Haihi kouh bulouo” 
teanou paoe. Puhnou kuyu thaifüa puletao nou sühisü kouhbu loure.  
3Süthai puhnou kityarai taohi paoe, “Moab mai teidei hinou dakhai veyu 
Naomi nou chuo puhvei ludou nasü Elimelech tyaraitao hi zonüa bure.  
4Südonou Enou neletao hi paongaolai teanou cho-a buyu nasü veloua buyu 
maitao alia nuh hi tsüsoua buyu maitao nghoujünou süsü hülouo teanou 
paowe. Neletao nou süsü hüloulai toulouzü hrü dakhailouo; ana hülouhoe 
toulouzü, Ahi paopeio, süsü nenou hülai moe toulouzü nethai mai kukhe hae, 
E moa nou.” Süthai puhnou paoe, “Süsü Enou hüdakhai loulai.”  
5Süthaisü Boaz nou paoe, “Nenou Naomi vei dei hülouyu teithe nou, meamai 
pfü soua buyu paiye sü panou thaitayu mai zhih kuhriloure donou Moab 
pfüpai Ruth noupu koa süsü hüdakhailai.”  
6Süthaisü kaa ngaozüa buyu nanou paoe, “Sünahaio Eye donou hüdakhailou 
hore, daiolouzü avei kaalo-a koa nou hashulai. Enou ngaozü doua buyu kaa 
nasü ne polouo, daiolouzü E hai süna hüdakhai louhore.”  
7Na hülaiyuma mokhai lealaiyuma daorai kinou Israel mainou haibüa souyu 
zhai bue, hüloure mokhaia lealoure touyu shee soure donou puh phikha 

phaloua mai hi peiyu thaie. Sübüa Israel mainou süna hai sousheewure touyu 
shee souyu bue.  
8Südonou kaa thaozüa buyu nanou Boaz hi “Nenou sünasü hüloua baio” 
teanou paowua puh phikhasü phapeiwure.  
9Süthaisü Boaz nou tsümai taohi alia mai hrülai hisü paoe, “Neletao 
hrülainou Enou zhou Naomi hinou Elimelech vei na teitei, alia Chilion ae 
Mahlon vei kaa teitei hüloure touyu shakidao.  
10Alia Mahlon khapfü Ruth, Moab meamaipfü paia akhapfü soure donou 
Enou hülure dao, süsü panou thaimai kikha maivei natao alia puletao zhih 
hamoa nuh mai hi puh zhih sü panou buloure donoue. Sühai neletao nou 
zhou lahpeire dao.”  
11Süthaisü sühi buyu tsümaitao ae mai hrülai nou paoe, Ovai Etaonou süsü 
lapeiwe. Mapao ye panou ne khapfü soure napai hisü Israel maiye soushu 
peiyu Jakob ye nahmai taoli hrüpeiyu Rachel ae Leah büloutheo. Neye panou 
Ephrathah hinou hangia hrütheo alia Bethlehem hinou zhih tayu maili 
souloutheo.  
12Nahle pfüpai va hinouMapao nou neye peire nahmaitao yesü panou Judah 
ae Tamor nahpoutu Perez kihikhamai büa souloutheo.  

Boaz alia Puhvei Tyaonahtao 

13Südonou Boaz nou Ruth yesü saloure alia puh khapfü soure; Mapaonou 
honapaiye sü hapeie, südonou honapainou poupfüloua nahpoutu ali naloue.  
14Süthaisü nuh hi naotu maitao nou Naomi hisü paoe, “Mapao ye sholouo! 
Puhnou zhou neye kipeire donou tyaotou ali peie. Puhye panou Israel mai hi 
zhih tayu maili souloutheo.  
15Ne mou nou neye leshiyu hai nahpoutu mai anai jünoua koupu hie. Alia 
honapai nou zhou neye donou nahpoutu ali naloure, alia ne tsüpayu phaki 
puhnou neye kiko peilai.”  
16Süthaisü Naomi nou nahpoutuye daopoloua nou pokhe puh khao hisü 
khailoue, alia puhvei nasa soure.  

17Puh kinapamai pfütaonou puh zhih sü sapeie, alia “Naomi nou nahpoutu ali 
naloure” teanou paopeie. Puletao nou puh zhih hai Obed teanou sapeie; puh 
hai Jesse puo-e, alia Jesse nou David puoe.  
18Perez tyaonatao hai haitaoe: Perez hai Hezron puoe,  
19Hezron hai Ram puoe, Ram nou Amminadab puoe,  
20Ammi-nadab nou Nahshon puoe, Nahshon nou Salmon puoe,  
21Salmon nou Boaz puoe, Boaz nou Obed puoe,  
22Obed nou Jesse puoe, alia Jesse nou David puoe.  

1 Samuel 

1 Samuel 1 

Elkanah alia Puhvei Kikhamai 

1Ephraim maivei deichi hinou nuhdu ali Ramah tea bue. Sühisü Elkanah tea 
kuyu maipou ali hrüe. Puh hai Ephraim mai khü hinou hrüveyu Zuph vei 
pfümounah-e. Puh sü Jeroham nahpoutue alia Elihu tyao-e.  
2Elkanah hai maipfü ahai bue, puhai zhih nou Hannah ae Peninnah touwe. 
Peninnah hai nahmai bue, ana Hannah hai nahmai hae.  
3Po patsü Elkanah hai puhnou buyu nuhdu hinou rathore donou ae 
Khoukhoulai Mapao hi posheelare donou Eli ae puhvei nahpoutu ahai, 
Hophni ae Phinehas nou Mapao vei napao soua buyu Shiloh nuhdu hisü tawe.  
4Elkanah nou posheela peiyu tsü sü puhnou sou zha ali hai Peninnah ye 
peiwe, ae puhvei nahmai ahai hi-a zha chükhei peiwe.  
5Puhnou Hannah ye leshi sho-a buyuma honapaiye sou zha alikhei peia 
baiwe, daiolouzü Mapao nou honapaiye sü panou nahmai hrümore.  
6Mapao nou honapaiye panou nahmai hrümoyu donou honapaiye ngaoba-a 
buyu Peninnah nou puhye jünüa ngaophou moyu vah khesü soupeia baiwe.  
7Po taoli hai, puletao nou Mapao vei ki hi veyu tsü sü Peninnah nou Hannah 
ye lesouvea peia baiwe, südonou Hannah nou ha touba-a kra-a bue.  
8Puh khapu Elkannah nou honapai hi noue, “Hannah, ne daisounou kra bue? 
Ne daisounou ha toubawe? Ne daisounou leveawe? E nahpoutu mai kirou 
buyu jünoua neye kopu hi mowu?”  

Hannah ae Eli 

9-10Vuli puletao nou Shiloh hi buyu Mapao vei ki hinou hatou louyu thai, 
Hannah nou kushuloua levea shopoa Mapao hinou kra-a veachi paoe. 
Süphaki napao Eli hai lah puhnou teisa nou buyu kikhu phi hinou bue.  
11Hannah nou chaachou soua haibüa veachi paoe, “Oh 
Khoukhoulai Mapaowo, ne kilaipai Eye zhupeio! Enou veahoyu hai sü 

zhuloua Eye ngaipeiso! Nenou Eye nahpoutu ali peilouzü, Enou puhye sü poa 
neye puhvei hrümai teitei nou peilai, ae puh peishu sü panou bi khailai moe.”  
12Hannah nou Mapao hi teile sholi veachi pao-a buyu sü Eli nou zhua nou 
bue.  
13Honapai nou pai pamoa lekhe hinou mü lüa veachi pao-a bue. Eli nou süsü 
ngaolou khaie, honapai hai zhaoh sozhi phare tea poloure.  
14Südonou Eli nou honapai hi paoe, “Ne teile kasho zhaoh sozhi-a bulaige? 
Ne zhaoh sopu khaiso.”  
15Ana Hannah nou puh hi chila peie, “Moe, apaopuwo, E zhaoh sozhi moe, E 
hai veashoa buyu naotumai ali baie. E zhaoh sokhai moe, ana Enou avei 
veahoyu sü Mapao hi pao-a bubaie.  
16Eye naotu ashi mai aliye tea chopeiso, daiolouzü Enou veaho shoyu donou 
haibüa veachi pao-a bubaie.”  
17Süthaisü Eli nou paoe, “Kaonayu sü ngaolou theo, ae nenou khoyu nasü 
Israel maivei Ramai ye panou peiyu sü soulou theo.”  
18Hannah nou napao Eli hi chila peie, “Ne kilai pfüpaiye ne hinou teisa panou 
zhuvea leshiyu sü ngaolo.” Süthaisü honapai nou buh sühinou tare, ae taho 
ha phoutou loure, alia leveapu more.  

Samuel ye Nalouyu ae Mapao hi Popeiyu 

19Thainesho shona sü Elkanah ae puhvei kihikha maitao nou 
kushuloua Mapao ye tholoua lah puletao vei Ramah nuhdu hisü dakhai tare. 
Süzhou khei Elkanah nou puh chapfü Hannah ye koa züe, aeMapao nou 
honapai vei veachi sü noupeiwure.  
20Südonou honapai nou pou pfüloua nahpoutu ali naloure. Honapai nou puh 
zhih sü Samuel tea sapeie, daiolouzü honapai nou haibüa paoe, “Enou puhye 
sü Mapaohinou kholoue.”  
21Elkanah ae puhvei kihikhamai nou Shiloh hi taho po patsü Mapaoye tho-a 
posheela peire teile sü vere.  

22Ana zhouvu hai Hannah nou tamore, daiolouzü honapai nou puh chapu 
hisü haibüa paoe, “Nahtou nanou nao phalouzü Enou puhye 
saloua Mapao vei ki hi save peilai, ae puhye panou teisa sühinou puhvei 
kuvah soua bulai.”  
23Elkanah nou chila peie, “Nenou veilai tea tsüchoyu nasü soulo, puhnou 
naonao phamo koute sü ne hi ko-a buwo. Mapao panou nevei chaachou 
soukhai touyu nasü vete louyu sü soulou theo.” Südonou Hannah hai Shiloh 
hi tamoa nahtou naye zhua ki hinou bure.  
24Honapai nou puhye nao khoyu thai, puhye sa-a po asü payu chode ali, 
southou sühcho kirou ae darkha zhaoh souhee lekha ali pfüloua Shiloh hi 
buyu Mapao vei rathoki ki hisü tare. Süphaki Samuel hai nasho hie.  
25Süthaisü puletao nou chode nasü dathaloua posheela peia nahtou naye sü 
Eli hi save peie.  
26Ae honapai nou Eli hi paoe, “Oh apaopuwo, E buh hai hinou Mapao hi 
veachi pao-a buyu naotupai nasü E-e, ne Eye taiho taimosa!  
27Enou nah hainaye donou puh hi veachi paoe, ae puhnou avei veachi sü 
noupeia Eye nahpoutu haina hai peie. 
28Südonou chuo Enou nahpoutu hainaye sü Mapao hi popeiwe. Puhye panou 
hria bukisa sü Mapao vei kuvah panou soulai.” Süthaisü puletao 
nou Mapao ye buh sühinou tho-e.  

1 Samuel 2 

Hannah vei Veachi 

1Hannah nou haibüa veachi paoe, “Mapao nou Eye sousava peie; Enou asah 
soua buyu hai puhnou soupeia baie! Eye ngaobayu maitaoye sü Enou konü 
peie, E asa shore, daiolouzü Mapao nou Eye veilouyu sü peie.  
2“Mapao büa sheeyu mai ali-a hae; Neye raiyu mai aliro hae, Etao Ramai nou 
vupa peiyu büa mai kukhe ali-a hae.  
3Khao soua laikhaiso; khaophu chi paopu soubaio. Daiolouzü Mapao hai 
sükhai touyu Ramai-e, ae puhnou maikhe mainou souyu vah veishi chikuwe.  

4Khouko buyu reihmaitao vei voulou sü chatare, ana lelou hoyu maiye 
soukhou souchü peiwe.  
5Raichoki tounü tou ae sonü so-a laiyu maitao hai chuo maizho kutou tare, 
ana houzüa laiyu maitao hai chuo houzüpu more. Nahapfü nanou chuo 
nahpoutu anai naloure, ana nahmai alao buyu pfü nasü chuo nahmai hazhi 
toure.  
6Mapao nou southa peiwe ae souhri dakhai peia baiwe, Puhnou maiye sü 
athai maivei teidei hi seitawe, ae puletaoye sü poa dakhai velou baiwe.  
7Puhnou kamai-a panou touha-e ae kamai-a panou toungiwe; puhnou kamai-a 
panou tainou soua hrüe ae kamai-a panou aduso mai soua hrüe.  
8Puhnou touhayu maiye sü deiphi hinou polashu peie, ae veahoyu maiye 
sousava peie; sübüa puletaoye panou veo nahmaitaoye koa bue, ae khuhaoyu 
buh hisü khaipeie. Deiphao soushuyu beikhei nasü Mapao vei-e, ae sühinou 
deiphao sü soushu peie.  
9“Puhvei kharo züa laiyu maiye sü puhnou vupa peie, ana mai ashimai hai 
azhi hinou hakata bailai; mai taralia lah puhvei pfüchi nou veilou laimoe.  
10Mapao ye ngaobayu mai sü hakata bailai; puletao pei hisü puhnou raki 
vanou teisüyu nasü seive peilai. Mapao nou deiphao mai hrülai pei hi 
chikulai, puhnou puhvei veo maitao hi khouko peilai, ae puhnou dolouyu veo 
maitao hi ngalouyu nasü peilai.”  
11Süthaisü Elkanah nou lah puhvei Ramah nuhdu hisü dakhai tare, ana 
nahtou Samuel ye sü panou napao Eli khehinou Mapao vei kuvah soua bure.  

Eli vei Nahpoutu Ahai 

12Eli vei nahpoutu ahai hai shita khaire; puhai nou Mapao ye tsükhouyu sü 
hare,  
13ae napao mainou maikhe mai hi souzü vahtao thaifüa soupei more. Maikhe 
maitao nou Mapao hi pove posheela peiyu phaki, puhai hai napao vei kilai 
maitao nou tave sou kho-a buyu hinou khaocha kai asü pfüyu tyanou pove 

14sou kho-a buyu lee hisü thaithou sou raoloua baiwe, ae khaocha hinou 
kulouyu sou veishi sü napao maivei zha soua poloua baiwe. Shiloh hi tave 
rathoyu Israel mai hrülai hisü puhai china nou haibüa soupeie.  
15Süpei hinou, napao vei kilai mainou southa taosü meidei-a posheela peimo 
jünou, naanou soure napao hinou “Mei routoure donou napaoye sou sü peio, 
daiolouzü puhnou neletao hinou kho khaitouyu sou nasü polai moe, souso 
nou poa bailai,” tea puhai nou kho-a baiwe.  
16Naanou soua buyu nanou “Etaoye panou southa taosü poa meidei-a sheela 
peiraio, süthai nou nenou jüpa-a buyu nasü polo,” tea paokhaie, puhai nou 
haibüa chila peie, “Moe, chunou peio, nenou peimo louzü, Eh lah poloua 
bailai!”  
17Haibüa nou Eli vei nahpoutu ahai nou Mapao vei nghingao hinou mah sü 
dushoa nou soua bue, daiolouzü puhai nou haibüa Mapao hi posheela peiyu 
sheela khesü ngaophou pei more.  

Samuel nou Shiloh hinou Hrüyu 

18Nahtou Samuel nou naanou souyu naazao sü nouloua Mapao vei kuvah 
soua bue.  
19Puh pfü nou popatsü hai puh cha ye koa potei potei hi ratho-a posheela 
peiyu hisü sa-a taho puhye naazao pove peiwe. 
20Süthaisü Eli nou Elkanah ae puh khapfü hi haibüa shiha peie, “Ne 
hainou Mapao hi popeikhai touyu nahpoutu haina thaosü Mapao ye panou 
naotupai haina vanou nahmai kukhe-a hrüpu louyu sü soulou theo.” Süthaisü 
puletao nou lah puletao ki hisü dakhai ve tare.  
21Mapao nou Hannah ye shiha peie, ae honapai nou nahpoutu asü ae nah 
naotumai ahai hrüpuloue. Samuel nou Mapao vei kuvah soua dusho pare.  

Eli ae Puhvei Nahpoutu Ahai 

22Chuo Eli hai tsüpare. Puh nou puhvei nahpoutu ahai nou Israel mai hrülai 
hi soupfüyu vahtao ae Rathoki hi talouyu bomü hinou vah soua buyu 
naotumai koute-a sabu sazü peishe touyu ko khesü puh hi chouve loure.  

23Südonou puhnou puhai hisü haibüa paoe, “Nehai china daisounou haibüa 
vah ashi khesü souwe? Ne hai nou vah ashi souyu sü mai hrülai nou ahi pao-
a bure.  
24Anah haire, vah ashi soupu khaiso! Mapao vei maitao nou pao-a buyu sü ko 
aveih moe.  
25Mai ali nou mai ali pei hi mah souyu hai-o Ramai nou vupa peilou süe, ana 
mai ali nouMapao pei hi mah soulouzü, puhye sü thaonou vupapei lousüe?” 
Ana puhai puo nou paoyu chi sü zübare, daiolouzü puhaiye souhare 
donou Mapao nou lela loure.  
26Chuo Samuel hai dusho pare, ae puh hai Mapao vei jüpa hinou ae maikhe 
maivei jüpa hinou dusho pare.  

Eli Kihikhamai donou Ashi Vere Paopeiyu 

27Rachipaola-apei mai ali nou Eli hi tave Mapao nou haibüa paowe tea paoe, 
“Neletao vei puopaoh Aaron ae puhvei kikhamai nou Ejipt teidei hinou veo 
Pharoah vei qila soua buyu phaki, Enou tave Aaron hi süngao peie.  
28Enou puhvei kikha maiye panou avei napao soure donou Israel mai khü 
hrülai hrohinou dokupaloue. Sübüa puletaoye panou Eye posheelabu hinou 
poukai nüvei meidei-a ae avei leli nasü panou süloure donou ephod hrapfüe, 
alia Israel mainou Eye meidei-a posheela peiyu teitei hinou puletao vei zha sü 
panou peie.  
29Sübüa buyuma, ne daisou nou avei maitao hinou ngaozüa buyu zha jünou 
la-a nou dutounü puwe? Ne daisounou Eye tsükhouyu jünou la-a nevei 
nahmaitao ye tsükhoupu loua avei Israel maitao nou Eye pove sheela peiyu 
hinou touveiyu soutao sü poloua puletaoye kiko peiwe? 
30Raichoki Israel maivei Ramai Mapao Enou nevei puopaoh mai hi ae nevei 
kihikha maitao ye teisa panou napao soua avei kuvah panou soulai tea 
chaachou soukhai toue. Ana chuo Enou sübüa panou soupu khailai more. Eye 
tsükhouyu maiye Enou tsükhou peilai, ae Eye ngaorayu maiye sü E-a ngaora-
a bailai.  

31Zhukhaio, Enou nevei kikha mai hi ae nevei khü hinou buyu nahlemai 
hrülaiye sü southakhai touyu teile sü velaire, sübüa nevei kihikha maiye 
panou mai ali koute-a tsükhaivu soua panou ngaolai more.  
32Süthaisü neletaoye panou veahoa hrülai, ae Enou Israel mai kukhe hi shiha 
peiyu sü neletao nou ngaoloua thainüa hrülai, ana nevei kihikha maitaoye 
panou mai ali koute-a hrüsho-a hrülai moe.  
33Enou nevei tyaosholea hinou mai ali panou napao soua avei kuvah soulai, 
ana puh-a nghicha bailai ae areih ali-a ha-a panou hrülai. Kukhe maitaoye 
panou ssüshi soua thaikhai toulai.  
34Nevei nahpoutu ahai— Hophni ae Phinehas hai teithe ali hinou thaikhiyu 
phaki, Enou ne hi paopeiyu chipao teitei hai cheche-a vepalai touyu nenou 
süloulai.  
35Achi züyu napao mai ali Enou dopa loulai, ae puhnou ale hinou tsücho-a 
buyu avei jüpa vah teitei sü soupeilai; ae Enou puh vei tyaosholea maitaoye 
sü soudusho peilai, sübüa puhnou tapa talou-a Enou theadzü napei khaitouyu 
veo nghoujü nou teisa avei kuvah soulai.  
36Shokhaitoua buyu nevei kihikha maitao nou tave napao hinou pousha moa 
touso ngaotou loure donou haibüa kholai, ‘Naanou soure vahbu ali hi Eye 
zhuvea nou thoupeio, sübüa E-a panou khaoto müphou ali-a toulo.’ ”  

1 Samuel 3 

Mapao nou Samuel ye Kuyu 

1Chuo nahtou Samuel hai Eli vei khehinou Mapao kuvah soua bure. Süteile 
phaki Mapao vei paila hai choule moe, ae puh hinou zho ngaoyu hai ngao 
zhazha moe.  
2Teitheli khei, nghithou rata-a hangaotou moa buyu Eli hai lah puhvei ki 
hinou züa bue,  
3ae Samuel hai Rathoki hi Vo Sübvü khaitouyu hinou züe. Teithe pamo jübü, 
rathoki hi meivabvü taokhai toua sounghi moa buyu teile hinou, 

4Mapao nou “Samuel, Samuel” tea la-e. Ae Samuel nou “E haihi bue” tea 
chila peie.  
5Puhnou Eli hi takouloua paoe, “E hai hi bue, ne Eye lavu?” Ana Eli nou chila 
peie, “E neye kumoe; dakhaikou zütawo.” Samuel nou lah zübuh hi 
dakhaikou zütare.  
6-7Mapao nou Samuel ye kupure, ana raichoki Mapao nou puhye sü chakhai 
toumoyu thaifüa puhye Mapao nou chawe touyu sü puhnou sülou more. 
Südonou puhnou kushuloua Eli hi kou “E hai hi bue, ne Eye lawu?” tea noue. 
Ana Eli nou “Anahna, E neye la moe, dakhaikou zütawo” tea chila peie.  
8Mapao nou Samuel ye bakha asü chenasoua lapu khaire. Puhnou kushuloua 
Eli hi takou “Nenou Eye kuwu? E hai bue,” tea paoe. Süthaisü Mapao nou 
nahtou naye kure touyu hai Eli nou süloure. 
9Südonou puhnou Samuel hi paoe, “Dakhaikou zütawo; hakinou neye kupu 
louzü ‘Mapaowo, ne kilai Enou kei-a bue, paokhaio’ tea paolo.” Süthaisü 
Samuel nou dakhaikou zütare.  
10Mapao nou puh hi talou laloua “Samuel, Samuel!” tea lapure. Ae Samuel 
nou “Ne kilai Enou kei-a nou bue, paopei khaio” tea chila peie.  
11Süthaisü Mapao nou puh hi haibüa paoe, “Zhukhaio, Enou Israel mai hrülai 
hi ngaopi shoyu vah ali soulaire, ae sünasü chou louyu mai hrülai hai ngaopi 
sholai.  
12Süzhou teithe hai Enou Eli kihikha mai hi paopi peiyu teitei sü arai nou poa 
akhai koute souvete peilai.  
13Enou puhvei kihikha maiye teisa nou tudee laire tea puh hi paopei 
chewure, daiolouzü puhvei nahpoututao nou Eye ngaophou moa paoshi-a 
bure. Eli nou hai khesü süa buyuma puhnou puhvei nahmaitaoye sü tukha 
loumoe.  
14Südonou Enou Eli kihikha mai hi chaachou soua paopeiwure, süolouzü 
hatyatyali soua posheela-a buyuma puhvei kihikha maitao vei mah khesü 
khaipei louhore.”  

15Samuel nou shona koute hai züphao hinou züa bure; süthaisü puhnou 
kushuloua Mapao vei ki sü kikhu houpeiwure. Ana puhnou zho ngaoyu nasü 
Eli hi paongao pire.  
16Ana Eli nou Samuel ye “Anahpoutu Samuel!” tea kuloure, ae puhnou “E hai 
hi bue” tea chila peie.  
17Eli nou puh hi noue, “Mapao nou ne hi daitoua paowe? Halia pokukhai 
toumoa ahi paongao khaio. Puhnou ne hi paoyu chi teitei sü ahi paongaokhai 
toumo louzü Ramai nou neye tudee-a bailai.” 
18Südonou Samuel nou halia poku moa Eli hi paokhai toupeie. Ae Eli nou 
paoe, “Puh hai Mapao-e; puhye donou veikayu nasü panou soulou theo.”  
19Samuel nou dusho payu phaki, Mapao nou puhye koa salai peie, ae puhnou 
paoyu teitei sü panou cheche-a vepakhai toupeie.  
20Südonou Israel mai hrülai, teidei akhai hinou poa alilo akhai hi koute hai 
Samuel ye Mapao vei rachipaola apeio tea nou sükhai touwe.  
21Mapaonou Shiloh hinou ve Samuel ye zhu ngaopei koute-e ae puhye chaku 
peiwe, ae Samuel nou chi paoyu phaki, Israel mai hrülai nou kei-nou peiwe.  

1 Samuel 4 

Vo Sübvü Shaolouyu 

1Teile süphaki, Philistin mainou Israel maiye reih soulai tea bure, südonou 
Israel mai-a reih soure donou Ebenezer hi taho fühao souloua bure, ae 
Philistin mainou Aphek touyu hinou fühao sou bue.  
2Philistin mainou meme souloua reih hukoue, ae reih sü soutaosou soupoa 
kou Israel mai jünou reih veiloure. Israel maiye reihbu hinou mai thedai 
phali hai southawure.  
3Thaimoa tupa louyu reihmaitao nou puletao vei fühao hi veyu phaki, Israel 
maivei süthai-apei maitao nou haibüa paoe, “Daisounou Mapao hai zhou 
Philistin maiye panou Etao jünou reih veilousa? She, Etao taho Shiloh 
hinou Mapao vei Vo Sübvü nasü polou laikhe, sükulouzü Puhnou Etaoye koa 
satapei shulai, ae Etaoye ngaobayu mai bah hinou Etaoye vupa peishulai.”  

4Südonou puletao nou Shiloh hi maiye seiho panou shouh pfüyu cherubim 
khaona ahai kohinou buyu Mapao vei Vo Sübvü nasü pove-e, ae Eli nahpoutu 
ahai— Hophni ae Phinehas puhai nou Vo Sübvü nasü koa pove-e.  
5Puletao nou Vo Sübvü nasü Israel mainou fühao soua buyu hi pove louyu 
phaki, Israel mai hrülai nou shusoua rayu hai dei koute-a lüre. 
6Shusoua rayu pai sü Philistin mainou chou louyu phaki, puletao nou 
“Hebrew maivei fühao hinou shusoua rayu sü daivanoue” tea nou-e. Puletao 
nou Mapao vei Vo Sübvü nasü Hebrew maivei fühao hi pove khailoure touyu 
ko sülou khaie,  
7Philistin maitao hai ngaopi shore, ae puletao nou haibüa paoe, “Ramai ali 
hai Israel mainou buyu fühao hisü vedeshe. Etao sü chuo chere! Haibüyu hai 
raichokio vepakhai toumo hie.  
8Etaoye khouko pfüshoyu rah haitao hinou thaonou vupa peilaige? Ramai 
süna nou Ejipt maiye sü radeiki hinou southakhai toupeie.  
9Oh Philistin maitaore, khuveilo! Poutu khekai sou soulo, soutaosoua reih sü 
soukhaio, sükumo louzü Hebrew maitao nou Etao vei qila soua buyu büa 
Etao-a puletao vei qila sü soua bailai. Südonou soutaosoua reih soulo.”  
10Südonou Philistin mainou reih sü soutaosoua soupoa kou Israel mai jünou 
reih veiloure, ae Israel mai hai lah puletao ki hisü tudakhai tare. Reihbu 
sühinou mai alao sou thaire; Israel maivei reihmai theshirou hai southawure.  
11Ramai vei Vo Sübvü nasü puletao nou shaoloure, ae Eli nahpoutu ahai, 
Hophni ae Phinehas puhai-a southawure.  

Eli Thaiyu 

12Süzhou teithe hinou Benjamin khü hinou maipou ali hai reihbu hinou 
Shiloh hisü tupoa vete-e. Puhnou leveayu sü soungao laitea puhvei sabanü 
khesü paiphawure, ae puh pei sü konai naloure. 
13Puhnou tupoa veyu phaki, Eli hai ludupe hinou zhipoa nou bue, daiolouzü 
Vo Sübvü donou puhsü levea nou dai-e vepa laisa tea tsüchoa bue. Maipou 

süna nou nuhdu hi tuve ko khesü paopei khaie, Israel mai hrülai hai shusoua 
kradu krare.  
14Shusoua krayu pai sü Eli nou choulou khaie, puhnou noue, “Shusoua rayu 
pai sü dai vanoue?” Süthaisü maipou nanou tuve Eli hi ko khesü paopeie.  
15(Süphaki Eli hai po raiküacha pare, ae puh nghithou hai ngaomo tare.)  
16Maipou nanou Eli hi paoe, “E reih züyu buh hinou tupaloua zhou teithe nou 
hai hi vewe.” Eli nou puh hi noue, “Anahna daipha soure?”  
17Kopomai nanou haibüa chila peie, “Israel mai sü veilouhoa Philistin mai 
nghoujü nou tutare, ae mai alao southawure. Ne nahpoutu Hophni ae 
Phinehas puhai-a thaire, alia Ramai vei Vo Sübvü nasüa mainou shaoloure.”  
18Puhnou Ramai vei Vo Sübvü nasü mainou shaopoa tare touyu ko choulou 
khaie, Eli nou robomü hinou chobua buyu buh hinou thailova lalou puh 
ngurao sheshawua thaire, daiolouzü puh hai tsüsho pare ae hrütao-a pfüzho 
hai-a sühsho loure. Puhnou Israel maivei süthai-apeio hai po raidai soupeie.  

Meamaipfü soua buyu Phinehas Chapfü Thaiyu 

19Eli moupai, Phinehas chapfü hai napfüa nayu teile nghitei-a bure. Honapai 
nou Ramai vei Vo Sübvü nasü mainou shaopoa tareshe, ae puh paoh alia puh 
khapu-a thaire touyu ko choulouyu phaki, honapai hai khya soupaloua nah 
naloure.  
20Ae honapai hai shalou tayu phaki, honapaiye sa-a nah napeiyu maitao nou 
puh hi paoe, “Khuveilo, daiolouzü ne nahpoutu ali naloure.” Ana honapai 
nou chila pei more, moa le-a pei more.  
21Honapai nou nahpoutu zhih sü Ichabod tea sapeie, sünavei qo nou “Ramai 
vei khouko ava hai Israel mai hinou tare” touwe. Daiolouzü Ramai vei Vo 
Sübvü nasü mainou shaopoa tare, ae puh paoh alia puh khapu sü thaitare.  
22Honapai nou paoe, “Ramai vei khouko ava nasü Israel mai hinou tare, 
daiolouzü Vo Sübvü nasü mainou shaopoa tare.”  

1 Samuel 5 

Philistin Mai hi Vo Sübvü Buyu 

1Philistin mainou Vo Sübvü nasü shaolouyu thai, puletao nou Ebenezer hinou 
Ashdod nuhdu hi pove khaire.  
2Süthaisü puletao nou Vo Sübvü nasü puletao Dagon rah ye thoyu rathoki hi 
polou puhvei zhurai daokhai touyu pe hi khaiwure.  
3Thainesho shona sü Ashdod hi mainou Dagon rah zhurai soukhai touyu 
nasü Mapao vei Vo Sübvü nghoujü nou deiphi kaokou bua ngaoloure. 
Südonou puletao nou zhurai soukhai touyu nasü levei buh hi popa khaipeie.  
4Süthainesho shona-a puletao nou Dagon rah zhurai nasü Mapao vei Vo 
Sübvü nghoujü hi kaokou deihro khaitoua ngaoloua baire, ae Dagon rah 
zhurai nasü pei ae bah ahai khinou vakou deidepa khaiwure, pfüphao likhei 
buh hi bua baire.  
5(Südonou zhaodo koute-a Dagon vei napao maitao ae puhye thoyu Ashdod 
hi mainou buh sühisü takou phi heamoe.)  
6Mapao nou Ashdod hi maiye sü souvea shopeie, ae puhnou Ashdod ae 
süpehao hinou hrüyu mai hrülaiye sü panou maah pa-a souyu sounou ashi 
tyanou seive souvea peie.  
7Ashdod hi mainou vepayu vah haso khesü ngaoloua puletao nou paoe, 
“Israel maivei Ramai nou Etao pei hi ae Etao Dagon rahye tudeeyu hai Etao 
nou pfülou hore, südonou puletao vei Vo Sübvü nasü Etao hi khaipu khailai 
more khe.”  
8Südonou puletao nou kopomaiye seiho Philistin hi veo mai angou taoye 
kuve jüloua paoe, “Israel maivei Ramai Vo Sübvü nasü Etao poa daipha 
soulai?” Puletao nou paoe, “Vo Sübvü nasü Gath nuhdu hi poho khaio.” 
Südonou puletao nou Philistin maivei nuhdu ali Gath tea kuyu hisü pove 
khaiwure.  
9Ana nuhdu sühi Vo Sübvü nasü pove khaiyu thai, Mapao nou nuhdu sühi 
hrüyu maiye sü shishoa nou tudee peie, sübüa nuhdu sühi hrüyu mai hrülai 
hai taidu sümoa maah pa-a souyu sounou nasü soukhai toure.  

10Südonou puletao nou Vo Sübvü nasü Ekron nuhdu hi seivere. Ana Vo Sübvü 
nasü Ekron nuhdu hi velouyu phaki, nuhdu sühi hrüyu maitao nou haibüa 
paore, “Puletao nou Israel maivei Vo Sübvü nasü pove Etaoye southalai tea 
povere!”  
11Südonou puletao nou Philistin maivei veo mai hrülaiye kuve jüloua paoe, 
“Etaoye ae Etao vei kihikha maiye southa more donou Israel maivei Vo Sübvü 
nasü raichoki buyu buh hi seidakhai ho khaipeio.” Ramai nou shishoa tudee 
peiyu donou nuhdu hi hrüyu mai hrülai hai ngaopi shore.  
12Thaimoa buyu maitao hi-a maah payu sou nasü soure, ae puletao nou 
puletao rah hisü soukha peio tea khoe.  

1 Samuel 6 

Vo Sübvü Seidakhaive Peiyu 

1Mapao vei Vo Sübvü nahai Philistin maivei teidei hinou khouh anai bure.  
2Süthaisü Philistin mainou napao maitao ae keingumai hrülaiye kupo veloua 
nou puletao hi noue, “Mapao vei Vo Sübvü donou Etao daipha soulaige? Etao 
hainasü raichoki buyu buh hi seidakhai ve peilai toulouzü kabüa seitalai?”  
3Puletao nou paoe, “Neletao nou Israel maivei Ramai vei Vo Sübvü nasü 
seidakhai ve peilai toulouzü, neletao nou mah soukhai touyu donou posheela 
noupu koa seidakhai vepeio. Vo Sübvü nasü panou sakhai-a taso, sükulouzü 
neletaoye souvei peishulai, ae puhnou daisounou neletaoye souvea peisa 
touyu hai-a süloulai.”  
4Maikhe mainou “Etao daina nou koa seitalai?” tea noue. Puletao nou haibüa 
chila peie, “Philistin maivei veo mai angou buyu thaifüa sanake angou hai 
maah pa-a souyu zhairai hinou soulo, ae sanake angou hai zhao zhurai hinou 
soulo; daiolouzü neletao mai hrülai vahi ae veo mai angoutao va hisü maah 
pa-a veasho-a nou souyu sü peie.  
5Neletao nou maah pa-a souyu zhairai ae neletao teidei soushi-a buyu zhao 
zhairai souloua Israel maivei Ramai ye tsükhou peio, sükulouzü puhnou 

neletao pei hi, neletao vei ratao pei hi ae neletao vei teidei hai soushipu moa 
khaipei shulai.  
6Daisounou neletao hai Ejipt maivei veo ae Ejipt mainou le khoushoyu büa 
neletao vei tsüle-a khoushowe? Ramai nou puletaoye soushi chekho peiyu 
thainou, Israel maitaoye Ejipt maivei teidei sü panou thaokhaiwua tashe 
touyu hai ngai peiso.  
7Südonou choluki ashu ali soudalo, ae sa-a tatakhai toumoyu chokü ahai 
phoulo, alia choluki nasü chokü sühai phao hi daokhai peio, ana chotoutu sü 
ki hi hupove khaio.  
8Mapao vei Vo Sübvü nasü choluki phaova khailo, ae neletao nou mah 
soukhai touyu donou posheela peire sanatao sü Sübvü pe hi khailo. Süthaisü 
choluki nasü panou ludu hi lah likhei tawo.  
9Süthaisü kabüa tayu zhukhaio; choluki nanou touleipoa Beth Shemesh hilova 
tare toulouzü, Etao pei hi shishoa nou veahoyu hai Israel maivei Ramai nou 
seivewe touyu süloulai, ana sükua tamore toulouzü Etao pei hi veaho veyu 
hai lah tebüa vepa-a baie touyu süloulai.”  
10Puletao nou paopeiyu büa souloure. Chotoutu naonao-a buyu chokü ahai sü 
choluki hisü khikhai loure ae chotoutu sü choki hi huthou bekhaiwure.  
11Puletao nou Mapao vei Vo Sübvü nasü choluki va popa thoupeiwure, ae 
sana nou zhao ae puletao vasou hi maah pa-a soua buyu zhaitao hinou 
soukhai touyu sanatao sü sübvü ali hi thouloua koa khaipeire.  
12Chokü ahai sü choluki pfüloua Beth Shemesh hilo tayu ludu hilo vasü rapoa 
toulei nou tare. Philistin hi veo mai angoutao-a thaifüpoa nou Beth Shemesh 
deirai hi koute zhupoa ta-e.  
13Süphaki Beth Shemesh hi mai hai deikho hinou southou chachia nou bue, 
ae puletao nou lashu zhuyu phaki Vo Sübvü nasü chokü ahai nou choluki 
hinou pfüpoa laiyu ngaolou khaie, puletao hai asa shore. 
14Choluki nasü Beth Shemesh hinou hrüa buyu Joshua vei dou hinou takou 
chaore, ae süpe hi hai chuhdu ali bue. Maikhe mainou choluki soukhai touyu 

süütao sü hrapaloua chokü ahai hai datha poshu Mapaohi meidei-a posheela 
peie.  
15Levi maitao nou Vo Sübvü ae sana nou soukhai touyu zhurai thoukhai 
touyu sübvü nasü poloua chuhdu phaova popa khaiwure. Süthaisü Beth 
Shemesh hi mainou Mapao hi meidei-a posheela peie ae sheela kukhe-a 
posheela peie.  
16Philistin hi veo mai angoutao-a puletao nou soua buyu teitei zhua nou bue, 
süthaisü süzhou nou puletao hai Ekron nuhdu hi dakhai tare.  
17Maah pa-a souyu zhairai hinou sanake angou hai Philistin mainou 
souloua Mapao hi puletao nou mah soukhai touyu donou posheela soua seive 
peie, süsü puletao vei nuhdu angou— Ashdod, Gaza, Ashkelon, Gath ae Ekron 
thaosoua seive peie.  
18Ae puletao nou sana nou zhaoti zhairai angou souloua seive peiyu hai 
Philistin maivei veo mai angou taonou khasa-a hrüyu nuhdutao ae nuh teidei 
hi kaopo poa soukhai touyu nuhdutao alia kaopo poa soumoyu nuh teitei 
donoue. Beth Shemesh puona Joshua dou hinou Mapao vei Vo Sübvü 
pokhaiyu chuhdu nahai zhaodao koute-a shaki soua bue.  
19Mapao nou Beth Shemesh hi mai rainai hai southawure, daiolouzü puletao 
nou Vo Sübvü hi dai-e busa tea zhuwure. Mapao nou mai taoliye southayu 
donou maikhe mai hai puletaoye donou dopfüa bue.  

Kiriath Jearim hi Vo Sübvü Khaiyu 

20Süthaisü Beth Shemesh hi mainou paoe, “Thaonou Sheeyu 
RamaiMapao nghoujü nou lalou süyu buge? Puhvei Vo Sübvü nasü thaohi 
seive peilaige?”  
21Puletao nou Kiriath Jearim maitao hi haibüa ko seitare, “Philistin 
mainou Mapao vei Vo Sübvü nasü Etao hi seive peikhai toure. Takou haina sü 
poloua neletao hi pove khailo.”  

1 Samuel 7 

1Südonou Kiriath Jearim hi mainou ve Mapao vei Vo Sübvü nasü poloua 
deichi vanou buyu Abinadab ki hisü pove khaiwure, ae puh nahpoutu Eleazar 
ye panou Vo Sübvü nasü zhure donou sousheeloua vahbu thoupeie.  

Samuel nou Israel Maiye Khasa-a Hrüyu 

2Teile taoli, po kai phali hai Mapao vei Vo Sübvü nasü Kiriath Jearim hinou 
bure. Teile süphaki Israel mai hrülai nou kra-a Mapao hinou soukha sü kho-e.  
3Samuel nou Israel maitao hisü paoe, “Neletao vei tsüle teitei nou 
peia Mapao hi dakhai veloua vakou maivei rahtao, ae Ashtaroth vei 
basharatao sü thaokhai louzü, alia neletao vei hrü hai Mapao hi peithou 
khaiwua puhye likhei tho bailouzü, puhnou neletaoye Philistin mai bah hinou 
vupa peilai.”  
4Südonou Israel mainou Baal ae Ashtaroth basharatao sü 
thaokhaiwua Mapao ye likhei tho-a baire.  
5Süthaisü Samuel nou Israel mai hrülaiye Mizpah hi tave jülo tea kue, 
daiolouzü puhnou puletaoye donou Mapao hi veachi paopeilai tea paosüta 
peie.  
6Südonou Israel mai hrülai hai Mizpah hinou ve jüloure. Puletao nou dzü 
poloua Mapao hi posheela soua lazü peie, ae süzhou teithe hai puletao nou 
ha toumoa lüh-e, alia puletao nou haibüa paoe, “Etao nou Mapao nghoujü 
nou mah sü souwure.” (Samuel nou Mizpah hinou Israel maivei chilou khesü 
kupeiwe.)  
7Israel mainou Mizpah hinou velou jüa bure touyu ko hai Philistin mainou 
sülou khaie, Philistin hi veo mai angou taonou Israel maiye reih soulai tea 
souda-a bure. Israel mainou ko haisü choulou khaie, ngaopi shore,  
8ae puletao nou Samuel hi haibüa paoe, “Philistin mai bah hinou Etaoye vupa 
peire donou Etao Ramai Mapao hi veachi paokhaio.”  
9Südonou Samuel nou nao khomoyu zhaotu ali dathalouaMapao hi teitei nou 
poa meidei-a sheela peie, ae Samuel nou kra-aMapao hi veachi paoe, 
alia Mapao nou puhvei veachi sü noupeie. 

10Samuel nou meideia posheela peia buyu teile hisünou Philistin mainou 
Israel mai hisü reih hukoure, ana süzhou hai Philistin mai pei 
hisü Mapao nou chishoyu kho sünou teisüyu büa puletao vei tsü sü souha 
peiwure, ae puletao hai bürarou poa Israel mai nghoujü nou tupo rarou tare.  
11Israel mainou Mizpah hinou tapa Philistin maiye hupoa Bethkar hi koute 
reih hukou peie.  
12Süthaisü Samuel nou chuh ali poloua Mizpah ae Shen kohinou shola loue, 
ae haibüa paoe, “Mapao nou Etaoye chu koute-a soukha peiwe,” südonou 
puhnou chuh sünasü “Soukha peiyu Chuh” tea zhih sapeie.  
13Sübüa Israel mainou Philistin mai jünou reih veiloue, ae Samuel nou hria 
buyu koute hai Mapao nou Philistin maiye panou Israel maivei teidei hi reih 
hulou moe.  
14Philistin mainou Israel mai hinou polouyu nuhdutao, Ekron ae Gath 
kohinou buyu teitei sü Israel mainou podakhai loure. Alia Israel mai ae 
Kanaan mai-a koa kaona-a nou hrüe.  
15Samuel nou hria buyu koute hai puhnou Israel maiye khosa-a hrüpeie.  
16Puhnou po patsü hai Bethel, Gilgal, ae Mizpah, alia buh kukhe hia tasühao 
poa nou maikhe maivei chilou khesü kupeie. 
17Süthaisü puhnou buyu Ramah nuhdu hi dakhai ve bue, ae puhnou buyu 
buh hia maikhe maivei chilou khesü kupeiwe. Ramah nuhdu hinou 
puhnou Mapao ye posheelabu ali soushu peie.  

1 Samuel 8 

Maikhe Mainou Veo Khoyu 

1Samuel nou tsüpayu thai, puhnou puh nahpoutu maitaoye panou Israel 
maivei chiku-apeio mai soue.  
2Nah tsüna zhih nou Joel toue, ae thaihou na zhih nou Abijah toue; puhai 
china ahai khinou Beersheba hinou chiku-apeio mai soue.  



649 

 

 
   Sheeyu Baibel 

© 2009, Bible Society of India. 
 

 
 

 

3Ana puhai china hai puh puo nou tayu büa tamore; lah viloure ludu phoua 
maikhe mai hinou seihla poloua chilou khesü kaozü hinou chiku peimore.  
4Süthaisü Israel maiye süthai apei mai hrülai nou tave jüloua Samuel nou 
buyu Ramah hisü vere,  
5ae puletao nou haibüa puh hi paoe, “Zhukhaio, ne sü tsüloure, ae ne 
nahpoutu ahai sü nenou tayu büa tamore. Südonou tyahrü kukhe maitao büa 
Etao pei hinou khasa-a hrüre donou veo ali phoupeio.”  
6Puletao nou veo dopeio tea khoyu sü chouloua Samuel hai levea shore, 
südonou puhnou Mapao hi veachi paoe,  
7ae Mapao nou haibüa chila peie, “Maikhe mainou ne hi paoyu chi veishi 
keitou toulo. Daiolouzü puletao nou neye malai moe, ana Eye malai-a baie ae 
puletao nou Eye sü panou puletao pei hi veo souba-a baie.  
8Enou puletaoye Ejipt hinou sapa peiyu nou poa zhou koute hai puletao nou 
ahinou tarei poa rah kukhe taoye tho tare, ae puletao nou ahi souyu bütoua 
ne hia souwe.  
9Südonou puletao nou khoyu nasü kei peio, ana puletao pei hi veo mainou 
haibüa khasa-a hrülai touyu veishi hai soutaosoua paongaotou toupeio.”  
10Südonou Samuel nou puh hinou veo mai ali dopeio tea khoyu maitao 
hisü Mapao nou paoyu chipao teitei hai paongao peie. 
11Puhnou haibüa paopeie, “Neletao pei hinou khasa-a hrüre veo nou haibüa 
neletaoye sa-a vah soulai: Puhnou neletao vei nahpoutu maitaoye panou 
puhvei reihmai soulai; kamai-a panou puhvei rheiluki pfüyu mai soulai, 
kamai-a panou rheiluki pfüa soureih soulai, ae kamai-a panou rheiluki 
nghoujü nou tutalai.  
12Puhnou kamai-a panou mai theli peikhoyu mai, ae kamai-a panou mai 
raingou pei khoyu mai soulai. Puhnou neletao vei nahmai taoye sü sa-a 
puhvei dou hinou tatalai, kamaia sa-a chachilai, ae kamai-a sa-a panou 
puhvei reih basei sü soulai, ae kamaia panou puhvei rheiluki khesü soulai.  

13Puhnou neletao vei nahmai taoye sü saloua panou puhvei poukai nüvei sü 
soulai, kamaia panou likhao soulai, ae kamaia panou raokhao khaoyu mai 
soulai.  
14Puhnou neletao vei veikayu dou, darkha kipei ae oliv kipei khesü poloua 
puhvei peikho maitao hisü peilai.  
15Puhnou neletao vei thoudzü ae shinamara khesü zha kirou hinou zha ali hai 
poloua puhvei peikho maitao ae kilai maitao hisü peilai.  
16Puhnou neletao vei qila maitao, veikayu kikhaorü khesü saloua panou 
puhvei vah soulai. 
17Puhnou neletao vei kikhaorü hai zha kirou hinou zha ali hai poloulai, ae 
neletaoye sü panou puhvei qila sü soutawulai.  
18Sübüyu teile veyu phaki, neletao nou dokhai touyu veo donou veaho shoa 
raolai, ana süzhou sü Mapao nou neletao vei khoyu nasü kei pei laimoe.”  
19Ana maikhe mai hai Samuel vei chi sü pobare, ae puletao nou haibüa paoe, 
“Moe, Etao pei hi khasa-a hrüre veo mai ali jüpawe. 
20Sübüa Etao-a tyahrü kukhe maitao büa Etao vei veo panou Etao pei hi 
khasa-a bure donou ae Etao nou soureih souyu phakia Etaoye süthaisa-a 
panou soulai.”  
21Samuel nou maikhe mainou chi paoyu veishi sü keiloua Mapao hi paopeie.  
22Ae Mapao nou Samuel hi paoe, “Puletao nou jüpayu nasü soupeio, ae veo 
mai ali sü dopeio.” Süthaisü Samuel nou Israel maitao hi paoe, “Neletao 
lahkuku ki hisü dakhai tawo.”  

1 Samuel 9 

Saul nou Samuel ye Daoyu 

1Benjamin khü hinou mai ali hai toungi sho-a nou ae zhih tashoa nou bue, 
puh zhih hai Kish toue. Puh hai Abiel nahpoutu-e, ae Zeror vei tyao-e. Puh 
hai Bekorah vei kihikha mai-e, ae Aphiah vei pfümounah-e. 

2Puh hai nahpoutu ali bue, puh zhih sü Saul toue. Puh hai hüvei sho-e, ae 
Israel mai kukhe jünou puh pei hai kupua nou sha sho-e.  
3Saul puo Kish vei rheisüh kamai-a hatare, südonou Kish nou puh nahpoutu 
Saul hi paoe, “Ne kilai mai ali saloua rheisüh khesü phoutawo.”  
4Puhai nou deichiva buyu Ephraim maivei teidei sü tachopoa Shalishah teidei 
hi phouve-e, ana puhai nou rheisüh khesü ngaolou more. Südonou puhai nou 
Shaalim maivei teidei hia phouve-e, ana sühia ngaolou more. Süthaisü puhai 
nou Benjamin maivei teidei hia phouve-e, ana buh sühia phou hare.  
5Puhai nou Zuph tea kuyu teidei hi veyu phaki, Saul nou koa salaiyu puhvei 
kilai na hisü paoe, “Khe, ahai ki hi dakhai ve-a bailaide she, sükumo louzü 
apuo hai rheisühtao donou tsü chomoa ahai donou do-a levea bulaire.”  
6Ana kilai nanou puh hi paoe, “Chaoraio! Nuhdu hai hi Ramai vei mai ali 
bue, ae puhye mainou tsükhou sho-a bue, daiolouzü puhnou paoyu teitei hai 
cheche-a vepa baiwe. Ahai-a puh hi velai she, ae puhnou ahai hi rheisühtao 
daiki nou ngaoloulai touyu sü paopei shulai.”  
7Süthaisü Saul nou puhvei kilai na hi paoe, “Ahai nou mai hona hi ve louzü, 
daina nou puhye pove peilai? Daiolouzü ahai vei lekhabvü hisü raokhao ali-a 
hare, ae na kukhe-a halia ha-e. Ahai hi daie bue?”  
8Kilai nanou puh hi chila peie, “Ahi shahu ali buhie, Enou shahu süna hai 
puh hi peilouzü puhnou ahai hi rheisüh khesü daikinou ngaoloulai touyu sü 
paopei shulai.”  
9-11Saul nou chila peie, “Sükulouzü veire, ahai talai khe.” Südonou puhai sü 
Ramai vei sheeyu mai nanou hrüyu nuhdu hisü talai tea tare. Puhai nou 
nuhdu hi taloure deichi ludu hi takheyu phaki, puhai nou loumainah taoli hai 
dzü pfülai tea talou daoloue. Puhai nou loumainahtao hi noue, “Vepare 
ngaoyu Ramai vei maina sü nuhdu hai hi buhomoe?” (Teile süphaki 
rachipaola peiyu maiye nou vepare ngaoyu mai tea kuwe, ae mai taralinoua 
Ramai hinou hataralia sünüa bulouzü “Vepare ngaoyu Ramai vei maina hi 
velai khe” tea paowe.)  

12-13Loumainahtao nou haibüa chila peie, “Oungai, puhsü nuhdu hi bue. Puh 
sü nuhdu hi velai tea ne hai jünou raiphoua ta-a baihie. Ne hai nou thalasoua 
talouzü puhye thaingou lousü hie. Ne hainou nuhdu hi talou louzü puhye 
dao-a bailai. Puh hai zhou nou nuhdu hi ve hie, daiolouzü deichi hi buyu 
posheelabu hinou maikhe mainou posheelare donou souda-a bue. Tovai 
zholai tea kuve khaitouyu maitao hai puh vemo koute vailai moe, daiolouzü 
puh nou posheelare nasü ha peilai hie. Ne hainou thalasoua talouzü, puh hai 
deichi hi patamo jünou puhye daolou süe.”  
14Südonou puhai sü nuhdu hi tare donou thalasoua tare, ae puhai nou nuhdu 
hi talouyu phaki Samuel hai rathore donou deichi hi talai tea tapa ludu hinou 
daoloue.  
15Saul nou veyu jünou rai-a Mapao nou Samuel hi haibüa paopeie: 
16“Dosho Benjamin khü hinou mai ali hai chu teile phaki ne hi seive peilai; 
puhye panou avei Israel maitaoye khore donou theadzü napeio, ae puhnou 
avei maitaoye Philistin mai bah hinou vupa peilai, daiolouzü Enou avei 
maitao nou veahoyu sü ngaore, ae puletao nou krayu pai sü ahi chou khere.”  
17Samuel nou Saul ye zhingao louyu phaki, Mapao nou Samuel hi paoe, 
“Enou ne hi paoyu mai nasü hainare. Puhnou avei maitaoye khasa-a hrülai.”  
18Süthaisü Saul nou rokhubomü pe hinou la-a buyu Samuel hisü takouloua 
“Vepare ngaoyu mai nasü daiki nou bue?” tea noure.  
19Samuel nou chila peie, “Vepare ngaoyu mai nasü E baie. Ajünou rai-a 
rathoki hisü takhaio. Ne hai zhou Eye koa tovai zholai. Dosho shona ne hai 
nou nounüyu teitei sü Enou paongao peia panou ne haiye dakhai talai.  
20Teithe asü jünou hatayu rheisühtao donou levea khaiso, daiolouzü sütao hai 
ngaoloure. Ana Israel maisou nou jüpa sho-a phoua buyu nasü thaoe? Sünasü 
ne-e, ne ae nevei puo kihikha maitao-e.”  
21Saul nou haibüa chila peie, “E hai Israel mai hrohinou taikayu Benjamin 
khü hinou baie, ae avei kihikha mai hai Benjamin khü hinou tainou kayu 
kihikha mai baie. Ne kabüa haibüyu chi sü ahi paowe?”  

22Süthaisü Samuel nou Saul ae puhvei kilai naye saloua kide dushoyu ali hi 
tovai vaizholai tea kuve khaitouyu mai shirou phali buyu nghoujü nou salou 
buloure.  
23Samuel nou hakhoyu na hisü paoe, “Enou ne hi khaiku peikhai touwo tea 
peiyu sou nasü popa peio.”  
24Südonou hakhoyu nanou sou phikao nasü poloua Saul nghoujü hi popa 
khaipeie, ae Samuel nou paoe, “Neye donou soudakhai touyu nasü ne 
nghoujü hi khaipei khaitoure, poloua toulo, daiolouzü neye panou haibüyu 
teile hinou toure donou souda khaitoue, tovai zholai tea kupoa veyu 
maitaoye koa toukhaio.” Südonou Saul nou süzhou hai Samuel ye koa 
vailoure.  
25Puletao nou deichi hinou ratholoua nuhdu hi dakhai veyu phaki, Saul ye 
donou kiphao hinou zü soupeie,  
26ae puhnou sühisü züe.  

Samuel nou Saul ye panou Veo Soure donou Theadzü Napeiyu 

Tei thepayu phaki Samuel nou Saul ye kipei hinou laloua paoe, “Tashu 
soudalo, Enou neye sapaota peilai.” Südonou Saul nou kushuloua puhnou 
Samuel ye koa tare.  
27Puletao nou nuhdu kai hi kouyu phaki Samuel nou Saul hi paoe, “Kilai naye 
nou ahai jünou rai-a tawo tea paopeio.” Kilai nanou puhai jünou raia tare, ae 
Samuel nou puh hi paopue, “Hai hinou chaokho laio, Enou ne hi Ramai nou 
daitea paowe touyu sü paongao peilai.”  

1 Samuel 10 

1Süthaisü Samuel nou oliv theadzü bvü ali poloua Saul pei hi lazü peie, 
puhye mü nou teipeie alia haibüa paoe, “Mapao nou neye panou Israel maiye 
khosa-a hrüre donou theadzü napeiwure. Nenou puhvei maitaoye khasa-a 
hrülai, ae puletaoye ngaobayu maitao bah hinou vupa peilai. Mapao nou 
neye panou puhvei maitao pei hi veo soure donou theadzü napeiwure touyu 
shee sü haibüe:  

2Zhou teithe nenou Eye thaowua tara tayu thai, Benjamin maivei teidei 
Zelzah tea kua buyu nuh hi Rachel vei khü hinou mai ahai takou daolai, ae 
puhai nou ne hi haibüa paolai, ‘Ne hainou phoua buyu rheisühtao sü 
ngaoloure, ana chuo ne puo hai rheisühtao donou levea more, ana neye 
donou levea-a Anahpoutu donou E daipha soulai’ tea pao-a bure.  
3Ne hainou buh sühinou tachopoa Tabor hi sheeyu süübe buyu hi kouyu 
phaki, mai asü hai Bethel hi taho Ramai ye posheelare donou takou daolai. 
Puletao hi mai ali nou nghitu asü süthaisa-a talai, ae mai ali nou raokhao phe 
asü pfüa talai, alia kukhe mai nanou souheebvü ali hinou darkha zhaoh pfüa 
takou daolai.  
4Puletao nou nehaiye sashoa chalai, ae ne haiye raokhao phe ahai peilai, süsü 
puh bah hinou ne polo.  
5Süthaisü ne hai nou Philistin reihmaitao nou fühao soua buyu Gibeah hi 
Ramai vei Deichi vasü taopalai. Ae ne hai nou nuhdu hi talouyu phaki, ludu 
hinou rachipaola peiyu maime ali hai khubvü, shapoulei, gaigou ae beibei 
poa shusou ra-a ae chopoa deichi vanou takou daolai.  
6Teile sübü hinouMapao vei rako nou ne hi koulou loulai, ae nenou puletaoye 
koa cho-a nou rachi sü paolai, süthai ne sü mai kukhe ali datawulai.  
7Haibüyu khesü ne hi vepare toulouzü, nenou sounüyu vah khesü soukhaio, 
daiolouzü Ramai nou neye kozho peilai.  
8Nenou Gilgal hisü ajünou rai-a velo, ae Enou tave sühinou neye daolai, alia 
meidei-a posheelare ae poukai nüvei sü Enou meidei-a posheela peilai. Enou 
tave neye panou daisoulai touyu khesü paopeimo koute teithe anai koute hai 
Eye koa bulo.”  
9Saul nou Samuel hinou tarata laire tea buyu phaki, Ramai nou puhvei 
hrümai sü souda peiwure. Ae Samuel nou puh hi paoyu chipao teitei sü 
süzhou teithe hai cheche-a vepare.  
10Saul ae puhvei kilai nanou Gibeah hi veyu phaki, puhai nou rachipaoyu 
maime ali takou dao-e. Süteilebü hinou Ramai vei rako nou puh hisü kou 

louloure, ae puh hai puletao hrohinou shusoua cho-a nou lou soure alia rachi 
paolare.  
11Raichoki nou puhye süyu mainou puh hai rachipaolayu maiye koa 
rachipaolayu sü ngaolou khaie, puletao hai ali nou ali hi haibüa paoe, “Kish 
nahpoutu hai daipha soure? Saul hai rachipaola apei mai soutadou?”  
12Süpehao hinou hrüyu maitao nou paoe, “Rachipaolayu kukhe maitao vei 
puo maitao sü kabüyu maikhai-e?” Südonou nada ali soua “Saul hai 
rachipaola apei mai ali soutavu?” tea potare.  
13Saul nou shusoua cho-a rachipaola cheyu thaisü puh hai deichi hinou buyu 
rathobu hisü patare.  
14Saul puo thaihou nou puh ae puhvei kilai neye ngaolou khaie, puhai hi “Ne 
hai daiki vetage?” tea noue. Saul nou chila peie, “Ahai rheisüh taoye phouta-
e, ana ngaolou mokhaie, ahai nou Samuel ye ve daolai tea tare.”  
15“Puhnou ne hai hisü daitea paopeie?” tea Saul puo thaihou nanou noupue.  
16“Puhnou rheisühtao sü ngaoloure tea paopeie,” tea Saul nou chila peie, ana 
Samuel nou puhye panou veo koulaire tea paoyu chi khesü puh puo thaihou 
hisü paongao moe.  

Saul ye panou Veo Soure donou Shapayu 

17Samuel nou maikhe maiye sü Mizpah rathoyu buh hi kuve jüloua 
18puletao hisü haibüa paoe, “Israel maivei Ramai Mapao nou paoe, ‘Enou 
neletaoye sü Ejipt hinou sapa peie, ae Enou Ejipt mai alia neletaoye souvea 
souchoroyu maitao bah hinou neletaoye khailupa peie.  
19Neletao nou veahoyu phaki alia kaozhou ashi daoyu phaki, neletaoye 
khailupa apeio Ramai nasü Enoue, ana zhou teithe hai neletao nou Eye 
malaiwua neletao hi veo mai ali peio tea kholoure. Südonou chuo neletao 
khü khü nou ae pfümounah nou Mapao nghoujü takou lalou khaio.’ ”  
20Süthaisü Samuel nou khü alili nou nghoujülo panou takoue, aeMapao nou 
Benjamin khü nasü dopa loure.  

21Süthaisü Samuel nou Benjamin khü sü panou nghoujülo hi pfümounah alili 
nou takoue, aeMapao nou Matri pfümounah nasü dopa loure. Süthaisü Matri 
pfümounah hinou kihikha mai alili nou nghoujülo panou takouyu phaki, Kish 
nahpoutu Saul ye sü dopa loure. Puletao nou Saul ye zhuyu phaki, puhye sü 
phouhare,  
22südonou puletao nou Mapao hi noue, “Mai kukhe mai bupu hivu?” 
Mapao nou chila peie, “Saul hai na khaiyu buh hinou tutsüa bue.”  
23Südonou puletao nou tuho Saul ye sü maikhe mai hi save-e, ae puh hai mai 
kukhe mai jünou puh pei hai kuvavua sah shohie.  
24Samuel nou maikhe mai hi paoe, “Mapao nou dopei khaitouyu mai nasü 
hainare! Puhye raiyu Etao mai ali-a ha-e.” Maisou nou shusoua haibüa sha-e 
“Veo ye sü panou hrüsho theo!”  
25Samuel nou maikhe mai hisü veo maivei zü ae veo mai nou soupfüre vahtao 
hai paopeie, ae süthaisü puhnou sütao hai larübvü ali hi rüthouloua sheeyu 
buh Mapao vei nghoujü hi pove khaipeie. Süthaisü puhnou maikhe maiye sü 
lahkuku ki hi seidakhai tawure. 
26Saul-a lah puhvei ki buyu Gibeah nuhdu hisü dakhai tare, ae Ramai nou 
khouko pfüshoyu kamai tsüle daipeia panou puhye koa satare. 
27Ana hazholia moyu kamai-a nou haibüa paoe, “Kabüa mai haina nou 
Etaoye donou haveih soupei loulai?” Puletao nou Saul ye ngaophou more, ae 
puhye sapeina ali-a pove peimoe.  

1 Samuel 11 

Saul nou Ammon Maiye Soukanghi Peiyu 

1Khouh ali thaisü, Ammon maivei Veo Nahash nou puhvei reihmai me saloua 
Gilead maivei teidei hi buyu Jabesh nuhdu nasü reih hulou poloure. Süthaisü 
Jabesh mainou Veo Nahash hisü paoe, “Etaoye koa vo soupeio, sükulouzü 
Etao nou nevei khakhe hinou hrüa bailai.”  

2Nahash nou haibüa chila peie, “Neletao nou Eye koa vo soulai toulouzü 
haibüyu zhai ali hinou soulai: süolouzü Enou neletao vei nghithou zhoulova 
hai reilapa khaitoulai, sübüa Israel mai hrülaiye hraongu soupeilai.”  
3Jabesh hi süthai-apei maitao nou paoe, “Etaoye teithe anai peio, sükua Etao 
nou Israel maivei teidei teitei hi ko seita peilai. Süthaisü mai ali-a Etaoye tave 
soukha peimo louzü, Etao nou ne phi hi velai.”  
4Kopomaitao nou tave Saul nou hrüyu Gibead nuhmai hisü ko paosü 
peikhaie, nuhmai hrülai sü shusoua kra-a bure.  
5Saul nou dou hi holoua ki hi chode ahai sü hupoa dakhai veyu phaki, 
maikhe mai hai kra-a buyu ngaolou khaie, puhnou noue, “Daivanou mai 
hrülai hai kra-a bue?” Puletao nou puh hisü Jabesh hinou veyu kopomaitao 
nou paoyu ko khesü paongao peie.  
6Saul nou ko sü choulou khaie, Ramai vei rako nou puh hisü koulou loure, ae 
puh hai rarou sholoure. 
7Puhnou chode ahai sü dathaloua souvava nou daodesa touloua Israel mainou 
hrüyu teidei teitei hisü kopomaiye panou poloua haibüa ko paota peie: “Mai 
taralia Saul ae Samuel ye thaifü moyu maiye sü chode haina büa soupeilai.” 
Süthaisü Israel mai hrülai hai Mapao nou haibüa sourai hai ngaopi loure, 
südonou puletao mai hrülai hai me ali souloua tave joloure. 
8Saul nou puletaoye sü Bezek hinou save jüloure, ae puletaoye maipei 
phouyu phaki, Israel mai hai 300,000 ae Judah hinou mai 30,000 hai ve 
jüloue.  
9Jabesh hinou veyu kopomaitao hisü puletao nou haibüa paoe, “Taho neletao 
vei nuhmai remai hisü dosho teithe hea pamo jünou neletaoye tave vupa 
peilai tea paopeio.” Jabesh mainou ko sü choulou khaie, puletao hai sayu nou 
paoshalou hore,  
10ae puletao nou Nahash hi haibüa paoe, “Dosho Etao nou tave nevei khakhe 
hisü peithoulai, ae nenou Etao hi dai sounüyu nasü souloua bailai.”  

11Süzhou khei hai Saul nou puhvei reihmaitao hai me asü soua dade loure, ae 
tei thepayu phaki puletaoye ngaobayu Ammon maivei fühao hisü reih hulou 
puletaoye sü hea payu koute hai southa peie, ae southalou moa tupa louyu 
maitao hai mai alili nou turarou poa tare.  
12Süthaisü Israel maitao nou Samuel hisü tave “Saul ye panou Etao vei veo 
soulai moe tea paoyu maitao sü daiki bue, puletaoye Etao bah hi thoupeio, 
puletaoye sü southawulai” tea khore.  
13Ana Saul nou puletao hi paoe, “Zhou teithe hai mai ali koute-a southa 
laimoe, daiolouzü zhou teithe hai Mapao nou Israel maiye vupa peiyu teithe-
e.”  
14Samuel nou maikhe mai hi paoe, “Etao mai hrülai nou Gilgal hi taho Saul 
ye panou Eletao vei veo soure donou bakha ali shapapu laikhe.”  
15Südonou mai hrülai nou Gilgal hi taho sheeyu buh hinou Saul hai puletao 
vei veo soure tea shapapue. Puletao nou Mapaohi poukai nüvei meidei-a 
kaonayu posheela hai posheela peie, alia Saul ae Israel mai hrülai nou 
asashoa khonüh nüe.  

1 Samuel 12 

Samuel nou Maikhe Mai hi Akhai Chi Paoyu 

1Süthaisü Samuel nou Israel maitao hi paoe, “Neletao nou khoyu nasü Enou 
soupeiwure, neletaoye khosa-a hrüpeire donou veo ali sü Enou dokhai 
peiwure.  
2Chuo puhnou neletaoye süthaisa-a hrüpeilai. Ewo louzü chuo tsüloure ae pei 
paopare, anou avei nahmaitao louzü neletaoye koa bulai. E nahle-a bukinou 
zhou koute hai neletaoye süthaisa-a tapeie.  
3E neletao nghoujü nou la-a bue, maitarali hia Enou kaomoyu vah ashi 
soulouzü, chu Mapao vei nghoujü ae veo vei nghoujü nou avei mah khesü 
paopa peikhaio. Enou neletao vei cho moyuma rheisüh pokhai touyu buvu? 
Enou maitarali hia da-zhu khaitouyu moyuma souchoro khaitouyu buhae? 

Enou maitarali hia seihla toukhai touyu buhae? Hakinou Enou haibüa 
kaomoyu vah soukhai touyu bulouzü, Enou polouyu nasü paoh khapeilai.”  
4Maikhe mainou chila peie, “Moe, nenou Etao hi da-zhu moe, moyuma 
Etaoye souveayu vah haso ali-a soumoe, moyuma Etao mai ali hinoua halia 
polou moe.”  
5Samuel nou chila peie, “Zhou teithe neletao nou Eye vah ashi ali-a soumoe, 
sheesha-a hrüa bubaie tea paopayu hai Mapao nou ae puhnou dopapei 
khaitouyu veo nou shaki süe. “Ouvai, Mapao nou Etao vei shaki nasüe,” tea 
puletao nou chila peie.  
6Samuel nou paopue, “Mapao hai Moses ae Aaron ye dopaloua neletao vei 
puopaoh maitaoye Ejipt teidei hinou sapa peiyu nasüe. 
7Südonou neletao buh soutoulo, Enou neletaoye Mapao vei nghoujü nou 
puhnou neletao hi ae neletao vei puopaoh maitao hi soupei 
khaitouyu Mapao vei khailupa peiyu vah khesü phakulai.  
8Jakob ae puhvei kihikhamai nou taho Ejipt hinou hrüe, ae Ejipt mainou 
puletaoye sü souvea souchoro peie, ae neletao vei puopaoh maitao nou kra-
a Mapao hi soukha khoyu phaki, puhnou Moses ae Aaron ye seive puletaoye 
panou Ejipt teidei hinou sapapeie, ae sapove teidei hai hisü khaipeie.  
9Ana puletao nou puletao vei Ramai Mapao sü ngaiwure; südonou puhnou 
puletaoye sü Hazor hi veo Jabin vei reihmai me peikhowo Sisera bah hi, ae 
Philistin mai bah hi, alia puletaoye ngaobayu Moab maivei veo bah hi 
thoupeie.  
10Süthaisü puletao nou kra-a Mapao hinou soukha peio tea haibüa paoe, ‘Eh 
nou mah sü souwure, daiolouzü Etao nou Mapao sü thaowure, ae Baal ae 
Ashtaroth rah khesü tho tare; ana chuo Etaoye ngaobamai bah hinou vupa 
peio, ae Etao nou neye sü tho-a bailaire.’  
11Südonou Mapao nou Gideon, Barak, Jephthah, ae Eye seive peie. Etao nou 
neletaoye sü ngaobamai bah hinou vupa peie, ae neletaoye panou pishiyu ha-
a nou hrüe.  

12Ana Ammon mai veo Nahash nou neletao pei hi soureih soulou laire touyu 
zhingao loukhaie, neletao nou Mapao hai neletao vei veo moe tea laiwua ahi 
nou ‘Etaoye khasa-a hrüre donou veo jüpawe’ tea kholoure.  
13“Chuo neletao nou jüpa-a dolouyu veo nasü haihi bure; neletao nou khoyu 
nasü chuo Mapao nou neletao hi peikhai toure.  
14Neletao ae neletao vei veo nou neletao Ramai Mapao ye tsükhou-a puhvei 
kuvah soulouzü, puhvei paochi züa puhvei chikha teitei thaifütou toulouzü, 
neletao hi ha teitei nou kaozhou vei-a hrüa bailai.  
15Ana neletao nouMapao vei pai sü keiba-a puhvei chikha khesü zü more 
toulouzü, puhnou neletao hi ae neletao vei veo pei hisü hrai tawulai.  
16Südonou neletao lahkuku vei buh hinou butou toulo, ae Mapao nou 
khupayu vah haso souyu sü zhulo.  
17Zhaodo hai tei thekei-a buyu kaki mowu? Ana Enou veachi paopei louzü, 
Mapao nou teisüa teikhai teirü seive peilai. Hakinou haibüa teikhai teirü ashi 
velouzü, neletao nou Mapao hinou veo khoyu hai dushoyu mah souwure 
touyu sülou.”  
18Südonou Samuel nou veachi paoe, ae süzhou teithe hinou Mapaonou 
teisüyu ae teirü ashi sü seive peire. Süthaisü maikhe mai haiMapao ae Samuel 
ye sü ngaopi sholoure,  
19ae puletao nou Samuel hi paoe, “Zhuvea nou Etaoye donou nevei 
Ramai Mapao hi veachi paopeia panou Etaoye thaiso, daiolouzü Etao nou 
mah alao souyu pei hisü nou Etao hi veo peio tea kho-a mah southou puwure 
touyu sü Etao nou süloure.”  
20Samuel nou chila peie, “Ngaopiso, neletao nou vah ashi alao soukhai 
touyuma, Mapao hinou tavai taso, ana neletao vei hrümai ae tsüle teitei nou 
peia puhvei kuvah sü soulo.  
21Cheche moyu rah khesü thopu khaiso; puletao nou neletaoye sü soukha 
peilou hoe, moyuma khailupa peilou hoe, daiolouzü puletao hai cheche moyu 
rah baie. 

22Mapao nou neletaoye sü thaokhai toulai moe, daiolouzü puhnou neletaoye 
sü puhvei mai panou soulai tea chaachou souwure.  
23Süpei hinou Eye panou neletaoye donou veachi pao peimoa Mapao hinou 
mah soure nasü, ahinou pa doushoa butheo. Enou neletaoye sü kabüa vah 
aveih ae kaozü nasü soulai touyu sü doupeilai.  
24Neletao vei tsüle ae hrümai teitei nou peia Mapao chi zülo, ae puhvei kuvah 
hai chilee cheche-a soulo. Puhnou neletaoye donou vah haso aduli soupei 
khaitouyu khesü licholo.  
25Ana neletao nou mahmo sü soupu khaikhai-a bulouzü, puhnou neletao ae 
neletao vei veo ye sü souha bailai.”  

1 Samuel 13 

Philistin Mai Pei hi Reih Souyu 

1Saul nou veo koulouyu phaki puh hai po shirou pare, ae puh nou Israel mai 
hi po ahai hai veo soue.  
2Saul nou Israel mai hrohinou mai thesü hai dopa loure, puhnou mai thehai 
hai saloua Mikmash deichi vanou buyu Bethel nuhdu hinou koa buloure, alia 
mai theli hai puh nahpoutu Jonathan ye koa Benjamin khü vei teidei hi buyu 
Gibeah nuhdu hisü seitare. Mai kukhetao hai Saul nou lahkuku ki hi 
seidakhai tawure.  
3Jonathan nou Philistin maivei reihmai peikhowo sü Geba hinou southawure, 
ae ko haina sü Philistin mai hrülai nou chouloure. Süthaisü Saul nou 
kopomaiye seiho Hebrew mai hrülai hi talou reih soukhaio tea shabe nghoua 
tyadei teitei hisü paosüta-e.  
4Israel mai hrülai hisü Saul nou Philistin maivei reihmai peikhowo ye 
southawure, ae chuo Philistin mainou puhye ngaora loure tea ko hai paota 
peie. Südonou maikhe mainou Saul ye tave babou peilai tea Gilgal hinou tave 
jüloure.  
5Philistin mainou Israel maiye reih soure donou puletao hi rheiluki theshirou, 
rhei pfüyu mai therou, ae reihmai hai reipe hi phouhao louhoa buyu venai 

zhoua tave jüloure. Puletao nou tave Bethaven vei teinghi palova buyu 
Mikmash hinou fühao soua buloure.  
6Süthaisü puletao nou soutaosoua Israel maiye soureih soutare, sübüa Israel 
maiye sü panou zhou hazhi-a veashoa bure. Südonou Israel mai hai kamai-a 
nou lyaqulu kinou, ae kamai-a deibvü chayu kinou, kamai-a chuhlya kinou ae 
dzübvü kinou tutsü tare;  
7ae mai taoli hai Jordan rei tachopa Gad ae Gilead maivei teidei hi tare. Saul 
hai chukoute Gilgal hinou buhie, ae puhye koa buyu maitao hai ngaopi shoa 
ngua bure.  
8Puhnou teithe anai koute hai Samuel nou paoyu thaifüa puhye kho-e, ana 
Samuel hai Gilgal hisü velou loumo hie. Maikhe mai hai Saul ye thaowua 
tavai tarei tare,  
9südonou Saul nou puletao hisü paoe, “Meidei-a posheelare natao ae kaona-a 
hrüloure donou poukai nüvei dei-a posheelare natao sü ahi pokou peio.” 
Puhnou meidei-a posheelayu khesü posheela peiwure.  
10Puhnou meidei-a posheelayu nasü souche loubü Samuel sü veloure. Saul 
nou tapa puhye süloure,  
11ana Samuel nou paoe, “Ne daivah souwure?” Saul nou chila peie, “Maikhe 
mai hai ahinou tarei tapoa tare, ae nenou velai tea paokhai touyu sü nenou 
velou more; süpei hinou Philistin mai hai Mikmash hinou tave jüa buloure.  
12Südonou Enou haibüa tsücho loure, ‘Philistin mainou Eye reih hulou laire, 
ana E süMapao vei jüpa soulou mohie.’ Südonou meidei-a posheela peimo 
louzü shire tea Enou tsücho loua posheela peiwure.”  
13Samuel nou Saul hi chila peie, “Ne dai vosoua vah sünasü soudesa, nevei 
Ramai Mapao nou soulo tea peikhai touyu chikha khesü nenou zülou more. 
Nenou chikha khesü zülouyu thaio, Mapao nou nevei tyaosholea panou teisa 
nou Israel maiye khasa-a hrülai.  

14Ana chuo nenou veo soupulai more, daiolouzü nenou Mapao vei chi zülou 
more. Südonou chuo Mapao nou jüpayu mai aliye panou puhvei maitaoye 
khasa-a hrüre donou dolou laire.”  
15Samuel nou kushuloua Gilgal hinou tapoa Benjamin maivei teidei Gibeah hi 
tare. Ae Saul nou puhye koa salaiyu maitaoye phouyu phaki, puletao hai mai 
kaihrou phali bue.  
16Saul, puh nahpoutu Jonathan ae puhai ye koa salaiyu maitao hai Benjamin 
maivei teidei Geba hinou fühao soua chaore, ae Philistin mainou Mikmash 
hinou fühao soua bue. 
17Philistin mainou puletao vei reihmaitao hai me asü soua dadeloua kheikhei 
soua reih huloure. Me ali nou Shuel maivei teidei Ophrah hilo tare,  
18me ali nanou Beth Horon hilo, ae me ali nanou Zeboim deikho zhingao-a 
buyu vaohro hilo tare.  
19Israel maivei teidei hi hai hu kuyu mai ali-a hare, daiolouzü Philistin 
mainou puletaoye panou khoche ae heung kulou shulai tea souha khaiwure.  
20(Israel mai hai puletao nou poa tatayu phou, kho, marei ae kai khesü 
Philistin mai hinou poho kuwe.  
21Philistin mainou marei ae cho-ha phou mü tapeiyu hai pousha ali polouwe, 
ae poa tatayu phou mü tapeiyu hai pousha ahai powe.)  
22Südonou reih souyu phaki Saul ae puh nahpoutu Jonathan ye salaiyu 
reihmaitao mai ali koute-a reih basei po moe; Saul ae puh nahpoutu Jonathan 
likhei basei poa baie.  
23Philistin mainou reihmai me ali hai Mikmash ludu panou khure donou 
seita-e.  

1 Samuel 14 

Jonathan nou Khuveishoa Souyu Vah 

1Teitheli Jonathan nou puhvei reihna pfülaiyu nahle puona hisü paoe, “She, 
ahai koa nou Philistin maivei fühao hisü koulai khe.” Ana Jonathan nou 
haisü puh puo hi paomoe.  
2Süphaki Saul hai Gibeah nuhdu nghia buyu Migron hinou vajüshibe phi 
hinou fühao soua bue. Puhnou mai kaihrou phali koa nou sabue.  
3(Shiloh hinou Mapao vei napao Eli nahpoutu Phinehas nahpoutu Ikhabod 
thaihou Ahitub nahpoutu Ahijah nou Ramai vei leli poa zhuyu ephod nasü 
poa bue.) Jonathan nou puletao hinou tare touyu hai mai ali-a sümoe.  
4Jonathan nou Philistin mainou fühao soua buyu hi tapare Mikmash ludu 
hisü dushoyu chuhlya ahai bue, chuhlya ali zhih nou Bozer toue, ae ali nanou 
Senah toua kuwe.  
5Chuhlya ali nou ludu reilova nou Mikmash hilova reipoa nou bue, ae ali 
nanou ludu khelova nou Geba hilova reipoa bue.  
6Jonathan nou puhvei reihna pfülaiyu nahlepu hisü haibüa paoe, “Khe, ahai 
koa nou heebi moyu Philistin maivei fühao hisü koulai. Mapao nou ahaiye 
soukha peishulai, hakinou puhnou soukha peilouzü, ahai mai poumoa 
buyuma puhnou ahai hisü kolouyu nasü peilai.”  
7Nahle pouna nou chila peie, “Nenou jüpayu nasü soukhaio, E-a koa neye sa-
a nou soulai.”  
8Jonathan nou paoe, “Sükulouzü veire, Philistin mainou ahaiye zhingaolou 
süyu buh hisü ahai nou takoulai.  
9Puletao nou ahai hi takoulai kho-a nou buwo tea paolouzü, ahai nou tamoa 
la-a nou kho-a bulai.  
10Ana puletao hi takoulo tea ahai hi paolouzü, ahai nou puletao hi takoulai, 
daiolouzü sünasü Mapao nou ahai hi veilouyu nasü peiwure touyu shee soua 
poloulai.”  

11Südonou puhai nou Philistin maiye panou zhingao loure donou tapa 
ngaopeie, ae Philistin mainou puhaiye zhingao loukhaie, haibüa paoe, 
“Zhukhaio, dei qulu hinou tutsüa buyu Hebrew mai sü tapare!” 
12Süthaisü puletao nou Jonathan ae nahle pounaye kure, “Hai hi takoulo, 
Etao nou ne hai hi chi paongaolai.” Jonathan nou nahle pouna hisü paoe, 
“Athaifülo, Mapao nou puletao jünou veilouyu nasü Israel mai hi peiwure.”  
13Jonathan nou lyaqulu nasü phibah nou ngaopoa tapa loure, ae nahle pouna-
a puh thaifü poa ngaopa loure. Jonathan nou takou puletaoye sü dakhao 
peiwure, ae puh thailo nou nahle pouna nou puletaoye sü southawure.  
14Jonathan ae nahlepouna nou takou Philistin maiye reih sourai khayu buh 
hisünou mai kai phali hai southa loue.  
15Süpehao hinou buyu Philistin mai hrülai, reih soutayu reihmaitao, ae fühao 
hinou buyu reihmai hrülai hai ngaopi shopoa ngua nou bure; alia teidei teitei 
sü ngaopiyu nou lütu ture.  

Philistin Maiye Soukanghi Peiyu 

16Benjamin maivei Gibeah nuhdu hinou reihkhaoyu Saul vei maitao nou 
Philistin maivei reihmaitao hai choha-a nou tuphoraroua laiyu sü zhingao 
loure.  
17Südonou Saul nou puhvei maitao hi paoe, “Eye salaiyu avei maitao bucheho 
buchemosa phoukhaio.” Puletao nou maipei phouyu phaki Jonathan ae 
puhvei reihna pfüyu nahlepouna sü ha-a nou ngaoloure.  
18Saul nou napao Ahijah hisü paoe, “Ramai vei Vo Sübvü nasü haihi pokou.” 
(Süzhou teithe hai Ahijah nou sünasü Israel mai jünou rai-a kaopoa tawe.)  
19Saul nou napao hi chi pao-a buyu phaki, Philistin maivei fühao hi buyu 
reihmaitao hai choha-a nou büraroua tupho rarou shilailai pare, südonou 
Saul nou puh hi paoe, “Ramai hi noua bure teile sü hare!”  
20Süthaisü Saul ae puhye koa salaiyu maitao nou Philistin maiye reih soure 
donou tare, ae puletao nou reihbu hi talouyu phaki Philistin mai hai lah 
puletao haohao nou reih soua bure.  

21Raichoki nou Israel mai kamai-a Philistin mai hi louta-a fühao sü hi buyu 
maitao-a Saul ae Jonathan vei reihme hi loutare.  
22Ephraim maivei deichi hinou tutsüa buyu maitao-a Philistin mai raopoa 
tutare touyu ko sülou khaie, puletao-a Saul vei reihme hi velou zholoua 
Philistin maiye reih soutare.  
23Puletao nou Philistin maiye Bethaven hi koute hai reih hukou peie. Süzhou 
teithe hai Mapaonou Israel maiye khailupa peie.  

Saul nou Chaachou Souyu 

24Süzhou teithe hai Israel mai hai lelou hore, daiolouzü Saul nou chaachou 
souloua haibüa kharochi peiwure: “Zhou teithe Eye ngaobayu maitao hi 
khüngu phoulou mokoute touso taralia tousoyu mai sü chaa panou 
ngaotheo.” Südonou süzhou teithe hai mailia halia toumore. 
25Puletao nou vaohro hi talouyu phaki, laivoudzü alao bua nou ngaoe. 
26Puletao nou vaohro hi talouyu phaki, süübe liki hai laivoudzü khaitoua 
ngaoe, ana mai ali koute-a süsü toumore, daiolouzü puletao nou Saul nou 
chaachou soukhai touyu nasü ngaopi loure.  
27Ana Jonathan hai puh puo nou maikhe mai hi chaachou thoukhai touyu 
sülou moe, südonou puhnou poa laiyu süüpo nanou laivoudzü phe hisü 
thaithou shaoloua laivoudzü daotu tou loure, ae süthaisü puh hai chahriva 
touloure.  
28Ana mai ali nou haibüa paoe, “Etao mai hrülai hai veashore ae houzüre, 
ana ne puo nou Etao hi khoushoa haibüa kharochi peiwure, ‘Zhou teithe ha 
touyu mai sü chaa ngaolai.’ ”  
29Süthaisü Jonathan nou chila peie, “Apuo nou maikhe maiye sü souvea 
showure! Zhukhaio, Enou laivoudzü daotu tou louyu thai, vapu shore!  
30Zhou teithe maikhe mainou puletaoye ngaobayu maitao hinou polouyu 
touso khesü tou louyu thaio, daizhou koute veilaisa. Neletao-a tsücho khaio, 
Philistin maiye daizhou koute southapu loulaisa!”  

31Süzhou teithe Israel mainou Mikmash hinou Aijalon koute hai Philistin 
maiye reih hupoa kouloue. Süphaki Israel mai hai houyu nou lülou holoure.  
32Ae maikhe mainou ngaobamai hinou polouyu kikhaorü, zhaotu, nghitu, 
chode, ae chotoutu ngaodao hai dathaloua buh sühinou souzhe noupu koa 
khotoure.  
33Süthaisü Saul hi mainou haibüa paoe, “Zhukhaio, maikhe mainou souzhe 
noupu koa sou khotouyu donou Mapao hinou mah souwure.” Saul nou lekha 
soua nou maikhe mai hi paoe, “Neletao nou mah dushoa nou souwure! Chuh 
dushoyu ali ahi pove peio.”  
34Süthaisü Saul nou haibüa kharochi peie, “Maikhe mai hisü taho haibüa 
paopeio: Maitaralia kikhaorü moa zhaotu sü hai hinou pove datha toulai; 
souzhe noupu koa khotoua nou Mapao vei nghingao hinou mah souso.” 
Südonou süzhou khei hai mai hrülai nou puletao vei kihaorü khesü pove buh 
sühinou datha loure.  
35Saul nou Mapao vei posheelabu ali buh sühinou soupeie, ae süna hai 
puhnou Mapao hi posheelabu soupei raikayu nasüe.  
36Süthaisü Saul nou puhvei maitao hi paoe, “She, Etao zhou khei nou taho 
Philistin maiye reih souta laikhe, sübüa puletaoye sü tei thepayu koute 
southawua puletao vei nangi khesü polou laikhe.” Maikhe mainou chila peie, 
“Nenou kaowe tea choyu nasü Etao-a aetou baie.” Ana napao nou puh hi 
paoe, “Etao rai-a Ramai hinou noulou railai she.”  
37Südonou Saul nou Ramai hinou noue, “Philistin maiye reih souyu veiho 
moe? Nenou Etaoye veilouyu sü peilaiho peilai moge?” Ana süzhou hai 
Ramai nou chila pei more.  
38Südonou Saul nou süthai-apei maitaoye kuloua paoe, “Zhou teithe Etao nou 
dai mah soudesa touyu phoupare donou hai hi takoulo.  
39Hriyu Mapao, Israel maiye veilouyu peipu zhih hinou E chaachou souwe, 
süolouzü maitaralia mah souyu nasü, puh hai anahpoutu Jonathan yuma 
southawulai.” Ana mai ali koute-a chi lia paomore.  

40Süthaisü Saul nou puletao hi paoe, “Neletao mai hrülai nou tailova lalo, ae 
Jonatha ahai puonah nou hailova bulai.” “Nenou kao-e tea souyu nasü Etao-a 
aetouwe,” tea maikhe mainou chila peie.  
41Saul nou Israel maivei Ramai Mapao hi paoe, “Mapaowo, zhou teithe ne 
daisounou Eye chila peimowe? Israel maivei Ramai Mapaowo, Eye sheeyu 
chuh haitao hinou chila peio. Jonathan ahai puonah nou mah souwure 
toulouzü Urim chuh nou shee soua chila peio, ana Israel maisou hinou mah 
soukhai touyu bue toulouzü Thummim chuh nou shee soungao peio.” Chuh 
nasü Jonathan ae Saul puonah nou mahwure tea shee soungao peire, ae 
maisou hai mah hare.  
42Süthaisü Saul nou “Ahai puonah hi thaonou mahwe touyu shee soupeio,” 
tea nouyu phaki, Jonathan nou mah souwure tea shee soungao peie.  
43Süthaisü Saul nou Jonathan hi noue, “Ne dai mah souwure?” Jonathan nou 
chila peie, “Abah hinou polaiyu süüpo nanou laivoudzü shaoloua laivoudzü 
sü Enou daotu tou loure. Eye southawo, E hai hi bue.”  
44Saul nou puh hi paoe, “Neye southa moyu thaio, Ramai ye panou Eye 
southawo.”  
45Ana maisou nou Saul hi paoe, “Israel maiye panou soureih veilouyu pove 
apeio Jonathan ye sü southa laiwu? Sübüa soulai moe! HriyuMapao zhih 
hinou Etao nou chaachou souwe, süolouzü puhvei peishupo ali koute-a panou 
deiphi hi raikoulai moe; daiolouzü puhnou zhou teithe souyu vah haso hai 
Ramai nou koa soukha peie.” Südonou maikhe mainou Jonathan ye sü 
khailupa peie, sübüa puhye sü southa more.  
46Süthaisü Saul nou Philistin maiye thaihupu tamore, ae puletao hai lahkuku 
vei ki hi dakhai tare.  

Saul nou Veo Souyu ae Puhvei Kihikhamai 

47Saul nou Israel mai hi veo soulouyu thai, puhnou puhye ngaobayu mai 
hrülai hisü reih souta-e: Moab mai, Ammon mai, Edom mai, Zobah hi buyu 

veo maitao pei hi, ae Philistin maipei hi soureih souta-e. Puhnou soureih 
souyu teitei hinou ngalouyu sü ngaoloue.  
48Puhnou khuveishoa reih soue, ae Amalek mai jünoua reih veiloue, ae Israel 
maiye souchoro-a reih huveyu teitei hi sünou puhnou vupa peie.  
49Saul nahpoutu maitao zhih sü: Jonathan, Ishvi, ae Malkhishua haitao-e, ae 
puh nahnaotu ahai zhih nou Merab ae Mikhal toue.  
50Saul chapfü zhih nou Ahimaaz nah naotupai Ahinoam toue. Puhvei reihmai 
peikhowo hai Saul puo thaihou Ner nahpoutu Abner toue.  
51Saul puo zhih nou Kish toue, ae Abner puo zhih nou Ner toue, puhai hai 
Abiel nahpoutue.  
52Saul nou hria bubusa hai Philistin maiye soureih sou-e. Südonou puhnou 
pfüphao veiyu mai ae khouko buyu mai taralia ngaoyu phaki, puhnou puhvei 
reihmai me hisü salou thouloue.  

1 Samuel 15 

Amalek Maiye Reih Souyu 

1Samuel nou Saul hi paoe, “Neye panou Israel mai pei hi veo soure 
donou Mapao nou Eye seive neye theadzü napeie. Südonou chuoMapao vei 
chi sü zülo.  
2Khoukhoulai Ramai Mapao nou Amalek maiye sü tudee talaire, daiolouzü 
puletao vei puopaoh maitao nou Israel maitaoye Ejipt teidei hinou tapayu 
phaki dure.  
3Südonou taho Amalek maiye southakhai touo, ae puletao vei buyu na veishi 
souhakhaio. Halia shokhai peiso: naotu poutu ae nahmaitou hrülai nou 
southakhai touwo; nghitu zhaotu, racho, rheisüh ae kikhaorü teitei nou 
southakhaio.”  
4Südonou Saul nou puhvei maitao sü Telem hi kuve jüloua phouyu phaki, 
Israel mai hinou 200,000 ae Judah hinou reihmai hai 10,000 vejüloue.  

5Süthaisü Saul ae puhvei reihmaitao nou Amalek maivei nuhdu hisü velou 
deikho hinou daloure.  
6Puhnou Ken mai hisü haibüa nou rai-a paopeie, “Neletao hai Amalek maiye 
koa buso, daiolouzü Enou Amalek maiye soureih soutayu phaki neletao-a koa 
southa shulai.” Ken mai hai Israel maitao nou Ejipt teidei hinou tapayu phaki, 
puletaoye zhuvea peia soukha peie. Südonou Ken maiye southa moa panou 
tarei paloue.  
7Saul nou Amalek maiye Havilah hinou poa Ejipt teinghi palova buyu Shur 
teidei hi koute reih soua veiloure.  
8Puhnou Amalek maivei Veo Agag ye hria nüloure ae mai hrülaiye sü 
southakhai toure.  
9Ana Saul ae puhvei maitao nou Agag veoye sü southa more, alia nghitu 
zhaotu ae kikhaorü hrübo veitya, moyuma na veiyu teitei sü souha moa 
poloure. Puletao nou veimoyu ae muh hayu natao likhei souha baire.  

Saul ye Veo Souyu hinou Malaiyu 

10Mapao nou Samuel hi paoe,  
11“Enou Saul ye panou veo souyu hai soumah showure, daiolouzü puhnou 
athaifü bare ae avei chikha khesü zübare.” Samuel hai rarou shore, ae 
puhnou khei mathe Mapao hinou zhuvea-a khaipeio tea veachi paoe.  
12Samuel nou thainesho shona nou kushuloua Saul ye daolai tea tare. Puhnou 
tapayu phaki, Saul hai Karmel nuhdu hi velou lah puhye panou ngaimoa teisa 
licho loure donou chuhsho ali shokhai peia Gilgal hi hotare tea chouloure. 
13Samuel nou Saul hi veyu phaki, Saul nou puhye tapa süloua paoe, 
“Mapao panou neye shiha peiyu sü soulou theo! Mapao nou kharochi peikhai 
touyu thaifüa Enou soupeiwure.”  
14Samuel nou paoe, “Nenou Mapao vei kharochi züwe touyu thaisü, daisouyu 
donou Enou zhaotu ae kikhaorü rayu pai khesü chou khaiwe?”  
15Saul nou chila peie, “Avei maitao nou Amalek mai hinou povewe, daiolouzü 
puletao nou nghitu zhaotu ae kikhaorü veikayu taosü pove nevei 

Ramai Mapao hi posheelare donou southa moa shokhaiwure, anou kukhe 
louzü southakhai toure.”  
16Süthaisü Samuel nou Saul hi paoe, “Chi paopu soubaio! DokheiMapao nou 
ahi paoyu chi sü Enou ne hi paongao peilai.” “Paongao peikhaio,” tea Saul 
nou paoe.  
17Samuel nou paoe, “Ne lah neye matsü moyu mai ali baie tea paowe, anou 
ne hai Israel mai hrülaiye süthai-apeio nasüe. Mapao nou neye Israel mai pei 
hi panou veo soure donou theadzü napei khaitoue,  
18aeMapao nou neye maishiyu Amalek mai hrülaiye souhakhai touwo tea 
kharochi peia seita-e. Puhnou neye mai hrülai sü southakhai mokoute 
southawo tea paopeie.  
19Ne daisounou Mapao vei chi zümoe? Ne daisounou navei khesü jüpashoa 
nou povewe, ae Mapao nou jüpa moyu vah sü souge?”  
20Saul nou Samuel hi paoe, “Mapao nou paoyu chi sü E-a züa baie, puhnou 
Eye tawo tea kharochi peiyu thaifüa Enou taho Amalek mai hrülaiye sü 
southakhai touwua Veo Agag likhei save-a baie.  
21Ana avei maitao nou veikayu kikhaorü khesü southamoa Gilgal hi pove 
nevei Ramai Mapao ye posheela peire donou pove-a baie.”  
22Samuel nou paoe, “Mapao nou jüpayu hai puh chi züyu naho, molouzü 
posheela peiyu nage? Kikhaorü veikayu nanou posheela peiyu jüwo puh chi 
züyu punou jüpapue.  
23Puh chi zümoa khaityayu hai hraomai ali büa baie, ae rochiyu hai bashara 
aliye thoyu raibüa baie. Daiolouzü nenou Mapao vei chikha nasü malaiyu 
donou puhnou neye sü veo souyu hinou laiwure.”  
24Saul nou Samuel hi paoe, “Ovai Enou mah souwure. Enou Mapaovei chikha 
ae nenou paodou peikhai touyu khesü zülou more. Daiolouzü Enou avei 
maitaoye sü ngaopi loua panou puletao nou sounü nasü souwure.  

25Zhuvea nou amah sü khaipeio tea ne hi ra-a nou khowe, ae Eye sa-a nou 
dakhai tapeio, sübüa Eye panou Mapao ye sü tholo.”  
26“E neye sa-a nou dakhai talai moe,” tea Samuel nou chila peie. 
“Nenou Mapao vei chikha sü pfüthowure, südonou neye sü puhnou Israel 
maivei veo souyu hinou popawure.”  
27Süthaisü Samuel nou talaire tea tapayu phaki, Saul nou puh naazao sü 
paiyu donou pai phawure.  
28Samuel nou puh hi paoe, “Mapao nou zhou teithe ne hinou Israel maivei 
vedei sü soude laiwure, ae ne jünou veipuyu mai ali hi peiwure.  
29Israel maivei khupayu Ramai hai da moe, moa puh le hai dakou dakhe moe, 
daiolouzü puh hai mai moe, südonou puhvei le hai dacha moe.”  
30“E mah souwure,” tea Saul nou chila peie. “Ana zhuvea nou Eye panou 
süthai-apei maitao ae Israel maisou nghoujü hinou tsükhouyu sü soungao 
peio, ae Eye koa sa-a nou dakhai ve peio, sübüa E-a panou nevei 
Ramai Mapao ye sü tholo.”  
31Südonou Samuel nou puhye koa dakhai ve peie, ae Saul nou Mapao ye sü 
tholoue.  
32Süthaisü Samuel nou paoe, “Veo Agag ye ahi sakou.” Agag nou puh hisü 
ngaopi shoa nou takoue, ae haibüa tsü choe, “Athai touyu hai daizhou koute 
kha sarou!”  
33Samuel nou puh hi paoe, “Nevei khoche vanou pfümai taoli hai nahmai 
hare, südonou chuo ne pfüa panou nahapfü soutawulai.” Puhnou Agag ye 
Gilgal hi posheelabu nghoujü nou souvava nou daode sasawure.  
34Süthaisü Samuel nou Ramah hi tare, ae Veo Saul nou puh ki Gibeah hisü 
dakhai tare.  
35Samuel thaimo koute hai puhnou veo ye sü ngaopu more; ana puhnou Saul 
ye donou dopfüe. Mapao-a Saul ye panou Israel mai hi veo souyu donou 
lengaire.  

1 Samuel 16 

David panou Veo Soure donou Theadzü Napeiyu 

1Mapao nou Samuel hi paoe, “Ne teile kasho Saul ye donou dopfüa bukou 
laige? Enou puhye sü Israel maivei veo souyu hinou malaiwure. Ana chuo 
oliv theadzü poloua Bethlehem hinou buyu Jesse ki hisü tawo, daiolouzü 
Enou puhvei nahpoutu mai aliye panou veo soure donou doloure.”  
2Samuel nou chila peie, “Enou süsü kabüa soukhai laige? Hakinou Saul nou 
sülouyu thaio, puhnou Eye sü southa bailai.” Mapao nou chila peie, “Ne 
cholou ali hulo, ae Mapao ye poa sheela peilai tea paolo.  
3Posheelayu buh hisü Jesse ye kuvelo, ae Enou ne hisü dai soulai touyu khesü 
paopeilai. Enou mai hai nare tea paoyu naye sü theadzü napeio.”  
4Mapao nou paopeiyu thaifüa Samuel nou souloure, ae puhnou Bethlehem 
hisü tave louyu phaki, nuhdu hi tsümaitao hai ngaopi shopoa nou puhye 
takou süloua nou noue, “Rachipaolawo, kaonayu hinou ne tave loua 
baimoe?”  
5Puhnou puletao hisü chila peie, “Ouvai, Enou hai hi veyu hai Mapaoye 
posheelare donou ve-a baie. Südonou neletao sousheeloua ahi vewo.” Puhnou 
Jesse ae puhvei nahpoutu maitao-a soushee loua posheelare buh hisü tavelo 
tea paopeie.  
6Puletao nou velouyu phaki, Samuel nou Jesse nahpoutu Eliab ye zhingao 
loukhaie, puh lah haibüa tsüchoe, “Mapao nghoujü nou la-a buyu mai haina 
hai dolouyu maipouna vuzüyu phare.”  
7Ana Mapaonou puh hi paoe, “Puhvei sha shoyu moa zhurao veiyu nanou 
phouso, Enou puhye sü malaiwure, daiolouzü E hai deiphao mai ali büa zhu 
moe. Deiphao mai louzü vakou ngaoyu nanou zhuwe, ana Ewo louzü lekhe 
vainou zhua baiwe.”  
8Süthaisü Jesse nou puh nahpoutu Abinadad ye kuloua Samuel hi sakoue. 
Ana Samuel nou paoe, “Moe, mai haina-a Mapao nou dolou more.”  



674 

 

 
   Sheeyu Baibel 

© 2009, Bible Society of India. 
 

 
 

 

9Jesse nou süthaisü Shammah ye sakoue, “Moe, mai haina-aMapao nou dolou 
more,” tea Samuel nou paoe.  
10Haibüa Samuel hi Jesse nahpoutu mai anai taosü sakoue, ana Samuel nou 
puh hi paoe, “Mapao nou mai haitao hi mai ali-a dolou more.”  
11Süthaisü puhnou Jesse hi noue, “Ne nahpoutu mai kukhe hadou?” Jesse 
nou chila peie, “Nahpoutu nakhana buhie, ana puh sü zhaotu khotare.” 
Samuel nou paoe, “Puhye hai hi vewo tea paopeio. Puh velou mokoute, Etao 
nou Mapao ye posheela peiyu sü soulou shihie.” 
12Südonou Jesse nou puhye seiho kutare. Puh hai hüvei shoe, pfüphao 
veishoyu nahlemai ali-e, ae puhvei nghithou hai leirei touwe. Mapaonou 
Samuel hi paoe, “Mai nasü hainare, tashuloua puhye theadzü napeio.”  
13Samuel nou oliv theadzü poloua David ye sü puh jürai maitao nghoujü nou 
theadzü napeiwure. Süzhou teithe hinou Mapaovei Rako nou David hisü 
koulou loure. Süthaisü Samuel hai Ramah nuhdu hi dakhai tare.  

David nou Saul Veobu hi Ve Vah Souyu 

14Chuo Mapao vei Rako hai Saul hinou tare, ae Mapao nou rashi vei rako ali 
puhye souveare donou seive peiwure.  
15Saul vei kilai maitao nou puh hi paoe, “Etao nou süwe, süolouzü Ramai nou 
seive peiyu rashi nanou neye sü souvea souchoro-a bure.  
16Südonou paopuwo, Etaoye kharochi peiwua panou taho gaigou ae lana poa 
lou soulou süyu mai ali phoulo. Sükulouzü rashi rako nanou ne hi ve louyu 
phaki, mai sünanou gaigou poa lou soupei louzü, ne kaona bailai.”  
17Saul nou puletao hi paoe, “Eye donou lou souyu basei poa lou souveih 
shoyu mai ali phoupeio.”  
18Kilai mai ali nou paoe, “Bethlehem nuhdu hinou Jesse nahpoutu mai ali hai 
lou souveih sho-a nou bue. Puh sü hüvei sho-e, khu-a veishoyu nahlemai ali-
e, ae chi-a paoveih sho-e. Mapao nou puhye sa-a laiwe.”  
19Südonou Saul nou Jesse hisü kopomai ye seiho haibüa paoe, “Nevei zhaotu 
kho-a buyu ne nahpoutu David ye sü ahi seive peio.”  

20Jesse nou David ye panou nghitu ali, ae rheisüh nasü panou raokhao ae 
zhaoh souheebvü ali pfüloua Saul hisü ve-e.  
21David nou Saul hi velou puhvei kuvah sü soue. Saul nou puhye sü jüpa 
sholoua panou puhvei reihna pfüyupu souloure.  
22Süthaisü Saul nou Jesse hi haibüa ko paota-e, “Enou David ye sü jüpawe, 
südonou puhye panou avei kuvah soua haihi bubaio.”  
23Süthaisü Ramai nou seiveyu rashi nanou Saul hi ve louyu phaki, David nou 
puhvei gaigou poloua lou soupeiwe. Puhnou lou sou peikhaie, rashi rako nasü 
puh hinou ta-a baiwe, ae Saul hai kaona-a nou veipa dakhai loua baiwe.  

1 Samuel 17 

Goliath nou Israel Maiye Vahyu 

1Philistin mainou soureih soure donou Judah maivei teidei Sokoh nuhdu 
hinou velou jüloure, ae puletao nou Sokoh ae Azekah kohinou buyu Ephes 
Dammim tea kuyu buh hi fühao soua buloure.  
2Saul ae Israel mainou Philistin maiye reih soure donou velou jüloua Elah 
Deikho hinou fühao souloure.  
3Deikho kohinou bua Philistin mainou deichi alilo vanou buloure ae Israel 
mainou deichi alilo vanou bue.  
4Philistin maivei reihmaitao hrohinou Gath nuhdu hinou veyu Goliath tea 
kuyu maipu nanou Israel maiye tapaloua valoure. Puh hai mitar asü phali sah 
sho-e,  
5ae puhnou baosahu nou souyu khaokha hai sühcho raingouanai buyu ali 
nouwe, ae baosahu peirü pfüe.  
6Puh phi hai baosahu nou zühao pfüe, ae baosahu nou soukhai touyu heung 
ali hai phao hinou kapfüwe.  
7Puhvei heung hai deka dei due, ae puhvei heung hai sühcho anai phali süh-
e. Puhvei rü hai mai ali nou poa puh nghoujünou rai-a tawe.  

8Goliath nou Israel mai hi shusoua nou haibüa shapaoe, “Neletao daisounou 
reih soure donou zhapoa nou bue? E hai Philistin mai ali-e, ae neletao hai 
Saul vei qila maitao-e! Neletao hrohinou mai ali Eye reih souvare donou 
dopalo.  
9Puhnou veiloua Eye southa loure toulouzü, Etao hai neletao vei qila soulai; 
ana Enou veiloua puhye southa loure toulouzü, neletao hai Etao vei qila 
soulai. 
10Israel maitaore, neletao mailia Eye vahlou süyu mai buha-e, mai bulouzü 
mai ali tapa Eye dukhaio!”  
11Saul ae puhvei maitao nou haibüa Goliath nou vahyu chipao sü choulou 
khaie, puletao hai ngaopi shore.  

David nou Saul vei Fühao hi Veyu 

12David hai Jesse nahpoutue, puh hai Judah teidei hi buyu Bethlehem nuhdu 
hinou Ephrath mai-e. Jesse hai nahpoutu acha bue, ae Saul nou veo soulouyu 
phaki, puh hai tsüpare.  
13Puh nahpoutu asü hai Saul ye koa reihbu hi hotare. Tsükana zhih hai Eliab, 
ahai chena zhih nou Abimadab, ae asü chena zhih sünou Shammah toue.  
14David hai nahpoutu nakhana-e, ae puh jürai mai asütao nou Saul ye koa 
buyu phaki,  
15David hai teile teile hinou Bethlehem hi dakhaiho puh puo vei zhaotu sü 
khowe.  
16Goliath nou Israel maiye sho-kou vah-a buyu hai teithe raidai pare.  
17Teitheli Jesse nou puh nahpoutu David hi paoe, “Ne jürai maitao donou 
thoubu sakhai touyu sühdou kirou haitao poloua puletao nou buyu fühao 
hisü poho peio.  
18Ae chonaodzü nou soukhai touyu touna haitao ke kirou hai reihmai 
peikhoye pove peio. Ne jürai maitao kabüa nou bue touyu sü taho zhuloua 
puletao hai vei-a bue touyu shee ali ahi pove ngaopeio.  

19Saul veowo, ne jürai maitao, ae Israel reihmaitao hrülai hai Elah Deikho 
hinou Philistin maiye reih soure donou bue.”  
20David nou thainesho shona nou kushuloua zhaotu khesü panou mai kukhe 
aliye khore donou paopeiwua touso taosü pfüloua puh puo Jesse nou paoyu 
thaifüa tare. Puhnou Israel maivei fühao hi velouyu phaki, Israel maitao hai 
reih hi tare donou reihna tuloua reihvo soua tapare. 
21Philistin mai ae Israel mai hai reih soure donou reihmaitao sü zhu haohao 
nou zhingao-a veapoa bure.  
22David nou touso taosü natao zhu-apeio hi khaipeiwua reihbu hisü tuve puh 
jürai maitao kabüa busa touyu zhure donou tare.  
23Puhnou puletaoye cha-a buyu teile hinou Goliath nou Israel maiye raichoki 
büa nghoujülo takouloua vare, ae süsü David nou chouloure.  
24Israel maitao nou Goliath ye zhingao loukhaie, puletao mai hrülai hai 
ngaopi shopoa tutare.  
25Israel maitao nou haibüa alinou ali hi paoe, “Maipou hounaye zhukhaio! 
Puhnou Etaoye vah-a buyu chipao sü kei khaio! Veo Saul nou maitaralia 
puhye southa louyu mainaye sü buu dushoa peilai touwe; ae veo nou puh 
nahpai-a puh ki khaipeilai touwe, ae süpei sünou kikha sü polai moe touwe.”  
26David nou puhye nghia buyu maitao hi noue, “Philistin maipu naye southa 
loua Israel maiye vupa peiyu naye daili peilai touwe? Heebi moyu Philistin 
maipu nanou hria buyu Ramai vei reihmaitaoye ngaophou moa vah-a buyu 
nasü thaoge?”  
27Puletao nou David hisü Goliath ye southa louyu mainaye sü dai peilai touyu 
khesü paopeie.  
28David vei jürai tsükhana nou David nou mai hi chi phayu sü choulou khaie, 
puhnou paoe, “Ne hai hinou dai souwe? Rekou nou buyu zhaotu khesü 
thaonou khowe? Enou nevei do sü süwe! Ne hikei tea nou hai hi tave reih 
züyu sü zhulai tea vewe!”  

29David nou paoe, “E daili souwure? E mai hi chi lia noulou shivu?” 
30Puhnou mai kukheli hia reive loua nou noupue, ae mai süna-a raibütoua 
chila sü peie.  
31David nou paoyu sü kamai-a nou chouloua Saul hisü ve paopeie, ae Saul 
nou puhye sü leho kuloure.  
32David nou Saul hi paoe, “Apaopuwo, Philistin puonaye sü maitaralia 
ngaopiso! Enou puhye sü taho reih soulai.”  
33“Moe,” tea Saul nou chila peie. “Ne sü nahmaitou baihie, ana puh sü puhvei 
hrümai teitei nou reihmai ali soua bue, südonou ne puhye dulou hoe!”  
34David nou Saul hi paoe, “Apaopuwo, nevei kilai E hai apuo vei zhaotu sü 
khowe. Zhaotu kho-a buyu phaki, khaosouveo moyuma vuh nou tave zhaotu 
nüpoa tayu phaki,  
35Enou thaingou poho zhaotu khesü khailupa loua baiwe. Khaosouveo 
moyuma vuh nou Eye reida khaive duyu phaki, Enou raoqulu hinou leiloua 
southa loua baiwe.  
36Enou souveo ae vuh khesü southaloue, sübütoua Ramai ye sümoyu Philistin 
puona-a Enou southaloua bailai, daiolouzü puhnou hriyu Ramai vei 
reihmaitaoye sü ngaophou more.  
37Mapao nou Eye khao ae vuh hinou khailupa peie; puhnou Eye Philistin 
maipu haina hinou khailupa peia bailai.” Saul nou chila peie, “Sükulouzü 
veire, tawo, Mapao panou neye salai peiyu sü soulou theo.”  
38Süthaisü Saul nou David ye puhvei reihna nou tupeie; puhvei baosahu peirü 
rüpeie, ae reih pfüa souyu sabanü khesü thoupeie.  
39David nou puhvei reihna tulou ae khoche poloua tazhuyu phaki, puh hai 
talou hore, daiolouzü puh hai reihna khesü pfükho moe. Süthaisü David nou 
Saul hi paoe, “E reihna hai sü pfüa reih soulou hoe, daiolouzü E haitao 
pfükho moe.” Südonou puhnou reihna khesü phawure.  

40Süthaisü David nou zhaotu poa khoyu süüpo nasü puh bah hinou polou, rei 
hinou chuh lerüa buyu angou sü puh lekhabvü hi kothouloue, alia puh bah 
hinou lou sü poloua Philistin puona hilova takou tare.  

David nou Golaith jünou Veilouyu 

41Philistin puona sünou puh rü pfüyu naye panou raipoa koa nou David hilo 
tanghi koure.  
42Ae puhnou tanghikou David ye ngaolou khaie, puhye sü ngaophou moa 
jünü loure, daiolouzü David hai hüvei shoa nou nahle maitou baihie.  
43Puhnou David hi paoe, “Ne süüpo nasü poa daisoulai? E hai sei baie tea ne 
tsüchowu?” Golaith nou puh rah zhih kuloua nou David ye chaare.  
44Puhnou David hi paoe, “Ahi takou khaio, Enou nevei pfüphao sü tei hi 
raohou ae rekhaona taoye panou touloulai.”  
45David nou Goliath hi haibüa chila peie, “Ne louzü ahi khoche, heung ae rü 
pfüa takouwe, ana Ewo louzü nenou ngaophou moyu Israel maivei 
Ramai Mapao zhih hinou ne hisü takouwe.  
46Zhou teithe Mapaonou neye sü abah hi thou peilai, ae Enou neye sü southa 
loulai, ae ne pei deloulai. Enou Philistin maivei reihmaitao vasou sü raohou 
ae rekhaona taoye panou tou loulai. Süthaisü deiphao mai hrülai nou Israel 
mai hai Ramai bue touyu süloulai,  
47ae hai hi buyu mai hrülai nou Mapao hai puhvei maitaoye vupa peire hai 
khoche moyuma heung komoe touyu sü ngaoloulai, daiolouzü Puh hai reih 
kolouyu pue. Puhnou neletaoye sü Etao bah thoupeilai.”  
48Goliath nou David hilo tanghi koure, ae David nou Philistin mainou reih 
soure donou zhapoa buyu hilosü thasho poa takoure.  
49David nou puh lekhabvü hisü bah thaithou chuh ali poloua süna nou 
Goliath hisü laikou puh pu hisü deipeie, ae puh peirao sü deiphewua puhsü 
deiphi kaokou tare.  
50Sübüa David nou Goliath ye sü khoche pomoa lou ae chuh ali nou 
southaloue.  

51Süthaisü David nou tukou puh phao hisünou laloua puhvei khoche sü paipa 
loua puh pei deloua puhye sü southaloue. Philistin maitao nou puletao vei 
reih souveih kayu maipuna thaiyu sü ngaolou khaie, puletao hai tupho rarou 
tare.  
52Süthaisü Israel mai ae Judah maitao nou shusoua Philistin maiye sü 
thaingou poa Gath ae Ekron vei robomü hi koute huve peie. Sübüa Philistin 
maiye sü Shaaraim ludu hinou Gath ae Ekron koute hai ludu sasasü kaodu 
poa nou ta-e.  
53Israel mainou Philistin maiye hutawua dakhai veyu phaki, puletao nou 
homaitao vei fühao hi buyu navei teitei sü poloure. 
54David nou Golaith vei pei sü Jerusalem hi pove-e, ana Goliath vei reihna 
khesü puhvei sahpao hi khaiwure.  

David ye Saul hi Popeiyu 

55David nou Goliath ye reih zülai tea tayu phaki, Saul nou puhvei reihmai 
peikhowo Abner hi noue, “Abner, nahlepuna hai thao nahpoutue?” Abner 
nou chila peie, “Apaopuwo, E-a sülou more.”  
56“Nahlepouna sü thao-e touyu taho phoulo,” tea Saul nou kharochi peie.  
57David nou Philistin puona ye southaloua dakhai veyu phaki, Abner nou 
puhye saloua Saul hi ve-e. Süphaki David hai Goliath pei poa laihie.  
58Saul nou puh hi noue, “Nahlepu nare, ne thao nahpoutu-e?” “E hai 
Bethlehem hinou buyu nevei kilai Jesse nahpoutu-e,” tea David nou chila 
peie.  

1 Samuel 18 

1Saul ae David nou chi phacheyu thaisü, Saul nahpoutu Jonathan nou David 
ye leshiyu hai lah puhye leshiyu bütoua leshi loure.  
2Saul nou David ye sü süzhou teithe hinou puh hi khailoure, ae puhye panou 
lah ki hi dakhai tamore.  

3Süthaisü Jonathan nou David ye koa akhai koute samai khamai soulai tea 
chaachou/vo ali souloure, daiolouzü Jonathan nou David ye leshi sholoure.  
4Jonathan nou zaopoa laiyu zao nasü phaloua David ye noupeiwure, ae 
puhvei reihna, khoche, voulou alia khyakho hai-a David ye peiwure.  
5Saul nou David ye seiho panou vah soutayu teitei sü puhnou veikhai 
touloue, südonou puhye Saul nou puhvei reihmai peikhowo sü panou 
souloure. Haibüyu hai Saul vei peikho maitao ae mai hrülai-a asa shore.  

Saul nou David ye Ngaoraiyu 

6David nou Goliath ye southaloua reihmaitao koa ki hi dakhai veyu phaki, 
Israel maivei nuh liki nou buyu naotu maitao nou sasho poa nou lou soua 
chopoa nou beibei, gaigou ae khubvü dapoa Saul veoye tapa süpeie.  
7Naotu maitao nou sashoa nou haibüa lou sou-e, “Saul nou mai thethe 
southaloue, ana David nou mai thekirou kirou southa loue.” 
8Saul nou haibüa lou souyu sü chouloua lekha loure. Puhnou paoe, “Puletao 
nou David ye sü mai thekirou-rou tea paopei khaie, ana Eye sü mai the-the 
tea pao-a baie. Puletao nou puhye sü panou athai sü veo soulaire!”  
9Saul nou David ye sü süzhou teithe hinou ngaorai loua letsü loure.  
10Thainesho sü Ramai hinou veyu rahshi rako nanou Saul hisü velou loure, ae 
puh sü puh ki hinou rarou shopoa vomai ali büa noulealea-a bure. Süphaki 
David hai teithetsü lou souyu büa gaigou poa lou soua nou bue, ae Saul hai 
heung ali poa bue.  
11“Enou puhye sü kivo vahi phyamu khaiwulai,” tea Saul nou tsü choloure, ae 
puhnou bakha ahai hai heung nou laikou David ye phya-e, ana David nou 
bakha ahai khinou reiloure.  
12Saul nou David ye ngaopi loure, daiolouzü Mapao nou puhye sü salai peie, 
ana puhnou puhye sü thaowure.  
13Südonou Saul nou David ye sü panou puh hi bumoa reihmai theli peikhowo 
sü panou soutare. David nou reihmai saloua soureih souta-e,  

14ae puhnou soureih soutayu teitei sü ngaloue, daiolouzü Mapao nou puhye 
koa salai peie. 
15David nou veilou ngalouyu khesü Saul nou ngaolou khaie, puh hai 
ngaopipu loure.  
16Ana Israel mai ae Judah mai hrülai hai David ye leshi-e, daiolouzü puh hai 
lamo shoyu süthai-apei mai ali-e.  

David nou Saul Nah Naotupaiye Nalouyu 

17Süthaisü Saul nou David hi paoe, “Nenou khuveia ae chilee cheche-a avei 
reihmai ali soua Mapao vei soureih soulouzü, Enou anah naotu tsüpai Merab 
ye ne ki khaipeilai.” (Haibüa sou louzü David ye sü puhnou lah southa 
moyuma Philistin mainou southa shulai tea Saul nou tsü choloure.)  
18David nou chila peie, “E sü thao-e, ae apuo kihikha mai sü thao-e? Enou 
kabüa veo vei tyao sü soulou khailaige?”  
19Ana Saul nou Merab ye David hi peilai touyu teile veyu phaki, puhnou 
David hi peimoa Meholath puona Adriel tea kuyu maipouna hisü peiwua 
baire.  
20Anou Saul nah naotupai Mikhal nou David ye leshi loure, ae ko haina sü 
Saul nou choulouyu phaki lesa shore.  
21Saul nou haibüa lah tsü cho-e, “Enou Mikhal ye puh ki khai peilai, sübüa 
honapai nou pa shodo souloua puhye sü Philistin maiye panou southawulai.” 
Südonou avu ahai chena soua Saul nou David hi paoe, “Chuo ne sü atyao 
soulaire.”  
22Saul nou puhvei peikho maitao hi kheikhei soua nou haibüa David hi 
paopeio tea kharochi peie, “Veo nou chuo neye sü leshi loure, ae puhvei 
peikho maitao-a neye jüpawe, südonou chuteile hi hai puh nah naotupai ye 
nare donou teile sü veishore.”  
23Südonou puletao nou David hisü haibüa paopeie, ae puhnou haibüa chila 
peie, “Hazho toulia moyu E büa buyu touhayu mai ali nou veo vei tyao soure 
sü veiyu le-e.”  

24David nou paoyu chipao khesü Saul vei peikho maitao nou dakhai ve Saul 
hi paopeie.  
25Süthaisü Saul nou David hi haibüa paopeio tea kharochi peie, “Veo nou 
jüpayu hai nghisha vei nako phasoua puhye ngaobayu mai hi khüngu phouyu 
büa Philistin mai kaihli southaloua puletao vei heebide loua pove peiyu likhei 
jüpa-a baie.” (Haibüa Philistin maiye panou David ye southare donou 
tsüchoda loure.)  
26Saul vei peikho maitao nou David hi Saul veo nou paoyu chipao khesü ve 
paopei khaie, David hai veo vei tyao soure donou tsücho loua lesa sholoure. 
Shanghi soure teile dade loumo jünou,  
27David nou puhvei maitaoye saloua nou Philistin mai kaih hai sü southa 
loure, ae David nou puletao vei hee sü bide loua veo hisü puhvei tyao 
souloure donou pove peire. Südonou Saul nou puh nah naotu Mikhal ye sü 
David ki khaipeiwure.  
28Mapao nou David ye sü salai peie, ae puh nah naotupai Mikhal nou puhye 
leshiwe touyu khesü Saul nou süloure.  
29Südonou puh hai David ye ngaopipu loure, ae puh hria bukisa hai puhye 
ngaobayu mai ali soutare.  
30Philistin maivei reihmaitao nou reih souyu tsühai David nou Saul vei 
reihmai peikhoyu mai kukhe jünou ngapu koute-a baiwe. Südonou David hai 
zhih tasho loure.  

1 Samuel 19 

Saul nou David ye Souveayu 

1Saul nou puh nahpoutu Jonathan hi ae puhvei peikho maitao hisü David ye 
southare donou tsüchoda khaiwure tea paoe. Ana Jonathan nou David ye sü 
leshi shoe,  
2südonou puhnou David hi paoe, “Apuo nou neye sü southalai tea bure, 
südonou dosho shona hai kailoua nou tutsülo.  

3Ae nenou tutsüa buyu buh hisünou Enou apuo pe hinou kou laloua neye 
donou chi phalai, ae Enou hataralia süloure toulouzü ne hi paongao peilai.”  
4Jonathan nou puh puo Saul hi David ye paosho-a haibüa paoe, “Apuo 
Veowo, ne kilai David pei hi mah souso. Puhnou ne hi vah ashi ali-a soumoe, 
vah ashi souyu thaosü, puhnou soupfüyu vah teitei hai neye soukha peia baie.  
5Puhvei hrirai hayu pimoa taho Goliath ye southa peie, ae Mapao nou Israel 
maiye panou ngalouyu sü peie. Hai khesü nenou ngaolouyu phaki ne-a asa 
shoa baie. Ana chuo ne daisounou mah lia hayu David ye sü southalai 
touge?”  
6Jonathan nou paoyu chipao khesü Saul nou keiloua kaore tea poloure, 
ae Mapao zhih hinou puhnou David ye southalai more tea chaachou souwure.  
7Südonou Jonathan nou taho David ye kuloua ko khesü puh hi paongaoe, 
süthaisü puhnou David ye saloua Saul hi save peie, ae David nou raichoki 
büa Saul vei kuvah sü soupue.  
8Philistin maiye soureih sü soutapu khaire, ae David nou Philistin maiye 
alaosou southa peie, sübüa Philistin mai hai tutare.  
9Teithe ali Mapao hinou veyu rashi rako nanou Saul hisü velou loure. 
Süphaki Saul hai puh ki hinou heung ali poa nou bue, ae David hai lana poa 
nou lou soua bue.  
10Saul nou David ye sü kivova hi heung nou laikou phyapa khaiwulai tea 
phyakou-e, ana David nou reiloua puh heung hai kivova hi phyakhai baire, ae 
David hai tureipa loure.  
11Süzhou khei sü Saul nou puhvei maiye seive David ki sü kholoua panou 
thainesho shona sü puhye southare donou leve-e. Ana David vei chapfü 
Mikhal nou puh hi paoe, “Zhou khei nou tuvai loumo louzü, ne hai dosho 
shona thai-a bailai.”  
12Südonou Mikhal nou David ye sü panou vabomü hinou taopaloua tuta 
loure.  



685 

 

 
   Sheeyu Baibel 

© 2009, Bible Society of India. 
 

 
 

 

13Süthaisü honapai nou kihikha maivei bashara nasü poloua züphao hi zükhai 
loure, ae nghitumai nou soukhai touyu peikhü nou pei hi thou khüpeia sah 
nou hopeiwure.  
14Saul vei maitao nou David ye salai tea veyu phaki, Mikhal nou puletao hisü 
David hai souwe tea paopeiwure.  
15Ana Saul nou puletaoye seida khaive “David ye zhukhaio, ae puhye züphao 
hinou kaopoloua haihi poveo, Enou puhye sü southawulai,” tea kharochi 
peie.  
16Puletao nou kikha talou zhuyu phaki, züphao hisü kihikha maivei bashara 
nasü nghitu mainou soukhai touyu peikhü nou khüpei khaitoua ngaoloua 
baire.  
17Saul nou Mikhal hi noue, “Ne daisounou haibüa shodo ashi sü ahi soupeia 
panou Eye ngaobayu mainaye tuta louwe?” Honapai nou haibüa chila peie, 
“Puhye panou turei palou molouzü Eye southalai tea puhnou paoloure.”  
18David nou turei paloua tuve Samuel nou buyu Ramah nuhdu hisü veloure, 
ae puhnou puh hi Saul nou soupfüyu teitei sü paongao peie. Süthaisü Samuel 
puhai hai taho Naioth hinou hrütare.  
19David hai Ramah hinou buyu Naioth hinou bushe tea Saul hi mainou 
paopeie. 
20Südonou puhnou David ye panou nüloure donou puhvei maiye seitare. 
Puletao nou rachipaolayu maime ali hai Samuel nou süthaisa-a shusoua nou 
lou soua ae chopoa nou buyu ngaoe. Süthaisü Ramai vei rako nou Saul vei 
maitao hi louloua puletao hai-a shusoua lou soua chotare.  
21Saul nou ko hai khesü choulou khaie, puhnou maime kukhe aliye seita pu-e, 
ae puletao-a cho-a nou shusoua rachi paotare. Puhnou bakha asü chena soua 
maime ali seitapu-e, ae puletao-a raibütoua baire.  
22Süthaisü puh pfüzho vuzünou talai tea Ramah hisü ve loure. Puhnou Seku 
hi buyu dzükhao hi veyu phaki, Samuel ae David hai daiki nou bue tea mai hi 
nouyu phaki, puhai hai Naioth hi bue tea mainou paopeie.  

23Puhnou buh sühi veyu phaki, Ramai vei rako nou puh hi koulouloua puh-a 
shusoua cho-a ae rachipaola-a Naioth hi veyu ludu sasü ta-e.  
24Puhnou puhvei sabanü teitei sü phalaiwua Samuel vei nghoujünou shusoua 
cho-a rachipaola-e, ae baitoua puhnou hea ali ae khei ali bue. (Südonou 
haibüa nada paowe, “Saul koute-a rachipaola apei mai soutarevu?”)  

1 Samuel 20 

Jonathan nou David ye Soukhayu 

1Süthaisü David nou Ramah hi buyu Naioth nuhdu hinou tupoa ve Jonathan 
hi haibüa paoe, “Enou dai mahli souwure? Enou ne puo hi dai mah soupei 
khaitoua ne puo nou Eye southalai touwe?”  
2Jonathan nou chila peie, “Neye panou daisounou thai shulai! Apuo nou 
soupfüre vah teitei sü ahi paongao-a baiwe, ae neye southalai touyu hai-a ahi 
paongao moa pokukhai toulai moe.”  
3Ana David nou Jonathan hi chila peie, “Ne puo nou süwe, süolouzü ne hai 
Eye leshi showe, südonou puhnou tsüchoda khaitouyu nasü neye panou 
sümore donou lelawure, daiolouzü nenou süloure toulouzü ne le vea-a bailai, 
Hriyu Mapao zhih hinou ne hi chaachou soua paowe, süolouzü E hai thaire 
hinou phika ali baire.”  
4Jonathan nou paoe, “Nenou jüpayu teitei sü Enou neye donou soupeilai.”  
5David nou chila peie, “Dosho hai Khouh Ashu Nüh nülai, ae E-a veo ye koa 
tovai vaizhoyu hi loumo louzü shi-e. Ana nenou ae-ao toupei louzü, Eye 
panou daone khoukhe koute hai dou hinou ho tutsüa buwo. 
6Hakinou ne puo nou Eye tovai zhoyu hi velou moa ngaoloure toulouzü, E 
hai ne hinou nouloua Bethlehem hi taho akikha maiye koa potei vei posheela-
a nüh nüzhore donou tare tea paopeio.  
7Hakinou ne puo nou ‘Süsü veire’ tea paolouzü E hai kaozhou vei-a bailai, 
ana ne puo hai rarou louzü, Eye soushire donou lelawure touyu nenou 
süloulai.  

8Ramai zhih hinou ahai hai samai soulai tea chaachou soukhai touyu thaifüa, 
hai nasü zhuvea nou ajüpa soupeio. Ana Enou soumah khaitouyu bulouzü, 
Eye ne lah buh hai hinou southawo. Daisounou ne puo hi save Eye 
southalai?”  
9Jonathan nou chila peie, “Sübüyu tsü choso! Hakinou apuo nou neye 
southalai tea bulouzü, daisounou E ne hi paomo shulai.”  
10Süthaisü David nou Jonathan hi noue, “Ne puo nou ne hi raroua chila peire 
touyu sü thaonou tave ahi paopeilai?”  
11“Ahai koa dou hi holai khe,” tea Jonathan nou chila peie. Südonou puhai 
koa dou hi hotare,  
12ae Jonathan nou David hi paoe, “Israel maivei Ramai Mapao panou ahai ko 
hi shaki soulai! Dosho moa daone hai, chu phateile hi Enou apuo hinou chi 
noulai, ae puhnou neye jüpa-a bulouzü, Enou ne hi ko paota peilai.  
13Ana puhnou neye soushilai tea bulouzü, Enou neye panou süloua tutalou 
moyu thaio, Mapao ye panou Eye southa theo. Mapao nou apuo ye salai 
peiyu büa neye salai peiyu soulou theo!  
14Hakinou E thaimoa hria bulouzü, zhuvea nou ahai koa chaachou soukhai 
touyu thaifüa ahi chilee cheche-a bupeio; ana E thai louzü,  
15avei kihikha maitao hi nevei zhuvea leshiyu nahai deraita peiso. Mapao nou 
nevei ngaobayu mai hrülaiye souhakhai toupeiyu phaki,  
16ahai koa chaachou soukhai touyu nasü panou pepo tapeiso. Hakinou pepo 
tare toulouzü Mapao panou neye tudee peitheo.”  
17Jonathan nou David ye panou puh-a puhye leshi chechewe touyu vei 
chaachou ali hai panou soupu-e, daiolouzü Jonathan nou David ye leshiyu 
hai lah puhye leshiyu büa lesh-e.  
18Süthaisü Jonathan nou puh hi paoe, “Dosho hai Khouh Ashu Nüh nülaire, 
ae nenou tovai vaizhoyu hisü velou moyu hai mainou sülou laire.  

19Ae daone hai ne hare touyu hai mainou süpu laihie; südonou raichoki 
nenou taho tutsüyu chuh pokaokhai touyu thailo nou tutsüa bulo.  
20Süthaisü Enou voulouthou asü hai ha kayu büa kakou peilai.  
21Süthaisü Enou avei kilai na hi takou voulouthou phoukhaio tea paopeilai. 
Enou puh hi ‘Voulouthou sü hailova bubaie, takou phouloua polo,’ tea 
paolouzü, ne hai kaozhou vei-a bailai, vakou tapaloua bailai. Hria 
buyu Mapao zhih hinou Enou chaachou soua paowe, ne kaozhou ashi daolai 
moe.  
22Ana Enou avei kilai na hi ‘Voulouthou sü holova koure,’ tea paolouzü, ne 
tavai loua baio, daiolouzü Mapao nou süsü neye seitawe.  
23Ahai nou koa chaachou soukhai touyu nasü Mapao panou veteyu sü 
soupeiyu soulou theo.”  
24Südonou David hai dou hinou tutsüa bure. Khouh Ashu Nüh nüzhoyu tovai 
buh hisü Veo Saul hai veloure,  
25ae puhnou teisa nou buyu buh kivova hilosü buloure. Abner nou puhye da-a 
nou bue, ae Jonathan nou puh nghoujülo bue. David vei buh hai sakhai-a 
bue, 
26ana süzhou hai Saul nou hachilia paomore, daiolouzü puhnou haibüa 
choloure, “Naanou hilovanou David hai soushee loumoa vemoyu phare.”  
27Khouh Ashu Nüh nülouyu thainesho-a David vei buh hai sakhai-a bubaire, 
südonou Saul nou Jonathan hi noue, “David hai daisounou do-a ae zhou-a 
tovai vaizhoyu hisü velou mowe?”  
28Jonathan nou chila peie, “Puhnou ahi zhuvea panou puhye Bethlehem hi 
tawo tea kholoure.  
29Puhvei kikha maitao hai koa posheelayu vei khonüh nüzhore donou puhye 
puh jürai maitao nou velouyu deinou shi-e tea paovewe tea ahi paoe. 
Südonou puhvei kihikha maitaoye taho zhure donou E hai puhvei samai 

khamai-e toulouzü puhye panou tawo tea ahinou kholoure. Südonou neye 
koa vaizhoyu buh hisü puh hai velou loumore.”  
30Saul hai Jonathan hi lekha sholoua haibüa paoe, “Ne hai khakhapfü nah 
baie! Ne lah ne hi hraongu pove loure donou ae neye napeiyu ne pfüye hrao 
soupeire donou ne hai David ye phaobowe touyu Enou süwe.  
31David hria bukisa sü ne hai pa tyadei haina hi veo koulou hoe touyu ne 
sümowu? Südonou taho puhye hai hi save-o, daiolouzü puh hai thaivu zülai.”  
32Süthaisü Jonathan nou puh puo Saul hi chila peie, “Puhye daisounou 
southalai touwe? Puhnou dai mah soukhai toue?”  
33Sübüa Jonathan nou chi noupei khaie, Saul sü puhye heung nou laikou 
phyare. Haibüa puh puo nou rapayu ngaolou khaie, Jonathan nou puh puo 
hai David ye southa vuzülai tea buloure touyu hai süloure.  
34Südonou Jonathan nou süzhou hai haliro toumoa rarouloua vaizhoyu buh 
sü thaokhaiwua tare— süzhou hai Khouh Ashu Nüh nüyu teithe ahai chena-e. 
Puh puo Saul nou David ye ngaophou moyu donou Jonathan hai David ye 
donou levea shore.  
35Thainesho shona sü puhai nou paokhai touyu thaifüa Jonathan nou David 
ye daore donou dou hisü nahmaitu aliye saloua tare.  
36Jonathan nou puh hi paoe, “Enou voulouthou kalaiyu nasü ne tukou 
phouloua nou polo.” Nahtou nanou tukouyu jünou la-a Jonathan nou 
voulouthou nasü kakoure.  
37Nahtou nanou voulouthou dekouyu buh hi kouyu phaki, Jonathan nou 
shusoua shapaoe, “Voulouthou sü buh taijünou lakou hie!  
38Tehinou la-a buso! Thashoa nou polo!” Nahtou nanou voulouthou taosü 
koloua puh paopu hisü dakhai koure.  
39Ana nahtou nanou daisouwe touyu haliro sümoe; Jonathan ae David likhei 
süa baie.  

40Jonathan nou puhvei reihna khesü puhye salaiyu nahtou na hi peiwua 
puhye panou ki hi poa dakhai tare.  
41Nahtou nanou dakhai tayu thai, David nou chuh pojü khaitouyu thailo 
vanou tapa loure, ae puhnou khoukhe loua puh pah pfükou deiphi khurü asü 
kho-e. Süthaisü Jonathan puhai hai alinou aliye kholoua kra-a nou mütei-e. 
David nou leveayu hai Jonathan jünou leveapure.  
42Süthaisü Jonathan nou David hi paoe, “Ramai ye panou neye salai peiyu sü 
soulou theo. Ahai nou chavei lathao-a hrülai tea chaachou soukhai touyu 
nasü Mapao ye panou avei ae nevei tyaosholea phao hia panou bukou teyu sü 
soulou theo.” Süthaisü David hai tare, ae Jonathan-a lah ki hi dakhai vere.  

1 Samuel 21 

David nou Saul hinou Tutayu 

1David nou Nob nuh hinou buyu napao Ahimelek hisü tuve-e. Ahimelek nou 
ngaopi shopoa tapa puhye süloua chi noue, “Ne daisounou mailia samoa hai 
hi vewe?”  
2“Veo vei vah matsü shoyu ali soure donou E haihi vewe,” tea David nou 
chila peie. “Puhnou Eye seitayu vah haina sü panou mailia sülouso tea ahi 
paoe. Avei maitao hai Enou paokhai touyu buh ali hinou Eye ve daolai.  
3Ne hi touso toulou veiyu daie bue? Eye raokhao moyuma toulou veiyu touso 
taralia bulouzü peio.”  
4Napao nou David hi chila peie, “Ahi maisou nou toulou veiyu raokhao sü 
hare, posheela khaitouyu sheeyu raokhao likhei bua baire. Naotumai vasou 
deimoa naanou hinou shee-a bulouzü raokhaotao sü toua bailai.”  
5David nou chila peie, “Etao hai naanou hinou shee-a baie. Avei maitao hai 
vah soulai tea tayu phaki naanou hinou soushee loua ta-a baiwe. Süpei nou 
zhouvu vah soupfüre haina sü matsü shoyu ali-e, südonou daisou nou soushee 
moa takhailai-e!”  
6Südonou napao nou puhye sheeyu raokhao sünou peie, daiolouzü puh hi 
buyu hai Ramai hi posheela peiyu raokhaotao likhei bubaie. Raokhao sütao 

hai chuchu nou soukhai toua sheeyu buh hi pothou leada khaitouyu raokhao-
e.  
7(Süzhou teithe hai Saul vei zhaokhomai peikhowo sü naanou hilonou vah 
soumo louzü shilaiyu donou sühi bue. Puh zhih sü Edom puona Doeg touwe.)  
8David nou Ahimelek hi noue, “Ne hi heung moyuma khoche ali-a buhage? 
Veo nou thashoa kharochi peiyu donou E hai avei basei poa laiyu teile ha-a 
thashoa tuta baire.”  
9Ahimelek nou chila peie, “Nenou Elah Deikho hinou southa louyu Philistin 
puona Goliath vei khoche likhei bua baie. Sünasü Ramai vei leli poa zhuloure 
ephod thailo hinou sah nou zükhai toua bue. Nenou jüpa-a polai toulouzü 
polo.” “Khoche tenasü Eye peio,” tea David nou chila peie. “Khoche süna 
jünou veipuyu ali-a ha-e.”  
10Sübüa David hai Saul hinou tutare, ae Gath hi veo Akhish hisü veloure.  
11Veo vei peikho maitao nou Akhish hisü paoe, “Mai haina hai lah puhvei 
teidei hi veo David mowu? Mai haina hai naotu maitao nou haibüa lou 
soushoyu nare, ‘Saul nou mai the-the southa loue, ana David nou mai 
thekirou thekirou southa loue.’ ”  
12Maikhe mainou paoyu chipao khesü chouloua David vei le sü deiwure ae 
puhnou Veo Akhish ye sü ngaopi loure.  
13Südonou David nou puletao nghoujü veyu phaki vomai dou souloure, ae 
vomai büa puhnou kivo vahi ae rokhubomü hisü larücha rüa lai-a baiwe, ae 
puhvei khoumai vasü panou tudzü zhaokou-a buloure.  
14Südonou Akhish nou puhvei peikho maitao hi paoe, “Zhukhaio, mai 
hainasü vore! Neletao daisounou mai hainasü ahi povewe?  
15Ahi voyu mai kukhe hare tea neletao nou mai hainasü anghoujü savewu? 
Mai hainaye save aki hinou haodou loumoyu vah sü panou ahi soungaolai tea 
neletao nou savewu?”  

1 Samuel 22 

Napao Maitaoye Southayu 

1David nou Gath nuhdu sü thaowua Adullam nuhdu nghia buyu chuhlya hi 
tuve bure. David nou buh sühi tuve bure touyu ko hai puh thaihou jürai 
maitao ae puhvei kihikha maitao nou choulouyu phaki, puletao-a puh hi tuve 
butare.  
2Mainou souvea souchoroyu maitao, maivei paozho pfüyu maitao, ae 
levamoyu alia khamoyu mai kaihdai phali hai puh hi ve bure, ae puhnou 
puletao vei süthai-apeio sü soure.  
3David nou buh sühinou tapoa Moab maivei teidei Mizpah hisü veloua Moab 
maivei veo hi haibüa paoe, “Ramai nou Eye panou dai soulai touyu süloumo 
koute, zhuvea apfüpuoye panou ne hinou buwo.” 
4Südonou David nou puh pfüpuoye sü Moab maivei veo hi khaipeiwure, 
sübüa puletao hai David nou tutsüa buyu teile koute hai sühinou bue.  
5Süthaisü rachipaolawo Gad nou tave David hi haibüa paoe, “Buh hai hi bupu 
khaiso; thashoa nou Judah maivei teidei hi hotawo.” Südonou David nou buh 
sünasü thaokhaiwua Hereth vaobvü hi ho butare.  
6Chuo David ae puhye salaiyu maitao hai daikinou bue touyu süloure tea Saul 
hi mainou ve paopeie. Teitheli Saul nou Gibeah hinou tamarisk tea kuyu 
süübe phi nou heung poa nou bue, ae puhvei peikho maitao nou puhye sühao 
poa nou bue.  
7Saul nou puhvei maitao hi paoe, “Benjamin hi maitaore, achi keilo! David 
nou neletaoye dou ae kipei khesü peilou sü tea neletao tsü chovu, ae 
neletaoye panou puhvei peikhomai soushulai tea neletao tsüchovu?  
8Sübüa soupei shulai touyu donou neletao hai ahi do ashi souwu? Anahpoutu 
nou David ye koa chavei lathao-a hrüre donou chaachou soukhai toue touyu 
hai-a neletao mailia ahi paongao moe. Neletao hai maili noua Eye donou tea 
tsücho peimoe, moyuma David nou Eye southalai tea da-a bue, ae anahpoutu-
a süsü panou sounüa bubaie touyu hai mailia ahi paongao peimoe.”  

9Saul vei peikho maitaoye koa nou la-a buyu Doeg nou puh hi paoe, “David 
nou Nob nuh hi napao soua buyu Ahitub nahpoutu Ahimelek hi veyu Enou 
ngao-e.  
10Ahimelek nou Mapao hinou David ye panou daisoulai touyu hai noupeiwe, 
ae süthaisü puhnou David ye touso alia Philistin puona Goliath vei khoche 
hai peie.”  
11Südonou Veo Saul nou napao Ahimelek ae puhvei kityarai mai hrülai, ae 
Nob nuhdu hinou buyu napao mai hrülai hai hi ve-wo tea lüho kutare; ae 
puletao mai hrülai hai veo hisü vere.  
12Saul nou Ahimelek hi paoe, “Ahimelek, Enou paoyu achi keilo!” 
“Apaopuwo, nevei kuvah soure donou E hai hi bue,” tea Ahimelek nou chila 
peie.  
13Saul nou puh hi noue, “David ne hai daisounou ahi shodo ashi souwe? Ne 
daisounou David ye touso ae khoche sü peiwe, alia puhye donou Ramai 
hinou daisoulai touyu sü noupeiwe? Chuo puhnou Eye duloure, ae Eye 
southare donou da-a buloure.”  
14Süthaisü Ahimelek nou veo hi chila peie, “Nevei peikho maitao hrohinou 
David hai mainou louchelou veikayu nasü mowu? Puh hai nevei tyao baie, 
neye reihkhao souyu maitao pei hi peikhowo, ae nevei kihikha maitao nou 
tsükhou kayu maina mowu?  
15Ovai, Enou puhye donou Ramai hinou daisoulai touyu hai noupeie, ana 
raichokia puhye donou noupeiwe, haina nou avu raikha namoe. Puhnou neye 
soushire donou do ashi souyu hai nasü zhuvea apei hi moyuma avei 
kihikhamai pei hi paodu peiso. Haibüa puhnou shodo ashi souwe touyu hai 
haliro Enou sümoe.”  
16Veo nou paoe, “Ahimelek, ne alia nevei kityarai mai hrülai nou thaivu 
zülai.”  
17Süthaisü veo nou puh pehao hinou la-a buyu puhvei reihmaitao hisü paoe, 
“Mapao vei napao maitaoye sü southawo! Puletao hai David ye koa do 

zholoua nou puhye panou tuta louyu hai raichoki nou süa buyuma ahi paopei 
moe.” Ana reihmaitao hai maili noua Mapao vei napao maitaoye southa bare.  
18Südonou Saul nou Doeg hi paoe, “Puletaoye nenou southawo!” Doeg nou 
napao maitaoye sü southa khaire. Süzhou teithe puhnou napao maitaoye 
southayu hai Ramai vei leli poa zhure ephod polou süyu napao mai nou 
raichangou hai southawure.  
19Saul nou Nob nuh hinou hrüyu mai hrülai, napao mai hrülai: naotu poutu, 
nahmaitou hrülai-a, ae kikhaorü teitei-a southa khaio tea kharochi peiwure, 
südonou puletao nou sütao hrülai hai southa khaiwure.  
20Ana Ahimelek nahpoutu Abiathar hai tupaloua David hi tuvere. 
21Saul nou haibüa napao mai hrülaiye southare touyu ko hai puhnou ve 
David hi paongao peie.  
22David nou puh hi paoe, “Süzhou teithe Enou Doeg ye ngaoyu phaki, 
puhnou tave Saul hi paopei shulai touyu hai Enou süwe. Südonou nevei 
kityarai maitao thaiyu hai ava nou baie. 
23Ngaopiso, Eye koa hai hi bubaio. Saul nou ahai mai ahai kheinou southa 
nüwe, ana nenou Eye koa bulouzü, kaozhou ashi daolai moe.”  

1 Samuel 23 

David nou Keilah Nuhdu Vupapeiyu 

1Philistin mainou Keilah nuhdu hi reih huloure ae puletao vei laophao hi 
buyu shinamara khesü vao pfüa budeshe touyu ko hai David nou chouloure.  
2Südonou puhnou Mapao hi noue, “E taho Philistin maiye reih souyu veishi-
e?” Mapao nou haibüa chila peie, “Taho reih soukhaio, ae Keilah maiye vupa 
peio.”  
3Ana David vei maitao nou puh hi paoe, “Etao hai chua Judah teidei hai 
hinou ngaopi shoa nou bue; süpeinou Etao nou Keilah nuh hi taho Philistin 
maiye soureih soulouzü veapu shulai!”  

4Südonou David nouMapao hi noupue, ae Mapao nou puh hi paoe, “Taho 
Keilah hinou Philistin maiye reih soukhaio, Enou neye veilouyu sü peilai.”  
5Südonou David nou puhvei maitaoye saloua Keilah hinou taho Philistin 
maiye reih soure; puletao nou mai alao southaloue, ae puletao vei kikhaorüa 
taoli poloue. Sübüa David nou Keilah nuhdu nasü vupapeie.  
6Ahimelek nahpoutu Abiathar nou turei paloua Keilah nuhdu David nou buyu 
hi tuveyu phaki, puhnou ephod poloua nou ve-e.  
7David hai Keilah nuhdu hi bushe tea Saul hi paongao peiyu phaki, puhnou 
haibüa paoe, “Ramai nou puhye abah hi thoupeiwure, daiolouzü David hai 
lah thailai tea kaopo pohao khaitouyu nuhdu khevai sü velou bua baie.”  
8Südonou Saul nou Keilah nuhdu hi taho David ae puhvei maitaoye nüloure 
donou puhvei reihmaitaoye sü kuloua tare.  
9Saul nou puhye soushire donou souda-a bure touyu sülou khaie, David nou 
Abiathar hi paoe, “Ephod nasü hai hi pokou.”  
10Süthaisü David nou paoe, “Israel maivei Ramai Mapaowo, Saul nou tave 
nuhdu haina sü nevei kilai Eye donou soushilai tea souda-a bure touyu Enou 
choure.  
11Keilah nuhdu hai hi buyu maitao nou Eye Saul bah hi thoupeia bailaiwu? 
Enou chouyu büa Saul nou nuhdu hai hi velaivu? Israel maivei 
Ramai Mapaowo, Eye chila peio tea ne hinou khowe!” Mapao nou chila peie, 
“Saul nou nuhdu hai hi velai.”  
12“Ae Keilah nuhdu hai hi hrüa buyu maitao nou avei maitao ae Eye Saul bah 
hi thoupeia bailaiwu?” tea David nou noupue. “Puletao nou nevei maitao ae 
neye sü Saul bah hi thoupeia bailai,” tea Mapao nou chila peie.  
13Südonou David ae puhvei maitao, mai kaihrou phali hai thashoa nou Keilah 
nuhdu nasü thaokhaiwua tutare. David nou Keilah nuhdu sü thaokhaiwua 
tutare touyu ko hai Saul nou choulou khaie, puhnou reih huvelai touyu sü 
baire.  

David nou Deichiva Nuhtao hi Buyu 

14David nou Ziph maivei vaohro nghia buyu deichiva nuh teideitao hisü nou 
tutsüa nou bue. Saul nou puhye sü teithetsü phoua laiwe, ana Ramai nou 
David ye sü puh bah hi thoupei moe.  
15Saul nou puhye southalai tea phouwe touyu hai David nou süwe. Südonou 
David hai Ziph maivei vaobvü nghia buyu Horesh hinou bue.  
16Jonathan nou David ye buh sühinou ve dao-a Ramai zhih hinou puh le sü 
souduso peie.  
17Puhnou David hi paoe, “Ngaopiso! Apuo Saul nou neye hasou kilia soushi 
louhoe. Teitheli nenou Israel mai pei hi veo soulai, ae Enou ne thaisü chalai 
touyu hai puhnou süwe.”  
18Ae puhai nou sapokha soure donou Mapao zhih hinou vo ali souloue. 
Süthaisü David nou Horesh hi chaore ae Jonathan hai lah ki hi dakhai tare.  
19Süthaisü Ziph hi kamai-a nou Gibeah hi ve Saul hi paoe, “David hai Etao 
vei teidei Jeshim khelova buyu Hikilah Deichi hi buyu Horesh nuh hinou bue.  
20Oh puo veo, nenou puhye nülou nüshoe touyu Etao nou süwe, südonou 
nenou Etao teidei hi ve louzü, Etao nou neye koa puhye nüpeilai.”  
21Saul nou chila peie, “Neletao nou Eye leshi-a nou haibüa soupeiyu 
hai Mapao ye panou shiha peiyu sü soulou theo.  
22Taho puhnou buh daikinou bue, ae puhye thaonou ngao-e touyu khesü 
sütou louraio, daiolouzü puh hai kaishoe touyu Enou süwe.  
23Puhnou buh daikinou tutsüa bue touyu hai soutaosoua zhuloua ahi dakhai 
ve paopeio. Süthaisü puhnou tutsüa buyu buh hisü E-a neletaoye koa satalai. 
Puhye nüloumo koute Judah teidei teitei hi-a phoutayuma phoutalai.”  
24Südonou puletao hai Saul jünou rai-a Ziph hisü dakhai tare. David alia 
puhvei maitao hai Jeshimon hinou khelova buyu Arabah hi Maon vaohro 
hinou tutsüa bue.  

25Saul ae puhvei maitao nou David ye phoutare, ana David nou süloure, 
südonou puhnou Maon vaohro hinou buyu chuhlyatao hinou ve buloure. Ko 
süsü Saul nou süloua David ye phouta-e.  
26Saul ae puhvei maitao nou deichi polova bue alia David ae puhvei maitao 
nou deichi alilo vatha nou bue. David nou Saul ae puhvei maitao hinou 
thashoa tutalai tea bure, daiolouzü Saul ae puhvei maitao nou David ae 
puhvei maitaoye nüloure nghitei-a bure. 
27Sükuyu teilebü hinou kopomai ali nou tave Saul hisü haibüa paoe, 
“Philistin mainou nevei nuh teidei hisü soureih souloure, thashoa nou dakhai 
ve-a baio.”  
28Südonou Saul nou David ye thaihu tapumoa dakhai ve Philistin maiye reih 
soutare. Südonou buh sünasü Dadeku peiyu Deichi tea kuwe.  
29David nou buh sünasü thaokhaiwua Engedi teidei hi ho tutsüa butare.  

1 Samuel 24 

David nou Saul vei Hrirai Pomoa Khailupa Peiyu 

1Saul nou Philistin maiye reih souloua dakhai veyu phaki, David hai Engedi 
maivei vaohro hinou bushe tea mainou Saul hi paopeie. 
2Süthaisü Saul nou Israel maitao hrohinou veikayu reihmai thesü saloua 
David ae puhvei maitaoye Renghitu vei Chuhdu tea kuyu deize hisü 
phoutare.  
3Saul nou ludupe hinou buyu chuhlya ali, nghitu ae zhaotu khaiyu buh nghia 
buyu hisü solai tea talou tare. Chuhlya süna khevai nou David ae puhvei 
maitao hai tutsüa nou bue.  
4David vei maitao nou puh hi paoe, “Mapao nou neye ngaobayu maitao hai 
ne bah hi thoupeia neye panou puletao hi sounü souloulai tea paopei 
khaitoue. Zhou hai nevei teilere!” David nou chohcho paloua Saul vei zao sü 
puhye panou sükhai toumoa vade loure.  
5Ana David vei tsü sü vamore, 



698 

 

 
   Sheeyu Baibel 

© 2009, Bible Society of India. 
 

 
 

 

6ae puhnou puhvei maitao hi paoe, “Mapao nou theadzü napei khaitoua 
panou Israel maivei veo souyu avei paopu pei hisü Eye panou abah 
khakhaiso! Puh hai Mapao nou dopa peiyu veo mai alie, südonou puh pei hi 
hashi ali-a Enou soulai moe!”  
7Sübüa David nou puhvei maitao hi paoloua panou Saul ye dumore. Saul nou 
kushuloua chuhlya nasü thaowua talaire tea tapare. 
8Süthaisü David nou puh thaifü paloua puhye “Apaopuwo!” tea kuwe. Saul 
nou reidakhai ve zhu-e, ae David nou puhye tsükhoua deiphi hi pei pfüa 
nakou khurü-e,  
9ae puhnou Saul hi haibüa paoe, “Ne daisounou mainou da-a Enou neye 
southalai touwe tea paopeiyu sü louchewe?  
10Mapao nou neye chuhlya qulu hai hinou abah hi thou peiyu sü ne lah neye 
zhukhaio. Avei maitao nou neye southa-o tea ahi paowe, ana Enou neye 
southa ba-a baire, daiolouzü ne hai Mapao nou dopa peikhai touyu veo mai 
ali-e.  
11Apuo veo, Enou nevei zao hinou vadepa khaitouyu nahai abah hinou poa 
bue, zhukhaio! Enou neye southalai touyu thaio southa lousüe, ana southa 
moa baie. E hai neye soushire donou moa neye khaitya-a vah ashi soulai 
toumoe touyu neye panou süloure donou haibüa soupeiwe. Ana newo louzü 
Enou vah ashi halia soumoyuma Eye southare donou phoua nou bue.  
12Ahai thaonou mahsa Mapao ye panou chiku peiyu sü southeo! Nenou ahi 
soupfüyu haso khesü Mapao panou neye tudee peiyu sü southeo, daiolouzü 
Enou neye halia soushi laimoe.  
13Haibüa paokhai touyu tsüchi ali bue, ‘Mai ashi mainou vah ashi khesü soua 
baiwe.’ Südonou ne hi vah ashi ali-a Enou soulai moe.  
14Zhukhaio, Israel maivei veo nou dai-e southare donou te-a budesa! Puhnou 
dai-e thaitesa zhukhaio! Thaiyu sei ali ho, seihrai sarou!  
15Ahai thaonou mahwe touyu sü Mapao ye panou chiku peiyu sü soupeio. 
Kaozü nasü zhuloua Eye vupeio, ae ne bah hinou Eye panou vupa peio.”  

16David nou chi paocheyu thai, Saul nou “Süsü anahpoutu David, newu?” tea 
pao-a puh sü shusoua krare.  
17Süthaisü Saul nou David hi paoe, “Nenou kao-a baie, ae Enou mah baie. 
Newo louzü ahi haveih khaikho soua baie, ana Enou ne hi vah ashi sü 
souwure.  
18Zhou teithe nenou ahi haveih soungao peie, daiolouzü Mapao nou Eye ne 
bah hi thoupeia buyuma nenou Eye southa moa phapeie.  
19Daiolouzü mai ali nou puhye ngaobayu maiye nülouyu thai, puhye soushi 
peimoa phapeiyu zhaivu? Zhou teithe nenou ahi soupeiyu vah haso 
donouMapao ye panou neye shiha peitheo.  
20Chuo Enou süloure, süolouzü ne hai Israel maivei veo souvu zülai, ae Israel 
maivei vedei hai ne phao hinou duso palai.  
21Ana avei kihikhamai zhih panou hamore donou avei tyaosholea maitao hai 
nenou souhalai moe touyu hai Mapao vei zhih hinou ahi chaachou soupeio.”  
22David nou sübüa soupeilai tea Saul hi chaachou soupeie. Süthaisü Saul hai 
lah ki hi dakhai tare, alia David ae puhvei maitao hai puletao nou tutsüa 
buyu buh hisü tare.  

1 Samuel 25 

Samuel Thaiyu 

1Chuo Samuel hai thaire, ae Israel mai hrülai hai tave jüloua puhye donou 
dopfü peie. Süthaisü puletao nou puhye sü Ramah hi puhvei ki hinou daovu 
peie.  

David ae Abigail 

Süthaisü David nou Paran maivei vaohro hi ho butare.  
2-3Maon nuhdu hinou hrüyu Kaleb khü hinou mai ali Nabal tea nou bue, ae 
Karmel nuhdu pehao hinou puhvei teidei taoli bue. Puh hai hangi shoyu mai 
ali-e, zhaotu thesü ae nghitu theli bue. Puh chapfü zhih nou Abigail toue, ae 
honapai hai hüvei shoe, alia tsüdo hai-a veihshoe, ana puh louzü hasü moe, 
ae zhaipou-a shishoe.  

4Nabal hai Karmel nuhdu hinou zhaotu mai sai-a bushe touyu ko hai David 
nou chouloure.  
5Südonou puhnou nahlemai kirou hai taho Karmel hinou Nabalye phouloua 
puh hi avei asayu chido peio tea kharochi peia seitae.  
6Puhnou Nabal hi haibüa paolo tea puletao hi paopeie, “Ne sa David nou ne 
hi, nevei kihikha maitao hi, ae ne hinou buyu mai hrülai hisü savayu ae 
kaonayu chido hai seivewe.  
7Nenou zhaotu mai sai-a bue touyu hai puhnou chouwe, südonou nevei 
zhaokho maitao hai Etaoye koa bue ae Etao nou puletao hi hashi lia soumoe 
touyu hai ne-a panou sülou nüwe. Puletao nou Karmel hi bukisa sü puletao 
vei natao hai ali-a hamoe.  
8Nenou puletao hi nou louzü, puletao nou ne hi paongao peishulai. Etao nou 
ne hi khonüh nüyu teile hinou vewe, ae David nou Etaoye zhuvea peio tea ne 
hi khowe. Nenou peinüyu hataralia nevei kilai Etao hi ae ne sa David ye 
zhuvea peio.”  
9David vei maitao nou chipao haitao hai David vei zhih hinou Nabal hi 
paongao peia puletao nou sühinou kho-a bue.  
10Süthaisü Nabal nou puletao hi haibüa chila peie, “David? Puh sü thaoge? E 
puh zhih choukhai toumo hie! Zhaodo hai paopu hinou tutayu kilai mai alao 
soua Etao teidei hi bua baire.  
11Avei touso ae zhaotu mai saiyu maitaoye donou datha peikhai touyu 
kikhaorü khesü daiki nou vewe touyu sümoyu mai ali hi E daisounou 
peilaige?”  
12David vei maitao nou dakhai ve Nabal nou paoyu chipao khesü puh hi 
paopeie.  
13David nou puhvei maitao hi “Khoche pfükhai toulo,” tea kharochi peie, ae 
puletao nou paoyu thaifüa souloure. David-a puhvei khoche sü khipfüloua 
mai kaihdai hai saloua tare, ae puletao vei na khesü panou khore donou mai 
kaih ahai hai khaiwure.  

14Nabal vei kilai mai ali nou Nabal chapfü Abigail hisü paoe, “Ne halia 
sühomoe? David nou puhvei kaonayu chido aveih sü puhvei maitaoye panou 
Etao paopu hi pove peie, ana Etao paopu nou puletaoye sü hrao soupeia 
panou dakhai tare.  
15Ana puletao hai Etao hi mai veih shoa baiwe, ae puletao nou Etaoye 
daichoro khai toumoe, ae puletaoye koa vaohro hinou buyu phaki, Etao vei 
navei hai ali-a hamoe.  
16Etao nou zhaotu kho-a buyu teile hi, puletao nou Etaoye hea khei sümoa 
vupeiwe.  
17Südonou daisouyu-a veilai touyu haina hai nenou tsü choloua souloumo 
louzü, Etao paopu hi ae puhvei kihikha mai hrülai hi kaozhou ashi velou vei-
e. Etao paopu hai zhaipou shiyu donou mainou paoyu chi ali-a polai moe.”  
18Süthaisü Abigail nou thashoa nou raokhao pho kaih hai, zhaoh nou souhee 
lekhabvü ahai, zhaotu angou dathaloua mei roupfü, thoubu sühdou kianai 
salou, ae darkhashiki nou soukhai touyu raokhao pho kaihli alia doushiki nou 
koa soukhai touyu raokhao phe kaih ahai taosü koupo souloua rheisüh phao 
hi khailoure.  
19Süthaisü honapai nou puhvei kilai maitao hi “Neletao rai-a takhaio, E-a 
neletao thaifü talai,” tea paoe. Ana honapai nou haisü puh khapu hi paongao 
moe.  
20Honapai nou rheisüh sü pfüa deichao hi takouyu phaki, David ae puhvei 
maitao hai puh hilova takou puhye daoloure.  
21David nou haibüa tsücho-a ta-e, “Enou mai haina vei na khesü daisou nou 
vupei khaisarou? Puhvei navei khesü panou ali-a hamoe, Enou puh hi haveih 
soupeiyu muh hai puhnou Eye haibüa paoh kha peiyu phare.  
22Zhou khei tei thepa loumo jünou puhvei mai hrülaiye southakhai loumoyu 
thaio Ramai panou Eye southa theo.”  

23Abigail nou David ye ngaolou khaie, honapai nou thalasoua rheisüh phao 
hinou deiphi taokouloua David nghoujü nou deiphi hi kaolou puhye khurü 
loure.  
24Honapai nou David ye khurüloua paoe, “Apaopuwo, zhuvea nou achi 
keipeio! Kaomoa soukhai touyu mah khesü Enou pfülai.  
25Nabal nou zhaipou shi-a paokhai touyu chi khesü popeiso! Apaopuwo, 
nevei kilai maitao nou veyu phaki, Esü sühi ha-a puletaoye daolou more!  
26Mapao nou neye panou maiye southayu ae ne lah khüngu phouyu sü 
nuchao peiyu donou, chuo apaopuwo, Mapaozhih hinou E ne hi chaachou 
soua paowe, süolouzü neye ngaobayu mai, ae neye soushilai tea buyu mai 
hrülaiye sü panou Nabalye tudee peilaiyu büa tudee peitheo.  
27Apaopuwo, zhuvea leshi hinou Enou pfüa laiyu avei sapeina khesü popeio, 
ae poloua nevei maitao hisü peio. 
28Apaopuwo, Enou hataralia soumah khaitouyu bulouzü, zhuvea Eye 
khaipeio. Mapao nou neye panou ae nevei tyaosholea maitaoye panou veo sü 
souloulai, daiolouzü nenou puhvei soureih nasü souwe; ae ne hria bubusa sü 
hashi ali-a souso.  
29Mai ali nou muhtei na ali hai khotou tea buyu büa mai tarali noua neye dua 
southalai touyu maitao hinou Mapao nou neye sü vupa peilai. Mai ali nou 
chuh poa shilaiyu büa Mapao nou neye ngaobayu maitao sü poa khilai bailai.  
30Mapaonou apaopei khaitouyu haveih haitao hai ne hi veyu phaki, ae neye 
panou Israel mai pei hi veo koulouyu phaki,  
31nenou kaomoa vah soukhai touyu donou moa ne lah chaochaosoua khüngu 
phoua maiye southa khaitouyu donou ne hai le vealai moe. Mapao nou neye 
shiha peia veilouyu teithe, ne kilaipai E-a ngaipeiso.”  
32David nou honapai hi paoe, “Zhou teithe neye ahi seive peiyu Israel maivei 
Ramai Mapao ye sü paosholo.  

33Nevei tsüdo aveih donou zhou teithe Enou maiye southare hinou ae Eye 
panou lah avei khüngu phoure hinou nuchao peiyu donou Ramai kalo paowe.  
34Neye soushire hinou Mapao nou Eye nuchao peiwure. Ana hria buyu Israel 
maivei Ramai zhih hinou chaachou soua paowe, süolouzü zhou teithe nenou 
thashoa Eye ve daolou moyu thaio, dosho tei thepayu phaki, Nabal vei mai 
hrülai hai thaikhai toulaire.”  
35Süthaisü honapai nou pfüa veyu sapeina khesü David nou poloua honapai 
hi paoe, “Kaonaphi teanou ne ki hi dakhai tawo, daiolouzü nenou jüpa-a 
khoyu nasü Enou ae-ao toupeiwure.”  
36Abigail nou Nabal hi dakhai veyu phaki, puh hai ki hinou veo mai ali büa 
khonüh nüa savashoa nou bure. Puh hai touso zhi-a nou vashoa bure, 
südonou honapai nou puh hisü süzhou khei hai chi lia paongao more.  
37Thainesho hai Nabal nou tsü palouyu thai, honapai nou puh hi ko khesü 
paongao peie, ae puh hai levea loua lülou hore, ae po thaitare.  
38Teithe kirou thaisü Mapao nou Nabalye sü southawure.  
39David nou Nabal hai thaire touyu ko choulouyu phaki, puhnou paoe, “Eye 
hraongu soupeiyu Nabalye akhüngu phou apeio, ae puhvei kilai Eye panou 
hashi soure hinou nuchao peiyu Mapao ye sü paosholo! Nabal nou hashi 
souyu donou Mapao nou puhye sü tudee peie.” Süthaisü David nou Abigail ye 
puh ki ve-a baio tea noure donou maiye seita-e.  
40Puhvei kilai maitao nou Karmel nuhdu hi ve honapai hi paoe, “David nou 
neye nare donou Etaoye seivewe.”  
41Abigail nou deiphi nakou khurüloua paoe, “Esü puhvei kilai baie, ae puhvei 
kilai maitao phi dzükhü peire donou tuda-a bue.”  
42Honapai nou thalasoua rheisüh sü pfüloure ae puhvei kilai naotumai angou 
saloua David vei kilai maitao thaifü tare, ae David vei chapfü soutare.  
43David nou Jezreel hinou Ahinoam ye naloue, ae chuo Abigail-a napu loure.  

44David chapfü Mikhal, Saul nah naotupai hai, chuo Saul nou Gallim nuhdu 
hinou hrüyu Laish nahpoutu Palti hisü peiwure.  

1 Samuel 26 

David nou Saul vei Hrirai Pomoa Khailupa Peipuyu 

1Süthaisü Ziph hi kamai-a nou Gibeah hi ho Saul hisü haibüa paoe, “David 
hai Jeshimon palova buyu Hakilah Deichi hinou tutsüa nou bue.”  
2Südonou Saul nou Israel mai hrohinou veikayu reihmai thesü hai doloua 
saho Ziph maivei vaohro hinou David ye phouta-e,  
3ae puletao nou Hakilah Deichi vei ludupe hinou fühao soua bue. Süphaki 
David hai vaohro hinou bue, ae puhnou Saul hai puhye phoua laishe touyu 
ko choulou khaie,  
4puhnou reihkeih pomaiye seiho panou zhuyu phaki, Saul-a sühisü lai-a nou 
ngaoloure.  
5Süthaisü David nou taho Saul ae puhvei reihmai peikhowo Ner nahpoutu 
Abner buh katsü hinou züa busa touyu hai zhuloure. Saul hai fühao toutsü 
hinou puhvei maitao nou sühao poa nou züa bue.  
6Süthaisü David nou Hit puona Ahimelek ae Zeruiah nahpoutu Joab thaihou 
Abishai hi noue, “Ne hai thaonou Eye koa Saul vei fühao hisü talaige?” “Enou 
talai,” tea Abishai nou chila peie.  
7Südonou David ae Abishai nou Saul vei fühao hisü süzhou khei nou velou 
loure. Puhai nou Saul hai fühao toutsü hinou puhvei heung sü puh pei hinou 
deiphi shola khaitoua ae Abner ae puhvei reihmaitao nou puhye sühao poa 
zhiyu sü ve ngaoe.  
8Abishai nou David hi paoe, “Neye ngaobayu mai nasü Ramai nou zhoukhei 
hai ne bah hi thoupei khaitoure. Südonou chuo Enou puhvei heung sü poloua 
puhye sü deiphi hi phyamu khaipeilai, Enou puhye sü bakha ali khei hinou 
phyathalou süe.”  

9Ana David nou puh hi paoe, “Ne puhye southa laimoe; daiolouzüMapao nou 
theadzü napeikhai toua veo panou soure donou dopa louyu puhye maitaralia 
southayu maina sü puhnou tudee-a bailai.”  
10David nou paopue, “Enou süwe, süolouzü hria buyu Mapao nou Saul ye sü 
southa peia bailai. Puhvei thaiyu teile velouzü puh hai mai büa thai-a bailai, 
moyuma soureih souyu hinou thai-a bailai.  
11Mapao nou veo soure donou dopapei khaitouyu mai aliye Enou southare 
donou te-a buyu thaio, Ramai nghoujü nou nou-a noue. Ahai puhvei heung ae 
dzübvü nasü poloua ta-a bailai she.”  
12David nou Saul pei hinou khaitouyu heung ae dzübvü nasü poloua puhai sü 
tare. Mai ali-a puhai ye ngaomoe, moyuma süa sümoe, daiolouzü Mapao nou 
puletao mai hrülaiye sü baizhitei peire.  
13Süthaisü David nou deichi peiva taopa louyu thai,  
14puhnou shusoua Saul vei reihmaitao hi ae Abner hisü “Abner, ne Enou kuyu 
apai chouho chou moe?” tea shapaoe. “Thaonou shusoua ra-a veo ye 
soukaiwe?” tea Abner nou noue.  
15David nou chila peie, “Abner, ne hai poutu khekhai ali mowu? Israel mai 
hrohi thaonou neye raiyu buge? Sükulouzü ne daisou nou nevei paopu, veoye 
sü khotou toulou moe? Chubü hinou kamai-a nou nevei paopu ye sü southalai 
tea taloue.  
16Abner, nenou souzü vah nasü soulou more. Hriyu Mapao zhih hinou E 
chaachou souwe, süolouzü neletao mai hrülai nou thaiyu kao-e, 
daiolouzü Mapao nou veo dopeikhai touyu neletao vei paopuye sü neletao 
nou vulou more. Zhukhaio, veo vei heung sü daiki bue? Veo pei hinou 
khaitouyu dzübvü nasü daiki bue?”  
17Saul nou David vei pai sü süloua noue, “Anahpoutu David, süsü nevei 
paimowu?” David nou chila pie, “Apaopuwo, Ouvai Enou-e.”  
18David nou chila peipue, “Apaopuwo, ne daisounou ne kilai Eye thaihuwe? 
Enou ne hi dai mah soukhai toue?  

19Apuo veowo, Enou paoyu achi kei peio. Nenou Eye ngaoba-a hraiyu 
hai Mapao nou soua baie toulouzü, posheela peiyu nasü puhye panou polo; 
ana haina hai mai nou soua baie toulouzü, Mapao vei chaa nasü panou 
puletao pei hi ve theo. Daiolouzü puletao nou Eye sü Mapao vei teidei hinou 
hulaiwua Eye panou vakou maivei rah sü thotare donou soua baie.  
20Eye panouMapao hinou douta-a vakou maivei teidei hinou southa peiso. 
Daisounou Israel maivei veo nou seihei touli büyu Eye sü southalai tea vewe? 
Daisounou Eye raohou ali büa thaihu-a laiwe?”  
21Saul nou David hi chila peie, “Anahpoutu David, dakhai ve-a baio, Enou 
mahre. Enou neye sü soushipu khailai more, daiolouzü zhoukhei-a nenou avei 
hrirai sü khailupa peie. Enou soupfüyu vah khesü kaomo shoa nou souwure.”  
22David nou chila peie, “Apuo veowo, nevei heung sü hai hi bue, nevei mai 
aliye panou tapa polo.  
23Chili checheyu maiye sü Mapao nou buu peilai. Zhou teithe Mapao nou 
neye abah hi thoupeie, ana Mapaonou veo soupeikhai touyu neye sü Enou 
soushi moe.  
24Zhou teithe Enou nevei hrirai khailupa peiyu büa Mapao ye panou Eye 
veahoyu teitei hinou khailupa peiyu sü soulou theo.”  
25Saul nou David hi paoe, “Ramai panou neye shiha peiyu sü soulou theo! 
Nenou soupfüyu vah teitei sü panou vete louyu sü soulou theo.” Süthaisü 
David nou ludu hisü tare, ae Saul nou lah ki hi dakhai tare.  

1 Samuel 27 

David nou Philistin Mai hinou Ho Hrüyu 

1David nou haibüa tsüchoe, “Teitheli moa teitheli hai Saul nou Eye southa 
bailai. Südonou E hai Philistin mai hi tuho bulouyua vei-a bailaire. Sükulouzü 
Saul nou Eye phoutapu moa E hai kaozhou vei-a bailai.”  
2Südonou David nou puhvei mai kaihrou taosü Gath hi veo Maokh nahpoutu 
Achish hisü veloure.  

3David ae puhvei maitao hai puletao vei kihikha maitaoye saloua Gath hinou 
ve hrüre. David nou puhvei chapfü ahai- Jezreel hinou Ahinoam, ae Karmel 
hinou Nabal hapu chapfü Abigail puhaiye koa Gath hinou ve bure.  
4David hai Gath hi tuho butareshe touyu Saul nou choulou khaie, puhnou 
David ye sü phoutapu more.  
5David nou Achish hi paoe, “Nenou Eye nevei samai khamai ali-e tea 
polouzü, Eye nuh taitou ali peia panou sühinou hrüo. Nevei nuhdu hinou 
neye koa hrüzho moyuma vei-e.”  
6Südonou Achish nou puhye Ziklag nuhdu nasü peie. Hai vanou zhodao 
koutea Ziklag nuhdu nasü Judah vei nuh teidei soua nou bue.  
7David nou Philistin maiye koa khouh kiarou hai hrüe.  
8Teile süphaki, David ae puhvei maitao nou süpehao hi raichokinou hrüa 
buyu Geshur mai, Girza mai, ae Amalek maiye soureih souta-e. Puhnou Ejipt 
hi talouyu Shur maivei teidei hi koute hai soureih souta-e, 
9ae puletao mai hrülai hai naotu poutu sümoa southa khaiwua puletao vei 
zhaotu, nghitu, rheisüh ae kikhaorü alia sabanü koute-a poloua Achish hisü 
dakhai ve-e,  
10ae Achish nou puh hi “Zhouvu ne daiki nou soureih souta-e?” tea nouyu 
phaki, David nou puh hisü “Judah teidei khelova nou reih souta-e,” moyuma 
“Jerahmeel maivei teidei hi soureih sou-e,” moyuma “Ken mainou hrüyu 
teidei hinou ho reih sou-e,” tea chila peia baiwe.  
11David nou soureih soutayu phaki nuh teidei hi hrüa buyu naotu poutu 
sümoa southa khaiyu donou Gath nuhdu hisü mai linoua tave puhnou ae 
puhvei maitao nou soupfüyu vah khesü paopeire mai ha-a baiwe. Haibüa 
David nou Philistin mai hi buyu phaki soupeie. 
12Ana Veo Achish nou David ye sü louche sho-e, ae puhnou lah haibüa 
tsüchoe, “Puhye sü lah puhvei Israel maitao nou ngaora sho-e, südonou 
puhnou hria bukisa sü avei kuvah soua bubai shulai.”  

1 Samuel 28 

1Teile phajütou thaisü, Philistin mainou puletao vei reihmaitao hai save 
jüloua Israel maiye soureih soulai tea bure. Südonou Achish nou David hi 
paoe, “Ne ae nevei maitao hai Eye koa soureih soutalai touyu sülo.”  
2David nou puh hi chila peie, “Esü nevei kilai baie, neye donou Enou soulou 
süyu koute hai soungaolai.” Achish nou paoe, “Sükulouzü veire, neye panou 
teisa avei reihmai soua Eye kholai.”  

Saul nou Thaimailu Tayu Mai hinou Ko Nouyu 

3Chuo Samuel hai thaitare, ae Israel mai hrülai nou puhye donou dopfüa 
puhvei nuhdu Ramah hinou puhye sü nüvuh peie. Ae Saul nou Israel teidei 
hinou buyu thaimai ko pola peiyu mai ae keingumai hrülaiye sü hulai 
khaiwure.  
4Philistin maivei reihmaitao nou tave jüloua Shunem nuhdu pe hinou fühao 
soua buloure; ae Saul nou Israel maitaoye save jüloua Gilboa Deichi hinou 
fühao soua bure.  
5Saul nou Philistin maivei reihmaitaoye ngaolouyu phaki, puh hai ngaopi 
sholoure,  
6südonou puhnou Mapaohinou dai souyua veilai tea noue. Ana Mapao nou 
puhye sü zhiho mekou hinoua, moa Ramai vei leli poa zhuyu Urim ae 
Thummim hinoua, moyuma rachipaola peiyu maitao hinoua chila sü 
peimore. 
7Süthaisü Saul nou puhvei peikho maitao hi paoe, “Eye thaimai hinou chi 
paola peiyu naotumai ali phoupeio, ae Enou taho puh hinou daisouyu nou 
veilaisa touyu noulai.” “Endor hinou mai ali bue,” tea puletao nou Saul hi 
chila peie.  
8Südonou Saul veo nou puhvei zhai hai souda loure; tyakuyu sabanü nou 
banouloua puhvei mai ahai saloua teimairai nou naotupai hisü talai teanou 
tare. Saul nou honapai hisü ve haibüa paoe, “Thaimai rako hinou ahi daie 

vepalai touyu khesü noupeio. Enou thaitayu maina zhih kupeiyu phaki, 
puhvei rako sü kupoa vepeio.”  
9Naotupai nanou chila peie, “Saul veo nou Israel maivei teidei hinou buyu 
thaimailu tayu mai ae keingumai hrülaiye sü souhakhai toure touyu sü 
neletao nou süwe. Neletao daisounou shodo souloua Eye southalai touwe?”  
10Süthaisü Saul nou Mapao zhih kuloua haibüa chaachou souloua paoe, 
“Hriyu Mapao zhih hinou neye panou veahoyu sü daokhai toulai moe.”  
11“Enou neye donou thaoye kulai?” tea honapai nou noue. “Samuel ye 
kupeio,” tea puhnou chila peie.  
12Naotupai nou Samuelye ngaolouyu phaki, puhnou shusoua ra-a Saul hi 
paoe, “Ne daisounou da-a ahi shodo ashi souwe? Ne sü Saul baie!”  
13“Ngaopiso!” tea veo nou honapai hi paoe. “Ne daie ngaoe?” “Dei hinou rako 
ali ngaopa-a Enou zhingaowe,” tea honapai nou chila peie.  
14“Puh sü kabüwe?” tea Saul nou noue. “Puh hai tsümai-e, ae naazao nouwe” 
tea honapai nou chila peie. Süthaisü Saul nou puh hai Samuel phare touyu 
hai süloure, südonou puhnou deiphi nakouloua puhye khurüe.  
15Samuel nou Saul hi paoe, “Ne daisounou Eye kudakhai ve souchorowe?” 
Saul nou chila peie, “E choha-a nou veashoa bure. Philistin mainou Eye sü 
soureih soulai tea bure, ae Ramai nou Eye thaowure. Puhnou Eye sü 
rachipaola peiyu mai hinou moyuma zhiho mekou hinoua chaku peimore. 
Südonou daisouyua veilai touyu paopeio tea neye kupoa vewe.”  
16Samuel nou paoe, “Ramai nou neye thaowua neye hraitayu thaisü ne 
daisounou Eye kuwe?  
17Mapao nou Eye panou ne hi paopeiyu thaifüa soupeiwure: Puhnou vedei 
nasü ne hinou poloua David hi peiwure.  
18Nenou Mapao vei chikha sü züba-a Amalek maiye sü souhakhai tupei more. 
Südonou chuo Mapao nou ne hisü haibüa soure. 

19Mapao nou neye ae Israel maitaoye Philistin mai bah hi thoupeiwure. 
Dosho hai ne alia nevei nahpoutu maitao hai Eye koa buta laire, alia Israel 
maivei reihmaitao hai Philistin mai bah hi thoupeiwulai.”  
20Samuel nou paoyu chipao khesü Saul nou choulou khaie, puh hai ngaopi 
sholoua deiphi hi kou dazü tare. Puh hai lülou hore, daiolouzü puhnou hea-
khei-a touso ali-a toumore.  
21Honapai nou Saul hi takouyu phaki, puh hai ngaopi shopoa buyu sü 
ngaolou khaie, honapai nou puh hi paoe, “Apaopuwo, Enou avei hrirai hayu 
domoa nenou paoyu nasü soupeiwure.  
22Chuo Enou jüpa-a khoyu nasü ne-a aetou peio. Neletao nou khouko 
ngaoloua ludu taloure donou, Enou neletao vei touso sü souda peilai, zhuvea 
toupeio.”  
23Saul nou touso ali-a toulai moe tea baloure, ana puhnou salaiyu puhvei 
kilai mai ahai ae naotupai nanou toulouyu deinou shi-e tea paokhai paokhai 
khaie, puhnou dazüa buyu hisünou kushuloua aetoure.  
24Süthaisü honapai nou thalasoua hübo veishoa buyu chotu ali datha loure, 
ae honapai nou southou sü poloua khei thoumoa raokhao khaoloure.  
25Süthaisü honapai nou Saul ae puhvei kilai mai ahaiye touso popa peia 
puletao nou touloure. Süzhou khei nou puletao hai dakhai tare.  

1 Samuel 29 

Philistin Mainou David ye Sabayu 

1Philistin mainou puletao vei reihmai hrülai hai Aphek hinou save jüloure, ae 
Israel maitao nou Jezreel Deikho hi dzüla payu buh hinou vejüloua fühao 
soua buloure.  
2Philistin maivei veo mai angou taonou mai kaih-kaih ae mai theli-li nou 
reihmai me-me souloua sa-a takouyu phaki, David ae puhvei maitao-a Veo 
Achish ye koa thailova nou takoue.  
3Philistin maivei reihmai peikhowo nou puletaoye sü ngaolou khaie, “Hebrew 
mai haitao hainou dai-e souwe,” tea nouloure. Achish nou reihmai peikhowo 

hi chila peie, “Mai haina hai Israel maivei veo, Saul vei reihmai peikhowo 
David touwe. Puhnou Eye koa teile taoli bure. Puhnou ahi velou louyu nou 
poa zhou koute hai Enou puh hi mah ali-a ngaomoe.”  
4Ana Philistin maivei reihmaitao peikhowo nou rarou loua Achish hi paoe, 
“Mai hainaye puhnou buyu nuh hisü seidakhai tawo. Etao nou soureih 
soutayu buh hisü puhye koa talou shi-e, Etao nou reih soutayu phaki, puh hai 
Etao pei hi soureih souta louvei-e. Puhye donou Etao maiye southawua 
puhvei paopu jüpa soulouyua veipu himovu?  
5Mai haina hai David mowu? Naotu maitao nou mai hainaye haibüa puletao 
nou chopoa lou soumowu, ‘Saul nou mai the-the southaloue, ana David nou 
mai thekirou-rou southaloue!’ ”  
6Achish nou David ye kuloua puh hi paoe, “Hriyu Israel maivei Ramai zhih 
hinou ne hai ahi chilee cheche-a baie tea Enou chaachou souwe, ae Eye koa 
soureih soutayu hai Ewo louzü neye jüpa-a baie. Nenou ahi velouyu nou poa 
zhou koute hai nevei mah ali-a Enou ngaomoe. Ana veo kukhe maitao nou 
neye koa soureih soutayu hai jüpamo loure.  
7Südonou ne kaona-a lah ki hi dakhai ta-a baio, ae puletao nou jüpa moyu 
vah haso ali-a soupeiso.”  
8David nou chila peie, “Apaopuwo, Enou dai mah souwure? Enou ne hi ve 
louyu nou poa zhou koute hai kaomoyu vah ashi ali-a souyu ngaomoe tea 
nenou paoyu thaifüa, daisounou apuo veowo, neye koa nevei ngaobayu 
maitaoye taho soureih souyu hisü Eye panou tabawe?”  
9Achish nou David hi haibüa chila peie, “Ewo louzü neye Ramai vei 
rakivamai ali büa chilee chechewe tea powe, ana veo kukhe maitao nou neye 
koa soureih soutalai moe tea baloure.  
10Südonou David, dosho shona hai Saul ye thaokhaiwua ahi tuveyu nevei mai 
hrülai hai kushu zhiloua teithe pare toulouzü buh hai hinou dakhai ta-a 
baio.”  

11Südonou thainesho shona nou David ae puhvei maitao hai Philistin maiye 
thaowua dakhai tare, ae Philistin maitao hai Jezreel hisü tare.  

1 Samuel 30 

Amalek Maiye Soureih Souyu 

1Teithe asü zhou sü David ae puhvei maitao hai Ziklag hisü velou loure. 
Puletao hathai nou Amalek mainou Negeb ae Ziklag hisü reih huloure. 
Puletao nou Ziklag nuh sü meidei hawure,  
2ae puletao nou naotumai hrülaiye sü mailia southamoa puletao vei 
hukhamai soua nüpoa takhai toure.  
3David ae puhvei maitao nou dakhai veyu phaki, puletao vei nuhdu nasü 
meidei hawure, ae puletao vei khapfü ae nahmai hrülai hai nüpoa takhai 
toure.  
4Süthaisü David ae puhvei maitao hai shusoua krare, puletao nou shalou 
mokoute sübüa krare. 
5David vei khapfü Ahinoam ae Abigail puhai-a nüpoa tare.  
6David hai veashoa nou bure, daiolouzü puhvei maitao hai puletao vei 
nahmai ae chapfü hayu donou levea-a puhye chuh nou deithalai tea buloure. 
Ana puhvei Ramai Mapao nou puhye tsüle souduso peiwure. 
7Südonou David nou Ahimelek nahpoutu Abiathar napao hisü paoe, 
“Mapao vei leli poa zhure ephod sü ahi pove peio,” ae Abiathar nou puh hi 
pokou peie.  
8David nou Mapao hi noue, “Ngaoba maitao thaihu tayu veishi-e? Enou 
puletaoye thaingou lousü homoe?” “Thaihu takhaio, nenou puletaoye 
thaingou lousü hie, ae nüpoa tayu maitao-a vupa lousüe,” tea Mapao nou 
chila peie.  
9Südonou David nou puhvei mai kaihrou taosü saloua tare, ae puletao nou 
Besar Rei hi kouyu phaki, kamai-a talou hoa sühinou pa bure.  

10David nou mai kaihdai saloua tapu tare, ana mai kaih hai louzü vealeyu 
donou talou hore, südonou puletaoye buh sühi khaiwure. 
11David ye koa tayu mai ali nou Ejipt mai ali hai ludu hinou ngaoloua puhye 
sü David hi save-e. Puletao nou puhye sü touso peie,  
12ae doushiki nou soukhai touyu raokhao, ae darkhashiki nou koa souyu 
raokhao phe ahai peie. Puhnou touso sütao tou louyu thaisü pfüchi 
ngaoloure; daiolouzü teithe asü hai puhnou halia touso more.  
13David nou puh hi chi noue, “Nevei paopu sü thaowe, ae ne buh daikinou 
ve-e?” “E hai Ejipt mai-e, ae Amalek mai ali vei qila souwe. E soulouyu 
donou apaopu nou Eye thaowua tayu teithe asü pare,” tea puhnou chila peie.  
14“Etao nou Kerit maivei teidei Negeb hilo, ae Kaleb maivei teidei Negeb ae 
Ziklag nuhdu hisü reih hulou meideia tawe,” tea puhnou paopue.  
15David nou puh hi noue, “Ne Etaoye puletao hi save peilai homoe?” “Nenou 
ahi Eye southalai moe, ae avei paopu hi Eye peidakhai laimoe tea chaachou 
soupeiyu thaio, Enou sata peilai,” tea chila peie. 
16Südonou puhnou David ye sü sa-a homaitao hi vepeie. Homaitao hai dei 
kashoyu buh ali hinou raroupoa touso-a ae khonüh nüa bure, daiolouzü 
puletao nou Philistin maivei teidei hinou ae Judah maivei teidei hinou nangi 
khesü alaosou shaopove khaitoua nou bue. 
17Thainesho tei thepayu phaki, David nou reih hulou puletaoye sü tei zhimo 
koute reih soue. David vei nahlemai kaihdai hai rachotao hinou nakhesü 
koupo souloua tapaloue, anou kukhe maitao hai mai ali koute-a hria nou 
turei palou more.  
18David nou Amalek mainou potayu natao ae nüpoa tayu maitao, puhvei 
chapfü ahai-a loua nou vupakhai touloue.  
19Puletao vei natao, ae chapfü nahmaitao hai mai ali koute-a hamoa ngaokhai 
touloue. David nou puhvei maitao vei chapfü nahmaitao ae Amalek mainou 
potayu natao hai lahkuku hi dakhai peie. 

20Puletao vei kikhaorü teitei-a puhnou poda khailoue; ae puhvei maitao nou 
sütao hai puletao nghoujü nou huta-a nou haibüa paoe, “Haitao hai David vei 
baie.”  
21Süthaisü David nou lülou hoa Besar reipe hinou thaokhai touyu mai kaih 
ahai hisü dakhai ve-e. Puletao nou David ae puhvei maitaoye süloure donou 
sashoa nou tapa-e, ae David nou puletaoye sasho poa nou takou daoloue.  
22Ana David ye koa salaiyu maishiyu ae zhaidou sümoyu kamai-a nou haibüa 
paoe, “Etaoye koa tamoyu maitao hai puletao vei chapfü nahmaitao louzü 
podakhai loua bailai, ana Etao nou ngaolouyu natao louzü aliro peilai moe.”  
23Ana David nou puletao hi paoe, “Athaihou jürai maitaore, Mapaonou Etao 
hi peikhai touyu nasü neletao nou sübüa soulou shi-e. Puhnou Etaoye sü 
panou kaozhou ashi daomoa veilouyu sü peie.  
24Neletao nou paoyu nasü mai kukhe maitao-a ae-ao toupei laimoe. Südonou 
mai hrülai nou raibütoua bailai: soureih hi tamoa ki hinou navei kho-a buyu 
maitao-a soureih hi tayu maitaoye raibütoua zha sü ngaozho-a bailai.”  
25David nou haibüa chikha sü souloure, ae Israel mai hai zhai haina nou 
haithai-a sübüa ta-e.  
26David nou Ziklag hi dakhai velouyu phaki, puhnou ngaolouyu natao hai 
Judah hi buyu puhvei samaitao hi ae süthai-apei maitao hi “Na haitao 
hai Mapao ye ngaobayu maitao hinou polouyu sapeina-e,” tea pao-a nou seita 
peie.  
27David nou sapeina khesü Bethel hi mai, Judah khelova buyu Ramah, ae 
Jattir nuhdutao hinou hrüyu maitao hi, 
28Aroer, Siphmoth, Eshtemoa,  
29ae Rakal maitao; alia Jerahmeel, Ken maitao hi,  
30Hormah nuhdutao hinou buyu maitao, Borashan, Athach, 
31ae Hebron maitao hisü seita peie. Puhnou sapeina khesü puhnou ae puhvei 
maitao nou tutsüa tasühaoyu nuh teidei teitei hisü seita peie.  

1 Samuel 31 

Saul ae Puhvei Nahpoututao Thaiyu 

1Philistin mainou Israel maiye Gilboa Deichi hinou reih soua Israel maiye 
alao southawure, ae Israel mai hai Saul veo ae puh nahpoutu maitao-a loua 
nou tutare.  
2Ana Philistin mainou thaihu poa kou Saul nahpoutu Jonathan, Abinadad, ae 
Malkhishua puletaoye sü nüloua southawure.  
3Reih sü shishoa nou souloure, ae Saul ye sü ngaobamai vei voulouthou nou 
kapei-a zhishi showure.  
4Südonou Saul nou puhvei reihbasei pfüa laiyu nahlepuna hisü paoe, “Nevei 
khoche popaloua Eye southa peio, sükulouzü Ramai ye sümoyu Philistin 
mainou Eye konüa nou southa laimoe.” Ana nahlepuna nou ngaopi sholoua 
southapei bare. Südonou Saul nou lahvei khoche sü paipa loua lahye 
khethawure. 
5Nahlepuna sü nou Saul thaiyu ngaolou khaie, puh-a lahvei khoche hinou 
hrüthawua Saul ye koa thaire.  
6Sübüa Saul sü thaire, ae puh nahpoutu asü, puhvei reihna pfüyu nahle 
maina, ae puhvei maitao hai süzhou nou thakhai toure.  
7Jezreel Deikho hinou holo vatha buyu Israel maitao, ae Jordan Rei hinou 
teinghi palova buyu Israel maitao nou Israel maivei reihmaitao sü tutare, ae 
Saul alia puhvei nahpoutu maitao hai thaire she touyu ko choulou khaie, 
puletao hai lahvei nuh teidei sü thaokhaiwua tutare. Süthaisü Philistin 
mainou velou nuh teidei sütao hinou buloure.  
8Soureih soucheyu thaisü, Philistin maitao nou taho thaiphao khesü zhutayu 
phaki, puletao nou Saul alia puhvei nahpoutu mai asü vei thaiphao hai 
Gilboa Deichi hinou bua ngaoloure.  
9Puletao nou Saul vei pei sü valoure, ae puhvei reihna khesü poloua Philistin 
maivei teidei teitei hisü kopomaiye panou ko aveih nasü puletao vei 
basharatao hi ae puletao vei maitao hi paota-e.  

10Süthaisü puletao nou Saul vei reihna khesü Ashtaroth rathoki hi polou 
khaiwure, ae puhvei pfüphao hai Beth Shan nuhdu kivo va hi veathou 
khaiwure.  
11Gilead teidei hi buyu Jabesh maitao nou Philistin mainou Saul hi soupeiyu 
ko khesü choulou khaie,  
12khuvei kayu maitao nou Beth Shan nuhdu hisü khei nou talai tea tare. 
Puletao nou Saul vei pfüphao, ae puh nahpoutu maitao vei thaiphao hai kivo 
vanou haokouloua Jabesh hi podakhai ve mei deipeie.  
13Süthaisü puletao nou rao khesü poloua Jabesh nuhdu hi buyu tamarisk 
süübe phi hinou poa daovu peie, ae puletao nou teithe anai hai lüh-a dopfüe.  

2 Samuel 

2 Samuel 1 

Saul vei Athai Ko David nou Sülouyu 

1Saul thaiyu thai David nou Amalek mai jünou reih veilou-a dakhaive teithe 
ahai Ziklag hinou chao-a bue.  
2Teithe asü chezhou sü Saul vei reihmai buh hinou mai ali hai puhvei leveayu 
ngaoyu ali sou-a lah puhvei sah daophasa toure alia puhvei pei hi nainou 
boshopoa David hi tuvere. Puhnou David hiki takou pei pfünakou David ye 
khuhao-a khurüe.  
3“Ne daichinou vewe?” tea David nou puh hi noue. “E Israel maivei reihmai 
buh hinou tupaloue,” tea puh nou chila peie.  
4David nou paoe, “Daibüa vepare touyu khesü ahi paokhaio.” Puh nou chila 
peie, “Etao reihmai zü reihbuh hinou tu-a baire, Etao mai alaoye zhiwure alia 
Saul ae puhvei nahpoutu Jonathan koute-a zhiloure.”  
5“Saul ae puh nahpoutu Jonathan hai thaire touyu sü ne kabüa süloue?” tea 
David nou nouda khaire.  
6Puhnou haibüa chila peie, “E Gilboa deichi hi tapayu phaki, Saul sü lah 
puhvei heung hi vüpoa nou buyu zhingaoe, alia rheiluki pfüyu ae rheipfüyu 
ngaobamaitao sü puh nghiki koure.  
7Puhnou reive Eye ngaolou-a Eye kuyu donou E puh hi takoue.  
8Ne thaowe? tea puhnou ahi noue, ‘E Amalek mai alie’ tea Enou chila peie.  
9Süthaisü puhnou ahi paokhaie, ‘Haihi takouloua Eye southa peio! Eye 
zhishishowure, E thai vuzülaire, ana thailouho-a bubaie,’ tea puhnou paoe.  
10Südonou Enou takou puhye southa peie, daisounou touyuo puh sü kaolou 
chezü thai-a bailaire touyu Enou süe, süthai puhvei vepeirü alia baokha sü 
poloua ne hi pove peiwe, aduwo.”  
11David nou ko sü choulou-a puh sü levea sholou-a nou puhvei sabanü hai 
paiphawure, ae puhye koa buyu maitao-a puh nou souyu büa soure.  



718 

 

 
   Sheeyu Baibel 

© 2009, Bible Society of India. 
 

 
 

 

12Puletao hai leveasho-a heamajü toumo somoa lüa nou Saul ae Jonathan alia 
Ramai vei mai souyu Israel maitao donou dopfüe, daiolouzü reihbu hinou 
puletaoye mai alao southawure.  
13David nou ko pfüve paopeiyu nahlepuna hisü “Ne daikinou veyu mai-e?” 
tea noue. Puh nou haibüa chila peie, “Ewo Amalek mai alie, ana E nevei 
teidei khevainou hrüwe.”  
14David nou puh hi paoe, “Ne daizhou khu vei-a nou Ramai nou dopeiyu 
Veoye southawe?”  
15David nou puhvei mai aliye kulou-a paoe, “Puhye southawo!” Mai nanou 
hounaye sü southawure.  
16David nou Amalek puona hi paoe, “Ramai nou dopeiyu veo sü nenou 
southawure tea paoyu vanou pa-a buyu vah sovei nasü lah nenou pfüve-a 
baie.”  

David nou Saul alia Jonathan donou Do-a Kouli Liyu 

17David nou Saul alia puh nahpoutu Jonathan ye donou dopfüa kouli haina 
hai lie.  
18Kouli haina hai Judah maitao hi doupeio tea paoe alia kouli haina sü Jashar 
touyu larübü hi rüthou khaitoue.  
19“Oh Israel, nevei süthai-apei maitao sü deichi hinou southawure! Khuvei 
kayu reihmaitao sü kabüa kaodua baidesa!”  
20Ko haina hai Gath mai hi paoso, Ashkelon mai ludu hi ki paoso. Haiko hai 
süloua Philistin maipfütaoye panou lesaso; hee bimoyu maipfüye panou 
asayu sü souso.  
21“O Gilbon deichitao hisü chuthai teirü moa vidzü panou koupu khaiso; 
nevei doutao sü panou thoudzü ae rashithou ali koute shikhai noue! 
Daisounou touyuo ne hinou veo vei rü sü panou hraongu ngaore, Saul veo vei 
rü sü theadzü napeia sousheepu peimore.  
22Jonathan vei lou alia Saul vei khoche sü soureihmai vasou alia zhe hai 
choulou monou khaiveyu hae.  

23“Saul alia Jonathan, puh haisü khupa soue ae leshi shoe; hri-a bukia ae 
athai hia puh haisü alikhei sou-a hrüe; puh haisü leche jünou thasho hie, 
souveo jünou khoupu hie.  
24“Oh Israel hi naotu maitaore, Saul ye donou dongai pfüpei khaio! Puh nou 
neletaoye sabanü veinou tupeie alia muteiyu zhusana ae sana khenou zhainga 
soupeie.  
25“Poutu khekai veitao sü reih hinou kaodutare, Jonathan sü deichi pei hinou 
kaodure.  
26“Athaihou Jonathan, ne vanou E sü ngai ngaidu soure; ne hai Eye donou 
daizhouzhou leshisa! Eye donou nevei leshi sü khupa soue, leshipai vei lesha 
jünoua duhie.  
27“Poutu khekai veimaitao sü kaodutare, Puletao vei reih baseitao sü hatare.”  

2 Samuel 2 

Judah Teidei hi David ye panou Vekou louyu 

1Haithai David nou Ramai hi noue, “E chuwo Judah maivei nuh tarali hi taho 
hrüa veiho shie?” Ramai nou “Taho hrüa veie” tea paopeie. David nou 
noupukhaie, “E nuh kana hinou taho hrülai?” “Hebron nuhdu hi taho hrüo” 
tea Ramai nou paoe.  
2Südonou David nou puhvei khapfü ahai süolouzü Jezreel pfüpai Ahinoam 
alia Karmel hi rai-a Nabal khapfü souyupai Abigail ye salou-a Hebron hi tare. 
3Puhnou puh vei maitao alia puletao kikhamaitao tea koa Hebron nuhdu pehi 
tave hrüa bure.  
4Süthaisü Judah hi maitao nou Hebron hi tavelou-a David ye panou veo soure 
donou theadzü napeire. David nou Gilead hi buyu Jabesh nuhmai nou Saul 
thaiphao sü vupeie touyu süloukhaie,  
5puhnou kopomaiye seiho haibüa nou paoe, “Neletao Saul veo ye tsükhou-a 
puh vei thaiphao sü soutaosou-a vupeiyu vanou neletaoye Ramai panou 
hapeiyu soulou theo.  

6Ramai nou neletaoye leshi peitheo, neletao nou vah aveih soupeiyu donou E-
a neletaoye donou soutaosou zhupeilai.  
7Khu dulo, khou chilo! Neletao veo Saul sü thaire, ana Judah maitao nou 
puletao vei veo soure donou apei hi theadzü napeiwure.”  

Ishbosheth ye panou Israel Mai hi Veo Souyu 

8Saul veo vei reihmai peichawo Ner nahpoutu Abner nou Saul vei nahpoutu 
Ishbosheth sa-a Jordan rei alilo dova tupa Mahanaim touyu buhi bure.  
9Abner nou Ishbosheth ye panou Gilead teidei hi veo soure, Asher, Jezreel, 
Ephraim alia Benjamin maitao, süolouzü Israel maivei vedei teitei pei hi veo 
soure.  
10Puh nou Israel mai veo souyu phaki, puh hai po raidai pare alia puhnou po 
ahai Israel mai veo soue, ana Judah khüwo louzü David veo khe hinou bue.  
11Puh nou Hebron hinou po anai-da hai veo soue.  

Israel alia Judah Mainou Reih Züyu 

12Abner alia Ishbosheth khenou adumaitao nou Mahanaim hinou tapoa 
Gibeon nuhdu hi ve-e.  
13Pfü Zeruiah nahpoutu Jaob alia David khehinou buyu adumaitao nou tave 
zai ali pe hinou daoe. Me ali nou zaipe alilao alia me kukhe alinou zaipe 
thapo alilao hinou ve zhi ngaola-a dao-a bure.  
14Abner nou Joab hi paoe, “Nahlemai kamai-a dopaloua maisou thao sou-a 
panou reih züva-a bailaishe.” “Sü-a veie,” tea Joab nou chila peie.  
15Me ahai hinou mai kiahai kiahai hai dopalou-a Ishbosheth ae Benjamin khü 
alia David maitao thaosou-a panou talou reih züvae. 
16Lahkuku pa chekhei takou ali nou ali pei paivalou-a khoche nou khüvae, 
sübüa mai kaidai sü deiphi kaokou thaikhai-a baire. Südonou deibuh sühisü 
“Khoche vei Dou” tea kue.  
17Süthaisü lekha shishoyu reih sü züshure alia Abner ae Israel maitao sü 
David maitaoye soulou hore.  

18Zeruiah pfüpai nahpoutu asü: Joab, Abishai alia Asahel chinamaitao hai 
reih hi loukhai toue. Asahel hai shu jünoua taveipu hie,  
19puhnou Abner thai hukoure.  
20Abner nou thailao reive lou-a paoe, “Ne Asahel mowu?” “Ouvai,” tea 
puhnou khüpeie.  
21“Athai ngousou baio!” tea Abner nou paoe. “Reihmai kukhe liye thaihu loua 
puh hi buyutao sü poloua baio.” Ana Asahel nou thaokhaimoa thaingoukhai 
ngoukhai-a baide.  
22Abner nou thailao reivelou-a paopue, “Athai ngouso, daidonou Eye panou 
neye southa vuzüwulai tea souwe? E kabüa ne jürai Joab ye daolai?”  
23Ana Asahel nou ngouyu thaokhai bare, südonou Abner nou puhvei heung 
nou thailova thaipa Asahel pou hinou khüshapa phaohi chapeiwu-a puhsü 
kaolou thai-a baire, ae puh thailao nou laiyu maitao nou takou puhvei 
thaiphao ngaolou-a cho hasou-a baire.  
24Ana Joab ae Abishai nou Abner thaihu poa tare, thai jüpoa teinghi loutayu 
phaki Ammah deichi, süsü Giah hinou teinghi palao, Gibeon vaohro hi loure 
ludu hi vere.  
25Sühisü Benjamin khü hi maitao nou Abner ye sühaove loua deichi peitaoh 
hinou dulai tea souda-a bue. 
26Abner nou Jaob hi sha-a nou paoe, “Reih zükoute-a bubai laiwu? Akhai hi 
kou havei ali-a ngaomoa shikhai shikhai-a bailai touyu ne sümovu? Etao hai 
kityarai maikhai baie, teile daisho koute nemaitaoye panou Etao thai 
hulaige?”  
27Joab nou chila peie, “E Ramai zhih hinou chaachou souwe, süolouzü nenou 
chi paomoyu thaiwo dosho teithe payu koute avei maitaoye panou ne thai 
ngoulai.”  
28Süthaisü Joab nou shabe hou-a puhvei maitaoye panou Israel maiye thai 
ngoupu khaiso touyu shee soungao peie, alia sübüa reih züpu khaimoa baire.  

29Süthaisü Abner alia puhvei maitao hai kheimathe nou Jordan rei sü tacho 
palou-a thainesho teithepayu phaki tapoa Mahanaim hi veloure.  
30Joab nou chuo maiye thaihuyu hai chaore, puhnou puhvei maikhe maiye 
kuve jülouyu kisü mai kiakü hai Asahel-a loua nou ngaomode. 
31David vei maitao nou Abner vei mai 360 southawure.  
32Joab ae puhvei maitao nou Asahel vei thaiphao sü puhvei kihikha maivei 
khüh, süolouzü Bethlehem hinou vupeie, süthai puletao nou kheimathe nou 
tapoa teithe payu phaki Hebron hi khaive teloue.  

2 Samuel 3 

1Saul kikhamai thaikoyu me alia David ye thaikoyu me tea phateile dousho-a 
reih züvae. David vei maitao nou khoulailai paloua Saul vei maitao hai lelou 
holailai tare.  

David vei Nahpoututao 

2Nahpoutu arou haitao sü Hebron hinou shosho nou David hi napeie: Amnon, 
puh vei pfü zhih nou Ahinaom pfüpai Jezreel;  
3Rai-a Nabal ki veyu Karmel pfüpai Abigail nou Kileab ye napeie; Geshur hi 
veo Talmai nahpai Maakah nou Absalom napeie.  
4Haggith nou Adonijah napeie; Abital nou Shephatiah napeie,  
5Eglah nou Ithream napeie. Nahpoutu haitao sü Hebron hinou nakhai 
touloue.  

Abner nou David ye Louzho tayu 

6David vei maitao alia Saul vei maitao tea reih züyu phaki Saul vei maitao 
hrohi Abner hai khouko bulailai pare.  
7Teitheli Saul nahpoutu Ishbosheth nou Abner pei hi Saul khapfü Aiah 
nahnaotupai Rizpah ye koa hashi soure tea paodu peire.  
8Hai vanou Abner hai rarou shore. “Enou Saul hi hashi soushulai tea ne 
tsüchowu?” tea puhnou shapare. “E shurai khanou nevei puo Saul chi zü-a 
puh thaifüpae, puh vei thaihou jürai maitao alia puh vei samai khamaitao 

donou hrüpae, David nou southawure hinou neye Enou vupa peie, sükua 
buyuma zhou teithe naotumai ali vanou ne avei mah phouwu?  
9-10Ramai nou David hisü puhye panou Saul hinou vedei hai poloua puhye 
panou Israel ae Judah maivei vedei ahai hinou, süsü Dan hinou poa 
Beersheba koute hai veo soulai tea paopei khaitoue. Hai nasü panou cheche-a 
vepamoyu thaio, Ramai ye panou ahi sü tatei sho-a veahoyu sü peitheo.”  
11Ishbosheth nou Abner chi chouloua chila ali koute-a Abner hi paopi-a baire.  
12Abner nou kopomaiye David hi seive haibüa paoe, süphaki David hai 
Hebron hinou bue, “Thaonou dei haina hi veo soulai? Eye koa ae-ao touyu vo 
ali soupei louzü, Enou Israel mai hrülaiye ne hilao save peilaiyu hisü neye 
soukha peilai.”  
13“Veishode! Nenou ahi veyu phaki, Saul nah naotupai Mikhal ye sa-a ahi 
vepei vuzülai toulouzü, Enou neye koa ae-ao touyu vei vo sü soupeilai,” tea 
David nou chila peie.  
14Ae David nou kopomaiye seive Ishbosheth hi paoe, “Enou Mikhal ye avei 
khapfü soure donou puhvei muhma phasoua Philistin mai kaihli vei chepei 
rodeloua pove peiwure, südonou Mikhal ye sü ahi seive peio.”  
15Ishbosheth nou Mikhal ye puhvei kipuo Laish nahpoutu Paltiel hinou sada 
khailo tea maiye seive Mikhal ye sü saloure.  
16Mikhal khapu Paltiel nou kra-a nou Bahurim nuh hi koute thaifü poa ve-e, 
ana Abner nou ne khaita-a baio tea kharochi peikhaie, ae tea khaitare.  
17Abner nou Israel maitao vei süthai-apei maitao hi taho dao-a paoe, “Neletao 
nou teile soshoa David ye panou neletao vei veo sü sounü-a bure.  
18Chuwo teile kao aveih nasü vere. ‘Enou avei kilai David ye sa-a avei Israel 
maitaoye ngaoba zhubayu Philistin mai bah hinou alia kukhemai bah hinou 
vupa loure vah soulai,’ tea Mapao nou paoyu nasü licholo.”  

19Abner nou taibütou tea Benjamin maitao hi-a paopeiwure, ae süthaisü 
puletao nou Hebron hi taho Israel mai alia Benjamin maitao-a aetoure touyu 
chi hai David hi paore donou tare.  
20Abner nou mai kai ye sa-a Hebron hi ve David ye daoe alia David nou 
puletaoye panou khonüh ali hai nüloue.  
21Abner nou David hi paoe, “E chuwo taho Israel maiye sa-a ne hilao vepeilai. 
Puletao veo sü nenou soulai alia puletao hinou nenou ngaozü teiteisü 
ngaolai.” Süthaisü David nou Abner ye lududo kinou rako ashi panou 
ngaomore donou puhye seitawure.  

Abner ye Southayu 

22Teile daotu buyu thaisü David vei reihmaitao ae Joab nou reih veilou-a 
maivei nangi khesü pealou-a kini alao poa nou dakhai vere. Ana süteile kisü 
Abner hai Hebron hinou David ye ko-a bumore, David nou puhye sü ludu 
donou rako ashi daomore donou veitoua seitawure. 
23Abner nou ve David ye daowu-a tare touyu ko sü Joab alia reihmaitao nou 
dakhai veyu phaki puletao hisü paongaore. Sübüa David nou puhye seidakhai 
tawure tea paongao peie.  
24Joab nou veo David hi ve haibüa paoe, “Veo, Abner nou ne hi veyu büa ne 
daisounou puhye tebüa seidakhai tapeiwe?  
25Puhnou hai hi veyu sü neye lalure donou baie, ae ne kakua bue, daiki bue 
touyu khesü süloure donou ve-a baie touyu sü ne-a süwe!”  
26Joab nou David hinou tapa louyu thai, maiye seiho Abner ye sü Sirah touyu 
Dzükhao hinou salou-a dakhai vere, ana hai sü David nou sükhai moe.  
27Abner nou Hebron hi velou chezü, Joab nou puhye sa-a kheichi phalaiyu 
zhai souloua rokhubomü hilo sa-a loutare, alia puhnou Abner pou hi khoche 
nou khüpeire. Abner nou puhvei thaihou Asahel ye southayu vei khüngu 
phouyu phasou-a puh ye southawure. 
28David nou ko hai sülouyu kisü puh nou paoe, “Mapao nou süwe, süolouzü 
Abner ye southayu hi E alia avei maikhe mai vei mah ali-a hae.  

29Haina vanou tukha vere sü Joab pei hi vetheo, alia puh vei kihikhamai pei 
hi vetheo. Maiphao teitei hinou puhvei kihikhamai hisü loukhaora souyu sü 
panou bukoute peio, mokhaia naotumai ali bütoua hrütheo, mokhaia mai vei 
khoche hinou thai theo, mokhaia touha soha nou pa hrütheo.”  
30Joab alia Abishai nou puhai vei thaihou Asahel ye Gibeon reih hinou 
southayu navei khüngu sou-a Abner ye sü southawure.  

Abner ye Daovu peiyu 

31David nou Joab alia puhvei maitaoye lahkuku vei sabanü paipha-a 
soukousah nou banoulo ae Abner thaiyu vanou dopfükhaio tea kharochi peie. 
Ae David veo koute Abner vei thaiphao potayu thailaobü hinou koa thaifü 
tae.  
32Abner ye sü Hebron hi vuwure, veo David-a khü pehinou rasoua krare alia 
maisou-a krae.  
33David nou kouli haina hai Abner donou lie: “Daidonou Abner sü avomai ali 
büa thai-a baire?  
34Puh vei bah sü phumoe, Alia puhvei phi sü phu moe; Puhnou thaiyu hai 
mai ashimai ye southayu büa baie!” Ae maisou nou puhye donou krapure.  
35Heamajü David ye panou hatoure donou maikhe mainou teshoe, ana 
puhnou Ramai zhih hinou chaachou ali soungaore, “E zhou teithe akhai 
soumo koute ha taralia tousore toulouzü, Ramai ye panou Eye southawo.”  
36Veo nou haibüa souyu hai maisou nou ngaolou-a khashore. Cheche vujünou 
veo nou soupfüyu teitei hisü maisou nou kha-a baie.  
37Abner ye southayu hisü David veo loumoe touyu hai puhye koa buyu 
maitao alia Israel mai hrülai nou sükhai touwe.  
38Veo nou puhvei peikho maitao hi paoe, “Zhou teithe Israel mai hrohinou 
matsü kayu mai ali thaiyu teithe-e touyu neletao sümowu?  
39Ramai nou Eye panou veo soure donou dopapeiyu E koute-a zhou teithe hai 
lülou hore. Zeruiah nahpoutu maitao hai soushilere. Mai ashimai haitao hisü 
puletao nou ngaozü veahoyu nasü Ramai ye panou peitheo.”  

2 Samuel 4 

Ishbosheth ye Southayu 

1Abner ye Hebron hinou southawure touyu ko hai Saul nahpoutu Ishbosheth 
nou choulou-a ngaopire alia Israel maitao-a le vamo shore. 
2Saul nahpoutu vei reihmai peikhoyu mai ahai bue, mai alina zhih sü Bannah 
alia kukhe alina zhih nou Rekhab toue; puhai sü Beeroth hi buyu Benjamin 
khü hi Rimmon nahpoutu kheie. (Beeroth hi bumai-a Benjamin khü vei maie 
tea chowe.  
3Beeroth hi bumaitao nou tuve Gittaim hi bure, ae puletao hai chu koute 
sühinou hrüa bue.)  
4Saul vei tyaosholea ali sü puh nahpoutu Jonathan nahpoutu Maphibosheth 
tea nou bue. Nahpoutu hainasü po angou pa-a baihie, Saul alia Jonathan 
puonah haiye reihbu hinou thaiyu phaki. Puhai vei athai ko hai Jezreel 
nuhdu hinou chouveyu phaki, nahpoutu ye sa-a kipeiyu naotupai nou puhye 
sü daopfüloua tutayu phaki, nahye sü phaohinou panou dekou-a puh vei phi 
deishawua puh sü phi shoyu mai ali sou-a baire.  
5Rekhab ae Baanah sü Ishbosheth ki hi vere donou tapoa hea touchü hinou 
puh vei ki hi veteloue. Puhai veyu phaki Ishbosheth hai kikha hinou zhi-a 
bue.  
6Kikhu khoyu naotupai sü southou che-a nou bue, ae puhsü zhinü sholou-a 
zhitare. Südonou Rekhab alia Baanah puhai sü khei kheisou-a kihikha 
louloure.  
7Kihikha loulou chezü Ishbosheth zübuh kide nahi takoue alia puh sü zhi-a 
bue alia sühinou puhye sü southawure. Puhai nou puhvei pei valou-a 
kheimathe nou Arabah vei ludu hilova nou tare.  
8Puh vei pei sü poa David nou buyu Hebron hisü vere ae puh hi haibüa paoe, 
“Neye hraiyu alia neye southawulai tea phouyu Saul veo nahpoutu 
Ishbosheth vei pei sü hai hi bure. Zhou teithe Ramai Mapaowo nou neye 
panou puh vei tyaonah pei hi khüngu phouloure donou aetou peiwure.”  



727 

 

 
   Sheeyu Baibel 

© 2009, Bible Society of India. 
 

 
 

 

9David nou chila peie, “Rako ashi tyatyali hinou Eye khailupa peiyu, hri-a 
buyu Ramai zhih hinou chaachou ali souwe!  
10Saul vei athai ko sü ko aveih alie tea Enou Ziklag hi buyu phaki, ko süna 
ahi pove peiyu mainaye sü Enou puhye nüloua southawure. Puhnou ko aveih 
po-a ve ahi paopeiyu buh sou-a puhye southa peiwure.  
11Mahmo ali-a hazei tea lah ki hinou zhi-a buyu mai aliye southayu puh pei 
hi sü taijünoua kazho koute shipu-a vah souyu phae, chuwo Enou puhvei 
khüngu phouyu sou-a ne haiye sü deiphao hai hinou souhawulai.” 
12Reihmaitao hi Rekhab alia Baanah puhaiye phibao dudewua Hebron vei 
dzükhao pehi pove khizhu khaipeio tea David nou kharochi peie. Puletao nou 
Ishbosheth peisü polou-a Abner ye daovuyu buh hi vupeiwure.  

2 Samuel 5 

David nou Israel alia Judah hi Veo Souyu 
(1 Puo 11.1-9; 14.1-7) 

1Süthaisü Israel hi khü teitei nou tave Hebron hi buyu David hi paoe, “Etao 
mai hrülai hai lah nevei vasou ae zhe baie.  
2Raichoki Saul nou veo sou-a buki-a nenou Israel maitaoye sü süthaisa-a reih 
zü-a baie, Ramai nou neye panou puh vei maitao süthai-apeio alia puletaoye 
kho-apeio nasü soulai tea paopeiwure.”  
3Südonou Israel hi süthai-apei maitao nou Hebron hi buyu David hisü tave 
puletao koa nou ae-ao touyu ali souloure alia maisou nou David ye panou veo 
soulai tea theadzü napeie. Haibüa David nou Israel mai teitei pei hi veo 
souloure. 
4Puhnou vekou louyu phaki, puh hai po shirou pare ae puhnou po raidai hai 
veo sou-a hrüe.  
5Hebron hi Judah mai veo soua po anai-da hrüe, Jerusalem hinou Israel alia 
Judah maivei veo soua po raidai-asü hrüe.  
6David alia puhvei maitao nou Jerusalem hi hrüa buyu Jebus mai hi reih 
huloue, ae puletao nou David hi paoe, “Ne hatarali souyuma buh hai hisü 

hulou louhoe, ne nou haki nou haihi loulouyu thaio, ngheicha maitao ae 
shovai laimai koute nou neye dulou süe.” Puletao nou haibüa paoyu sü David 
nou buh hai hisü loulou hoe tea cholouyu vanou paowe.  
7Ana David nou reih hulou Zion nuhdu nasü poloure alia nuhdu sünasü 
“David vei Nuhdu” tea souloure.  
8Süteithe zhou David nou puhvei maitao hi paoe, “Mai talinoua Jebus maiye 
southa nülouzü dzükü bo haina hinou loulou-a David nou ngaora shoyu 
peichamai alia ngheicha maitaoye sü southa khaio.” Hai vanou phicha 
nghicha mai hai Rathoki hi bulou shie tea paowe.  
9David nou reihbu tainasü lou polou-a taihinou hrüloure alia David Nuhdu 
tea kuloure. David nou nuhdu haina vei vado chukho hinou soukapulou-a 
souduloure.  
10Khouko buyu Ramai nou puh ye zho hrüpeiyu vanou teithetsü shu dulailai 
pade.  
11Tair hi veo Hiram nou vah soulousü maiye David hi sei peie; sedar süü sha 
soumai alia chuh sha soumai seive pei-a veo vei ki soupeie. 
12Ramai nou puhye koa vah taralia soupeiwe alia puhye panou Israel mai veo 
sou-a nou puhvei vedei soudu souso peie touyu David nou süloure.  
13Hebron thaowu-a Jerusalem hi ve hrüyu thai, David nou khapfü ae kipfü 
kukhe-a napu loure, ae nahpoutu alia nah naotu kukhe-a hrüpu loure.  
14Jerusalem hinou nahmai haitao hai napeie; Shammua, Shobab, Nathan, 
Solomon,  
15Ibhar, Elishua, Nepheg, Japhia,  
16Elishama, Eliada alia Eliphelet haitaoe.  

Philistin Mai jünou Veilouyu 
(1 Puo 14.8-17) 

17David ye panou Israel mai teitei pei veo souloure touyu ko hai Philistin 
mainou choulouyu phaki, David ye nüloulai tea puletao vei reihmai hai 

seitare. David nou süsü sülou-a reihbu soutou khaitoua buyu buh ali hi ve 
buloue.  
18Philistin maitao nou Rephaim Deikho hi ve buloure.  
19David nou Ramai hi paoe, “E Philistin maitaoye reih hulou laiwu? Ne Eye 
panou veiloulai moge?” “Ao, huloukhaio! Neye panou reih veilouyu sü 
peilai,” tea Ramai nou chila peie.  
20Südonou David nou Baal Parazim hi takoulou-a Philistin mai jünou reih 
veiloue. Puh nou paoe, “Mapao nou dzüdu büa avei ngaobamaiye püphe 
püpho loupeie.” Südonou dei süna zhih hai Baal Perazim tea sapeie.  
21Philistin mai nou Israel maiye dulou hoa tutare, puletao vei bashara koute 
thaowua tutare, ae David vei maitao nou sükhesü poloua tare.  
22Taithai-a dakhai Philistin maitao nou Rephaim Deikho hi ve jüa bupu loure.  
23Chua David nou Ramai hi kabülai tea noupue ae Ramai nou khüpeie, “Hai 
hinou reih hulouso, ana tasühao khaio alia huloure donou soudalo, puletao 
thailao nou ae balsam süübetao pe hinou huloure donou soudalo.  
24Neletao nou süübetao pei hinou mai tayukho choulouzü, süthaisü neletao 
nou reih huloukhaio, Enou neletao jü rai-a kou Philistin mai jünou veiloulai.”  
25Ramai nou paopeiyu toutea David nou soukhaie, Philistin maiye Geba 
hinou hupoa Gezer ludu hi koute hudakhai tawure.  

2 Samuel 6 

Vo Sübvüna Jerusalem hi Pove louyu 
(1 Puo 13.1-14; 15.25—16.6, 43) 

1Chua dakhai David nou Israel maivei reihmai veikayu mai theshirou hai 
kuve jüloure,  
2ae puletaoye sü sa-a Judah hi buyu Baalah hisü velou sühinou buyu Ramai 
vei Vo Sübvü, Halih Hala Soulousüo Mapaovei zhih pfü-a shouh pfüyu 
khaona phao hinou vebuh sou buyu nasü Jerusalem hi podakhai veloure 
donou tare.  

3Puletao nou deichi hinou buyu Abinadab kihinou popalou-a choluki sheetou 
touyu ali hi thouloue. Abinadab vei nahpoutu ahai Uzzah alia Ahio nou 
choluki sü khopoa nou tae,  
4ae Ahio nou nghoujü nou tae.  
5David alia Israel mai kukhe taonou phi cho-a talukhu lou soupoa nou 
khouko teitei nou lou-a, lou souyu basei, khubvü, hu baiyu kho tyalih nou ko-
a Ramai ye shoe.  
6Puletao sübüa Nakon vei chathai hi veyu phaki, chode nou phei süloua 
choluki hai kaotayu noure, süphaki Uzzah nou puh vei bah topa Vo Sübvü 
nasü tao baire.  
7Ramai nou Uzzah pei hi raroulou-a puhye sü Vo Sübvüna pe hinou 
southawure,  
8südonou dei taina zhih sü teisa nou Perez Uzzah tea kutare. Ramai nou 
raroulou-a Uzzah ye tukha souyu vanou David-a raroure.  
9Süthai David nou Ramai ye ngaopilou-a paoe, “E daibüa Vo Sübvü nasü ahi 
pove khailoulai?”  
10Südonou puhnou Vo Sübvü nasü Jerusalem hi pove khaimo-a nou Gath nuh 
hi buyu Obed Edom touyuna ki hi pove khaiwu baire.  
11Nuh taihi Vo Sübvü nasü khouh asü bue, ae Ramai nou Obed Edom alia 
puhvei kikhamaiye shiha alao soumoa nou peie.  
12David Veo nou Obed Edom kihikhamai hai Ramai vei ha ngaolouyu ko 
süloua Vo Sübvü nasü Jerusalem hi povere donou Obed Edom ki hinou 
popaloure.  
13Maikhe maiye panou Vo Sübvü nasü po-a phika arou katayu phaki David 
nou puletaoye panou tapumoa chaoyu phaki David nou chode ali alia hrü 
veiyu chotou ali tea Ramai hi posheela peie.  
14David nou züzüyu sabanü likhei puhvei khya zhalou-a puhvei khouko veishi 
nou lou-a Ramai ye tsükhouyu hinou phi choe.  

15Sübüa Israel maitaoye koa Vo Sübvü nasü poa sashoyu pai sha-a alia shabe 
houyu kho nou koa Jerusalem hi pove khailoue.  
16Vo Sübvü nasü poa nuhdu hi louyu phaki, Saul nah naotupai Mikhal, David 
vei khapfü nou vabomü hinou phepa David nou phi cho-a Ramai ye shoyu 
ngaolou-a ngaora shore.  
17Puletao nou Vo Sübvü nasü poa ve David nou soudayu sahpao khevai hi 
khailoure. Süthaisü puhnou meideia Ramai ye posheela peie alia chavei 
lathao-a buloure vei posheela hai Mapao hi posheela peie.  
18Puhnou ratho-a nou posheela peiyu thai, puhnou Ramai Mapao zhih hinou 
maikhe maiye ha peie,  
19alia puhnou Israel mai naotu poutu hrülaiye raokhao ke chekhei, souva 
chekhei alia rashithou nou souyu raokhao pho chekhei zhipeie. Süthaisü mai 
hrülai nou lahkuku ki hi vetare.  
20Süthaisü David-a lah kihikhamaiye daore donou ki hi veyu phaki, puh vei 
khapfü Mikhal nou tapa puhye süloua haibüa paoe, “Zhou Israel mai veo sü 
vomai ali büa lah vei kilai loumai nahtao nghoujü nou sabanü banoutu moa 
ngao-a nou lah nevei zhih veih ali souloure!”  
21David nou chilai peie, “Ne vei puo alia puhvei kihikhamai thaosou-a Eye 
panou Israel mai vei süthai-apeio soure donou tea dolouyuMapao puhye 
khuhao-a aphi chowe, süthai-a Ewo aphi cho-a Mapao ye tsükhouyu soulai.  
22Chu jünoua E lah hraongu soupulai hie, ne nghoujüwo E hai hazholia moa 
powe, ana nenou paoyu homaitao nghoujü hiwo Eye tsükhou shopeiwe!”  
23Saul nah naotupai Mikhal sü athai koute hai nahmai ali-a nalou moe.  

2 Samuel 7 

Ramai nou David hi Chi Paoveyu 
(1 Puo 17.1-15) 

1David nou lah puh vei vebuh hisü pa buloure, ae Ramai nou puhye 
ngaobamai teitei hinou büroyu ali-a hazei tea panou sophitea hrüloue. 

2Süthaisü puhnou rachipaolawo Nathan hi paoe, “Ewo avei ki sü sedar 
süünou soulou-a bure, ana Ramai vei Vo Sübvü nasü sahpao hinou bua 
baire!”  
3Nathan nou chila peie, “Ne vei lekhe hinou daio soulai tea cho-a buna 
thaifüa souta khaio, Ramai nou teisa neye zhohrü peilai.”  
4Ana süzhou kheikou hai Ramai nou Nathan hi paoe,  
5“Taho avei kilai David hi Enou ne hi paoyu teitei sü paopeio, süolouzü ‘Eye 
panou bure Rathoki na soure sü ne moe.  
6Israel nah maiye Ejipt mai bah hinou vupoa tapalouyu nou chu koute E hai 
Rathoki hinou hrükhai toumo hie, sahpao hinou bua nou tasühao-a bubaie.  
7Israel maiye sa-a tasühao-a buyu teile hi Enou Israel maiye süthai-apei mai 
tarali hi-a daisounou Eye donou sedar süünou souyu Rathoki soupeimowe tea 
nou paokhaimo hie!’  
8“Südonou avei kilai David hi paopeio, süolouzü Halih Hala 
Soulousüo Mapao nou puh hi paowe, ‘Enou neye sü rekou nou zhaotu kho-a 
buhinou, neye panou Israel mai peikhowo soulai tea saloure. 
9Nenou tayu buh teitei hi Enou neye koa sata peie, neye huveyu soureihmai 
teitei jünou neye panou veiloue, Enou neye panou deiphao hi süthai-apei 
dudulaina soupeie.  
10Enou avei Israel maitaoye donou teidei ali dopa khaitoue, puletaoye panou 
taihinou hrülai ae raichoki büa puletaoye panou mai linoua souveapulai moe.  
11Enou ngaobamai bah hinou neye vupeilai alia nevei tyaosholea hai teisa 
nou kaozhou vei-a panou bukoute peilai tea Enou ne hi chaachou soua 
paopeire. 
12Ne thai ki, nevei puopao maitao hrohi pothou vuyu thai, nevei nahmaitao 
hrohinou mai aliye panou veo soulai, puh vei vedei sü soukhou souchi peilai.  
13Eye donou sedar süünou Rathoki soupeire hai puhnou soulai, puh vei 
tyaosholea panou akhai soulai moe.  

14Enou puh vei puo soulai alia puhnou anahpoutu sü soulai. Puo nou nahye 
tukhayu büa puhnou soumah soumo louzü Enou puhye tukha peilai. 
15Ana Enou Saul ye vebuh hinou pophawua neye panou vebuh hi bulouyu 
büa avei leshiyu nasü puh hinou potawu laimoe.  
16Nevei tyaosholea hai panou teisa nou bukoutelai, sütea nevei vedei sü hrülü 
phaolü panou bulai.’ ”  
17Ramai nou süngao peiyu teitei sü rachipaolawo Nathan nou David hi 
paongao peie.  

David nou Ramai Kalo Pao-a Veachi Paoyu 
(1 Puo 17.16-27) 

18Süthaisü David veo nou Ramai ki sahpao hi talou bulou-a paoe, “Oh 
Ramai Mapaowo, nenou Eye donou alia avei kihikha maiye donou havei 
haizho koute soupeiyu hai E büyu paitya alia avei kihikha büyu mai alinou 
ngaoyu khamoe.  
19Ana Ramai Mapaowo, hainou akhai soumo khai-a naki hrüvere avei 
tyaosholea pei hi-a nenou havei soupeilai tea apaopeikhai touyu haitao hai 
chunou Eye panou süloue. 
20Avei Ramai, avei Mapaowo, E ne hi daichi paopulai! Ne lah nevei kilai ye 
süwe.  
21Pa-a buyu pfüphou sü lah nevei jüpa, nevei leli ali buyu thaifüa vepakhai 
tea baie.  
22Ne hai daizhoa due, Oh RamaiMapao! Ne büyu kukhe ali-a hae, ne likhei 
Ramai sü baie touyu hai Etao nou süa baie.  
23Mai vei qila sou-a buyu hinou lah nevei mai soulai tea nenou vupa peiyu 
Israel mai tyahrüh büyu tyahrü ali-a deiphao hi hae. Nenou puletaoye donou 
khupa tyatyalih soupei-a lah nevei zhih sü deiphao veishi hi süve teloue. 
Nenou nevei maikhe maiye sa-a takouyu phaki tyahrü kukhe maiye hulai peie 
alia puletao vei basharatao souha peie.  

24Israel maiye sü teisa lah nevei mai soupeie alia nenou teisa puletao Ramai 
sü soupeie.  
25“Chuwo Ramai Mapaowo, nenou Eye donou alia avei tyaosholea donou 
paohpeiyu nevei chipaotao thaifüa teisa nou souvete peio. 
26Sütea ne zhih sü dusho-a talai alia ‘Halih Hala Soulousüo Ramai nou Israel 
maivei Ramai soupeie’ tea maikhemai nou paokulai. Ae nenou avei 
tyaosholea ye sü teisa khopei vupeilai.  
27Halih Hala Soulousü Israel maivei Ramai Mapao, nenou ahi haibüyu veishi 
sü süngao papeie, südonou ne kilai E hai khuvei-a nou ne hi haibüa veachi 
paowe.  
28“Chuwo O Ramai Mapaowo, newo Ramaie; nenou paopayu chipao taosü 
vetevuzülai, daisounou touyuo khupa souyu paohpeiyu haina sü nenou ahi 
paohpeie.  
29Chuwo Ramai Mapao, zhuvea nou ne kilaiwo avei kihikhamai pei hi 
hapeio, avei tyaosholea maiye panou teisa nevei leshi khehinou hrüa buloure 
donou hapeio, teisa panou nevei ha ngao-a hrülo.”  

2 Samuel 8 

David nou Soureih soua Veilouyu 
(1 Puo 18.1-17) 

1Süthaisü teile somoa nou David veo nou Philistin mai pei hi reih hulou-a 
Philistin mai jünou reih veilou-a puletaoye tukhapü-a buyu Metheg Ammah 
sü David veo nou poloure.  
2David nou Moab mai jünou-a reih veiloue. Puhnou Moab maiye panou 
deiphi hi kou dazülou-a mai asü hinou mai ahai ahaiye sü southawua panou 
mai alikhei hriloua baie. Sütea nou Moab mai panou puh khakhe hinou bua 
puhye kikha peie.  
3Süthaisü Zobah hi veo Rehob nahpoutu Hadadezer nou Euphratis rei reilo 
vatha buyu teideitao sü poda khailoulai tea ta-a buyu hinou David nou puhye 
reih soua puh jünou reih veiloue.  

4David nou puhvei rhei pfüyu reihmai thelia kaihnai ae phinou tayu reihmai 
thekai hai nüloure alia rheiluki kaihli pfülousüyu rheitao likhei khailou-a 
kukhe taosü phibao soushi khaiwure.  
5Damaskas hinou hrüyu Sairia mainou Veo Hadadezer ye soukhare donou 
veyu phaki David nou puletaoye reih soua mai thekaihai ye southa peie.  
6David nou puhvei reihmai me ali puletao vei vedei hi khailoure ae puletao 
hai puhvei khakhe hi bua puh hi kikha sü peie. David nou reih soutayu 
pfüphou hi Ramai nou puhye kozho peia panou reih veikhai touloue.  
7Hadadezer vei reihmai peikhoyu maitao nou pfüyu sana vei rütao sü David 
nou pojülou-a Jerusalem hi pfüve khailoue.  
8Süthemoa Hadadezer veo nou khasa-a buyu Betah ae Berothai, alia 
nuhdutao hinou baosahu alao poloue.  
9David nou Veo Hadadezer jünou reih veiloure she touyu ko hai Hamath hi 
veo Toi nou süloure.  
10Südonou puhnou puh nahpoutu Joram ye seive David hi reih veilouyu vei 
savayu chido hai panou pove peire donou seitae, daisounou touyuo süteile hi 
Hadadezer ae Toi sü reih züva-a bue. Joram nou sana, shahu ae baosahu nou 
soukhai touyu sapeina taoli hai David ye pfüve peie.  
11Tyahrü tyatyalih jünou rei veilou-a polouyu sana, shahu alia baosahu nou 
souyu natao sü pove David nou Ramai bah hi thaothou peie.  
12Süolouzü Edom mai, Moab mai, Ammon mai, Philistin mai, Amalek mai alia 
Zobah hi veo Rehob nahpoutu Hadadezer hinou polouyu natao sü pove peie.  
13David nou Tai vei Deikho hinou reih zü-a Edom mai thekiacha sü 
southalou-a dakhai veyu phaki puhvei zhih hai tapu sholoure.  
14David nou Edom maivei teidei hinou puhvei reihmai panou bure vei fühao 
taoli hai soukhai loure ae Edom maiye panou puhvei khakhe hinou hrüe. 
Ramai nou puhye buh tyatyalih hinou soureih hai panou veilouyu sü 
ngaoloue.  

15David nou Israel mai teitei hi veo souloua mai hrülaiye raibütou tea 
checheyu hinou sa-a hrüpeie.  
16Zeruiah pfüpai nahpoutu Joab nou reihmai peikhowo sü soue; Ahilud 
nahpoutu Jehoshaphat nou larü rü-apeio sü soue.  
17Ahitub nahpoutu Zadok alia Abiathar nahpoutu Ahimelek nou napao 
soupeie; Seraiah nou vahbu hi rü-apeio hai soupeie.  
18Jehoiada nahpoutu Benaiah nou David veoye khoyu hi peikhowo sü soue, 
alia David vei nahpoutu maitao hai napao soue.  

2 Samuel 9 

David ae Mephibosheth 

1“Saul kikhamai ali koute-a hri-a buho bumoe?” teanou David nou teitheli 
noue. “Hakinou mai buhie toulouzü Enou Jonathan ye donou puhye sü 
zhuvea leshi hai soungao peinüe.”  
2Süphaki Saul kikhamai kilai souyu mai ali Ziba tea bue. Puhye David hi 
kuvelou-a “Ne Ziba touyu navu?” tea Veo David nou noue. “Ouvai, ne kilaio 
E-e” tea puhnou khüpeie.  
3Veo nou paoe, “Saul vei kikhamai ali-a hadou? Hakinou bue toulouzü Enou 
sünapei hisü raichoki nou paohyu thaifüa zhuvea leshiyu vei vah soupei 
nüwe.” Ziba nou chila peie, “Jonathan vei nahpoutu ali bue, puh sü phi 
veimo-a shore.”  
4“Puh sü daiki bue” tea Veo nou noue. “Puh sü Ammiel nahpoutu Makhir tea 
kuyu Lodebar puona ki hi bue,” tea Ziba nou chila peie.  
5Südonou Veo nou puhye ho saloure donou mai seitare.  
6Mephibosheth, Jonathan nahpoutu alia Saul vei tyao nou veyu phaki, 
puhnou David ye tsükhou-a nakou khurüloue. David nou paoe, 
“Mephibosheth, ne pi khaitouso.”  

7“Ne piso, E ne vei puo Jonathan ye donou Enou neye leshi peilai. Daoh ne 
paoh Saul teidei teitei sü ne hi lukhai peilai ae neye teisa Enou tousoyu buh 
hinou koa touso zholai.”  
8Mephibosheth nou nakou khurü pulou-a paoe, “Aduwo, Esü thaiyu sei ali 
jünou veipuyu hae, ne daisounou apei hi haizho koute havei soupeilai tiwe?”  
9Süthai veo nou Saul kilaio Ziba ye kulou-a paoe, “Saul alia puhvei kikhamai 
vei na veishi sü nevei paopu tyao hi lukhai peikhai toulai. 
10Ne, nevei nahmaitao ae nevei kilai maitao nou nevei paopu Saul vei 
kikhamai donou tah tapeilai ae puletaoye touso sü peilai, ana Mephibosheth 
louzü Eye koa avei taibel hinou touso zhokoute-a bailai.” (Ziba hai nahpoutu 
mai kiangou bue alia kilaimai kai bue.)  
11Ziba nou chila peie, “Avei paopu, nenou ne kilai ahi kharochi peiyu veishi 
sü Enou soupeilai.” Südonou Mephibosheth nou veo vei nahpoutu ali bütoua 
David veo nou tousoyu buh hinou koa touso zhore.  
12Mephibosheth vei nahpoutu ali bue, puh zhih sü Mika toue. Ziba kikhamai 
hrülai nou Mephibosheth vei kilai soutakhai toure.  
13Phi ahai kheinou shi-a shovaiyu Mephibosheth sü teisa nou veo ye koa 
touzho sozho-a Jerusalem hinou hrüe.  

2 Samuel 10 

David nou Ammon alia Sairia mai Jünou Veilouyu 
(1 Puo 19.1-19) 

1Haibüyu teile phaki Ammon mai Veo Nahash sü thaire, ae puh nahpoutu 
Hanun nou vekou loue.  
2David nou paoe, “E Hanun hi leshiyu samai khamai aveih alie touyu 
soungao molouzü shie, daisounou touyuo puh puo Nahash nou raiki ahi tebüa 
soupei khaitoue.” Südonou David nou kopomaiye seiho panou puh thaosou 
levea dopfüyu chi paopeie.  
3Ana Ammon maivei süthai-apei maitao nou veo Hanun hisü haibüa paoe, 
“David nou mai haitaoye seiveyu hai cheche vuzünou ne puoye tsükhouyu 

donoue tea ne chowu? Sütou khaimoe, puhnou mai haitaoye seive Etao vei 
teidei sühao zhulou-a reih huloure donou baie.”  
4Südonou Hanun Veo nou homaitaoye sü nüloure alia puletao vei mümai 
dahli hai saipeie ae puletao vei sabanü sü teike hinou paipha laipeia nou 
puletaoye sü seidakhai tapeiwure.  
5Puletao hai ki hi dakhai ve hraore. David nou ko hai choulou-a puletao vei 
mümai paopa loumo koute ki hi dakhai vemoa Jeriko hinou chao-a buo tea 
kopao tapeie.  
6Ammon maitao nou chuo puletao hai David ye hraiyu mai soure touyu sü 
lah süloua Bethrehob alia Zobah hinou Sairia maivei reihmai thekai ngaloure, 
Tob hinou mai thekiahai, alia Maakah vei veo hinou reihmai theli hai 
ngaloure.  
7Ko hai khesü David nou sülou-a puhvei reihmai hrülaiye Joab panou salou-a 
tare.  
8Ammon maitao nou lah puletao vei nuhdu Rabbah hi talou bomü hinou tapa 
vyalou-a souda loure ae Zobah alia Rehob hi buyu Sairia maitao, Tob alia 
Maakah hinou veyu maitao tea vakou deika hinou vejüloua souda-a buloure.  
9Ngaoba maitao nou thailao alia palao nou huloulai touyu Joab nou 
ngaoloure. Südonou puhnou Israel reihmai veikayu maitao sapalou-a Sairia 
reihmai nou huloure hilao khailoure.  
10Süthaisü Israel maivei reihmai shotaosü puhvei thaihou Abishai ye panou 
sa-a nou Ammon maitao hilao khaipeie.  
11Joab nou puh hi paoe, “Hakinou Sairia maitao nou ajünou veiloulai na 
toulouzü, nevei maitao-a sa-a kou Eye soukha peio, alia Ammon mainou ne 
jünou veilou laina toulouzü avei maitao-a sa-a kou neye soukha peilai.”  
12Khouchilo ae khuveilo! Etao vei maitao donou alia Etao Ramai vei 
nuhdutao donou eihtea reih zülai. RamaiMapao vei jüpa alia lelih nasü panou 
soulou theo.  

13Joab alia puhvei maitao nou takou peikhaie Sairia maitao sü tuta-a baire.  
14Sairia maitao tutayu hai Ammon maitao nou ngaolou-a puletao-a tupoa lah 
puletao nuh hi loutare. Süthaisü Joab nou puhvei reihmaitaoye sa-a 
Jerusalem hi khaivere.  
15Sairia maitao hai Israel mai hinou pah shiyu ngaore tea puletao nou Sairia 
maivei reihmai hrülaiye kuve jüloure.  
16Veo Hadadezer nou Euphratis rei polaova, teinghi palova nou buyu Sairia 
maitaoye sü tave puhye soukhare donou kure. Südonou reihmaitao sü puhye 
soukhare donou Zobah hi Veo Hadadezer vei reihmai peichana Shobach nou 
sa-a Helam touyu buh hinou tave soudaloure.  
17Ko sükhesü David nou sülou-a puh vei reihmai hrülaiye salou-a Jordan Rei 
tachopalou-a Sairia mainou buyu buh Helam hisü tave reih sü soutare,  
18ae Israel maitao nou Sairia maitaoye sü hupoa thai tsütare. David alia 
puhvei maitao nou Sairia mai rheiluki pfüyu mai kaihnai alia rhei pfüyu mai 
the raidai southa peie alia Sairia maivei reihmai peichawo Shobach ye 
zhipeiwua puhsü reihbu hinou thaire.  
19Veo Hadadezer khenou buyu vemaitao hai Israel maitao nou reih veilouyu 
sü ngaolou khaie, puletao nou reih züpu more donou puhye koa kaonayu vei 
vo souloure, ae puhvei khakhe hinou hrüa baire. Sairia maitao sü chuwo 
Ammon maiye soukha peipire.  

2 Samuel 11 

David ae Bathsheba 

1Vemai hai khonü khana teile phaki soureih soutawe, ana David louzü ki 
hinou bua Joab ye panou reihmaitao sa-a reih soure donou seitawure. Puletao 
nou Ammon mai jünou reih veloue alia Rabbah nuhdu nasü sühaoloure, ana 
David louzü Jerusalem hi bue.  
2Teitheli teinghei ngailouyu phaki, David nou züphao hinou tashulou-a kipei 
tapa sühao-a bue. Süphaki puhnou naotumai ali dzükhüa buyu sü zhingao 
loure. Naotupai sü hüvei shore.  

3Naotupai hai thaoe touyu süloure donou David nou maiye seiho noutare alia 
puh sü Eliam nah naotupai Hit puona Uriah chapfü Bathsheba she tea süloue.  
4David nou maiye seitaho Bathshebaye kulou-a panou puh hi save peie; puh 
hai leshilou-a sabu sazü loure. (Bathsheba hai khou vei zhe tawua pfüphao 
sousheeyu vei nanou chebüa baihie.) Süthaisü puh sü ki hi dakhai vetare.  
5Somolu puh sü samode touyu sülou-a David hi samoyu ko hai paove peie.  
6“Hit puona Uriah ye ahi seive peio” tea David nou Joab hi chi paoseita-e. 
Südonou Joab nou Uriah ye David hi seive peie.  
7Uriah nou puh hi veyu ki, David nou Joab sü daibüa bue, puhvei maikhe 
mai hai kabüa bue, ae reih züyu sü daibüre tea noue.  
8Sütea nouwu-a David nou puhye chuwo lah ne ki hinou ve sophilo tea 
paopeie. Uriah nou tapayu thai, David nou puhye donou tea sapeina ali peie.  
9Ana Uriah nou lah ki hi vemoa nou süzhou zü veo ki reihkhao maiye koa 
rokhubomü hinou zü-a baire.  
10Süzhou Uriah nou lah puh ki hi vemoe touyu sülou-a David nou Uriah ye 
kuve lou-a paoe, “Ne sü teile alao ki hi vekhai moa zhou nou ve-a baie, 
daisounou lah ki hinou ve solou mowe?”  
11Uriah nou David hi haibüa paoe, “Israel ae Judah maikhe mai nou reih züre 
donou lahkuku ki thaowu-a reihbu hinou bue, Vo Sübvü-a sühinou bue ae 
ajünou du-somai Joab alia puh khenou adusomai koutea rekou nou bue. 
Südonou E kabüa nou lah aki hinou ve touso toua ae avei kipfüye ko-a sabu 
sazü khailaige? Ne hri-a bubusa nevei kilaio E sübüa nou sava-a hrüyu sü 
soukhai toulai moe.”  
12Südonou David nou paoe, “Süthaisü zhou-a hai hinou chaolo, dosho Enou 
neye reihbu hi seidakhai tapeilai.” Südonou Uriah sü süzhou alia thainesho 
koute hai Jerusalem hinou nai-a buloue.  

13David nou puhye sü kupove puh hinou pa touso loue, ae puhye sa-a nou 
süzhou khei-a zhaoh sozhiloure, ana süzhou khei-a puhsü ki hi vemoa lah 
puhvei sahba nou baloua veo vei fühao khoyu maitaoye koa züa baire.  
14Thainesho shona sü David nou seiko ali rülou-a Joab ye peio tea Uriah tayu 
phaki panou pfü-a tare.  
15Seiko nasü haibüa rüpeie, “Kaozhou shishilai reihbu hisü Uriah ye nghoujü 
hinou seikou thoupeio, süthaisü puh thailao nou laiyu maitaoye panou 
thaitsü taloua puhye panou reibuh hinou southawo.”  
16Südonou Joab nou puhvei reihmaitaoye sa-a nuhdu hi reih hulouyu phaki, 
reih khoushore buh hisü Uriah ye seikou peie.  
17Soureih maitao nou tapalou-a reih züyu phaki, David vei peikhomai taoli 
southawure, sühisü Uriah-a loure.  
18Reih züyu phaki haibüa vepare touyu ko khesü David hi paota peie, 
19ae Joab nou kopotare maina hi haibüa paolo tea paodoupeie, “Nenou reih 
züyu hi haibüa vepare tea paoyu thai,  
20Veo nou rarou-a neletao daisounou nuh vei bokha hi kou nghitei-a 
hulouwe? Nuh vei bokha hinou voulou kapare neletao sümowu?  
21Dao raichoki vuli Gideon nahpoutu Abimelech ye nuh vei bokha hinou 
southawure touyu sü neletao choloumowu? Thebez touyu buh hinou 
nahpfümai alinou thou veiyu chuh nou laikou khyathapei-a baie. Daisounou 
bokha nghitei tea hukouwe tea veo nou rarou-a paolouzü, ne vei reihmai 
thaiyu hisü Uriah-a thaire tea paopeio.”  
22Südonou kopotayu maina nou David hi velou-a Joab nou haibüa paolo tea 
paopeiyu taosü tave veo hi paoe.  
23Puh nou paoe, “Ngaobayu soureih maitao hai Etao jünou khouchipu loua 
tapa Etaoye duloure, ana Etao nou puletaoye nuhdu robomü khevai hudakhai 
thoupeie. 

24Süthaisü puletao nou kivo levainou voulou kapa nevei reihmai peikhoyu 
mai taoli hai kathare; nevei reihmaitao hisü Uriah koute-a kathawure.”  
25Seiko pfüve peiyu maina hisü David nou paoe, “Joab ye leveaso, ledulo, ae 
khudulo tea paopeio. Reihbu hisü thaomai nou thailai, thaomai nou hrilai 
touyu sü mailinou-a paolou hoe, khouchipu lou-a hudakhailou nuhdu sü polo 
tea paopeio.”  
26Bathsheba nou puhvei kyapu thaire touyu ko hai sülou-a dongai pfüa nou 
bure.  
27Dopfüyu teile cheyu thai, David nou puhye veo ki hi vewo tea kuloure, 
sütea puh sü veo vei khapfü soulou-a nahpoutu ali napeie. Ana David nou 
souyu vah haso khesü Mapao nou jüpa more.  

2 Samuel 12 

Nathan vei Chipao alia David nou Ledayu 

1Ramai nou rachi paolawo Nathan ye David hi seivere. Nathan nou puh hi 
tave paoe, “Nuh ali hi mai ahai hrüwe, mai ali sü toungi-e ae alina sü toure 
hamai baie.  
2Toungi puona vei kikhaorü alia zhaotu alao bue,  
3toure hana sü puhnou hrüpove khaitouyu zhaotu ali khei bubaie. Puhnou 
sünatuye sü leshisho-a puhvei nahmaitaoye koa ki-a puhvei ki hinou hrüzho-a 
baie. Puhnou tousoyu touso vuzünou panou touso-a hrüa bue. Puhvei pai 
khao hinou panou touso toua ae daopo-a puh nah naotupai ali kheihao-a bue.  
4Teitheli shemai ali hai hangi puona ki hi veive-a bue, hangi puona sü puhvei 
shepuo naye donou lah puhvei kikhaorütao sü dathapei pare, anou ali kheithe 
buyu toure hapuona vei zhaotu nasü polou-a sünanou shemai naye dathapei-a 
baire.”  
5David nou ko haina choulou-a hangi puona pei hi rarou sholoua Nathan hi 
paoe, “Hri-a buyu Ramai zhih ku-a Enou paowe, süolouzü haibüyu vah souyu 
hangi puona hai thaizüe.  



743 

 

 
   Sheeyu Baibel 

© 2009, Bible Society of India. 
 

 
 

 

6Puhnou maiye zhuvea leshiyu ha-a alia hangiwe tea vah ashi souyu donou 
zhaotu nasü deida ahai zhopeiyu chie.”  
7“Mai tainasü ne baie,” tea Nathan nou David hi chila peie. Israel maivei 
Ramai Mapao nou paoe: “Enou neye panou Israel mai veo soure donou 
theadzü noupeie alia neye Saul bah hinou vupa peie.  
8Enou neye puh vei ki, puh vei khapfütao alia Israel ae Judah ahai khei vei 
vedei sü ne hi peie. Haitao hai neye donou khamo hie toulouzü hai jünou 
deida koute-a peilai.  
9Ne daisounou avei paochi zümowe? Daisou-a haibüyu vah sovei ashi souwe? 
Nenou Hit puona Uriah ye sü reih hinou süho southawure, Ammon maiye 
panou puhye southawua puh vei chapfüye sü nenou naloure.  
10Nenou avei chi zümoyu donou chuo khoche sü nevei tyaosholea hinou 
tarata laimoe, nenou Uriah chapfüye sü shaonaloure.  
11Enou chaachou soulukhu ne hi paowe, süolouzü lah nevei kikhamai 
hrohinou neye hraiyumai panou palai, nevei nghingao hinou nevei tyamai 
beimai ali hi nevei kipfüye sü panou sazülai.  
12Nenou kheikhei sou-a mah souwe, ana Enou vahsovei haina sü Israel mai 
hrülaiye panou hea teile hinou panou soungaolai.”  
13“E Ramai nghoujünou mah souwure,” tea David nou paoe. Nathan nou chila 
peie, “Ramai nou ne vei mah sü khaipeiwure, ne thailai more.  
14Ana Ramai nou ngaora shoyu vah nasü nenou souyu donou, nevei nahpoutu 
nasü thai-a bailai.”  
15Süthaisü Nathan hai lah ki hi dakhai tare.  

David Nahpoutu Thaiyu 

Uriah vei chapfü Bathsheba nou David hi napeiyu nahpoutu nasü soushisho 
loure.  
16David nou nahtuye panou veiloure donou halia toumo somoa kheimathe 
deiphi hinou te-roupoa Ramai hi veachi pao-a khoe.  

17Puh khenou buyu adumaitao nou puhye panou tashu touso touloure donou 
paoe, ana puhnou halia touso bare.  
18Teithe anai chezhou sü nahpoutu sü thaire. Puh khenou adumaitao sü nahtu 
thaire touyu ko sü David hi paopire. Puletao nou haibüa paoe, “Nahtu thaimo 
ki koute-a Ehnou paoyu chi ali-a keipei bae, kakua nahtu sü thaire tea puh hi 
paokhailai? Thaiyu hai sülouyu thaiwo puh hai lahye soushi louveie.”  
19Puhmaitao nou kheikhei sou-a chi phakuyu zhai hinou puhnou sülou-a 
“Nahtu sü thai-a baidou” tea noupare. “Oungai puh sü thai-a baire,” tea 
puletao nou chila peie.  
20David nou deiphi hinou tashu laloure, dzü khüloure, pei-a kuloure, sabanü-
a daloure. Süthaisü puhnou Rathoki hi taloulou-a Ramai ye tho-e. Puhnou lah 
puhvei ki hi dakhai ve touso peio tea kholoua touso loure.  
21“Nahtu thaimo ki sü ne hai kra-a halia touba sobakhai, ana nahtu thaire 
toukhaie ne tashalou-a hatouso tayu hai daitouwe touyu Etaowo sümore,” tea 
puh khenou adumaitao nou paoe,  
22“Ouvai, nahtu hri-a busasü E ha toumo-somoa nou kra-a nou Ramai hi 
khowe, daisounou touyuo Ramai hai maiye zhuvea leshi süyu Ramaie, 
südonou zhuvea leshia nahtuye sü panou thaimore donou khowe.  
23Ana chuo puh sü thaire, E daisounou chua hatoumo somoa lüa bulaige? 
Enou nahtuye sü souhri lou süwu? Enou teitheli puh hi velai, ana puhwo 
hatarali souyuma ahi velou hore.”  

Solomon ye Nalouyu 

24David nou puhvei khapfü Bathsheba ye panou levea more donou le sousa 
tare. Puh hai koa buzülou-a nahpoutu ali naloue, ae David nou puh zhih sü 
Solomon tea saloue. Ramai nou nahtuye sü leshi peie,  
25ae Ramai nou rachipaolawo Nathan ye seive nahtu zhih sü Jedidiah tea 
sapeio tea kharochi peie, daisounou touyuo Mapao nou puhye sü leshie.  

David nou Rabbah Polouyu 
(1 Puo 20.1-3) 

26Haibüa buyu teile phaki-a Joab nou Ammon maivei nuhdu Rabbah pei hi 
eitya reih sou-a poloulai tea bue.  
27Joab nou kopomai seive David hi paoe, “Enou Rabbah hi reih hulou puletao 
nou tousoyu dzü teitei sü poloure.  
28Chuwo bua buyu reihmaitao salou-a reih hulou puletao vei nuhdu Rabbah 
nasü lah nenou lou polouo. Nuhdu haina polouyu vei kathe hai avei zhih 
aveih sounü moe.”  
29Südonou David nou reihmaitaoye salou-a reih hulou Rabbah nuhdu sü 
poloure. 
30Ammon maivei bashara Molek pei hinou kilogram shiangou süyu vemai 
peirü ali alia peirü tena hisü mutei shoyu chuh lou-a David nou poloue. Mutei 
chuh nasü popashu lah puh vei veo peirü hi thouloue, nuhdu taina hinou na 
kukhe kukhe-a alao poloue.  
31Nuhdu hi maitaoye sü kilai soulou-a panou süü vayu, phou marei kuyu alia 
naichuh souyu vah paitea hi taitsü shia vah soue. Puhnou Ammon maiye 
panou vah souyu bütoua kukhe maiye-a panou sübüa vah soue. Süthaisü puh 
alia puhvei maitao sü Jerusalem hi dakhai vetare.  

2 Samuel 13 

Amnon ae Tamar 

1David nahpoutu Absalom hai tupai ali Tamar tea hüvei sho-a bue. Amnon 
tea kuyu David nahpoutu kukhe ali-a bue, puh sü Tamar ye leshi loure.  
2Puhnou Tamar ye leshi zhuleyu donou puhsü soua nou bure, daisounou 
touyuo puhnou leshi-a buyuma Tamar ye nalou hoyu tsücho poshu veasho 
loure, puh sü loumaina aliyu thaifüa maiye tarasou-a panou daomoe.  
3Do ashi chosü shoyu puh vei samai ali bue, puh zhih sü David thaihou 
Shammah vei samai nahpoutu Jonadab tea kuwe.  
4Jonadab nou Amnon hi paoe, “Ne sü vemai nah alie, ana ne hai teitheli shu 
shilailai shilailai-a ngao-a baire, ne le vamoyu buho daisoue?” “E athaihou 
Absalom tupai Tamar ye leshi loure,” tea Amnon nou paoe.  

5Jonadab nou puh hi paoe, “Ne souyu khokho soulou-a züphao hi zülo, ne 
puo nou neye ve zhu-a chayu phaki haibüa paolo, ‘Apuo, leshia Tamar ye 
panou ve Eye kipeio, puhye panou hai hi ve anghingao hinou touso kholou-a 
Eye panou touso soupeio,’ tea ne puo hi paolo tea paodou peie.  
6Südonou Amnon nou souyu khokho soulou-a züphao hinou züloure.” David 
veo nou tave puhye zhue alia Amnon nou puh hi paoe, “Puo, Tamar ye panou 
ahi ve anghingao hinou raokhao khaolou-a puhye panou Eye souka peio.”  
7Südonou David nou Tamar ye tave Amnon ki hinou puh vei touso kho-a 
soupeio tea chi paota peie.  
8Tamar nou ae tea veyu phaki Amnon sü züphao hinou zü-a ve ngaoloue. 
Puhnou sou chitea polou-a puh nghingao hinou raokhao khaolou-a 
9raokhao toulo tea pokou peie, ana puh nou toubare. Puh nou “Mai 
kukhemaiye panou vakou pakhai toulo,” tea paoloure, südonou mai kukhe 
maitao hai takhaire. 
10Süthaisü puhnou honapai hisü paoe, “Nenou raokhao polou-a avei züphao 
hi pokou nebah nou Eye soukapeio.” Honapai nou raokhao sü polou-a puhvei 
züphao hi koure.  
11Honapai nou raokhao sü toulo tea bah thaikouyu phaki, Amnon nou puhvei 
baokao sü kethai loure ae puh hi haibüa paoe, “Eye koa zülaikhe.”  
12Honapai nou chila peie, “Moe, ne Eye taitsü-a avei hrü souzhowuso! Vah 
haipaitya hai Israel mainou souyu zhaimoe, hashi haipaitya soukhai touso.  
13Vah haibüyu paitya soulouzü E daitoulai? Avei hraongu sü kakua E 
pfüloulai? Ne-a daitoulai? Zhuvea nou Veo hisü rai-a noulo, sükulouzü Eye 
puhnou ne hi peivuzüa bailai.”  
14Ana honapai nou paoyu sü puhnou halia keipei baloure, puhnou Tamar 
jünou khouchi puyu donou puhye sü taitsü-a sazü peiwu baire.  
15Sazü louyu thaisü, Amnon nou Tamar ye sü ngaora sholoure, raiki puhnou 
leshiyu jünou dupu-a puhye sü ngaora loure. Puh nou “Taha toulo!” tea paoe.  

16“Talai moe, haibüa Eye hulaiyu hai nenou Eye sazü louyu mah jünou dupu 
hie,” tea honapai nou paoe, ana Amnon nou ali-a aetou bare.  
17Puhnou puhvei kilai maitaoye kulou-a naotu hainapaiye sa-a anghingao 
hinou tapeio! Honapaiye süthaipa laiwu-a kikhu tangi peio tea paore.  
18Süthaifüa Amnon vei kilai maitao nou Tamar ye sü kijü süthaipa peiwua 
kikhu tawure. Tamar nou zao chazha touyu alia baokao soyu zao ali nouwe, 
haihai nghimoyu vemai nah naotumai nou zhaoyu zhaoe.  
19Puhnou vounai nou pei bosholou, puhnou zaoyu zao nasü paiphawu-a bah 
nou pei vaopoa kra-a tare.  
20Puhvei prou Absalom nou haisü ngaoloua puh hi noue, “Ne prou Amnon 
nou neye sazüwu baivu? Atupai ne chuo hai donou krapu soubaio, puh sü lah 
ne prou baie, maili hia paokhaiso.” Sübüa Tamar sü leveasho-a puh prou 
Absalom ki hinou bure.  
21Veo David nou ko hai sülou-a rarou shore.  
22Ae Absalom nou Amnon hi halia chakhai toumoe, ana puh tupaiye taitsü-a 
sazü peiyu donou Amnon ye ngaorasho-a bure.  

Absalom nou Amnon ye Southayu 

23Po ahai thaisü, Ephraim teidei nghia buyu Baal Hazor hinou Absalom vei 
zhaotu mai saiyu phaki, Absalom nou veo nahpoutu maitao hrülaiye ko-a ve 
nüh nüzhore donou kue.  
24Absalom nou David veo hi paoe, “Puo veowo, Enou avei zhaotu mai sailai, 
südonou zhuvea-a nou veo alia ne khehi buyu peikhomai hrülai nou khonüh 
nüyu hisü velou peilai moge?”  
25Veo nou chila peie, “Moe, anahna, Etao mai hrülai velouzü neye donou kou 
süle-e.” Absalom nou kukhai kukhaiyuma veo nou bare, ana puo nou puhye 
sü ha peie.  
26Ana Absalom nou paoe, “Neletao nou velou hoyuma, avei thaihou Amnon 
sü panou velou peilai homoe?” “Daidonou puhye vemolouzü shia?” tea veo 
nou nouloure.  



748 

 

 
   Sheeyu Baibel 

© 2009, Bible Society of India. 
 

 
 

 

27Ana Absalom nou veo nahpoututao teitei nou veloupeio tea kutei loure. 
28Absalom nou puhvei kilai maitao hi haibüa kharochi peie “Keilo, Amnon 
nou zhaoh sozhi loure toulouzü, Enou paopeilai, Amnon ye southawo. Pikhai 
touso, Enou dathawo tea lüpei-a baie, piso, khuveilo.” 
29Südonou Absalom vei kilai maitao nou Amnon ye dathawure. Süthaisü veo 
nahpoutu kukhetao hai tashu lahkuku vei rheisüh pfülou-a tuvai tare.  
30Puletao nou sübüa ludu kounou tu-a buyu phaki, Absalom nou veo 
nahpoutu mai hrülaiye sü southa khaire she tea ko sü ve David veo hi 
paopeie.  
31Sütea sülouyu donou Veo David nou tashu lalou-a puhvei sabanü sü paipha-
a deiphi hi kaokou züre alia puhye koa buyu kilai maitao-a sübütoua soure.  
32Ana David vei jürai Shammah nahpoutu Jonadab nou paoe, “Veo, ne 
nahpoutu hrülai ye southa moe, Amnon likhei southa-a baie. Daisounou 
touyuo puhnou Absalom tupai Tamar ye taitsüa sazü peiyu teithe hinou 
haibüa soulai tea puhvei lekha nou lelapoa buyu sü puhvei khaozhai hinoua 
süwe.  
33Südonou ne nahpoutu taoye southa khaiwure tea paoyu sü loucheso, 
Amnon likhei southa-a baie.”  
34Sübüyu teile hinou Absalom-a tutare. Süthaibü hi veo vei reihkhao maitao 
nou mai alao hai Heronaim deichi hinou takouyu zhingao lou-a sü ko hai veo 
hi paongao-a bue. 
35Mai taitaosü Enou ne hi paoyu büa nevei nahpoutu maitao baie tea Jonadab 
nou David veo hi paoe.  
36Sübüa paocheyu thaibü, David vei nahpoutu maitao sü veloure; puletao nou 
shusoua kra rapare, ae David alia puhvei maitao-a shusou-a krae.  
37-38Süphaki Absalom sü tupoa Geshur hi veo, Ammihud nahpoutu Talmai hi 
ve po asü bure. Alia David sü teithetsü puh nahpoutu Amnon ye donou 
dongai pfüa bue.  

39Amnon thaiyu vanou dopfüyu halou khaie, chuo veo sü puh nahpoutu 
Absalom ye licholou-a leshi pare.  

2 Samuel 14 

Absalom ye panou Dakhaivere donou Joab nou Soudayu 

1Veo David nou Absalom hathai hai bushi sho-a puhye vuzhiyu hai Joab nou 
ngaoloure.  
2Südonou puhnou Tekoa hi buyu kaishoyu naotumai aliye puh hi ve-o tea 
kuveloue. Puhnou naotupai hi paoe, “Ne dopfüyu zhaido soulo, dopfüyu 
sabanü nou banoulo, nevei pei kumoa peishu haokao-a pfülo. Teile sosho-a 
dopfüyu naotu ali zhai soulo.” 
3Sükia tulou-a nou veo hi tave Enou ne hi paodou peiyu büa paolo, Joab nou 
naotupai hisü haibüa paolo tea paopeie.  
4Naotupai nou veo hi tavelou-a puhye tsükhouyu zhai hinou nakou khurülou-
a haibüa paoe, “Eye soukha peio, Puo Veo!”  
5“Ne dai jüpawe?” tea Veo nou naotupai hi noue. “E lelou hoyu mimeapfü 
alie, aduwo avei chapu sü thaire.  
6Aduwo, avei nahpoutu ahai bue, teitheli puhai thaihou jürai hai sü rekounou 
züvapa loure, puhai chinaye mou khopeire mai ali-a hae, sütea china haisü 
davalou-a mai alinou mai aliye dathawure.  
7Sütea chuwo avei tyarai mai hrülai nou tave lah thaihou jüraiye dathayu 
nasü peio, puhye dathawulai tea ahi pao-a bure. Puletao nou anahye datha 
louzü E sü nahmai lia ha-a bailaire. Avei chapu vei toudzü ali-a ha-a 
bailaire,” tea naotupai nou paoe.  
8“Ne ki hi khaitawo, Enou nevei jüpa nasü vetere donou soupeilai,” tea veo 
nou chila peie.  
9“Veo, nenou avei jüpana soupei-a bukhai-a avei tyarai maitao sü avei 
kikhamai pei hi puletao vei rarou nasü bua bailai, veo kikhamai mah moe tea 
bailai,” tea naotupai nou paoe.  

10“Mai talinou neye pira-a chi paolouzü, mai süna sü ahi saveo, puhye panou 
neye pi-rapu khailai moe,” tea veo nou paoe.  
11“Veo, zhuvea-a nou avei tyarai maitao nou khüngu phou-a nou avei nahye 
southawu-a dupuyu mahmo soulou more donou nevei Ramai hi veachi 
paopeio,” tea naotupai nou paoe. “Ramai zhih hinou ne hi chaachou soua 
paowe, süolouzü nevei nahye sü halia soushi souvea khaitou laimoe,” tea 
David nou chila peie.  
12“Veo, zhuvea-a nou Eye panou chi ali ne hi paopu lourai-o,” tea naotupai 
nou khoe. “Paokhaio,” tea veo nou aetou peie.  
13Naotupai nou paoe, “Ne daisounou Ramai vei mai pei hi kaomoyu souwe? 
Nuh hinou tutayu lah nevei nahpoutuye sü panou ki hi dakhai velou moe, 
südonou chu lah nenou pao-a buyu sü lah nenou neye kaomoe tea paowe.  
14Etao mai hrülai thaikhai toulai; Etao hai deiphi hi dzü lakouyu büa baie, 
deiphi hi lakouyu dzü sü podakhai louhoe. Ana hrü toulia Ramai nou polaiwu 
moe, sükure thaosü puhnou pa dou-a tamore donou hulai khaitouyu maiye 
donoua puhnou ludu aveih ali phoupeiwe.  
15Enou chipao hai hai veo ne hie paore donou ve-a baie, daisounou touyuo 
maikhe mai hai ne hi ve paoyu sü ngaopire, naotupai Enou veo ne hie hai hai 
paolouzü avei akho nasü nenou soupei moa baipai moe tea chowe.  
16Veo nou avei akho kei-nou pei-a E alia avei nahpoutu ahai pfünaye 
southawu-a Ramai nou puhvei maitao hi peiyu teidei hinou souhawure hinou 
ahaiye khailupa peimoa baipai moe tea chowe.  
17Nevei kilaipai Enou paowe, süolouzü veo nenou ahi paohpeiyu chipao 
vanou Eye panou kaona-a soyu ngaolo, daisounou touyuo Veo ne sü havei 
hashi sükuyu rakivamai kheihaoe. Nevei RamaiMapao nou neye sa-a laipeiyu 
soulou theo.  
18“Enou ne hi chi ali noulai, ne dayu ae kheiyu ali-a hazei tea ahi khepeio,” 
tea veo nou naotupai hi paoe. “Noure sü noupei khaio, Puoveo,” tea naotupai 
nou paoe.  

19“Nenou souyu teitei hai Joab vei tsü hinou mowu?” tea veo nou noue. 
Naotupai nou paoe, “Avei veo nou hri-a busasü, maita linou-a bakha zhoulo 
mokhai-a bakha nalao tarei loure hae, cheche vuzüe, ouvai haibüa soulo, 
haikia paolo touyu pfüphou hai nevei kilaio Joab nou ahi paodou pei-a baie.  
20Ana haisü puhnou souvei souzü loure donou sou-a baie. Newo Ramai vei 
rakivamai büa tsüdo aveih sü ne hi bue, pa-a buyu pfüphou sü nenou sükhai-
a bue.”  
21Süthai veo nou Joab hi paoe, “Nenou jüpa-a buyu nasü panou souloure 
donou ale laloure. Taho nahle puona Absalom ye salou-a hai hi dakhai velo.”  
22Joab nou veoye tsükhou sho-a nou deiphi nakou khurüa nou paoe, “Veo, 
neye Ramai panou hra peitheo! Chuo nenou Eye leshie touyu Enou süloure, 
daisounou touyuo veo nou avei akho sü aetou peiwure.” 
23Süthaisü puhnou tashulou-a Geshur hi ve Absalom ye salou-a Jerusalem hi 
dakhai vere.  
24Sütou-a bukhai-a, veo nou kharochi ali peie, süolouzü Absalom ye panou 
veo ki hi velai moe, lah puh vei ki hinou pa buo, “E puhye ngaonü moe,” tea 
veo nou paoe. Südonou Absalom hai lah puhvei ki hinou hrüa bubaie, ae veo 
vei nghoujü hi vekhai toumoe.  

Absalom nou David Veoye Chavei Dakhai louyu 

25Israel mai hrülai hi Absalom büa hüveiyu ae kaiyu mai kusü ali-a hae. Puh 
hai pei hinou phipha koute hai shiyu ali-a hae.  
26Puhvei peishu hai shoushoe, ae puhnou puhvei peishu hai sosho-a pfüpailou 
holai nou po ali hi vuli bi-a baiwe. Bipayu peishu sühyu hai sühdou ahai 
jünou la-a douloue.  
27Absalom hai nahpoutu asü bue, ae hüvei shoyu nah naotupai ali Tamar tea 
bue.  
28Absalom nou potei ahai sü puh vei puo David veo daokhai timoa Jerusalem 
hinou hrüe.  

29Süthaisü Absalom nou Joabye panou puhye donou puh puoye daopeire 
donou kue, ana Joab nou veba-a baire. Süthai-a Joab ye kupue, ana Joab nou 
veba-a baire.  
30Südonou Absalom nou puhvei kilai maitao hi paoe, “Joab vei dou hai avei 
dou dasa-a bubaie, puh vei dou hi barli thou thoukhaitoue, taho meinou 
deikhai peio,” tea paoe. Südonou kilai maitao nou taho dou sü mei saopei-a 
deikhaiwure.  
31Süthaisü Joab nou Absalom ki hi ve paoe, “Daisounou ne vei kilai maitaoye 
panou avei dou sü mei deiwe?”  
32Absalom nou Joab hi chila peie, “Avei ki hi vepeio tea neye ku ahai khoe, 
anou ne sü vepei bare. Neye panou veo hi ve ‘Eye daisoulai tea Geshur hinou 
hai hi savewe, E hai Geshur hi bubaiyua vei-a baimowu?’ touyu hai nasü Veo 
hi neye panou paopeire donou neye kuwe. Südonou chuwo E veoye ve 
daonüwe, chukoutea E hai mah buhie toulouzü veoye panou Eye southa 
peio.”  
33Südonou Joab nou talou veo ye dao-a paopeie, süthaisü veo nou Absalom 
ye vewo tea kure alia Absalom nou tave veoye deiphi kaokou loua khurüe 
alia veo nou Absalom ye münou mu-a kholoure.  

2 Samuel 15 

Reih Züre donou Rai-a Absalom nou Soudayu 

1Süthaisü Absalom nou rheiluki, rhei ae puhye khosa-a tare mai raingou 
doposhu khailoure.  
2Puhnou shona tashulou-a nuhdu hi taloure rokhubomü pe hinou tave la-a 
buloure. Mai talinou chilou kupeire donou veo hi paolai tea veyu phaki, 
Absalom nou sümaiye sü kulou-a ne daikinou, ae nuhdu kana hinou veyu 
maie tea noulouwe. Mai nanou puh hi E khü tena hinou ve-e tea puh hi 
paongao peiyu thai, 

3Absalom nou haibüa paoe, “Nevei chi-lou hai kupeiyu thaio, nenou veilou 
vuzülai, nenou züwe, ana zhaodao chilou kupeire donou veo nou chiku peire 
mai dokhai peimoe.”  
4Puh nou haibüa paopue, “Hakinou Eye nou kupeio touyu thaio, mah-zü 
thaifüa cheche hinou Enou soupeilai monou.”  
5Mai talinoua puhye tsükhou-a khurüre donou puh nghoujünou nakouyu 
phaki, puhnou takou mai sünaye sü kholou-a münou mu-a teipeie.  
6Haibüyu zhaidou hai Israel mai khü tyatyalih hinou chi-lou kupeire donou 
veo hi paongaolai tea taveyu mai hrülai hisü, puhnou soungaopei-a maikhe 
mai tsüle sü lah puh hi süthaikou khailoure.  
7Haibüa soukouyu po adai thaisü, Absalom nou veo David hi paoe, “Enou 
soulai tea Ramai hi paohkhai touyu nasü taho soure donou Eye panou 
zhuvea-a Hebron hi tare donou aetou peio.”  
8E Sairia levai buyu Geshur hi hrüyu phaki, “Ramai nenou Eye panou 
Jerusalem hi dakhai velouyu thaio, Hebron hinou tave neye tholai,” tea Enou 
chaachou soukhai toue.  
9“Kaona-a tawo,” tea veo nou lühpeie. Südonou Absalom sü Hebron hi tare.  
10Ana puhnou haibüa paore donou Israel mai khü teitei hisü kheichi paomai 
seitawure, süolouzü, “Neletao nou shabe houyu kho chou louzü, ‘Absalom 
nou Hebron hinou veo souloure’ tea nou shapalo tea paopeie.”  
11Jerusalem hinou mai kaih-hai sü Absalom nou sapoa tare, puletao louzü 
haibüa pare vei shohdo ashi hai sükhai toumoa ta-a baie. 
12Puhnou Ramai ye posheela-a buyu phaki, puhnou maiye seiho Gilon nuhdu 
hi buyu David veo vei paodou-apeio Ahithophel ye-a puh hi kuve loure. 
Haizhai büa Absalom vei khei shohdo nasü khouchi lailai paloure alia me 
dulailai paloure.  

David nou Jerusalem Thao-a Tutayu 

13Kopomai ali nou tave David hi paoe, “Israel mai hrülai vei tsüle sü Absalom 
hi bubaire.”  

14Süthaisü David nou puhye koa Jerusalem hi buyu puhvei peikho maitao hi 
paoe, “She, tutalou molouzü Etao hai Absalom hinou turei palou holaire. 
Thalasou tutalou molouzü puhnou Etaoye nüloua bailai, sübüa nuhdu hi mai 
hrülaiye southawu shulai.”  
15“Veo, nenou hai kulai tea paoyu süna thaifüa tare donou Etao mai hrülai 
nou souda-a bue,” tea puhvei peicha maitao nou khüpeie.  
16Veo vei kihikhamai hrülai sü veo ye koa tashure; ana puhvei vebuh kina 
kholoure donou puhvei khapapfü mai kirou sü ki hi thaokhaitea tare.  
17Veo alia puhye koa salaiyu maitao nou nuhdu nasü thaokhaiwua tayu 
phaki, puletao nou tapoa kou nuhdu vei kaidu khahi buyu ki hinou takou 
chao-a bue.  
18Veo vei maitao nou takhe railou-a raitare donou vyakheyu phaki, Veo 
khehinou adumaitao nou veoye kho-a nou zha-a bue. Gath hinou veo thaifü 
poa tayu reihmai kaih aroutao-a tapoa veo nghoujü nou vyakhere.  
19Veo nou puletao peikhowo Ittai hi paoe, “Daisounou neletao athaifü tawe? 
Dakhai ta-a baio, khaive veo ashunaye koa hrüo. Neletao sü shejümai baie, 
lah nuh thaowu-a ve bai-a hrüyu maitao baie.  
20Neletao hai phajü touli hai hi ve hrüa baihie, südonou neletaoye daisounou 
pa Eye koa tasühao khailaige? E daiki velaisa touyu buh koute-a sümoe, nevei 
maitaoye sa-a dakhai tawo, Ramai ye panou neletaoye zhuvea leshi peitheo.”  
21Ana Ittai nou “Veo, E Ramai zhih ku-a ne hi paowe, süolouzü, thailai 
touyuma nenou tayu hisü E teisa nou ne thaifüa ta-a bailai,” tea paoloure.  
22“Sütouyu thaisü veishore, takhe khaio!” tea David veo nou paopeie. 
Südonou Ittai alia puhvei maitao ae kikhamaitao hai veo nghoujü nou zhapo-
a khere.  
23Veo alia puhvei maitao nou nuhdu thaowu-a tapayu phaki, nuhmai hrülai 
nou rasou krare. David Veoye thaifüpoa puhvei maitao hai Kidron rei 
tachopoa rekou talou tare.  



755 

 

 
   Sheeyu Baibel 

© 2009, Bible Society of India. 
 

 
 

 

24Levi mainou Zadok napao koa Ramai vei Vo Sübvü nasü kaopoa nou ta-e. 
Vo Sübvü sünasü maikhe mainou nuhdu tala loumo koute posho khaiwure, 
alia Napao Abiathar nou puletao tala loumosa sü ratho-a posheela peie.  
25Süthaisü veo nou Zadok hi paoe, “Ramai vei Vo Sübvü nasü podakhai ve 
nuhdu hi khaipeio. Hakinou Eye Ramai nou leshi peilouzü, Puhnou Eye sa-a 
dakhaive panou süna alia puhnou buyu buh nasü ngaopulou shulai.  
26Ana puhnou Eye jüpamo louzü, E sü daisoukhai; puhnou sounüyu nasü 
panou soulou theo.”  
27Veo nou Zadok napao hi paoe, “Ne sü vepare ngaoyu mai movu? Nuhdu 
hisü kaona-a ne nahpoutu Ahimaaz alia Abiathar nahpoutu Jonathan ye sa-a 
dakhai tawo.  
28Ne hinou ki laova ko khesü süloumo koute rei kachopa nghiphao deika 
hinou E kho-a nou bulai.” 
29Südonou Zadok alia Abiathar nou Vo Sübvü nasü poloua Jerusalem hi 
dakhai tare alia sühinou ve bure.  
30Ana David veo sü sah nou pei hopfüa, phikha koute-a pfümoa kra-a lukhu 
Oliv Deichi vasü taokhere. Puhye sa-a tayu mai hrülai-a sah nou pei hopfüa 
kra-a nou deichi vasü rakhe tare.  
31Sübüa buyu phaki, mai alinou “Ahithophel-a Absalom ye koa lou dozho 
tare,” tea David hi paopeie. Südonou David nou haibüa nou paoe, 
“Oh Mapaowo, Ahithophel nou tsücho-a soupfüyu pfüphou sü panou hamoko 
soupeio.”  
32David nou tapoa deichi peitaoh hi, maikhe mainou Ramai ye thoyu buh ali 
hi pate louyu phaki, puhnou louche shoyu Arkit puona Hushai nou puhvei 
sabanü sü paiphawua ae puh pei hi nai bosholoua tave puhye daolai tea bure.  
33David nou puh hi paoe, “Nenou Eye koa tayu thaisü, ne sü Eye halia soukha 
louhoe.  

34Ana nenou nuhdu hi dakhai velou-a Absalom hi ‘E ne puo ye donou kuvah 
soupeiyu büa ne hi-a soupeilai tea paolo,’ süthaisü nenou Ahithophel nou 
paoyu chitao sü poba peilou süsa poba peilou louzü, sübüa nenou Eye soukha 
peilou süe.  
35Napao Zadok ae Abiathar puhai-a sühi bue. Nenou veo ki hinou daidai 
sülou chou louyu teitei sü puhai hi ve paopeio.  
36Zadok nahpoutu Ahimaaz ae Abiathar nahpoutu Jonathan puhai-a sühi bue. 
Nenou chipao taralia ahi paore bulouzü, puh haiye panou ahi ve paopeio.”  
37Südonou David vei samai Hushai sü nuhdu hi dakhai veyu teile bühisü 
Absalom nou nuhdu hisü veloure.  

2 Samuel 16 

David ae Ziba 

1David nou deichi tachopoa deikho jütea takouyu phaki, Mephibosheth kilaio 
Ziba nou puhye daore donou kho-a nou bue. Puhnou buh southouyu rheisüh 
ahai hisü raokhao pho kaih hai, darkha rashiki nou soukhai touyu raokhao 
kaihli, doushiki nou soukhai touyu raokhao kaihli alia darkha zhaoh souhee 
lekhabvü ali tea pfüve peie.  
2“Na haitao hai daisoure donou pfüvewe”? tea veo David nou noue. “Rheisüh 
ahai sü veo kikhamai panou pfüre donoue, raokhao alia rashitao sü nevei 
maitaoye panou toure donoue, ae darkhadzü sü ludu ta-a veahoyu maiye 
panou souchahri peire donoue,” tea Ziba nou chila peie.  
3“Nevei paopu tyaotu sü daiki bue?” tea veo nou noue. “Puh sü Jerusalem hi 
bue, daisounou touyuo zhovu hai Israel maikhe mainou puhvei puopao vei 
vedei sü puh hi lukhai peishulai tea puhnou vureih-a nou bue,” tea Ziba nou 
paopeie.  
4“Mephibosheth vei sou-a buyu teitei sü chuwo ne veire,” tea veo nou 
paopeie. “Veo, Eye panou teisa nevei jüpa hinou buyu soulou theo,” tea Ziba 
nou paoe.  

Shimei nou David ye Chaa Peiyu 

5Veo David nou tapoa Bahurim hi veyu phaki, Saul veo vei tyaraimai alinou 
kijü tapaloua puhye chaa-a lukhu chuh nou deipeie. Puh zhih hai Gera 
nahpoutu Shimei toue.  
6Puhnou Veo David ye sü puhvei peikho maitao ae puhye khopoa laiyu 
maitao nou sühao poa buyuma, puhnou David veo alia puhye salaiyu mai 
hrülaiye sü chuh nou deipeie. 
7Shimai nou chaa-a lukhu “Tawo, tawo, maiye southayu puona, maishi 
shilaio!  
8Nenou Saul vedei sü shaoloue, Saul kikhamaiye southa peie, süvanou ne pei 
hisü Ramai nou tukha souwe, chuo Ramai nou nevei vedei sü Absalom hi 
peiwure. Maiye dathawo, ne sü chuo kanghiyu sü soure” tea paoe.  
9Süthaisü Zeruiah pfüpai nahpoutu Abishai nou veo hi paoe, “Daisou donou 
thaiyu sei aliye panou avei paopu veoye sü haibüa chaawe? Eye panou 
takoulou-a puhvei pei düwo!”  
10“Hai nasü nevei vah moe, hakianou ne ‘David ye chaa peio,’ tea Ramai nou 
puh hi paoyu vanou chaa-a bailouzü, ‘Ne daisounou haikua veoye chawe,’ tea 
thaonou paolou süe?” tea veo nou Zeruiah nahpoutu hi paoe.  
11David nou Abishai ae puhvei peikho maitao hi paoe, “Lah anahpoutu koute-
a avei hrirai poloulai tea te-a buyu thaisü, Benjamin khü hi mai sü daisounou 
haibüa soumo khailai! Südonou puhye keakhai touso, puh panou soure sü 
soukhaio.  
12Puhnou Eye haibüa chaa peiyu vanou Ramai nou avei veahoyu hai süpeia 
shiha-a peilou veie.”  
13Südonou David alia puhvei maitao hai thaomoa nou ludu sü tare ae Shimei 
nou puletaoye ludu sasü chaa-a chuh alia nainou laikhya poa tae.  
14Veo alia puhvei maitao sü ludu ta-a veashore, ae puletao nou velai tea ta-a 
buyu buh hisü vete loua nou soloue.  

Hushai ae Ahithophel vei Paodou-apei 

15Absalom alia puh thaifüyu Israel maitao sü Jerusalem hi tave louloure, ae 
Ahithophel-a sühisü veloure.  
16Süthaisü David vei louche shoyu samai, Arkit puona Hushai nou Absalom 
hisü veloua puh hi paoe, “Veo sü hrühso hrülo! Veo sü hrühso hrülo!”  
17“Nevei samai naye leshiyu sü haibüa nou ngaowu? Ne daisounou nevei 
samai thaifü tamowe?” tea Absalom nou Hushai hi noue.  
18“Ewo haibüa Ramai nou dopeiyu alia Israel maisou nou dopeiyu süna hi 
bua süna vei kuvah sou-a bailai.  
19Süthemoa, Enou kuvah souyu avei paopu vei nahpoutu kuvah soumoa 
thaovei kuvah sü soulai? Ne puo vei kuvah souyu büa Ewo nevei kuvah soua 
bailai,” tea Hushai nou chila peie.  
20Absalom nou Ahithophel hi “Chuwo Etao dai souyu kaoe?” tea noure.  
21“Ne puo nou veo ki khore donou satamoa ki hi shokhaitouyu ne puo vei 
khapapfütaoye ne talou sazülo. Sütou louzü ne hai cheche vuzünou ne puoye 
hraiyu nah alie tea Israel mai hrülai nou sülou-a ne thaisü fütapulai,” tea 
Ahithophel nou chila peie.  
22Südonou veo ki pei hinou sahpao ali Absalom ye donou haopeie, sütea 
sahpao süna hinou Israel maisou nghingao hinou Absalom nou puh puo vei 
khapapfü taoye sü sazü peie.  
23Teile süphaki Ahithophel nou paopeiyu chi khesü Ramai nou paoyu bütoua 
David-a ae Absalom-a tsükhou sho-a poe.  

2 Samuel 17 

Hushai nou Absalom ye Süthaimah Peiyu 

1Süthaisü Ahithophel nou Absalom hi paoe, “Eye panou mai thekiahai 
dopaloua zhou khei nou David ye phoutalai.  
2Puhnou veasho-a buyu hinou alia lepe-a buyu teile hinou puhye Enou 
huloulai. Enou puhye khu soupa peilai, ae puhye sa-a laiyu maitao sü tuta-a 
bailai. Enou veo likheiye southa-a bailai.  



759 

 

 
   Sheeyu Baibel 

© 2009, Bible Society of India. 
 

 
 

 

3Naotumai ali nou lah puhvei khapu hi khaiveyu büa Enou puhvei maitaoye 
sü sa-a ne hi dakhaive peilai. Ne-a mai ali kheiye southayu jüpa-a baie, 
südonou mai naye sü southawu-a mai kukhetaoye sü hashilia soukhai toumoa 
save peilou süe.”  
4Dokai haina hai vei cheche-a malae tea Absalom alia Israel maiye süthai-
apei mai hrülai nou cho-a bue.  
5Ana Absalom nou paoe, “Arkit puona Hushai-a kulou-a nou puhnou daitea 
paolaisa, puhvei pai-a keilaikhe.”  
6Hushai ye kupoa veyu phaki, Absalom nou puh hi paoe, “Ahithophel nou 
haibüa nou soulai tea paowe, puhnou paoyu thaifüa soulaiho kabülai? Nenou 
choyu na-a Etao hi paokhaio.”  
7Hushai nou Absalom hi paoe, “Chuchu hai Ahithophel nou paoyu nasü 
veimoe.  
8Lah ne nou süwe, süolouzü ne puo alia puhvei maitao hai soureih hi 
veishoyu, khouko buyu mai khaitie, vuke nou puh toutouye nüpoa tayu phaki 
khuyubüa khuwe, süthemoa ne puo sü kaishoyu alia dotyalih süyu mai alie. 
Puhnou hasou kilia khei teile hi reihmai hrohi zükhai toulai moe.  
9Chu koute-a puh sü lya qulu ali hinou mokhai-a haliki hinou tutsü-a bulai. 
Hakia nou ne puo nou reih hulou-a nevei mai kamaiye zülouyu thaiwo, 
Absalom vei reihmaitao hai pah shireshe tea sü-chou louyu mai hrülai nou 
kua bailai. 
10Süthaisü reihmai khu veisho-a khao lüthou büa lüthou pfüyu mai koute-a 
pi-a bailai. Daisounou touyuo ne puo alia ne puoye koa tayu maitao sü reih 
veishoyu mai khaitie touyu Israel mai hrülai nou süwe.  
11“Südonou Enou ne hi paonü zhuolouzü, zaidu pe hi buyu seinai vünai zhou 
buyu Dan hinou Beersheba koute buyu Israel maitaoye save jüloua lah ne 
vuzünou puletaoye süthai poa reihbu hi tayu nou veilai. 

12Puhnou buh taraki buyuma puhye Etao nou ngaolou hoyu buh ali-a hae, 
deiphi hi vidzü kouyu büa puh pei hisü Etao nou velai. Puh ae puhye sa-a 
laiyu maitao sü mai ali koute-a panou hrilai moe. 
13Hakinou puh sü nuhdu tarali hinou tutsü-a bushe toulouzü, Etao mai hrülai 
nou rai pove nuhdu sünasü daokhaowu-a chuh ali koute-a le buh hi panou 
bulai moe.”  
14Absalom alia Israel mai hrülainou “Ahithophel nou paoyu najünou Arkit 
puona Hushai nou paoyu na-a veipure” tea paore. Daivanou touyuo 
Ahithophel nou vei-a paodou peiyu hai nasü panou hamako sou-a panou 
Absalom pei hi hakayu sü vere donou Ramai nou soudawure.  

David ye Paopi Peia Puhnou Tureipa Louyu 

15Hushai nou napao Zadok ae Abiathar hi paoe, “Ahithophel nou Absalom ae 
Israel tsümaitao hi sükulo, sübüa soulo tea paoe, ana Enou haibüa souloua 
baio tea puletao hisü paopeie.”  
16Südonou chunou thalasou David hi “Zhoukhei nou reipe hi chaomoa nou 
thalasou Jordan rei tachopoa talo, maiye panou puletaoye nülou more donou 
alia southawu more donou tuvai talo,” tea Hushai nou paopeie.  
17Abiathar nahpoutu Jonathan alia Zadok nahpoutu Ahimaaz puhai nou 
nuhdu hi loumoa Jerusalem pe hi buyu En Rogel touyu buh hinou kho-a bue, 
mai kilai naotumai alinou teisa nou buh sühi taho kheichi veishi hai Veo 
David hi paopeie, daiolouzü hona hainou nuhdu hisü talou louzü kaozhou 
ashi hai daolou veie.  
18Ana teitheli nahmaitou alinou puhaiye ngaolou-a Absalom hi ve paopeie. 
Südonou puhai sü thasho-a tupoa Bahurim hi buyu mai ali ki hi ve tutsü-a 
bue. Mai süna kijü hi dzükhao ali bue, puhai nou dzükhao süna hi taolou 
buloure. 
19Ki paopu chapfü nou dzükhao süna pei sü hopeire ae süpei hi thoubu lathou 
raowure. Südonou dzükhao hi buyu mailinou-a shilou hode.  

20Absalom vei maitao nou ki süna hi tave “Ahimaaz alia Jonathan sü daiki 
bue,” tea naotupai hi noue. “Puhaiwo rei kacho palou-a tare,” tea naotupai 
nou chila peie. Puletao nou hona haiye phouta-e, ana ngaoloumore, sütea 
puletao sü Jerusalem hi khaitare.  
21Mai takhaiyu thai, puh haisü dzükhao hinou ngaopalou-a David hi chi 
paopeire donou tare. Puh hainou David hi ve “Thalasou rei tachopalou-a 
tabaio; Ahithophel nou ne pei hi haibüa soulai touyu do pfüphou sü 
paopeiwure,” tea paopeie.  
22Südonou David alia puhye sa-a tayu mai hrülai sü Jordan rei tacholoure, 
teithemo jünou mai hrülai nou Jordan rei sü tachopa khailoure.  
23Ahithophel nou puhvei chi hai maisou nou popeimoyu ngaolou-a puhvei 
rheisüh na pfülou-a lah puhvei nuh hi vetare. Puhnou ve lah puhvei kihikha 
hai vah souretao souwu-a puh sü lah rainou daothawu baire. Sütea puhye sü 
puhvei puopao maivei khüh hinou daovu peie.  
24David nou tapoa Mahanaim touyu buh hi vere, ae Absalom nou puhvei 
maitaoye sa-a Jordan rei tacho paloure.  
25Absalom nou Joab thaosou Amasa doloua reihmai peichana soupeie. Amasa 
hai Israel mai Jether nahpoutue, puh pfü zhih sü Abigail toue, puh sü Nahash 
nah naotupaie alia Joab vei pfüe, Zeruiah jürai paie.  
26Absalom alia puhye koa laiyu Israel maitao nou Gilead teidei hinou 
chaobuh haolou-a bure.  
27David nou Mahanaim hi veyu phaki, Ammon mai Rabbah hinou veyu 
Nahash nahpoutu Shobi, Lodebar hinou veyu Ammiel nahpoutu Makhir, ae 
Rogelim hinou veyu Gilead puona Barzillai puletao nou puhye ve daoe.  
28Puletao nou züsah, raikhao, nainou souyu lee-khao, southou, barlithou, 
raokhao, ketu, toushithou, hathou,  
29laivoudzü, theadzüke, zhaotu alia chonaodzüke tea David ae puhye koa 
laiyu maitaoye panou tousore donou pfüve peie. Daisounou touzhuo mai 

haitao hai rekou nou veasho-a ta-a laie, puletao hai rei-züa veasho-a bulaire 
touyu hai puletao nou süloure.  

2 Samuel 18 

Absalom ye Southayu 

1Veo David nou puhvei mai hrülaiye kupove jülou-a maitaoye sü mai theli me 
alia mai kaih me tea dade peie, me-me hisü süthai-apeimai chekhei dothou 
khaipeie.  
2Me sütao teitei sü me asü sou-a dade peie, me arai nasü Joab ye panou 
süthai peie, me ahai chenasü Joab thaihouwo Abishai, Zeruiah vei nahpoutu 
puhnou süthai peie alia me asü chenasü Gath puona Ittai ye panou süthai 
peie. Sütea veo nou “E-a neletaoye koa tazholai,” tea paoe.  
3Ana puletao nou paoe, “Ne Etaoye koa taso, hakia nou Etao kaozhoushi-a 
tutayuma mokhai-a Etao mai dahli thaita-a buyuma puletaoye donou halia 
kuyu hae, ana veo newo Etao mai the kirou jünou muteipu hie. Südonou 
newo louzü nuhdu hinou buloua Etaoye donou molouzü shilaiyu khesü seive 
peiyu nanou veipua bailai.”  
4“Neletao nou veilai touyu nasü E soua bailai,” tea veo nou chila peie. 
Südonou reihmaitao nou mai theli me ae kaih me tea nou meme sou-a tapayu 
phaki, veo nou rokhubomü hinou la-a bue.  
5Sübüa tapayu phaki, Veo nou Joab, Abishai ae Ittai puletao hi kharochi 
haibüa peie, “Eye donou tea nahle puona Absalom ye southa peiso.” Peikho 
maitao hi veo nou paoyu kharochi sü reihmaitao-a choukhaitoue.  
6David vei reihmaitao nou Israel maiye reih soure donou Ephraim maivei 
vaohro hisü tare.  
7Soureih souyu hisü David vei maitao nou veiloure. Israel mai alaoye 
zhipeiwure alia mai the kai sü southare. 
8Reih züpoa nuh taoli hi tare ae Israel maitao sü khoche nou daothayu jünou 
vaohro hinou ha-a thaiyu-a poure.  

9Vedaore lükhai timoa buyu hinou Absalom nou puhvei rheisüh pfüa nou 
tukou David vei mai kamaiye daoloure. Absalom nou puhvei rheisüh na pfüa 
nou süühro sünou tutakhai-e tukou phüsüübe ali khe loure, ae puhvei pei sü 
phesüü baokao ali hi pfükou bitsü khaiwu-a reisüh nasü lah tutare alia 
Absalom ye sü phesüü baokao hinou khizhu-a bubaire.  
10David vei mai ali nou süsü ngaolou-a Joab hi tave “Absalom hai süübe pei 
hinou khizhupfüa bure,” tea paopeie.  
11“Nenou ngaoyu ki daisounou puhye southawu mokhai-a? Nenou puhye 
southawu thaio Enou neye shahu kirou ae khyakho ali peilai mounou,” tea 
Joab nou chila peie.  
12“Nenou Eye shahu theli peiyuma veo vei nahpoutu pei hi Ewo abah 
khakhailai moe, daiolouzü veo nou ne hi ae Abishai alia Ittai hi puhvei 
nahpoutuye puh zhih hinou hashi lia soupeiso tea paoyu ‘Etao mai hrülai nou 
sükhai touwe.’  
13Ana Enou veo chi zü moa nou Absalom ye Enou southawu-a veo nou süko 
hai chouloure toulouzü, nenou Eye vupeilou paimoe,” tea mai nanou paoe.  
14“Neye chipha-a nou teile sü souha-a bukhailai more,” tea Joab nou paowua 
puhnou heung asü polou-a takou Absalom thaimoa hri-a bukinou puhvei 
khaorao hi phyathou peiwure.  
15Süthaisü Joab vei reihna pfüyu nahlemai kirou nou takou Absalom ye 
sühaolou-a southawure.  
16Süthaisü Joab nou shabe houpei-a Israel maiye thaingou-a laiyu 
reihmaitaoye panou chaore.  
17Puletao nou Absalom thaiphao sü poloua vaohro hinou buyu kaobvü ali hi 
laithouwure alia sütea chuh alao süpei hi hreithou paowure ae Israel mai 
hrülai hai linaonao ki hi dakhai vetare.  
18Absalom hri-a bukinou haithai puhye panou ngaimoa lichoyu soure donou 
lah puhnou chuh ali polou-a Veo vei Deikho hinou shukhaitoue. Daisounou 
touyuo puhnou lah soukhai molouzü puhye lichoyu vei shee soukhai peire 

puhvei nahpoutu mai aliro hae. Südonou chuh süna zhih sü lah puhvei zhih 
hinou sakhai toue, sünasü zhaodao koutea Absalom ye lichoyu chuh tea süa 
buwe.  

Absalom vei Athai Ko David hi Paopeiyu 

19“Eye panou tave veo hi ko aveih, süolouzü puhye Ramai nou zhuba ngaoba 
mai hinou vupa peiwure touyu ko hainasü paopeio,” tea Zadok nahpoutu 
Ahimaaz nou Joab hi khoe.  
20“Moe, zhou teithe ko aveih ali-a taho veo hisü paolai moe, teile kukhe ali 
hinou paopeio, zhouwo paoso, daisounou touyuo zhou teithe hai veo 
nahpoutu thaiyu teithe-e,” tea Joab nou paoe.  
21Süthaisü puhvei kilaiwo Sudan puona hi “Ne taho lah ne ngheithou nou 
ngaoyutao sü veo hisü paopeio,” tea Joab nou lüpeie. Kilaiwo nou puhye 
khurüwu-a ae tea tutare.  
22“Vei-a shi-a hatali palaishe tou-a zhuvea-a nou Eye panou Sudan puonaye 
koa tawo,” tea tai-a Ahimaaz nou kholoure. “Ne daisounou tanü showe 
anahna? Neye buu ali-a hai vanou peikhailai moe,” tea Joab nou paoe.  
23“Hatali souyuma, Ewo tanüre,” tea Ahimaaz nou paopure. “Sütouyu thaisü 
tawo,” tea Joab nou aetou peiwure. Südonou Ahimaaz sü Jordan deikho vei 
ludu nanou tupoa kilaiwo puona jünou railoure.  
24David sü nuhdu khevai vei robomü ae vakou vei rokhubomü kohinou bue. 
Reihkhao puona nou kivo pei hi tapa robomü pei hinou lalou-a zhuyu phaki, 
mai ali tupoa laiyu sü ngaoloure.  
25Puhnou veo ye sü kulou-a nou puhnou ngaoyu nasü paopeie, ae veo nou 
puh hi paoe, “Puh sü lah likhei baiyu thaisü ko avei pfüa laiwulai.” Süthai 
mai nasü tupoa nghilailai koure.  
26Süthai-a reihkhao puona nou mai kukhe ali-a tupoa laiyu sü ngaolou-a 
rokhubomü khowo hi “Chu-a mai ali tulai khaire zhukhaio” tea paoe. “Mai 
taina-a ko aveih pfüa laiwulai,” tea veo chila peie.  

27Reihkhao puona nou “Takou raina hai Ahimaaz bübüwe,” tea paoe. “Puh sü 
mai aveih mai alie, südonou ko aveih pfüa laibulai,” tea veo nou paoe.  
28Süthaisü Ahimaaz nou veo ye ku-a nou “Ramai ye paoshokhaio, puhnou 
neye panou ne pei hi hraiyu mai jünou veiloure,” tea paoe.  
29“Nahle puona Absalom vei-a buma?” tea veo nou noue. “Puo veowo, ne khe 
hinou peikhowo Joab nou Eye vah lütayu phaki, maisou nou shurao sou-a 
buyu Enou choue, ana taihai daidonousa touyu E sülou more,” tea Ahimaaz 
nou paoe.  
30“Taihinou la-a buwo,” tea veo nou puh hi paoe; südonou puh sü kou 
sühinou la-a bure.  
31Süphaki Sudan puona-a tave telou-a veo hi “Veo, neye donou ko aveih pfüa 
vewe, zhou teithe Ramai nou neye panou ne pei hi hrai-a bumai jünou 
veiloure,” tea paoe.  
32“Nahle puona Absalom vei-a buma?” tea veo nou noure. “Veo, zhou teithe 
puh pei hi payu büa neye hraiyu mai hrülai pei hi ve peitheo touyu hai avei 
jüpanae, ne pei hi reih sou-a bumai hrülai pei hi vetheo,” tea kilaiwo nou 
chila peie.  
33Veo nou hai ko hai choulou-a levea shore. Robomü hi buyu kide nahi tapa 
loulou-a puh sü krare. Puhnou ta-a lukhu “Anahtu! Anah Absalom! Absalom, 
Enou nevei thaosou-a thai baiyuo veilai mounou, anahtu, anah poutu 
Absalom,” tea sha-a nou krare.  

2 Samuel 19 

Joab nou David ye Zü-a Doupeiyu 

1David veo nou Absalom thaiyu donou kra-a dopfüa bure touyu sü Joab hi ve 
paore.  
2Südonou David vei maitao sü reih veiloure tea asayu thaosü David nou 
levea-a puhvei nahye donou do-a buyu vanou maisou nou le vamoyu sou-a 
baire.  

3Reih hinou maiye soulou ho-a tutayu reihmaitao nou hraongu pfüa buyu 
bütoua David vei maitao hai kheikhei sou-a lahkuku nuh hisü khaita khaire.  
4Veo sü sah pei hopfü-a rasou haibüa kra-a bure, “O anahpoutuwo, 
anahpoutu Absalom, anahtu!”  
5Joab nou veo ki hi tavelou-a puh hi paoe, “Zhou teithe nenou lah nevei 
maitaoye hraongu soupeiwure; nevei hrirai vupa peiyu, nevei nahmataoye 
vupa peiyu alia nevei khapfü alia nevei khapapfütaoye vupeiyu maitaoye sou 
nguwure.  
6Neye leshiyu maiye sü nenou ngaora loure alia neye ngaorayu maiye nenou 
leshi loure. Ne khenou adumai hrülai alia nevei maitao hai nevei nghoujü 
nou halia more. Zhou hai Absalom nou hrilou-a nevei maitao thaikhai 
touyuma newo asa sho-a bailai touyu Enou ngaoloure.  
7Südonou chunou tapaloua nevei maitaoye kuve jülou-a nou chi paolo, sütou 
molouzü Ramai zhih hinou chaachou soua E ne hi paowe, süolouzü doshowo 
mai ali koute-a ne hi bulai moe. Süthaisü nevei hrühi veahoyu hrülai jünou 
vea vealai nasü soulai.”  
8Süthaisü veo nou tashu robomü buh hisü kou buloure. Veo nou chuwo tashu 
robomü buh na hi buloure touyu sülou-a puhvei mai hrülai nou tave puhye 
sühao-a buloure.  

David nou Jerusalem hi Khaiveyu 

Hai teile phaki Israel maitao hai lahkuku ki hi tuve tare.  
9Israel mai hrülai sü haibüa züva-a bure; “David veo nou Etaoye ngaobamai 
bah hinou vupa peie, puhnou Etaoye Philistin mai bah hinou vupapeie, ana 
chuwo puh sü Absalom hinou tuta-a teidei thaowu-a tare.  
10Etao nou Absalom ye panou veo soure donou theadzü noupeie, ana puh sü 
reih hinou thaire. Daisounou chukoute veoye sa-a dakhaive loure donou 
chiko lia paomoa buge?”  
11Israel maitao nou taibüa ku-a buyu David veo hi chouve loure. Südonou 
David veo nou Zadok ae Abiathar napao ahaiye Judah hi tsümaitao hisü 

haibüa seiho paoe, “Veo ye sa-a vebuh hi khaidakhai louyu kaore tea Israel 
maitao nou ku-a buyu ahi chouve loure, veo ye sa-a vebuh hi khaidakhai 
peiyu hi daisounou neletao hai nakhayu soulai?  
12Neletao sü avei thaihou jürai maitaoe, avei vasou alia avei zhe baie; 
daisounou veoye sa-a dakhai veyu hi neletao nanakha soulai touwe?”  
13David nou Amasa hi-a haibüa paopeio tea paoe, “Ne avei vasou mowu? 
Avei zhemowu? Neye panou Joab thaosou reihmai peichana soulai; chi haina 
vete moyu thaio, Ramai ye panou Eye southa theo,” tea veo nou paoe.  
14David nou haibüa chipao peikhaie, Judah mai hrülai sü alikhei sou-a 
puletao lesü David hi peiwure. Sütea puletao nou David alia puhye koa laiyu 
mai hrülaiye khaivelo tea chipaoh seidakhai peie.  
15Süthaisü David veo nou khaivere donou tapoa tayu phaki Judah hi mai 
hrülai nou veoye tapa Jordan Rei hinou sülou-a sa-a nou Jardon tachore 
donou Gilgal hi ve bure.  
16Bahurim hinou veyu Benjamin maipuona Gera nahpoutu Shimai-a David ye 
daore donou Judah maiye koa thalasou tare.  
17Puhye koa Benjamin khü hinou mai theli, Saul kikhowo Ziba ae puhvei 
nahmai poutumai kiangou, kilaimai kai koa veo daore donou laie, ae veo nou 
buyu buh Jordan hi puletao tave loure.  
18Puletao nou veo kikha maitaoye sühre donou alia hatalia puh jüpa nasü 
soure donou Jordan rei tachopare.  

David nou Shimai ye Zhuvea Peiyu 

Gera nahpoutu Shimai nou Jordan rei tachopa lou-a takou veo nghoujü nou 
kaokou khurülou-a paoe,  
19“Veo nou Jerusalem thao-a tapayu phaki, nevei kilaio Enou soupfüyu 
mahmo sü khaipeio, Eye veo nou chomahpu peiso, veo nou avei mahmo 
tainazü nevei lekhe hi khaipei khaiso.  

20Daisounou touyuo nevei kilaio E mahre touyu lah Enou süloure. Südonou 
zhou teithe Josef vei kihikhamai hrohinou Enou rairaikha sou-a veoye daore 
donou vewe.”  
21Süthaisü Zeruiah vei nahpoutu Abishai nou paoe, “Ramai nou theadzü 
napeiyu veo ye chaayu vanou Shimai ye southayu sü kao-a baie.”  
22Ana David nou Abishai alia puh jürai Joab hi paoe, “Thaonou kakuyu kaoe 
tea ne hi nouwe? Ne Eye veayu peikhailaiwu? Zhou Israel mai pei hi veo 
soure nasü E baie, südonou zhou Israel mai ali koute southalai moe” tea paoe.  
23“Neye southalai moe touyu avei chipao sü ne hi paopawure” tea puh nou 
Shimai hi paoe.  

David nou Maphibosheth ye Zhuvea Peiyu 

24Süthaisü Saul veo tyao Maphibosheth-a veo daore donou tavere. Puh sü veo 
nou Jerusalem thao-a tapayu hinou reih veilou-a Jerusalem hi dakhai veyu 
teithe koute puhvei phi dzü khümoe, mümai saimoe mokhai-a puhvei sabanü-
a saokhai toumoe.  
25Maphibosheth nou veoye Jerusalem hinou daolai tea veyu phaki, 
“Mephibosheth, ne daidonou Eye ko-a tamoge?” tea veo nou noue.  
26“Ramai nou süwe Veo, E sü phi showe. Eye avei rheisüh phao hi popa 
khaipeio, sütea E-a neye koa tare donou paoe, ana avei kilaio nou Eye lawu 
baire,” tea Mephibosheth nou chila peie.  
27“Puhnou ne hi ve avanou da-a chi paopeie, ana veo newo Ramai vei 
rakivamai kheihaoe, südonou lah nenou ahi daisouyu kaolai tea choyu 
thaifüa soulo. 
28Apuo vei kihikhamai hrülaiye Veo nenou southa khaitouyu kaobaie, ana 
Eye panou nevei touso buh hinou koa touso zhoyu mai soupeie. Chuwo Enou 
ne hi hatalia khopulou veiyu sü ali-a hare.”  
29“Ouvai, nenou chi paore sü hae, Enou haibülai tea tsücho chewure, 
süolouzü Saul vei nangitao hai ne alia Ziba ne hai raibüa zhilo,” tea veo nou 
puh hi paoe.  

30“Veo nenou vei-a ki hi khaivelou thaisü chebaie, Ziba ye panou nangi veishi 
sü polo,” tea Mephibosheth nou chila peie.  

David nou Barzillai ye Zhuvea Peiyu 

31Gilead hinou veyu Barzillai-a Rogelim hinou takoulou-a veo ye paopoa 
Jordan rei kachopare donou tave-a bue.  
32Barzillai hai tsümai alie, puhsü po raicha pare. Puh hai hanishoyu mai alie, 
veo nou Mahanaim hi chao-a buyu phaki, puhnou touso khesü veo hi pfüve 
peie.  
33Veo nou “Ne-a Eye koa Jerusalem hi ve-a baikhe, Enou neye zhu-a kiko 
peilai,” tea puh hi paoe.  
34“E teile so-a nou hrire mai more, E neye koa Jerusalem hi ve daio 
soukhailai?  
35E avei hrümamai po raicha pare, hata linoua Eye vayu peipulou hore. 
Touvei toushi-a sümore, lou souyu mai pai koute choumode, ne hi ve-a neye 
souveayu likhei bailai.  
36Daidonou veo nou ahi haizho koute leshiyu ngaowe? Jordan rei tachopa 
loumo koute E neye paokou peilai tea baie.  
37Süthaisü Eye panou lah ki hi khaive apuopao maitao khü pe hinou thai-a 
Eye vupeiyu sou-a baio, hai hi avei nahpoutu Chinham bue, puhye panou veo 
vei kuvah soulai, nenou puhye salo, sütea veo nenou puhye donou dai-a 
veilai touyu nasü puh hi soupeio,” tea Barzillai nou veo hi chila peie.  
38“Enou puhye saloulai, nenou jüpayu nasü Enou puh hi soupeilai, nenou ahi 
hatalia khoyu nasü aetou peilai,” tea veo nou paoe.  
39Süthaisü David alia puhvei mai hrülai sü Jordan rei kachopa loure. Veo nou 
Barzillai ye münou mupei-a puh pei hi hrapeie, sütea Barzillai hai ki hi 
khaitare.  

Veo vanou Judah alia Israel Maitao nou Züveiyu 

40Judah mai hrülai alia Israel mai adali nou veo ye paoh po-a Jordan rei 
tacho paloua veo sü Kimham ye sa-a Gilgal hi tare.  



770 

 

 
   Sheeyu Baibel 

© 2009, Bible Society of India. 
 

 
 

 

41Süthaisü Israel mai teitei nou veo hi tave “Daisounou Eh thaihou jürai soua 
buyu Judah maitao nou veo ye sü vaopo-a tawe? Daisounou ne alia nevei 
maitaoye paoh po-a Jordan rei tachopawe?” tea paoe.  
42“Veo sü Etao tyarai beimusü, süvanou Etao nou vah haisü souwe, Etao nou 
vah hai souyu vanou neletao rarouyu daiva bue? Etao nou veo vei touso 
touloudou? Moa veo vei hatalia Etao nou polourevu?” tea Judah hi maitao 
nou chila peie.  
43“Veo hinou hatalia ngaore hai neletao jünou Eh nou ngaozü zha kirou 
kouhie. Neletao daisounou Eh ye ngaophou mowe? Veo ye sa-a Jerusalem hi 
dakhai velai touyu-a Eh nou paorai himowu?” tea Israel maitao nou chila 
peie. Ana Judah maitao nou Israel maitao jünou zhaipou shisholou-a 
paoloure.  

2 Samuel 20 

Sheba nou David Pei hi Khaityapayu 

1Benjamin khü hinou Bikri nahpoutu Sheba hai zhaidou loumoyu mai ali bue. 
Gilgal hinou puhnou shabe houpalou-a haibüa paoe, “David veo hi Etao zha 
halia hae, Jesse vei nahpoutu ye Etao zhoyu hae! Oh, Israel maitaore, 
lahkuku ki hi vetarao!” tea shapa peire.  
2Südonou Israel mai hrülai nou David hi bumoa Bikri nahpoutu Sheba thaifü 
tare, ana Judah maitao nou David veo hi bulou-a puhye paoh po-a Jordan 
hinou Jerusalem hi vepeie.  
3David nou Jerusalem vei vebuh hi khaive louyu phaki, puhnou puh vei 
khapapfü kirou tao panou puhvei ki khore donou ki hi thaokhaiyu puletaoye 
ki alihi save khaiwu-a puletaoye khopeire mai khaipeie. Puletaoye donou tou-
so soupeie, ana sazü-sabuyu soumoa mimeapfü bütou tea puletao thaimo 
koute sübüa panou hrüe.  
4Süthaisü veo nou Amasa hi paoe, “Ne Judah mai hrülaiye kujüloua teithe 
asüzhou puletaoye koa ahi vewo.”  

5Amasa nou Judah maiye kutayu teile sü veo nou paohpeiyu teile jünou 
loupure. Taizhou khaivelo touyu zhou khaivelou more.  
6Südonou veo nou Abishai hi paoe, “Absalom nou Etao hi veahoyu peiyu 
jünoua Sheba nou Etao hi veayu hai pfüvepu peilou veie, avei mai taoli salou-
a puh thai ngoutawo, sütou molouzü puhnou reihbuh khotou khaitea buyu 
nuhdu hi loulou-a Etao hinou tureipa loushulai.”  
7Südonou Joab vei maitao, veo ye khoyu maitao alia reihmai hrülai Abishai 
ye koa Sheba ye phoutare donou Jerusalem hinou tapare.  
8Puletao nou tapoa Gibeon hi buyu chuhdu hi veyu phaki, Amasa nou Joab 
ye daoe. Süphaki Joab sü reihna tutoupfüa laie, puhvei khyakho hi khoche ali 
thoupfüa nou laie. Amasa nou puhye daolai tea takouyu phaki, Joab nou 
khoche sü paizhou paloue.  
9“Asana, ne-a vei-a laibai moge?” tea pao-a puh vei bah zhoulao nou Amasa 
vei mümai hinou pailou-a münou mülai tea soue.  
10Joab bah hi khoche poyu Amasa nou ngaolou moe, südonou Joab nou puh 
vei pou hi khoche nou khüpei-a rai koute vakou küpare. Puh sü sübüa thaiha 
baire, südonou Joab nou khüpu more. Süthaisü Joab ae Abishai nou Bikri 
nahpoutu Sheba ye phoutare. 
11Joab vei mai alinou Amasa vei thaiphao pe hinou lalou-a “Joab alia David 
veo maie touyu maitao sü Joab thaifülo,” tea shapeie.  
12Amasa vei thaiphao sü zhe khaitea ludu toutsü deihinou bue. Joab vei 
maitao takouyu hrülai sü thaiphao ngaolou-a chao-a zhuzhu-a baire. Südonou 
puhnou thaiphao sü süthaipo-a ludu pe heihro lihi laithouwu-a sah alinou 
hokhaiwure.  
13Sübüa thaiphao sü sükuyu thainou mai hrülai nou Joab thaifü poa Sheba ye 
phoutae.  
14Sheba nou Israel mainou hrüyu nuh veishi alia khü teitei tasühaowu-a 
dakhaive Abel Beth Maakah tea kuyu nuhdu nahi bue. Sühizü Bikri khü-
zhaimai teitei-a nuhdu taina hinou ve koa jüa bue. 

15Joab vei maitao nou Sheba tuve bue touyu süloure, südonou puletao nou 
tave nuhdu tainaye sühao loure. Nuhdu süna vei kivo khosühao khaitouyu 
thailo nou khoku-a nainou taosühao loure. Bouvo nasü soukhaore donou 
bouvo phi sü rao-a bue.  
16Nuhdu taina hisü tsü veishoyu naotumai ali bue, puhnou eitya bouvo hinou 
shae, “Haihi Joab ye takou tea kupeio, E puhye koa chi phalai,” tea share.  
17Joab nou sühi vere alia naotupai nou “Ne Joab chechevu?” tea noue. 
“Oungai E-e,” tea puhnou chila peie. “Ne apai keilo,” tea naotupai nou paoe. 
“E kei-a bue,” tea Joab nou khüpeie.  
18Naotupai nou paoe, “Dao daonou haikua nou paoyu ali bue, ‘Haibülai touyu 
akhai vei chila na jüpa louzü Abel nuh hinou ve noulo,’ sütea akhai vei chito 
nasü soulou she.  
19Eh nuh hai Israel mai nuh hrohinou nuhdu alie, kaonayu nuh, ae paochi 
züveiyu nuh alie. Ne daisounou nuh hainaye souhawulai tea tewe? Ramai vei 
nuh ali sou-a buyu nahai nenou souhare jüpawu?”  
20“Sütou khaimoe, Enou hakilia neletao vei nuhdu haina hai souha laimoe.  
21Sübüa soulai tea Enou cho moe, ana mai ali Ephraim maivei deichi hinou 
veyu Bikri nahpoutu Sheba ye phou-a baie, puhnou David veo ye duyu vah 
souwe. Mai taina hai Etao bah hi thaothou peio, sütou louzü E avei maitaoye 
sa-a khaita-a bailai,” tea Joab nou chila peie. “Etao nou puh vei pei delou-a 
kivo hinou laichopa ne hi peilai,” tea naotupai nou paoe.  
22Süthaisü naotupai nou haibülai tea cholouyu nasü koa puh vei nuh maitao 
hi taho chi phatare alia puletao nou Sheba pei delou-a Joab hi laipa peiwure. 
Sütea Joab nou khaita baio tea panou lahkuku nuh hi khaitare alia Joab nou 
Jerusalem hi khaive veo hi bure.  

David Khenou buyu Adumaitao 

23Joab nou Israel mai teitei reihmaitao pei aduo soue; Jehoida nahpoutu 
Benaiah nou veo khoyu maitao peikhowo sü soue. 

24Adoniram nou taitsü sa-a vah souyu maitao peikho-e; Alihud nahpoutu 
Jehoshaphat nou thai-dao donou larü rükhaina soue.  
25Sheva nou chi-lou kuyu vei rü-apeio sü soue;  
26ae Jair nuh hinou veyu Ira nou David veo vei napao maitao hrohinou napao 
ali soue.  

2 Samuel 21 

Saul vei Tyaosholea Maitaoye Southayu 

1David nou veo sou-a hrüyu phaki po asü koute shishoa tokaayu hai vedao-e. 
Südonou haisü daidonoue tea veo nou Ramai hi kho-a nouyu phaki, “Saul 
kikhamai nou maiye southayu mah souwure, puhnou Gibeon hi maitaoye 
southawure,” tea Ramai nou paoe.  
2(Gibeon mai hai Israel mai moe; puletao hai Amor maivei me taiti alie, 
puletaoye vupa peilai tea Israel mainou chaachou soukhaitoue, ana Saul nou 
Israel mai alia Judah maiye donou lenou soulou-a Gibeon maiye southa kawu 
bailai tea teloure.)  
3Südonou David nou Gibeon maitaoye kuvelou-a puletao hi noue, “Enou 
neletaoye donou dai soupeiyu jüpawe? Neletao hi kaomoa soumah khaitouyu 
na thao sou-a Enou neletao hi soupei nüwe, sütea neletaoye panou Mapao vei 
maitao pei hi ha peilai.”  
4“Saul ae puhvei kikhamai ae Etao kohinou vamoyu nasü sana raka nou 
souha louhoe, mokhaia taivanou tea Israel mai kukheye southayu Etao nou 
jüpa moe,” tea puletao nou chila peire. “Sütoulouzü Eye panou neletaoye 
donou dai souyu kaoe tea neletao nou chowe?” tea David nou noue.  
5“Saul nou Etaoye mai ali koute-a panou hrimoa southakhai nüwe. Israel mai 
teidei hi maili-a panou bulai moe tea choe.  
6Südonou Saul vei tyaosholea hinou poutumai anai hai Etao hi peiwo. 
Puletaoye Ramai Mapao nghoujü nou Gibeah nuhdu, süolouzü Ramai nou 
dopeiyu veo nuhdu hinou rainou daothalai,” tea puletao nou paoe. “Enou 
puletaoye neletao bah hi peilai,” tea veo nou chila peie.  

7Ana puh alia Jonathan kohisü Ramai zhih hinou chaachou soukhai touyu 
donou Jonathan vei nahpoutu, Saul veo tyao Mephibosheth ye David nou 
shopeie.  
8Puhnou Aiah napai Saul vei khapapfü Rizpa nou napeiyu Armoni ae 
Mephibosheth, süthaisü Saul napai Merab nou Meholah hi mai Barzillai vei 
nahpoutu Adriel ki ve-a napeiyu nahpoutu angou saloure.  
9David Veo nou puletaoye sü Gibeon mai bah hi nüthou peiwure, puletao mai 
anaiye koa deichi hinou sa-a pa rainou daotha peie. Southou chachiyu teile, 
pouzü lapayu teile hinou puletaoye daotha peie.  
10Süthaisü Saul vei khapfü Rizpa, Aiah napai nou ngulukha sahnou chuhphao 
hi haolou-a chachilou rairaikha teile hinou teirüyu teile vemo koute 
thaiphaotaoye kho-a bue. Heaki honapai nou raohou nou toure alia khei teile 
hisü resou nou toure kho-a nou bue.  
11Rizpah nou sübüa sou-a buyu ko hai David nou chouloure, 
12südonou David nou taho Jabesh Gilead maitao hinou Saul alia puh 
nahpoutu Jonathan vei rao sü poloure. (Philistin mainou Gilboa tea kuyu 
deichi hinou Saul ye southayu teithe zhou puh vei thaiphao sü maisou nou 
jüyu buh Beth Shan hi khizhu khaitia buyu phaki, Jabesh Gilead maitao nou 
vaopove khaitoue.)  
13David nou Saul vei rao, Jonathan vei rao alia Gibeon mainou rai daotha 
khaitouyu mai anai vei rao sü poloue.  
14Sübüa puletao vei raotao sü polou-a Benjamin maivei dei Zela hie pove Saul 
vei puo Kish khü hi vupeiwure. Haibüa soulo tea veo nou paopeiyutao ali 
koute-a veimoa kilai maitao nou soupeie. Haithai nou Ramai hi veachi pao-a 
khoyu taosü Ramai nou keinou peie.  

Philistin Mai Peihi Reih Souyu 
(1 Puo 20.4-8) 

15Chu-a Philistin mai hai Israel maiye reih soupure. David nou puhvei 
maitaoye sa-a Philistin maiye reih züre donou takoure alia puh sü hrotei 
touloure.  

16Ishbibenoub tea kuyu duso shoyu mai ali bue. Puhnou poyu heung pha 
nanou kilo asü-a dali pha süe, khoche ashu ali poloua puhnou David ye 
southa peilai tea paore.  
17Ana Zeruiah vei nahpoutu Abishai nou takou David ye soukhalou-a puhye 
southawure. Tethai hai David vei maitao nou puh hi “Israel maivei meivabvü 
nasü nghita more donou ne Eh ye sa-a reih züyu buh hi tapuso,” tea paore.  
18Haithai-a vuli Gob tea kuyu buh hinou Israel mai hai Philistin maiye reih 
zükhaie. Reih haina hi Hushath puona Sibbekai nou duso shoyu Saph ye 
southa peie. Saph hai Rapha vei tyaosholea maie.  
19Süthaia Gob hinou Israel mai alia Philistin mai hai reih soupukhaie. Soureih 
haina hinou Bethlehem puona Jaare-Oregim vei nahpoutu Elhanan nou Gath 
hinou veyu Goliath ye southa peie. Goliath vei heung mü sü sah doyu mai 
douvao deie.  
20Süthai-a Gath hinou reih züpukhaie, reih taina hia mai duso shoyu ali, puh 
vei bah holao-hailao hai bah teutu aroukhei pfüe, phi-a phi holao-hailao vei 
phi teutu arou kheipfüe, phibah toutu hai kaidai bue. Puh-a Rapha vei 
tyaosholea maie.  
21Puhnou Israel maiye tapawo, reih züvalai tea khoyu vanou, David vei jüraio 
Shammah vei nahpoutu Jonathan nou puhye southa peie.  
22Mai dusoyu mai adai haitao hai Gath hi hrüyu aduso tyarai sou-a hrüve 
khaitoue, puletao adai taoye sü David alia puhvei mainou southa peie.  

2 Samuel 22 

Veilou-Ngalouyu David vei Lou 
(Lou 18) 

1Ramai nou David ye Saul bah hinou alia puhvei ngaobamai kukhe bah hinou 
vupa peiyu vanou Ramai hi David nou haibüa lou soue: 
2Puhnou paoe: Mapao sü avei chuhdu-e, avei reihkhaobu, ae avei vu-apeio 
nasüe;  

3Avei Ramai hai avei chuhdue, E puh hinou bailouwe, avei rüe ae Eye khailu 
peiyu kaie. Puh sü avei khoukhoulai buh nasüe, avei baibuh alia avei khailu-
apeio nasüe, mai ashimai bah hinou Eye nenou khailupa peie.  
4Paosho züyu Mapao, Enou neye kuwe, ae ngaobamai hinou Eye khailupa 
peiwure.  
5Athai vei veahoyu sünou Eye sühaoloue; souhakayu ashi nanou Eye keilya 
loure.  
6Athai vei rainou Eye zha haoloure; ae khüh vei shorü nanou Eye duloure.  
7E veasho-a buhinou Mapao ye Enou kue; Enou Mapao ye soukha peio tea 
kue. Puhvei rathoki hinou avei pai puhnou keipeie; Avei paira sü puhvei 
noubei hi velou peie.  
8Süthaisü deinou lüre alia ngure; Rakiva vei beikheitao-a lü-a ngure, 
daisounou touyuo Ramai nou raroure.  
9Puhvei nghou qulu hinou meikhao khaopae, soukanghi peiyu vei mei ae 
meithou hai puhvei mü hinou pae.  
10Puhnou ratei taokho paloua takoue, puhvei phi khe hisü teihao nou chaotei 
toue.  
11Puhnou shouh pfüyu khaona phao hi palou-a zhaoe, Teikhai vei shouh 
phaonou zhaotawe.  
12Teizhi ye panou puhye züpfüe; Dzüzha alao louyu teihao nou puhye 
sühaopfüa bue;  
13Puh nghoujü hinou mei tao-a nou teipeivava pawe.  
14Mapao nou raki hinou pa teisü pae, sübüa Akukulai Ramai vei paisü choue.  
15Puhnou puhvei loushu kapa-a ngaoba maiye hupho rarouloue; Teireiyu ava 
seive pei-a puletaoye panou tutae.  
16Mapao nou puhvei ngaoba maiye rarou-a züyu phaki, zaidu vei akhai dei sü 
ngaopeie ae deiphao vei beikhei sü halia homoa bure.  



777 

 

 
   Sheeyu Baibel 

© 2009, Bible Society of India. 
 

 
 

 

17Puhnou reikou nou bah thaikou Eye pailoue; thoushoyu dzü khe hinou Eye 
süthaipa peie.  
18Puhnou Eye khouko bushoyu avei ngaoba maitao hinou vupa peie; Ajünou 
khouchi shoyu ngaobamai hinou Eye khailu papeie.  
19E veahoyu dao-a buyu phaki, puletao nou apei hi reih huloue, 
ana Mapao nou Eye vupa peie.  
20Puhnou Eye kaozhou ashi hinou vupapeie; puhnou Eye khailupa peie 
daiolouzü puhnou ahi rukhayu bupeie.  
21Enou acheche hinou vah souyu thaifüa Mapao nou Eye buu peie; Avei le 
sheeyu donou puhnou ahi hapeie.  
22Enou Mapao vei chikhatao sü züwe, Enou avei Ramai hinou tarei tala moe.  
23Mapao vei chikha taosü Enou züloue, Enou puhvei kharochi zümoyu sü 
soukhai timoe.  
24Avei mah hae touyu hai puhnou süwe, Enou hashi soumoe 
touyu Mapao nou süwe.  
25Enou cheche-a vah souyu vei thou sü Mapao nou peie, Mapao nou avei mah 
hae touyu süwe.  
26Louchelou veiyu mai hi sü louchelou veiyu ngaopeie, mah hayu mai hisü 
nevei acheche nasü ngaopeiwe.  
27Sheeyu mai hisü nevei amashee nasü ngaopeie, ana ashimai hisü nevei 
zhaipou shiyu nasü ngaopeiwe.  
28Tainou souyu maiye nenou khailu peie, ana khaophu souyu maiye nenou 
sounakou peie.  
29Mapao, ne sü avei ava nasüe; nenou avei azhi nasü souha peie.  
30Nevei soukha vanou reihmai me du ali jünou Enou veilousüe. Avei Ramai 
ye koa nou rei bokha bouvo zhaocho palousüe.  

31Ramai Mapao louzü puhvei ludu sü veichekhoe, puhvei chipao sü kaomoyu 
ali-a hae. Puhvei vupapei phouyu mai hrülai hisü puh hai rü ali bütoue.  
32Mapao baimoa puh thai Ramai thao bue? Ramai likhei Etaoye vupa peire 
nasü baie.  
33Ramai hai nasü avei veishoyu baibue; ae avei ludu hi ngaopiyu sü puhnou 
souha peie.  
34Puhnou avei phi sü shu phi büa soupeie; ae Eye panou kushoyu buh hinou 
laloue.  
35Puhnou avei bah sü reih züloure do khesü doupeie, sübüa avei bah panou 
baosahu vei voulou koute paikhiloue.  
36Nenou Eye nevei khailu louyu vei rü sü peie; ne soukha nanou Eye souduso 
peie.  
37Nenou avei ludu sü souka peie, sükia Eye panou phi pyalou-a kaodu tamoe.  
38Eye panou ngaobayu maitaoye thaingouloue ae puletao jünou veiloue, ae 
puletaoye souhamo koute E thaikhai tamoe.  
39Enou puletaoye souha chekho peie; ae puletao lashupu louhore; puletao hai 
anghoujü nou veilouhoa kaodu tare.  
40Nenou Eye reih soulou süyu khouko sü peie, ae nenou Eye ngaobamai 
jünou veilouyu sü peie.  
41Nenou Eye ngaobayu maitaoye panou anghoujü nou tuta peie, ae Eye 
thaihraiyu maiye souka-nghi peie.  
42Puletao hai soukha peire mai phoue, ana mailia tave puletaoye vupa 
peimoe; Puletao nou Ramai ye kue, ana puletao vei akho sü puhnou kei-nou 
peimoe.  
43Enou puletaoye phinou tai-a deisa saposhu naihü kupeie, luduhi konai 
bütou tea puletaoye aphinou taina peie.  
44Apei hi reih sou-a Eye duyu maitao bah hinou Eye nenou khailupa peie, ae 
Enou sümo-ngaomoyu maitaoye panou avei ku-vah soupeie.  

45Shejü-shevai mainou tave Eye khurüwe, puletao nou avei chipao sü 
chouloua achi züwe.  
46Puletao vei khuduyu ae khouko sü hare, südonou puletao vei reih duyu buh 
hinou pi-ngu-a tapare.  
47Mapao hai teisa hriyu Ramaie! Eye vupa-apeioye sü paosholo! Eye khailu 
peiyu Ramai vei aduso nasü paoshapa peio.  
48Avei khü-ngu phou peiyu puh sü Ramaie, puhnou tyahrü kukhemai ye 
poshu akhe thoupeie.  
49Eye ngaobamai bah hinou Eye sapa lahdo soupeie; Nenou Eye thaihraimai 
jünou pokupa peie, zhaipou shimai hinou Eye nenou vupapeie.  
50Südonou Enou neye paosholai, O Mapao, tyahrü kukhe maitao nghoujü nou 
Enou lou sou-a nevei zhih paosholai.  
51Puhnou puhvei veo hi dusho-a veilou-ngalouyu peie, puhvei theadzü na-
apeio pei hi puh vei leshi sü ngaopeie, puh leshi hai David alia puh vei sholea 
pei hi teisa nou bupeitheo.  

2 Samuel 23 

David vei Akhai Chipao 

1Ramai nou soudu souso peiyu, panou veo soure donou Jakob Ramai nou 
dopalouyu Jesse vei nahpoutu David, Israel maiye donou puhnou lou veilih 
dapa peikhai toue. Haitao hai David vei akhai chipao-e:  
2Ramai vei rako nou ahi haibüa nou paowe; puhvei chipao sü avei mü-lü hi 
bue.  
3Israel maivei Ramai nanou paoe, Israel maivei chuhdu nanou ahi paowe: 
“Acheche hinou teidei khopeiyu veo, Ramai vei chi zü-a teidei khopeiyu veo,  
4puh sü teihao chaomoa leirei touyu shona hi vapeiyu teinghi raiwe, teirükou 
shopeiyu thai, teinghei nou phupeia pouzü, süüzü lapayu raie.”  
5Sübüa nou avei tyaosholea pei hi Ramai nou ha peilai Daisounou touyuo 
puhnou Eye koa teisa halai moyu vo soukhai toue, pepo khailai moyu ae-ao 

touyu sü soukhai toue, teisanou datalai moyu chaachou sü souwure. Sünasü 
Enou jüpa palai nasüe; süna hai avei veilou ngalouyu nasü soulai, ae hai nasü 
Ramai nou pa vete vuzülai.  
6Ana Ramai sümoyu maiwo louzü shube poube bütoua polai bailai; mai 
talinoua puletaoye sü bah nou deilou hoe.  
7Puletaoye deilai toulouzü hu nou souyu basei moa kho-heung nou po-a 
deilai; sütea puletaoye sü meinou deihawu bailai.  

Zhih Tashoyu David vei Soureih Maitao 
(1 Puo 11.10-41) 

8David vei zhih tayu soureih veimaitao sü haitaoe: Soureih veih veilai mai 
asü vei süthai-apeio puh sü Tachemon puona Josheb Basshebeth toue; 
puhnou heung poa mai kaihchaye lah likhei nou du-a puletao hrülaiye southa 
khailoue.  
9Mai asü hrohi zhih tayu ahai chenasü Ahoh vei khü hinou Dodo vei 
nahpoutu Eleazar tea kue. Teitheli David puhai koa Philistin maiye reih züta-
e, ana Israel mai hai Philistin mai lulouhoa thaitsü tare.  
10Ana Eleazar nou thaitsü khaitoumoa soutaosou lapo-a khoche nou Philistin 
maiye daotha thakou vealeyu donou puh bah sü khoche hi zütei toulou-a puh 
bah sü topalou hore, alia bah nouyule-a khoche sü poa zhalou homo koute 
puh lah likhei nou reih zü-a veiloue. Ramai nou süzhou-a Israel maiye panou 
ngaobamai jünou reih veiloue. Nakounou Israel maivei reihmaitao nou 
Eleazar hi dakhaive thaimaitao vei basei khesü poloua baie.  
11Puh thaisü Harar mai Agee vei nahpoutu Shammah toue. Philistin mai nou 
toushi/hala alao hrüyu Lehi tea kuyu buh hinou vejüa buloure. Israel maitao 
hai ngaopia tutare,  
12ana Shammah nou talou lao toutsü hinou lalou-a Philistin maiye reih soue. 
Ramai nou zhouvu hi-a Israel maiye panou reih veiloue.  
13Chachiyu teile pare, süphaki soureih veishoyu Israel mai shirou hrohinou 
mai asütao nou David nou tutsüa buyu Abdullam lya qulu hi ve daoe. 
Philistin maitao nou Rephaim Deikho hinou reihbuh soulou-a buwe.  

14Süphaki David sü chuhnou reihbu khosühao khaitouyu deichi ali hi bue ae 
Philistin mainou reih veilou-a Bethlehem hi lou buloure. 
15David nou kilaova thainü lou-a haibüa paoe, “O, mai talinou-a Bethlehem 
robomü pe hi buyu dzükhao na hinou taho dzü saolou-a pove Eye panou ke 
louzü daizhouzhoa veilai sarou!”  
16Hai hai choulou-a soureih veisho-a zhih tashoyu mai asütao nou Philistin 
reihmai nou buyu buh tachopoa taho Bethlehem dzükhao hinou dzü saolou-a 
David hi pove peie. Ana puhnou poveyu dzü sü ke bare; ana puhnou Ramai 
ye posheelayu dzü sü lalai-a baire.  
17David nou “Mapaowo, Enou dzü hainasü ke louhoe! Dzü haina keyu sü thai-
hri domoa nou poveyu puletao mai asü vei zhe keyu khihaoe,” tea paore. 
Sütea puhnou dzü sü kekhai touba-a baire. Hai hai khuvei veilai mai asü vei 
vah hasoe.  
18Zeruiah pfüpai nou napeiyu Joab thaihou Abishai nou reih veihveilai “Mai 
Shirou” vei süthai-apeio sü soue. Lah puh likhei nou mai kaih asüye heung 
poa reih zü-a puletaoye southa khaitouyu vanou puh sü süthai-apeio sü 
souloue.  
19Puh hai “Mai Shirou” hrohinou zhihta talai na soue, sütea zhih tayu mai 
shirou vei süthaipu soue, ana puh-a mai asütao hi koute zhih tamoe.  
20Kabzeel puona Jehoiada vei nahpoutu Benaiah-a zhih tashoyu reihmai alie. 
Puhnou khuduyu vah sovei alao soupeie, vulia Moab mai reih veih veilai mai 
ahaiye puhnou southa peie. Teisaiki vü koushoa buyu teile phaki, vuli 
puhnou chipeikhaodu aliye kaobvü ali hinou southa peie.  
21Du-soshoyu Ejipt mai ali heung poa nou bue, anou Benaiah nou sübou ali 
poa puhye sü southaloue. Benaiah nou takou puhvei heung sü shaolou-a 
heung sünanou khütha peie.  
22Mai shirou hrohinou mai ali sou-a buyu Benaiah nou souyu puhvei khuvei 
khudu vah hasotao sü haitaoe.  



782 

 

 
   Sheeyu Baibel 

© 2009, Bible Society of India. 
 

 
 

 

23Puh hai khuvei maitao hrohinou matsü kayu alie, ana “Mai Asütao” nou 
zhih tayu koute hi khete moe. David nou puhye khoyu maitao pei hi panou 
aduna soue.  
24-39“Mai Shirou” taosü haitao-e: Joab thaihou Asahel Bethlehem puona Dodo 
nahpoutu Elhanan Harod hinou Shammah ae Elika Pelet hinou Helez Tekoa 
hinou Ikkesh nahpoutu Ira Anathoth puona Abiezer Hushah hinou Mebunnai 
Ahoh hinou Zalmon Netophah hinou Maharai Netophah hinou Baanah 
nahpoutu Heleb Benjamin khü hinou Gibeah puona Ribai nahpoutu Ittai 
Pirathon hinou Benaiah Gaash nghia buyu deikho hinou Hiddai Arabah hinou 
Abialbon Bahurim puona Azmaveth Shaalbon puona Eliahba Jashen vei 
nahpoutu maitao Jonathan Harar hinou Shammah Harar hinou Sharar 
nahpoutu Ahiam Maakah hinou Ahasbai nahpoutu Eliphelet Gilo hinou 
Ahithophel nahpoutu Eliam Karmel hinou Hezro Arab puona Paarai Zobah 
hinou Nathan nahpoutu Igal Gad hinou Bani Ammon puona Zelek Beeroth 
hinou Nahara, puhnou Joab vei reihna pfüwe Jattir hinou Ira ae Gareb Hit 
puona Uriah Zhih tashoyu reihmai shianai sü haitao-e.  

2 Samuel 24 

David nou Maipei Choyu 
(1 Puo 21.1-27) 

1Ramai nou Israel mai pei hi raroure, puhnou David ye panou puletao pei hi 
veahoyu pfüve peire donou souloure. Ramai nou David hi paoe, “Taho Israel 
mai alia Judah mai kazhou bue touyu maipei chokhaio.” 
2Südonou David nou reihmai peikhowo Joab hi kharochi pei-a paoe, “Ne 
nekhenou buyu aduso maitaoye salou-a Israel ae Judah mai khü teitei hi taho 
maipei phoukhaio, mai haizhou bue touyu E sünüwe.”  
3Ana Joab nou veo hi haibüa chila peie, “Veo, Ramai ye panou Israel maiye 
chujünou zha kaih sü soupoupa peitheo, ae süsü ne ngheithou vuzünou 
ngaoyu sü soulo. Ana veo, ne daisounou maipei choyu sü jüpawe?”  

4Pao-a buyuma veo nou halia aetou more, südonou Joab alia puh khenou 
aduso maitao hai veo vei paochi zümolou hore, südonou puletao sü maipei 
chore donou tapare.  
5Puletao nou Jordan rei tacho palou-a Aroer dei khelou hinou bulou-a maipei 
choshure. Gad vei teidei levai buyu deikho toutsüla hi buyu nuhdu hinou 
chopoa tae. Taihinou tarei poa Jazer hi khe-e,  
6sühinou Gilead, ae Kadesh tea kuyu Hit mai teidei hi phoupoa ta-e, puletao 
nou tapoa Dan hi veloue. Dan hinou tasühao poa Sidon hi veloue.  
7Süthaisü puletao nou tashoupoa kou reihbuh soutou khaitoua buyu Tair 
maivei nuhdu hi veloue, sühinou tapoa Hiv mai alia Kanaan maivei nuhdu 
veishi hi tahoe. Tapoa ve akhai hisü Judah maivei teidei khekou buyu 
Beersheba hi veloue.  
8Puletao nou sübüa khouh akü-a teithe kai ta-a teidei teitei tasühaoyu 
thainou Jerusalem hi khaive loue.  
9Puletao nou maipei cholouyu süolouzü, Israel maitao hinou reih soulou süyu 
mai 800,000 ae Judah maitao hinou 500,000 bue tea veo hi pove peie.  
10Maipei chocheyu thai, David nou lahvei mah süpalou-a le veasho-a nou 
Ramai hi paoe, “Vah sovei haina souyu hai E soumah showure, zhuvea nou 
avei mah khaipeio, E lah vo-a nou vah souwure.” 
11Thainesho shona David nou zü hinou kushulou mojünou Ramai vei chipao 
sü David vei rachipaolawo Gad hi ve paore.  
12Ne taho David hi paopeio tea Ramai nou haibüa nou paowe, “Puhye panou 
dolou veiyu tya asü peilai, sühinou ali moa ali dolo,” tea puh hi paopeio. 
13Südonou Gad nou David hi tave paoe, “Nevei teidei hi po asü tokaayu nou 
laiho? Khouh asü nevei ngaoba maiye panou ne thaingou-a ne tutsü tayu nou 
laiho? teithe asü nevei teidei teitei hi rahta rahvu veyu noulaige? Chuwo 
nenou dorena dolou-a Eye panou nevei chila nasü Ramai hi ve paopeio.”  

14“E veashore, Eye panou mai kukhemai bah hi delouwuso, Eye panou Ramai 
vei bah hi delou-a baio, daisounou touyuo puh sü maiye zhuvea leshi 
süshoe,” tea David nou chila peie.  
15Südonou Israel mai pei hi Ramai nou shona nou po-a paoh khaitouyu teile 
koute hisü rahta rahvu hai seive pei-a Dan teidei hinou Beersheba koute hai 
mai 70,000 thaire.  
16Rakiva puona nou Jerusalem ye souhawure donou puh bah khapayu phaki, 
Ramai nou maikhe maitao vei veayu ngaolou-a leveare, südonou “Tai khare, 
nevei bah khailou baio,” tea Ramai nou paore. Süphaki rakiva puona sü 
Jebus puona Araunah vei chathai hi bue.  
17Israel maiye southayu rakiva puonaye David nou ngaoyu phaki, puhnou 
haibüa Mapao hi paoe, “Mahmo souyu nasü E baie, ana lülou hoyu mai 
haitao nou dai souwure? Ne vei bah sü apei hi alia avei kikhamai pei hi pei-a 
baio.”  
18Süzhou teithe hinou Gad nou David hi ve paoe, “Jebus puona Araunah vei 
chathai hi taho Ramai ye posheelabu ali soukhaio.” 
19Ramai nou Gad ye seive paopeiyu na thaifüa David nou buh sühi tare.  
20Araunah nou David veo alia puhvei maitaoye ngaolouyu phaki, puhnou 
takou veo nghoujü nou nakoulou-a khurüe.  
21Araunah nou “Dai vanou veo sü ne kilai ahi velousa?” tea noure. “Nevei 
chathai haina hai ne hinou hülou-a nou hai hinou Ramai ye posheelayu buh 
ali soulou-a Israel mai pei hi veyu rahta nahai baipeire donou Ramai ye 
tholai,” tea vewe tea veo nou chila peie.  
22“Veo nenou jüpayu veishi sü poloua Ramai ye sü tholo, mei dei-a thore 
donou chode ahai-a bue, ae mei deire donou chode phaodao, alia thai souyu 
süütao poa deilo,” tea Araunah nou paoe.  
23Araunah nou sütao teitei sü veo hi pei-a paoe, “Ramai ye panou nevei 
posheelayu nasü popeilou theo.”  

24Ana veo nou paoe, “Sa-a polai moe, muh peilai; muh lia loumoyu na alinou 
E Ramai ye posheela laimoe,” touloure. Puhnou chathai alia chode sü shahu 
raingou pei-a hüloure.  
25Süthaisü David nou buh taihinou Ramai ye posheelabu ali soupa loure ae 
mei dei-a thore nataozü poshu meidei-a posheela peiwure, alia chavei 
lathaoyu vei posheela-a sheela peiwure. Sütea veo nou Israel mai hrülai 
thaosou veachi paoyu hai Ramai nou kei noupei-a nou Israel mai hi souyu 
rahta nasü Mapao nou nguchao peiwure.  

1 Vemaito 

1 Vemaito 1 

David Veo nou Tsülouyu Thai 

1Chuo David Veo hai po taoli kouyu thaifüa tsüpare, kilai maitao nou puhye 
sah hopeiyuma puhsü lühyu ngaolou hore.  
2Süvanou, puhvei peikho maitao nou puh hi paoe, “Puo veo, Etao nou sheeyu 
loumainah ali phouloua neye panou zhupeilai alia neye panou sabu sazüloua 
neye soulü peilai.”  
3Südonou puletao nou Israel maivei teidei teitei hinou hüveiyu loumainah sü 
phoutare, ae Shunem hinou puletao nou Abishag tiyu loumainah ali ngaolou-
a veo hisü save peie.  
4Nahleyu naotupai hai hüveishoe, ae honapai nou veo sü zhupeia puhvei vah 
sü sou-a koa nou bue, ana veo nou honapaiye sü koa sazü sabu moe.  

Adonijah nou Veobuh Khoyu 

5-6Chuo Absalom hai thaire, Adonijah nou David alia Haggith nahpoutu 
maitao hi tsükare. Puh hai hüvei sho-e. David nou puhvei jüphi hai halia 
soumoe, ae puh sü veo soure donou tsüle hai dusho-a nou bua baiwe. Puhnou 
puhye donou rheiluki, rhei, ae puhye khoyu mai raingou hai peie.  
7Süthaisü puhnou Zeruiah nahpoutu Joab alia napao Abiathar ye lathao 
loure, ae puletao nou Adonijah ye soukhare donou ae-ao souloure.  
8Ana napao Zadok, Jehoiada nahpoutu Benaiah, ae rachipaolawo Nathan, 
Shimei, Rei, alia David vei khouko bushoyu maitao hai Adonijah hi loumoe.  
9Süthaisü Adonijah nou puh thaihou jürai maitao, veo vei nahmaitao alia 
Judah hi peicha maitao kuloua zhaotu, chode hübo veinou dathalou-a En-
Rogel nghitei-a buyu Nghou Chuhphao hinou popa posheela peie.  
10Ana puhnou rachipaolawo Nathan, moa Benaiah, moa matsü sho-a buyu 
veo vei peikho maitao, moa puh thaihou Solomon ye kumoe.  

Solomon nou Vekou Louyu 

11Süthaisü Nathan nou Solomon pfü Bathsheba hi veloua haibüa nou noue, 
“Haggith nahpoutu Adonijah nou lah vekou louyu sü ne sühomoe? Haisü Veo 
David koute-a sümoe.  
12Südonou chuo kabüa ne ae ne nahpoutu Solomon hai hriloulai toulouzü,  
13David veo hi thasho-a tave haibüa paolo, ‘Oh puo veowo, nenou nevei 
kilaipai hi avei nahpoutu Solomon ye panou vekou loulai tea chaachou 
soupei khaiti movu? Kabüa nou Adonijah sü panou vekou louwe?’ ”  
14Nathan nou haibüa paopue, “Nenou veo hi sübüa pao bukinou E-a talou 
nenou daie paowe touyu nasü cheche-e tea paopeilai.”  
15Südonou Bathsheba nou veo ye daore donou puhvei zübuki hi taloure. Puh 
sü tsüpare, ae Shunem hi naotupai Abishag nou puhye kikopeia nou bue.  
16Bathsheba nou veo nghoujü hi nakou khurüloure, ae puh nou haibüa 
honapai hi noue, “Ne dai paonüyu bue?”  
17Honapai nou haibüa chila peie, “Veo, nevei Ramai Mapao zhih hinou nenou 
ahi anahpoutu Solomon ye panou veo soulai tea chaachou soukhai toue. 
18Ana Adonijah nou veo soulai tea soudache-a bure, süsü nenou halia sümoe.  
19Puhnou chaokhaorü, zhaotu hrübo veiyu alao dathalou-a ne nahmaitao, 
napao Abiathar, ae nevei reihmai peichawo Joab puletaoye kuve jüloua bue, 
ana ne nahpoutu Solomon ye kumoe.  
20Puo veo, Israel mai hrülai nou ne thailo thaonou pa veo soulaisa tiyu sü ne 
hinou sülou nüa zhia bure.  
21Nenou haliro paopei mosho, ne thai louzü, E alia anahpoutu Solomon hai 
mai ashimai ali büa poa bailaie.”  
22Bathsheba nou sübüa pao bukinou, rachipaolawo Nathan-a veo vei ki hisü 
tavere.  
23Veo hisü Nathan-a hai hi loulai tea laire tea paopeie, ae Nathan nou veo 
nghoujü hi talouloua nakou khurüe. 

24Rachipaolawo Nathan nou paoe, “Puo veo, nenou Adonijahye panou veo 
soulai tea paosüpa peirevu?  
25Zhou teithe puhnou chode, zhaotu alao ae hübo veiyu kikhaorü taoli hai 
datha-a posheela soulai tea tare. Puhnou veo vei nahmaitao, reihmai 
peikhowo Joab, alia napao peicha Abiathar puletaoye kuve jüloua khonüh 
nüa haibüa sha-a nou bure, ‘Veo Adonijah sü hrüsho theo!’  
26Ana puhnou Eye kumoe, alia Zadok napao, moa Jehoida nahpoutu Benaiah 
alia Solomon ye sü kumoe. 
27Ne thailo pa vekou laiyu mai nasü nenou nevei kilai maitao hi halia süngao 
khaimoa souyu hai kao-a baie tea nenou souwu?”  
28Veo David nou paoe, “Bathsheba ye haihi lou tea kulo” — ae honapai nou 
veo nghoujü hi talou laloure.  
29Süthaisü puhnou honapai hi paoe, “Enou hria buyu Mapao, Eye veahoyu 
veishi hinou vupa-apeio vei zhih hinou ne hi chaachou soua paowe,  
30süolouzü zhou teithe hinou, Enou Israel maivei Ramai Mapao zhih hinou ne 
nahpoutu Solomon panou athaosoua vekou loulai touyu hai chaachou soua 
paowe.”  
31Süthaisü Bathsheba nou pei pfü nakouloua haibüa paoe, “Avei puoveo sü 
panou teisa nou hria buyu sü soulou theo.”  
32Süthaisü David veo nou Zadok, Nathan, alia Banaiah puletaoye sü seiho 
kutare. Puletao nou veo hi velouyu phaki,  
33veo nou haibüa puletao hi paoe, “Avei peikho maitaoye salou; anahpoutu 
Solomon ye panou avei rheisü hinou buloua Gihon vei dzüla payu buh hi sa-a 
koulo,  
34ae buh sühinou napao Zadok ae Nathan nou Solomon ye panou Israel mai 
hi veo soure donou theadzü napeio. Süthaisü shabe houlo ae haibüa shalo, 
‘Veo Solomon ye sü panou hrüsho hrülou theo.’ 

35Sübüa puhye thaifü poa dakhai khe panou avei vebuh hi bulo. Athaosoua 
Judah alia Israel mai pei hi veo soure donou Enou puhye sü dokhai toue.”  
36Jehoida nahpoutu Banaiah nou veo hi haibüa chila peie, “Amen. Nenou 
paoyu büa soupeilai, ae süsü nevei Ramai Mapao panou ae-ao peiyu sü 
soulou theo.  
37Mapao nou neye kozho peiyu büa Solomon hi-a kozho peiyu sü soulou theo, 
alia neye souduso peiyu büa puh-a panou souduso peitheo.”  
38Südonou Zadok, Nathan, Banaiah, alia veo vei reihkhao maitao nou 
Solomon ye sü Veo David vei rheisü hi panou buloure, ae puhye Gihon dzüla 
hi khopoa nou koa takoure.  
39Napao Zadok nou Mapao vei Sahpao hinou pokouyu theadzü nasü popalou-
a Solomon ye theadzü napeiwure. Puletao nou shabe sü houre, alia maikhe 
mainou haibüa sha-e, “Veo Solomon ye sü panou hrüsho hrülou theo!”  
40Süthaisü maikhe mainou Solomon thaifü poa dakhai tare, puletao nou asah 
soua shapoulei hou-e, ae dei pfüphere soua puletao nou shura sü soue.  
41Adonijah alia puhvei maitao nou khonüh nüa tovai vaiche louyu phaki, 
maikhe mainou shurao soua buyu pai sü choure. Pairao soua shabe houyu 
khosü choulouyu phaki Joab nou noue, “Daivanou nuhdu hi haibüa pairao 
soua nou bue?”  
42Puhnou rao-a buyu teile hinou napao Abithar nahpoutu Jonathan hai tave 
loure, ae Adonijah nou puh hi haibüa paoe, “Taloulo, daiolouzü ne sü mai 
veiyu mai aliyu thaifüa ko aveih sü pfüa laibulai.”  
43Jonathan nou haibüa chila peie, “Ewo ngaopiyu bue. Veo David nou 
Solomon ye panou veo soure donou dopeire.  
44Puhnou Zadok, Nathan alia Baniah ae veo vei reihkhao maitaoye panou 
kholoua puhye veo vei rheisü nou pfüloure,  

45ae Zadok alia Nathan nou puhye panou veo soure donou Gihon vei dzüla 
hinou theadzü napeire. Süthaisü maikhe maitao nou asah soua nou shurao 
soua nuhdu hi dakhai vere. Nenou shura soua choua buyu nasü süvanoue.  
46Chuo Solomon nou veo sü soure.  
47Süjünou la-a Veo David vei kilai maitao alia hasüyu maitao nou Puo Veo 
David ye tave tsükhoua haibüa nou paoe, ‘Nevei Ramai ye panou Solomon ye 
sü ne jünou zhih tapuyu sü soulou theo, ae ne jünou puhvei vedei sü panou 
savapuyu sü souloutheo,’ tea pao-a nou bue. Süthaisü Veo David nou puhvei 
züphao hinou nakou ratho-a nou bue,  
48ae haibüa veachi paoe, ‘Zhou teithe avei nahmaiye panou athaosou pa veo 
soulouyu donou ae Eye panou thaimoa ngaolouyu vanou Etao koa nou Israel 
maivei Ramai Mapao ye paosho laikhe.’ ”  
49Süthaisü Adonijah vei maitao hai ngaopi shopoa nou holo hailo ratare.  
50Ae Adonijah nou Solomon ye ngaopiloua nou tuve Mapao vei Sahpao hinou 
posheelabu kainghou hinou kai büa buyu nasü tao-a nou buloure.  
51Ae Solomon hi haibüa nou tave paopeie, “Zhukhaio, Adonijah sü neye 
ngaopiyu donou posheelabu vei kainghou hinou taopoa haibüa nou pao-a nou 
bue, ‘Veo Solomon nou Eye southalai moe tea chaachou soupei moyu thaio 
Ewo hai hinou bua bailai.’ ”  
52Süthaisü Solomon nou chila peie, “Puhnou mai aveih soulouzü, puhvei 
peishu polia panou raikoulai moe, ana puhnou maishi soulouzü puhsü thai-a 
bailaie.”  
53Süthaisü Veo Solomon nou maiye seiho posheelabu hinou Adonijah sü 
saloure. Adonijah nou veo nghoujü hi talou puhye khurüre, alia Solomon nou 
puh hi “Ne ki hi tawo,” tea paopeie.  

1 Vemaito 2 

David nou Solomon hi Akhai soua Paodou Peiyu 

1Chuo David sü thaire teile hai nghikoure, puhnou puh nahpoutu Solomon ye 
kuloua haibüa paoe,  

2“E thaitare teile sü vere. Khouchilo ae khuveilo,  
3alia nevei Ramai Mapao nou neye soupfülo tea kharochi peiyu teitei sü 
soulo. Puhvei chikha ae kharochi veishi, Moses vei Chikha hi rüpeikhai touyu 
teitei sü soutaosoua zütoua bulo, sükulouzü nevei vah veishi hai kaozhou vei-
a souloulai.  
4Nenou puh chi zülouzü, Mapao nou ahi avei tyaosholea maitaoye panou 
puletao vei tsüle veishi nou peia puhvei kharochi züa bulouzü panou Israel 
maiye khasa-a hrüa bukoute peilai tea chaachou soukhai touyu nasü vete 
loulai.  
5“Süpei hinou ne-a süwe, süolouzü Joab nou Israel maivei reihmai peicha hai, 
Ner nahpoutu Abner ae Jether nahpoutu Amasa puhaiye southa pei-a ahi 
veahoyu hai pove peie. Kaona-a buyu teile hinou puhnou raichoki soureih 
souyu vei khühngu hai phou-a maiye southayu sü ne licholo. Puhnou mah 
hayu maiye southa peiwure, ae chuo puhnou souyu vei veahoyu hai Enou 
pfüa nou bue.  
6Nenou daie souzüe touyu sü nenou süwe, puhye panou mai kukhe mai ali 
büa panou thaiso.  
7“Ana Gilead hinou veyu Barzillai nahmaitaoye leshipeio ae zhutou toupeio, 
daiolouzü Enou ne thaihou Absalom hinou tutsü tayu phaki, puhnou Eye 
leshia zhuvea peie.  
8“Süthai-a Benjamin maivei Bahurim nuhdu hinou veyu maili Gera nahpoutu 
Shimei tea bue, Enou Mahanaim hi takouyu phaki, puhnou Eye shisho-a chaa 
peie, ana puhnou Eye Jordan rei hinou daoyuki, Enou puhye southalai moe 
tea Ramai zhih hinou chaachou soupeiwure. 
9Ana nenou puhye panou tudee ngaomoa tayu sü souso. Nenou daie souzüe 
touyu sü süwe, südonou puhye sü southawo.”  

David Thaiyu 

10David sü thaire, ae puhye David vei Nuhdu hinou vuh peie. 

11Puhnou Israel mai hi po raidai hai veo soue, Hebron hinou po anai, ae 
Jerusalem hinou po shi-asü soue.  
12Solomon nou puh puo David thaosou pa vekou loue, ae puhvei vedei hai 
soutaosoua souduso paloure.  

Adonijah Thaiyu 

13Chuo Haggith nahpoutu Adonijah nou Solomon vei pfü Bathsheba hi tavere. 
Bathsheba nou “Ne kaona-a nou velou-a baimoge?” tea noure. “Kaona-a nou 
veloua baie,” tea puhnou chila peie.  
14Süthaisü puhnou paopue, “E ne hinou hali noulai.” “Sünasü daie paokhaio,” 
tea honapai nou noue.  
15Puhnou paoe, “Nenou süwe, süolouzü Enou veo soushulai tiyu hai Israel 
mai hrülai nou vuzhi-a nou bue, ana sübü moa tyaku nou vepa-a baire, alia 
athaihou nou vekou loure, süsü Ramai vei leli baiphare. 
16Chuo Enou khonüyu ali bue, moe tea laipeiyu soupeiso.” Bathsheba nou 
puh hi “Sünasü daie?” tea noue.  
17Adonijah nou paoe, “Zhuvea nou Veo Solomon hinou noupeio, puhnou neye 
malai laimoe touyu Enou süwe. Shunem hinou veyu naotupai Abishag hai 
panou achapfü soulo.”  
18Bathsheba nou paoe, “Veishore, neye donou veo hisü Enou talou paopeilai.”  
19Adonijah thaosoua Bathsheba nou talou veo hi paopeie. Veo Solomon nou 
puh pfüye asasho-a tashu laloua khurülou-a panou puhvei buh zholo hinou 
pa buloure.  
20Bathsheba nou paoe, “Enou ne hinou hali khonüwe, Eye moe tiyu 
soupeiso.” “Süsü daie, apfü? Enou neye malai laimoe, paokhaio,” tea puhnou 
paoe.  
21Bathsheba nou chila peie, “Abishag sü panou ne jürai Adonijah ki pa 
velouo.”  

22Solomon nou chila peie, “Ne daivanou Abishag sü Adonijah ye peio tea nou 
khowe? Puhye donou vedei hai-a peio tea kholoua bailaidao; daiolouzü puh 
sü avei jürai baie, alia napao Abiathar ae Joab hai puhye thaiko-a nou bue.”  
23Süthaisü Solomon nou Ramai zhih hinou haibüa chaachou souloure, 
“Adonijah nou haibüa khoyu donou puhvei hrirai hai Enou polou moyu thaio, 
Ramai ye panou Eye southawo.  
24Mapaonou apuo David vei vedei hai Eye donou veitou tea soushu khaipeire, 
alia puhnou chaachou soukhai touyu thaifüa vedei nasü ahi ae avei tyasholea 
hi peie. Enou hriyu Mapao vei zhih hinou Adonijah hai zhou teithe hinou 
southa vuzüwulai tea chaachou souwe!”  
25Südonou Veo Solomon nou Jehoiada nahpoutu Benaiah ye seiho Adonijah 
ye southawure.  

Abiathar ye Seitayu alia Joab Thaiyu 

26Süthaisü Veo Solomon nou napao Abiathar hi paoe, “Ne lahvei ki-lu buyu 
Anathoth hisü tawo, ne hai thaire züdou hinou bue, ana Enou neye southa 
laimoe, daiolouzü ne hai apuo David ye koa veahozho-a puhvei teile hi nenou 
Ramai vei Vo Sübvü sü zhupeie.”  
27Süthaisü Solomon nou Abiathar ye panou Ramai vei napao soua kuvah 
souyu hinou pophawure, sübüa Shiloh hinou hrüyu napao Eli vei tyaosholea 
vanou Mapao nou paopei khaitouyu nasü panou cheche-a vepare.  
28Sübüyu ko hai Joab hi-a süvere. (Puhnou Absalom louzü soukha peimoe, 
ana Adonijah ye soukha peire.) Südonou puhnou Mapao nou buyu Sahpao 
hisü tuveloua posheelabu kainghou hinou ve taopoa nou buloure.  
29Solomon nou Joab hai Sahpao hi tuve posheelabu hinou bure touyu ko hai 
süloure. Südonou Solomon nou ko pomaiye seiho daivanou posheelabu hinou 
buwe tea Joab hi noue. Joab nou Veo Solomon ye ngaopiyu donou Mapao hi 
tuvewe tea chila peie. Südonou Veo Solomon nou Joab ye panou southare 
donou Benaiah sü seitare. 

30Benaiah nou Mapao nou buyu Sahpao hisü talou Joab hi paoe, “Veo nou 
neye tapalo tea kharochi peiwe.” Joab nou chila peie, “Moe, E hai hinou thai-
a bailai.” Benaiah nou veo hisü dakhaive Joab nou paoyu chipao khesü 
paopeie.  
31Solomon nou chila peie, “Joab nou paoyu büa sühinou puhye southa-o ae 
puhye daovu peio. Sükulouzü, E moa David vei tyaosholea mailia Joab nou 
mah hayu maiye southa khaitouyu vei mah hai pfülai moe.  
32Joab nou maiye southa khaitouyu vanou Mapao nou puhye tudee peia baie, 
haisü apuo nou halia sümoe. Puh jünou mai veiyu mai ahai: Israel maivei 
reihmai peicha Abner alia Judah reihmai peikhowo Amasa ye hai apuo David 
hi noumoa southare.  
33Maiye southayu vei veahoyu hai nasü teisa nou Joab vei tyaosholea hi 
bulai, ana David vei tyaosholea hisü teisa Mapao nou veilouyu sü peilai ae 
vebuh hisü panou bulai.”  
34Sübüa Benaiah nou taho Joab ye Mapao nou buyu Sahpao hinou southare, 
ae puhye sü puhvei ki hinou daovu peie.  
35Süthaisü Solomon nou Jehoiada nahpoutu Benaiah nou Joab thaosou 
reihmai peikhoyu buh nasü thoupeiwure, alia Abiathar buh hisü Zadok ye 
nou napao vahbu nasü thoupeire.  

Shimei Thaiyu 

36Süthaisü veo nou seiho Shimei ye kulou-a haibüa paoe, “Ne lah neye donou 
ki ali Jerusalem nuhdu hai hinou souloua hrüwo. Nuhdu hai hinou bua baio, 
ae vakou haki lihia taso.  
37Nenou Kidron reitou jünou tala palouzü, süzhou teithe hinou ne sü 
thaivuzüa bailai, ae hai nasü ne lah nou baie tea poa bailai.”  
38Shimei nou veo hisü haibüa chila peie, “Puo veo, süsü veishore, ne kilai 
Enou ne chi sü züa bulai.” Südonou puhnou Jerusalem hinou phateile taoli 
hai hrüa nou bue.  



795 

 

 
   Sheeyu Baibel 

© 2009, Bible Society of India. 
 

 
 

 

39Po asü thaisü, Shimei vei qila mai ahai sü Gath teidei hi veo soua buyu 
Maakah nahpoutu Akhish hi tuvere. Shimei nou puhvei qila mai ahai sü Gath 
hi bushe touyu ko hai choulou khaie,  
40puhnou puhvei qila maitaoye sü phoure donou puhvei rheisü pfüloua Veo 
Akhish hisü tare. Sühinou puhnou puhvei qila ahai sü ngaolou-a ki hi sa-a 
dakhai vere.  
41Shimei nou soupfüyu khesü Solomon nou choulou khaie, 
42puhnou Shimei ye seiho kuloua haibüa paoe, “Enou neye panouMapao zhih 
hinou Jerusalem nuhdu nasü thaowua talai moe tea chaachou soukhai toue, 
ae hakinou nenou sübüa soure toulouzü neye southalai tea Enou neye paopi 
peikhai toue. Nenou süsü soulai tea ae-ao soukhai toumowu alia Enou paoyu 
achi zülai timowu?  
43Sükulouzü ne daisounou chaachou soukhai touyu nasü souphewe ae avei 
kharochi zümoa tawe?  
44Nenou kazhou koute apuo David hi soumah khaitoue tiyu sü nenou veisho-a 
nou süwe. Süvanou Mapao nou neye sü veahoyu hai peilai.  
45Ana puhnou Eye ha peilai alia David vei vedei sü teisa donou soushu 
khaipeilai.”  
46Süthaisü veo nou Benaiah hi kharochi peiwua puhnou taho Shimei ye sü 
southare. Chuo Solomon nou vedei sü soutaosoua tukha khailoure.  

1 Vemaito 3 

Solomon nou Ratsü Khoyu 
(2 Puo 1.3-12) 

1Solomon nou Ejipt hi veoye chavei loure donou puh nah naotupaiye naloure. 
Puhnou honapaiye panou bure puhvei ki, Rathoki, ae Jerusalem kivo souche 
loumo koute hai panou David vei Nuhdu hinou bure donou save khailoure.  
2Mapao nou bure rathoki sü souchelou mohie, südonou maikhe mainou 
posheela khesü buh tyatali hinou posheela peia nou bue.  

3Solomon nou Mapao ye leshi-e alia puh puo David nou paodou peiyu khesü 
chi züe, ana puh-a kikhaorü khesü dathaloua posheelabu alao hinou posheela 
peia nou bubaie.  
4Vuli Solomon nou Gibeon hi posheela soure donou tare, daiolouzü sühisü 
zhih takayu posheelabu nasü bue. Raichokia puhnou buh sühinou meidei-a 
posheela souyu hai alao soumoa soure.  
5Süzhou khei Ramai nou puh mekou hinou taveloua puh hi noue, “Enou neye 
donou dai peiyu ne jüpawe?”  
6Solomon nou chila peie, “Nevei dushoyu zhuvea leshi hai ne kilai apuo 
David hi ngaopeie, ae puh-a chilee chechea hrüe ae tsüle sheesha tea neye 
koa hrüe. Chu-a nevei dushoyu lesha nasü puh hi peipua puhye nahpoutu 
peia zhou teithe panou puh thaosou pa vebuh buloue. 
7Oh Ramai Mapaowo, E nahle sho-a buyuma alia kabüa vedei sü khasa-a 
hrülai touyu sümoyuma nenou Eye apuo thaosoua panou vekou loue.  
8Nenou dopa khaitouyu nevei maitao, chosha louhoa buyu maitao hrohinou 
nevei kilai Enou bue.  
9Südonou aveih ashi sükuloure ae kaozü hinou nevei maitaoye khasa-a 
hrülou süyu vei ratsü sü nekilai ahi peio. Sükumo louzü nevei mai haizhou 
buyu sü Enou kabüa khasa-a hrülou khailaige?”  
10Sübüa Solomon nou khoyu sü Mapao nou süloua lesa shore,  
11ae puhnou Solomon hi paoe, “Nenou hrüh shoyu moa hangiyu moa ngaoba 
zhuba maitaoye panou thaire khoyu thaosü, haibüa maikhe maiye kaozü 
hinou khasa-a hrüloure vei ratsü kholouyu vanou, 
12nenou khoyu nasü Enou ne hi peilai. Raichoki hrüa buyu maitao alia 
haithai naki hrüve laiyu maitao jünou la-a Enou neye sü ratsü ae tsüdo aveih 
hai peilai.  
13Alia nenou khomoyu na-a Enou ne hi peilai: nevei hümai teitei hinou vemai 
kukhe jünou pua kinangi alia tsükhouyu sü ne hi peilai.  

14Süpei hinou nenou ne puo David zhai büa avei chikhatao ae kharochi züa 
talouzü, neye sü hrüh shoyu hai-a peipulai.”  
15Alia Solomon nou kaishuyu phaki, Ramai nou puhye zhiho mekou nou 
keawe touyu hai süloue. Süthaisü puhnou Jerusalem hi velouaMapao vei Vo 
Sübvü nghoujü hinou meidei-a posheelayu ae chavei lathao-a buloure vei 
posheela hai posheela peie. Süthaisü puhnou puhvei peikhoyu maitaoye 
panou khonüh nüe.  

Solomon nou Tahtei Shoyu Chilou Kupeiyu 

16Teitheli khakhapfü mai ahai nou Veo Solomon nghoujü hi tave laloure.  
17Naotupai alinou paoe, “Oh apaopuo, asapai ahai sü ki ali hinou hrüzho-a 
nou bue; alia Enou puhye koa bukinou nahpoutu ali naloue.  
18Alia teithe asü thaisü puh-a nahpoutu ali naloure. Sübüa ahai likhei ki 
sühisü bua baie, mai kukhe mai ali-a hae.  
19Süthaisü khei teitheli puhnou puhvei nahtou sü khupeia puh nahtou sü 
thaire. 
20Puhnou kheitoutsü phahinou kaishuloua thaiyu nahtou nasü ahi pokou 
khaipei-a hriyu avei nahtou nanou poa tare.  
21Alia shona kaishu Enou puhye nao peilai touyu phaki, nahtou sü thai-a 
ngaoloua baire. Enou nahtouye soutaosoua zhuyu phaki, nahtou nasü anah 
more.”  
22Alia naotupai ali nanou paoe, “Moe, hria buyu nahtou nasü avei nah baie, 
thaiyu nahai puhvei nah-e.” Sübüa puhai nou veo nghoujü hinou shaova-a 
nou bue.  
23Süthaisü Veo Solomon nou paoe, “Ne hai mai ahai kheinou hria buyu 
nahtou sü lahvei-e tea khawe, ae thaiyu nahtou hai mai ali navei-e tea 
paore.”  
24Veo nou seiho khoche sü panou potare, ae khoche poveyu phaki,  
25Veo nou haibüa paoe, “Hria buyu nahtou nasü ahai soua daode zhipeio.”  

26Pfü acheche nanou nahtouye leshi leyu donou veo hisü haibüa paoe, “Puo 
Veowo, zhuvea nou nahtou nasü southa peiso, nahtou sü honapai hi peio.” 
Ana naotupai kukhe nanou haibüa paoe, “Nahtou nasü ahai mai ali hia peiso; 
ahai soua daode zhipeio.”  
27Süthaisü veo nou paoe, “Nahtou sü southaso! Nahtou nasü pfütsü pai hi 
peio— honapai nou pfü acheche nasüe.”  
28Israel maitao nou Solomon vei chidei sünasü choulouyu phaki, puletao nou 
puhye sü tsükhou shore, daiolouzü Ramai nou puh hi kaozü hinou soupfü 
loure vei ratsü hai peiwe touyu sü süloure.  

1 Vemaito 4 

Solomon vei Peikhomaitao 

1Solomon nou Israel mai veishi hi veo soure,  
2ae mai haitao nou puhvei peikho maitaoe; Zadok nahpoutu Azariah nou 
napao soue.  
3Shisha vei nahpoutu Ahijah alia Elihoreph nou chikubu hi rü-apeio sü 
soupeie Ahihed vei nahpoutu Jehoshaphat nou rü-apeio soue.  
4Jehoiada nahpoutu Benaiah nou Reihmai Peikhowo sü soue. Zadok alia 
Abiathar nou napao soue.  
5Nathan nahpoutu Azariah nou teidei peicha maitao peikhowo sü soue, 
Nathan nahpoutu Zabud napao nou veo vei paodou-apeio soue.  
6Ahishar nou veo vei kilai maitao hi peikhowo sü soue, alia Abda nahpoutu 
Adoniram nou taitsü poa vah souyu hi peikhowo sü soue.  
7Solomon nou Israel maitao hinou teidei kho-apeio mai kiahai dopaloue. 
Puletao nou veo alia puhvei kikhamaiye panou toure vei touso pove lapeie. 
Mai alinou khouh alili vei pove peie.  
8Mai sütao zhih alia puletao nou khore teidei haitaoe: Benhur: Ephraim 
maivei nuh teideitao 
9Bendekar: Makaz, Shaalbim, Beth Shemesh, Elon, alia Beth Hanan nuhdutao 

10Benhesed: Arubboth ae Sokoh vei nuhdutao alia Hepher vei teidei veishi 
11Benabinadab, puh hai Solomon vei nahnaotu Taphath ye naloue: Dor vei 
teidei teitei 
12Ahilud nahpoutu Baana: puhnou Taanak, Megiddo alia Bethshan vei teidei 
teitei, Zarethan nuhdu nghiyu, Jezreel nuhdu vei khelo, Abel Meholah ae 
Jokmeam nuhdu koute 
13Benzeber: Gilead teidei hi buyu Ramoth nuhdu, Jair vei khü, Manasseh vei 
tyaosholea maitao vei nuh teitei, ae Basham vei Arzob deizetao, nuhdu 
rairou, hu nou rokhubomü soukhai touyu ae chuh nou kivo khokhai touyutao 
14Iddo nahpoutu Ahinadab: puhnou Mahanaim vei deizetao 
15Ahimaaz, puhnou Basemath ye naloue, hai-a Solomon vei nahnaotu ali-e: 
puhnou Naphtali teidei khoe 
16Hushai nahpoutu Baana: puhnou Asher deize hilo ae Bealoth vei nuhdu 
khoe 
17Jehoshaphat, Paraoh nahpoutu: puhnou Issakar teidei khoe 
18Shimei, Ela nahpoutu: puhnou Benjamin vei teidei khoe 
19Geber, Uri nahpoutu: puhnou Gilead teidei, Amor mai hi veo Sihon alia Og, 
Bashan teidei hi veo nou khasa-a buyu teideitao hai khowe. Mai haitao kiahai 
pei hinou teidei khowo mai ali hai khaikhai toue.  

Solomon nou Veo Souyu phaki Vasayu 

20Judah alia Israel maitao hai chosha louhoa buyu zaipe hi vünai zhoua bue; 
puletao nou touso-a vasho-a nou bue.  
21Solomon vei vedei Euphratis Rei hinou poa Philistia hi koute alia Ejipt 
maivei deirai hi koute buyu tyahrü teitei nou loue. Puletao nou puh hi kikha 
peie ae puhvei hümamai teitei hinou puhvei khakhe hinou hrüe.  
22Solomon nou teithe ali hinou touso ngaoyu hai southou litar thengou, 
thoubu litar the kirou,  



800 

 

 
   Sheeyu Baibel 

© 2009, Bible Society of India. 
 

 
 

 

23hübo veiyu chode kirou, kikhaorü nou kai, alia zhaotu kaihli, süpei hinou 
kho-shu, ae hou sü louwe.  
24Solomon vei vedei hai Euphratis rei teinghei loulo Tiphsah hinou teinghei 
loulo Gaza hi koute-e. Euphratis vei teinghei loulo buyu veo maitao hrülai 
puhvei khakhe hinou bue, alia kinapa soua buyu tyadei veishi hisü kaona-a 
hrüa bue.  
25Puhnou hria buki sasü Judah alia Israel maitao nou veahoyu daomoa 
kaozhou vei-a hrüe, lahkuku vei kihikha mai hai kipei bua darkhashi ae 
doushibe hai bue.  
26Solomon vei rheiluki pfüre donou rhei hai theraidai bue alia reihmai nou 
pfüre rhei thekiahai bue.  
27Solomon vei teidei khomai kiahai taonou khouh alili hai puletaoye panou 
Veo Solomon alia puhvei ki hinou buyu maitaoye panou toure donou koyu 
touso khesü pfüve peiwe 
28Teidei khomaitao nou puletao vei zha hai süthou alia rhei panou toure 
rouvo koutea pfüla peiwe.  
29Ramai nou Solomon hi ratsü ae dokai, alia tsüsü hai chosha louhosou 
peikhai toue.  
30Solomon nou tsüveiyu hai Ejipt maivei teinghei palo ae teinghei loulo 
tsüveiyu maitao jünou veipu hie. 
31Puhnou Ethan, Ezrahit, ae Heman, Kalkol, alia Darda, Mahol nahpoutu 
maitao jünou tsüdo veipu hie, alia pehao hi buyu tyahrü hrülai hisü puhvei 
zhih hai tare.  
32Puhnou tsüchi thehsü alia lou thehli jünou la-a dapa peie.  
33Puhnou süübe, proube, Lebanon hi buyu sedar süübe hinou kivo hinou 
paopayu proube vanou paopeie; puhnou hrikhaona, raohou, nghou ae kha 
donou paopeie.  

34Deiphao hi vemai hrülai nou puhvei tsüveiyu hai süloua maikhe mainou 
puhye sapeina alao seive peie.  

1 Vemaito 5 

Solomon nou Rathoki Soure donou Soudayu 
(2 Puo 2.1-18) 

1Tair hi veo Hiram hai teisa nou David vei samai sou-a bue, ae puhnou David 
thaosou puh nahpoutu Solomon nou vekou loure touyu süloukhai-e, puhnou 
puh hi süh-seitamai seive peie.  
2Solomon nou veo Hiram hi chipao haibüa seidakhai peie:  
3“Nenou süa bue, süolouzü apuo David vei teile hisü puhnou reih veikhai 
toulou mokoute, pehao hi buyu ngaoba maitaoye reih soua puhnou Mapao ye 
thore vei Rathoki souyu teile ngaolou more.  
4Ana chuo avei Ramai Mapao nou Eye kaonayu nasü pehao hi buyu tyahrü 
veishi hi peie. Ewo chuo ngaobayu mai hare, ae Eye dure kaozhou ashi hare.  
5Mapao nou apuo David hi haibüa chaachou soupeie, ‘Ne thaosou pa vekoure 
ne nahpoutu nanou Eye donou Rathoki nasü soulai.’ Chuo Enou avei 
Ramai Mapao ye thore rathoki sü souta laire tea lela loure.  
6Südonou nevei maitaoye seiho Lebanon hinou sedar süü sü vipeio. Avei 
maitao-a panou koa puletaoye vah soulai. Enou nevei maitaoye sü nenou 
paoyu shizho taosü peilai, daiolouzü nenou veisho-a süwe, süolouzü avei 
maitao hai nevei maitao büa süübe hai vilou sümoe.”  
7Hiram nou Solomon hinou chipao haisü choulou khaie, puh hai leva shore, 
ae puh nou haibüa paoe, “Zhou teithe Mapao ye paosholo, daiolouzü David 
hi haibüa tsüdo veiyu nahpoutu ali peia panou dushoyu tyahrü pei panou 
puh thaosou vekou louyu donou.”  
8Süthaisü Hiram nou Solomon hi haibüa ko hai paosei veie, “Nenou seiveiyu 
chipao sü Enou ngaoloure, alia nenou kho-a buyu sedar süü ae haosüü sü 
peilai.  

9Avei maitao nou Lebanon hinou zai hi koute hai süü daokou peilai, ae süü 
sütao sü phupaloua nevei buh hisü pove peilai. Avei maitao nou buh sühinou 
süü phukhai touyu khesü phipa peilai, süthaisü nevei maitao panou zhulo. 
Neye panou avei maitaoye touso hai peiyu Enou jüpa-e.”  
10Sübüa Solomon nou jüpayu haosüü alia sedar süütao hai Hiram nou peie,  
11alia Solomon nou Hiram vei maitaoye southou ton thehai ae oliv theadzü 
litar the kaihdai hai potei tsüsü peie.  
12Mapao nou chaachou soukhai touyu thaifüa Solomon hisü ratsü hai peie. 
Hiram ae Solomon kohisü keavei lathaoyu sü peie, alia puhai koa vo 
soukhaitoue.  
13Veo Solomon nou mai 30,000 hai Israel mai hrohinou taichü poa vah soure 
donou dopa khailoue,  
14alia Adoniram panou puletao peikhowo sü soue. Puhnou puletaoye sü 
maime asü soua me ali hinou mai 10,000 hai dade peiloua puletaoye panou 
khouh ali hai Lebanon hinou vah soue, ae khouh ahai sü panou ki hi dakhai 
ve-e.  
15Solomon nou mai 80,000 hai deichi hilonou chuh da-e, alia mai 70,000 nou 
pa chuh pfüa vahsoue,  
16alia mai 3,300 hai panou puletaoye zhua vah panou soure donou khaipeie.  
17Solomon vei kharochi thaifüa puletao nou chuh veishoyu adu tyanou 
daloua Rathoki vei beikhei sü poa soue. 
18Solomon alia Hiram vei vah souyu maitao, ae Baiblos hi maitao nou 
Rathoki soure donou süü khesü soupeie, ae chuh dapeie.  

1 Vemaito 6 

Solomon nou Rathoki Souyu 

1Israel mainou Ejipt thouwua tapa louyu po kaihdai-a raicha, Solomon nou 
Israel mai hi vekou louyu po adai, Ziv tiyu khouh ahai zhou Solomon nou 
Rathoki sü soushu ta-e.  

2Rathoki khevai sü mitar 27 sho-e, mitar 9 due, ae mitar 13.5 kuwe.  
3Taloure kide nahai mitar 4.5 thou-e, alia mitar 9 ka-e, süsü rathoki kayu 
deitoue.  
4Rathoki vei kivo hai vakou jünou khevai-a dupu hie.  
5Vakou vei kivotao, Rathoki vei thailo hisü kide taitai tounou sousühao 
khaitoue. Rathoki sü sho ali hinou mitar 2.2 ku-a soukhai touyu sho asü bue.  
6Sho asü hinou nakayu kide nanou mitar 2.2 kawe, kisho toutsü nanou mitar 
2.7 kawe, alia peidukha ki sho nanou mitar 3.1 kawe. Rathoki vei kivo hai 
kisho alili vei deiphi sü khevai vei kivo jünou poupua soukhaitoue, sübüa 
kishotao sü kizha thoumoa souchopa khaitoue.  
7Poa Rathoki soulaiyu chuhtao hai chuh hepaloua poyu buh hinou kainghou 
veishi nou soudache khaitoure, südonou Rathoki souyu phaki, hubao moa 
marei moa hu basei kho liro sümoa souloua baie.  
8Kisho akhaina hi talouyu bo hai Rathoki vei khelova nou soukhai toue, ae 
sühinou phiheadou doupoa nou kisho ahaina ae asü nahi taopawe.  
9Sübüa Solomon nou Rathoki sü soucheloue. Puhnou sedar süünou kihikha, 
kipeikha (ceiling) ae kizha khesü soue.  
10Kisho asütao hai, kisho ali hinou mitar 2.2 kua nou soukhaitoue, ae süsü 
Rathoki vei vakou kivo koa nou soukhaitoue, ae kizha hai sedar süünou 
soupa khaitoue.  
11Mapao nou Solomon veo hi paoe,  
12“Nenou avei chikha alia kharochi khesü züa bulouzü, Enou ne puo David hi 
peilai tea chaachou soukhai touyu khesü ne hi peilai.  
13Nenou soushu khaitouyu Rathoki hai hinou Enou avei Israel maitaoye koa 
hrüzho peilai, ae Enou puletaoye sü thaokhai toupeilai moe.”  
14Sübüa Solomon nou Rathoki sü soucheloue.  

Rathoki Khevai Southou Khaitouyu Naveitao 

15Rathoki vei kivo lüvai hai phi hinou poa tei hi khete hai sedar lukhao nou 
dakha khaitoue, ae dei sü haosüü nou khu khaitoue. 
16Rathoki lüvai, Sheesheelai Buh nahai Rathoki thailo vanou soukhai toue. 
Haina hai mitar 9 sah sho-e, ae sedar süü nou khade pa khaitoue. 
17Sheesheelai Buh vei nghoujü kide nahai mitar 18 sho-a nou soukhai toue.  
18Rathoki lüvai teitei hai sedar süü nou zhai-nga veisho-a southou khaitoue; 
sübüa chuh nou soukhai touyu kivo sü halia zhingao moe.  
19Rathoki khevai nou Mapao vei Vo Sübvü nasü khaire donou kide ali 
soukhai toue.  
20Kide haina hai mitar 9 sho-e ae mitar 9 due, alia mitar 9 kua nou 
soukhaitoue, sütao veishi hai veikayu sana nou meaho khaitoue. Posheelabu 
hai-a sedar süü nou soupei khaitoue.  
21Rathoki lüvai hai sana nou souho khaitoue, ae kikha taloure ludu hisü sana 
nou hurai souloua rakhaitoue, alia sana nou meakha khaitoue.  
22Rathoki vei kikha veishi alia Sheesheelai Buh ae posheelabu teitei sü sana 
nou souho khaitoue.  
23Oliv süü nou shouh ahai pfüyu cherubim khaona zhurai hinou souloua 
Sheesheelai Buh hisü khaikhaitoue, süna hai ali nou mitar 4.4 sah sho-e.  
24-26Khaona süna ahai sü zhai-a raibüe ae deitou toubaie. Shouh ahaikhei 
pfüwe, ae shouh hai mitar 2.2 sho-e, sübüa shouh ahai topayu hai mitar 4.4 
sho-e.  
27Süna haisü Sheesheelai Buh hi khaipei khaitoue, sübüa shouh ahai sü topa 
kide toutsü hinou daiwe, alia shouhpha alilo vatha hai kivo vahi daikhiwe.  
28Shouh pfüyu khaona ahai sü sana nou nahopei khaitoue.  
29Rathoki vei kide veishi hisü shouh pfüyu khaona zhurai, habe alia poupa 
daothoua zhainga veisho-a southou khaitoue.  
30Alia deiphi teitei hia sana nou meahopei khaitoue.  

31Sheesheelai Buh hi taloure bomü hisü oliv süü nou kikhu ahai soukhaitoue; 
kikhu pei hai tsüphi tea nou soukhaitoue.  
32Kikhuva hisü zhai ngaovei sho-a shouh pfüyu cherubim zhurai, habe, alia 
poupa nou daothou khaitoue. Daothou khaitouyu khaona zhuraitao, habe, ae 
poupa, alia kikhu hisü muteiyu sana nou meaho khaitoue.  
33Kide matsü nahi taloure kikhu bomü süütao hai oliv süü nou soukhaitoue. 
34Sühisü raikhilou veiyu kikhu ahai sü haosüü nou soukhai tou-e, 
35alia kikhu sühi-a zhai ngaoveiyu cherubim khaona zhurai, habe, alia poupa 
nou daothou khaitoue, sütaosü sana nou meaho khaitoue.  
36Kihikha vei maisou vejüyu buh nahai Rathoki nghoujü nou soukhaitoue, 
sünasü kivo koa nou chuh sho asü hisü sedar süü nou soukhai toue.  
37Rathoki beidei tayu hai khouh ahai, Ziv tiyu khouh, Solomon nou vekou 
louyu po adai hinou soushu tae.  
38Khouh acha, Bul tea kuyu khouh, Solomon nou vekou louyu po kiali kousü, 
Rathoki hai tsüchoda khaitouyu thaifüa souche loure. Solomon nou po anai 
lou-a nou Rathoki sü soue.  

1 Vemaito 7 

Solomon Veo vei Ki 

1Solomon veo nou lah puhye donou ki ali souloue, ae puhnou sünasü po kiasü 
loua nou soue.  
2-3Puhnou Lebanon vei Vaohro Ki teanou ali souloue, sünasü mitar 44 sah 
sho-e, mitar 22 due, alia mitar 13.5 hai kue. Ki süna hai lu asü soua sedar süü 
nou deka soukhai toue, lu ali hinou deka kiangou loue, ae sedar süü nou 
kizha alia kipei veishi hi thoukhai toue.  
4Kivo ahai khehinou vabomü lu asü soua phakhaitoue. 
5Kikhu bomü alia vabomü veishi hinou kai adai soua kivo holo hailo parei-a 
nou soukhai toue.  

6Puhnou Deka vei Ki aduli hai mitar 22 sah sho-a ae mitar 13.5 jha dua nou 
souloue. Süna hai deka noupu loua kijü haochopa khaitoue.  
7Vebuh buyu kide, Solomon nou chidei peiyu Chikuyu Buh hai sedar süü nou 
dei hinou poa kipei hi khete soukhai toue.  
8Solomon nou lah bure ki nasü Chikuyu Buh thailo vanou ki kukhe büa 
soukhai toue. Puhnou ki raibüa panou puhvei chapfü, Ejipt hi veo 
nahnaotupai panou bure donou soupei khaitoue.  
9Ki haitao alia chikubu ki aduna hai veishoyu chuh nou beikhei hinou poa 
kipei hi khete soukhai toue. Chuh sütao hai deikhe nou popaloua süvaa nou 
deibütoua vade lou-a soukhai toue.  
10Beikhei souyu chuhtao hai chuh poyu buh hinou dusho-a soukhaitoue, 
kamai nou mitar 3.5 sho-e ae kamai-a nou mitar 4 sho-e.  
11Chuh sütao pei hinou chuh kainghou souchitou touloua khokhai toue, ae 
sedar nou kizha southou khaitoue.  
12Veo vei chikubu, Rathoki lüvai chikubu alia Rathoki hi taloure kide navei 
kivotao hai chuh sho asü hinou sedar süü nou kizha sho ali ali tea nou 
soukhaitoue.  

Huram nou Soure Vah 

13Veo Solomon nou mai ali, Tair nuhdu hinou hrüyu shara souvei shoyu 
Huram tea kuyu naye sü panou baosahu vei vahtao hai panou soure donou 
seiho kupove-e.  
14Puh puo hai hrüh shomo-a thaire, puh-a Tair nuhdu hinou huvah souveiyu 
mai ali-e. Puh pfü hai Naphtali touyu khü hi maipfüe. Huram hai huvah 
souyu hinou kaishoyu alia süvei shoyu mailie. Veo Solomon nou puhye panou 
baosahu vei vah souyu hi zhupeio tea kuyu sü ae-ao tea vepeie.  

Baosahu vei Deka Ahai 
(2 Puo 3.15-17) 

15Huram nou baosahu nou deka ahai kuloue, süna ahai hai kuyu nou mitar 8 
ae haorüyu nou mitar 5.3. Sühai sü Rathoki vei bomü hi shukhaitoue.  

16Süthai-a puhnou baosahu nou deka sühai pei hi khaire donou mitar 2.2 ku-a 
soukhai toue.  
17Deka ahai kheinou pei hisü hurai nou zhai veisho-a southou khaitoue,  
18alia vajüshithou zhai hinou hao ahai southou khaitoue.  
19Deka pei vasü lily poupa zhai büa mitar 1.8 sah sho-a nou southou khaitoue,  
20ae sünasü hao-a nou hurai zhai soua soukhai touyu pei hi pokhai toue. Hao 
ahai sou-a khaiyu hisü vajüshithoutao kaih ahai daothou khaitoue.  
21Huram nou baosahu vei deka ahai sü Rathoki hi taloure vei bomü hi 
soukhai peie: deka ali hai Jakhin (puhnou soushupeie) tea rüloua nou 
khelova khaipeie, alia deka ali hai Boaz (puhvei khouko) tea rüthouloua 
reilova khaipeie.  
22Lily poupa zhairai hinou soukhai touyu nasü deka peitaoh hi khaipeie. 
Sübüa deka ahai sü souche loue.  

Baosahu vei Dzükhao 
(2 Puo 4.2-5) 

23Huram nou baosahu nou dzükhao ali hai mitar 2.2 thou-a, mitar 4.4 müka-a 
alia mitar 13.2 hao-a nou souloue.  
24Dzükhao vei khupe teitei hisü baosahu nou lu ahai hai hrao zhai hinou 
souloua khupe hi jühao khaitoue.  
25Dzükhao nasü baosahu nou soukhai touyu chode kiahai phao hi khaikhai 
toue, chode asü nou reilova reiwe, asü nou teinghi loulova, asü nou khelova, 
ae chode asü nou teinghi palova reiwe; chode sütao veishi nou teikou hai 
lüvai bukhai-e.  
26Dzükhao vei tha shouyu hai milimitar 75 shouwe. Puhvei khupe hai chapai 
zhai büa soukhai toue alia lily poupa pahpayu zhai büa daothou khaitoue. 
Dzükhao hai sühchovou 40,000 loulousü hinou soukhai toue.  

Baosahu vei Choluki 

27Huram nou baosahu nou choluki kirou souloue; süsü ali nou mitar 1.8 sho-e, 
mitar 1.8 due, alia mitar 1.3 ku-e.  

28Sütao hai sah-jha-a deitou-a soukhai toue,  
29ae süü kakouyutao hisü khaosouveo, chode alia shouh pfüyu khaona zhurai 
nou daothou khaitoue; süütao vahi khaosouveo ae chode zhurai daothou 
khaitouyu reilo ae khelova paraizho nou southou khaitoue.  
30Cholukitao hai baosahu nou lukiphi adai ae lukiphi kayu sü southoukhai 
tou-e. Kainghou adai hisü baosahu nou tsülayu sü souloua raikhao adai 
khaikhai toue, ae sünasü poupa daothou khaitoue.  
31Raikhaotao pei hisü haorüa nou southou khaitoue. Haina hai choluki pei 
hinou sentimitar 45 kua nou soupa khaitoue, ae sentimitar 18 thou-e. Khupe 
hai soukhithou khaitoue.  
32Lukiphitao hai sentimitar 66 kuwe; sütao hai kakouyu süü khe hinou bue, 
ae lukiphi hi thaithouyu süü hai choluki koa nou soupa khaitoue.  
33Lukiphitao hai rheiluki phi zhai rai-e; lukiphi hi souhao khaitouyutao hai 
baosahu nou soukhai toue.  
34Choluki vei kainghou adai khevai hinou tsüla khaitoue, sütao hai choluki hi 
southou pakhai toue.  
35Choluki ali vei peitao hinou sentimitar 22 phali hai souhao vekhai toue; 
sütao hai choluki soukhoure donou koa ali soua southou pakhai toue.  
36Choluki vei khupe dakha veyu hisü shouh pfüyu khaona, souveo alia habe 
zhurai hinou zhainga veisho-a daothou khaitoue.  
37Haibüa cholukitao sü soukhai toue, sütao hai zhai raibüa soukhaitoue.  
38Huram nou raikhao kirou hai-a soupeie, sütao hai choluki chekhei donou 
soupeie. Raikhao ali nou mitar 1.8 haowe, ae sühchovou 800 phali hai 
loulousü hinou soukhai toue.  
39Puhnou choluki angou hai Rathoki vei khelova khaitoue, kukhe angou sü 
reilova khaitoue; dzükhao nasü puhnou khelova teinghi palo khaipeie.  

Rathoki hi Khaitouyu Natao 

40-45Huram nou lee, hakuyu khaocha, ae khaosou khesü soupeie. Puhnou Veo 
Solomon ae Mapao vei Rathoki donou soure vahtao sü souche peie. Puhnou 
haitao hai soupeie: Deka ahai Deka ahai pei hi khaosao zhai büa southou 
khaipeie Deka pei hi hurai zhai büa southou peie Deka pei hi baosahu nou 
vajüshithou zhairai-a 400 southou peie, lu ahai hisü kaih kaih loua nou 
soupeie Choluki kirou Raikhao kirou Dzükhao Dzükhao khaire donou chode 
kiahai Lee, hakuyu khaocha, ae khaosao. Rathoki donou na haitao hai Huram 
nou Veo Solomon donou baosahu veitya nou soupeie.  
46Veo nou haitao hai Jordan Deikho, Sukkoth ae Zarethan kohinou pa 
souloue.  
47Solomon nou poyu sana ae hutao hai dou-a doukhai more daiolouzü na 
pouleyu vanou choshalou hore.  
48Solomon nou na haitao hai Rathoki donou tea sana nou souloue: 
posheelabu, Ramai hi posheela peiyu raokhao khaibu,  
49Sheesheelai Buh nghoujü hi meivabvü khaibu kirou, khelova nou angou ae 
reilova nou angou; poupa, meivabvü, meibea;  
50pai, poukai ngiyubvü, khaosao, poukai nüvei thouyu khao, ae meithou 
thouyu bvü; alia Sheesheelai Buh hi taloure vei kikhu sü sana nou southou 
khaitoue.  
51Sübüa Veo Solomon nou Rathoki souche louyu phaki, puh puo David 
nou Mapao hi peithouyu shahu, sana, ae na kukhetao hai Rathoki vei na 
khaiyu kide hi pothou khaipeie.  

1 Vemaito 8 

Vo Sübvü Rathoki hi Poveyu 
(2 Puo 5.2—6.2) 

1Chuo Veo Solomon nou Israel mai khü teitei hinou süthai-apei maitao hai 
Jerusalem hi kuve jülou-a Mapao vei Vo Sübvü nasü David Nuhdu hinou 
Rathoki hi pove thoure donou kharochi peiwure. 

2Puletao mai hrülai nou Sahpao Nüh nüyu teile, Ethanim tea kuyu khouh 
anai zhou sü vejü loure.  
3Süthai-apei maitao velou jüche loukhai-e, napao maitao nou Vo Sübvü nasü 
poloure,  
4alia Rathoki hi povere donou potare. Levi maitao ae napao maitao 
nou Mapao nou buyu Sahpao alia sühi buyu na khesü poa Rathoki hi 
thoukhaire donou poloure.  
5Veo Solomon alia Israel mai hrülai nou Vo Sübvü vei nghoujü hinou tave jüa 
buloure, alia zhaotu ae kikhaorü hai chosha louhoa posheela peie.  
6Süthaisü napao maitao nou Vo Sübvü sü poloua Rathoki hi polou 
Sheesheelaibu, shouh pfüyu khaonatao phi hi khaiwure.  
7Khaona sütao vei shouh nou Vo Sübvü ae potayu süüpotao hai holoure.  
8Potayu süüpotao vei pei hai maitaralia Sheesheelaibu hinou la-a bulouzü 
zhingao baie, ana buh kukhe hio zhingao moe. (Potayu süüpo sütao hai 
chukoute-a buhie.)  
9Vo Sübvü khevai hisü Moses nou Sinai Deichi vanou poveyu chu ahai 
baimoa nou na kukhe ali-a hae, haisü Ramai nou Israel maiye Ejipt hinou 
sapa louyu phaki koa vo soukhai touyu nasüe.  
10Napao maitao nou Rathoki thaokhaiwua tayu phaki, teihao nou Rathoki sü 
lou phoutao loure,  
11ae Mapao vei ava sünou varouloure, ae napao maitao sü dakhailou vah 
soulou shire.  
12Süthaisü Solomon nou haibüa veachi paoe: “Mapao, nenou teinghi sü ratei 
hi soukhai peie, anou newo louzü teihao ae teizhi hrohinou hrüre donou 
doloure.  
13Chuwo, Enou neye donou khupa shoyu Rathoki ali sou khaitoure, teisa neye 
panou hrüre buh soupeiwure.”  

Solomon nou Maikhemai hi Chidoh Souyu 
(2 Puo 6.3-11) 

14Maikhe mainou sühinou la-a bue, ae Veo Solomon nou puletao hi reiloua 
Ramai vei ha sü puletaoye donou khopeie.  
15Puh nou paoe, “Israel mai vei Ramai Mapao sü paosholo! Puhnou apuo 
David hi haibüa chaachou soukhai touyu nasü souvete peie,  
16‘Enou avei maitaoye Ejipt hinou sapalouyu teile hinou Eye thore donou 
rathoki soure buh aliro Israel maivei teidei hinou dopa khaipei moe, ana avei 
maikhe maiye panou khopeire donou David ye doloue.’ ”  
17Solomon nou haibüa paopue, “Apuo David nou Israel maivei 
RamaiMapao ye thore rathoki sü soushure donou souda poa koue,  
18anaMapao nou puh hi paoe, ‘Nenou Eye donou rathoki souyu hai jüpayu sü 
kao-a baie,  
19ana neye panou soulai moe. Sünasü ne nahpoutu ye panou avei rathoki sü 
soulai.’  
20“Alia chuo Mapao nou puhvei chipao sü vetere. Enou apuo thaosü vekou 
loure, ae Enou Israel maivei Ramai Mapao ye thore Rathoki sü souloure.  
21Enou Etao vei puopaoh maitao nou Mapao ye koa Ejipt teidei hinou tapayu 
phaki vo soukhai touyu chuh nasü thoukhai touyu Vo Sübvü khaire donou-a 
rathoki hinou buh souda peiwure.”  

Solomon vei Veachi 

22Süthaisü Solomon nou maikhe mai nghoujü nou takou posheelabu nghoujü 
hinou bah laloua 
23haibüa veachi paoe, “Israel maivei RamaiMapao, neye raiyu Ramai kukhe 
lia rakiva hia ae deiphaova hia hae! Nenou nevei maikhe maiye koa vo 
soupeie ae puletao nou puletao vei tsüle teitei nou peia ne chi züyu phaki 
nenou nevei tobai soumoa buyu leshi nasü ngaopeiwe.  
24Nenou apuo David hi chaachou soukhai touyu nasü zhou teithe souvete 
peie.  

25Alia chuo, Israel maivei Ramai Mapao, Etao nou ne chi züa bulouzü, nenou 
apuo David hi puhvei tyaosholea maitaoye panou Israel maiye khasa-a 
hrükoute peilai tea chaachou soukhai touyu kukhetao-a panou vete louyu sü 
soupeio tea Enou ne hi veachi paowe.  
26Chuo, Oh Israel maivei Ramai, nenou nevei kilai apuo David hi paoh 
khaitouyu veishi sü panou veteyu soupeio.  
27“Ana Oh Ramai, ne cheche vuzünou deiphao hi hrülou süvu? Zhukhaio 
ratei veishi-a neye donou khamoe, südonou kabüa Enou souyu Rathoki haisü 
neye donou khalai?  
28Mapao, avei Ramai, E sü nevei kilai baie, avei veachi sü keipeio, Enou zhou 
ne hinou khoyu khesü aetou peio.  
29Neye thore donou nenou dopa khai touyu Rathoki hai nasü hea-khei 
soumoa khopeio. Enou Rathoki haina hi reiloua veachi paoyu phaki, avei pai 
sü keipeio.  
30Avei veachi alia avei maitao nou buh haina hi reiloua veachi paoyu khesü 
keinou peio. Nenou buyu rakiva nou Etao nou khoyu khesü keipeio ae Etaoye 
khaipeio.  
31“Mai alinou kinapa mai ali hi soumahwure tea paodu peiyu phaki, Rathoki 
haina vei posheelabu hinou tave puh hai mah hae tea chaachou souyu phaki,  
32Oh Mapaowo, nenou rakiva nou keiloua nevei kilai maitao vei mah-zü 
khesü zhupeio. Mahyu mai nasü puhnou ngaozü thaifüa tudee peio, ae mah 
hayu maiye sü puhvei acheche thaifüa soungaopeio.  
33“Nevei Israel maitao nou ne nghingao hinou mah souwua puletao nou 
ngaobamai nghoujü nou hraongu ngaore toulouzü, ae puletao nou ne hi 
dakhai veloua alia Rathoki haina hinou tave tainou souloua ne hi veachi 
paoyu phaki,  
34puletao vei akho sü rakiva nou keipeio. Nevei maitao nou mah soukhai 
touyu khesü khaipeio, ae puletaoye sü nenou puletao vei puopaoh hi peikhai 
touyu teidei hisü sa-a dakhai vepeio.  

35“Nevei maitao nou ne nghoujü nou mah souyu vanou nenou teirü sü 
nuchao khailouzü, ae puletao nou leda loua Rathoki hai hinou tave veachi 
paoyu phaki,  
36raki vanou puletao paisü keipeio. Veo vei mah alia Israel maivei mah khesü 
khaipeio. Puletaoye panou acheche hi taloure sü doupeio. Süthaisü, 
Oh Mapaowo, nenou teisa panou puletao vei teidei soure donou peikhai 
touyu teidei hisü teirü koupeio.  
37“Hakinou teidei hi tokaa velouzü moyuma rahta rahvu velouzü, moa 
thoudzü khesü teikhai teirü ashi moyuma khazü nou souha louzü, moyuma 
ngaobamai nou soureih souve louzü, moa maikhe mai hi sounou ashi veyu 
phaki,  
38puletao nou veachi paoyu sü keinou peio. Nevei Israel mai tarali noua 
ledaloua levea nou Rathoki hai hinou bah lapoa veachi pao louzü,  
39puletao vei veachi sü nenou buyu raki vanou keinou peio, puletao vei mah 
sü khaipeio, ae soukhapeio. Ne likhei deiphao maivei tsüle hai süa baie. Mai 
alili hisü puletao nou ngaozü thaifüa peio,  
40sükulouzü nenou Etao puopaoh mai hi peikhai touyu teidei hisü Etao nou 
ne chi züa teisa nou hrüa bulai.  
41-42“Kadoua buyu vakou maitao nou nevei zhih tayu ae nenou nevei maitao 
vah soupei khaitouyu khesü chouloua Rathoki hai hinou tave ratho-a veachi 
paolouzü,  
43puletao vei veachi sü keipeio. Nenou buyu raki vanou puletao nou khoyu sü 
kei peio ae puletaoye soukha peio, sükulouzü deiphao mai hrülai nou neye 
sülou-a Israel mai büa ne chi sü züloulai. Süthaisü Enou soukhai touyu 
Rathoki hai nasü neye thore buh nasüe touyu hai puletao nou süloulai.  
44“Nenou nevei maitaoye taho ngaoba maiye reih soukhaio tea kharochi 
peiyu phaki, ae puletao nou buh taraki buyuma nenou dopa khai touyu 
nuhdu ae Enou Rathoki soukhai touyu nahi reiloua veachi paolouzü,  
45puletao vei veachi sü raki vanou keipeia panou reih sü veilouyu soupeio.  

46“Nevei maikhe mainou ne nghoujü nou mah soulouzü — ae mah soumoyu 
mai aliro hazeire toulouzü — ae nevei lekha rarou hinou puletaoye panou 
ngaobamai nou veiloua puletaoye doushoyu teidei hi hukhamai soua nüpoho 
khailouzü, sübüa teidei süna hai doushoa buyuma,  
47nevei maitao nou veachi paoyu sü keipeio. Puletao nou teidei sühinou 
ledalou-a ne hi veachi paolouzü, puletao nou daizhou koute mah soure ae 
vah ashi soure tea mah lalouzü, puletao vei veachi sü keinou peio, Oh Mapao.  
48Teidei süna hinou puletao nou cheche-a leda loure toulouzü, ae nenou Etao 
vei puopaoh maitao hi peikhai touyu teidei, nenou dopa khaitouyu nuhdu, ae 
Enou Rathoki soukhai touyu hilova reiloua veachi paolouzü,  
49puletao vei veachi sü nenou buyu raki vanou keinou peio alia puletaoye 
zhuvea peio.  
50Puletao nou ne nghoujü nou mah souyu ae ne jüphi souyu veishi sü 
khaipeio, ae ngaoba maitaoye panou puletaoye zhuvea peiyu sü soupeio.  
51Puletao hai nevei mai baie, nenou puletaoye Ejipt teidei hinou, mei 
keitutua buyu hinou sapa peiyu maitao-e.  
52“Ramai Mapaowo, nevei Israel maitao ae puletao vei veo ye sü tobai 
soumoa zhuvea peiyu sü soupeio, ae puletao nou ne hi veachi pao-a soukha 
khoyu sü keipeio.  
53Daiolouzü nenou puletaoye sü nevei mai soure donou dopaloure, nenou 
Etao vei puopaoh maitaoye Ejipt hinou sapa peiyu phaki, nenou ne kilai 
Moses hinou süsü puletao hi paohpeiwure.”  

Solomon vei Akhai Veachi 

54Solomon nou Mapao hi veachi pao cheyu thai, puhnou khoukhe-a bah la-a 
buyu posheelabu nghoujü hinou tashu laloure.  
55Puhnou pai chishopoa buh sühinou vejüa buyu maitao donou Ramai vei 
shiha sü khopeie. Puhnou haibüa paoe,  
56“Mapao ye paosholo, puhvei chipao thaifüa puhvei maitaoye kaonayu sü 
peie. Puhnou puhvei kilai Moses hi paokhai touyu veishi sü souche peie.  

57Etao Ramai Mapao panou teisa Etaoye koa bupeiyu sü soupeio; puhye 
panou Etaoye thaokhaiwua tayu moa malaiyu sü soupeiso;  
58Eletaoye panou puh chi züyu sü soulo, sübüa teisa nou Etao hai puh jüpa 
hinou hrüa bulo, ae puhnou Etao puopaoh hi peikhai touyu chikha khesü züa 
hrülo.  
59Etao RamaiMapao panou avei veachi hai nahai teisa lichoyu sü soupeio. 
Teisa nou puhvei zhuvea sü Israel maikhe maitao alia puhvei veo hi bupeio, 
teithe teithe puletao nou moshilaiyu hisü.  
60Sükulouzü deiphao hi tyahrü hrülai nou Mapao likhei Ramai sü baie, kukhe 
lia hae tea süloulai.  
61Nevei tsüle veishi nou cheche-a Etao vei Ramai Mapaopeilo, puhvei chikha 
ae kharochi teitei nou zhou teithe nenou chi züa buyu büa zülo.”  

Rathoki Poa Peithouyu 
(2 Puo 7.4-10) 

62Süthaisü Veo Solomon alia maikhe maitao nou Mapao hi posheela peie.  
63Puhnou kikhaorü 22,000 hai posheela peie, ae zhaotu 120,000 hai chavei 
lathao-a buloure donou posheela peie. Sübüa veo ae puhvei maitao nou 
Rathoki sü Ramai bah hi thaothou peie.  
64Süzhou teithe hinou Rathoki toutsü hi chikubuh ae Rathokipa veishi hai 
sousheeloua thaothou peie, süthaisü puhnou meidei-a posheelayu, thoudzü 
vei posheela ae chavei lathao-a hrüloure vei posheela khesü peie. Puhnou 
haibüa souyu hai baosahu vei posheelabu nasü posheela haitao popeire hai 
taileyu donoue.  
65Rathoki hinou Solomon alia Israel mai hrülai nou Sahpao vei Nüh hai teithe 
anai koute hai nüh nüe. Sühisü mai alao soumoa dousho-a reilova nou buyu 
Hamath hi taloure Ludu ae khelova kou Ejipt maivei deirai hinou hrüyu 
maikhe sü velou khonüh nüe.  
66Teithe acha zhou sü Solomon nou maikhe maitaoye sü linaonao vei ki hi 
seitawure. Mai hrülai nou puhye paosho peie ae sashoa nou lahkuku vei ki hi 

dakhai tare, daiolouzü Mapao vei hra hai puhvei kilai David hi alia Israel mai 
hi peie.  

1 Vemaito 9 

Ramai nou Solomon hi Dakhaiveyu 
(2 Puo 7.1-22) 

1Veo Solomon nou Rathoki ae veo vei ki alia puhnou sounüa buyu taosü 
souche louyu phaki,  
2Mapao nou ahai chena sou-a puhye raichoki Gibeon hinou daoyu büa tave 
daopeie.  
3Mapao nou haibüa puh hi paoe, “Enou nevei veachi sü chouloure. Teisa nou 
Eye thore donou soushu khaitouyu Rathoki nasü Enou soushee peiwure, alia 
teisa Enou khopeilai ae vupeilai.  
4Nenou nepuo David bütoua Eye tsüle sheesha teanou ae cheche-a avei kuvah 
soulouzü, alia avei chikha züa ae Enou kharochi peikhai touyu teitei hai 
soupfüa bulouzü,  
5Enou nepuo David hi puhvei tyaosholea maitaoye panou teisa Israel mai hi 
veo soukoute peilai tea chaachou soukhai touyu nasü panou vete loulai. 
6Ana ne moa nevei nahmaitao nou athaifü molouzü, ae Enou peikhai touyu 
chikhatao ae kharochi khesü zümore toulouzü, alia rah kukheye thota louzü,  
7süthaisü Enou peikhai touyu teidei hinou avei Israel maiye sü souhawulai. 
Eye thore donou soushee khaitouyu Rathoki na-a Enou thaokhaiwua bailai. 
Deiphao mai hrülai nou Israel maiye sü konüa bailai, ae ngaophou moa 
bailai.  
8Rathoki hai nasü hashi laikhaiyu buh souta-a bailai, alia takou takheyu 
mainou ngaoloua khupa-a lüdaiyu ali soua bailai ae haibüa noulai, 
‘Daidonou Mapao nou haibüa teidei haina ae Rathoki hai nasü haibüa 
sousarou?’  
9Maikhe mainou haibüa chila peilai, ‘Puletao nou puletao vei Ramai Mapao, 
puletao puopaoh maitaoye Ejipt teidei hinou sapa peiyu naye thaoyu donou 

she. Puletao nou rah kukheye thotayu donou Mapao nou haibüa veahoyu sü 
puletao hi pove peiwe.’ ”  

Solomon nou Hiram Veo ye koa Ae-ao Soulouyu 
(2 Puo 8.1, 2) 

10Solomon nou Rathoki alia veo vei ki souyu hai po kai loue.  
11Tair hi Veo Hiram nou haosüü, sedar, alia puhnou jüpa-a vah soulaiyu sana 
teitei hai soukha peie. Vah soulou cheyu thai, Solomon nou Galilee teidei 
hinou nuhdu kai hai veo Hiram hi peie.  
12Hiram nou nuhdu sütao hai taho zhuta-e, anou puhnou sütao hai jüpa 
more.  
13Südonou puhnou Solomon hi haibüa paoe, “Athaiwo, nenou Eye peiyu 
nuhdu sü haitaodou!” Süvanou teidei sütao hai Kabul (komoyu) tea zhou 
koute kuwe.  
14Hiram nou Solomon hi sana sühcho 4,000 jünou la-a seive peie.  

Solomon nou Vah Soulouyu Kukhetao 
(2 Puo 8.3-18) 

15Veo Solomon nou taichü poa vah souyu maiye sa-a nou Rathoki ae veo vei 
ki, nuhdu vei teinghei palova sa-a deithouyu, ae nuhdu vei kivo hai soue. 
Puhnou Hazor nuhdu, Megiddo ae Gezer nuhdutao-a soushu puloue.  
16(Ejipt hi veo nou Gezer nuhdu sü reih hulou koloure, puhnou nuhdu sühi 
hrüyu maitaoye sü southawure, ae nuhdu sü mei nou deihawure. Puhnou puh 
nahnaotupai nou Solomon ki veyu phaki, nuhdu sünahai shanghi vei nako ali 
soua Solomon hi peie,  
17alia Solomon nou nuhdu sünasü soushu puloue.) Taichü poa vah souyu 
maitaoye sa-a Solomon nou Beth Horon Khelova nuhdu hai-a soushu 
dakhailoue,  
18Baalath, Judah vei vaohro hi buyu Tamar,  
19puhvei nangi pokhaiyu nuhdu, rhei ae rheiluki khaiyu nuhdu, alia puhnou 
soulai tea jüpayu teitei sü Jerusalem hi, Lebanon hi alia puhnou kho-a buyu 
buh veishi hinou souloue.  

20-21Solomon nou puhvei taichüsa-a vah souyu maitao hai Israel mainou talou 
teidei polouyu phaki southamoa khaitouyu Kanaan maitao nou sa-a soue. Mai 
sütao hai Amor mai, Hit mai, Periz mai, Hiv mai alia Jebus maitao nou sa-a 
soue, puletao vei tyaosholea maitao nou zhou koute hai Israel maivei qila sü 
soue.  
22Solomon nou Israel maiye panou qila sü soumoe; puletaoye panou reihmai, 
peikhomai, rheiluki pfüyu mai, alia rhei pfüyu mai panou soue.  
23Solomon nou ki tyatyali souyu hisü panou taichü poa vah souyu maitaoye 
khore donou peichamai 550 dokhai peie.  
24Solomon nou puhvei kipfü, Ejipt hi veo nahnaotupai nou David Nuhdu 
hinou puhnou soupeiyu veo vei ki hinou tayu thai, nuhdu vei teinghei palova 
buyu dei nasü thoupeie.  
25Po ali hi bakha asü hai Solomon nou Mapao ye donou soukhai touyu 
posheelabu hinou meideia posheelayu ae chavei lathao-a hrüloure vei 
posheela hai posheela peie. Puhnou poukai nüvei-a posheela peie. Haibüa 
puhnou Rathoki sü soucheloue.  
26Veo Solomon nou dzüluki-a Ezion Geber hinou souloue, süsü Edom maivei 
teidei, Elath teidei nghitei-a bue.  
27Veo Hiram nou puhvei kilai mai, dzü hinou vah soulou süyu mai sü 
Solomon vei kilai maitaoye koa panou vah soukhare donou seive peie.  
28Puletao nou dzüluki pfüa Ophir teidei hilou tare, ae puletao nou Solomon hi 
sana sühcho 14,000 jünou la-a pfüve peie.  

1 Vemaito 10 

Sheba hi Vepfüpai nou Veiveyu 
(2 Puo 9.1-12) 

1Sheba hi vepfüpai nou Solomon vei zhih tashoyu sü choulou khaie, honapai 
nou puh hi tave chi tateiyu khesü noure donou tare.  

2Honapai nou puhye soukha peire mai taoli, alia racho pfüloua mutei shoyu 
chuh, sana ae na tyatyali pfüloua tare. Honapai nou Solomon ye ve daolouyu 
phaki, puhnou noulai tea tsücho poa laiyu veishi sü nouloure. 
3Solomon nou sütao veishi hai tatei shomoa chila peikhai toupeie. 
4Sheba teidei hi vepfüpai nou Solomon vei ratsü sü chouloure alia puhnou 
soukhai touyu ki sü ngaoloure.  
5Puhvei tousoyu buh, khonüh nüa buyu phaki kilai maitao nou puhvei 
paikhao pola peiyu, ae Rathoki hi posheela peiyu veishi sü ngaoloua honapai 
hai khupa soua nou ssü hailou hore.  
6Honapai nou Veo Solomon hi paoe, “Enou avei teidei hinou nevei ko 
chouyu, nevei vahtao, ae ratsü khesü chekhaore!  
7Ana Enou angheithou nou ve ngaomo koute Enou louche moe. Ana Enou 
chouyu jünou la-a nevei ratsü ae kini sü buhie.  
8Nevei chapfü maitao hai daizhou koute rako veisa! Ae nevei kilai maitao, 
teisa nou ne hinou vah souyu maitao, alia nevei ratsü kei louyu maitao hai 
daizhou koute rako veisa!  
9Nevei Ramai Mapao ye paosholo! Neye jüpa-a puhnou neye panou Israel 
maivei veo sü souloue, daiolouzü puhnou Israel maiye leshiyu hai akhai ha-e, 
neye panou kaozü soua teidei kholoure donou puhnou neye panou vekou 
loue.”  
10Honapai nou sapeina poveyu khesü Veo Solomon hi peie: sana sühcho 4,000 
jünou la-a nou peie, ae mutei shoyu chuh alia na tyatyali peie. Honapai nou 
peiyu büa Solomon hi mailinoua peimoe.  
11(Hiram vei dzüluki, Ophir teidei hilo nou sana pfüve peiyu nanou juniper 
süü alia muteiyu chuh-a alao pfüve peie.  
12Veo Solomon nou süütao hai poa Rathoki hi ae puhvei ki soue, alia lou 
souyu mai vei basei-a poa soue. Haibüa veiyu süü hai Israel maivei teidei hi 
pove khaimo hie; ae haibüa veiyu süü hai ngaopukhai toumoe.)  

13Veo Solomon nou zhai thaifüa sapeina peiyu pei hinou Sheba hi vepfüpai 
nou jüpa-a khoyu na veishi sü peie. Süthaisü honapai hai puhvei kilai maitao 
saloua lahvei teidei hi dakhai tare.  

Veo Solomon vei Nangitao 
(2 Puo 9.13-28) 

14Solomon nou po ali hinou ngaolouyu sana hai sühcho 23,000 jünou la-a nou 
ngaowe,  
15süpei hinou teidei vei kikha, huha souyu mainou peiyu, huha chopa louyu, 
alia Arab hi vemaitao alia Israel maivei teidei khoyu maitao hinou ngao hie.  
16Solomon nou dushoyu rü kaihhai soukhai toue, ae rü ali hinou sana sühcho 
anai-anai loua soukhai toue.  
17Puhnou rü taitya-a kaihsü soukhai toue, ae rü ali hinou sana sühcho ahai-
ahai loue. Puhnou rü haitao hai Lebanon vei Vaohro Ki hi pokhai khaitoue.  
18Süthai-a veo nou vebuh sü praonü nou soukhailoua süpei hisü sana veikayu 
tyanou meakha khaitoue.  
19-20Vebuh hisü phiheadou arou nou dopa khaitoue, phiheadou holo ae hailo 
ahai khehinou khaopei daothou khaitoue, sütao hai khaopei kiahai-e. Vebuh 
thailova hai chodepei zhairai hinou southou khaitoue, ae bah khaiyu ahai sü 
khao zhairai nou southou khaitoue. Vedei ali hia haibüa vebuh soukhai touyu 
sü hahie.  
21Solomon vei chapai veishi hai sana nou soukhai toukhaitoue, ae Lebanon 
Vaohro vei Ki hi buyu leekhao teitei sü sana veitya nou soukhai toukhai toue. 
Solomon vei teile hi hai shahu sü muhae, südonou shahu nou poa haliro 
soumoe.  
22Puhvei dzülukitao hai Hiram veo vei dzüluki koa panou Tarshish hi tawe. 
Po asü hinou bakha ali hai panou sana, shahu, paongi, vao-nga alia vaa khesü 
pfüve peiwe.  
23Veo Solomon hai deiphao hi vemai hrülai jünou toungi ka-e ae dokai-a 
puhnou veika-e,  

24südonou deiphao mai hrülai nou Ramai nou puh hi peikhai touyu ratsü sü 
tave keinü sho-e.  
25Puh hi veyu mai hrülai nou puhye sapeina sü pove peie— shahu ae sana, 
sabanü, reih basei, poukai nüvei, rhei ae rheisüh khesü pove peie. Haibüa po 
patsü sü pove peie.  
26Solomon nou reiluki 1,400 ae rhei pfüa reih souyu mai 12,000 souda 
khaitoue. Puhnou kamai-a Jerusalem hi khaitoue, ae kukhetao hai nuhdu 
teitei hisü khaipeie.  
27Puhvei teile hi Jerusalem hisü shahu hai chuh ali büa bue, ae sedar süü hai 
mulayu bousüü büa Judah teidei hisü bue.  
28Solomon vei kuvah souyu maitao nou rhei sü Musri ae Cilicia hinou huha 
sou-e,  
29alia Ejipt hinou rheiluki poloua puletao nou Hit mai ae Sairia maivei 
vemaitao hisü zho peie. Rheiluki ali hinou shahu 600 ae rhei ali hinou shahu 
150 peia nou zhopeie.  

1 Vemaito 11 

Solomon nou Ramai hinou Tarei Tayu 

1Solomon nou vakou maipfüa alao soumoa leshi-e. Ejipt hi veo nah naotupai 
nayu jünou pua puhnou Hit maipfü, Moab maipfü, Ammon maipfü, Edom, ae 
Sidon maipfüye na-e.  
2Mapao nou Israel maiye vakou mai koa shanghi souso tea kharochi peikhai 
toue, daiolouzü sübüa soulouzü puletao vei tsüle hai rah kukhe hi peita-a 
bailai, sübüa buyuma Solomon nou vakou maipfüye natare.  
3Solomon nou maipfü 700 na-e, ae khopfü 300 khaikhaitoue, sütao nou puhye 
Ramai hilounou povai tare,  
4alia puhnou tsüpayu phaki, puletao nou puhye sü panou vakou maivei rah 
sü thotare. Puh sü puh puo David zhai büa puhvei Ramai Mapao hisü chilee 
cheche more.  

5Puhsü Sidon maivei rapfüpai Ashtoreth alia ngaorayu Ammon maivei Molek 
rahye thotare. 
6Puhnou Mapao nghoujü nou mah sü soutare, ae puh puo David büa 
checheyu sü hatare.  
7Puhnou Jerusalem vei teinghi palova nou Moab maivei ngaorayu Khemosh 
rahye thore buh sü soupeie, alia Ammon maivei Molek rahye thore buh sü 
soupeie.  
8Vakou maipfüye nayu puhvei chapfü maitaoye panou lahkuku vei rahye tho-
a poukai nüvei meidei peire ae panou posheela peire donou rathoki hai 
soupeie.  
9-10Israel maivei Ramai Mapao nou Solomon hi bakha ahai ngaopeia puh hi 
vakou maivei rahye thoso tea kharochi peiyuma Solomon nouMapao chi 
zümoa puh hinou tarei tare. Südonou Mapao nou Solomon hisü lekha loure 
11ae puh hi haibüa paoe, “Nenou sütou tea nou Eye koa vo soukhai touyu 
nasü pfüthowure ae avei kharochi khesü zümore, südonou Enou vedei sü ne 
hinou poloua nevei peikhomai ali hi peilai tea chaachou souwure.  
12Anou haisü nepuo David vanou, Enou haisü ne hria buki soupei laimoe, ana 
nevei nahmai hinou soupeilai.  
13Alia Enou vedei veishi sü puh hinou potakhai toulai moe; Avei kilai David 
donou alia Avei soure donou dopa khaitouyu Jerusalem nuhdu vanou khü ali 
hai shokhai peilai.”  

Solomon vei Ngaoba maitao 

14Chuo Mapao nou Edom hi veo kihikha nou hrüveyu Hadad panou Solomon 
ye dutare donou soupeiwure.  
15-16Daoh raichoki, David nou Edom mai jünou reih veilouyu phaki, puhvei 
reihmai peikhowo Joab thaiphao khesü daovu peire donou sühisü ta-e. Puh 
ae puhvei maitao nou Edom hisü khouh arou hai bue, ae süphaki puletao nou 
Edom hi poutumai hrülaiye sü southa khaitoure,  

17anou Hadad alia puh puo vei kilai mai kamaiye saloua nou Ejipt hinou 
bailoure. (Süphaki Haded sü nahmaitou soua baihie.)  
18Puletao nou Midian sü thao-a Paran hi tare, süphaki kamai-a nou puletao hi 
velou zholoue. Süthaisü puletao nou Ejipt hisü tare, ae puletao nou veo hi 
velouyu phaki, veo nou Hadad hi teidei daotuli hai peie alia ki ae touso sü 
peie.  
19Hadad nou veoye samai souloure, ae veo nou puhvei chapfü Tahpenes 
thaihoupai ye Hadad ki khaipeie.  
20Honapai nou puhye nahpoutu ali napeie, ae puh zhih sü Shuubath tea 
sapeie, puhye sü vepfüpai ki hinou veo vei nahmaitao koa nou hrüzho-e.  
21Hadad nou Ejipt hinou David alia Joab-a thaire tiyu ko hai choulou khaie, 
Hadad nou veo hi paoe, “Eye panou avei teidei hisü dakhai ta-a baio.”  
22Veo nou noue, “Daivanou-e? Enou ne hi peichelou moyu burevu? Süvanou 
ne ki hi dakhai nüdou? “Eye panou tabaio,” tea Hadad nou veo hi chila peie. 
Sübüa puhnou lahvei teidei hisü dakhai tare. Hadad hai Edom hi veo souyu 
thaifüa puh hai Israel maiye ngaoba shore.  
23Süthai-a Ramai nou Solomon ye panou hraire donou Eliada nahpoutu Rezon 
sü soupeiwure. Rezon nou puh vei paopu, Zobah hi Veo Hadedzer hinou 
tutare,  
24maishiyu maime ali vei süthai-apeio sü souloure. (Haibüa vepayu hai David 
nou Hadadezer alia Sairia maivei reihmaitao jünou veiloua puletaoye southa 
peiyu thainou-e.) Rezon ae puhvei maitao nou taho Damaskas hinou hrüe, ae 
puhye panou Sairia maivei veo sü souloure.  
25Solomon nou hria buki sasü puh hai Israel maiye ngaoba-a hrüe.  

Ramai nou Jeroboam hi Paohpeiyu 

26Veo Solomon ye aetou moa hraitayu hai mai ali bupu hie, puh hai puhvei 
khehinou peikhowo Nebat nahpoutu Jeroboam-e, puh hai Ephraim hinou 
Zeredah khü-e. Puh pfü hai mimeapfü ali baie, puh zhih sü Zeruah tea kuwe.  

27Vamoa hraitayu ko sü haibüa soushu-e. Solomon nou Jerusalem teinghi 
palova dei na-a buyu nasü pothou deithou-e ae nuhdu vei kivo sousheepue.  
28Jeroboam hai khouko bushoa soulou süyu nahlemai alie, ae puhnou vah sü 
souveiyu hai Solomon nou ngaoloua puhye panou Ephraim alia Manasseh 
khü ahai hi taichü poa vah souyu maitaoye panou süthaisa-a vah souyu vei 
peikhowo nasü thoupeie.  
29Teitheli, Jeroboam hai Jerusalem hinou veita-a buyu phaki, Shiloh hinou 
veyu rachipaolawo Ahijah nou puhye lududo hinou tave daoloue.  
30Ahijah nou banou-a buyu naazao nasü kiahai soua paiphaloure,  
31ae puhnou Jeroboam hi paoe, “Paipha khaitouyu kirou hai ne polo, 
daiolouzü Israel mai vei Ramai Mapao nou haibüa ne hi paoe, ‘Enou Solomon 
hinou vedei sü potawulai, alia khü kirou taosü ne hi peilai.  
32Solomon nou khü ali hai khailoulai, süsü daivanoue toulouzü avei kilai 
David alia Enou Israel maivei teidei teitei hinou avei soure donou dopa 
khaitouyu Jerusalem nuhdu donoue. 
33Enou haibüa soupeilai, daiolouzü Solomon nou Eye malaiwure alia vakou 
maivei rah khesü thotare: Sidon maivei rahpfüpai Astarte; Moab maivei rah 
Chemosh; ae Ammon maivei rah Molek. Solomon nou achi zü more, vah 
kaomoa soutare, ae puh puo David kumoa avei chikha ae kharochi khesü 
pfüthore.  
34Ana Solomon vei vedei veishi sü pota laimoe, alia puh hri-a busasü puh hi 
khouko sü peilai. Haisü daivanoue toulouzü, Enou dolouyu avei kilai David 
nou avei chikha ae kharochi khesü züyu donoue.  
35Enou vedei sü Solomon vei nahmai phao hinou potawulai, ae khü kirou sü 
ne hi peilai,  
36ana khü ali hai Solomon vei nahmai hi khaipeilai, sükulouzü teisa nou avei 
kilai David vei tyaonah maitao nou Jerusalem, Eye thore donou dopakhai 
touyu nuhdu hinou ratho-a veo sü soua bukou loulai.  

37Jeroboam, Enou neye Israel maivei veo sü panou soulai, alia ne nou jüpa-a 
buyu teidei taosü nenou khasa-a hrülai.  
38Nenou achi zütou toulouzü, ae avei chikhatao hinou hrütou louzü alia avei 
kilai David büa Enou kharochi peiyu veishi hai souloure toulouzü, Enou teisa 
neye salai peilai. Enou neye Israel maivei veo panou soulai ae nevei tounah 
maitao-a panou David hi Enou soupeiyu büa panou veo sü soukoute peilai.  
39Daiolouzü Solomon vei mah vanou Enou David vei tyaonah maitao hi tudee 
peilai, ana süsü teisa donou laimoe.’ ”  
40Süvanou Solomon nou Jeroboamye southa laitea tewe, ana puhnou Ejipt hi 
Veo Shishak hi tuho Solomon thaimo koute sühinou buloure.  

Solomon Thaiyu 
(2 Puo 9.29-31) 

41Solomon nou soupfüyu vah veishi, alia puhvei ratsütao hai Solomon vei 
Hrüko Larübvü hi rüthou khaitoue.  
42Puhnou Jerusalem hinou Israel mai hrülai pei hinou po raidai hai veo soue.  
43Puh thaire, ae puhye David Nuhdu hinou daovu peie, alia puh nahpoutu 
Rehoboam nou puh thaosou vekou loue.  

1 Vemaito 12 

Reilova buyu Khütao nou Moe tea Dutayu 
(2 Puo 10.1-19) 

1Reilova nou hrüa buyu Israel mai hrülai nou Rehoboam ye panou veo soure 
donou Shechem hinou vejü-a bure, ae Rehoboam-a Shechem hisü vere.  
2Solomon vei teile hinou Ejipt hi tuho tutsüa buyu Nebat nahpoutu Jeroboam 
nou ko hai süloukhaie, puhnou Ejipt hinou dakhai vere.  
3Reilova nou hrüa buyu khütao nou puhye seiho kuloure, ae süthaisü puletao 
mai hrülai nou Rehoboam hi tave loua puh hi haibüa paoe,  
4“Ne puo Solomon nou Etaoye souvea shopeie alia Etaoye panou kou sühsho-
a nou pfüe. Nenou Etao vei koupo hai southa peilouzü ae Etaoye panou 
raichoki jünou vapua hrülouzü, Etao hai nevei khakhe hinou hrüa bailai.”  

5“Teithe asü thainou ahi dakhai ve-o, ae Enou neletao vei chila sü peilai,” tea 
Rehoboam nou chila peie. Südonou puletao hai dakhai tare.  
6Veo Rehoboam nou puh puo Solomon vei paodou-apei maitao hi kabüa mai 
haitao hi chila peilai tea noue.  
7Puletao nou haibüa chila peie, “Nenou mai haitaoye leshi pei-a sousava 
peilouzü, ae chi lako aveih nou chala peilouzü, puletao hai teisa nou chilee 
cheche-a nevei khakhe hinou hrüa bailai.”  
8Ana Rehoboam nou tsümaitao vei paodou peiyu chi sü pomore, puhye koa 
hrüpayu nahle maitao, chuo puhvei paodou-apei mai soua khailoure.  
9Puhnou puletao hisü noue, “Puletao vei koupo southa peio tea paoyu maitao 
hisü kabüa E chila peilai? Eye paodou peio.”  
10Nahle maitao nou haibüa chila peie, “Nenou puletao hisü haibüa paolo: 
‘Abah toutu nakhayu na-a apuo vei khya jünou dupu hie!’ 
11Puletao hi haibüa paopeio, ‘Apuo nou neletaoye panou koupo hai sü-a pfüe; 
Enou süpei hinou thoupu peilai hie. Apuo louzü neletaoye süüra nou dabaie, 
ana Enou neletaoye cho-ha dayu süüpo nou poa dalai!’ ”  
12Teithe asü thaisü, Jeroboam ae Israel mai hrülai nou Veo Rehoboam hi 
puhnou paoyu thaifüa vere.  
13Veo nou tsümaitao vei paodou peiyu chi polou mo-a maikhe maitao hisü 
chila shinou pao-a baire,  
14nahle maitao nou paodou peiyu chi nou paore. Puhnou haibüa paoe, “Apuo 
nou neletaoye koupo sühsho-a panou pfüe; Enou süpei hinou thoupu peilai 
hie. Puhnou neletaoye süüra nou da-e; Enou neletaoye rheiye poa dayu süüpo 
nou dalai!”  
15Mapao vei leli na thaifüa Shiloh hinou veyu rachipaolawo Ahijah nou Nebat 
nahpoutu Jeroboam hi paopeiyu nasü panou vepare donoue. Süvanou veo 
nou puhvei maikhe maiye sü leshi-a popei more.  

16Israel maitao nou veo hai puletao vei chi sü keipei laimore touyu sü 
zhingao loukhaie, puletao nou veo hisü haibüa paore, “Etao nou David hinou 
dai ngaore bue? Etao hai Jesse vei nahpoutu maitao hinou kikaa ngaore halia 
ha-e! Oh! Israel maitaore, lahkuku vei ki hi dakhai tawo. Rehoboam ye panou 
lah vei ki sü zhulo!” Sübüa Israel maitao hai lahkuku ki hisü dakhaitare.  
17Ae Rehoboam hai Judah maivei teidei hi buyu Israel maitao hi likhei veo 
soua baire.  
18Süthaisü Veo Rehoboam nou veavah souyu maitao peikhowo Adoniram ye 
Israel maitao hi seita-e, ana puletao nou puhye sü chuh nou deithawure. 
Sübüa soupei khaie, Rehoboam hai thashoa rheiluki hi taopaloua Jerusalem 
hi tuve loure.  
19Süthai sünou reilova buyu Israel maitao hai David vei kikha maiye vamo 
shoa soureih soutare.  
20Israel maitao nou Jeroboam hai Ejipt hinou dakhai vere tiyu ko süloukhaie, 
puletao nou puhye maisou vejüa buyu hi kuve lou-a puhye panou Israel mai 
hi veo soupeire. Judah vei khü likhei nou David vei tyaonah maitao vei 
khakhe hi bubaire.  

Shemaiah nou Rachipaola Peiyu 
(2 Puo 11.1-4) 

21Veo Rehoboam nou Jerusalem hi velou louyu phaki, puhnou Judah ae 
Benjamin mai hrülaiye sü kuve jüloua reilova buyu Israel maitao hi reih sou-a 
puhvei teidei sü podakhai loure donou Judah ae Benjamin khü hinou veikayu 
reihmai 180,000 hai souda loure.  
22Ana Mapao nou rachi paolawo Shemaiah hisü 
23taho veo Rehoboam ae Judah alia Benjamin maitao hi haibüa paopeio tea 
paore:  
24“Neletao taho lah neletao vei thaihou jürai soua buyu Israel maitaoye 
soureih souso. Neletao mai hrülai nou linaonao vei ki hi dakhai tawo, 
daiolouzü haibüa vepayu teitei sü Enou soua baie.” Mapao nou puletao hi 
paoyu chi züa puletao nou soureih soumoa lahkuku ki dakhai tare.  

Jeroboam nou Mapao hinou Tarei tayu 

25Israel maivei veo Jeroboam nou Ephraim maivei deichi hilova buyu 
Shechem nuhdu nahai kaopo potou touloua phajü touli sühinou hrüa bue. 
Süthaisü puhnou buh sühi thao-a Penuel nuhdu nasü kaopo potou touloua 
sühinou hrüe.  
26-27Jeroboam nou lah puh hi haibüa paoe, “Chu zhai büa bukou louzü, ae 
avei maitao nou Jerusalem hi ve Mapao vei Rathoki hinou ratho-a posheela 
hai peilouzü, puletao nou Judah hi Veo Rehoboam hi puletao vei tsüle sü 
peita-a bailai, ae Eye southa bailai.”  
28Sübüa puhnou tsücho loure, südonou sana nou chode zhurai ahai sü 
souloua puhvei maitao hi paoe, “Neletao nou taho Jerusalem hinou rathore 
sü dousho loure. Israel maitaore, neletaoye Ejipt teidei hinou sapa peiyu rah 
nasü hai hi bure.”  
29Puhnou sana chode ali hai Bethel hi khaipeie alia kukhe nasü Dan hi 
khaipeie.  
30Sübüa maikhe maiye panou Bethel ae Dan hinou tave ratho-a mahmo sü 
soutare. 
31Jeroboam deichi peitaoh kinoua rathoyu buh khesü soupeie, alia Levi vei 
khü hinou moa mai tarasoua nou napao maitao sü dokhai peie.  

Bethel hinou Rathoyu sü Aetoumoyu 

32Jeroboam nou Judah hinou khonüh nüyu büa khouh acha vei teithe 
kiangou zhou sü khonüh nüre donou teithe dade khaipeiwure. Bethel hi 
puhnou sana chode soukhai touyu hi posheelabu hinou puhnou posheela sü 
posheela peire, alia puhnou soukhai touyu rathobuh hisü napao mai hai 
dokhai peiwure.  
33Alia khouh acha vei teithe kiagou zhou, puh lah Israel maiye donou dopa 
khaitouyu teithe zhou sü puhnou Bethel hi taho posheela peia khonüh sü nüe.  

1 Vemaito 13 

1Mapao vei kharochi thaifüa Judah hinou rachipaolayu mai ali nou Bethel hi 
ve-e. Süphaki Jeroboam nou poukai nüvei hai deilai tea posheelabu hinou la-
a nou bue.  
2Mapao vei kharochi thaifüa rachipaolawo nou posheelabu nasü haibüa chaa 
peie, “Oh posheelabu, posheelabu, Mapao nou haibüa paoe, Nahtou ali, 
David vei kihikha hrüvelai, puh zhih sü Josiah tea kulai. Puhnou sheemoyu 
posheelabu hai hinou kuvah soua buyu napao maitaoye sü datha peilai, ae 
thaimai vei rao sü meidei peilai.”  
3Ae rachipaolawo nou haibüa paoe, “Posheelabu hai nasü kaota-a bailai, alia 
hai hi vounai sü poa rarou laikhaiwulai. Süthaisü Mapao nou Eye seive haisü 
paowe touyu hai nenou süloulai.”  
4Jeroboam nou haisü choulouyu phaki, puhnou bahtou teloua haibüa 
kharochi peie, “Puhye nülo!” Süteile bühinou veo vei baokao sü pothai tare 
ae puh bah sü lülou hore.  
5Rachipaolawo nou Mapao vei zhih hinou paoyu thaifüa posheelabu nasü 
kaotare ae sühi buyu vounai khesü deiphi dekoure.  
6Veo Jeroboam nou rachipaolawo hi paoe, “Zhuvea nou nevei 
Ramai Mapao zhih hinou veachi paopeio, ae avei bah sü souvei peio!” 
Rachipaolawo nou Mapao hi veachi paopeie, ae veo vei bah sü veiloure.  
7Süthaisü veo nou rachipaolawo hi paoe, “Eye koa aki hi ve hatou laikhe. 
Nenou soupeiyu thaifüa Enou neye buu peilai.”  
8Rachipaolawo nou chila peie, “Nenou Eye nevei kini dali peiyuma, Enou 
neye koa tave touso zholai moe.  
9Daiolouzü Mapao nou Eye halia toukhai touso, ae Enou veyu ludu nahinou 
dakhai taso tea kharochi peikhaitoue.”  
10Südonou puhnou veyu ludu hinou moa ludu kukhe hinou dakhai tare.  

Bethel hinou Rachipaoyu Tsümaina 

11Süphaki Bethel hinou rachipaoyu tsümai ali bue. Puh nahpoutu maitao nou 
tave puh hi Judah hinou veyu rachipaolawo nou soupfüyu vah khesü 
paongao peie alia puhnou Veo Jeroboam hi paoyu khesü paopeie.  
12“Ludu kalo vanou puh sü tare?” tea rachipaoyu tsümai nanou puletao hi 
noue. Puletao nou puh hisü puhnou tayu ludu ngaopeie,  
13ae puhnou puletao hi puhye donou rheisü ali souda peio tea paoe. Puletao 
nou puhye rheisü sü souda peiwure ae puhnou pfüloua tare.  
14Judah hinou veyu rachipaolawo sü puhnou thaihu tare, ae honasü 
phesüübe ali phi hinou chobua nou daoloue. Puhnou hona hisü “Ne Judah 
hinou veyu rachipaolawo sünavu?” tea noue. “Oungai, E-e,” tea puhnou chila 
peie.  
15Puhnou hona hisü paoe, “Eye sa-a aki hinou ve hatouo.”  
16Ana Judah hinou veyu mai nanou paoe, “Enou neye sa-a dakhai velai moe, 
moa ne hinou hatou laimoe, moa ne hinou dzüa kelai moe, 
17daiolouzü Mapao nou ahi haliro touso, moa dzüa keso, ae ki hi dakhai tayu 
phaki ludu kukhe hinou dakhai velo tea kharochi peikhaitoue.”  
18Süthaisü Bethel hi rachipaolayu tsümai nanou paoe, “E-a ne büa 
rachipaolayu mai alie, ae rakivamai ali hi Mapao nou ahi neye aki hi savelo 
alia neye touso soupeio tea kharochi peiwe.” Ana rachipaoyu tsümai nasü da-
a baie.  
19Südonou honanou puhye sa-a dakhaive puh ki hinou ha touloure. 
20Puhai nou taibel hinou buyu teile hinou Mapao vei chipao sü rachipaoyu 
tsümaina hisü vere,  
21ae Judah hinou veyu rachipaolawo hisü paoe, “Nenou Mapao chi zümoyu 
donou, ae nevei Ramai Mapaonou kharochi peiyu sü soumore.  
22Anou, Enou ne hi ha touso tea kharochi peiyu sü nenou dakhaive ha 
touloure. Hai vanou neye sü southa bailai, ae nevei thaiphao sü nevei kihikha 
mainou daovuyu buh hinou poa daovu peilai moe.”  

23Puhai nou touso touche louyu thai, tsünanou sa-a dakhai veyu Judah hi 
rachipaolawo ye panou rheisü hisü buloure,  
24ae puhsü dakhai tare. Ludu hisü nou puhye sü souveo nou southawure. 
Puhvei thaiphao hai ludu hinou bure, alia rheisü ae souveo nasü ludupe 
hinou bue.  
25Ludu ta-a buyu kamai-a nou puhvei thaiphao sü ludu hi bua nou ngao-e, ae 
souveo sü süpe hinou bue. Puletao nou Bethel hi taho puletao nou ngaoyu sü 
paongao peie.  
26Ko haisü rachipaolayu tsüna nou choulouyu phaki, puhnou paoe, 
“Süsü Mapao vei kharochi zümoyu rachipaolawo nare! Puhnou paochi 
zümoyu donou Mapao nou paokhai touyu thaifüa puhnou souveo sü seive 
puhye southare.”  
27Süthaisü puhnou puh nahmaitao hi paoe, “Eye panou pfüa tare donou 
rheisü ali souda peio.” Puletao nou souda peiwure,  
28ae puhnou pfüa taveyu phaki, rachipaolawo vei thaiphao sü ludu hinou bua 
ngaoloue, rheisü alia souveo-a ludupe hinou buhie. Souveo nou thaiphao sü 
toumoe, ae rheisüa nütou moe. 
29Rachipaolawo tsüna nou thaiphao sü poloua rheisü hi popa khailoua 
thaiphao sü Bethel hi pove dopfü peie ae daovu peie.  
30Puhnou thaiphao sü puhvei kihikha mai khü hinou daovu peie, alia puh ae 
puhvei nahmaitao nou dopfüa haibüa paoe, “Oh athaihou nare, athaihou 
nare!”  
31Thaiphao daovu peiyu thai, rachipaolawo nou puhvei nahmaitao hi paoe, 
“E thaiyu phaki, Eye puhvei khü pe hinou daovu peio.  
32Mai hai nanou Mapao vei kharochi hinou Bethel hi buyu posheelabu donou 
paoyu ae Samaria nuhdutao hinou buyu rathobu vanou paokhai touyu teitei 
sü cheche-a vepakhai toulai.”  

Jeroboam nou Dushoa Mah Souyu 

33Haithai-a Israel hi veo Jeroboam nou vah ashi souyu sü thaomoe, ana 
puhnou soukhai touyu posheelabu hi panou napao soure donou tarasoua 
maiye sü vahbu peia baie. Mai taralia napao sounüyu maiye sü puhnou 
dopeia bubaie.  
34Mah haina vanou puh sü hakata-a baie ae puhvei tyaosholea veishi sü 
deiphao hinou souha-a baie.  

1 Vemaito 14 

Jeroboam vei Nahpoutu Thaiyu 

1Teile süphaki, Jeroboam nahpoutu Ahijah sü souloure.  
2Ae Jeroboam nou puh chapfü hi paoe, “Zhu soudaloua panou mailia neye 
sülouso, sübüa Eye panou Israel mai hi veo soulai tea paopeiyu rachipaolawo 
Ahijah nou buyu Shiloh hi tawo.  
3Puhye raokhaopho kirou, raokhaoki daotu, ae laivoudzü bvüli tea pove peio. 
Ahai nahpoutu sü daibülai touyu sü puh hi noulo, ae puhnou ne hi paongao 
peilai.”  
4Südonou Jeroboam kipfü nou Shiloh hi Ahijah vei ki hisü tare. Ahijah sü 
tsülouyu donou puh nghithou hai ha ngaomore.  
5Mapao nou Ahijah hi Jeroboam chapfü sü puh hi ve puhvei nahpoutu soua 
buyu na donou noulai tea laire tea paopeie. Ae Mapao nou puh hi kabüa 
paolai touyu sü paopeiwure. Honapai nou velouyu phaki, puh sü mai kukhe 
mai ali zhai souloure. 
6Ana honapai nou kikhu hi takouyu kho sü Ahijah nou chouloua puhnou 
honapai hi paoe, “Taloulo. Enou süwe ne sü Jeroboam chapfüe. Ne daisounou 
mai kukhe ali zhai souwe? Neye donou ahi ko ashi paopeia baire.  
7Taho Jeroboam hi Israel maivei Ramai Mapao nou haibüa paoe tea paopeio: 
‘Enou neye panou avei Israel maitao hi veo soure donou dopeie,  
8ae David vei kihikhamai hinou vedei sü ne hi peie. Ana nenou avei kilai 
David bümore, puh louzü avei chikha züwe, alia puhvei hrümai veishi nou 
peia Enou jüpayu kaozü vah likhei soua baie.  

9Ana ne louzü ne jünou rai-a khasa-a hrüyu maitao jünou shipure. Nenou Eye 
malaiwure ae bashara alia zhurai khesü souloua thotayu vanou avei lekha 
rarou soupa peiwure.  
10Südonou Enou nevei kihikhamai hisü hakayu hai pove peilai, ae nevei 
tyaosholea hrülai, tsümai nahmai sümoa poutumai hrülaiye sü southakhai 
toulai. Enou nevei kihikha maiye sü choba velaiyu büa souhakhai toulai.  
11Nevei kikhamai taralinoua nuhdu hinou thai louzü puhye sü sei nou 
touloulai, ae vakou nou thai louzü puhye sü rashopeiki nou touloulai. 
Haisü Mapao Enou paowe.’ ”  
12Ae Ahijah nou Jeroboam chapfü hisü haibüa paopue, “Chuo ki hi dakhai 
tawo. Nenou nuhdu hi talouyu phaki ne nahpoutu sü thai-a bailai.  
13Israel mai hrülai nou puh donou dopfüa puhye sü daovu peilai. Jeroboam 
vei kihikha maitao sü puhye likhei kaozü hinou daovu peia bailai, daiolouzü 
Israel maivei Ramai Mapao nou puhye likhei jüpa-a baie.  
14Süpei hinou Mapao nou Israel mai hi vemai kukhe ali dopaloua puhye 
panou Jeroboam vei kihikhamaiye sü souhakhai toulai. 
15Mapao nou Israel maiye sü tudee peilai, ae puhye sü rei hi poube buyu ali 
büa pfüa nghoupeilai. Puhnou Israel maiye puletao vei puopao maitao hi 
peikhai touyu teidei aveih hinou souhawulai, ae Euphratis Rei jünou la-a 
sourarou laiwulai, daiolouzü puletao nou Asherah rahpfüpai zhurai souloua 
thoyu donou avei lekha soupa peiwure. 
16Jeroboam vei mah donou ae puhnou Israel maiye süthaisa-a mah souyu 
donou Mapao nou Israel maiye thaowure.”  
17Süthaisü Jeroboam chapfü nou kushuloua Tirzah hi dakhai tare. Honapai 
nou puh ki hi talouyu phaki, puh nahpoutu sü thaire.  
18AeMapao nou puhvei kilaio rachipaolawo Ahijah ye panou paopeiyu büa 
Israel mai hrülai nou puhye donou dopfüa daovu peie.  

Jeroboam Thaiyu 

19Jeroboam nou soupfüyu vah veishi, puhnou soureih souyu ae nuhteidei 
khasa-a hrüyu ko khesü Israel Maivei Vemaitao Hrüko hi rüthou peikhai toue.  
20Jeroboam nou po kaihai hai veo soue, süthaisü puh sü thaire, ae puh 
nahpoutu Nadab nou puh thaosou pa vekou loue.  

Judah hi Veo Rehoboam 
(2 Puo 11.5—12.15) 

21Solomon nahpoutu Rehoboam nou po raidaili payu phaki puhnou Judah hi 
vekou loue, ae puhnou po kianai hai Mapao nou Israel maivei teidei veishi 
hinou puhye panou thore donou dopa khaitouyu Jerusalem nuhdu hinou veo 
soue. Puh pfü zhih sü Ammon maipfü Naamah tie.  
22Judah hi mainou Mapao ngheingao hinou mah sü soure, ae puletao nou 
raichoki puletao vei puopaoh maitao jünou mah sü soupu peia puhvei lekha 
sü soupa peiwure.  
23Daiolouzü puletao nou cheche moyu rahye thore buh sü souloure, ae deichi 
alia süübe phi veishi hinou Asherah vei zhurai ae chuh sholoua thotare.  
24Hateitei jünou shikayu nasü naotu poutu sümoa cheche moyu rathobu 
kinou puletao hai khakha tare. Judah hi maitao nou haoshoyu vah haso, 
raichoki Israel mainou talouyu phaki Mapao nou teidei sühinou hulai peiyu 
maitao nou soupfüyu vah khesü soutare.  
25Rehoboam nou vekou louyu po angou kousü Ejipt hi Veo Shishak nou 
Jerusalem hi soureih souloue.  
26Puhnou Mapao vei Rathoki hi buyu ae veo vei ki hi buyu nangi veishi alia 
Solomon nou sana nou rü soukhai touyu teitei hai pota khaitoure.  
27Veo Rehoboam nou sütao thaosü baosahu nou rü souloua veo vei ki khoyu 
peikho maitao bah hi thoupeie.  
28Ae veo nou Mapao vei Rathoki hi veyu chüsü, reihkhao maitao nou rü sütao 
pfüwe, ae süthaisü dakhai veyu phaki poloua reihkhao maivei kide hi khaiwe.  
29Rehoboam nou soupfüyu vah veishi hai Judah hi Vemaitao vei Hrüko 
Larübvü hi rüthou peikhai toue.  

30Rehoboam ae Jeroboam puhai vei teile teitei hisü soureih soukoute-a baie.  
31Rehoboam sü thaitare ae puhye vemai vei khüh, David Nuhdu hinou poa 
daovu peie, ae puh nahpoutu Abijah nou puh thaosou pa vekou loue.  

1 Vemaito 15 

Judah hi Veo Abijah 
(2 Puo 13.1-14) 

1Nebat nahpoutu Jeroboam nou Israel mai veo souyu po kiacha kousü Judah 
hi Abijah nou vekou loue.  
2Puhnou Jerusalem hinou po asü hai veo soue. Puh pfü hai Absalom nah 
naotupai Maakah toue.  
3Ae puhnou puh puo büa mahmo teitei sü soue, alia puhnou puhvei 
RamaiMapao ye sü puh paoh David büa puhvei tsüle hai peimore.  
4Ana David donou puhvei Ramai Mapao nou Abijahye nahpoutu ali panou 
puh thaisü veo soure donou peie, ae Jerusalem sü panou vuloure donou peie.  
5Daiolouzü David nou Hit puona Uriah hi puhvei hümai teitei nou puhye 
soulo tea Mapao nou kharochi peiyu veishi hai soukhai toupeie, ae puhvei 
nghingao hinou kaozüyu vah likhei soua baie. 
6Chuo Rehoboam ae Jeroboam nou soureih souyu nasü Abijah vei hümamai 
veishi hia soua baie.  
7Abijah nou soupfüyu veishi sü Judah hi Vemaitao vei Hrüko Larübvü hi 
rüthou peikhai toue.  
8Abijah nou puhvei paoh maiye koa thaitare; ae puhye sü David Nuhdu hinou 
poa daovu peie. Puh nahpoutu Asa nou puh thaosou pa vekou loue.  

Judah hi Veo Asa 
(2 Puo 15.16—16.6) 

9Israel hi Veo Jeroboam nou veo louyu po kai kousü Asa nou Judah hi vekou 
loue,  
10ae puhnou Jerusalem hinou po raidaili hai veo soue. Puh pai zhih hai 
Absalom nah naotupai Maakah toue.  

11Asa nou puh pao David nou souyu büa Mapao vei ngheingao hinou kaozü 
nasü soue. 
12Puhnou poutu naotumai khakhayu khesü teidei hinou souha peie ae cheche 
moyu rathobu hinou buyu khakhapfü khesü souha peie, alia puh jünou rai-a 
buyu maitao nou soukhai touyu bashara veishi sü puhnou polai peie.  
13Puhnou puh pai Maakah ye vepfüpai vahbu hinou popa peie, daiolouzü 
honapai nou ngaorayu Asherah rahpfü vei bashara hai soukhai toue; ae Asa 
nou bashara khesü soushi peie ae Kidron deikho hinou poho mei deipeie.  
14Asa nou cheche moyu rathobu veishi hai souhalou moyuma, puhnou puhvei 
hrümamai veishi hinou Mapao hi chilee cheche-a hrüe.  
15Puhnou ae puh puo nou Mapaohi peithou khaitouyu na teitei, sana ae 
shahu veishi-a Rathoki hi pothou khaipeie.  
16Veo Asa ae Israel hi Veo Baasha puhai vei hrümamai sasasü soureih 
soukoute-a baie.  
17Israel hi Veo Baasha nou Judah hi reih huloure, ae Ramah nuhdu nasü 
puhnou kaopo pohao loua panou mai aliro Judah hi tapa talou more.  
18Süthaisü Veo Asa nou Mapao vei Rathoki hi khaitouyu shahu ae sana teitei, 
alia veo ki hi buyu nangi veishi sü poloua puh vei peikhomai ye panou Sairia 
maivei Veo Tabrimmon nahpoutu, Hezion tyao Benhadad hi seiho peiwure, 
ae haibüa seiko-a seita-e:  
19“Apuo ae ne puo nou chavei lathaoyu büa ahai-a chavei lathao-a bulaikhe. 
Enou ne hi shahu ae sana sü sapeina soua seive peie. Nenou Israel hi Veo 
Baasha ye chaveiyu sü baipeio, sükulouzü puhvei reihmaitao hai avei teidei 
hi buyu taosü sata-a bailai.”  
20Veo Benhadad nou Asa veo nou paoyu sü aetou peiwure ae puhnou puhvei 
reihmai peikhowo alia reihmai sü seive Israel maivei nuhdu khesü soureih 
soue. Puletao nou Ijon nuhdu, Dan, Abel-beth Maakah ae Galilee vei Zai 
nghia buyu teideitao ae Naphtali teidei teitei hai poloure.  

21Veo Baasha nou vepa-a buyu ko sü choulouyu phaki, puhnou Ramah nuhdu 
kaopo poa buyu sü chaore ae Tirzah hi tare.  
22Süthaisü Asa veo nou Judah teitei hi mai hrülai nou Ramah hinou Baasha 
nou pove khaitouyu chuh ae süü khesü polo tea kharochi peie. Na sütao nou 
Asa nou poa Mizpah ae Geba touyu Benjamin vei teidei hi buyu nuhdu haisü 
kaopo pohao loue.  
23Asa veo nou soupfüyu vah veishi, puhnou khuveisho-a soukhai touyu 
vahtao ae nuhdu kaopo pokhai touyu veishi hai Judah hi Vemaitao vei Hrüko 
Larübvü hi rüthou khaitoue. Ana puhnou tsüpayu thai, puh phi souloua puh 
sü shovaire.  
24Asa sü thaire ae puhye David vei Nuhdu vemaitao vei khüh hinou poa 
daovu peie, ae puh nahpoutu Jehoshaphat nou puh thaosou pa vekou loue.  

Israel hi Veo Nadab 

25Judah hi Veo Asa nou veo soulouyu po ahai kousü Jeroboam nahpoutu 
Nadab nou Israel mai hi vekou loue, ae puhnou po ahai sü veo soue.  
26Puh puo büa puhnou Mapao vei nghingao hinou vah ashi khesü soure ae 
Israel maiye süthaisa-a mah soutare.  
27Issakar khü hinou Ahijah nahpoutu Baasha nou Nadab ye southalai tea 
shodo ashi souloure, ae Nadab nou puhvei reihmaitaoye sapoa Philistin hi 
buyu Gibbethon nuhdu hi soureih soulouyu teile hinou southawure.  
28Haibüa vepayu hai Judah hi Veo Asa nou veo soulouyu po asü kounoue, ae 
Baasha nou Nadab thaosü Israel mai hi pa vekou loue.  
29Puhnou pa veo souha louyu thaibü, Jeroboam vei kihikhamai hrülaiye sü 
southa tare. Mapao vei chipao hinou puhvei kilaio Shiloh puona 
rachipaolawo Ahijahye panou paopeiyu thaifüa puhnou Jeroboam vei 
kihikhamai hrülaiye sü southa khaitoure, mai ali koute-a shokhai peimoe.  
30Haibüa vepayu hai Jeroboam nou mah souyu vanou ae puhnou Israel maiye 
panou mahmo souyu donou Israel maivei Ramai Mapao vei lekha rarou soupa 
peiyu donoue.  

31Nadab nou soupfüyu veishi hai Israel hi Vemaitao Hrüko Larübvühi 
rüthoupei khaitoue.  
32Judah hi Veo Asa ae Israel hi Veo Baasha puhai vei hümamai teitei sü 
soureih soukoute-a baie.  

Israel hi Veo Baasha 

33Judah hi Veo Asa nou veo soulouyu po asü kousü Ahijah nahpoutu Baasha 
nou Israel maivei teidei teitei hi vekou loue, ae puhnou Tirzah hinou po 
kaidai hai veo soua khasa-a hrüe.  
34Puhnou Veo Jeroboam büa Mapao nghingao hinou vah ashi khesü soure, ae 
Israel maiye süthaisa-a mah soutare.  

1 Vemaito 16 

1Süthaisü Mapao nou rachipaolawo Hanani nahpoutu Jehu hi Baasha vanou 
haibüa paoe:  
2“Enou neye hazholia moyu hinou popa avei Israel maiye süthaire donou 
soupeie. Ae chuo nenou Jeroboam büa mahmo khesü soutare ae avei 
maitaoye süthaisa-a mah soutare. Puletao vei mahmo sünou avei lekha rarou 
sü soupa peiwure,  
3ae Enou nevei kihikha maitaoye sü Jeroboam kihikha maitao büa 
souhawulai.  
4Nevei kihikhamai taralinoua nuhdu hinou thailouzü puhye sü sei nou 
touloulai, ae vakou nou thailouzü rashopeiki panou touloulai.”  
5Baasha nou soupfüyu vah veishi hai Israel hi Vemaitao vei Hrüko Larübvü hi 
rüthoupei khaitoue.  
6Baasha nou puhvei puopaoh maitaoye koa zhitare, ae puhye Tirzah hinou 
daovu peie, alia puh nahpoutu Elah nou puh thaosou pa vekou loue.  
7Mapao vei chipao hai Hanani nahpoutu rachipaolawo Jehu panou Baasha 
kihikha maitao pei hi paopeie, daiolouzü puhnou Mapao vei nghingao hinou 

Veo Jeroboam büa vah ashi khesü soupfüe ae Jeroboam vei kihikhamai 
hrülaiye southakhai toupeiyu donoue.  

Israel hi Veo Elah 

8Judah hi Veo Asa nou veo souyu po kairou kousü Baasha nahpoutu Elah nou 
Israel hi vekou loue ae puh nou Tirzah hinou po ahai sü veo soue.  
9Ana puh khenou peichayu Zimri, puhnou veo vei rheiluki dali hai khowe, 
puhnou veo ye southare donou shodo ashi sü souloure. Teitheli Elah nou veo 
vei ki khoyu maitao hi peikhowo Arza vei ki, Tirzah nuhdu hinou zhaoh sozhi 
loure.  
10Zimri nou kihikha talouloua puhye sü southawure. Haisü Judah hi Veo Asa 
nou vekou louyu po kainai kou noue, ae puh thaosü puhnou pa vekou loue.  
11Zimri nou pa vekou louyu thaisü puhnou Baasha kihikhamai hrülaiye sü 
southawure; puhnou Baasha vei kityarai soua buyu poutumai hrülai ae samai 
khamai hrülaiye southare.  
12Sübüa rachipaolawo Jehu nou Baasha hi paoyu Mapao vei chipao thaifüa 
Baasha kihikhamai hrülai Zimri nou southakhai toure.  
13Baasha ae puh nahpoutu Elah nou mah souyu donou ae Israel maiye panou 
mahmo soutayu donou alia puletao nou ngaorayu basharaye thotayu vanou 
Israel maivei Ramai Mapao lekha sü soupa peire.  
14Elah nou soupfüyu vah veishi sü Israel hi Vemaitao Hrüko Larübvü hi 
rüthou peikhai toue.  

Israel hi Veo Zimri 

15Judah hi Veo Asa nou veo soulouyu po kainai kousü Zimri nou teithe anai 
hai Tirzah hinou Israel maivei veo soue. Israel maivei reihmaitao sü Philistin 
maivei teidei Gibbethon nuhdu hi reih huloulai tea bue,  
16ae Zimri nou shodo ashi souloua veo ye southare touyu ko hai choulouyu 
phaki, puletao nou puletao vei reihmai peikhowo Omri nou pa Israel maivei 
veo soulai tea shapaopa peiwure.  

17Südonou Omri nou Israel mai hrülai ye saloua Gebbethon hinou tapoapa 
Tirzah nuhdu sü haoloure.  
18Nuhdu nasü kaodu tare touyu Zimri nou süloua puhnou veo ki khevai sü 
talouloua ki sü mei shaowure, ae puh-a mei nou deithawure.  
19Puhnou Mapao vei nghingao hinou Jeroboam büa mah sü soure ae Israel 
maiye süthaisa-a mah soutayu donou haibüa vepare. 
20Zimri nou soupfüyu vah veishi, ae puhnou shodo ashi souyu haisüIsrael hi 
Vemaitao vei Hrüko Larübvü hi rüthoupei khaitoue.  

Israel hi Veo Omri 

21Süthaisü Israel mai hai me ahai soua dade loure: maime ali nou Ginath 
nahpoutu Tibni ye panou veo sounü loure, ae me kukhe nanou Omri panou 
veo sü sounü loure.  
22Ana akhai hi kou Omri thaifüyu maitao nou Ginath nahpoutu Tibni 
thaifüyu maitao jünou veiloure; südonou Tibni sü thaire, ae Omri nou vekou 
loure.  
23Judah hi Veo Asa nou vekou louyu po shiali kousü Omri nou Israel mai hi 
vekou loue, ae puhnou po kiahai sü veo soue; puhnou po arou hai Tirzah 
hinou veo soue,  
24ae süthaisü puhnou Samaria deichi sü Shemer touyu mai ali hinou shahu 
6,000 peia hüloue; ae puhnou deichi nasü kaopo poloua nuhdu soushu loure, 
ae Samaria tea puhnou hülouyu deichi paopu Shemer zhih hinou sapeie.  
25Omri nou Mapao vei nghingao hinou vah ashi khesü puh jünou rai-a buyu 
maitao jünou soupure.  
26Puhnou Nabat nahpoutu Jeroboam büa mah soure, ae Israel maivei 
Ramai Mapao vei lekha rarou hai puhnou mah sou shoyu donou alia Israel 
maiye panou bashara sü tho-a puhnou süthaisa-a mah soutayu donou lekha 
soupa peiwure.  
27Omri nou soupfüyu vah veishi sü Israel hi Vemaitao vei Hrüko Larübvü hi 
rüthou peikhai toue.  

28Omri sü thaitare ae puhye Samaria hinou daovu peie. Süthaisü puh 
nahpoutu Ahab nou puh thaosou pa vekou loue.  

Israel hi Veo Ahab 

29Judah hi Veo Asa nou vekou louyu po shiacha kousü Omri nahpoutu Ahab 
nou Israel hi vekou loue, ae puhnou Samaria hinou po kaihai sü veo soue.  
30Ahab nou puh jü raiyu maitao jünou Mapao vei nghingao hinou mah sü 
soupure.  
31Nebat nahpoutu Jeroboam nou mah souyu jünou la-a puhnou soupu hie; 
puhnou Sidon hi Ethbaal veo nah naotupai Jezebel ye naloua Baal rah ye 
thotare.  
32Puhnou Samaria hinou Baal rathoki sü soupeie, Baal rahye thore donou 
posheelabu sü souloua rathoki hi khaipeie.  
33Ae Ahab nou Asherah rapfüpai zhurai-a souloua khaipeie. Puhnou puh 
jünou rai-a Israel mai hi veo souyu kukhe maitao jünoua Israel maivei 
Ramai Mapao vei lekha rarou hai soupa peipure.  
34Puhnou veo soua buyu teile hinou Bethel puona Hiel nou Jeriko nuhdu sü 
soushu papu loure. Mapao nou Nun nahpoutu Joshua hinou paopeiyu büa 
Hiel nou Jeriko beikhei soushu tayu phaki, puh nahpoutu naraio Abiram sü 
thaire, ae puhnou rokhubomü soushuyu phaki, puh nahpoutu nakhayuna 
Segub-a thai-e.  

1 Vemaito 17 

Elijah ae Teikoyu 

1Gilead teidei hinou Tishbi puona Elijah nou Veo Ahab hi paoe, “Enou kuvah 
soua buyu Israel maivei Ramai Mapao vei zhih hinou ne hi paowe, süolouzü 
po ahai asü koute hai Enou paopeimo koute teirülai moe moa jidzü koutea 
koulai moe.”  
2Süthaisü Mapao nou Elijah hi paoe,  
3“Buh hai nasü thaokhaiwua teinghei palova tawo, ae Jordan vei teinghei 
palova buyu Kherith reitou hinou tuchüa bulo.  

4Reitou süna hinou ne dzü keyu hai ngaoloulai, ae Enou neye panou touso 
pove peire donou rehoutao hisü kharochi peilai.”  
5Elijah nou Mapao vei kharochi züa Kherith reitou buyu hisü taho hrütare.  
6Puhnou rei hinou dzü sü ke-e ae rehoutao nou sho-kou hai puhye raokhao 
alia sou sü pove peie.  
7Teile daotu thaisü teirü moyu donou reitou nasü dzü thetare.  

Elijah ae Zarephath hi Mimeapfüpai 

8Süthaisü Mapao nou Elijah hi paoe,  
9“Chuo taho Sidon maivei teidei, Zarephath nuhdu hinou hrütawo. Sühinou 
hrüa buyu meamaipfü ali hi neye panou kipeire donou Enou kharochi 
peikhaitoue.” 
10Südonou puhnou Zarephath nuhdu hisü tare; ae puhnou nuhdu vei 
rokhubomü hi talouyu phaki, puhnou mimeapfüpai ye sü meideire süü pfüa 
nou daoloue. Puhnou honapai hisü paoe, “Eye zhuvea nou kere dzü peio.”  
11Ae honapai nou dzü popeilai tea tayu phaki, puhnou haibüa paopue, 
“Zhuvea nou Eye touso daotulia ne bah hinou popa peio.”  
12Ae honapai nou chila peie, “Hria buyu nevei Ramai Mapao zhih hinou 
chaachou soua paowe, süolouzü ahi toure raokhao liro hare. Ahi buyu louzü 
khaosao hinou sou bahzü ali ae oliv theadzü daotuli hai bvü hinou buyu baie. 
Chu Enou süü phouyu hai anahpoutu ahai koa nou sütao tounou akhai vei 
tovai soua khotouloua thai-a bailaire tea bue.”  
13Elijah nou honapai hi paoe, “Leveaso, taho sütao nou nevei tovai sü souda 
khaio. Ana rai-a Eye raokhao phe ali souloua popa peiraio, ae süthaisü nou ne 
nahpoutu nehai vei soulo.  
14Daiolouzü Israel maivei Ramai Mapao nou haibüa paoe: ‘Mapao nou teirü 
seive peimo koute bvü hinou sou ae theadzü sü halai moe.’ ”  
15Elijah nou honapai hi paopeiyu büa honapai nou soupeie, ae puletao mai 
hrülai nou teithe taoli hai touso sü ngaotou kouloue. 

16Mapao nou Elijah hinou paopeiyu chipao thaifüa khaosao hisü sou hai ha 
moe, ae bvü hisü theadzüa theta moe.  
17Teile daotu thaisü honapai nahpoutu hai souloure; puh sü soushi lailai loua 
akhai hisü kou thaire.  
18Honapai nou Elijah hi paoe, “Ramai vei mainare, ne daisounou ahi haibüa 
soupeiwe? Nenou ahi velou avei mah sü panou licho loure donou anahpoutu 
sü panou thairevu?”  
19“Nahpoutu sü ahi peio” tea Elijah nou paoe. Puhnou honapai bah hinou 
nahpoutu nasü poloua puhnou buyu kipeide hisü sapa loure, ae puhye 
züphao hi pokou zükhaire.  
20Süthaisü puhnou paichishoa nou veachi paoe, “Oh avei Ramai Mapao, ne 
daisounou haibüa ngaopi shoyu vah sü mimeapfü hainapai hisü souwe? 
Honapai nou Eye zhuvea nou kiko peie, ae chuo nenou honapai nahpoutu sü 
southawure.” 
21Süthaisü puhnou nahtou vasü bakha asü tokou voloua haibüa veachi paoe, 
“Oh avei Ramai Mapaowo, nahtou hai nasü souhri dakhai peio.” 
22Mapao nou Elijah vei veachi sü keinou peie; ae nahtou nasü ssü haipare ae 
tsüshu loure.  
23Elijah nou nahtou sü kipei hinou saloua pfü hi sakou peie ae honapai hi 
paoe, “Zhukhaio, ne nahpoutu sü hriloure.”  
24Honapai nou chila peie, “Chuo ne hai Ramai vei mai-e ae Mapaonou neye 
chaku peiwe touyu sü Enou süloure.”  

1 Vemaito 18 

Elijah ae Baal vei Rachipaolayu Maitao 

1Teile daotu thaisü, teirü moyu po asü navasü Mapao nou Elijah hi paoe, “Ne 
Veo Ahab hi tawo, ae Enou teirü sü seive peilaire.” 
2Südonou Elijah nou Ahab hi vere donou tare. Samaria hi tokaayu hai shisho 
loure,  

3südonou Ahab nou veo vei ki khoyu hi peikhowo Obadiah ye sü kure. 
(Obadiah hai Mapao ye soutaosoua thoyu mai alie;  
4ae Jezebel nou Mapao vei rachipaolayu maitaoye southayu phaki, Obadiah 
nou rachipaolayu mai kaihli hai saloua me ahai souloua, me ali hinou mai 
raingou raingou hai lyaqulu hinou poku khaipeie, ae puhnou puletaoye touso 
ae dzü hai peie.) 
5Ahab nou Obadiah hi paoe, “Ahai koa nou dzüla payu ae deikho veishi hisü 
kikhaorü touyu poudai hai buhayu zhuta laikhe, sübüa rheitao ae rheisü 
khesü panou thaimoa khailou laishe.”  
6Puhai nou ae-ao souloua teidei sü zhutare; Ahab nou teidei alilova tare, ae 
Obadiah nou alilo vatha tare.  
7Obadiah nou ludu ta-a buyu teile hinou puhnou Elijah ye daoloure. Obadiah 
nou puhye sü zhuh shiloure, puhye nakou khurüloua puh hi noue, “Ne 
apaopu Elijah movu?”  
8Elijah no puh hi chila peie, “Ouvai, E-e. Ne taho nevei paopu Ahab veo hi E 
haihi bue tea paopeio.”  
9Obadiah nou paoe, “Enou dai mah soupei khaitoua ne kilai Eye Ahab vei 
bah hi thoupeia panou southalai touwe?  
10Hria buyu nevei Ramai Mapao zhih hinou chaachou soua paowe, süolouzü 
veo nou neye deiphao hi buyu tyadei veishi hisü phoutare, ae tyadei sünahi 
mainou neye ngaomoe tea paoyu phaki, Ahab nou neye ngaomo cheche-e tea 
panou chaachou souwe.  
11Ae nenou chuo Eye panou Elijah sü hai hi bure tea panou paonüwu?  
12Hakinou Mapao vei rako nou neye Enou sümoyu buh ali hi Enou buh hai 
hinou tayu thainou sapoa talouzü kabülai? Süthaisü, Enou Ahab hi ne hai hi 
bue tea paopeiwua puhnou neye ngaomo louzü puhnou Eye southa bailai. E 
taibuki nou soutaosouaMapao ye tsükhoua thoyu mai alie touyu licho peio.  

13Jezebel nouMapao vei rachipaoyu maiye southayu phaki, Enou rachipaoyu 
mai kaihli, me ahai soua mai raingou raingou nou lyaqulu hi poku khaitoua 
Enou puletaoye touso ae dzü peia nou bue touyu ne sümovu? 
14Südonou ne kabüa Eye taho veo hi ne hai hi bue tea paopeio tea kharochi 
peiwe? Puhnou Eye southa bailai.”  
15Elijah nou puh hi chila peie, “Enou kuvah soua buyu Mapao sü hriyu 
thaifüa zhou teithe Enou veo sü daovu zülai touyu hai chaachou soua 
paowe.”  
16Südonou Obadiah nou taho Ahab hi paopeie; ae Ahab nou Elijah ye daore 
donou tare.  
17Ahab nou Elijah ye tave daolouyu phaki, Ahab nou puh hi paoe, “Israel 
maiye souvea kayu nasü hai hi bure!”  
18Elijah nou puh hi haibüa chila peie, “Enou Israel maiye souvea moe; ana 
nenou souvea baie, ae ne puo kihikhamai nou baie. Daiolouzü 
nenou Mapao vei kharochi sü zü moe, ae Baal vei bashara sü thotare. 
19Südonou chuo Israel mai hrülaiye Karmel Deichi hinou Eye tave daopeio 
tea kharochi peio. Baal vei rachipaolayu mai 450 ae Asherah rapfüpai vei 
rachipaolayu mai 400, Vepfüpai Jezebel ye thaikoyu maitao-a kupoa velo.”  
20Südonou Ahab nou Israel mai hrülai ae rachipaolayu maitaoye sü Karmel 
Deichi hi kupoa nou ve jüloure.  
21Elijah nou maisou hi takouloua nou paoe, “Teile kasho neletao nou tsüle 
ahai soua bukou laige? Mapao hai Ramai-e toulouzü puhye tholo; ana Baal 
nou Ramai baie toulouzü puhye tholo.” Ana maisou sünou chi lia raomore. 
22Süthaisü Elijah nou paoe, “Mapao vei rachipaolayu mai hai E lah likhei 
baire, ana Baal veo rachipaolayu mai hai 450 buhie.  
23Chode ahai pove peio; Baal vei rachipaolayu maitaoye panou chode ali 
polo, sünasü dathaloua vasa toulo, ae süü phao hi popa khailo, ana mei thou 
saoso. E-a sübütoua chode kukhe nasü souloulai.  

24Süthaisü Baal vei rachipaolayu maitaoye panou puletao vei rah hi veachi 
paokhaio, ae E-a Mapao hi veachi paolai, alia veachi paoyu keipeia mei 
seikou peiyu nanou Ramai-e tea polai.” Maisou sünou süsü kaore tea 
shapaore.  
25Süthaisü Elijah nou Baal vei rachipaolayu maitao hi paoe, “Neletao hai mai 
pouyu thaifüa chode ali poloua sourai-o. Neletao vei rah hi veachi paokhaio, 
ana süü hisü mei thouso.”  
26Puletao nou chode sü poloua souda loure, ae Baal hi hea touchü koute hai 
veachi paoe. Puletao nou “Oh Baal, Etaoye chila peio,” tea shapaore, ae 
posheelabu sü chohaore. Ana chila sü peimore.  
27Hea touchü kouyu phaki Elijah nou puletao ye konüa paoe, “Pai chipua nou 
veachi paokhaio! Puh sü rah-e! Puh sü tsücho-a buyuma sülou hoe, moa so-a 
bubulai, mokhaiyuma buh kukhe hi veita bulai! Molouzü puh hai zhi-a 
memua nou bulai, neletao puhye kailo!” 
28Südonou rachipaolayu maitao nou paichipua veachi paore ae puletao vei 
naanou thaifüa kho ae kaiti poloua lah puletao vei vasou sü zhe soupare.  
29Puletao nou heamajü, ae koukhe koute sü shusoua ra-a nou veachi paoe, 
ana chila aliro peimore, paikho lia choua choumore.  
30Süthaisü Elijah nou maisou hi paoe, “Ahi tanghi koulo,” ae maisou nou 
puhye sühao loure. Soushi khaitouyu Mapao vei posheelabu nasü puhnou 
soushupu loure.  
31Elijah nou chuh kiahai, “Ne zhih hai Israel tea kulai,” tea Mapao nou 
paopeiyu, khü che hinou chuh alili hai Jakob vei nahpoutu kiahai vei zhih 
thaifüa poloure.  
32Ae puhnou Mapao ye thore donou chuh haitao nou poa posheelabu sü 
souloure. Ae puhnou posheelabu pehao teitei sü dzü litar kiadai loulou süyu 
phasü deibvü hethou loure.  
33Süthaisü puhnou süü hai posheelabu phao hi khailoure, chode sü dathaloua 
vasa saloua süü phao hi khailoure. Puhnou paoe, “Dzükhou adai poloua 

posheela laiyu süüphao hisü lazü peikhaio.” Puletao nou dzü poloua lazü 
peire.  
34Ae puhnou paopue, “Chua dzü poloua lazüpu peio” — ae puletao nou sübüa 
soupu peie. “Chua bakha ali soupuraio,” tea puhnou paoe, ae puletao nou 
soupeie.  
35Posheelabu hi lazüyu dzü sünou kükou deibvü hekhai touyu sü phouloure.  
36Koukhe posheelare teile kouyu phaki, rachipaolawo Elijah nou posheelabu 
hi takouloua veachi paoe, “Oh Mapao, Abraham, Isaak ae Israel maivei 
Ramai, zhou teithe ne hai Israel maivei Ramai nasüe, ae E hai nevei kilai-e ae 
hai khesü nevei kharochi thaifüa soua baie touyu sü panou sülo.  
37Oh Mapao, Eye chila peio, Enou khoyu sü keinou peio, sükulouzü mai 
haitao nou ne hai Mapao Ramai nasüe touyu sü panou sülo, ae nenou 
puletaoye ne hi sa-a dakhai veloue touyu sü panou sülo!”  
38Süthaisü Mapao nou mei seikou peire, ae posheela peikhai touyuna, süü, 
chuh, ae deinai sü taoloure, alia pehao hi dzü lazü khaitouyu teitei sü 
chathewure.  
39Maikhe mainou haisü zhingaolou khaie, puletao nou pei pfüa nakoure ae 
haibüa paoe, “Mapao hai Ramai süe; Mapao likhei Ramai sü baie!”  
40Elijah nou maikhe mai hi paoe, “Baal vei rachipaolayu maitaoye nülo; mai 
lia panou tupa louso!” Maikhe maitao nou puletaoye sü nüloure, ae Elijah 
nou homaitaoye sü Kishon Rei hi sakou loua southawure.  

Teikoyu Akhai 

41Süthaisü Elijah nou Ahab hi paoe, “Chuo taho ha phoutoulo; teirü shisho 
vere kho sü Enou choure.”  
42Ahab nou ha toure donou tare, ae Elijah nou Karmel Deichi vasü taopa loua 
puhnou pei pfüa nakou khoubou ahai kohi khailoure.  
43Puhnou puhvei kilai mai hi paoe, “Tapa zai hilova zhukhaio.” Kilaio nanou 
taho zhuloua dakhai ve paoe, “Enou halia zhingao moe.” Elijah nou sübüa 
bakha anai koute hai taho zhukhaio tea paoe. 

44Bakha anai vusü puhnou haibüa paoe, “Enou teihao bahzü deitouli hai zai 
hinou khaopa-a zhingaoe.” Elijah nou puhvei kilai nahi paoe, “Taho Veo 
Ahab hisü teirü kou puhye ngiloumo jünou rheiluki pfüloua tutawo tea 
paopeio.”  
45Teile daotuli buyu thaisü ratei veishi hai zhitei tea teihao chaoho loure, 
teikhei hüpare, ae teirü hai shishoa rükoure. Ahab nou rheiluki pfüloua 
Jezreel hi veloure.  
46Mapao vei khouko nou Elijah pei hi velou peia puhnou puhvei sah nou 
khya vealoua Ahab jünou rai-a Jezreel hi tuveloue.  

1 Vemaito 19 

Elijah nou Sinai Deichiva hi Payu 

1Elijah nou soupfüyu vah teitei, ae puhnou Baal vei rachipaolayu mai 
hrülaiye southayu ko khesü Ahab nou Jezebel hi paongaore.  
2Süthaisü Jezebel nou kopomai aliye Elijah hi haibüa paove-e, “Dosho chu 
teile phahi Enou neye nenou rachipaolayu maitao hi soupeiyu bütoua soupei 
moyu thaio Ramai panou Eye southa theo.”  
3Elijah nou ngaopi loure, ae puh sü tuchü tare; puhnou puhvei kilai naye 
saloua Judah vei teidei Beersheba hisü vetare. Süthaisü puhnou puhvei kilaio 
sü buh sühi thaokhaiwua tare. 
4Puhnou heamajü sü rekou nou ta-e. Puhnou süübe phi ali hi kou chobuloua 
thaiyu nou veipure tea haibüa veachi paoe, “Oh Mapaowo, taikhare, avei 
hrirai sü poloua baio; daiolouzü E-a avei puopaoh maitao jünou veipu moe!”  
5Puhnou süübe phi hinou kou dazülou zhitare. Süteile bühinou rakivamai ali 
nou puhye kailoua paoe, “Tashu ha toulo.”  
6Puhnou kaishu zhuyu phaki, puh pei hinou raokhao phe ali ae dzü bvü ali 
bua nou ngaoloue. Puhnou touso loua dakhaikou zütare.  
7Mapao vei rakivamai nanou puhye dakhaive kaipuloua nou paoe, “Tashu 
hatoulo, sükumo louzü nevei veidu sü ne talouho shulai.”  

8Elijah nou kushuloua hatou loure, ae touso toulouyu sünou puhye teithe 
raidai hai sheeyu deichi, Sinai hi velou süyu khouko sü peie.  
9Puhnou lyaqulu ali hi velou süzhou khei chaore. Süteile hinou Mapao nou 
puh hi paoe, “Elijah, ne hai hinou daie soua bue?”  
10Elijah nou chila peie, “Hali-hala soulousüo Ramai Mapao, Enou nevei kuvah 
likhei soua baie. Ana Israel mai nou neye koa vo soukhai touyu sü pfüthore, 
nevei posheelabu sü soushire, ae nevei rachipaolayu mai hrülaiye sü 
southare. Eye likhei shokhai toua bua baire— ae puletao nou E-a southare 
donou phoua nou bue.”  
11Mapao nou puh hi paoe, “Vakou tapalo ae deichi peitaoh hikhe anghoujü 
nou la-a bulo.” Süthaisü Mapao nou takoure, ae puhnou chishoyu teikhei sü 
seive deichi khesü souphewure, ae chuhlya khesü souphosasa khaire, 
ana Mapao louzü teikhei hrohi bumoe. Teikhei hüyu sü baire, süthaisü nüsü 
vere, ana Mapao hai nüsüyu hisü bumoe. 
12Nüsüyu thaisü, mei pare, ana Mapao sü mei hi bumoe; ae mei thaisü, paila 
veishoa nou chou-e.  
13Elijah nou süsü choulou khaie, puh sah sünou puh pah holoua lyaqulu hi 
taloure bomü hinou tapa laloure. Pai ali nou haibüa puh hi paoe, “Elijah, ne 
hai hinou dai souwe?”  
14Puhnou chila peie, “Hali-hala soulousüo Ramai Mapao, Enou nevei kuvah 
likhei soua baie. Ana Israel mai nou neye koa vo soukhai touyu sü pfüthore, 
nevei posheelabu sü soushire, ae nevei rachipaolayu mai hrülaiye sü 
southare. Eye likhei shokhai toua bua baire— ae puletao nou E-a southare 
donou phoua nou bue.”  
15Mapao nou puh hi paoe, “Ne Damaskas nghia buyu vaohro hi dakhai tawo, 
süthaisü nuhdu hi talou Hazael ye panou Sairia hi veo soure donou theadzü 
napeio;  



850 

 

 
   Sheeyu Baibel 

© 2009, Bible Society of India. 
 

 
 

 

16ae Nimshi nahpoutu Jehu ye panou Israel mai hi veo soure donou theadzü 
napeio; ae Abel Meholah hinou buyu Shaphat nahpoutu Elisha ye panou ne 
thaosou rachipaola-apeio soure donou theadzü napeio.  
17Mai taralia Hazael nou southalo moa tarei palouyu maiye sü Jehu nou 
southalai; ae Jehu nou southalou moa turei palouyu maiye sü Elisha nou 
southalai.  
18Ana Israel hi Baal ye nakou khurüa tho moyu, ae puh ye mümu mütei moyu 
mai thenai sü Enou shokhai touhie.”  

Elisha ye Kulouyu 

19Südonou Elijah nou buh sünasü thaowua tare, ae puhnou Elisha ye cho me 
taoli sa-a tata-a buyu hisü nou daoloue; puh jünou rai-a cho me kiali nou 
tata-a nou bue, ae chome nakhayu nasü puhnou sa-a tawe. Elijah nou puh vei 
naazao sü phaloua nou Elisha ye noupeiwure. 
20Süthaisü Elisha nou puhvei chode khesü thaokhaiwua Elijah thaifü tare, ae 
puhnou paoe, “Eye panou apfü apuo ye dakhaive chakuloua akhai chi sü 
paolou raio, süthai sünou Enou ne thaifü talai.” Elijah nou chila peie, “Tawo, 
E neye nuchao moe!”  
21Süthaisü Elisha nou dakhaive chode khesü datha loure, ae cho phaodao 
khenou meideiyu süü souloua sou sü kholoure. Süthaisü puhnou sou hai 
maikhe maiye panou touloure. Süthaisü puhnou Elijah thaifüho puhvei 
soukha-apeio nasü soutare.  

1 Vemaito 20 

Sairia Maiye Soureih Souyu 

1Sairia hi Veo Benhadad nou puhvei reihmai me veishi sü save jüloure, vemai 
shiahai alia puletao vei rheitao ae rheiluki noupu puhye soukhawe, ae 
puhnou Samaria hi soureih soure donou huloure ae haoloure.  
2Ae puhnou Israel hi Veo Ahab vei nuhdu hisü kopomaiye panou haibüa ve 
paore, “Benhadad nou paowe,  

3süolouzü nevei shahu ae sana; nevei hüveiyu naotu maitao ae pfüphao veiyu 
nahmaitao sü aveie.”  
4Israel hi Veo Ahab nou haibüa chila peie, “Avei paopuwo, Veo Benhadad 
hisü puhnou paoyu büa avei na veishi sü puhvei baie tea paopeio.”  
5Haithai-a kopomai nanou Ahab hi Benhadad nou haibüa paoe tea paopure, 
“Enou ne hi seive nevei shahu ae sana; nevei hüveiyu naotu maitao ae 
pfüphao veiyu nahmaitao sü aveie tea paopeire.  
6Südonou dosho, chu teile phahi avei peikho maitaoye seive panou nevei ki 
ae nevei peikho maitao ki sü panou zhutalai, ae na matsüyu veishi sü panou 
poloulai.”  
7Süthaisü Veo Ahab nou teidei süthai-apei mai hrülaiye sü kuloua nou paoe, 
“Neletao-a sülo, süolouzü mai haina nou Etaoye soukanghi peilai loure, 
daiolouzü puhnou kopomaiye seive avei shahu, sana, alia avei chapfü ae 
nahmaitaoye sü khore, ae süsü Enou aetou baie.”  
8Süthai-apei maitao ae maisou nou haibüa chila peie, “Puhye sü panou 
paowo, süsü aetou peiso.”  
9Südonou puhnou Benhadad vei kopomaina hisü paoe, “Avei paopu veo hisü 
puhnou paorai nasü aetouwe, ana ahai nasü aetou louhore tea paopeio.” 
Kopomai nanou tare, ae süthai-a dakhaive haibüa 
10Benhadad nou paowe tea paopure, “Enou avei reihmai taoli saloua nevei 
nuhdu nasü tave souhawulai ae puletao vei bah hinou soushi khaitouyu na 
khesü panou potawulai. Enou haibüa soupeimoyu thaio ramaiye panou Eye 
southa-o.”  
11Veo Ahab nou chila peie, “Benhadad veo hi paopeio, süolouzü checheyu 
soureihmai ali hai reih soumo jüo khaophu soumoe, ana reih souche louyu 
thainou khaophu soua baiwe.”  
12Benhadad nou puhye koa soureih souyu vemaitaoye sa-a sahpao hinou 
touso-a bukinou Ahab vei chila sü ve puh hi paopeie. Puhnou puhvei maitao 
hisü talou nuhdu nasü soureih soure donou soudalo tea kharochi peie.  

13Ae süteile hinou rachipaolayu mai ali nou Veo Ahab hi ve haibüa paoe, 
“Mapao nou haibüa paowe, süolouzü reihmai me dushoyu vanou ngaopiso! 
Enou zhou teithe neye veilouyu sü peilai, ae nenou E haiMapao süe touyu 
süloulai.”  
14“Thaonou süthaisa-a reih sü soulai?” tea Ahab nou noue. Rachipaolawo nou 
chila peie, “Mapao nou haibüa paoe, ‘Nuh teidei khowo khehinou buyu 
reihmai nahleyu maitao noulai.’ ” “Thaonou reihmaitaoye süthaisa-a talai,” 
tea veo nou noue. “Nenou satalai,” tea rachipaolawo nou chila peie.  
15Süthaisü puhnou teidei khowo khehinou nahle-a buyu reihmaitao sü kupa 
loure, ae puletao hai mai 232 bue, süthaisü puhnou Israel maivei reihmai 
hrülaiye kupayu phaki, puletao hai mai 7,000 bue.  
16Benhadad ae puhye soukhayu vemai shiahai sü puletao vei sahpao hinou 
touso zhi-a buyu hea teile hinou soureih hai soutare.  
17Nahleyu soureih maitao nou rai-a takoure. Benhadad nou reihkhaomai 
seitayu maitao nou tave Samaria hinou reihmai me ali hai tapare tea paopeie. 
18Puhnou haibüa kharochi peie, “Puletao nou soureih soulai tea veyuma, moa 
kaonayu sü khore donou veyuma hria nou puletaoye sü nükhailo.”  
19Nahleyu soureih maitao nou rai-a takou-e, ae puletaoye Israel maivei 
reihmaitao nou thaifü poa takoue.  
20Puletao nou reih duyu mai alili jünou puletao nou veiloue, ae Sairia mai sü 
tutare, ae Israel mainou puletaoye thaihu tare, ana Sairia hi Veo Benhadad 
nou rhei pfüloua rheipfüyu reihmai kamai-a saloua tureipa loure.  
21Ae Israel hi Veo Ahab nou tapa rheitao ae rheiluki khesü poloure, ae Sairia 
mai taoli hai southawure.  
22Süthaisü rachipaolawo nou Veo Ahab hi paoe, “Ne dakhaiho nevei 
soureihmai sü soutaosoua nou khailo ae kabüa soureih soulai touyu tsüchoda-
a bulo, daiolouzü Sairia hi veo nou daohko khonü khana teile hi soureih 
souvepulai.”  

Sairia Mainou Ahai Chenasoua Soureih Souyu 

23Veo Benhadad vei peikho maitao nou puh hi paoe, “Israel maivei rah sü 
deichi hi vei rah-e, südonou Israel mainou Etao jünou veiloure. Ana Etao nou 
deikho hinou soureih soua bailouzü, puletao jünou veilou süe.  
24Chuo haibüa soulo: vemai shiahai sü puletao vei vahbu hinou popalaio, ae 
puletao thaosü reihmai peikhomai thoulo;  
25ae neye thaowua tutayu reihmai zhoua save jülo, raichoki rhei ae rheiluki 
zhoutoua tudalo. Sükua deikho hinou Israel maiye reih soulai, ae zhovuo 
Etao nou puletao jünou veilou süe.” Veo Benhadad nou puletao vei chipao sü 
kaore tea poloure. 
26Benhadad nou khonü khyana khouh sü Sairia mai ye save jüloua Israel mai 
ye soureih soure donou Aphek nuhdu hisü ve buloure. 
27Israel mai-a kuve jüloua souda loure; puletao nou tapa me ahai souloua 
Sairia mai hilova rei-a nou fühao souloua buloure. Israel mai sü houmaitao 
nghoujü hinou chokhome titou ahai büa baie, ana Sairia mai louzü deiphao 
dushoa buphou loure.  
28Rachipaolayu mai ali nou Veo Ahab hi veloua paoe, “Mapao nou haibüa 
paoe, ‘Sairia mai nou Eye deichi hi rah baie, ae deikho hi rah moe tea paoyu 
donou puletao vei reihmai haizhoua buyuma Enou veilouyu sü ne hi peilai, 
ae ne alia nevei maitao nou E hai Mapao süe touyu pa süloulai.’ ”  
29Teithe anai koute hai Sairia alia Israel maitao nou alinou aliye zhua puletao 
vei fühao hinou bue. Teithe anai zhou nou puletao hai reih souta-e, ae Israel 
mainou Sairia maivei reihmai the kaihli hai southawure.  
30Hria tupa louyu maitao nou Aphek nuhdu hi tuvere; ae nuhdu vei kivo 
sünou kaokou mai 27,000 sü deithare. Benhadad-a nuhdu hisü tuvere ae 
nuhdu thailova buyu kide ali hinou tuchüa nou bue.  
31Puhvei peikho maitao nou tave haibüa paoe, “Israel maivei vemaitao hai 
maiye zhuvea süwe tea Etao nou chou-e. Südonou Etaoye soukousah 
banouloua ae rai nou Etao vei te hi phuloua Israel maivei veo hisü taho 
daowo, sükulouzü puhnou nevei hrirai pomoa khailupeia sümoe.”  

32Südonou puletao nou soukousah banou loure ae rai nou te hi phuloure, ae 
Ahab hi tave paoe, “Nevei kilaio Benhadad nou zhuvea puhye southa peiso 
tea kho-a bure.” Ahab nou chila peie, “Puh chua hria buhivu? Veire, puh sü 
ajürai baie!”  
33Benhadad vei peikho maitao nou kabülaisa tea vuzhia buyu hinou süsü 
veire tea poloure, ae Ahab nou puhsü “Ajürai baie,” tea paoyu haibüa chi 
paoha touloure, “Nenou paoyu büa Benhadad sü ne jürai baie.” “Puhye ahi 
save-o,” tea Ahab nou kharochi peire. Süthaisü Benhadad nou puh hi vere, ae 
Ahab nou puhye koa panou puhvei rheiluki hisü pa buloure.  
34Benhadad nou puh hi paoe, “Apuo nou ne puo hinou polouyu nuhdu khesü 
Enou ne hi dakhai peilai, ae apuo nou Samaria hinou hupobuh soukhai touyu 
büa nenou Damaskas hinou hupobuh sü soukhailo.” Ahab nou chila peie, 
“Haibüa vo soukhai loulai toulouzü, Enou neye panou lahdo soupeilai.” Ahab 
nou puhye koa vo souloua panou puhye sü tare.  

Rachipaolawo nou Ahab ye Aetoumoyu 

35Mapao nou kharochi peia rachipaolayu maime hinou rachipaolayu mai ali 
nou puhvei samai ali hi puhye khoukhaio tea lühpeie, ana puhnou soubare,  
36südonou puhnou hona hisü paoe, “Nenou Mapaovei kharochi zübayu 
donou, chipeikhaodu nou neye sü buh hai hinou tapayu phaki nütouloua 
bailai.” Mai honanou buh sühinou tapayu phaki chipeikhaodu nou puhye sü 
southawure.  
37Süthaisü rachipaolawo nanou mai kukhe ali hi veloua paoe, “Zhuvea nou 
Eye dapeio!” Mai honanou puhye sü dashi shopeiwure. 
38Südonou rachipaolawo sü tare, ae ludu hinou puhye panou shilou hore zhai 
souloua Israel mai hi Veo ye daore donou kho-a buloure. 
39Veo nou ludu hi takouyu phaki, puhnou shusou veo ye kuloua nou paoe, 
“Oh puo veo, ne kilai Enou soureih souyu hisü ta-e, ae soureih souyu mai ali 
nou ngaobamai ali nüloua ahi save khaipeie ae haibüa paoe, ‘Mai hai nasü 

khotou toulo, hakinou puhye panou tuta louzü, puhvei hrirai thaosü nevei 
hrirai nou polai, moyuma shahu thesü hai ne hinou zhotoulai.’  
40Ana Enou vah kukhe hinou zhoha loure, ae puhye panou tuta loure.” Veo 
nou puh hi paoe, “Ne lah nevei chi sü kuloure, südonou ne sü veahoyu hai 
ngaoyu chide.”  
41Süthaisü rachipaolawo nou puh pah hopfüa buyu sah sü phawure, ae veo 
nou puh hai rachipaolayu maire tea zhiloure.  
42Rachipaolawo nou veo hi paoe, “Mapao nou haibüa paoe: ‘Daiolouzü Enou 
southawo tea ne hi kharochi peikhai touyu mai nasü nenou phapeiwure. 
Südonou nevei hrirai sünou puhvei hrirai thaosü poloulai, ae puhvei 
reihmaitaoye panou talouyu donou nevei reihmaitao sü souhawulai.’ ”  
43Israel hi veo sünou levea nou Samaria hi puhvei ki hisü dakhai tare.  

1 Vemaito 21 

Naboth Darkha Kipei 

1Veo Ahab vei ki pehao hinou Jezreel puona Naboth touyu maina vei darkha 
kipei ali bue.  
2Teitheli Ahab nou Naboth hi paoe, “Nevei darkha kipei sü Eye peia panou 
Eye vupou kipei soulo, daiolouzü sünasü avei ki nghitei-a bubaie. Enou neye 
veipuyu kipei kukhe ali hinou peilai, moyuma nenou jüpa louzü Enou neye 
deimuh sü veisho-a peilai.”  
3Ana Naboth nou Ahab hi chila peie, “Haisü apuopaoh mai hinou kikaa 
thaolouyu füdei baie. Enou neye süna peiyu sü Mapao nou aetoulai moe.”  
4Naboth nou puh hi soulou shi-e tea paoyu donou Ahab sü leva moa ae 
rarouloua ki hisü dakhai vere, ae puhnou kivo hilova reiloua züphao hinou 
dazü loure, ae hatou bare.  
5Puh chapfü Jezebel nou puh hi kouloua noue, “Ne daisounou leveage? 
Daisounou ne hatou bawe?”  

6Puhnou chila peie, “Daiolouzü Enou Naboth hi paoyu nasü puhnou ba-a 
baire. Puhvei darkha kipei nasü Eye zhopeio, moyuma puhnou jüpa louzü 
Enou puh hi darkha kipei kukhe ali nou peilai tea kho-e, ana puhnou soulou 
shi-e tea peibare.”  
7Puh chapfü Jezebel nou chila peie, “Ne Israel maivei veo movu? Kushulo, ne 
lesalo ae hatoulo. Enou Naboth vei kipei sü ne hi peilai.”  
8Süthaisü honapai nou Ahab vei zhih hinou seiko hai rüloure, ae puhvei 
sheesao nou saoloua Jezreel nuhdu hi hrüyu peikho maitao ae matsüyu 
maitao hisü seita peiwure.  
9Honapai nou seiko hisü haibüa rüpeie, “Teithe ali lüa veachi paolai tea 
maisou ye kupove jülo, ae Naboth sü tsükhouyu buh hi panou bulo.  
10Alia mai ashimai ahai asü hai puhye panou Ramai ae veo ye chaa peiwe tea 
paodu peikhaio. Süthaisü puhye nuhdu hinou vakou sapaloua chuh nou 
deithawo.”  
11Jezebel nou kharochi peiyu thaifüa Jezreel hi peikho maitao ae süthai-apei 
maitao nou soupeie.  
12Puletao nou teitheli hai hatou moa lüa bulai tea paosüpa peia maisou sü 
kupove jüloure, ae Naboth ye sü tsükhouyu buh hi khaipeire.  
13Maishiyu mai ahai nou Naboth ye maisou nghoujü hinou Ramai ae veo ye 
chaa peiwe tea paodu peire, südonou puhye sü nuhdu vei vakou sapaloua 
chuh nou deithawure. 
14Süthaisü Jezebel hi haibüa seiko hai paota peie, “Naboth ye sü chuh nou 
deithare.”  
15Jezebel nou ko hai sülou khaie, honapai nou Ahab hi paoe, “Naboth sü 
thaire. Chuo puhnou ne hi zhopei bayu darkha kipei nasü taho polo.”  
16Naboth sü thaire touyu ko hai Ahab nou choulouyu phaki, puhnou taho 
Naboth vei darkha kipei sü poloure.  
17Süthaisü Mapao nou Tishbi puona rachipaolawo Elijah hi paoe, 

18“Samaria hi buyu Israel maivei Veo Ahab ye taho daokhaio. Nenou puhye 
sü Naboth vei darkha kipei sü puhvei soua poloulai tea bua nou ngaolai.  
19Puh hi Mapao Enou haibüa paowe tea paopeio, ‘Nenou maiye southayu 
thai-a puhvei füdei hai poloulai touwu?’ Mapao Enou haibüa puh hi paowe 
tea paopeio: ‘Seitao nou Naboth vei zhe laitoua buyu buh touh hisü nou nevei 
zhe-a panou laitoulai.’ ”  
20Ahab nou Elijah ye ngaoloua puh hi haibüa paoe, “Nenou Eye ngaolourevu, 
Eye hraiyu mai nare?” Elijah nou chila peie, “Enou neye ngaoloure, daiolouzü 
ne sü Mapaovei nghingao hinou vah ashi likhei soure donou nevei tsüle sü 
peiwure. 
21Südonou Mapao nou ne hi haibüa paowe, ‘Ne pei hi hashi sü pove peilai, ae 
Enou nevei kihikhamai hrülai, taidu sümoa poutumai hrülaiye sü souhawulai.  
22Nevei kikhamai hai Nebat nahpoutu Jeroboam kihikhamai, ae Abijah 
nahpoutu Baasha kihikhamai büa souha khaitou peilai, daiolouzü nenou 
Israel maiye sü süthaisa-a mah souyu donou avei lekha rarou sü soupa 
peiwure.’  
23Ae Jezebel donouMapao nou haibüa paoe, ‘Jezebel vei thaiphao sü Jezreel 
nuhdu hinou sei nou toulai.’  
24Nevei kityarai mai taralia nuhdu khevai nou thai louzü puhye sü sei nou 
toulai, ae vakou nou thai louzü rehou khenou touloulai.”  
25(Ahab büa maipfü nou süpeia Mapao vei nghingao hinou vah ashi souyu hai 
mailia hahie.  
26Israel mainou talouyu phaki Mapao nou hulai peiyu Amor mai büa puhnou 
ngaora kayu bashara khesü souloua thotare.)  
27Elijah nou chi paocheyu thaisü, Ahab nou puhvei sabanü sü paiphawure, ae 
soukousah nou banou loure, ae puhnou hatou bare, soukousah nou bazüa 
baire, ae levea nou bure.  
28Mapao nou Tishbi puona Elijah hi paoe,  

29“Ahab nou daizhou koute anghoujü nou tainou souloua buyu sü ne ngaoho 
moe? Puhnou haibüa soulouyu donou, Enou hashi khesü puh hria buki hai 
seive peilai more; ana puhvei nahmai phao hinou veahoyu sü Ahab vei 
kihikhamai hisü vepeilai.”  

1 Vemaito 22 

Rachipaolawo Mikaiah nou Ahab ye Paopi Peiyu 
(2 Puo 18.2-27) 

1Po asü koute hai Sairia ae Israel mai hai reih soumoa kaona-a nou bue,  
2ana po asü kousü Judah hi Veo Jehoshaphat nou Israel hi Veo Ahab ye daore 
donou tare.  
3Ahab nou puh khe hinou buyu peikho maitao hi noue, “Ramoth Gilead hai 
Etao vei teidei baie touyu netao sühomoe? Ae Etao nou Sairia hi veo vei bah 
hinou podakhai loure donou halia soumoa bubailaiwu?”  
4Ahab nou Jehoshaphat hi noue, “Ne Eye koa Ramoth Gilead hi soureih 
soulai moge?” Jehoshaphat nou Ahab hi chila peie, “Esü neye büa bubaie, 
avei maitao sü nevei baie, ae avei rhei khesü nevei rhei büa bubaie.  
5AnaMapao hinou rai-a noulou laishe.”  
6Südonou Veo Ahab nou rachipaolayu mai kaihdai phali hai kuloua puletao 
hi noue, “Enou Ramoth Gilead hi reih souyu veiho shi-e?” Puletao nou chila 
peie, “Taho reih soua vei-e, Mapao nou neye veilouyu sü peilai.”  
7Ana Jehoshaphat nou noue, “Hai hi Mapao vei rachipaolayu mai kukhe hi 
noupu loure hadou?”  
8Ahab nou haibüa chila peie, “Mapao vei leli nasü noupu loure mai ali bupu 
hie. Puh sü Imlah nahpoutu Mikaiah toue. Ana Enou puhye ngaora-e; 
daiolouzü puhnou avanou haliro vei-a paopei moe, ana ashi khaikho nou 
paopei-a baiwe.” Jehoshaphat nou paoe, “Veo, ne sübüa paoyu kaomoe.”  
9Süthaisü Ahab nou puhvei peikhomai aliye thasho-a nou Mikaiah ye kupoa 
nou ve-o tea kharochi peie.  



859 

 

 
   Sheeyu Baibel 

© 2009, Bible Society of India. 
 

 
 

 

10Israel hi veo ae Judah hi veo Jehoshaphat sü Samaria hi taloure 
rokhubomü, thou dayu thaibu hisünou vemai vei na tupfüa vebuh hinou bue, 
ae rachipaolayu maitao nou puhai nghoujü hinou rachipaola-a nou bue.  
11Puletao hrohinou mai ali, Kenaanah nahpoutu Zedekiah nou hu nou soukai 
souloua paoe, “Mapao nou haibüa paoe, ‘Nenou Sairia maiye souhakhai 
touloumo koute, hai nanou poa puletaoye souha loulai.’ ”  
12Rachipaolayu mai kukhe hrülai-a sübütou tea paopeie. “Ramoth Gilead hi 
talou reih soua veilo; Mapao nou neye veilouyu sü peilai.”  
13Süphaki Mikaiah ye kutayu nanou puh hi paoe, “Rachipaolayu mai hrülai 
sü veo nou veiloulai tea paokhai toure, südonou ne-a sübüa paoyu-a vei 
bailai.”  
14Ana Mikaiah nou chila peie, “Mapao hai hriyu thaifüa Mapao nou ahi 
paoyu nasü E pao-a bailai.”  
15Puh nou Veo Ahab nghoujü hi veyu phaki, veo nou puh hi noue, “Mikaiah, 
Veo Jehoshaphat ahai koa nou Ramoth Gilead hi reih hulou laiho, bailaige?” 
Mikaiah nou chila peie, “Reih hulou khaio, Mapao nou neye veilouyu sü 
peilai.”  
16Ana Ahab nou puh hi paoe, “Nenou ahi Mapao zhih hinou paoyu phaki, 
cheche hinou paopeio. Enou ne hi vu kazhou sübüa paolai?”  
17Mikaiah nou paoe, “Enou Israel maivei reihmaitao hai zhaotu nou 
zhaokhowo hayu büa deichi vanou poraroua tayu sü zhingao-e, aeMapao nou 
paoe, ‘Mai haitao sü süthai-apei hare; puletaoye panou kaonaphi tea nou ki hi 
dakhai tawo.’ ”  
18Ahab nou Jehoshaphat hi paoe, “Puhnou ahi haveih ali-a paolai moe tea 
Enou ne hi paomovu? Puhnou teisa sü shi-a pao baiwe.”  
19Mikaiah nou haibüa paopue, “Mapao nou paoyu chi sü keilo! Rakiva 
nou Mapao sü puhvei vebuh hi bue, ae rakivamaitao nou puhye sühao poa 
buyu sü Enou ngao-e.  



860 

 

 
   Sheeyu Baibel 

© 2009, Bible Society of India. 
 

 
 

 

20Ae Mapao nou paoe, ‘Thaonou Ahab ye lalupoa saho Ramoth Gilead hinou 
southa peilaige?’ Rakivamai ali nou ali pao, ae kukhe nanou tyakua nou pao-
a nou bue,  
21süthaisü rakivamai ali nou Mapao nghoujü takou laloua haibüa paoe, ‘Enou 
puhye lalu peilai.’  
22‘Kabüa nou soulai?’ tea Mapao nou puh hi noue. Rakivamai nanou haibüa 
chila peie, ‘Enou taho Ahab vei rachipaolayu mai hrülai hisü dayu rako 
thoupeilai.’ Mapao nou puh hi paoe, ‘Ne taho sübüa soupeio, ae nenou 
veiloulai.’ ”  
23Ae Mikaiah nou haibüa akhai chi paoe, “Mapao nou nevei rachipaolayu mai 
hrülai hisü dayu rako peiwure; ana Mapao nou neye sü panou hakare donou 
soudawure.”  
24Süthaisü Kenaanah nahpoutu Zedekiah nou takou Mikaiah ye sü baitu hi 
phapeiwua puh hi paoe, “Daisouyu teile hinou Mapao vei rako sü Eye 
thaokhaiwua neye keage?”  
25Mikaiah nou chila peie, “Nenou kikha lüvai talou kide ali hinou tuchüa 
bulouzü süloulai.”  
26Veo Ahab nou puhvei peikhomai ali hi haibüa kharochi peie, “Mikaiah ye 
nülo, ae puh ye nuhdu vei peikhowo Amon, ae veo nahpoutu Joash hi save 
peio,  
27ae Veo nou haibüa paowe tea paopeio, ‘Mai hainaye hukhaki hi thoukhaio, 
ae Enou kaozhou vei-a dakhai vemo koute puhye raokhao ae dzü peia nou 
bulo.’ ”  
28Mikaiah nou paoe, “Nenou kaozhou vei-a dakhai velouyu thaio, Mapao nou 
Eye chaku peimoe touyu sülo.” Ae puhnou paopue, “Enou paoyu sü mai 
hrülai nou süpeio!”  

Ahab Thaiyu 
(2 Puo 18.28-34) 

29Süthaisü Israel hi Veo Ahab ae Judah hi Veo Jehoshaphat nou Ramoth 
Gilead nuhdu hisü soureih soure donou tare.  
30Ahab nou Jehoshaphat hi paoe, “Ahai nou soureih soutayu hisü, maiye 
panou Eye zhu shilou hore zhai souloulai, ana ne louzü vemai na tupfülo.” 
Südonou Isarel hi veo nou puhye panou zhu shilou hore zhai souloua reihbu 
hisü tare.  
31Sairia hi veo nou puhvei rheiluki pfüyu peikhomai shiahai hisü Israel hi veo 
ye likhei dua baio, mai kukheye reih souso tea kharochi peie.  
32Südonou peikho maitao nou Veo Jehoshaphat ye ngaolouyu phaki, puletao 
nou haisü Israel maivei veo phare tea puhye dure donou thaihu koure. Ana 
Jehoshaphat nou shusoua rapayu phaki,  
33Sairia hi peikho maitao nou puh sü Israel maivei veo more touyu süloua 
reih hukoupu moa dakhai tare.  
34Ana Sairia vei reihmai ali nou puhvei voulouthou sü tarasoua kapayu hinou 
Israel hi Veo Ahab vei rü ae khaohoyu kohinou kapeiwure. Südonou puhnou 
puhvei rheiluki pfüyu na hisü paoe, “Reihbu hinou Eye vakou sapa peia baio, 
daiolouzü Eye zhipeiwure.”  
35Veo Ahab nou heamajü sü puhvei rheiluki hinou Sairia mai hilova zhipoa 
koukhe koute sü bue. Puhvei zhimü hinou zhe kükou puhvei rheiluki phi 
veishi sü nawure, ae koukhe kou puh sü thaire.  
36Ae teinghi loutayu phaki Israel maivei peikho maitao nou haibüa kharochi 
peire, “Mai hrülai nou linaonao vei ki hisü dakhai tawo!”  
37Sübüa veo sü thaire, ae Samaria hi pove puhye sü daovu peie. 
38Puhvei rheiluki sü Samaria hi dzübvü hinou pove dzükhü sheepeie, 
ae Mapao nou paokhai touyu thaifüa puh zhe sü sei nou laitoue, ae 
khakhapfü maitao nou dzü khüe.  

39Veo Ahab nou soupfüyu vah teitei, puhnou puhvei ki hi paongi nou poa 
zhainga southouyu ae puhnou nuhdu soushu khaitouyu veishi haiIsrael hi 
Vemaitao vei Hrüko Larübvü hi rüthou peikhai toue.  
40Ahab nou thaiyu thai, puh nahpoutu Ahaziah nou puh thaosou pa vekou 
loue.  

Judah hi Veo Jehoshaphat 
(2 Puo 20.31—21.1) 

41Israel hi Veo Ahab nou ve louyu po adai kousü Asa nahpoutu Jehoshaphat 
nou Judah hi vekou loue.  
42Jehoshaphat nou po shiangou payu phaki, puhnou Jerusalem hinou po 
kaingou sü veo soue. Puh pfü zhih sü Shilhi nahnaotupai Azubah tie.  
43Puhnou puh puo Asa bütou tea hrüe ae puhnou Mapao nghingao hinou 
kaozü nasü soupfü peie; ana teidei hi cheche moyu rathobuh khesü souhalou 
more, ae maikhe mai hai buh sütao hinou ratho-a posheela khesü meidei peia 
nou bubaie.  
44Jehoshaphat nou Israel hi veo ye koa chavei lathao-a nou hrüe.  
45Jehoshaphat nou soupfüyu vah veishi, puhvei khuveih ae puhnou soureih 
soutayu teitei sü Judah hi Vemaitao vei Hrüko Larübvü hi rüthou peikhai 
toue.  
46Puhnou puh puo Asa vei teile hi cheche moyu rathobuhtao hinou buyu 
khakhamai ae khakhapfütao hai souha peie.  
47Edom maivei teidei hisü veo hai ha-e, ana Judah hi veo nou teidei khowo 
sü dothou peiwe.  
48Veo Jehoshaphat nou zaidu hi tare dzüluki sü souloua Ophir hinou sana 
panou pfüre donou seita-e; ana Eziongeber hinou pepoloua tapu more.  
49Süthaisü Ahab nahpoutu Ahaziah nou puhvei maitaoye panou Jehoshaphat 
vei maitaoye koa sata peire donou paoe, ana Jehoshaphat nou ba-a baire.  
50Jehoshaphat sü thaire, ae puhye vemai vei khüh, David Nuhdu hinou daovu 
peie, ae puh nahpoutu Jehoram nou puh thaosou pa vekou loue.  

Israel hi Veo Ahaziah 

51Judah hi veo Jehoshaphat nou vekou louyu po anai kousü Ahab nahpoutu 
Ahaziah nou Samaria hinou Israel maivei veo souloue, ae puhnou Samaria 
hinou po ahai sü veo soue.  
52Puhnou puh puo Ahab, puh pfü Jezebel, ae Nebat nahpoutu Jeroboam nou 
Israel maiye süthaisa-a mahmo souyu büa Mapao vei nghingao hinou mah sü 
soutare.  
53Puhnou Baal rah ye thotare, ae puh puo nou soupfüyu büa Israel maivei 
Ramai Mapao vei lekha sü soupa peie.  

2 Vemaito 

2 Vemaito 1 

Elijah ae Veo Ahaziah 

1Israel maivei veo Ahab thaitayu thai, Moab maitao nou Israel mai pei hi reih 
soua dutare.  
2Israel maivei Veo Ahaziah hai Samaria hinou buyu puhvei ki pei hinou 
dekou daishi shore. Südonou puhnou kopomaiye seiho Philistin maivei Ekron 
nuhdu hinou buyu rah Baalzebub hisü puh hai veilou süho veilou hore touyu 
panou nouta-e.  
3Ana Mapao vei rakivamai alinou Tishbe hinou buyu rachipaolawo Elijah hi 
taho Veo Ahaziah nou seitayu kopomaitao hisü haibüa noukhaio tea kharochi 
peie, “Neletao daisounou Ekron vei rah Baalzebub ye sü phakulai tea tawe? 
Israel mai hi Ramai hare tea neletao nou tsüchowu?  
4Mapao nou haibüa paowe tea taho veo hisü paopeio, ‘Puh sü zhizhu 
khaitouyu hinou veilou hoa thaia bailai!’ ” Mapao nou kharochi peiyu thaifüa 
Elijah nou soupeie,  
5ae kopomaitao nou dakhai ve veo hisü paopeie. Veo nou puletao hi 
daisounou dakhai vewe tea noue.  
6Puletao nou haibüa chila peie, “Mai ali nou Etaoye sü tave 
daolouaMapao nou dakhai ve ne hi haibüa paopeio tea nou paoe, ‘Ne 
daisounou kopomaiye seiho Ekron hi buyu rah Baalzebub hinou phakulai 
touwe? Israel maivei teidei hi Ramai hare tea tsüchowu? Ne hai zhizhu 
khaitoua buyu hinou veilou hoa thai-a bailai!’ ”  
7“Mai sünasü zhai kabüwe?” tea veo nou noue.  
8“Puh hai souhee mainou soukhai touyu naazao nouwe, ae souhee vei khyako 
ali nou puh khya hai khokhaitoue,” tea puletao nou chila peie. “Süsü Elijah 
vuzüre!” tea veo nou paoe.  
9Süthaisü veo nou puhvei reihmai peikhowo sü panou mai raingou saloua 
Elijah ye saloure donou seita-e. Peikho mai nanou puhye deichi vanou bua 

ngaoloue ae puh hi paoe, “Ramai vei mai nare, veo nou neye takoulo tea 
kharochi peiwe.”  
10Elijah nou chila peie, “Hakinou E hai Ramai vei maire toulouzü, raki vanou 
mei nou kou neletaoye deithawulai!” Süteile bü hinou mei nou kou puletao 
mai hrülaiye sü deithawure.  
11Veo nou peikhomai kukhe aliye panou mai raingou saloua seitapue ae 
puletao nou Elijah hi taho haibüa paoe, “Ramai vei mai nare, veo nou neye 
thasho-a nou takou halo tea kharochi peia nou bue.”  
12Elijah nou haibüa chila peie, “Hakinou E hai Ramai vei mai-e toulouzü raki 
vanou mei nou kou neletaoye deitha khaiwulai!” Süteile hinou Ramai vei mei 
nou kou puletao sü deithawure.  
13Süthai-a veo nou puhvei peikhomai ali hai panou mai raingou saloua tare. 
Puhnou deichi hisü taopaloua Elijah vei nghoujü nou kaokou puhvei khoubou 
sü deiloua haibüa nou puh hi kho-e, “Oh Ramai vei mai nare, zhuvea nou Eye 
ae avei maitao vei hrirai hai khailupa peio!  
14Peikhomai ahai ae puhai nou satayu maitao hai raki vanou kou mei nou 
deithawure, ana Eye leshia nou zhuvea peio!”  
15Mapao vei rakivamai nanou Elijah hi haibüa paoe, “Puletaoye koa nou 
tawo, ngaopiso.” Südonou Elijah nou puletaoye koa veo hisü tare, 
16ae puh hi Elijah nou ve haibüa paoe, “Mapao nou haibüa nou paoe: ‘Nenou 
kopomaiye seiho Ekron vei rah Baalzebub hi ne hai veilaiho veilai mosa 
touyu noutayu donou ae Israel mai hi Ramai hayu büa souyu donou ne hai 
thai-a bailai!’ ”  
17Mapao nou Elijah hi paoyu thaifüa Ahaziah sü thaitare. Ahaziah hai 
nahpoutu mailia ha-e, südonou puh thaihou Joram nou puh thaosou Judah hi 
veo Jehoshaphat nahpoutu Jehoram nou veo souyu po ahai kousü pa vekou 
loure.  
18Veo Ahaziah nou soupfüyu vah teitei hai Israel maivei Veo maitao 
Hrümaiko Larübvü hi rüthou peikhai toue.  

2 Vemaito 2 

Elijahye Raki hi Sakhe Tayu 

1Mapao nou Elijahye rakiva rüraipao hinou sapoa khere teile sü vere. 
Südonou Elijah ae Elisha nou Gilgal hinou tapare,  
2ae puhai nou ludu hi ta-a buyu phaki, Elijah nou Elisha hi paoe, “Chuo ne 
buh hai hinou chao-a baio, Mapao nou Eye Bethel hi ta-o tea kharochi 
peiwe.” Ana Elisha nou chila peie, “Mapao sü hriyu thaifüa ae ne-a hriyu 
thaifüa Enou neye thaowua takhai toulai moe touyu chaachou hai souwe.” 
Südonou puhai nou Bethel hi koa nou tare.  
3Sühinou buyu rachipaolayu maime ali nou Elisha hi haibüa nou noue, “Zhou 
teithe Mapao nou nevei paopuye rakiva sa-a khetalai touyu ne süho moe?” 
Elisha nou chila peie, “Ouvai, E-a süwe, ana süna vanou chi phalai moshe.”  
4Süthaisü Elijah nou Elisha hi paoe, “Chuo ne hai hinou bua baio; Mapao nou 
Eye Jeriko hi tawo tea kharochi peire.” Ana Elisha nou haibüa chila peie, 
“Hriyu Mapao vei zhih hinou ae neye donou Enou neye thaowua talai moe.” 
Südonou puhai nou Jeriko hi koa tare.  
5Sühinou buyu rachipaola peiyu maime ali nou Elisha hi veloua nou paoe, 
“Zhou teithe Mapao nou nevei paopu hai ne hinou sa-a talai touyu sü ne 
sühomoe?” Elisha nou chila peie, “Oungai, Enou süwe, ana süna vanou Etao 
hai chi phalai mokhe.”  
6Süthaisü Elijah nou Elisha hi paoe, “Chuo buh hai hinou chao-a baio, 
Mapao nou Eye Jordon rei hi tawo tea kharochi peire.” Ana Elisha nou chila 
peie, “Hria buyu Mapao ae neye donou E neye thaokhaiwua talai moe touyu 
hai chaachou soua paowe.” Südonou puhai sü koa nou tare,  
7ae rachipaolayu mai raingou nou puhaiye koa Jordan rei hisü tare. Elijah ae 
Elisha nou reipe hi kou chaore, ae rachipaolayu mai raingou taonou puhai 
hinou ka douphou-a nou bue. 

8Süthaisü Elijah nou puhvei sah hai phaloua nou kheiloure ae sünanou poa 
puhnou reidzü sü dapeie; ae reidzü sü ahai soua petare, sübüa Elisha puhai 
nou rei sü the-a nou kacho paloue.  
9Buh sühinou Elijah nou Elisha hi paoe, “Eye sa-a tamo jünou, Eye panou ne 
hi dai soupeiyu sü jüpawe touyu hai paokhaio.” Elisha nou chila peie, “Nevei 
khouko nasü Eye panou ne thao thaoyu soua ngaolo.”  
10Elijah nou chila peie, “Nenou khoyu nasü peiloure hai tatei shore, ana 
nenou Eye sapoa tayu hai zhingao louzü, khouko sünasü nenou ngaoloulai; 
hakinou nenou Eye satayu hai ngaomore toulouzü, nenou khoyu nasü 
ngaoloulai moe.”  
11Puhai nou ta-a bulikhu chipha poa nou ta-e, süteile bü hinou mei vei 
rheiluki ali hai mei vei rhei khenou pfüa puhai ko hisü koure ae Elijahye sü 
rürai nou pfüa rakiva sapoa khetare.  
12Elisha nou süsü ngaolou khaie, puhnou kra-a Elijah hi paoe, “Apou, Oh 
apuowo! Israel maiye dushoa nou vupa-apeio, ne sü tare!” Puhnou Elijah sü 
ngaopu more. Elisha nou levea puhvei sah sü ahai soua paiphawure.  
13Süthaisü Elijah vei sah dekouyu nasü puhnou poloure ae Jordan reipe hisü 
dakhaikou la-a nou bue.  
14Puhnou Elijah vei sah sü poloua reidzü sü dapeie ae haibüa paoe, “Elijah 
vei Ramai Mapao sü daikinou bue?” Süthaisü puhnou dzü hai sah nou poa 
dapupeie ae dzü sü ahai soua kotare, alia puhnou alilo vatha hai tacho 
paloue.  
15Jeriko hinou buyu rachipaola peiyu mai raingou taonou puhye ngaoloua 
nou paoe, “Chuo Elijah vei khouko hai Elisha hi bure!” Puletao nou puh hi 
takouloua puhye nakou khurüe,  
16ae puh hi paoe, “Pfüphao veishoyu Etao mai raingou sü hai hi bue, Etao 
nou nevei paopuye sü taho phouta laiho. Mapao vei rako nou puhye saho 
deichi ali hi moa deikho ali hi saho khaitoua buyuma sülou hoe.” Elisha nou 
chila peie, “Moe, neletao puhye phoutaso.”  

17Puletao nou Elijahye sü phouta vuzülai tea paoloure, südonou Elisha nou 
phouta-o tea lüthou peiwure. Mai raingou taonou Elijahye sü teithe asü koute 
hai deichi deikho veishi hisü phouta-e, ana puhye phouhare.  
18Süthaisü puletao nou Elisha hisü dakhai vere, süphaki puh hai Jeriko hinou 
kho-a nou bue, ae puhnou puletao hi paoe, “Enou neletaoye phoutaso tea 
paomovu?”  

Elisha nou Khupayu Vah Souyu 

19Jeriko hinou buyu kamai-a nou Elisha hisü tave haibüa nou paoe, 
“Apaopuwo nenou süwe, süolouzü nuhdu haina hai veishoyu nuhdu ali-e, ana 
hai hi dzü hai veimoe, südonou hai hi nahpfümai hai nah koua baiwe.”  
20Elisha nou haibüa kharochi peie, “Sheetou touyu khaosao ali hinou tai 
daotu thouloua ahi pove peio.” Puletao nou sünasü puh hi pove peie,  
21ae puhnou süsü poloua nou poho dzünghou payu hisü tai thoupeie, ae 
haibüa paoe, “Mapao nou haibüa nou paoe, ‘Enou dzü sü soushee peiwure, 
südonou chuo maikhe mai hai thaipu khailai more ae nahmai-a koukhailai 
more.’ ”  
22Süthaisü dzü sünasü Elisha nou paoyu thaifüa sheekoute-a bubaire.  
23Elisha nou Jeriko thaowua Bethel hisü tare, ae puhnou ludu hi ta-a buyu 
teile hinou nuhdu hinou nahmaitou taoli nou tapaloua puhye sü konü peia 
nou haibüa sha paore, “Peikiyu mainare, hai hinou talo.”  
24Elisha nou puletaoye sü zhutei touloua Mapao vei zhih hinou chaa peiwure. 
Süthaisü vukü ahai nou vaohro hinou tapaloua nahmaitou raidaihai sü tusasa 
khaiwure.  
25Süthaisü Elisha nou Karmel Deichi hisü tare, ae süthai hai Samaria hi 
dakhai tare.  

2 Vemaito 3 

Israel alia Moab Mainou Soureih Souyu 

1Judah hi Veo Jehoshaphat nou veo soulouyu po kiacha kousü, Ahab 
nahpoutu Joram nou Israel hi vekou loue, ae puhnou Samaria hinou po 
kiahai hai veo soua bue.  
2Puhnou puh puo ae puh pfü Jezebel büa vah ashi khesü soumoe, ana puh-
a Mapao vei nghingao hinou mah khesü soure; puh puo nou Baal rahye thoyu 
zhurai soukhai touyu khesü puhnou souhalai peie.  
3Anou Nebat nahpoutu Veo Jeroboam büa puhnou Israel maiye mah hi 
süthaisa-a thoupeie, ae puletao nou thaokhai toumoa mah sü sou-e.  
4Moab maivei Veo Mesha hai zhaotu kiyu mai ali-e; ae popatsü hai puhnou 
Israel maivei veo hisü zhaotu 100,000, ae zhaotu 100,000 vei mai hai kikha 
phasoua nou peie.  
5Ana Veo Ahab thaiyu thai, Mesha nou Israel maiye dutare.  
6Sükukhai-e Veo Joram nou Samaria thaokhaiwua puhvei reihmaitao hai save 
jüloure.  
7Puhnou Judah hi veo Jehoshaphat hi haibüa chi sü paota-e, “Moab maivei 
veo nou Eye khaitya dupare; südonou ne Eye koa reih soupeilai homoe?” Veo 
Jehoshaphat nou haibüa chila peie, “Enou neye koa soureih sü soupeilai. 
Ahai sü ali baie ae avei reihmaitao ae rheitao sü nevei baie. 
8Puhye ludu kalova nou taho reih soulaige?” “Etao nou Edom maivei vaohro 
hinou tayu ludu douyu na hinou talai,” tea Joram nou chila peie.  
9Südonou veo Joram, Judah hi veo ae Edom maivei veo puletao koa tare. 
Puletao nou teithe anai tasühao poa tayu thai, puletaoye donou ae puletao 
nou sapoa tayu kikhaorütao donou kere dzü ali-a hazei toure. 
10Veo Joram nou haibüa paoe, “Etao hai chuo daibülai! Mapao nou Etao mai 
asüye sü Moab maivei veo bah hi thoupeiyu phare!”  
11Veo Jehoshaphat nou noue, “Mapao hinou daibülai tea noulou veiyu 
rachipaola peiyu mai lia hai hi buha-e?” Veo Joram vei reihmai peikhoyu mai 

ali nou chila peie, “Shaphat nahpoutu Elisha hai buh hai hinou bue. Puh hai 
Elijahye soukha apeio nasüe.”  
12“Puh hai checheyu rachipaola-apei mai ali-e,” tea veo Jehoshaphat nou 
paoe. Südonou veo mai asü taonou Elisha hisü tavere.  
13Elisha nou Israel maivei veo hisü haibüa chila peie, “Enou neye daivanou 
soukha peilai? Ne pfüpuo nou phakuyu rachipaola peiyu maitao hinou taho 
nouloua baio.” Joram nou chila peie, “Moe, Mapao nou veo mai Etao asüye 
Moab maivei veo bah hi thaothou peiyu phare.”  
14Elisha nou chila peie, “Enou kuvah soua buyu hriyu Mapao zhih hinou 
chaachou soua nou paowe, süolouzü nenou koa salaiyu Judah hi veo 
Jehoshaphat ye tsükhouyu vanou moyu thaio, Enou neye halia soupeilai moe.  
15Chuo Eye donou lou souyu mai aliye taho kupoa nou vewo.” Lou souyu mai 
nanou lou souyu basei poa nou lou soupeiyu phaki, Mapao vei khouko hai 
Elisha hi velou loure,  
16ae puhnou haibüa paoe, “Mapao nou haibüa paoe: Deikho veishi hinou 
dzükhao sü hekhailo. 
17Neletao nou teikhai teirü ali-a ngaomoyuma dzükhao haitao hisü dzü nou 
phouloulai, ae neletao alia neletao vei kikhaorü khenou dzü sü alao bua nou 
ke loulai.”  
18Ae Elisha nou haibüa paopue, “Mapao ye donou hai sü souyu hai talapa-a 
nou baie; puhnou neletaoye Moab mai jünou veilouyu hai-a peilai.  
19Neletao nou puletao vei veisho-a soukhai touyu nuhdu teitei sü poloulai; 
neletao nou puletao vei rashibe khesü vikao peilai, puletao vei dzünghou 
khesü souka peilai, ae puletao vei veishoyu dou khesü neletao nou chuh nou 
laithou phoutao peilai.”  
20Thainesho shona hai teithetsü nou shona vei posheela peiyu teile hinou, 
Edom hilo vanou dzü hai küve dei sü phoutao loure.  

21Moab maitao nou veo mai asü nou tave puletaoye reih soulai tea nou bure 
touyu ko hai choulou khaie, reih basei polou süyu mai hrülai nou tave jüloua 
deirai hinou kho-a nou buloure.  
22Puletao nou thainesho shona kushu dzü sü zhuyu phaki, teinghei nou dzü 
sü phupa zhe büa homara-a nou ngaoloure.  
23“Haisü zhere!” tea puletao nou paore. “Puletaoye ngaobayu veo mai asütao 
hai alinou aliye southa vayu phare! Eletao taho puletao vei na khesü puletao 
vei fühao hinou polou laikhe!”  
24Ana puletao nou fühao hisü veyu phaki, Israel mainou puletaoye sü reih 
soua hudakhai tare. Israel mainou puletaoye sü thaihu poa tare ae Moab 
maiye southawure,  
25ae puletao vei nuhdu teitei hai soushiwure. Puletao nou veishoyu dou khesü 
tachoyu phaki, Israel mai hrülai nou chuh poloua laithou dou teitei hai 
phoutao peire; puletao nou dzünghoutao-a taika peiwure ae rashibe khesü 
vilaikhai toupeiwure. Akhai hikou puletao vei nuhdupao Kir Heres likhei hai 
shokhai toua bua baire, ae voulou poyu maitao nou nuhdupao nasü 
sühaoloua nou reih huloure.  
26Moab maivei veo nou puh hai reih veilou hore touyu sü süloukhaie, puhnou 
khoche poyu mai kaihnai hai saloua ngaobayu maitao nou da-a buyu hinou 
tupaloua tuho Sairia mai vei veo hisü talai teanou te-e, ana süsü puhnou 
soulou hore.  
27Südonou puhnou puh nahpoutu tsükana, puh thaosou pa veo soure naye sü 
nuhdu vei kivo vanou dathaloua Moab maivei rah hi posheela peie. Israel 
maitao nou süsü ngaoloua ngaopi loure, südonou puletao hai nuhdu süna 
hinou lahvei teidei hisü dakhai tare.  

2 Vemaito 4 

Elisha nou Touhayu Mimeapfüye Soukhayu 

1Rachipaolayu maime hi louyu mimeapfü ali nou Elisha hi tave haibüa paoe, 
“Apaopuwo, nevei kilai achapuo hai thaitare, ae nenou puhye süwe süolouzü 

puh hai Ramai ye piyu mai ali-e, ana chuo puhnou maivei paohzho pfüa bue 
tea puletao nou tave paohzho pfüyu nasü poka loulai tea anahpoutu ahai sü 
puletao vei qila panou soure donou sapoa talai tea bure.”  
2Elisha nou chila peie, “Enou neye donou dai soupeiyu ne jüpawe? Ne ki hi 
daidai bue touyu khesü ahi paokhaio.” Mimeapfüpai nou chila peie, “Aki hio 
halia ha-e, oliv theadzü hai bvü titouli hinou daotu bua baie.”  
3Elisha nou honapai hi paoe, “Nenou taho nevei kinapamai hinou bvü sayu 
khesü ngaolousü koute polo.  
4Süthaisü ne ae ne nahpoututao nou kihikha talou loua kikhu sü khukhaio, ae 
oliv theadzü hai bvü sayutao hi lathou khaio. Ha bvü nasü phoure toulouzü, 
buh kukhe ali hi pokhailo.”  
5Südonou honapai nou puh vei nahpoutu ahaiye sü saloua kikha hi louloure 
ae kikhu sü khuwure, süthaisü oliv theadzü thouyu bvü nasü poloua puh 
nahpoutu ahai nou pove peiyu habvü sayu hisü theadzü hai lathoure.  
6Puh pfü nahmaitao nou ha bvü teitei hi theadzü lathou phoukhai toulouyu 
thai, honapai nou habvü sayu lia buhare tea noue. “Habvü sayu ali-a hazei 
toure,” tea puh nahpoutu ahai nou chila peie. Ae theadzü sü kükoupu more.  
7Honapai nou rachipaolawo Elisha hi veyu phaki, puhnou honapai hi paoe, 
“Oliv theadzü taosü zholoua maipao pfüyu veishi hai khapeio, süthai-a ne pfü 
nahmaitao hai pousha lia nou bua hrüloulai.”  

Elisha ae Shunem hi Toungiyu Naotupai 

8Teithe ali Elisha nou Shunem hisü ve-e, ae nuhdu sühisü toungiyu naotumai 
ali bue. Honapai nou puhye puh ki hinou tave vai-o tea kuloure, süthaisü 
puhnou Shunem hi veyu chühai honapai ki hinou ve chao-a nou bua baiwe.  
9Honapai nou puhvei kipuo hi paoe, “Ahai kihi ve zhazhayu mai haina hai 
sheeyu mai ali-e tea Enou louchewe.  
10Ahai nou kide ali hai kipei hinou soupaloua zü, taibel, buh ae meivabvü 
thoukhai peiwua puhnou hai hi veyu chüsü panou chaolou laikhe.”  

11Teitheli Elisha nou Shunem hi ve-e, ae puhnou puhvei kide na hisü pa so-a 
nou bue.  
12Puhnou puhvei kilai Gehazi hisü taho naotupaiye kulo tea paoe. Honapai 
nou puh hi veyu phaki,  
13puhnou Gehazi hi paoe, “Honapai nou ahaiye donou veasho-a haibüa bu-zü 
soupeiyu ae sheshe peiyu vanou Eye panou puhye donou daisou peiyu 
jüpawe touyu sü noukhaio. Puh thaosou taho veo hi moyuma reihmai 
peikhoyu maitao hi puhye donou chi paokha peire halia buha-e?” “Enou avei 
maitao hrohinou hrüa nou bua baie, ae Enou jüpayu teitei hai buche-a baie,” 
tea honapai nou chila peie.  
14Elisha nou Gehazi hi noue, “Sükulouzü Enou puhye donou dai soupeilai?” 
Puhnou chila peie, “Honapai hai nahpoutu ha-e ae puh cha hai tsüpare.”  
15Elisha nou honapaiye hai hi kupoa pa-o tea kharochi peie. Honapai nou 
tapa kikhu hinou la-a bure,  
16ae Elisha nou honapai hi paoe, “Daohkou chu teile phaki, nenou nahpoutu 
ali daopoa nou bulai.” Honapai nou chila peie, “Oh apaopuwo, ne sü Ramai 
vei mai-e, ahi sübüa daso!”  
17Ana Elisha nou paoyu thaifüa daohkou hai honapai nou nahpoutu ali 
naloure.  
18Po daotu thaisü, chachiyu teile phaki, nahtou na hai puo hi holai tea dou hi 
tare, ae puh puo hai dou hinou chachiyu maiye koa vah soua nou bue.  
19Süteile bü hinou nahtou nanou puh puo hi “Apei soulere! Apei soulere!” tea 
kra-a nou paoe. “Nahtouye pfü hi sapoa vepeio,” tea puo nou kilai hisü paoe.  
20Kilai nanou nahtou naye pfü hi save peie, ae nahtou nanou puh pfü vei 
nakephao hinou hea koute buloua nou thaitare.  
21Süthaisü pfü nou puhye sü Elisha vei kide nahi sapaloua puhvei züphao 
hinou zükhaire ae kikhu khuwua nou tare.  

22Süthaisü honapai nou puh chaye sü kuloua nou paoe, “Eye kilai mai ali ae 
rheisüh ali seive peio. E rachipaolawo Elisha hi holai hie, thalou süyu koute 
tha-a nou Esü dakhai ve-a bailai.”  
23Puh cha nou haibüa noue, “Ne daisounou zhou nou talai tiwe? Zhou sü 
Soteithe moe, moyuma Khouh Ashu vei Khonüh nüyu teithe moe!” “Taivei-e,” 
tea honapai nou chila peie.  
24Süthaisü honapai nou rheisüh phao hisü taopaloua nou puhvei kilai hisü 
paoe, “Taveilou süyu koute tavei takhaio, Enou paomo koute chaokhai 
touso.”  
25Sübüa honapai nou Karmel Deichi hi Elisha nou buyu hisü velai tea tare. 
Elisha nou honapai laiyu zhingaolou khaie, puhnou puh kilai Gehazi hisü 
paoe, “Zhukhaio, Shunem hi maipfüpai sü laire!  
26Honapai hisü thasho-a nou takou puh kipuo ae nahpoutu alia mai hrülai 
nou vei-a bubaimo-e tea noukhaio.” Honapai nou Gehazi hisü vei-a bukhai 
toua baie, tea chila peie,  
27ana honapai nou Elisha hi velouyu phaki, puhnou kaokou puh nghoujü nou 
puhye khurüloua puh phi sü kholoure. Gehazi nou honapaiye, khaolailai tea 
buyu hinou Elisha nou paoe, “Deipeiso, puhnou levea sho-a buyu sü ne 
ngaomovu? Ae Mapao nou halia ahi sü hai vanou paomoe.”  
28Naotupai nou puh hi paoe, “Apaopuwo, Enou ne hi nahpoutu ali peio tea 
khovu? Eye panou hamako soua ahi areih sü pa bupeiso tea ne hi Enou 
paomowu?”  
29Elisha nou Gehazi hilova reiloua nou puh hi paoe, “Thasho-a nou avei 
süüpo nasü poloua nou takhaio. Lududo hi maitaralia cha-a nou buso, 
hakinou mai nou neye keayuma, puletao hisü chila peihawua toulei tapoa ki 
hisü velou avei süüpo nanou nahtou vasü pokou khaipeio.”  
30Naotupai nou Elisha hisü paoe, “Hriyu Mapao zhih hinou E chaachou soua 
paowe, süolouzü Enou neye koa tamoyu thaio, E talai moe!” Südonou Elisha 
nou honapaiye koa nou tare.  

31Gehazi nou puhai jünou rai-a tave Elisha vei süüpo nanou poa nahtou vei 
pfüphao hisü khaipeie, ana hriyu vei shee aliro ngaomore. Südonou puhnou 
Elisha hi tapaloua nou paoe, “Nahtou nasü kaishu more.”  
32Elisha nou velouyu phaki, puh vei kide hisü lah likhei pa nahtou naye 
zhuyu phaki, nahtou nasü züphao hinou thai-a buyu sü nagaoloure.  
33Puhnou kikhu sü khuwua Mapao hi veachi paoe. 
34Süthaisü puhnou nahtou vei phao hinou pa züloua puh mü nou nahtou 
navei mü hi ae puh ngheithou nou nahtou navei ngheithou hi ae puh bah nou 
nahtou navei bah hi khailoua dazü peikhaie, nahtou vei vasou hai lüpare.  
35Elisha nou tashuloua kide nasü tasühao-e, ae puhnou dakhaikou nahtou na 
phao hinou dazüpu peie. Süthai hai nahtou nanou bakha anai shishaoshao-a 
puh ngheithou sü hepare. 
36Elisha nou Gehazi ye kuloua nahtou vei pfü sü kukhaio tea paoe. Honapai 
nou veyu phaki puh hi paoe, “Ne nahpoutu sü hai hi bure, salo.”  
37Honapai nou Elisha phi hisü nakou khurüe; süthaisü honapai nou nahtou 
nasü saloua tare.  

Khupavah Souyu Kukhe Ahai 

38Vuli teidei sühi tokaa shoyu teile hinou, Elisha nou Gilgal nuhdu hisü ve-e. 
Puhnou rachipaola peiyu maime aliye paodoupeia buyu teile hinou, puhnou 
puh kilai hisü tona phatoure donou lee adu ali hai mei pei shaokalou khaio 
tea paoe.  
39Mai ali nou taho khaovu sü phouloure. Puhnou rekou buyu darkhabe ali 
ngaoloua puhnou pfülou süyu koupo sü phouloua nou pfüvere. Puhnou süsü 
dai-e touyu sümoa tonapha toure donou leasasa loua kholoure.  
40Tona phakhai touyu nasü maikhe maiye panou toure donou khaithou 
peiwure. Ana puletao nou toutayu phaki, puletao nou Elisha hisü haibüa 
paore, “Tona phakhai touyu hai hisü maiye kaithare pou loure!” Südonou 
haisü toulou shire.  

41Elisha nou khao hi khaitouyu tona sü poloua lee li hisü lathou peie, ae 
haibüa paoe, “Puletaoye panou toure donou khaithou peio.” Süthaisü khaojü 
bokhai touyu nasü vei-a baire.  
42Süthai-a vuli Baal Shalishah hinou mai ali nou Elisha ye potei hi chachi 
raikayu hinou ngaolouyu thouthou nou soukhai touyu raokhao pho kai hai 
pove peie, ae thouthou daotu hai pove peie. Elisha nou sütao sü poloua 
rachipaolayu maime hisü peikhaio tea puhvei kilai hisü paoe.  
43Ana puhnou chila peie, “Haitao tunou mai kaihli sü panou toulou süe tea ne 
tsüchowu?” Elisha nou chila peie, “Puletaoye panou toure donou poloua nou 
peikhaio, daiolouzü Mapao nou paowe, puletao nou sütao hai toulouyu thai-a 
lia nou bulai hie.”  
44Südonou kilai nanou puletaoye sü touso hai peie, ae Mapao nou paopeiyu 
bütoua puletao nou toulouyu thai-a touso hai lia nou bue.  

2 Vemaito 5 

Naaman nou Sou Veilouyu 

1Sairia maivei reihmai peikhowo Naaman hai Sairia hi veo nou tsükhou sho-a 
nou matsü shoa poyu mai ali soue, daiolouzü puh vanouMapao nou Sairia 
maiye sü veilouyu hai peie. Puh hai soureih veishoyu reihmai ali-e ana puh 
sü loukhaora souloure.  
2Sairia mainou raichoki vuli Israel maiye soureih sou-a naotumai taitou liye 
sapoa nou tare ae honapai nou Naaman vei maipfü kilai soue.  
3Teithe ali honapai nou puhvei paopai hisü paoe, “Avei paopuye panou 
Samaria hinou buyu rachipaola-apei na hisü Ewo panou tanüwe. Puhnou 
puhvei sou sü souvei peilou süe.”  
4Naaman nou ko haisü choulou khaie, puhnou nahnaotupai nou paoyu chipao 
sü taho veo hi paoe.  
5Veo nou puh hi paoe, “Seiko hai nasü poloua nou Israel maivei veo hisü ta-
o.” Südonou Naaman nou shahu theshirou, sanake therou ae veikayu sabanü 
lea-a nou naolou veiyu kirou hai poloua nou tare.  

6Puhnou poa tayu seiko nasü haibüwe: “Seiko hai nanou avei peikhowo 
Naaman hai thao-e touyu sü paopeilai. Enou neye puhvei sou nasü panou 
souvei peiyu hai jüpawe.”  
7Israel hi veo nou seiko sünasü phou louyu phaki, puhnou levea lou-a puhvei 
sabanü hai paiphawure ae haibüa paoe, “Sairia hi veo nou kabüa Eye mai 
haina vei sou sü souvei peio tea paosa? E hai Ramai-e, maiye souhrilou süyu 
ae southalou süyu khouko sü ahi bue tea puhnou tsüchoho? Moe, puhnou Eye 
vamoa züveire donou do ashi hai nasü soua nou baie!”  
8Rachipaolawo Elisha nou ko hai khesü choulou khaie, puhnou veo hisü 
haibüa chi paota-e: “Ne daisounou leveawe? Puhye sü ahi seive khaio ae 
Enou puh hi Israel maivei teidei hi rachipaola peiyu mai bue touyu sü 
soungao peilai!”  
9Südonou Naaman nou puhvei rheitao ae rheiluki khesü pfüloua tare ae tave 
Elisha vei kikhubomü hinou chaore.  
10Elisha nou puhvei kilai aliye seipa puhye taho Jordan Rei hinou bakha anai 
hai dzü khüsheelo, sükulouzü puhvei sou nasü veiloua bailai tea paopeie.  
11Ana Naaman nou sütea paopei khai-e, rarou sholoua haibüa paoe, “Puhnou 
kijü tapaloua puhvei Ramai Mapao zhih hinou avei sou nasü zhuloua veachi 
paopei shulai ae Eye souvei peishulai tea Enou tsücho-e.  
12Damaskas hinou buyu Abana ae Pharpar reidzü hai Israel maivei reidzü 
jünou veipu hi mowu? Enou rei sütao hinou dzü sü khüloua veiloua bailai!”  
13Puhvei kilai mai ali nou puh hisü takouloua nou paoe, “Apaopuwo, 
rachipaolawo nou neye tatei shoyu vah ali soulo tea paopei louzü, sünasü 
nenou souloua bailai. Daisounou puhnou neye taho dzü khüloua veilo touyu 
sü soulou hoyu bue?”  
14Südonou Naaman nou Jordan rei hisü koutare, ae Elisha nou paoyu büa 
puhnou reidzü hinou bakha anai hai dzü daloure, ae puhvei sou sü veikei 
touloure. Puhvei souketao hai nahmaitou ali vei vasou büa veishore.  

15Puhnou Elisha hisü puhvei mai hrülaiye saloua nou dakhai ve-e ae puhnou 
puh hi paoe, “Chuo Enou süloure, rah kukhe ali-a ha-e, ana Israel maivei 
Ramai likhei bua baie; südonou zhuvea nou Enou sapeina peiyu haitao sü 
polo.”  
16Elisha nou chila peie, “Hria buyu Mapao, Enou puhvei kuvah souyu na zhih 
hinou chaachou sou-a paowe, süolouzü Enou nevei sapeina khesü polai moe.” 
Naaman nou puhye polou laiwo tea paokhaikhai-e, ana puhnou pobare.  
17Südonou Naaman nou paoe, “Nenou avei sapeina khesü polai moe 
toulouzü, Eye panou hai hi buyu deinai khesü koupo ahai sü aki hi panou 
pfütawo, daiolouzü chuo Enou rah kukhe lihi posheela khesü meidei-a peipu 
khailai more, Mapao hi likhei posheela hai peia bailaire.  
18Enou Sairia mai vei rah, Rimmon rathoki hinou veoye koa rathoyu 
sü Mapao nou Eye panou khaipeio. Mapaonou Eye khaipei vuzü shulai!”  
19“Kaona-a nou ta-o,” tea Elisha nou paopeie ae Naaman sü tare. Naaman nou 
daotuli takouyu phaki,  
20Elisha vei kilai Gehazi nou lah puh hi haibüa paoe, “Avei paopu Elisha nou 
Naamanye sü panou halia peimoa tare. Sairia puona nou puhye peiyu na 
khesü puhnou polouyu kao-e. Hria buyu Mapao vei zhih hinou, E tuho puh 
hinou ha daotuli hai poloulai.”  
21Südonou puhnou Naaman thaihu tare. Naaman nou mai ali hai puletao hi 
tukouyu sü ngaolou khaie, puhnou puhvei rheiluki sü chaoloua puhye “Vei-a 
bai homoe, daitouwe?” tea puh hi noue.  
22Gehazi nou chila peie, “Vei-a baie, ana chubü hinou Ephraim maivei deichi 
hinou rachipaolayu maime ali veloure, südonou avei paopu nou Eye seive ne 
hi paopeio ae puhye shahu thesü ae sabanü ahai peio tea nou paoe.”  
23“Shahu therou polo,” tea Naaman nou chila peie. Puhnou süsü polo tea 
lekhabvü ahai hi thou müphu peiwure ae sabanü dayu ahai sü puhvei kilai 
mai ahaiye panou pfüloua Gehazi jünou rai-a tare. 

24Puletao nou Elisha nou buyu deichiva veyu phaki, Gehazi nou shahu vei 
lekhabvü ahai sü poloua puhvei ki hi polou khailoure. Süthaisü puhnou 
Naaman vei kilai mai ahai sü seidakhai tawure.  
25Gehazi nou puh ki hisü veloure ae Elisha nou puh hi noue, “Ne daikilo 
vetage?” “E haki lihia tamoe,” tea puhnou chila peie.  
26Ana Elisha nou paoe, “Mai ali nou puhvei rheiluki hinou takouloua neye 
chayu phaki avei rako sü buh sühi bumovu? Chu teile hi hai mai hinou 
pousha ae sabanü, oliv theadzü ae rashidzü, zhaotu ae kikhaorü moyuma qila 
maiye mai hinou polouyu teilevu?  
27Chu thainou Naaman vei sou nasü ne hi ae nevei tyaosholea maitao hi teisa 
nou bua bailai.” Gehazi nou tayu thai, puhnou sou nasü souloure, puhvei hee 
veishi hai vüra bütoua kaapha ture.  

2 Vemaito 6 

Marei Ngaodakhai Louyu 

1Teitheli rachipaola peiyu maime ali nou Elisha hi vamoa nou haibüa paoe, 
“Etao nou buyu buh hai Etaoye donou tailere!  
2Etaoye panou Jordan reipe hinou taho ki soure süü khesü phoulo.” “Taho 
phoulo,” tea Elisha nou chila peie.  
3Rachipaola peiyu mai ali nou puhye koa talaishe tea kutei touloure; puh-a 
aetoure,  
4ae puletao hai koa nou tare. Puletao nou Jordan reipe hisü veloua nou vah 
sü soutare.  
5Mai ali hai süü dao-a buyu hinou puhvei reipha sü dzü hi deloure. 
“Apaopuwo, E chuo daisoulai?” tea puhnou Elisha hi paoe. “Marei süna hai 
mai vei baie!”  
6“Buh daiki deloure?” tea Elisha nou noue. Mai sünanou puhvei mareipha 
delouyu buh sü Elisha hi ngaopeie, ae Elisha nou süü ali jüdeloua buh sühisü 
laithou peie, ae marei sü dzü pei hi phaopare. 

7“Marei nasü polo,” tea Elisha nou paopeie, ae mai nanou nakou marei sü 
poloure.  

Sairia Maivei Reihmaitaoye Hraongu Soupeiyu 

8Sairia hi veo nou Israel maiye soureih soue. Puhnou puhvei peikho maitao 
hinou nouloua puletao vei fühao sü souloua nou bue.  
9Ana Elisha nou Israel maivei veo hisü buh sütao pehao hi veso tea paopi 
peie, daiolouzü Sairia mainou puletaoye da-a nou bue.  
10Südonou Israel maivei veo nou buh sütao hinou hrüa buyu maitao hisü 
paopi peie ae puletao nou reihkhao soua buloure. Haibüyu hai vu taoli pare.  
11Sairia hi veo sü hai vanou levea sholoure, ae puhnou peikho maitaoye sü 
kuloua nou puletao hi noure, “Neletao thao mainou Israel maivei veo hisü 
bue?”  
12Puletao mai ali nou haibüa chila peie, “Oh puo veo, Etao mailia sübü moe, 
rachipaolawo Elisha nou Israel maivei veo hisü nenou souyu vah veishi ae 
kheikhei soua nenou paoyu chi veishi paopeia baiwe.”  
13“Puhye sü buh daikinou bue touyu sü phoupalo ae puhye sü Enou 
nüloulai,” tea veo nou kharochi peie. Elisha hai Dothan nuhdu hinou bushe 
touyu ko hai veo hi paopeikhaie,  
14puhnou reihmai taoli panou rhei ae rheiluki khesü pfüloua panou tare. 
Puletao nou nuhdu sühisü khei nou velouloua sühao loure.  
15Thainesho shona hai Elisha vei kilai mai ali nou tashuloua kijü payu phaki, 
puhnou Sairia maivei reihmaitao nou nuhdu sü sühao loua ngaoloure. 
Puhnou kikha hi dakhailou Elisha hi paoe, “Apaopuwo, Etao sü haka chere! 
Etao daisoulai?”  
16Elisha nou haibüa chila peie, “Ngaopiso, daiolouzü Etaoye kozho peire mai 
hai puletao jünou pouhie.”  
17Süthaisü puhnou haibüa veachi paoe, “Oh Mapaowo, puhvei ngheithou sü 
souhepa peikhaio, sübüa puhye panou ngaolou khaio!” Mapao nou puhvei 

veachi sü keipeia puhvei kilai naye panou deichi veishi hi ae Elisha vei pehao 
teitei hisü mei vei rheitao ae rheiluki khesü zhingao loure.  
18Sairia maitao nou puhye nülai tea kouyu phaki, Elisha nou veachi paoe, 
“Oh Mapaowo, puletao vei ngheithou sü soucha peio.” Mapaonou puhvei 
veachi sü keipeie, ae puletao vei nghithou sü soucha peiwure.  
19Süthaisü Elisha nou puletao hi paloua nou paoe, “Neletao vei ludu sü 
kaomore, neletao nou phouyu nuhdu nasü haimoe. Athai fülo, Enou 
neletaoye sü neletao nou phoua buyu mai naye save ngaopeilai.” Sübüa 
puhnou puletaoye sü Samaria hi save peire.  
20Puletao nou Samaria nuhdu hi talou louyu phaki, Elisha nou haibüa veachi 
paoe, “Oh Mapaowo puletao vei ngheithou sü souhepa peio, ae puletaoye 
panou hangaolo.” Mapao nou puhvei veachi keipeie; Puh nou puletao vei 
ngheithou sü souhepa peie ae puletao nou puletao hai Samaria nuhdu hinou 
bua nou ngaoloure.  
21Israel maivei veo nou Sairia maitaoye ngaolouyu phaki, puhnou Elisha hi 
noue, “Apaopuwo, Enou puletaoye southa laiho? Puletaoye southayu veiho 
moe?”  
22Elisha nou puh hi haibüa chila peie, “Southaso. Nenou nülouyu reihmai ali 
koute-a southaso. Puletaoye touso sü peio ae panou lah puletao vei veo hisü 
dakhai veta-o.”  
23Südonou Israel maivei veo nou puletaoye panou khonüh nüloure; puletao 
nou touso chelouyu thai, puhnou puletaoye sü Sairia maivei veo hisü 
seidakhai tapeiwure. Süthai hai Sairia mainou Israel mai hi soureih souvepu 
more.  

Reih Hulou Samaria Polouyu 

24Phateile daotu buyu thaisü, Sairia hi veo Benhadad nou puhvei reihmai 
hrülai hai saloua nou Israel maiye reih soure ae puletao nou Samaria sü 
haoloure.  

25Südonou nuhdu hisü touso hai chelujü shore, sübüa rheisüh pei ali hai 
shahu raicha ae vupou mu hai gram kaih ahai hinou shahu angou peie.  
26Süteile hi Israel maivei veo nou nuhdu vei kivo hinou sühao tayu phaki 
naotumai ali nou haibüa kra-a paore, “Apou veo, Eye soukha peio!”  
27Puhnou haibüa chila peie, “Mapao nou neye soukha peimoyu thaisü, Enou 
neye kabüa soukha peilou khailaige? Ahisü southou moa darkhazhaoh ali-a 
ha-e!  
28Nenou veayu sü daivanoue?” Honapai nou chila peie, “Naotupai hai nenou 
ahi avei nahtou nasü koa khotou laishe, ae süthai sü puhvei nah hai toulai tea 
ahi paoe. 
29Südonou ahai nou avei nahpoutu nasü khotou loure, süthai thainesho hai 
puhvei nahpoutu neye koa khotoulai touyu phaki, puhnou puhvei nahpoutu 
nasü poku loure.”  
30Veo nou haisü choulou khaie, puhvei sabanü hai levea loua nou 
paiphawure, ae süpehao hinou buyu maitao nou veo vei sabanü paiphayu 
phaki, veo vei sah khenou soukousah nou banao-a nou zhingao-e.  
31Puhnou haibüa shapaoe, “Zhou teithe hinou Enou Elisha vei pei daode 
loumoyu thaio Mapao ye panou Eye southa-o.” 
32Südonou puhnou Elishaye nüloure donou kopomaiye seitawure. Süphaki 
Elisha hai puhvei ki hinou puhye ve chayu tsümai daotuli hai koa nou bue. 
Veo vei kopomaitao nou veloumo jünou, Elisha nou tsümaitao hi paoe, 
“Maiye southayu nanou Eye southare donou maiye sü seivere! Puletao nou 
hai hi veyu phaki, kikhu sü khulo ae puletaoye panou kihikha talouso, veo-a 
puletao vei thailova nou koa lai-e.” 
33Puhnou chi sütao hai paoche louyu thaibü, veo nou tave loua haibüa paoe, 
“Mapao nou Etao hi haibüa veahoyu teitei sü pove peia baie. Chuo E 
daisounou puh vei vuh sü khopua nou bukou laige?”  

2 Vemaito 7 

1Elisha nou chila peie, “Mapao nou paoyu sü kei khaio! Dosho hai chu teile hi 
neletao nou Samaria nuhdu hisü southou veikayu sühcho asü moa süthou 
sühcho arou hai shahu ali nou ngaoloulai.”  
2Veoye koa salaiyu mai ali nou Elisha hi haibüa nou paoe, “Mapaovuzünou 
thoudzü hai thasho-a nou seive peiyuma sübüyu sü soulou hoe.” “Nenou 
sübüyu sü ngaolai, ana nenou halia touloulai moe,” tea Elisha nou chila peie.  

Sairia Maivei Reihmaitao nou Tutayu 

3Samaria vei rokhubomü vakou nou mai adai hai loukhaora soua nou bue, ae 
puletao mai alinou ali hi haibüa nou paoe, “Eletao thaimo koute hai hinou 
dai-e kho-a bukou laige?  
4Etao nou nuhdu lüvai sü louyu hai hamoko baie, daiolouzü Eletao hai khü-a 
nou thai-a bailai, ae Etao nou buh hai hinou buyuma süsüa Etao hai thai-a 
bailai. Südonou Sairia maivei fühao hisü holai khe; hakinou puletao nou 
Etaoye southa louzü daisou khai, ana puletao nou Etaoye southa paimoe.”  
5Südonou puletao nou teizhi rara louyu phaki, Sairia maivei fühao hisü tare, 
ana puletao nou sühi velouyu phaki, mailia buh sühisü hare.  
6Mapao nou Sairia maiye sü panou reihmai taoli hai rhei ae rheiluki khesü 
pfüa laiyu kho büa panou chouloure, ae Sairia maiye panou Israel mai nou 
Hit mai ae Ejipt maivei veo ae puletao vei reihmaitao hai ngaloua nou 
puletaoye reih soure donou laiyu phare tea tsücho loure.  
7Südonou süzhou khei nou Sairia mai hai buh sünasü puletao vei rhei ae 
rheisüh alia na veishi hai fühao hi thaokhaiwua tutare.  
8Mai adai taonou fühao hai hi takouloua sahpao hisü taloure ae puletao nou 
touso khesü touloure alia shahu, sana ae sabanü khesü poloua nou buh kukhe 
ali hi pove poku loure; süthaisü puletao nou dakhai ve sahpao kukhe lihi loue 
ae sübütoua puletao nou souloure. 
9Ana puletao mai ali nou ali hi haibüa paore, “Eletao haibüa buyu sü 
kaomore, ko aveih hai nasü lah Etao hi khaiyu kaomore. Etao nou ko hai 

nasü dosho shona nou taho paopei louzü, Etaoye tudee peia bailai. Südonou 
chu nou taho veo vei peikho maitao hi sü ko aveih hai nasü paopei laishe!”  
10Südonou puletao nou Sairia maivei fühao nasü thaokhaiwua Samaria hisü 
veloure ae reihkhao souyu maina hisü haibüa shapao peie, “Etao nou Sairia 
maivei fühao hisü loure ae sühisü mai lia hazei toure; puletao vei rheitao ae 
rheisüh khesü rai khimoa nou bubaie ae puletao vei sahpao hai puletao nou 
thaokhaiwua tayu zhai büa bubaie.”  
11Reihkhaoyu nanou ko sünasü paosü papeie, ae ko süsü veo vei ki hia 
chouvere.  
12Süsü khei toutsü hinou-e, ana veo nou kushuloua puhvei peikho maitao hi 
paoe, “Sairia mainou shodo souyu sü Enou neletao hi paongao peilai. Etao 
hai touso ha-a nou bue touyu sü puletao nou süwe, südonou puletao nou 
puletao vei fühao sü thaokhaiwua heihro hinou tutsüa nou bulai. Etao nou 
nuhdu hai hinou vakou tapa touso phouta louzü, puletao nou Etaoye hria nou 
nüloulai ae nuhdu hai nasü poloulai touyu donou shodo soua baie.”  
13Puhvei peikhomai ali nou haibüa paoe, “Nuhdu hai hinou buyu maitao hai 
hamako hinou bue baie, rai-a thaitayu mai ali bütoua nou bua baie. Südonou 
Etao nou kamai-a panou rhei anghou pfüloua nou kabüa busa touyu sü taho 
zhulai khe.”  
14Puletao nou kamai-a dopaloure, ae veo nou puletaoye sü panou rheiluki 
ahai pfüloua nou Sairia mainou kabüa fühao sü thaokhaiwua tare touyu 
phoupa loure donou seitare.  
15Mai sütao nou Jordan hi koute hai zhupoa nou ta-e, ae puletao nou ludu 
hisü puletao vei na khesü thaokhaiwua tutayu sü ngaoloure. Süthaisü puletao 
nou veo hi dakhai ve ko khesü paopeie. 
16Samaria hi buyu maitao nou tuvaho Sairia maivei fühao hinou buyu na 
khesü poloure. Mapao nou paopeiyu büa veikayu southou hai sühcho asü 
hinou ae süthou sühcho arou sü shahu ali nou zho peie.  

17Veo nou puhye koa salaiyu peikho mai naye panou nuhdu vei rokhubomü 
nasü zhuloure donou vahbu thoupeie. Peikhowo nanou veoye koa veyu 
phaki, Elisha nou rai-a paoyu bütoua maikhe mainou puhye sü phi nou 
deithawure.  
18Elisha nou veo hi paoe, süolouzü thainesho hai Samaria hi veikayu southou 
sühcho asü ae süthou sühcho arou hai shahu ali hinou zholai tea paoyu 
phaki,  
19Peikho nanou haibüa chila peie, “Mapao puh vuzünou thoudzü hai thasho-a 
nou seive peiyuma, sübülou hoe!” Ae Elisha nou haibüa chila peie, “Nenou 
sükhesü ngaolai, ana nenou sütao hai toulou laimoe.”  
20Elisha nou paoyu bütoua vepare, ana puhye sü maikhe mainou nuhdu vei 
rokhubomü hinou phi nou taithawure.  

2 Vemaito 8 

Shunem hinou Hrüyu Naotupai Dakhai Veyu 

1Elisha nou nahpoutu souhri peiyu nahpfüpai hisü paoe, “Mapao nou teidei 
hai hisü tokaa seive peilaire ae haisü po anai koutelai, südonou nevei kihikha 
maiye saloua buh kukhe hinou hohrüta-o.”  
2Südonou Elisha nou paopeiyu thaifüa honapai nou puhvei kihikha maiye 
saloua Philistin maivei teidei hinou po anai koute hai hrütare.  
3Po anai cheyu thaisü honapai nou lah Israel maivei teidei hisü ve honapai 
vei ki-lu hai puh hi dakhai peio tea khore.  
4Veo hai süteile hi Elisha nou khupayu vah soukhai touyu khesü Elisha vei 
kilaio Gehazi hinou noua nou bue.  
5Elisha nou thaiyu hinou souhri peiyu ko na hai Gehazi nou veo hi pao-a 
buyu teile hinou naotupai nou veo hisü puhvei akho nahai paongaolai tea 
taloure. Gehazi nou veo hisü paoe, “Apuo Veowo, Elisha nou souhri peiyu 
nahpoutu nasü puh pfüye koa hai hi bure!”  
6Ae veo nou naotupai hi nouyu chi khesü honapai nou veo hi paokhai 
toupeie. Südonou veo nou puh khehinou vah souyu mai aliye kuloua paoe, 

“Honapai vei ki-lu teitei ae honapai nou teidei thaokhaiwua tayu nou zhou 
koute, süsü po anai hi puhvei dei hinou ngaolouyu thoudzü teitei vei muma 
noupu honapai hi lukhai peio.”  

Elisha ae Sairia hi Veo Benhadad 

7Elisha nou Damaskas hi veyu phaki, Sairia hi Veo Benhadad hai soua nou 
bue; ae veo hi rachipaolawo Elisha sü hai hi vewe tea ko hai paopeiyu phaki,  
8Veo nou puhvei peikhomai ali Hazael touyu na hisü paoe, “Ne sapeina sü 
poloua rachipaola peiyu mainaye sü taho daopeio, ae puhye 
nou Mapao hinou E souyu hinou veilaiho veilou hore touyu sü noupeio tea 
paopeio.”  
9Südonou Hazael nou Damaskas hinou payu na veikayutao hai racho raidei 
vei koupo souloua Elisha sü daolai tea tare. Hazael nou puhye daoloua nou 
haibüa paoe, “Ne kilai veo Benhadad nou Eye seive ne hinou puh hai veilou 
süho veilou hore touyu sü noukhaio tea seivewe.”  
10Elisha nou chila peie, “Puh hai thai-a bailai tea Mapao nou ahi paongaowe, 
ana puh hi tave puh hai veiloua bailai tea paopeio.” 
11Süthaisü puhnou Hazael ye khaoshisho poa nou zhutei touloure, ae Hazael 
hai pah pfükhaire buh hare, sübüa Elisha nou shusou poa nou kra pare.  
12“Apaopuwo ne daisounou krawe?” tea Hazael nou nouwe. Elisha nou chila 
peie, “Daiolouzü nenou ngaopi shoyu vah haso khesü Israel mai pei hi soupei 
laiyu sü Enou süwe. Nenou puletao vei reihkhaobu khesü meidei peilai, 
nahlemai hrülai sü southa peilai, nahtou maiye sü soude sousasa peilai alia 
nahpfüyu maiye sü pou hinou nahtou hai popa peilai.”  
13Hazael nou haibüa chila peie, “Esü hazho toulia moyu mai ali baie, kabüa 
vah sübüyu adu khesü soulou khailaige?” “Nenou Sairia hi veo soulai 
tea Mapao nou ahi ngaowe,” tea Elisha nou chila peie.  
14Hazael nou Benhadad hi dakhai vere ae puhnou Hazael hi noue, “Elisha nou 
daitea paowe?” “Puhnou ne hai veiloua bailai tea ahi paowe,” tea Hazeal nou 
chila peie.  



887 

 

 
   Sheeyu Baibel 

© 2009, Bible Society of India. 
 

 
 

 

15Ana thainesho hai Hazael nou sahkamol ali hai dzü pfüloua nou polou 
veoye sü ssü nohawua southawure. Alia Hazael nou puh thaosü pa veo 
souloure.  

Judah hi Veo Jehoram 
(2 Puo 21.1-20) 

16Israel mai hi veo Ahab nahpoutu Joram nou veo soulouyu po angou nava 
Judah hi veo Jehoshaphat nahpoutu Jehoram nou veo souloure. 
17Puhnou pa vekou louyu phaki puh hai po shiahai pare ae puhnou po acha 
hai Jerusalem hinou veo soua bue.  
18Puhnou Ahab vei kihikhamai büa ae Israel mai hi veo maitao nou vah ashi 
souyu bütoua vah ashi sü soutare, daiolouzü puhnou Ahab nahnaotupai sü 
naloure. Ae puhnouMapao vei nghingao hinou vah ashi khesü soutare,  
19ana Mapao nou puhvei kilai David ye donou Judah teidei sü souha nümore, 
daiolouzü puhnou puhvei kilai David hisü puhvei tyaosholea maitaoye panou 
teisa nou veo sü soua bukoute peilai tea chaachou soupeiwure.  
20Jehoram nou veo soua buyu teile hinou Edom mainou Judah khakhe hi 
bulai more tea tyapa lahvei teidei hai soushu loure. 
21Südonou Jehoram nou puhvei rheiluki veishi sü pfüloua Zair hisü ve-e, ae 
Edom maivei reihmaitao nou puletaoye sü sühaoloure. Khei nou puh ae 
rheilukitao hi peikhowo puhai hai tupaloua nou lah ki hi dakhai vere, ae 
puhvei reihmaitao hai tupho raroupoa lahkuku vei ki hi dakhai tare.  
22Süthai hai Edom mainou Judah maivei khakhe hinou hrümoa lahdo 
souloure. Süpha teile hinou Libnah nuhdu hai-a Judah vei khakhe hi bulai 
more tea tyapare.  
23Jehoram nou soupfüyu vah haso veishi hai Judah hi Vemaitao vei 
Hrüko rüyu larübvü hi rüthou khaitoue.  
24Jehoram hai thaitare ae puhye sü David vei Nuhdu, veo maitao vei khüh 
hinou poa daovu peie ae puh nahpoutu Ahaziah nou puh thaosou pa veo 
souloure.  

Judah hi Veo Ahaziah 
(2 Puo 22.1-6) 

25Israel mai hi Veo Ahab nahpoutu Joram nou veo koulouyu po kiahai kou 
hai Judah hi veo Jehoram nahpoutu Ahaziah nou pa vekouloue.  
26Ahaziah nou vekou louyu phaki puh hai po kaihai pare ae puhnou 
Jerusalem hinou po ali hai veo sou-e. Puh pfü zhih hai Athaliah tou-e ae 
honapai hai Israel hi veo Ahab nah naotupaie ae Veo Omri tyao-e.  
27Ahaziah hai Ahab kihikhamai nou Mapao vei nghingao hinou vah ashi 
souyu bütou-a soutare, daiolouzü puh hai Ahab vei nah naotupaiye naloure.  
28Veo Ahaziah nou veo Joram ye koa Sairia hi veo Hazael pei hi Ramoth 
Gilead hinou reih soure, ae reihbu sühinou Sairia maivei reihmai nou 
Joramye sü zhipeiwure.  
29Veo Joramye zhipeikhai touyu nasü veiloure donou Jazreel nuhdu hi 
dakhai tare ae Ahaziah nou buh sühi puhye tave keare donou ve-e.  

2 Vemaito 9 

Jehuye panou Israel Mai hi Veo Soure Donou Theadzü Napeiyu 

1Süthaisü Elisha nou rachipaolayu nahlemai aliye kuloua paoe, “Soudaloua 
nou Ramoth Gilead hisü tawo. Oliv theadzü thouyu bvü ali polo,  
2ae nenou buh sühi velouyu phaki, Nimshi nahpoutu Jehoshaphat nahpoutu 
Jehu ye sü phoulo ae puhye samaitao hrohinou tyakuyu kide ali hi saloulo.  
3Süthaisü puhye oliv theadzü nou puh pei hi lazü peio ae haibüa paopeio, 
‘Mapao nou neye panou Israel mai hi veo soure donou theadzü hai napeiwe!’ 
Süthaisü buh sühinou thashoa nou thaokhaiwua tutalo.”  
4Südonou nahleyu rachipaolawo nou Ramoth Gilead hisü tare,  
5ae puhnou velouyu phaki, reihmai peikhoyu maitao hai meime soua nou 
chipha-a bue, ae puhnou paoe, “Apaopuwo, neye donou chipao ali Enou 
povewe.” Jehu nou noue, “Etao hrohi thao-e nenou chanüwe?” Puhnou chila 
peie, “Neye paowe.”  

6Süthaisü puhai nou kihikha talou loure ae nahle-a buyu rachipaolawo nou 
Jehu pei hisü theadzü lanou peie ae puh hi haibüa paoe, “Israel maivei 
Ramai Mapao nou haibüa paoe, ‘Enou neye panou avei maitao Israel mai pei 
hi veo soure donou theadzü napeiwure.  
7Neye panou nevei paopu Ahab veo vei kihikha mai hrülaiye southalai, sübüa 
Jezebel nou avei rachipaola peiyu maitao ae avei kilai maitaoye southayu 
donou khüngu sü phouloulai.  
8Ahab vei kihikha mai hrülai ae puhvei tyaosholea mai hrülai hai thaikhai 
toulai, Enou puhvei kihikha buyu poutumai hrülai- tsümai, nahmai soumoa 
mai hrülaiye southakhai toulai.  
9Enou Ahab vei kihikha hai Israel mai hi veo Jeroboam ae veo Baasha vei 
kihikha maitao büa soupeilai.  
10Ae Jezebel vei thaiphao hai Jezreal teidei hinou sei khenou touloulai, ae 
mailia puhye sü daovu peilai moe.’ ” Süthaisü nahle-a buyu rachipaolawo 
nou kikhu sü houpaloua tutare.  
11Jehu nou puhvei samai khamaitao hisü dakhai loure ae puletao nou puh hi 
noue, “Ha teitei nou vei-a baiho moe? Voyu maina nou ne hi dai-e jüpa-a nou 
paowe?” “Puhnou dai jüpawe touyu sü neletao nou süwe,” tea Jehu nou chila 
peie.  
12“Etao sümoe! Puhnou paoyu sü Etao hi-a paongao peio,” tea puletao nou 
pao-e. “Mapao nou Eye panou Israel mai hi veo soure donou theadzü 
napeiwure tea puhnou paowe.”  
13Süthaisü puletao mai hrülai nou lahkuku vei sahba sü khuloure, ae süphao 
hisü Jehu ye panou pa laloure, shabe sü nghoupare alia haibüa share, “Jehu 
nou veo sü souloure.”  

Israel hi Veo Joram ye Southayu 

14-15Süthaisü Jehu nou veo Joram ye kheikhei soua soushire donou shodo 
souloure. Süphaki veo Joram hai Sairia hi veo Hazael ye Ramoth hinou 
soureih soua zhipeiwua veiloure donou puhsü Jezreal hinou bue. Südonou 

Jehu nou puhvei samaitao hi paoe, “Neletao nou Eye koa zholouzü, mailia 
panou nuhdu hinou deraipa ko hai nasü Jezreal maitao hi paopeiso.”  
16Süthaisü puhnou rheiluki pfüloua Jezreal nuhdu hisü tare. Joram hai 
veiloumoa buhie, alia Judah hi veo Ahaziah-a Joram ye kealai tea nuhdu 
sühinou bue.  
17Jezreal nuhdu hinou reikhao soua buyu maina nou Jehu alia puhvei maitao 
nou takouyu sü ngaoloua haibüa shapaore, “Enou maime ali hai hilao tapoa 
kouyu sü zhingaowe.” Joram nou chila peie, “Rhei pfüyu mai ali seiho 
puletao hai samai khamai ho ngaobayu maisa panou taho zhukhaio.”  
18Kopomai nanou rheipfü kou Jehu hi paoe, “Nenou veyu hai samai khamai 
soua kaonayu hinou veho, daivanou vewe touyu hai veo nou sülou nüwe.” 
Jehu nou chilapeie, “Süsü ne vah moe, athai fülo.” Kopomai nanou puletao 
vei me hisü kouloure, ana dakhaikou more tea reihkhaoyu puona nou 
paopeire.  
19Kopomai kukhe ali-a seiho Jehu hi raibütoua chinoure, ae Jehu nou haibüa 
chila peie, “Süsü nevei vah ha-e! Athai fülo.”  
20Süthai-a reihkhaoyu puona nou kopomai nahai puletao vei me hisü koulou 
loure ana puh-a dakhai koumore tea paore, ae puhnou haibüa paopue, 
“Puletao vei me hi süthaisa-a laiyu mai nanou rheiluki pfüyu hai Jehu nou 
pfüyu büwe, daiolouzü puh hai voyu mai ali büa pfütawe.”  
21“Avei rheiluki sü soudakhaio,” tea veo Joram nou kharochi peie. Rheiluki 
sü puh alia veo Ahaziah nou pfüloua Jehu ye daore donou tare. Puletao nou 
Naboth vei dou hinou ve daoloure.  
22Joram nou puh hi chinoue, “Ne kaonayu hinou ve-a baiho moe?” Jehu nou 
chila peie, “Ne pfü Jezebel nou khaitouyu khakhapfü ae keingumai taoli 
bulukhu kabüa kaonayu sü bulaige?”  
23“Haisü soureih soure donou shodo ashi soure, Ahaziah!” tea Joram nou 
shapaowua puhvei rheiluki sü pfüdaloua nou tutare.  

24Ae Jehu nou puhvei khouko buyu veishi nou poa voulou sü paipaloua 
Joramye sü phao hinou kapeiwure, sübüa voulouthou sü lüthou hi loure. 
Joram sü sübüa puhvei rheiluki hinou thaire,  
25ae Jehu nou puhye soukhayu Bidkar hi paoe, “Puhvei thaiphao sü poloua 
Naboth vei dou hi polai thouwuo. Ahai nou veo Joram puo Ahab thailo 
vanou rheiluki pfüa tayu phaki, Mapao nou Ahab pei hi vamoa haibüa paoyu 
nasü licholo: 
26‘Naboth ae puhvei nahpoutu maitaoye southayu sü Enou do ngao-e, ae dou 
hai hinou puh-a Enou tudee peilai tea chaachou souwure. Südonou Joram vei 
thaiphao sü polo,’ tea Jehu nou puhye soukha peiyuna hisü kharochi peie, ae 
süsü Naboth vei dou hi Mapao nou chaachou soukhai touyu thaifüa laithou 
khaio.”  

Judah hi Veo Ahaziah Thaiyu 

27Judah hi veo Ahaziah nou hai khesü ngaoloua puhnou Beth Haggar hi 
tutare. Jehu nou puhye thaihuloua nou paoe, “Puh-a southawo!” Jehu nou 
puhvei maitao hi kharochi peia puletao nou puhye thaihu poa kou Ibleam 
nghia buyu Gur hi tapare hinou puhye sü zhipeiwure. Puhnou Megiddo hi 
tuvere ae sühinou puh sü thaire.  
28Puhvei khehinou buyu peikho maitao nou puh thaiphao sü rheiluki hinou 
Jerusalem hi pfüa dakhai ve David vei nuhdu hi vemaitao vei khüh hinou 
daovu peie.  
29Ahab nahpoutu Joram nou Israel hi veo souyu po kiali kounou Ahaziah nou 
Judah hi veo souloue.  

Veopfüpai Jazebel ye Southayu 

30Jehu nou Jezreal hi veloure ae Jezebel nou vepayu ko khesü chouloua 
honapai nou nghiteipou thouloua ae peishu khuloua maimou soutou touloua 
kipei vabomü hinou duva hisü zhipoa nou bue.  
31Ae Jehu nou robomü hi talouyu phaki, honapai nou puh hi paoe, “Zimri 
puona! Maiye southawo! Ne daisou nou buh hai hi vewe?”  

32Jehu nou zhuloua haibüa shapaoe, “Thaothao mainou Eye kolaige?” 
Süphaki veo vei ki hinou vah soumai ahai asü hai vabomü hinou puhye zhua 
nou bue,  
33ae Jehu nou puletao hi paoe, “Honapaiye deiphi hi shilai koupeio!” Puletao 
nou honapaiye sü deiphi hi shilai kouwure ae honapai vei zhe sü kivo vahi ae 
rhei vasü pa taore ae Jehu nou puhvei rheiluki sü pfüloua honapai phao 
hinou pfüa tapeie.  
34Süthaisü puhnou veo vei kihikha talou ha touloure ae puhnou paoe, “Chaa 
ngaoyu naotupai sü poloua daovu peio, daiolouzü honapai hai veo vei 
nahnaotu pai-e.”  
35Ana honapaiye poa daovulai tea tayu maitao nou honapai vei pfüphao sü 
halia ngaolou more, peirao ae bahpha alia phi likhei bua nou ngaoloua baire.  
36Puletao nou ko haisü Jehu hi paongao peie, ae puhnou haibüa paoe, 
“Mapao nou puhvei kilai Elijah hi haibüa vepalai tea paopei khaitoue: ‘Sei 
nou Jezebel vei pfüphao hai Jezreal teidei hinou touloulai.  
37Puhvei vasou hai choba büa raroupoa ta-a bailai, südonou puhye sü mai 
linoua shiloulai moe.’ ”  

2 Vemaito 10 

Ahab vei Tyaosholea Maitaoye Southayu 

1Veo Ahab vei tounah hai Samaria hinou mai rainai hrüa nou bue. Südonou 
Jehu nou Samaria nuhdu hinou peikho maitao, tsümaitao, ae Ahab vei 
nahmaitaoye khoyu maitao hi haibüa seiko ali hai rüloua seipeie,  
2“Neletao hai veo vei nahmaitaoye kikopeia zhupeiyu maitao-e ae rheiluki, 
rhei, reihbasei alia veishoa kaopo pokhai touyu nuhdu khesü neletao vei bah 
hi bue. Südonou neletao nou seiko haina hai ngaoloure toulouzü,  
3veo vei nahmaitao hinou veikayu mainaye sü panou veo soure donou dolo 
ae puhye donou neletao nou soureih soupeio.”  

4Samaria nuh teidei kho-a buyu maitao nou seiko nasü ngaolou khaie, ngaopi 
shore, ae haibüa nou paoe, “Veo Joram moyuma veo Ahaziah nou dulouhoa 
buyu Jehu ye sü Etao nou kabüa dulou khailaige?”  
5Südonou nuh teidei kho-a buyu maitao ae veo vei kihikha maiye zhua buyu 
maitao nou Jehu hi haibüa chi paota-e: “Etao hai nevei kilai mai baie, ae 
nenou vah taralia souwo tea paopeiyu nasü Etao nou soupeilai. Ana Etao 
louzü mai talia panou veo soure donou dolai moe, nenou daisouyu-a veikalai 
touyu nasü souloua baio.”  
6Jehu nou puletao hi seiko ali hai haibüa nou rüloua peipue: “Neletao nou 
avei me hi loulai toulouzü ae Enou paoyu avei kharochi zülai toulouzü, 
Jezreal hinou buyu veo Ahab vei nahmaitao mai hrülai pei sü deloua dosho 
chupha teile hi ahi pove peio.” Veo Ahab vei nahmai mai rainai hai Samaria 
vei nuh teidei khoyu maitao bah hi bue ae puletao nou Ahab vei nahmaitaoye 
kikopa peie.  
7Jehu vei seiko nahai puletao nou ngaolouyu phaki, puletao nou Ahab vei 
nahmai mai rainai sü southaloua puletao vei pei sü sülai hi thouloua Jehu 
nou buyu Jezreal hisü seive peie.  
8Ahab nahmaitao vei pei hai pove peire tea Jehu hi paopeiyu phaki, Jehu nou 
haibüa kharochi peie, “Pei sütao hai nuhdu vei robomü hi lu ahai soua 
kholoua nou dosho shona koute sü sühi khaio.”  
9Süthaisü thainesho shona sü puhnou tapaloua maisou hi paoe, “Enou veo 
Joram sü southa-a baie, süsü neletao vei mah ha-e. Ana mai haitao hai 
thaonou southa-e?  
10Haisü sülo, süolouzü Ahab vei kihikhamai donouMapao nou puhvei kilai 
Elijah vanou paopei khaitouyu chipao veishi sü cheche-a vepalai. Mapao nou 
rachipaolawo Elijah hinou paopeiyu thaifüa süsü soua baie.”  
11Süthaisü Jehu nou Ahab vei kityarai maitao, puhvei peikho maitao, puhvei 
samai khamaitao ae puhvei napao maitao, Jezreel hinou hrüa buyu mai 
hrülai hai southakhai toure, mailia shokhai peimoe.  

Veo Ahaziah vei Kityarai Maitaoye Southayu 

12Jehu nou Jezreel thaokhaiwua Samaria hisü tare. Puhnou tayu ludu hinou 
“Zhaokho maivei fühao” tea kuyu buh hinou 
13Judah hi veo Ahaziah vei kityarai maitaoye puhnou daoloue, ae puhnou 
puletao hi “Neletao thao-e” tea noue. Puletao nou chila peie, “Etao hai veo 
Ahaziah vei kityarai maitao-e, Etao nou Jezreel hi taho veo vei nahmaitao 
alia veopfüpai Jezebel vei nahmaitaoye chalai tea tawe.” 
14Jehu nou puhvei maitao hi kharochi peie, “Mai haitao hai hria nou nülo.” 
Puletao nou puletaoye sü nüloure ae süpehao hinou buyu deiqulu hi pokou 
puletaoye sü southawure. Puletao mai veishi hai mai raidai ahai-e, ae mailia 
shopei moa southakhai toure.  

Shokhaitoua buyu Ahab vei Kityarai Maitaoye Southayu 

15Jehu nou sühinou tayu phaki ludu hinou Rekhab nahpoutu Jonadab ye 
daoloue. Jehu nou puhye süloua nou paoe, “Ahai tsü zhowe. Ne Eye soukha 
peilai homoe?” “Enou neye soukha peilai,” tea Jonadab nou chila peie. 
“Sükulouzü ahi ne bah thaipa peio,” tea Jehu nou paoe. Puhai nou bah 
süloure ae Jehu nou puhye puhvei rheiluki hisü paipa thouloure, 
16ae Jehu nou puh hi paoe, “Eye koa talai she, ae Enou Mapao ye kazhou 
koute louchewe touyu sü ne lah taho zhukhaio.” Puhai nou koa Samaria hisü 
tare.  
17Puhai nou Samaria hi velouyu phaki, Jehu nou Ahab vei kityarai mai hrülai 
hai southakhai toure. Haisü Mapao nou Elijah hi haibüa vepalai tea paopei 
khaitoue.  

Baal Rahye Thoyu Maiye Southayu 

18Jehu nou Samaria hi maitaoye kujüloua nou paoe, “Veo Ahab louzü Baal 
rahye titea tho-a nou baie, ana Ewo louzü puh jünou veipua nou tholai.  
19Südonou Baal vei rachipaola peiyu mai hrülai ae puhye thoyu mai hrülai 
alia napao mai hrülaiye kuve jükhai toulo. Mai ali koute-a panou vemoyu sü 
soulai moe, posheela peiyu sü soulai, Baal rahye thoyu maitao hai vemoyu 

mai hrülaiye sü southalai.” (Haibüa Jehu nou Baal rahye thoyu mai hrülaiye 
southare donou shodo souloure.) 
20Süthaisü Jehu nou haibüa kharochi hai peire, “Baal rahye tsükhoua puhye 
thore teithe nasü shapaopa peio.” Baal rahye thore teithe nasü shapaopa 
peire,  
21ae Jehu nou Israel maivei teidei teitei hisü ko hai paota peiwure. Baal rahye 
thoyu mai hrülai nou haizhou sü veimosoua nou veloukhai toulai. Puletao 
nou Baal rathoki hisü velou phoutao loure.  
22Süthaisü Jehu nou Baal rathoki hinou napao souyu na hisü ratho mai hrülai 
hisü naazao chekhei hai peio tea kharochi peie. 
23Süthai hai Jehu nou Rekhab nahpoutu Jonadabye saloua rathoki hisü 
taloure ae puhnou maikhe mai hi paoe, “Mapao ye thoyu mai ali-a panou 
loulai moe, Baal rahye thoyu mai likhei loua bailai.”  
24Süthaisü Jonadab puhai nou Baal rahye posheela hai meidei-a posheela 
peie. Puhnou mai raicha hai vakou kheikheisoua haibüa puletao hisü 
paopeie, “Neletao nou Baal rahye thoyu mai haitao hrülaiye sü southakhai 
toulai; mailia panou tupa loure toulouzü puhvei hrirai thaosü panou tupa 
louyu maina vei hrirai nou polai.”  
25Jehu nou posheela peiyu thaibü, puhnou reihkhao maitao ae peikho maitao 
hi paoe, “Talou mai haitao hrülaiye sü southakhai tou-o; mailia panou 
tupalouso!” Puletao nou khoche paipaloua talou mai teitei sü southakhai 
toure, ae thaiphao sü vakou paipa khaipeie. Süthaisü puletao nou rathoki 
khevai talouloua 
26Baal rathoki hinou buyu sheeyu dekatao sü phaloua meidei laiwure.  
27Sübüa puletao nou rathoki ae sühinou buyu natao veishi hai soushiwure ae 
rathoki nasü maisou nou teibu soua zhou koute hai bue.  
28Sübüa Jehu nou Israel maivei teidei hinou Baal rathoyu maitaoye sü souha 
peie.  

29Ana puh-a veo Jeroboam nou Bethel hinou ae Dan hinou sana nou chode 
toutu zhurai souloua thotayu vei mah nasü büa soutare.  
30Mapao nou Jehu hi paoe, “Nenou Ahab vei kihikha maitao hi Enou neye 
panou soupei nüyu veishi hai soupeiwure. Südonou nevei tyaosholea 
maiphao adai koute hai Israel mai hi panou veo sü soukou peilai.”  
31Ana Jehu nou Israel maivei Ramai Mapao vei chikha khesü puhvei tsüle 
veishi nou peia chi zülou more; puhnou Jeroboam zhaibüa Israel maiye sü 
süthaisa-a mah soutare.  

Jehu Thaiyu 

32Teile süphaki Mapao nou Israel maivei teidei hai soutai lailai tare ae Sairia 
hi veo Hazeal nou Israel maivei teidei teitei hai reih soua poloure,  
33süolouzü Jordan rei teinghei palova buyu teideitao— süsü Armon reipe 
hinou buyu Aroer vei nuhdu hi koute hai poloure. Teidei sütao hai Gad, 
Reuben ae Teinghi palova buyu Manasseh maitao nou hrüyu Gilead ae 
Bashan teidei-a loua nou poloure.  
34Jehu nou soupfüyu vah veishi, ae puhnou khuveishoa soukhai touyu vahtao 
hai Israel maivei Veo maitao vei Hrüko rükhai touyu Larübvü hi rüthou 
peikhai toue.  
35Puh sü thaitare ae puhye Samaria hinou daovu peie, alia puh nahpoutu 
Jehoahaz nou puh thaosou pa veo souloue.  
36Jehu nou Samaria hinou Israel maivei veo soua po kaicha hai khasa-a nou 
hrüe.  

2 Vemaito 11 

Judah hi Veopfüpai Athaliah 
(2 Puo 22.10—23.15) 

1Ahaziah vei pfü Athaliah nou puh nahpoutu sü thaire touyu ko hai choulou 
khaie, honapai nou veo vei kihikhamai hrülaiye southakhaio tea kharochi 
peire.  

2Ana Ahaziah tupai veo Joram nahnaotu Jehosheba nou Ahaziah nahpoutu 
Joashye sü southalai tea buyu hinou veo nahpoutu maitao hrohinou poku 
loure. Honapai nou Joash ae puhye kikopeiyu mainaye sü zhibuh kide ali hi 
thoukhai loure, sübüa Athaliah hinou puhye sü poku loua puhye southalou 
more.  
3Jehosheba nou puhye po arou koute hai Rathoki hinou pokuloua kikopeie ae 
süteile hi Athaliah nou teidei hai khasa-a nou hrüe.  
4Ana po anai kousü napao Jehoiada nou maiye leve veo ki hinou peikho 
maitao ae reihkhao maitaoye Rathoki hi kupoa velou puhnou soulai tea 
tsüchoda-a buyu nasü Rathoki hinou puletaoye koa chaachou ali souloure ae 
puletao hi veo nahpoutu Joash sü ngaopeie.  
5Puhnou haibüa puletao hi kharochi peie, “Neletao nou Soteithe zhou tave 
vah souyu phaki zha asü soukhai touyu hinou zha ali nou veo vei ki hinou 
kho-a bulai;  
6ae neletao zha ali nou Sur vei Rokhubomü hinou la-a nou kholai alia zha asü 
hinou zha ali nanou rokhubomü khoyu maitao thailo nou kho-a nou bulo.  
7Soteithe zhou me ahai nou vah soumoa buyu maitao nou Rathoki hinou 
veoye sü vuloure donou kho-a bulai. 
8Neletao nou Veo Joash sü khoche paipaloua nou kholoulai ae puhnou tayu 
buh veishi hisü koa nou talo. Maita linoua puh hi nghikou louzü puhye sü 
southawo.”  
9Peikho maitao hi napao Jehoiada nou paopeiyu thaifüa Soteithe zhou tave 
vah souyu maitao ae vah souloua tayu maitaoye sü napao Jehoiada hisü save-
e.  
10Napao Jehoiada nou reihkhao maitao hi veo David vei heung ae rü, rathoki 
hi khaitouyu khesü peiwure,  
11ae puletaoye panou khoche poloua Rathoki nghoujü hinou veoye vuloure 
donou kho-a buloure.  

12Süthaisü Jehoiada nou nahtou Joash sü kijü sapa loure ae puh pei hi veo 
peiru sü rüpeiwure alia kabüa vedei sü kholai touyu larübvü nasü puh bah hi 
thoupeie. Süthaisü Joashye sü theadzü napeiwua puhye veo soure tea 
paosüpa peie. Maikhe mainou bah tao-a haibüa shura soua nou sha-e, “Veo sü 
hrüsho theo!”  
13Veopfüpai Athaliah nou reihkhaomai ae maikhe mainou shura souyu paisü 
choulou khaie, honapai nou thashoa maisou nou vejüa buyu Rathoki hisü 
tuvere.  
14Honapai nou veyu phaki, veo nou Rathoki hi taloure dekaphi hinou la-a 
buyu ae zhai thaifüa reihkhao maitao nou puhye kho-a buyu alia shabe 
nghouyu maitao nou veo sü sühao-a buyu ae maisou nou sahsho-a buyu sü 
ngaoloure. Athaliah nou puhvei sabanü paiphawua haibüa share, “Do ashi sü 
soure! Doashi sü soure!”  
15Jehoiada nou Athaliah sü rathoki pehao hinou southa nümore, südonou 
puhnou reihmai peikhoyu maitao hi haibüa kharochi peie, “Hopaiye reihkhao 
soua buyu zha ahai kohisü sapalo ae maitalia honapaiye vupalai tea teyu 
mai-a koa nou southawo.”  
16Puletao nou honapaiye sü nüloure ae puhye sü veo vei ki hi taloure Rhei vei 
Rokhubomü hinou southawure.  

Jehoiada nou Vah Souyutao 
(2 Puo 23.16-21) 

17Napao Jehoiada nou Veo Joash ae maikhe maitao alia Mapao ye koa nou vo 
ali hai souloure, süolouzü puletao hai Mapao vei mai soua bailai; alia veo ae 
maikhe maitao-a koa nou vo ali souloure.  
18Süthaisü maikhe mainou Baal rathoki hisü veloua sünasü soushi laiwure; 
puletao nou posheelabu ae basharaitao hai dakho laire, ae Baal vei napao 
Mattan ye sü posheelabu nghoujü hinou southawure. Jehoiada nou 
reihkhaomai hai Rathoki hi-a khailoure.  
19Süthaisü puh, peikho maitao, veo vei reihkhao souyu maitao ae veo vei ki 
khoyu maitao nou veoye sü khopoa nou veo vei fühao hisü savere, ae 

puletaoye sü maisou nou thaifü poa nou ta-e. Joash nou Reihkhao vei 
Rokhubomü hinou talouloua nou vebuh hisü kou buloure.  
20Mai hrülai nou asashore ae teidei sü kaonaphi toure, daiolouzü Athaliah sü 
veo vei fühao hinou southawure.  
21Joash nou Judah hi pa po anai hinou veo souloue.  

2 Vemaito 12 

Judah hi Veo Joash 
(2 Puo 24.1-16) 

1Jehu nou Israel mai hi veo souyu po anai kousü Judah hi hai Joash nou pa 
veo souloue ae puhnou Jerusalem hinou po raidai hai veo soua nuh teidei sü 
khasa-a nou hrüe. Puh pfü zhih nou Zibiah toue ae honapai hai Beershaba 
nuhdu hi maipfüe.  
2Puhvei hrümai teitei hinouMapao nou jüpayu vah haso khesü puhnou 
soupeie, daiolouzü puhye sü napao Jehoiada nou paodou peie.  
3Anou rah kukheye thoyu buh khesü puhnou souhalou more, südonou maikhe 
mainou deichi kuyu hinou posheela peia poukai nüvei khesü meideia 
posheela peia bubaie.  
4Joash nou napao maitao hi pove posheela peiyu pousha, mai alili nou peire 
pousha ae peinüa pove sheela peiyu pousha khesü pojü khailo tea kharochi 
peie.  
5Napao mai alili nou ngaolouyu pousha sü polo ae pousha sütao hai poloua 
Rathoki shitayu khesü souveipuyu hi poa nou vah soulai.  
6Ana Joash nou veo soulouyu po kaisü koute hai napao maitao nou rathoki 
shiyu khesü souta more.  
7Südonou puhnou Jehoiada ae napao kukhe maitao hai kuloua nou paoe, 
“Neletao daisounou Rathoki shiyu khesü souta moe? Chuthai nou neletao 
pousha ngaolouyu khesü pa neletao hi khaipulai more; neletao nou pousha 
sütao hai Rathoki shitayu khesü soupure donou peia baio.”  

8Napao maitao nou süsü aetoure ae puletao nou Rathoki nasü soupuyu hai-a 
soulai more tea ae-ao souloure.  
9Süthaisü napao Jehoiada nou sübvü ali souloua sübvü peiho hisü voucha 
loure ae maikhe mainou Mapao vei Rathoki hi tave ratholai tea talouyu 
bahkha zhoulova posheelabu hisü khaipeiwure, ae Mapao vei ki hi rathoyu 
maitao nou pove peiyu teitei hai sühinou kho-a buyu napao nanou sübvü hisü 
pothou khaipeie.  
10Sübvü hisü pousha taoli pove thouyu phaki, veo vei larü rü-apeio ae Napao 
Peichana nou tave pousha sü phouloua lekhabvü hi thouloue.  
11Puletao nou pousha sü kazhou bue touyu sü phouloua Rathoki hinou vah 
souyu maitao ae kho-apeio maitao hisü peiwe alia pousha sütao nou poa 
süüvah souyu maitao, ki souyu maitao,  
12chuh daoyu maitao hi peiwe, alia poa rathoki shiyu khesü soure donou süü 
ae chuh khesü hülouwe alia molouzü shiyu vah khesü poa souwe.  
13Rathoki hi pove peiyu pousha khesü poa shahu nou paikhao, khaosao, 
shabe, moa meivabvü moyuma shahu ae sana nou souyu natao donou souha 
moe,  
14daiolouzü pousha sütao hai Rathoki shiyu khesü soure donou vah souyu 
maitao hi peia baiwe.  
15Puletao nou khosa-a vah souyu maitao hi peikhai touyu pousha khesü 
kazhou souhawure moa thaobah hi thoupeie touyu khesü phoutu moe, 
daiolouzü puletao nou tsüle sheesha tea nou vah hai soupeia baiwe.  
16Soumah khaitouyu ae mahmo khailoure donou posheela peiyu pousha 
khesü sübvü hi thoumoe; daiolouzü sütao hai napao maitao vei zha baie.  
17Teile süphaki Saria hi veo Hazael nou Gath nuhdu hai reih hulou poloure; 
süthaisü puhnou Jerusalem hi reih huloulai tea lela loure. 
18Ana Judah hi veo Joash nou Judah hi veo maitao, puhvei puopaoh maitao 
Jehoshaphat, Jehoram ae Ahaziah nou Mapao hi peithou khaitouyu kinitao 

ae süpei hinou puhnou peithou khaitouyu kinitao alia rathoki hinou buyu 
kini veishi hai poloua veo Hazael hisü sapeina soua peiwure. Süthaisü veo 
Hazael nou puhvei reihmaitao hai Jerusalem hi saloumoa dakhai tare.  
19Veo Joash nou soupfüyu vah veishi hai Judah hi Vemaitao vei Hrümaiko 
Larübvü hi rüthou peikhai toue.  
20-21Veo Joash vei khe hinou peikhoyu mai ahai Shimaeth nahpoutu Jozakar 
ae Shomer nahpoutu Jehozabad nou shodo ashi souloua Silla hi louyu ludu, 
Jerusalem vei teinghei palova nou soukhai touyu puhvei ki hinou veo 
Joashye sü southawure. Puhye sü David vei Nuhdu vemaitao vei khüh hinou 
poa daovu peie ae puh nahpoutu Amaziah nou puh thaosü pa vekouloue.  

2 Vemaito 13 

Israel hi veo Jehoahaz 

1Judah hi veo Ahaziah nahpoutu Joash nou veo souyu po kaisü kousü Jehu 
nahpoutu Jehoahaz nou Samaria hinou Israel maivei veo souloue, ae puhnou 
po kianai hai veo soukouloue.  
2Puh jünou raia veo souyu Jeroboam büa puhnou Mapao vei nghingao hinou 
mah sü soure ae puhnou Israel maiye sü mah hi süthai thoupeie; puhnou vah 
ashi souyu sü thaokhai timoe.  
3Südonou Mapao nou Israel mai pei hisü rarou loure, ae puhnou Sairia maivei 
veo Hazael alia puh nahpoutu Banhadad panou puletao jünou reih koloure.  
4Süthaisü Jehoahaz nou Mapao hi veachi paoe ae Sairia hi veo nou Israel 
maiye souvea shopeiyu sü ngaoloua puhvei veachi sü noupeie.  
5Südonou Mapao nou Israel maiye panou Sairia mai hinou lahdo soua 
hrüloure donou süthai-apei mai ali seive peie, sübüa Israel mai hai raichoki 
büa kaona-a nou hrüpuloue. 
6Ana Israel maitao hai Veo Jereboam nou soumah peikhai touyu vah haso 
khesü thaokhai timoa soua bubaie, ae Asherah rahpfüpai zhurai khesü 
Samaria hinou bua baie.  

7Jehoahaz vei reihmaime hai rhei pfüyu mai raingao ae rheiluki kirou ae phi 
nou tayu reihmai hai thekirou likhei bua baire, daiolouzü Sairia hi veo nou 
puletaoye sü thaibuh hi naihü büa deisasa khaiwure.  
8Jehoahaz nou soupfüyu vah haso veishi ae puhnou khuveisho-a soukhai 
touyu vahtao hai Israel maivei Vemaitao vei Hrümaiko Larübvü hi rüthou 
peikhai toue.  
9Puh hai thaitare ae puhye sü Samaria hinou poa daovu peie, ae puh 
nahpoutu Jehoash nou puh thaosou pa vekouloue.  

Israel hi Veo Jehoash 

10Judah hi veo Joash nou veo soulouyu po shianai kousü Jehoahaz nahpoutu 
Jehoash nou Israel mai hi vekouloue ae puhnou po kiarou hai Samaria hinou 
veo soua bue.  
11Puh-a Mapao vei nghingao hinou mah khesü soure ae veo Jeroboam büa 
puhnou Israel maiye sü mah hi süthaithou peie.  
12Jehoash nou soupfüyu vah veishi ae puhnou khuvei sho-a Judah hi Veo 
Amaziah ye soureih souyu ko teitei hai Israel hi Vemaitao vei Hrümaiko 
Larübvü hi rüthou khaitoue.  
13Jehoash thaitare, ae puhye veo maitao vei khüh Samaria hinou poa daovu 
peie ae puh nahpoutu Jeroboam II nou puh thaosou pa veo souloue.  

Elisha Thaiyu 

14Chuo Elisha hai thailou veiyu sou ashi souloure, ae puhnou züphao hinou 
züa buyu teile hinou veo Jehoash nou puhye tave cha-e, ae haibüa kraloua 
paoe, “Oh apuo, apuo! Nenou Israel maiye sü kiko peia vupapeie!”  
15“Voulou ae voulouthou sü polo,” tea Elisha nou Jehoash hi kharochi peie. 
Südonou puhnou voulou ae voulouthou sü poloure,  
16ae Elisha nou puhye kare donou soudalo tea paopeie. Veo nou süsü 
soudaloure, alia Elisha nou veo bah sü deiloure.  
17Süthaisü Elisha nou paopeiyu thaifüa veo nou Sairia hilova reiyu vabomü 
nasü houloure. Elisha nou puh hi kharochi peie, “Voulou sü kakhaio.” Veo 

nou voulouthou nasü kalaiyu thai, Elisha nou paoe, “Ne hai Mapao vei 
voulouthou-e, sünanou Sairia mai hi reih soua veiloulai. Nenou Sairia maiye 
sü Aphek hinou soureih soua puletao jünou koloulai.”  
18Süthaisü Elisha nou veo hi voulouthou kukhetao hai poloua dei hi kavu 
khaio tea paopeie. Veo nou voulouthou sü poloua dei hi bakha asü kavu-a 
nou chaore.  
19Elisha nou süvanou rarouloua veo hi paoe, “Nenou bakha angou moa bakha 
arou koute hai kavuyu pha-e, sükulouzü nenou Sairia maiye sü teisa nou 
veiloua bailai, ana chuo nenou puletaoye sü bakha asü likhei hai veiloua 
bailai.”  
20Elisha sü thaitare ae puhye sü daovu peiwure. Po patsü hai Moab mainou 
Israel maivei teidei hisü reih huloua baiwe.  
21Vuli Israel maitao nou maiye poa daovulai tea buyu teile hinou sübüyu 
maime ali hai lai-a nou zhingao loukhaie, puletao nou thaiphao nasü Elisha 
vei khüh hi laikhaiwua tutare. Thaiphao nanou Elisha vei raotao hi kou 
deilou khaie, mai süna hai hridakhai loua nou kushu laloure.  

Israel ae Sairia Mainou Soureih Souyu 

22Jehoahaz nou Israel mai hi veo soua buyu teile hi Sairia hi Veo Hazael nou 
Israel maiye souvea souchoro peie,  
23ana Mapao nou puletaoye sü zhuvea leshi peie, ae Sairia maiye panou 
puletaoye sü souha soushi peimoe, daiolouzü puhnou Abraham, Isaak ae 
Jakob ye koa vo soukhai toue, südonou puhnou puhvei maitaoye sü ngaikhai 
toupei moe.  
24Sairia hi veo Hazael thaiyu thai, puh nahpoutu Benhadad nou puh thaosou 
veo sü souloure.  
25Süthaisü Jehoahaz nahpoutu Jehoash nou Hazael nahpoutu Benhadad 
hinou raichoki puh puo Jehoahaz hinou reih soua polouyu teideitao sü 
podakhai loue. Bakha asü koute Joash nou Sairia mai hinou reih veiloua 
Israel maivei teidei khesü podakhai loue.  

2 Vemaito 14 

Judah hi Veo Amaziah 
(2 Puo 25.1-24) 

1Israel hi veo Jehoahaz nahpoutu Jehoash nou vekou louyu po ahai kousü 
Joash nahpoutu Amaziah nou Judah hi vekou loue.  
2Puhnou veo soulouyu phaki puh hai po kaingou pare, ae puhnou po kaikü 
koute hai Jerusalem hinou veo soue. Puh pfü zhih nou Jehoaddin toue, ae 
puh hai Jerusalem hi maipfüe.  
3Puhnou Mapao vei jüpa vah khesü soupeie, ana puh paoh David veo büa 
soumoe; puhnou puh puo Joash büa baie. 
4Puhnou rah kukheye thoyu buh khesü soushi moe, ae maikhe maiye panou 
buh sütao hinou posheela peia ae poukai nüvei khesü meideia bubaie.  
5Amaziah nou veo vei khouko hai soutaosoua potou toulouyu thai, puhnou 
puh puo veoye southayu maitao hai southawure.  
6Anou puhnou puletao vei nahmaitao hai southa moe, daiolouzü Mapao nou 
Moses hi haibüa chikha hai peikhai toue: “Nahmai nou mah souyu donou 
pfüpuo maiye koa southalai moe, moyuma pfüpuo mainou mah soukhai 
touyu donou nahmaitaoye koa nou southalai moe; lah lah nou soumah 
khaitouyu thaifüa puhye southa-a bailai.”  
7Amaziah nou Edom reihmai thekirou hai Tai Deikho touyu buh hinou southa 
peie, ae puhnou Sela nuhdu nahai soureih soua poloure, alia sünasü Joktheel 
tea zhih sapeie, zhih sünasü chukoute bue.  
8Süthaisü Amaziah nou Israel mai hi veo Jehoash ye sü soureih soulai tea 
kopomaiye seiho paore.  
9Ana veo Jehoash nou chila sü haibüa nou seidakhai vepeie, “Vuli Lebanon 
deichitao hinou shube ali nou sedar süübe hi haibüa paoe, ‘Ne nah naotupai 
hai anahpoutu ki khaipeio,’ tea nou khowe. Süteile hinou rekhaona nou tave 
shube nasü taisasare. 



905 

 

 
   Sheeyu Baibel 

© 2009, Bible Society of India. 
 

 
 

 

10Chu nenou Edom mai jünou reih veiloure tea khaophu soua bure. Ne zhih 
aveih sünanou poloua ki hinou vaphi tea bua baio, daisounou veahoyu ae 
hakatayu sü ne hi ae nevei maitao hi pove peilai touwe?”  
11Ana Amaziah nou paoyu chi sü keipei bare, südonou veo Jehoash nou 
puhvei reihmai sü saloua Judah maivei teidei Beth Shemesh hinou puhye 
soureih soulai tea tare.  
12Amaziah vei reihmaitao hai hraongu ngao-a baire, ae puhvei reihmai hrülai 
hai lahkuku vei ki hi tutakhaire. 
13Israel mai hi veo Jehoash nou Judah hi veo Amaziahye sü hukhamai soua 
nüloure, ae Jerusalem hisü velou Ephraim Rokhubomü hinou poa Kainghou 
Rokhubomü hi koute, süsü mitar kaih ahai phasü dakho laire. 
14Puhnou shahu ae sana teitei, Rathoki hinou buyu paikhao veishi ae veo vei 
ki hinou buyu kini veishi hai poloua Samaria hisü tare. Puhnou hukhamai 
soua mai-a nüpoa tare.  
15Jehoash nou souyu vah veishi ae puhnou khuvei sho-a veo Amaziah ye 
soureih souyu hai-a Israel maivei Vemaitao Hrümaiko Larübvü hi rüthou 
peikhai toue.  
16Jehoash sü thaitare ae puhye veo maivei khüh, Samaria hinou poa daovu 
peie ae puh nahpoutu Jeroboam II nou puh thaosou pa veo souloue.  

Judah hi Veo Amaziah Thaiyu 
(2 Puo 25.25-28) 

17Israel mai hi veo Jehoash thaiyu thai, Judah hi veo Amaziah hai po kiangou 
maikou hie.  
18Amaziah nou soupfüyu vah veishi hai Judah maivei Vemaitao vei Hrüko 
Larübvü hi rüthou peikhai toue.  
19Jerusalem hinou Amaziah ye southalai tea shodo ashi souyu sü puhnou 
süloua puh hai Lakhish hi tuho butare, ana puhye ngaobayu maitao nou buh 
sühi-a thaifüho puhye sü southawure.  

20Puhvei thaiphao sü rheiphao hinou pfüa Jerusalem hi dakhai ve David vei 
Nuhdu, veo maivei khüh hinou daovu peie.  
21Süthaisü po kiarou payu puhvei nahpoutu Uzziah ye panou Judah hi veo 
soulai tea maikhe mainou doloua veo peirü sü rüpeire.  
22Uzziah nou puh puo thaiyu thainou Elath hai reih veiloua podakhai loua 
soushupu loue.  

Israel hi Veo Jeroboam II 

23Judah hi veo Joash nahpoutu Amaziah nou veo souyu po kiangou kousü 
Jehoash nahpoutu Jeroboam nou Israel mai hi vekou loue, ae puhnou po 
raidaili hai Samaria hinou veo soua bue.  
24Puh jünou rai-a veo souyu Nebat nahpoutu veo Jeroboam bütoua 
puhnou Mapao vei nghingao hinou mah khesü soure ae puhnou Israel maiye 
mah hi süthaisa-a loupeie.  
25Puhnou Israel maivei teidei reilova buyu Hamath hi louyu ludu hinou poa 
khelova buyu Athai Zai hi koute hai reih soua podakhai loue. Haisü Israel 
maivei Ramai Mapao nou puhvei kilaio Amittai nahpoutu rachipaolawo 
Jonah, Gath Hepher puona hinou paopa peiyu thaifüa souvete peie.  
26Israel mainou veaho shoa buyu ae mai linoua puletaoye soukha peire mai 
hayu sü Mapao nou ngaoloure.  
27Ana Mapao vei leli haiolouzü teisa donou Israel maiye souhare donou moe, 
südonou puhnou veo Jeroboam II sü panou Israel maiye vupa loure donou 
seive peie.  
28Jereboam II nou soupfüyu vah teitei, puhnou khuvei shoa soureih souyu ae 
kabüa Damaskas ae Hamath hai Israel maivei soua podakhai louyu veishi 
hai Israel maivei Vemaitao vei Hrüko Larübvü hisü rüthou khaitoue.  
29Jeroboam sü thaitare ae puhye veo maivei khüh hinou poa daovu peie, ae 
puh nahpoutu Zekhariah nou puh thaosou pa vekou loue.  

2 Vemaito 15 

Judah hi Veo Uzziah 

(2 Puo 26.1-23) 

1Israel mai hi veo Jeroboam II nou veo soulouyu po kainai kousü Judah hi 
veo Amaziah nahpoutu Uzziah nou vekouloue.  
2Puhnou veo soulouyu phaki, puh hai po kiarou pare, ae puhnou Jerusalem 
hinou po raingouhai hai veo soue. Puh pfü zhih hai Jekoliah toue, ae puh hai 
Jerusalem hi maipfüe.  
3Puh puo nou soupfüyu zhaibüa puh hai Mapaovei nghingao hinou vah aveih 
khesü soue.  
4Ana puhnou cheche moyu rah thoyu buh khesü souhalou more, südonou 
maikhe mai hai cheche moyu rahye tho-a posheela ae poukai nüvei hai 
meidei-a posheela peia bubaie.  
5Mapao nou Uzziah hisü loukhaora souyu sou nasü seive peia puhvei hrümai 
teitei hai kikha hinou bua nou hrüe, ae puhnou vah lia soumoa puh nahpoutu 
Jothamye panou nuh teidei kho-a nou bue.  
6Uzziah nou soupfüyu vah veishi hai Judah hi Vemaitao vei Hrümaiko 
Larübvü hi rüthou peikhai toue.  
7Uzziah sü thaitare, ae puhye David vei Nuhdu, veo maivei khüh hinou poa 
nou daovu peie, ae puh nahpoutu Jotham nou puh thaosü pa vekouloue.  

Israel hi Veo Zekhariah 

8Veo Uzziah nou Judah hi veo souyu po shiacha kou hai Jeroboam II vei 
nahpoutu Zekhariah nou Israel mai hi vekou loue, ae puhnou Samaria hinou 
khouh arou hai veo soua bue.  
9Puh jünou rai-a veo souyu maitao büa Mapao vei nghingao hinou vah ashi 
khesü puhnou soutare. Nebat nahpoutu veo Jeroboam büa puhnou vah ashi 
khesü soure ae Israel maiye sü mah souyu hi süthaisa-a thoupeie.  
10Jabesh nahpoutu Shallum nou puh pei hi shodo ashi souloua Ibleam hinou 
puhye sü southawure, ae puh thaosou pa vekou loure.  
11Zekhariah nou soupfüyu vah veishi hai Israel maivei Vemaitao vei Hrüko 
Larübvü hi rüthou peikhai toue.  

12Mapao nou veo Jehu hi haibüa maiphao adai koute panou veo soukoulai 
tea paopeikhai touyu nasü cheche-a nou vete peie. “Nevei tyaosholea 
maitaoye panou Israel mai hi maiphao adai koute hai veo sü soulai.”  

Israel hi Veo Shallum 

13Uzziah nou Judah maivei veo souyu po shiakü kousü Jabesh nahpoutu 
Shallum nou Israel maivei veo sü souloue, ae puhnou Samaria hinou khouh 
ali hai Israel maivei veo soua khasa-a hrüe.  
14Gadi nahpoutu Manahem nou Tirzah hinou Samaria hi veloua Shallum ye 
sü southawure ae puh thaosou pa vekou loure.  
15Shallum nou soupfüyu vah veishi ae puhnou kabüa shodo ashi sü soue 
touyu teitei hai Israel maivei Vemaitao vei Hrümaiko Larübvü hi rüthou 
peikhaitoue.  
16Menahem nou Tirzah hinou tapayu phaki, puhnou Tappuah nuhdu, sühinou 
hrüyu mai veishi ae süpehao hinou buyu nuh teidei teitei hai soushi 
souhawure, daiolouzü puletao nou puhvei khakhe hi bulai moe tea khaitya 
peie. Puhnou poupfüyu napfümai koute-a pou hinou nahtou hai hrapa peie.  

Israel hi Veo Menahem 

17Uzziah nou Judah hi veo souyu po shiakü kousü Gadi nahpoutu Menahem 
nou Israel maivei veo sü souloue, ae puhnou Samaria hinou po kirou hai veo 
soue.  
18Puhnou Mapao vei nghingao hinou puh thaimo koute hai Nebat nahpoutu 
veo Jeroboam nou vah ashi souyu büa soupeie, ae puh thaitamo koute hai 
Israel maiye süthaisa-a mah sü soupeie.  
19Assaria hi veo Tiglath Pileser nou Israel hi reih huloure, ae Menahem nou 
puhye shahu sühcho theshiadai hai peie, sübüa puhye panou vebuh hinou 
bua puhvei vedei hai khasa-a buloure donou peie. 
20Menahem nou pousha sütao hai Israel mai hi toungiyu maitao hinou shahu 
sühcho raingou raingou hai peio tea poloue. Südonou Tiglath Pileser nou lah 
puhvei teidei hi dakhai tare.  

21Menahem nou soupfüyu vah veishi hai Israel maivei Vemaitao vei 
Hrümaiko Larübvü hi rüthou peikhai toue.  
22Puh sü thaire ae puhye daovu peie alia puh nahpoutu Pekahiah nou puh 
thaosou vekou loue.  

Israel hi Veo Pekahiah 

23Judah hi veo Uzziah nou vekou louyu po raingaou kousü Menahem 
nahpoutu Pekahiah nou Israel mai hi veo souloue, ae puhnou Samaria hinou 
po ahai hai veo soue.  
24Puh-a Mapao vei nghingao hinou vah ashi sü soure, ae Nebat nahpoutu veo 
Jeroboam nou vah ashi soupfüyu bütoua puh-a soua nou Israel maiye mah hi 
süthai thoupeie. 
25Pekahiah khe hinou buyu peikhomai ali, Ramahial nahpoutu Pekah nou 
Gilead hinou mai raingou saloua Samaria hi veo vei ki hinou Pekahiah sü 
southawure, ae puhnou puh thaosü pa veo souloue.  
26Pekahiah nou souyu vah veishi hai Israel hi veo maitao vei Hrüko 
Larübvü hi rüthou peikhai toue.  

Israel hi Veo Pekah 

27Judah hi veo Uzziah nou veo souyu po raingouhai kousü Ramaliah 
nahpoutu Pekah nou Israel mai hi vekou loue, ae puhnou Samaria hinou po 
kai hai veo soue.  
28Nebat nahpoutu veo Jeroboam nou vah ashi soua Israel maiye mah hi 
süthai thoupeiyu bütoua Pekah-a Mapaovei nghingao hinou vah ashi khesü 
soue.  
29Pekah nou Israel mai hi veo soua buyu teile hinou Assaria hi veo Tiglath 
Pileser nou Ijon nuhdu, Abel Beth, Maakah, Janoah, Kadesh ae Hazor nuhdu, 
alia Gilead maivei nuh teideitao, Galilee ae Naphtali nuh teideitao hai 
poloure alia maikhe maiye hukhamai soua Assaria hi nüpoa tare.  

30Uzziah nahpoutu Jotham nou Judah hi veo souyu po kai kousü Elah 
nahpoutu Hoshea nou shodo ashi souloua veo Pekah sü southawure, ae 
puhnou pa vekou loure.  
31Pekah nou soupfüyu vah veishi hai Israel maivei Vemaitao vei Hrümaiko 
Larübvü hi rüthou khaitoue.  

Judah hi Veo Jotham 
(2 Puo 27.1-9) 

32Remaliah nahpoutu Pekah nou Israel mai hi veo souyu po ahai kousü 
Uzziah nahpoutu Jotham nou Judah hi vekou loue.  
33Puhnou veo soulouyu phaki puh hai po kaingou pare, ae puhnou Jerusalem 
hinou po kiarou hai veo soue. Puh pfü hai Zadok nahnaotupai Jerusha toue.  
34Puh puo Uzziah nou soupfüyu büa Jotham nou Mapao vei nghingao hinou 
vah aveih khesü soupeie.  
35Ana rah kukheye thoyu buh khesü puhnou souhalou more, südonou maikhe 
mai hai cheche moyu rahtaoye tho-a posheela peie ae poukai nüvei khesü 
meidei peia nou bubaie. Rathoki vei Reilova Rokhubomü na hai Jotham nou 
soupeie.  
36Jotham nou soupfüyu vah teitei hai Judah hi Vemaitao vei Hrümaiko 
Larübvü hi rüthou peikhai toue.  
37Puhnou veo souyu teile hinou Mapao nou Sairia hi veo Rezin ae Israel hi 
veo Pekah hai Judah hi panou soureih soure donou seive peie.  
38Jotham hai thaire ae puhye David vei Nuhdu, veo maivei khüh hinou poa 
daovu peie, ae puh nahpoutu Ahaz nou puh thaosou pa vekou loue.  

2 Vemaito 16 

Judah hi Veo Ahaz 
(2 Puo 28.1-27) 

1Isreal mai hi Remaliah nahpoutu Pekah nou veo souyu po kianai nava sü 
Judah hi hai Jotham nahpoutu Ahaz nou vekouloue.  



911 

 

 
   Sheeyu Baibel 

© 2009, Bible Society of India. 
 

 
 

 

2Puhnou vekou louyu phaki puh hai po kai pare, ae puhnou Jerusalem hinou 
po kiarou hai veo soue. Puhnou puh puopaoh David veo büa vah aveih sü 
soumore, ana puhvei Ramai Mapao nou jüpa moyu vah khesü soua baire,  
3ae Israel mai hi veo maitao nou tayu zhai büa puh hai ta-a baie. Puh hai 
Israel mainou talouyu phaki, Mapao nou teidei hai hinou hulaiyu maitao nou 
ngaorayu hrü hrüyu zhaibüa puh nahpoutu koute-a southaloua bashara hi 
meidei-a posheela peie.  
4Cheche moyu rahtaoye thoyu buh hinou, deichi hinou, ae süübephi hinou 
Ahaz hai posheela peie ae poukai nüvei khesü meidei-a posheela peie.  
5Sairia hi veo Rezin ae Israel mai hi veo Pekah nou Jerusalem hi reih hulou 
poloure, ana veo Ahaz ye sü nülou more.  
6(Teile süphaki, Edom maivei veo nou Elath teidei hai podakhai loure ae 
sühinou hrüyu Judah maiye sü hulaiwure. Edom mainou Elath hisü ve 
hrüloure ae zhaodo koute-a sühinou hrüa nou bue.)  
7Ahaz nou Assaria hi veo Tiglath Pileser hi haibüa kopomaiye seiho paoe, “E 
hai nevei kilai mai ali baie. Südonou tave Eye Sairia ae Israel maivei veo 
hinou vupa peio, puletao nou Eye dulai tea bure.”  
8Ahaz nou Rathoki hinou buyu ae veo vei kini pojükhai touyu hinou buyu 
shahu ae sana khesü poloua veo hisü sapeina soua nou peie.  
9Veo Tiglath Pileser nou Ahaz nou soukha peio tea khoyu sü aetou peia nou 
puhvei reihmaitao sü saloua Damakas hisü veloure, ae puhnou nuhdu sünasü 
poloure, alia veo Rezin sü southawua hukhamai taoli nüloua Kir hisü sapoa 
nou tare.  
10Veo Ahaz nou Damaskas hi taho veo Tiglath Pileser ye daolai tea tayu 
phaki, puhnou posheelabu ali hai ngaoloure, ae puhnou napao Uriahye sü 
posheelabu süna raitoua nou soulo tea seidakhai tawure. 
11Südonou Uriah nou Ahaz dakhai vemo jünou posheelabu nasü raibütoua 
nou souche loure.  

12Ahaz nou Damaskas hinou dakhai veyu phaki, posheelabu nasü souchewua 
puhnou ngaoloure.  
13Südonou puhnou posheelabu süna hinou hrikhaona ae thoudzü vei posheela 
sü meidei-a nou posheela peie ae darkhazhaoh alia chavei lathou-a buloure 
vei souzhe hai lazü peie.  
14Mapao hi sousheeloua nou peithoukhai touyu baosahu vei posheelabu nahai 
Rathoki ae posheelabu ashu soukhai touyu kohinou bue, südonou Ahaz nou 
posheelabu süna sü reilova pokhe posheelabu ashu naye da-a nou khaiwure.  
15Süthaisü puhnou Uriah hi haibüa nou kharochi peie, “Enou dushoa soukhai 
touyu posheelabu ashu haina hinou shona vei meidei-a posheela peiyu ae 
koukhe vei thoudzü posheela peiyu sü posheela peilai, alia veo nou ae 
maikhe mainou meidei-a posheela peiyu ae thoudzü vei posheela, ae maikhe 
mainou darkhazhaoh posheela peiyu khesü hai hinou posheela peilai. Haina 
hi maikhe mainou hrikhaona pove sheela peiyu souzhe sü lazü peio. Ana 
baosahu nou soukhai touyu posheelabu nasü rako zhure donou Eye donou 
khaipeio.”  
16Veo nou kharochi peiyu thaifüa Uriah nou soupeie.  
17Veo Ahaz nou rathoki hinou buyu rheiluki khesü pokupa khaiwure ae poa 
nou vah souyu raikhao khesü polaiwure; puhnou baosahu nou soukhai touyu 
chode kiahai tao phao vanou baosahu soukhai touyu dzükhao nasü popawua 
buh sühinou chuh kho soua khokhai loure. 
18Assaria hi veo vei jüpa souloure donou Ahaz nou Rathoki hinou buh kua 
soukhai toua buyu veo vei vebuh ae veo nou Rathoki hi taloure vei 
kikhubomü nasü soulaiwure.  
19Veo Ahaz nou soupfüyu vah veishi sü Judah hi Vemaitao vei Hrüko 
Larübvü hi rüthou peikhai toue.  
20Ahaz sü thaire ae puhye David vei Nuhdu, veo maivei khüh hinou poa 
daovu peie, ae puh nahpoutu Hezekiah nou puh thaosou pa vekouloue.  

2 Vemaito 17 

Israel hi Veo Hoshea 

1Veo Ahaz nou Judah hi veo soulouyu po kiahai kousü Israel mai hi Elah 
nahpoutu Hoshea nou vekouloue, ae puhnou Samaria hinou po akü hai veo 
soue.  
2Puh-a Mapao vei nghoujü hinou mah sü soue, ana puh jünou rai-a Israel mai 
hi veo souyu maitao nou mah souyu koute hai puhnou soumoe.  
3Assaria hi veo Shalmaneser nou puh pei hi reih sou-e, ae Hoshea nou puhvei 
khakhe hinou bua bailaire tea peithouwua po patsü hai puhye kikha sü peie.  
4Ana po ali hai Hoshea nou Ejipt hi veo So hisü kopomaiye seiho puhye 
soukha peio tea khore, ae Assaria mai hi kikha peiyu nahai peimore. Veo 
Shalmaneser nou hai khesü sülou khaie, puhnou Hoshea sü nüloua hukhaki 
hi thoukhaiwure.  

Samaria Kaodutayu 

5Süthaisü Shalmaneser nou Israel maivei teidei hisü reih huloure ae Samaria 
hai poloure. Puletao nou Israel maivei teidei polouyu po asü, 
6Hoshea nou vekou louyu po akü kousü, Assaria hi veo nou Samaria hai 
poloure ae Israel maiye sü hukhamai soua nüpoa Assaria hi satare ae 
puletaoye panou Halah nuhdu hi ae kamai-a Gozan teidei hi Habor rei 
pehaotao hinou pa bue, ae kamai-a Media maivei nuhdutao hinou pa hrüe.  
7Samaria hai kaodu tare, daiolouzü Israel mainou puletao vei RamaiMapao, 
puletaoye Ejipt vei veo bah hinou vupa peia Ejipt teidei hinou sapa peiyu 
puhvei nghingao hinou mah khesü souwure. Puletao nou rah kukheye 
thotare,  
8ae Ramai nou puhvei maitao nou talouyu phaki hulai peiyu maitao vei 
zhaidou ashi khesü thaifü tare ae puletao nou hrü ashi, Israel maivei 
vemaitao nou soupfüyu khesü soutare.  
9Israel maitao nou puletao vei Ramai Mapao nou aetou moyu vah haso khesü 
soupfütare. Puletao nou cheche moyu rahye thoyu buh hai puletao vei nuh 
teidei veishi hinou soukhai loure.  

10Deichi teitei hinou ae süübe buyu phi veishi hisü puletao nou chuh shukhai 
loure ae Asherah rahpfüpai vei zhurai hai daokhai loure,  
11ae Mapao nou hulai peiyu maitao nou soupfüyu zhai büa puletao nou 
cheche moyu rahye posheela peiyu buhtao hinou poukai nüvei hai meidei 
peire. Puletao nou zhaidou ashi ae vah ashi khesü soupeia Mapao vei lekha 
sü soupa peiwure,  
12ae basharatao thoso tea Mapao nou chikha peiyu nasü zümoa soutare.  
13Mapao nou Israel mai ae Judah mai hi puhvei kopaomai ae rachipaola 
peiyu maiye seive haibüa paopi peie: “Enou avei kilai rachipaola peiyu 
maitao hinou ae neletao vei puopaoh maitao hinou peikhai touyu chikha 
khesü zülo ae vah ashi souyu khesü bailo.”  
14Ana puletao hai puletao vei puopaoh maitao büa rochi loure ae puletao vei 
Ramai Mapao ye sü louche bare.  
15Puletao hai puhnou paodou peiyu khesü zübare, puhnou puletao vei 
puopaoh maitaoye koa vo soukhai touyu nasü pfüthowure ae puhnou puletao 
hi paopi peiyu khesü ngaophou more. Puletao nou haliro soulou hoyu 
bashara khesü tho tare ae puletao hai muhlia hayu mai soutare. Mapao nou 
puletao hi puletao vei pehao hinou hrüyu maivei zhaidou hai douso tea 
kharochi peiyu sü züba-a sükhesü soupfü tare.  
16Puletao vei Ramai Mapao nou puletao hi peikhai touyu chikha teitei sü 
puletao nou pfüthore, ae puletao hai hu nou chode zhurai souloua sünaye tho 
tare; puletao nou Asherah rahpfüpai zhurai-a souloure, teivuh hai-a tho tare, 
ae Baal rahye tho tare.  
17Puletao nou cheche moyu rahtao hi puletao vei nahpoutu ae nah naotumai 
khesü meidei-a posheela peie; puletao nou keingumai ae vepare paoyu mai hi 
kabülai tea chaku tare, ae Mapao nou jüpa moyu vahtao hai puletao vei tsüle 
ae khouko veishi nou pei-a soupfü tare, aeMapao vei lekha rarou sü sübüa 
puletao nou soupa peie.  

18SüdonouMapao nou Israel mai pei hi rarou loure ae puhnou puletaoye sü 
puhvei nghingao hinou souhawure, sübüa Judah vei vedei likhei shokhai peia 
baire.  
19Ana Judah hi maitao-a puletao vei Ramai Mapao nou peikhai touyu chikha 
khesü zübare; puletao-a Israel mainou ta-a buyu zhaihrü nasü douloure.  
20Mapao nou Israel maivei tyaosholea hrülaiye sü malaiwure, puhvei 
nghingao hinou Israel mai veishi hai hatakhai mokoute, puhnou zhaipou 
shishoyu puletao vei ngaoba maitao bah hisü puhnou puletaoye sü thaothou 
peiwure.  
21Mapao nou Israel maiye Judah maitao hinou soukho laiyu thai, puletao nou 
Nebat ae Jeroboam nou Israel maiye panou Mapao ye thaifü moa süthaisa-a 
mahmo soutare.  
22Jeroboam nou vah ashi souyu ae mahmo souyu khesü thaifüa nou Israel 
maitao nou soupfü tare. 
23Südonou Mapao nou puhvei kilai rachipaola peiyu maitao hinou paopi 
peiyu bütoua Israel mai hrülaiye sü puh vei nghingao hinou souha laikhai 
touwure. Israel mai hai Assaria maivei teidei hi hukhamai soua nüpoa tare, 
ae chukoute hai puletao nou sühinou hrüa bue.  

Assaria Mainou Israel hi Ve Hrüyu 

24Israel maiye nüpoa tayu thai, Samaria nuhdutao hi panou maiye hrüre 
donou Assaria hi veo nou Babilon, Kuth, Ivvah, Hamath, ae Sepharvaim 
nuhdutao hinou maiye sapove thoupeie. Puletao nou Israel maivei nuhdu 
khesü poloua nou sühinou ve hrüe.  
25Puletao nou teidei sühi tave füsho arai hi hai, puletao nou Mapao ye sü 
tholou more, südonou puhnou souveo sü seive kamai-a panou southawure.  
26Assaria hi veo nou Samaria nuhdutao hi seive hrüyu maitao hai teidei sühi 
Ramai vei chikha khesü sülou more, südonou Ramai nou souveo khesü seive 
puletaoye sü southare touyu ko hai süloure.  

27Südonou veo nou haibüa kharochi peie, “Teidei sühi Ramai vei chikha 
khesü panou maikhe mai hi paodou peire donou Etao nou nüpoa veyu napao 
maitao kamai-a seidakhaiho peio.”  
28Südonou Israel maivei napao maitao hai Samaria hi seidakhai ve panou 
Bethel hinou hrüe, ae puletao nou buh sühinou maikhe mai hi 
kabüa Mapao ye tholai touyu khesü doupeie.  
29Ana Samaria hinou hrüyu maitao hai lahkuku vei bashara khesü souloua 
Israel mainou soukhai touyu rathokitao hisü pokhai loure. Lahkuku vei 
nuhdu hinou hrüyu maimetao hai kukua nou lahvei bashara khesü souloure:  
30Babilon hinou hrüyu maitao nou Sukhoth Benoth vei rah zhurai souloure; 
Kuth maitao nou Nergal bashara sü souloure; Hamath maitao nou Ashima vei 
bashara nou souloure; 
31Ivvah maitao nou Nibhaz ae Tartak bashara souloure; ae Sepharvaim 
maitao nou puletao vei nahmai hai puletao vei Adrammelekh ae Anammelech 
rah hi dathaloua poa meidei-a sheela peie.  
32Mai haitao nou Mapao-a tho-e, ae puletao hrohinou tarasoua napao maiye 
sü doloua nou cheche moyu rathokitao hinou naanou soua panou posheela 
hai peiwe.  
33Südonou puletao nou Mapao ye sü thowe, ana lah puletao vei teidei hinou 
thoyu ratao vei zhai thaifüa tho-e.  
34Zhou koute hai puletao nou raichoki tayu zhaihrü thaifüa ta-e. Puletao 
nou Mapao sü cheche-a thomoe, moyuma puhvei chikha ae kharochi khesü 
puhnou Jakob vei tyaosholea hi peikhai touyutao hai zümoe.  
35Mapao nou puletaoye koa haibüa vo soukhai toue, ae haibüa kharochi 
peikhai toue: “Rah kukheye thoso, puletaoye khurüso moa puletao vei kuvah 
sü souso; moyuma puletao hi posheela hai peiso. 
36Neletaoye Ejipt teidei hinou khupasoua sapa peiyu Mapao avei chi sü 
neletao nou zülai, neletao nou Eye likhei tho-a bailai ae Eye posheela peia 
bailai.  



917 

 

 
   Sheeyu Baibel 

© 2009, Bible Society of India. 
 

 
 

 

37Enou neletao hi peikhai touyu chikha ae kharochi khesü neletao nou teisa 
nou züa hrülai. Neletao nou rah kukhe livei chi hai zülai moe,  
38ae Enou neletaoye koa nou vo soukhai touyu nasü ngaikhai touso.  
39Neletao vei Ramai Mapao chi sü zülo, sükulouzü Enou neletaoye ngaobayu 
maitao hinou vupa peilai.”  
40Ana mai haitao nou sükhesü keipei bare, ae puletao nou hrü ashi ae hrü 
akuna sü ta-a nou bubaie.  
41Südonou mai haitao hai Mapao ye tho-e, ana puletao nou basharatao koa 
nou thowe; ae zhou koute hai puletao vei tyaosholea maitao nou sübüa hrüa 
bue.  

2 Vemaito 18 

Judah hi Veo Hezekiah 
(2 Puo 29.1-2; 31.1) 

1Israel mai hi Elah nahpoutu Hoshea nou veo souyu po asü kousü Judah 
teidei hi Ahaz nahpoutu Hezekiah nou vekouloue.  
2Puhnou vekou louyu phaki, puh hai po kaingou pare, ae puhnou Jerusalem 
hinou po kaikü hai veo soue. Puh pfü hai Zekhariah nah naotupai Abijah 
toue.  
3Puh paoh David veo büa puhnou Mapao vei nghingao hinou vah haso aveih 
khesü soupeie.  
4Puhnou cheche moyu rathobuh khesü soushi souha peie, ae Asherah 
rahpfüpai zhurai soukhai touyu khesü dakholai peie. Moses nou baosahu nou 
soukhai touyu heung, süsü Nehushtan tea kuwe, süna-a puhnou dakhosasa 
peie. Teile sühi koute hai maikhe mainou sünaye sü tsükhoua poukai nüvei 
hai meidei peia nou bue.  
5Hezekiah nou Israel maivei Ramai Mapao hai lülouche teih teanou hrüe; 
Judah teidei hi puh büa veiyu veo mai hai puh jünou rai-a veo souyu maitao-
a ae puh jünou nayu mai-a aliro ha-e.  



918 

 

 
   Sheeyu Baibel 

© 2009, Bible Society of India. 
 

 
 

 

6PuhnouMapao hi chilee chechetou teanou bue, ae puh chi hai zümoyu sü 
soukhai timoe, ana Mapao vei chikhatao puhnou Moses hi peikhai touyu 
teitei hai soutaosoua nou rei-a hrüe.  
7Südonou Mapao nou puhye kozho peie, ae puhnou soupfüyu vah veishi hai 
panou veilouyu sü soupeie. Puhnou Assaria maivei veo sü du-e ae puhvei 
khakhe hisü puhnou bubare.  
8Puhnou Philistin maivei nuh teidei teitei, Gaza hi koute hai reih soua 
veiloue.  
9Hezekiah nou veo soulouyu po adai nava, süsü veo Hoshea nou Israel mai hi 
veo souyu po anai kousü Assaria hi veo Shalmaneser nou Israel maivei teidei 
hisü soureih hulou Samaria hai poloure.  
10Puhnou Samaria polouyu po asü kousü Israel maivei vedei hai kaodutare; 
süsü Hezekiah nou vekou louyu po arou ae Hoshea nou vekou louyu po akü 
nava hinoue.  
11Assaria hi veo nou Israel maiye sü hukhamai soua nüpoa tare, ae puhnou 
Israel mai kamai-a panou Halah nuhdu hi bue, kamai-a panou Habor reipe 
Gozan maivei teidei hinou hrüe ae kamai-a panou Media maivei nuhdu hinou 
hrüe.  
12Samaria hai daivanou kaodu tare toulouzü, Israel mainou puletao vei 
Ramai Mapao chi sü zübare, ana puletaoye koa nou vo soukhai touyu nasü 
pfüthowure, ae puhvei kilai Moses hinou peikhai touyu chikha teitei nou 
zübare. Puletao hai paochi zübare ae kei-a keipei bare.  

Assaria Mainou Jerusalem ye Soupiyu 
(2 Puo 32.1-19; Is 36.1-22) 

13Veo Hezekiah nou vekou louyu po kiadai kou hai Assaria hi veo 
Sennakherib nou veishoa nou kaopo poa soukhai touyu Judah vei nuhdutao 
hai reih hulou poloure.  
14Veo Hezekiah nou Lakhish hi velou buyu Assaria hi veo Sennakherib hi 
haibüa seiko hai seita-e: “Enou soumahwure, zhuvea nou reih hulou peiso 

baio, nenou jüpayu na veishi hai Enou peilai.” Assaria hi veo nou Hezekiah 
hinou shahu sühcho thekirou ae sana sühcho theli hai peio tea kholoure.  
15Hezekiah nou rathoki hinou buyu ae veo vei kini pojüyu ki hinou buyu 
shahutao poloua nou seita peiwure;  
16ae puhnou Rathoki vei kikhu hi thoukhai touyu sanatao ae puhnou lah 
thoukhai touyu kikhubomü vei dekatao hinou buyu sanatao hai poloua nou 
veo Sennakherib hisü seita peiwure.  
17Assari hi veo nou Jerusalem hinou buyu veo Hezekiah ye reih panou soure 
donou Lakhish hinou puhvei reihmai taoli hai seitare. Reihmai sütao hai 
puhvei dukayu peikho mai asü vei khakhe hinou seita-e. Puletao nou 
Jerusalem hisü velou reilova nou buyu dzükhao hinou dzü pokou sabanü 
dzüshaoyu mai vei dzükhao hinou buloure. 
18Süthaisü puletao nou veo Hezekiah sü seiho kue ae veo Hezekiah vei peikho 
asü: veo vei ki hi peikhowo Helkiah nahpoutu Eliakim; chiku ki hi rü-apeio 
Shebna; ae Asaph nahpoutu Joah, puhnou veo vei larü veishi hai rüpeiwe; 
puletao mai asü nou puletaoye sü tapa dao-e. 
19Assaria maivei peikho mai ali nou puletao hisü daisounou veo Hezekiah hai 
tsüle dushoa nou bue touyu hai puletao vei veo nou sülou nüa buwe tea paoe.  
20Puhnou haibüa nou paopue, “Neletao nou chipao lako nou poa reihmai vei 
dokai ae khouko sü poa lealou süe tea tsüchowu? Neletao nou Assaria maiye 
dulouzü thaonou neletaoye tave soukha peilou süe tea tsücho-e?  
21Ejipt mainou neletaoye tave soukha peishulai tea neletao nou tsüchowe, 
ana sünasü neletao nou vato nou poa süüpo souyu raibüa bailai, süna sü 
chata-a neletao vei bah khepeia bailai. Ejipt maivei veoye louche-a puhvei 
soukha khoyu maisü sübütoua bailai.”  
22Assaria maivei peikho maitao nou haibüa paopue, “Molouzü neletao nou 
neletao vei Ramai Mapao ye louche-a nou bue tea Etao hi paolaivu? Hezekiah 
nou Mapao vei rathoki ae posheelabu kukhe veishi hai souhawua Judah mai 

hi Jerusalem hinou buyu Rathoki ae posheelabu süna likhei hinou ratho-a 
bailai tea paoe.  
23Assaria hi veo vei zhih hinou E neletatoye vavawe, süolouzü neletao vei 
rheipfüyu mai thehai bulouzü Enou neletaoye rhei thehai peilai.  
24Neletao hai Assaria maivei peikhomai taikayu nakoutea valou hoe, sübüa 
bulikhu Ejipt mainou neletaoye rheiluki ae rhei pfüyu maiye seive peishulai 
tea vuzhia nou bue.  
25Mapao vei soukha loumoa Etao nou neletao vei teidei sü tave reih soua 
souha-a baie tea neletao tsüchowu? Mapaovuzünou naletaoye tave souhawo 
tea ahi paoe.”  
26Süthaisü Eliakim, Shabna, ae Joah nou Assaria maivei peikhowo hisü paoe, 
“Apaopuwo, Aram maivei la nou paopei-a baio, Etao nou süsü chouwe, 
zhuvea nou Hebrew mai la paopeiso, daiolouzü kivo hinou buyu mai hrülai-a 
kei-a nou bue.”  
27Puhnou chila peie, “Assaria hi veo nou Eye seive chipao haitao paoyu hai 
ne alia veo likhei donou baie tea ne tsüchowu? Moe, Enou paoyu chipao 
haisü kivo hinou kei-a buyu mai hrülai, lah vei batoua ae züdzü kere maitao, 
süsü ne-a loua nou mai hrülaiye donoue.”  
28Süthaisü Assaria maivei peikhowo nou lashu loua nou Hebrew maila hinou 
paichisho-a nou haibüa share, “Assaria hi veo nou chi paoveyu sü neletao-a 
kei khaio!  
29Hezekiah panou neletaoye lalu louso tea veo nou neletao hi paowe. 
Hezekiah nou neletaoye vupa peilou hoe. 
30Puhye panou neletaoye Mapao nou khailu papeia bailai tea züh louso. 
Mapao nou neletaoye khaipei shulai tea tsüchoso, ae puhnou neletao vei 
teidei hai Assaria maivei reihmaitao hinou vupa peishulai tea tsüchoso.  
31Hezekiah nou paoyu chi sü kei peiso. Assaria hi veo nou neletaoye nuhdu 
hinou tapaloua puhvei khakhe hi peithou-o tea kharochi peia nou bue. 

Sükulouzü neletaoye panou lahvei darkha shithou ae doushi sü toua nou 
bulai, ae lah neletao vei dzükhao hinou dzü sü ke-a bua bailai;  
32neletao vei teidei rai-a buyu hi, darkha kipei bua nou darkhadzü peiyu ae 
thoudzü veishoa nou raokhao peiyu; oliv ae oliv theadzü ae laivoudzü buyu 
teidei hisü veo nou neletaoye save panou hrüloulai. Neletao nou puhvei 
kharochi zü louzü neletao hai thaimoa hriloulai. Südonou Hezekiahye panou 
neletaoye souvo peia neletaoye panou Mapao nou vupa peishulai tea tsücho-a 
buso. 
33Tyahrü kukhe maitao vei rah kana nou puletao vei maiye Assaria maivei 
veo bah hinou vupa louyu bue?  
34Hamath ae Arpad maitao vei rah sü chuo daiki bue? Sepharvaim, Hena ae 
Ivvah maitao vei rah khesü deiki vetare? Thaonou Samariaye sü vupa peie?  
35Tyahrü haitao vei rah kananou puletao vei maitaoye Etao vei veo bah hinou 
vupa peige? Neletao daivanou Mapao nou Jerusalem sü vupa peishulai tea 
tsücho-a nou bue?”  
36Maikhe mai hai veo Hezekiah nou puletao hi paoyu thaifüa raokhai timoa 
nou zei tea bure, puletao hai chileea raomoe.  
37Süthaisü Eliakim, Shebna ae Joah nou puletao vei sabanü hai leveayu 
donou paiphawure ae Assaria maivei peikho maitao nou paoyu chipao khesü 
tave veo hisü paopeie.  

2 Vemaito 19 

Veo Hezekiah nou Isaiah vei Paodou-apei Khoyu 
(Is 37.1-7) 

1Veo Hezekiah nou ko sükhesü choulou khaie, levea loua nou puhvei sabanü 
hai paiphawure, ae soukousah nou banou loure ae Mapao vei Rathoki hisü 
tare.  
2Puhnou veo vei ki hi peikhowo Eliakim, rü-apei maitao hi peikhowo Shebna, 
ae tsüsoua buyu napao maitaoye panou soukousah banao loua Amoz 
nahpoutu rachipaolawo Isaiah hisü seitawure.  

3Puhnou Isaiah hi chipao hai khesü paopeio tea puletao hi paopeie, “Zhou 
teithe hai veahoyu teithe ali-e; Etaoye mainou jünüa souvea nou taidei-a nou 
bure. Etao hai naotumai ali nou nah nare donou souda khaitoua khouko hayu 
donou nakoulou hoyu büa bure. 
4Assaria hi veo nou puhvei peikho maiye seive hriyu Ramai ye sü paoshi-a 
nou bure. Nevei Ramai Mapao ye sü panou puletao nou paoshi-a buyu khesü 
chouloua puletaoye tudee peiyu sü soupeio. Sübüa hria buyu Etao vei 
maitaoye donou Ramai hi veachi paokha peio.”  
5Isaiah nou Veo Hezekiah vei chipao hai choulouyu phaki,  
6puhnou chila haibüa nou seidakhaiho peie, “Assaria mainou Mapao ye 
paoshi-a puhnou neletaoye vupa peilou hoe tea paopiyu khesü chouloua 
ngaopiso tea Mapao nou ne hi paopeio tea paowe.  
7Mapao nou Assaria hi veoye sü panou cheche moyu ko ali chouloua lah 
puhvei teidei hi seidakhai hopeilai, ae puhye sü lahvei teidei hinou maiye 
panou southawulai.”  

Assaria Mainou Soupipuyu 
(Is 37.8-29) 

8Assaria maivei peikho maitao nou veo hai Lakhish thaowua tare touyu ko 
hai süloure; südonou puletao nou puhye daolai tea dakhai tare, ae veo nou 
Libnah nuhdu pe hinou reih soua ve ngaoloue.  
9Sudan hinou buyu Ejipt maivei veo Tirhakah nou puhvei reihmai saloua 
Assaria maiye soureih soulai tea laire touyu ko hai Assaria mainou choulou 
khaie, veo nou Judah hi veo Hezekiah hisü haibüa seiko hai seive peie,  
10“Nenou louche-a buyu ne vei Ramai naye panou neletao hai abah hi 
thaothou peilai moe tea panou neye laluso.  
11Assaria vei veo nou tyahrü kukhe maiye souhakhai touyu sü nenou süwe, ae 
puhnou soulai tea tsüchoda khaitouyu veishi hai souve teloua baiwe. Neletao 
hai tupa lousüe tea tsüchovu?  

12Avei puopaoh maitao nou Gozan nuhdu, Haran ae Rezeph nuhdu khesü 
souhawua sühi hrüyu maitao alia Telasser hinou hrüyu Betheden maitaoye sü 
southa peie, ana puletao vei rahtao nou puletaoye sü vupa peimoe.  
13Hamath, Arpad, Sepharvaim, Hena ae Ivvah hi veo maitao sü daiki vetare?”  
14Süthaisü veo Hezekiah nou seiko sünasü kopomaitao hinou poloua phoue. 
Puhnou seiko nasü poloua Mapao nou buyu Rathoki hisü pove khaipeire,  
15ae haibüa puhnou veachi paoe, “Oh Israel maivei RamaiMapaowo, shouh 
pfüyu khaonatao pei hinou vebuh soua buyupu, ne likhei nou deiphao hi 
buyu vedei teitei hai khosa-a nou bubaie. Nenou ratei ae deiphao sü soupeie.  
16Chuo Mapaowo, Sennakherib nou hriyu Ramai ye paoshi-a buyu khesü 
keipei khaio.  
17Oh Mapaowo, Assaria hi veo nou tyahrü alao hai souhawua puletao vei 
teidei hisü panou mai hrümoa bure touyu ko khesü Etao nou süwe,  
18ae puhnou puletao vei rahtao hai meideilai peiwure— rah sütao hai 
checheyu rah moe, daiolouzü deiphao mai bah nou süsü süü ae chuh nou poa 
soukhai toua baie.  
19Südonou Etao Ramai Mapaowo, Etaoye Assaria mai bah hinou vupa peio, 
sükulouzü deiphao mai hrülai nou ne likhei Ramai Mapao sü baie touyu hai 
süloulai.”  

Isaiah nou Veo hi Paoveyu Chipao 
(Is 37.28-38) 

20Süthaisü Isaiah nou Hezekiah hi haibüa chipao hai paove-e, “Israel maivei 
Ramai Mapao nou haibüa paoe: Nenou Assaria hi veo Sennakherib donou 
veachi paoyu sü Enou chouloure.”  
21Mapao nou puhye donou haibüa paoe, “Jerusalem nuhdu nanou 
Sennakherib, neye ngaora-e ae neye konüa bure.  
22Nenou paoshi-a ae konüa buyu nasü thaoge tea ne tsücho-e? Sheeyu Israel 
maivei Ramai Eye sü nenou tsükhou peimore.  

23Nevei kopomaiye seive ahi khaophu souyu chipao hai paore ae nevei 
rheilukitao alia nevei reihmaitao nou Lebanon hi kukayu deichi khesü 
veiloue. Nenou khaophu soua kukayu sedar süübe ae veikayu Cypress süübe 
khesü vikhao loure ae thoukayu vaohro hisü louloure tea nou paolure.  
24Nenou khaophu soua vakou maivei teidei hinou dzükhao heloua dzü sü 
keloue ae nevei reihmaitao nou Nail reidzü hai taithe loure tea paore.  
25“Enou hai khesü raichoki nou tsücho dakhai toue touyu sü ne sümovu? Hai 
khesü Enou chu panou vepa-a bubaie. Neye panou nuhdutao soushi souha 
louyu khouko sü Enou ne hi peia baie.  
26Nuhdu sütao hinou hrüa buyu maitao hai khouko ha-e, puletao panou 
ngaopia khupasoua nou bupeie. Puletao hai dou hinou paopayu pounghoudai 
ae kiphao hinou paopayu poudai ali hai teikhai teiru ashi veyu phaki hatayu 
büa baie.  
27“Ana nenou buzüyu ae tapa talouyu veishi hai Enou sükhai touwe alia 
nenou Eye hraiyu teitei-a Enou süwe.  
28Nenou Eye paoshiyu ae nevei khaophu teitei hai Enou chouwe, südonou 
chuo Enou neye sü nghouvou loulai ae ne mü phuloua nou nenou veyu ludu 
hinou neye sü sa-a dakhai tawulai.”  
29Süthaisü Isaiah nou veo Hezekiah hi paoe, “Nenou haibüa shee soupeiyu 
khesü ngaolai. Khaipo ae daokou po nasü lah paopayu shinamara sünou toua 
bulai; süthaisü po asü kousü neletao nou taimou hai daothouloua nou 
chachilai, ae darkhabe hai shothouloua nou rashi khesü haitoulai.  
30Judah teidei hinou hrüa buyu maitao hai rashibe ali nou dei aveih hi maa 
tsülouloua rashithou shipeiyu büa hrülai. 
31Jerusalem ae Zion deichi vanou shokhaitoua buyu maitao hinou maihrü hai 
kaapalai, daiolouzü Mapao nou sübüa soupeilai tea lela loure.  
32“Mapao nou Assaria hi veo donou haibüa paoe, ‘Puhnou nuhdu haina hisü 
loulai moe, moa voulouthou ali koute-a kavulai moe. Reihmaitao hai mai ali 

koute-a rüh pfüa nou nuhdu hai navei nghiki hai koulai moe, moyuma nuhdu 
hai naye soureih soure donou chaobu hai soulai moe.  
33Puhnou nuhdu hisü loumoa nou puhnou veyu ludu hinou puh hai dakhai 
ta-a bailai. Mapao Enou haisü paowe.  
34Enou nuhdu hai nasü lah avei kathe donou ae Enou avei kilai David hi 
chaachou soukhai touyu donou vupeilai ae khopeilai.’ ”  
35Süzhou khei hai Mapao vei rakivamai nou Assaria maivei fühao hinou buyu 
reihmai 185,000 hai southawure. Teithepayu phaki buh sühisü thaiphao 
khaikho baire.  
36Süthaisü Assaria hi veo Sennakherib hai lah vei ki hilo dakhaiho Nineveh hi 
bure.  
37Teithe ali rathoki hinou puhnou puhvei Nisroch rahye tho-a buyu hinou, 
puh nahpoutu ahai, Adrammelekh ae Sharezer nou khoche poloua puhye sü 
daothawure, sübüa puhai nou Ararat maivei teidei hi tuho butare. Puh 
nahpoutu ali Esarhaddon nou puh thaosou pa vekou loue.  

2 Vemaito 20 

Veo Hezekiah nou Souyu ae Veilouyu 
(Is 38.1-8, 21-22; 2 Puo 32.24-26) 

1Teile süphaki veo Hezekiah hai sou loure ae thainore, Amoz nahpoutu 
rachipaolawo Isaiah nou puh hi paoe, “Nevei kihi kaomoyu teitei sü souzü 
khailo tea Mapao nou paoe, daiolouzü ne hai thai-a bailaire.”  
2Hezekiah nou kivo hilova reiloua nou haibüa veachi paoe,  
3“OhMapaowo, Enou chilee cheche-a nevei kuvah hai avei hrümamai veishi 
nou peia soupeiyu khesü licho peio, ae nenou jüpayu vah khesü soupeire 
donou Enou teisa nou te-a soua buyu khesü süpeio.” Sübüa puhnou veachi 
paowua puh hai levea shopoa nou krare.  
4Isaiah nou veo ye thaowua tare, ana puhnou veo vei ki fühao nasü tala 
loumo jünou Mapao nou puh hi paoe,  

5“Mapao vei maikhe maiye khopei-a buyu veo Hezekiah hisü dakhailou 
haibüa paopeio; ‘Nevei puopaoh David vei Ramai Mapao Enou nevei veachi 
sü chouloure, ae nevei ngheidzü kouyu sü Enou ngaoloure. Enou neye sü 
souvei peilai, ae teithe asü lüvai hinou nenou Rathoki hisü veloulai.  
6Enou neye po kiangou hai panou hrüre donou thoupu peire. Enou neye alia 
Jerusalem nuhdu hai nasü Assaria maivei veo hinou vupa peilai. Enou nuhdu 
hai nasü avei zhih donou ae Enou avei kilai David hi chaachou soukhai touyu 
donou vupa peilai.’ ”  
7Süthaisü Isaiah nou veo vei kuvah soua buyu maitao hi doushi nou soukhai 
touyu pou nanou cho payu zhimü hisü pokou napeio, sükulouzü puh sü 
veiloua bailai.  
8Veo Hezekiah nou paoe, “Mapao nou Eye souvei peilai touyu alia teithe asü 
shosü Enou Rathoki hi veloulai touyu shee daige?”  
9Isaiah nou haibüa chila peie, “Mapao nou paokhai touyu nasü panou vete 
loure donou neye sü shee hai peilai. Phiheadou hi khungu phukouyu nasü 
panou phika kirou hai pahlova kouyu nanou ne jüpaho thailova thaikhai tayu 
nanou ne jüpage?”  
10Hezekiah nou chila peie, “Khungu hai pahlova phika kirou kouyu hai-a tala 
hie, südonou khungu nasü panou thailova dakhai takhaio.”  
11Isaiah nou Mapao hi veachi paopeie, ae Mapao nou khungu nasü veo 
Hezekiah nou phiheadou soukhai touyu hinou phika kirou hai panou thaikhai 
tapeie.  

Babilon hinou Kopomaitao Veyu 
(Is 39.1-8) 

12Teile süphaki Babilon hi veo Baladan nahpoutu Merodakh Baladan nou veo 
Hezekiah hai souloure she touyu ko hai chouloure, südonou puhnou seiko ae 
sapeina noupu puh hi seive peie.  
13Kopoyu maitaoye sü Hezekiah nou süloue, ae puletao hi puhvei kini khesü 
pongao-e— Puhvei shahu ae sana, puhvei poukai nüvei, ae theadzü poa va 

nayu alia puhvei reih basei teitei hai pongao-e. Vedei hinou buyu na veishi 
hai puhnou pongao moyu aliro hazei toure.  
14Süthaisü rachipaolawo Isaiah nou veo Hezekiah hi tave haibüa noue, “Mai 
haitao hai buh daiki nou vewe ae puletao nou daichi paowe?” “Puletao hai 
buh doushoyu Babilon teidei hinou vewe,” tea Hezekiah nou chila peie.  
15“Puletao nou vedei hai hinou dai-e ngaoloue?” “Puletao nou ha veishi hai 
ngaokhai touloure. Puletao hi Enou ngaomoyu halia hazei toure,” tea 
Hezekiah nou chila peie.  
16Süthaisü Isaiah nou veo hi paoe, “Khoukhoulai Mapao nou haibüa paoe,  
17‘Nevei puopaoh maitao nou daoh nou zhou koute pojükhai touyu nangi 
teitei hai Babilon hi potuyu teile ali velai. Haliro shokhai peilai moe.  
18Nevei nahmai kamai-a Babilon hi nüpove dzülawua panou veo vei ki hinou 
vah soulai.’ ”  
19Veo Hezekiah nou puhvei hrümamai hiolouzü kaonayu sü bulai hie touyu 
hai süloua puhnou haibüa chila peie, “Mapao vei chipao nenou ahi paopeiyu 
sü vei-a baie.”  

Hezekiah vei Hrü Akhai Souyu 
(2 Puo 32.32-33) 

20Veo Hezekiah nou soupfüyu vah teitei, ae puhnou khuvei sho-a souyu 
vahtao ae puhnou dzükhao souloua nuhdu hi lao valoua dzü poveyu teitei 
hai Judah maivei Vemaitao vei Hrüko Larübvü hi rüthou peikhai toue.  
21Hezekiah sü thaitare ae puh nahpoutu Manasseh nou puh thaosou pa vekou 
loue.  

2 Vemaito 21 

Judah hi Veo Manasseh 
(2 Puo 33.1-20) 

1Manasseh nou Judah hi vekou louyu phaki, puh hai po kiahai baihie, ae 
puhnou Jerusalem hinou po 55 hai veo soue. Puh pfü zhih nou Hephzibah 
toue.  



928 

 

 
   Sheeyu Baibel 

© 2009, Bible Society of India. 
 

 
 

 

2Mapao vei maitao takouyu phaki, puhnou hulai peiyu tyahrütao nou 
ngaorayu vah ashi souyu zhaibüa Manasseh nouMapao vei nghingao hinou 
mahmo khesü soure.  
3Puh puo Hezekiah nou cheche moyu rahtaoye thoyu buh soushi peikhai 
touyu khesü puhnou soushupu loure, puhnou Baal rahye thore donou 
posheelabu khesü soupeie ae Asherah rahpfüpai zhurai hai Israel hi veo Ahab 
büa soupeie. Manasseh hai tei hi vutao-a thore.  
4Puhnou Mapao ye likhei tho-a bailaiyu Rathoki hinou cheche moyu rahye 
posheelare buh khesü soupeie.  
5Puhnou Rathoki hi maisou nou vejüa buyu buh ahai hisü teivutaoye thore 
vei posheelabu soupeie.  
6Puhnou puh nahpoutu koute-a dathaloua meidei-a posheela peie. Puhnou 
kabülaisa tea prou zhutare ae keingumai alia thaimai rako hinou phaku tare. 
Puhnou shishoyu mah khesü soupeia Mapao vei lekha rarou hai soupa peie. 
7Puhnou Asherah rahpfüpai vei zhurai hai Rathoki hi polou khaipeie. Rathoki 
sühisü Mapao nou David ae puh nahpoutu Solomon hi haibüa paopei 
khaitoue: “Israel maivei khü kiahai taovei teidei teitei donou Eye tave panou 
thore donou Jerusalem hai hinou buyu Rathoki haina hai Enou dopa 
khaitoue.  
8Ae Israel mainou avei kharochi ae Chikha, Enou avei kilai Moses hi peikhai 
touyu khesü zü louzü, Enou puletaoye puletao vei puopaoh maitao hi peikhai 
touyu teidei hinou hulai laimoe.”  
9Ana Judah hi maitao nou Mapao vei chi sü zübare ae Mapaonou hulai peiyu 
tyahrütao jünou shipuyu mahmo khesü Israel maiye saloua soutare.  
10Mapao vei kilai rachipaolayu maitao hinou puhnou haibüa paoe, 
11“Veo Manasseh nou Kanaan mai jünou shipua ngaorayu vah haso khesü 
soutare; ae puhvei basharatao koa nou puhnou Israel maiye süthaisa-a mah 
sü soutare.  

12Südonou Israel maivei Ramai Mapao Enou Jerusalem hi ae Judah hisü 
mainou süloua maikare vei veahoyu sü pove peilai.  
13Enou Jerusalem sü Samaria büa tudee peilai ae Enou Israel maivei Veo 
Ahab ae puhvei tyaosholea hi soupeiyu büa soupeilai. Enou Jerusalem hi 
hrüa buyu maitaoye sü paikhao dzükhü sheesha khaitouyu büa sousheesha 
teanou khaipeilai.  
14Shokhai toua buyu maitaoye sü Enou ngaobayu maitao bah hi thoupeiwulai 
ae puletao nou puletao jünou veiloulai ae puletao vei teidei sü panou 
poloulai.  
15Enou haibüa avei maitao hisü soupeilai, daiolouzü puletao nou mahmo 
khesü soure, ae Enou puletao vei puopaoh maitaoye Ejipt hinou sapa peiyu 
nou poa zhou koute hai Eye khaityare.”  
16Manasseh nou mah lia hayu mai taoli hai southa peie, sübüa Jerusalem vei 
duvatao hisü zhe nou küre; puhnou Judah maiye mah hi süthaithou panou 
basharataoye thota-a Mapao hinou mah souyu pei hinou puhnou haibüa 
soupeie.  
17Manasseh nou vah soupfüyu teitei ae puhnou mah souyu khesüJudah 
maivei Vemaitao Hrüko Larübvü hi rüthou peikhai toue. 
18Manasseh hai thaire ae puhye veo vei kipei, Uzza vei kipei hinou poa daovu 
peie ae puh nahpoutu Amon nou puh thaosou vekou loue.  

Judah hi Veo Amon 
(2 Puo 33.21-25) 

19Amon nou Judah hi pa veo soulouyu phaki, puh hai po kaihai pare ae 
puhnou Jerusalem hinou po ahai veo soue. Puh pfü hai Haruz nah naotupai 
Meshullemeth toue, ae puh sü Jotbah nuhdu hi maipfüe. 
20Puh puo Manasseh bütoua puh-a Mapao vei nghingao hinou mah sü soure.  
21Puh puo nou souyu zhaidou hai puhnou douloua puh puo vei bashara khesü 
puhnou thotare.  

22Puhvei puopaoh maitao vei RamaiMapao hai puhnou malaiwure 
ae Mapao vei chikha khesü puhnou zübare.  
23Amon vei peikho maitao nou shodo ashi souloua puhye sü veo vei ki hinou 
southawure.  
24Judah hi maitao nou Amon ye southayu maitaoye sü southawure, ae puh 
nahpoutu Josiah panou veo souloure.  
25Amon nou soupfüyu vah teitei hai Judah hi Vemaitao vei Hrüko Larübvü hi 
rüthou peikhai toue.  
26Amonye sü Uzza vei kipei hinou daovu peie ae puh nahpoutu Josiah nou 
puh thaosou vekou loue.  

2 Vemaito 22 

Judah hi Veo Josiah 
(2 Puo 34.1-2) 

1Josiah nou po acha payu phaki, puhnou Judah hi vekou loue ae puhnou 
Jerusalem hinou po shiali hai veo soue. Puh pfü hai Adaiah nah naotupai 
Jedidah toue ae puhsü Bozkath maipfüe.  
2Josiah nouMapao nou jüpayu vah haso khesü soupeie; puhnou puh paoh 
David veo nou tayu zhaibüa hrüe ae Ramai vei chikha veishi hai züre donou 
soue.  

Chikha Larübvü Ngaopu Louyu 
(2 Puo 34.8-28) 

3Puhnou veo soulouyu po kiacha kousü veo Josiah nou rü-apeio hi peikhowo 
Meshallam tyao, Azaliah nahpoutu Shephan hi haibüa kharochi peia Rathoki 
hi seita-e:  
4“Napao Peichana Hilkiah hi taho maikhe mainou Rathoki soupure donou 
pousha sü kabüa napao maitao hi peikhai toue touyu khesü polo.  
5Pousha taosü poloua Rathoki soupuyu maitao hi peio tea puh hi paopeio. 
Puletao nou pousha sütao hai poloua 

6süüvah souyu maitao, ki souyu maitao, chuhvah souyu maitao, ae süü alia 
chuh hüloua Rathoki soupure donou peilai. 
7Rathoki soupuyu hi khopeia buyu maitao hai tsüle sheesha touwe, südonou 
pousha khesü kabüa souhawure tea palouyu zhure hai komoe.”  
8Shaphan nou veo vei kharochi hai Hilkiah hi paopeie, ae Hilkiah nou puh hi 
Chikha Larübvü nasü Rathoki hinou ngaoloure tea paopeie. Hilkiah nou 
larübvü nasü puh hi peie, ae Shaphan nou sünasü phou-e. 
9Süthaisü puhnou veo hi dakhaiho ko khesü paopeie: “Nevei kilai Enou 
rathoki hinou buyu pousha sü poloua rathoki soupuyu hi kho-apei maitao 
bah hisü thoure.”  
10Puhnou süthai-a haibüa paopue, “Hilkiah nou Eye peikhai touyu larübvü 
nasü hai hi bue.” Puhnou larübvü nasü veo hi paichi sho-a phoungao peie.  
11Veo nou süsü choulou khaie, levea loua nou puhvei sabanü hai paiphare,  
12Ae haibüa puhnou napao Hilkiah, Shaphan nahpoutu Ahikam, Mikaiah 
nahpoutu Akhor, Shaphan, ae veo vei kuvah souyu Asaiah hisü haibüa 
kharochi peie:  
13“Taho Eye donou ae Judah hinou hrüa buyu maitao donou larübvü hinou 
paodoupei khaitouyu khesü kabüa soulai tea Mapao hinou noupei khaio. 
Mapao nou Etao pei hi raroua bulaire, daiolouzü Etao vei puopaoh maitao 
nou larübvü hinou soulo tea paokhai touyu khesü soupfü peilou more.”  
14Hilkiah, Ahikam. Akhor, Shaphan, ae Asaiah puletao nou Jerusalem hi fü 
ashu soukhai touyu hinou hrüa buyu rachipaola pfüpai Huldah hisü taho 
kabülai tea noutare. (Honapai vei kipuo hai Harhas tyao, Tikvah nahpoutu 
Shallum toue, ae puhnou rathoki vei naazao khesü kho-e.) Puletao nou 
honapai hisü kabüa vepare touyu khesü paongao peie,  
15-16ae honapai nou puletao hisü veo hi dakhaiho haibüa Mapaonou paoe tea 
nou paopeio, “Enou Jerusalem ae sühinou hrüa buyu mai hrülaiye sü larübvü 
hi rüthoukhai touyu, veo nou chouyu büa tudee peilai tea bure.  

17Puletao nou Eye sü malaiwure, ae rah kukhe hi posheela hai posheela peire, 
sübüa puletao nou avei lekhasü soupa peire. Südonou avei lekha rarou sü 
Jerusalem pei hi bure, ae sünasü khaitalai moe.  
18Ana veoye donou louzü, Israel maivei Ramai MapaoEnou paoe: Puhnou 
larübvü hinou rüpeikhai touyu khesü choulouyu phaki,  
19puhnou ledaloua anghoujü nou nakou loure, ae Enou Jerusalem ae sühinou 
hrüyu maitaoye paopi pei-a tudee peilai touyu khesü süloukhai, puhnou kra-a 
puhvei sabanü hai paipha loure. Enou buh hai nasü ngaopi shoyu buh ali 
soupeilai, ae maikhe maiye panou zhih hai nasü chaa ali soua polai. Ana 
puhnou veachi paoyu sü Enou choure,  
20ae Enou Jerusalem ye tudee peilaiyu hai puh thaiyu thainou soua bailaire. 
Enou puhye sü panou kaona-a thai loulai.” Puletao nou veo Josiah hisü 
chipao haitao koa nou dakhai ve-e.  

2 Vemaito 23 

Josiah nou Chechemoyu Rathobutao Souha Peiyu 
(2 Puo 34.3-7, 29-33) 

1Veo Josiah nou Judah hi ae Jerusalem hi süthai-apei mai hrülai hai kuve 
jüloure,  
2ae puletao nou koa napao maitao, rachipaola peiyu maitao ae mai hrülaiye 
saloua nou rathoki hisü vere. Puletao mai hrülai nghoujü hinou rathoki hinou 
ngaolouyu larübvü nasü teitei nou pai chisho-a veo nou pa phoungao peie.  
3Puhnou rathoki hi veo maiye panou bure donou soupeikhai touyu dekaphi 
hinou buloua larübvü hinou rükhai touyu kharochi ae chikhatao hai puhvei 
tsüle ae khouko veishi nou peia zülai tea Mapao ye koa nou vo souloure. Alia 
mai hrülai-a vo soukhai touyu nasü soupfülai tea chaachou souloue.  
4Süthaisü Josiah nou Napao Peicha Hilkiah, puhye koa napao souyu maitao, 
ae rathoki kho-a buyu maitao hisü rathoki hinou buyu Baal rahye thoyu 
natao, Asherah rapfüpaiye thoyu natao, ae teivutao thoyu na veishi hai vakou 
popa laiwo tea kharochi peie. Veo nou na sütao teitei nou nuhdu vei vakou 

popa loua Kidron Deikho hinou meidei laiwure, ae vounai khesü panou 
Bethel hi poho laiwure.  
5Cheche moyu rahtao hi panou naanou soua posheela peire donou 
sousheeloua Judah hi vemaitao nou vahbu thoupei khaitouyu napao maitao, 
puletaoye panou Judah teidei hinou buyu ae Jerusalem pehao hinou buyu 
posheelabu hinou Baal, teinghei, khouh ae teivuh tao hi posheela peiyu 
napao maitao hai napao maivei vahbuh hinou veo nou popawure. 
6Rathoki hi khaitouyu Asherah rapfüpai vei zhurai hai puhnou nuhdu vei 
vakou popaloua Kidron Deikho hinou meideiwure, ae vounai sü taisasa loua 
maisou vei khüh pei hi pove raokhai peie.  
7Rathoki pehao hinou khakhapfü maitaoye panou bure donou soukhai touyu 
ki khesü puhnou hralaire. (Naotumai sütao nou Asherah thore vei naazao 
khesü soupeiwe.)  
8Judah vei nuhdutao hinou buyu napao mai hrülai hai puhnou Jerusalem hi 
save thoupeie, ae puletao vei teidei hinou buyu posheelabu veishi hai puhnou 
soushilai khaiwure. Nuhdu hi peikhowo Joshua nou nghiturah hi posheela 
peire donou soukhai touyu posheelabu na-a puhnou soulaiwure, sünasü 
nuhdu hi taloure rokhubomü nalova nou soukhai peikhai toue.  
9Sütao hinou napao souyu maitao hai panou rathoki hisü panou kuvah hai 
soupu more, ana napao maitao hi posheela peikhai touyu kheih thoumoa 
soukhai touyu raokhao khesü toua bailai tea paopeie.  
10Veo Josiah nou Hinnom Deikho hinou buyu Tophath rathobu nasü soushi 
peiwure, sübüa maikhe maiye panou puletao vei nahmai hai southaloua 
Molek rah hi meidei-a posheela peiyu sü panou soupu more. 
11Judah hi vemaitao nou teingheiye thore donou soushee khaitouyu rheitao 
sü polaiwure, ae poa rathoyu hi vah souyu khesü meideiwure. (Haitao hai 
rathoki pehao hinou peichawo Nathan Meleck vei ki hi taloure robomü nghia 
nou khaikhai toue.)  

12Judah hi vemaitao nou veo Ahaz vei ki pei hinou posheelabu soukhai touyu 
nasü pokouloure, ae veo Manasseh nou rathoki hi maisou nou vejüa buyu 
hinou posheelabu ahai soukhai touyu nahai koa nou daphesasa khaiwure, ae 
daphasasa khaitouyu pe sütao hai poloua Kidron Deikho hi shilai khaiwure.  
13Veo Solomon nou Jerusalem teinghei palova ae Oliv Deichi khelova nou 
soukhai touyu posheelabu— Sidon maivei rahpfüpai Astarte, ae Moab maivei 
rah Molek vei bashratao hai Josiah nou soushi laiwure.  
14Veo Josiah nou chuh shukhai touyu dekatao, ae Asherah rapfüpai vei 
zhuraitao hai deiphi soukhokou loua maivei sourao nou poa hopao peiwure.  
15Bethel hinou rathoyu buh, Nebat nahpoutu veo Jeroboam nou souloua 
Israel maiye mah hi süthaithou peiyu buh nasü Josiah nou dakholai peiwure. 
Josiah nou posheelabu sü soukhao kouloua chuh khesü dakhosasawure, ae 
puhnou Asherah vei zhurai khesü meidei peie.  
16Süthaisü Josiah nou zhu haoveyu phaki, puhnou deichi vanou maivei khüh 
hai bua nou zhingao loure; puhnou sühinou mairao hai popaloua nou 
posheelabu hinou mei deipeie. Khonüh nüyu teile hi veo Jeroboam nou 
posheelabu nghoujü nou la-a buyu phaki, rachipaolayu mai ali nou paodai 
peiyu bütoua posheelabu sü soushi peie. Veo Josiah nou zhuyu phaki haibüa 
nou vepalai tea paopeiyu rachipaola-apei navei khüh-a puhnou ngaoloue.  
17“Khüh hona hai thao khüh-e?” tea puhnou noue. Bethel hi maitao nou 
“Khüh süna hai Judah hinou zhou posheelabu hi soupeiyu vah haso khesü 
haithai vepalai tea paopeiyu navei khüh-e,” tea chila peie.  
18Josiah nou “Puhvei khüh sü panou sübüa nou bu-o, puhvei rao sü polai 
laimoe,” tea kharochi peie. Südonou puhvei rao sü polai more, ae Samaria 
hinou veyu rachipaola peiyu maitao vei rao-a polai more.  
19Veo Josiah nou Israel maivei teidei hinou buyu rathoyu buhtao, Israel 
maivei vemaitao nou souloua Mapao vei lekha rarou soupayu rathobu teitei 
hai soushilai khaiwure. Puhnou Bethel hi soupeiyu bütoua posheelabu teitei 
hi-a soupei.  

20Puhnou cheche moyu napao mai hrülai hai puletao nou naanou soua 
posheelayu posheelabu hinou southakhai toupeie, ae maivei rao khesü 
posheelabu hinou meidei peie. Süthaisü puhnou Jerusalem hi dakhai tare.  

Josiah nou Tachopa Nüh Nüyu 
(2 Puo 35.1-19) 

21Veo Josiah nou Vo soukhai touyu vei larübvü hinou rükhai touyu thaifüa 
puletao vei Ramai Mapao ye tsükhouyu hinou mai hrülaiye panou Tachopa 
Nüh hai nülai tea kharochi peie.  
22Tachopa Nüh nüyu hai haizhai büa Israel maiye chiku-apei maitao nou 
khasa-a hrüyu teile hia moyuma Israel maivei vemaitao vei teile hia haibüa 
nükhai toumo hie.  
23Ana Josiah nou veo soulouyu po kiacha kounou Tachopa Nüh hai haibüa 
veishoa nou Jerusalem hinou nüloue.  

Josiah nou Vah Kukhe Soulouyutao 

24Napao peichana Hilkiah nou rathoki hinou ngaolouyu larübvü hi rüthou 
peikhai touyu thaifüa chikhatao hai taloure donou, veo Josiah nou Jerusalem 
ae Judah teidei hinou buyu teingumai ae vepare paoyu mai hrülai hai 
hulaiwure, ae ki hi buyu rahtao, basharatao, alia rah kukheye thoyu na veishi 
hai polai khaiwure.  
25Moses vei chikha züaMapao vei kuvah hai tsüle ae pfüchi teitei nou peia 
souyu veo mai lia puh büyu hai hahie.  
26Ana veo Manasseh nou Mapao vei lekha rarou hai soupa peiaMapao nou 
Judah teidei hi rarouyu hai chua hazei toumo hie.  
27Mapaonou haibüa paoe, “Enou Israel mai hi soupeiyu bütoua Judah hia 
soupeilai: Enou Judah hi maitao hai avei nghingao hinou souhalai, ae Eye 
panou thore donou Rathoki soukhai touyu Jerusalem nuhdu nasü Enou 
malaiwulai.”  

Josiah vei Hrüh Akhai 
(2 Puo 35.20—36.1) 

28Veo Josiah nou soupfüyu vah teitei hai Judah hi Vemaitao vei Hrüko 
Larübvü hi rüthou peikhai toue.  
29Josiah nou veo soua buyu phaki, Ejipt hi veo Neko nou puhvei reihmai 
saloua Assaria maivei veoye soukha peire donou Euphratis rei hisü veloure. 
Veo Josiah nou Ejipt maiye nuloure donou Megiddo hinou reih soue, ae 
puhye sü reihbu hinou southawure.  
30Puhvei peikho maitao nou puhvei thaiphao hai rheiluki hi thouloua 
Jerusalem hi pfüa dakhaive peie ae puhye sü vemaitao vei khüh hinou poa 
daovu peie. Maikhe mainou puh nahpoutu Joahaz ye panou veo soure donou 
doloua theadzü napeiwure.  

Judah hi Veo Joahaz 
(2 Puo 36.2-4) 

31Joahaz nou Judah hi vekou louyu phaki, puh hai po kaisü pare ae puhnou 
Jerusalem hinou khouh asü hai veo soue. Puh pfü hai Libnah nuhdu hinou 
hrüyu Jeremiah nah naotupai Hamatal toue.  
32Puhvei puopaoh maitao büa puhnou Mapao vei nghingao hinou mahmo 
khesü soure.  
33Ejipt hi veo Neko nou puhye sü Hamath maivei teidei Riblah hinou 
hukhamai soua nüloure, ae Judah maiye panou shahu sühcho 3,400 ae sana 
sühcho shiadai hai panou kikha soua nou peie. Sübüa Joahaz nou veo souyu 
sü akhai soure.  
34Veo Neko nou Josiah nahpoutu Eliakim panou Judah hi veo souloure, ae 
puh zhih hai Jehoiakim tea sadapeie. Joahaz ye sü veo Neko nou Ejipt hi 
nüpoa tare ae sühinou puh sü thaire.  

Judah hi Veo Jehoiakim 
(2 Puo 36.5-8) 

35Ejipt maivei veo hi kikha hai peire donou Jehoiakim nou maikhe mai hinou 
thoudzü hai puletao nou ngaolouyu thaifüa kikha hai polouwe.  



937 

 

 
   Sheeyu Baibel 

© 2009, Bible Society of India. 
 

 
 

 

36Jehoiakim nou Judah teidei hi pa vekou louyu phaki, puh hai po kaingou 
pare ae puhnou Jerusalem hinou po kiali hai veo soue. Puh pfü hai Rumah 
nuhdu hinou hrüyu Pedaiah nahnaotu Zebidah toue. 
37Puhvei poupaoh maitao nou tayu zhai büa Jehoiakim nou Mapao vei 
nghingao hinou mahmo khesü soua baie.  

2 Vemaito 24 

1Jehoiakim nou veo soua buyu teile hinou, Babilon hi veo Nebukhadnezzar 
nou Judah teidei hisü reih huloure, ae po asü koute Jehoiakim ye panou 
puhvei khakhe hinou hrüe; süthaisü Jehoiakim nou puhye khaitya pare.  
2Mapao nou Babilon, Sairia, Moab ae Ammon maitao vei reihmaime hai 
puhnou puhvei kilai rachipaola peiyu maitao nou paopeiyu büa panou 
Jehoiakim ye soureih soua Judah teidei hai souhare donou seive peie.  
3Mapao vei kharochi thaipfüa Judah hi maitao hai puhvei nghingao hinou 
souha laiwure donou hai khesü vepare, daiolouzü veo Manasseh nou mahmo 
soukhai touyu donou,  
4ae matsü tsülai soua puhnou mah ali-a hayu maitaoye southayu donou hai 
khesü panou vepare. Manasseh nou soukhai touyu mah haisü Mapaonou 
khaipeilou hore.  
5Jehoiakim nou soupfüyu vah veishi hai Judah maivei Vemaitao vei Hrüko 
Larübvü hi rüthou peikhai toue.  
6Jehoiakim hai thaire ae puh nahpoutu Jehoiakin pa puh thaosou vekou loue.  
7Ejipt hi veo ae puhvei reihmaitao hai Ejipt teidei hinou vakou tapa more, 
daiolouzü chuo Babilon veo nou Ejipt mainou khasa-a hrüyu teidei teitei, 
Euphratis rei hinou poa Ejipt maivei deirai reilova khete hai khasa-a buloure.  

Judah hi Veo Jehoiakin 
(2 Puo 36.9-10) 

8Jehoiakin nou Judah hi pa veo soulouyu phaki, puh hai po kiacha pare, ae 
puhnou Jerusalem hinou khouh asü hai veo soua nou bue. Puh pfü hai 
Jerusalem hinou buyu Elnathan vei nahnaotu Nehushta toue. 

9Puh puo nou tayu zhaihrü bütoua Jehoiakin nou Mapao vei nghingao hinou 
mahmo khesü soure.  
10Puhnou veo soua buyu teile hi Babilon maivei reihmaime, Veo 
Nebukhadnezzar vei reihmai peikhoyu maitao nou süthaisa-a Jerusalem hisü 
reih huloure, ae nuhdu sünasü poloure.  
11Puletao nou nuhdu nasü polouyu phaki, Nebukhadnezzar-a Jerusalem hisü 
ve-e,  
12ae veo Jehoiakin nou puh pfü, puhvei nahmaitao, peikhomaitao, ae veo vei 
ki hinou peikho soua buyu maitao hai saloua nou Babilon mai bah hi 
peithouwure. Nebukhadnezzar nou veo soulouyu po acha kousü, puhnou 
Jehoiakin hai hukhamai soua nüloure.  
13ae Rathoki hinou buyu ae veo vei ki hinou buyu kini teitei hai Babilon 
maivei teidei hi potare. Mapao nou rai-a paopeikhai touyu büa 
Nebukhadnezzar nou Veo Solomon nou Rathoki hi poa vah soure donou sana 
nou soukhai touyu paikhao khesü daphe daphowure.  
14Nebukhadnezzar nou Jerusalem hi maitao, veo vei nahmaitao ae süthai-apei 
mai hrülai hai hukhamai soua nüpoa tare, puletao hai mai thekirou-e. Süpei 
hinou puhnou vah soulou süyu mai ae hu kuyu mai hrülai-a nüpoa takhai 
toure. Judah teidei hisü lülou hoyu maitao ae touhayu maitao daotu likhei 
hai shokhai peia baie.  
15Nebukhadnezzar nou Jehoiakin ye sü koa puh pfü, puh chapfü maitao ae 
Judah teidei hinou süthai-apei maitao koa hukhamai soua Babilon hi nüpoa 
ve khaiwure.  
16Nebukhadnezzar nou matsüyu mai hrülai hai Babilon hi nüpoa ve khaire, 
puletao hai mai thenai-e, ae vah soulou süyu mai theli, sühisü hu kuyu 
maitao ae pfüphao veisho-a soureih soulouyu maitao-a loua nou nüpoa ve 
khaire.  
17Nebukhadnezzar nou Jehoiakin puo thaihou Mattaniah ye panou Judah hi 
veo soure donou doloure, ae puh zhih hai Zedekiah tea sadapeie.  

Judah hi veo Zedekiah 
(2 Puo 36.11-12; Jer 52.1-3) 

18Zedekiah nou Judah hi veo soulouyu phaki, puh hai po kaili pare, ae 
puhnou Jerusalem hinou po kiali hai veo soue. Puh pfü hai Libnah nuhdu 
hinou hrüyu Jeremiah nah naotupai Hamutal toue.  
19Veo Zedekiah nou veo Jehoiakim bütoua Mapao vei nghingao hinou 
mahmo khesü soure.  
20Mapao nou Jerusalem ae Judah teidei hinou hrüyu maitao hi rarou leloua 
puletaoye sü puhvei nghingao hinou souhawure.  

2 Vemaito 25 

Jerusalem Kaodutayu 
(2 Puo 36.13-21; Jer 52.3b-11) 

1Zedekiah nou Babilon hi veo Nebukhadnezzar pei hi khaitya pare, südonou 
puhnou puhvei reihmai hrülaiye saloua Zedekiah nou veo soulouyu po akü 
navei khouh kirou kousü Jerusalem hi reih huloure. Puletao nou nuhdu vei 
kivo vakou hinou fühao soua buloure,  
2ae nuhdu nasü Zedekiah nou veo souyu po kiali koute hai sühaopoa nou 
buloure.  
3Po süna vei khouh adai nava khoukha akü zhou hai nuhdu hinou hrüyu 
maitao hai halie toure hazei toure, daiolouzü buh sühisü tokaa shisho loure,  
4südonou puletao nou nuhdu kivo sü dakhowure. Babilon mai nou nuhdu sü 
sühao buyuma, reihmai hrülai hai khei nou vakou tupakhai touloure. Puletao 
nou veo vei kipei hinou ludu buyu, kivo ahai kohinou rokhubomü soukhai 
touyu na hinou Jordan vei deikho hilova tupoa nou tare.  
5Ana Babilon mai vei reihmaitao nou veo Zedekiah ye sü thaihukou Jeriko 
deikho nghiyu hinou nüloure ae puhvei reihmai hrülai nou puhye sü thaowua 
tutare.  
6Zedekiah ye veo Nebukhadnezzar hi nüpoa nou ve-e, ae süphaki puh hai 
Riblah nuhdu hinou bue, ae Nebukhadnezzar nou puhye southawo tea chi 
lüthou peiwure.  

7Zedekiah vei nghoujü hinou puh nahpoutu maitaoye sü southawure, 
süthaisü Nebukhadnezzar nou Zedekiah ngheithou hai reila paloua puhye 
hurai nou phuloua Babilon hi nüpoa tare.  

Jerusalem hi Rathoki Soushiyu 
(Jer 52.12-23) 

8Nebukhadnezzar nou Babilon hi veo soulouyu po kiakü, khouh adai navei 
khoukha anai zhou, veo vei paodou-apeio ae reihmaitao peikhowo 
Nebuzaradan nou Jerusalem hisü veloure.  
9Puhnou Rathoki, veo vei ki ae Jerusalem hinou matsüyu maitao vei ki veishi 
hai meidei laiwure,  
10ae puhvei reihmaitao nou nuhdu vei kivo sü dakhowure. 
11Süthaisü Nebukhadnezzar nou nuhdu hi shokhai toua buyu maitao, vah 
soulou süyu maitao ae Babilon veo nou thaokhaiwua tayu maitao hai 
hukhamai soua Babilon hi nüpoa tare.  
12Ana puhnou Judah hi touhakayu maitao, lahvei touyu ki-lu ae kipei ali-a 
hayu maitao hai shokhai peie ae puletaoye panou dou hi ae kipei hinou pa 
vah soue.  
13Babilon maitao nou Rathoki hinou buyu baosahu vei dekatao ae rheiluki 
khesü dakhosasare alia baosahu nou soukhai touyu dzükhao na-a dakhowure 
ae puletao nou baosahu teitei hai Babilon hi poa tare. 
14Posheelabu poa sousheeyu phou ae vounai vethouyu bvütao, meivabvütao, 
posheelayu phaki zhe thouyu khaoshao, poukai nüvei thouyu bvütao, ae 
rathoki hi poa vah soure donou baosahu nou soukhai touyu na veishi hai 
puletao nou poa tare.  
15Sana ae shahu nou soukhai touyu khaoshao ae poa meithou biyu natao-a 
poloua takhai toure. 
16Veo Solomon nou rathoki donou baosahu nou soukhai touyu deka ahai, 
rheilukitao ae dzükhao sü sühleyu donou sühdou hi pothou doumore.  

17Deka ahai sü raibütoua soukhai toue. Deka alili nou mitar acha ku-e ae 
süpei hinou baosahu nou zhainga southou khai touyu nasü mitar 1.3 kue. 
Dekapei hi zhainga hai baosahu nou vajüshithou zhai rai-a southou peikhai 
toue.  

Judah hi Maitaoye Babilon hi Nüpoa Tayu 
(Jer 52.24-27) 

18Süpei hinou reihmai peikhowo Nebuzaradan nou Napao Peicha Seraiah, 
puh khenou buyu napao Zepheniah, ae rathoki hi peikhomai asü hai nüpoa 
tare.  
19Puhnou nuhdu hinou reihmai peikhowo, veo vei paodou-apei mai angou, 
reihmaitao peikho-e soukha-apeio ae reihmaitao vei larü rü-apeio hi 
peikhowo alia nuhdu hinou matsüyu mai rairou hai nüpoa tare.  
20Nebuzaradan nou puletaoye Babilon vei veo hi nüpoa nou ve-e, ae süteile hi 
veo hai Riblah nuhdu,  
21Hamath maivei teidei hinou bue. Sühinou veo nou puletaoye da-dapeia 
southawure. Südonou Judah maitaoye puletao vei teidei hinou hukhamai 
soua vakou nüpoa takhai toure.  

Judah hi Teidei Khowo Gedaliah 
(Jer 40.7-9; 41.1-3) 

22Babilon hi veo Nebukhadnezzar nou Gedaliah ye panou Judah teidei khowo 
sü soure donou vahbu thoupeie, ae Babilon hi nüpoa tamoyu maitaoye panou 
zhure donou lüthou peie.  
23Nüloumoa buyu Judah hi reihmai peikhoyu maitao ae reihmaitao nou 
Babilon hi veo nou Gedaliah ye panou teidei khowo sü soupeire touyu ko hai 
choulou khaie, puletao nou puhye Mizpah hinou tave daoe. Puletao hai 
thaothao mai-e toulouzü: Nethaniah nahpoutu Ishmael, Kareah nahpoutu 
Johanan, Netophath puona Tanhumeth nahpoutu Seraih, ae Maakah hinou 
Jezaniah hai maitaoe.  
24Gedaliah nou puletao hi paoe, “Enou neletao hi chaachou soua paowe, 
süolouzü Babilon vei peikho maitaoye ngaopiso, neletao nou teidei hai hi 

hrüloua Babilon veo vei khakhe hinou puhvei kuvah soua bulouzü, neletaoye 
donou kaozhou shiyu ali-a vedao laimoe.”  
25Ana po sünavei khouh anai hinou Elishama vei tyao, Nethaniah nahpoutu 
Ishmael nou mai kirou hai saloua Mizpah hi tave Gedaliah sü southawure. 
Puh hai veo vei kihikhamai alie. Puhnou Gedaliah ye koa buyu Israel maitao 
ae Babilon maitao-a koa nou southawure. 
26Süthaisü Israel mai hrülai, tai-du soumoa reihmai peikho maitaoye koa nou 
Ejipt hi tutare, daiolouzü puletao nou Babilon maiye sü ngaopi loure.  

Jehoiakin ye Hukhaki hinou Popa Peiyu 
(Jer 52.31-34) 

27Judah hi veo Johoiachin ye hukhamai soua nüpoa tayu po shianai, khouh 
kiahai vei khoukha kainai zhou hai Babilon hi Evilmerodakh nou pa vekou 
loue. Puhnou Judah hi veo Jehoiakin ye zhuvea peia nou hukhaki hinou popa 
peiwure.  
28Evilmerodakh nou puhye leshi shopeie, ae hukhamai soua nüpoa Babilon hi 
veyu vemaitao jünou puhye tsükhoupu peie.  
29Südonou Jehoiakin ye hukhaki hinou popa peiwua puh thaimo koute hai 
veo vei taibel hinou veoye koa vaizho-e. 
30Puhnou hria bukisasü veo nou puhye molouzü shiyu teitei hai zhupeia nou 
puhye teithe teithe vei khorcha hai peie.  

1 Puopaoko 

1 Puopaoko 1 

Adam hinou Abraham hi Koute 
(Shu 5.1-32; 10.1-32; 11.10-26) 

1Adam hai Seth puo-e, Seth hai Enosh puo-e, Enosh hai Kenan puo-e. 
2Kenan hai Mahalalel puo-e, Mahalalel nou Jared puo-e.  
3Jared hai Enok puo-e, ae Enok hai Methuselah puo-e, Methuselah hai Lamek 
puo-e,  
4alia puhnou Noha puo-e. Noha hai nahpoutu asü bue: Shem, Ham, ae 
Japheth.  
5Japheth vei nahpoutu maitao sü haitao-e: Gomer, Magog, Madai, Javan, 
Tubal, Meshek ae Tiras.  
6Gomer vei tyaonah maitao sü haitao-e: Ashkenaz, Riphath, ae Togarmah.  
7Javan vei tyaosholea maitao hai Elishah, Tarshish (Spain), Kittim (Sypras) ae 
Rodanim (Rhodes) maitao-e.  
8Ham vei tyaosholea maitao hai Kush, Ejipt, Put (Libya), ae Kanaan maitao-e.  
9Kush vei tyaosholea maitao hai Seba, Havilah, Sabta, Raamah, ae Sabteka 
maitao-e. Raamah vei tyaosholea maitao sü Sheba ae Dedan maitao-e.  
10Kush nou nahpoutu ali naloue, ae puh zhih sü Nimrod tea saloue, puhnou 
deiphao hi khoukayu reihmai ali souraikha-e.  
11Ejipt vei tyaosholea maitao sü haitao-e: Lydia, Anam, Lehab, ae Naphtuh,  
12Pathrus, Kasluh, ae Kret mai haitao vanou Philistin maitya hai hrüve-e.  
13Kanaan vei nahpoutu maitao hai Sidon nou tsükayu nasüe, ae Heth, alia 
14puh vanou hrüveyu tyahrütao hai Jebus mai, Amor mai, Girgash mai,  
15Hiv mai, Arki mai, Sini mai,  
16Arvadi mai, Zemari mai ae Hanathi maitao-e.  



944 

 

 
   Sheeyu Baibel 

© 2009, Bible Society of India. 
 

 
 

 

17Shem vei nahpoutu maitao hai Elam, Asshur, Arpakshad, Lud, Aram, Uz, 
Hul, Gether, ae Meshek hai maitao-e.  
18Arpachshad hai Shelah vei puo-e, ae puhnou Eber vei puo-e.  
19Eber hai nahpoutu ahai naloue, nah tsüna zhih nou Peleg tea saloue, 
daiolouzü puhvei teile hinou deiphao hai dadewure, alia nahpoutu alina zhih 
hai Joktan toue. 
20Joktan vei tyaosholea maitao hai haitao-e: Almodad, Sheleph, 
Hazarmaveth, Jerath,  
21Hadoram, Uzal, Diklah,  
22Ebal, Abimael, Sheba,  
23Ophir, Havilah ae Jobah.  
24Shem hinou poa Abraham hi koute hai mai haitao-e: Shem, Arpachshad, 
Shelah,  
25Eber, Peleg, Reu,  
26Serug, Nahor, Terah,  
27ae Abram (süolouzü Abraham toue).  

Ishmael vei Tyaosholea 
(Shu 25.12-16) 

28Abraham hai nahpoutu ahai bue, puhai zhih nou Isaak ae Ishmael tea kuwe.  
29Haitao hai puletao vei tyaosholea maitao-e: Ishmael nah naraio hai 
Nebaioth toue, süthaisü Kedar, Adbael, Mibsam,  
30Mishma, Dumah, Massa, Hadad, Tema,  
31Jetur, Naphish, ae Kedemah.  
32Abraham khapfü Keturah nou puhye nahpoutu arou napeie, puletao zhih 
nou Zimran, Jokshan, Medan, Midian, Ishbak, ae Shuah. Jokshan-a nahpoutu 
ahai bue: Sheba ae Dedan.  

33Midian-a nahpoutu angou bue, sütao zhih sü Ephah, Epher, Hanok, Abida 
ae Eldaah.  

Esau vei Tyaosholea 
(Shu 36.1-19) 

34Abraham nahpoutu Isaak hai nahpoutu ahai bue, puhai zhih sü Esau ae 
Jakob touwe.  
35Esau vei nahpoutu maitao nou Eliphaz, Reuel, Jeush, Jalam, ae Korah tou-e.  
36Eliphaz hai nahpoutu mai haitao bue: Teman, Omar, Zephi, Gatam, Kenaz, 
Timna ae Amalek.  
37Alia Reuel-a nahpoutu Nahath, Zerah, Shammah ae Mizzah haitao bue.  

Edom Teidei hi Hrü Arai Maitao 
(Shu 36.20-30) 

38-42Edom teidei li hrü arai maitao hai Seir nahmaitao nou-e, puletao hai 
thaothao mai-e toulouzü: Lotan, puhnou Hori ae Homam vei puo-e (Lotan hai 
tupfümai-a ali Timna teanou bue). Shobal, puhnou Alvan, Manahath, Ebal, 
Shephi ae Onam hai maitao vei puo-e. Zibeon, puh hai nahpoutu ahai bue, 
Aiah ae Anah. Anah hai Dishon puo-e, ae Dishon nou Hamran, Eshban, 
Ithran, ae Cheran hai maitao puo-e. Ezer, puhnou Bilhan, Zaavan ae Jaakan 
vei puo-e. Dishan, puhnou Uz ae Aran vei puo-e.  

Edom vei Vemaitao 
(Shu 36.31-43) 

43-50Israel mai teidei hi veo mai ha-a buyu teile kinou veo haimaitao nou 
Edom teidei hi shoshonou veo sou-e: Beor nahpoutu Bel nou Dinhabah hinou 
veo soue; Zerah nahpoutu Jihab nou Bozrah hinou veo sou-e; Hushan nou 
Teman nuhdu hinou veo sou-e; Bedah nahpoutu Hadad nou Avith hinou veo 
sou-e (puhnou Midia mai jünou Moab teidei hinou reih veiloue); Samlah nou 
Masrekah hinou veo soue; Shaul nou Rehoboth tea kuyu Euphratis rei hinou 
veo kouloue, Baal Hanan, Akbor nahpoutu, Hadad nou Pau hinou veo 
kouloue (puh chimai hai Mehetabel tou-e, Matred nahnaotu pai, ae Mezahab 
tyao-e).  
51Edom mai hai haibüa maitya dade khaitoue: Timna, Alvah, Jetheth, 

52Oholibamah, Elah, Pinoun,  
53Kenaz, Teman, Mibzar,  
54Magdiel, ae Iram.  

1 Puopaoko 2 

Judah vei Tyaosholea 

1Jakob hai nahmai kiahai bue, puletao zhih nou Reuben, Simeon, Levi, 
Judah, Issakhar, Zebulun,  
2Dan, Josef, Benjamin, Naphtali, Gad, ae Asher toue.  
3Judah hai nahpoutu asü bue, sütao hai Er, Onan ae Shelah toue. Nahpoutu 
haitao hai Kanaan pfüpai Bathshua nou napeie. Judah vei nahpoutu naraio Er 
hai Mapao vei nghingao hinou mai shisho-e, südonou puhye sü Mapao nou 
southawure.  
4Puh moupai Tamar nou Judahye nahpoutu ahai hrüpei pue: Perez ae Zerah.  
5Perez hai nahpoutu ahai bue: Hezron ae Hamul.  
6Zerah vei nahpoutu maitao hai: Zimri, Ethan, Heman, Kalkol, ae Darda.  
7Karmi nahpoutu Akhan nou posheelayu navei vaolouyu vanou Israel mai pei 
hi veahoyu sü pove peie.  
8Ethan hai nahpoutu ali bue, puh zhih sü Azaria tou-e.  

David Veo vei Tyaosholea 

9Hezron hai nahpoutu asü bue: Jerahmeel, Ram, ae Kaled.  
10Ram hinou poa Jesse hi koute vei sholea sü haitao-e: Ram, Amminedad, 
Nahshon, (Puletao hai Judah khü hi matsüyu maitao-e), 
11Salmou, Boaz,  
12Obed, ae Jesse.  
13Jesse hai nahpoutu anai bue. Tsükayu na hinou poa shoshonou kouyu sü 
haitao-e: Eliab, Abinadab, Shammah,  
14Nethanel, Raddai, 

15Ozem, ae David.  
16Puh hai nah naotumai-a ahai bue: Zeruiah ae Abigail. Jesse nahpai Zeruiah-
a nahpoutu mai asü bue: Abishai, Joab ae Asahel.  
17Abigail hai Ishmael maitya hinou hrüveyu Jether ki ve-e. Puh-a nahpoutu 
ali bue, puh zhih nou Amasa tou-e.  

Hezron vei Tyaosholea 

18Hezron nahpoutu Kaleb nou Azubah-ye naloue. Honapai nou nahpoutu 
asü— Jesher, Shobab ae Arden hrüpeie.  
19Azubah thaitayu thai Kaleb nou Ephrath-ye naloue. Honapai nou Hur-ye 
napeie.  
20Hur hai Uri puo-e, ae Uri hai Bezalel puo-e.  
21Hezron nou po rairou payu phaki puhnou Makhir nah naotupai Gilead 
tupaiye naloue, ae honapai nou Segub-ye hrüpeie.  
22Segub-a nahpoutu ali Jair tea nou bue. Jair nou Gilead teidei hi nuhdu 
kaisü khasa-a hrüe.  
23Ana Geshur ae Aram vedei hi mainou nuhdu rairou hai Jair ae Kenath koa 
loua nou reih soua poloure. Hai hi hrüa buyu mai hrülai hai Gilead puo 
Makhir vei tyaosholea maitao-e.  
24Hezron thaiyu thai, puh nahpoutu Kaleb nou puh pfü napai Ephrath-ye 
naloure, ae honapai nou Tekoa tea kuyu nuhdu soushupeiyu na Ashu-ye 
napeie.  

Jerahmeel vei Tyaosholea 

25Hezron nahpoutu tsükana Jerahmeel hai nahpoutu angou bue: Ram nou 
tsükana-e, süthaisü Bunah, Oren, Ozem, ae Ahijah.  
26-27Ram hai nahpoutu asü bue: Maaz, Jamin, ae Eker toue. Jerahmeel hai 
maipfü kukhelia bue, puh zhih nou Atarah tou-e, ae honapai nou nahpoutu 
ali Onam tea napeie.  

28Onam hai nahpoutu ahai bue: Shammai ae Jada toue. Shammai-a nahpoutu 
ahai bue: Nadad ae Abishur touwe. 
29Abishur nou Abihail tea kuyu naotupaiye naloue, ae puhai chamai hai 
nahpoutu ahai naloue: Ahban ae Molid.  
30Abishur vei thaihou Nadad-a nahpoutu ahai bue, Seled ae Appaim tou-e, 
ana Seled hai nahmai ali-a ha-a thaire.  
31Appaim nahpoutu zhih sü Ishi toue, ae Ishi nahpoutu zhih nou Sheshan 
toue, ae Sheshan nahpoutu zhih nou Ahlai tou-e.  
32Shammai thaihou Jada hai nahpoutu ahai bue, Jether ae Jonathan, ana 
Jether hai nahmai ha-a nou thaire.  
33Jonathan vei nahpoutu ahai zhih nou Peleth ae Zaza toue. Mai haitao hai 
Jerahmeel vei tyaosholea maitao-e.  
34Sheshan hai nahpoutu mai ha-e, naotumai ali bue. Puhvei qila soua buyu 
Ejipt maipu ali Jarha tea bue.  
35Südonou Sheshan nou puh nahpaiye sü Jarha ki khaipeie, ae honapai nou 
nahpoutu ali Attai tea kuyu naye napeie.  
36Attai hinou poa Elishama hi koute vei sholea maitao hai haitao-e: Attai, 
Nathan, Zabad,  
37Ephlal, Obed,  
38Jehu, Azariah,  
39Helez, Eleasah,  
40Sismai, Shallum,  
41Jekamiah, ae Elishama.  

Kaleb vei Tyaonahmai Kukhetao 

42Jerahmeel thaihou Kaleb vei nah naraio na zhih sü Mesha tou-e. Mesha nou 
Ziph puo-e, puhnou Mereshah puo-e, puhnou Hebron puo-e. 
43Hebron hai nahpoutu angou bue: Korah, Tappuah, Rekem ae Shema. 

44Shema hai Raham pou-e, ae Raham hai Jorkeam puo-e. Shema thaihou 
Rekem hai Shammai pou-e.  
45Shammai hai Maon puo-e, ae Maon hai Bethzur puo-e.  
46Kaleh hai maipfü kukheli-a Ephah teanou bue, honapai nou nahpoutu asü 
napeie: Haran, Moza, ae Gazar. Haran-a nahpoutu ali Gazez teanou bue.  
47(Mai ali Jahdai teanou bue, puh-a nahpoutu arou bue: Regem, Jatham, 
Geshan, Pelet, Ephah, ae Sheaph.)  
48Kaleb vei chapfü kukhe ali Maakah tea kuyu painou nahpoutu ahai puhye 
napeie, puhai zhih nou Sheber ae Tirhanah toue.  
49Honapei nou haithai-a nahpoutu ahai napu peie: Madmannah nuhdu soushu 
peiyu Shaaph, ae Machbenah ae Gibea nuhdu soushu-apeio Shevah. Süjünou 
pua Kaleb hai nah naotumai ali Achsah tea nou bue.  
50Haitao hai Kaleb vei tyaosholea maitao-e. Hur hai Kaleb ae Ephrath 
nahpoutu tsükana-e. Hur nahpoutu Shobal nou Kiriath Jearim nuhdu nasü 
soushupeie.  
51Puh nahpoutu ahai cheyu Salma nou Bethlehem nuhdu nasü soushu-e, ae 
nahpoutu asü cheyu Hareph nou Bethgader nuhdu soushue.  
52Kiriath Jearim soushu-apeio Shobal vei nahpoutu kukhe maitao hai Haroeh, 
ae Menuhoth nuhdu hinou hrüa buyu dalilo,  
53Kiriath Jearim hi hrüyu maitao, Ithrit maitao, Put mai, Shumath mai, ae 
Mishrait mai-e. (Zorah ae Eshtaol nuhdu hinou hrüyu maitao-a puhvei 
tyaosholea-e).  
54Salma vei tyaosholea maitao hai Bethlehem, Netophath, Atroth Beth Joab, 
ae Manahath dali, Zor mai-e.  
55(Jabez nuhdu hinou hrüyu chikha rüpeiyu maityatao hai haitao-e: Tiroth 
mai, Shimeath mai, ae Sukath mai. Puletao hai Rekab khüye koa shanghi 
souzhoyu Ken maitao-e).  

1 Puopaoko 3 

Veo David vei Nahmaitao 

1-3David nou Hebron hi buki nahpoutu nalouyu taosü haitao-e: Jezreel pfüpai 
Ahinoam nou Amnon-ye napeie, Karmel pfüpai Abigail nou Daniel napeie, 
Geshur hi veo Talmai nahnaotu Maakah nou Absalom napeie, Haggith nou 
Adonijah napeie, Abital nou Shephatiah napeie, Eglah nou Ithream napeie.  
4David nou Hebron hinou po anai-a khouh arou veo soua bukinou nahpoutu 
haitao arou hai naloue. Puhnou Jerusalem hinou po shiasü hai veo sou-e,  
5alia sühinou puh hai nahpoutu taoli hrüpuloue. Ammiel nah naotupai 
Bathsheba nou puhye nahpoutu adai napeie: Shimea, Shobab, Nathan, ae 
Solomon.  
6Süthai-a puh hai nahmai kukhe akü bue: Ibhar, Elishua, Elpelet, 
7Nogah, Nepheg, Japhia,  
8Elishama, Eliada, ae Eliphelet.  
9Hai pei hinou David hai maipfü kukhe mai hi-a nahmai bue, ae nahnaotu 
mai Tamar tea ali-a bue.  

Veo Solomon vei Tyaosholea 

10Veo Solomon vei sholea taosü haitao-e: Solomon, Rehoboam, Abijah, Asa, 
Jehoshaphat,  
11Jehoram, Ahaziah, Joash,  
12Amaziah, Uzziah, Jotham,  
13Ahaz, Hezekiah, Manasseh,  
14Amon, ae Josiah. 
15Josiah hai nahpoutu adai bue: Johanan, Jehoiakim ae Joahaz. 
16Jehoiakim-a nahpoutu ahai bue: Jehoiakin ae Zedekiah.  

Veo Jehoiakin vei Sholeatao 

17Babilon mainou nüpoa tayu veo Jehoichin vei sholea maitaosü haitao-e: 
Shealtiel,  

18Malkiram, Pedaiah, Shenazzar, Jekamiah, Hoshana, ae Nadabiah.  
19Pedaiah hai nahpoutu ahai bue, Zerubbabel, ae Shimei. Zerubbabel hai 
Meshullam ae Hananiah puo-e, alia Shelomith tea kuyu nah naotumai ali bue.  
20Puh hai nahpoutu kukhe-a angou bue: Hashubah, Ohel, Berekhiah, 
Hasadiah ae Jushab Hesed.  
21Hananiah hai nahpoutu ahai bue: Pelatiah ae Jeshaiah. Jeshaiah hai 
Rephaiah puo-e, puhnou Arnan puo-e, Obadiah puo-e, Shekaniah puo-e.  
22Shekaniah hai nahpoutu ali bue, Shekeiah, alia tyaomai angou bue: 
Hattush, Igal, Bariah, Nearish, ae Shaphat.  
23Neariah hai nahpoutu asü bue: Elioenai, Hizkiah, ae Azrikam.  
24Elioenai hai nahpoutu anai bue: Hodaviah, Eliashib, Pelaiah, Akkub, 
Johanan, Delaiah, ae Anani.  

1 Puopaoko 4 

Judah vei Sholeatao 

1Judah vei nahpoutu maitaosü haitao-e: Perez, Hezron, Karmi, Hur ae Shobal.  
2Shobal hai Reaiah puo-e, ae Reaiah hai nahpoutu Jahath, Ahumai ae Lahad 
bue. Puletao hai Zorah hi hrüyu puopaoh maitao-e.  
3-4Hur hai Kaleb chimai Ephrath vei nahpoutu tsükana-e, ae puhvei sholea 
maitao nou Bethlehem nuhdu nasü soushu-e. Hur hai nahpoutu asü bue: 
Etam, Penuel, ae Ezer. Etam-a nahpoutu asü bue: Jezreel, Ishma, ae Idbash, 
alia nahnaotu ali Hazzelelponi tea bue. Penuel nou Geder nuhdu soushue, ae 
Ezer nou Hushah nuhdu soushue.  
5Tekoa nuhdu soushu-apeio Ashhur hai khapfü ahai bue: Helah ae Naarah.  
6Naarah vahinou nahpoutu adai bue: Ahuzzam, Hepher, Temeni, ae 
Haahashtari.  
7Helah vahinou nahpoutu asü bue: Zereth, Izhar, ae Ethnan.  

8Koz hai Aub ae Zobebah pou-e, alia Aharhel nahpoutu Harum hai puhvei 
sholea maitao-e.  
9Jabez teanou kuyu maipu ali bue, puh hai chinamaitao hrohinou mainou 
tsükhou kayu nasüe. Puh pfünou puh zhih sü Jabez teanou sapeie, daiolouzü 
puhye nayu phaki veasho-a nayu donoue.  
10Ana Jabez nou Israel maivei Ramai hi haibüa veachi paoe, “Oh Ramai, Eye 
shiha peio, ae avei deirai sü soudu peio! Nenou Eye salai peio, sübüa Eye 
panou veahoyu ae sounou sü vedaosho!” Puhnou khoyu thaifüa Ramai nou 
noupeie.  

Kukhe Maitao vei Zhih 

11Shuhah thaihou Kaleb hai nahpoutu ali Mehir teanou bue. Mehir hai Eshton 
puo-e.  
12Puhnou Bethrapha, Paseah ae Tehinnah puo-e. Tehinnah hai Nahesh puo-e. 
Puletao hai Rekah nuhdu hi maitao-e.  
13Kenaz hai nahpoutu ahai bue: Othniel ae Seraiah tou-e. Othniel-a nahpoutu 
ahai bue: Hathath ae Meonothai.  
14Meonouthai hai Ophrah puo-e. Seraih hai Joab puo-e, puhnou shamara 
souyu na-e. Puletao hai mai hrülai nou shara sousü khaitou-e.  
15Kaleb nahpoutu Jephunneh hai nahpoutu asü bue: Iru, Elah, ae Naam. Alia 
Elah hai Kenaz puo-e.  
16Jehallelel hai nahpoutu adai bue: Ziph, Ziphah, Tiria, ae Asarel.  
17-18Ezrah hai nahpoutu adai bue: Jether, Mered, Epher, ae Jalon. Mered nou 
Ejipt hi Pharaoh veo vei nahnaotupai Bithiah nalou-e, ae puhai hai nah naotu 
ali Mariam tea bue, ae nahpoutu ahai Shammai ae Ishbah tea bue. Ishbah nou 
Eshtemoa nuhdu nasü soushu-e. Mered nou Judah hi maipfü ali-a naloue, ae 
puhai hi nahpoutu asü bue: Gedor nuhdu soushu peiyu Jered, Soko nuhdu 
soushu apeio Heber, ae Zanoah nuhdu soushu peiyupu Jekuthiel haitao-e.  



953 

 

 
   Sheeyu Baibel 

© 2009, Bible Society of India. 
 

 
 

 

19Hodiah nou Naham tupaiye naloue, ae puhai vei tyaosholea maitao nou 
Keilah nuhdu hinou hrüyu Garmi maityatao, ae Eshtemoa nuhdu hi hrüyu 
Maakath tyahrü maitao-e.  
20Shimon hai nahpoutu adai bue: Amnon, Rinnah, Ben-Hanan ae Tilon. Ishi-a 
nahpoutu ahai bue: Zoheth ae Ben-Zoheth tou-e.  

Shelah vei Tyaosholea 

21Shelah hai Judah vei nahpoutu mai ali-e. Puhvei tyaosholea maitao hai 
Lekah nuhdu soushu-apeio Er, Mareshah nuhdu soushu-apeio Laadah; Beth 
Ashbea nuhdu hinou deizüzüyu sah daoyu maitao; 
22Jokim ae Kozeba nuhdu ahai hinou hrüyu maitao; Joash ae Saraph, Moab 
maipfü maiye naloua Bethlehem hinou hrüyu maitao-e. (Haibüyu zhai hai 
daoh raichoki vei zhai-e).  
23Puletao hai veo vei leekhao sou-a Netaim ae Gederah nuhdu hinou hrüe.  

Simeon vei Tyaosholea 

24Simeon hai nahpoutu angou bue: Nemuel, Jemin, Jarib, Zerah, ae Shaul.  
25Shaul vei nahpoutu zhih nou Shallum toue, ae puhvei tyao zhih nou 
Mibsam, ae puhvei sho zhih nou Mishma tou-e.  
26Süthaisü Mishma vanou Hammuel, Zakkur, ae Shimei haitao hai hrüve-e. 
27Shimei hai nahpoutu kiarou bue ae nah naotu-a arou bue, ana puletao hai 
nahmai poumoe, alia puletao hai Judah kihikha mai büa tyakaa more.  
28David veo vei teile hi koute Simeon vei tyaosholea maitao hai nuhdu haitao 
hinou hrüe: Beersheba, Molada, Hazarshual,  
29Bilhah, Ezem, Tolad,  
30Bethuel, Hormah, Ziklag,  
31Beth Markaboth, Hazarsusim, Bethbiri, ae Shaaraim.  
32Puletao nou Etam, Ain, Rimmon, Tokhen, ae Ashan,  

33alia süpehao hinou buyu nuhtao hinou poa khekou teinghi loulova buyu 
Baalath nuhdu hi koute hai puletao nou hrüe. Puletao nou hrüyu nuhtao alia 
puletao vei puopaoh maitao zhih sü rükhai touyu haitao-e.  
34-38Khelo nou peikhai touyu maitao hai lahkuku vei khü hi puo tsükhana-e: 
Meshobab, Jamlekh, Amaziah nahpoutu Joshah, Joel, Jehu (Joshibiah 
nahpoutu, Seraiah nahpoutu, Asiel nahpoutu), Elioenai, Jaakobah, 
Jeshohaiah, Asaiah, Adiel, Jesimiel, Benaiah, Ziza (Shiphi nahpoutu, Allon 
nahpoutu, Jedaiah, Shimri ae Shemaiah vei tyaosholea maitao). Puletao vei 
kihikhamai hai tyakaa paloue.  
39Puletao nou teinghi loulova buyu Gerer nuhdu hilova hrüpoa tare, alia 
puletao nou zhaotu khopoa nuhdu süna vei teinghi palova buyu deikho aveih 
hisü sühaopoa vere.  
40Puletao nou teidei veishoyu, kikhaorü panou pou toulou veiyu, teidei 
kaashoyu, kaonaphi-a buyu sü ngaoloure. Daoh raichoki hai teidei sühi Ham 
mai nou hrüe.  
41Reilonou zhih rüpei khaitouyu maitao nou veo Hezekiah nou Judah teidei 
hi veo sou-a buyu teile hinou Gerer nuhdu hi hrüa buyu Ham maiye reih 
hulou southa khaiwure, süthaisü puletao nou teidei sünasü poloure, 
daiolouzü teidei sünasü puletao vei kikhaorü kire füdei hai veisho-e.  
42Simeon vei khü hinou mai kaihngou hai teinghi palova buyu Edom nuhdu 
hisü tare. Puletaoye süthaisa-a tayu maitao hai Ishi nahpoutu Pelatiah, 
Neariah, Rephaiah, ae Uzziel hai maitao nou-e. 
43Puletao nou turei paloua buyu Amalek maitaoye sü southa khaiwua teidei 
sühinou zhou koute hrüe.  

1 Puopaoko 5 

Reuben vei Tyaosholea 

1Jakob nahpoutu naraio Reuben vei tyaosholea sü haitao-e. (Puh nou 
nahpoutu tsükayu nasüe, ana naraio na vei kika nasü puh hi peimoa Josef hi 
peiwure, daiolouzü puhnou puh puo chapfüye sazüyu donou. 

2Judah khü nou thaihou-jürai maitao hrohinou khoukayu nasü sou-e, ae nuh 
teidei khasa-a hrüyu mai-a pa-e, ana tsüzha nasü Josef vei sou-a baie).  
3Jakob vei nahpoutu naraio Reuben hai nahpoutu adai bue, Hanok, Pallu, 
Hezron, ae Karmi.  
4-6Joel vei tyaosholea hi maiphao shoshonou kouyu hai haitao-e. Shemaiah, 
Gog, Shimei, Mikah, Reaiah, Baal, ae Beerah. Assaria maivei veo Tiglath 
Pileser nou puletao vei tyahrüye süthai peiyu Beerah ye sü nüloua vakou po-a 
tare.  
7Reuben mai khü hi pfümounah taoye süthai-apei maitao zhih sü haitao-e: 
Jeiel, Zekhariah,  
8Joel pfümounah hi Shema tyao Azaz nahpoutu Bela. Puletao hai Aroer hinou 
poa Nebo ae Baal Meon koute hi hrüe.  
9Puletao nou teinghi palova radeiki hinou poa Euphratis rei hi koute hai 
hrüe, daiolouzü Gilead teidei hinou puletao vei kikhaorü hai alao sou tyakaa 
peie.  
10Saul veo vei teile hinou Reuben khü nou Hagrit mai pei hi reih soua 
veiloue, alia puletao vei teidei sü Gilead hinou teinghi palova buyu teitei sü 
poloure.  

Gad vei Tyaosholea 

11Gad maitao nou Reuben maivei teidei reilova buyu Bashan hinou poa 
teinghi palova buyu Selekah hi koute hrüe.  
12Bashan teidei hi hrüa buyu khütao hisü Joel nou matsüka na-e, süna thaisü 
Shaphan nou-e, süthaisü Janai ae Shaphat puhai noue.  
13Puletao vei khü hi pfümounah anai bue, sütao vei puo sü haitao-e: 
Maikhail, Meshullam, Sheba, Jorai, Jakan, Zia, ae Eber.  
14Puletao hai Huri nahpoutu Abihail vei tyaosholea maitao-e. Puletao vei 
puopaoh sü haitao-e: Abihail, Huri, Jaroah, Gilead, Maikhail, Jeshishai, 
Jahdo, Buz.  

15Guni tyao ae Abdiel nahpoutu Ahi puhnou puletao vei khü hi peicho nasüe.  
16Puletao nou Bashan ae Gilead teidei, sühi buyu nuhdutao alia Sharon hi 
kikhaorü khaiyu fühao teitei hinou hrüe.  
17(Puopaoh maitao vei zhih haitao hai Judah teidei hi Jothan nou veo soua 
buki, ae Israel mai hi Jeroboam nou veo soua buyu teile hinou rükhai toue)  

Teinghi palova buyu Maityatao vei Reihmetao 

18Reuben mai, Gad mai ae teinghi palova buyu Manasseh maitao vei reihmai 
hai 44,760 bue. Puletao mai hrülai nou rüh pfüa khoche poyu ae voulou hai 
poveih sho-e.  
19Puletao nou Hagrit, Jetur, Naphish ae Nodad maitao pei hi soureih souwe.  
20Puletao nou Ramai ye louche-a nou puletaoye soukha peio tea veachi pao-e, 
ae Ramai nou puletao vei akho sü keipeia panou puletaoye sü Hagrit ae 
puhye phaobo peiyu maitao jünou reih koloue.  
21Puletao nou ngaobamai vei racho 50,000, zhaotu 250,000, rheisüh 2,000, 
alia hukha mai 100,000 hai nüloue. 
22Puletao nou ngaobamai taoli southa loue, daiolouzü puletao nou Ramai vei 
leli hinou reih soue. Puletao nou teidei sühisü vakou nüpoa tamo koute 
sühinou hrüe.  

Teinghi Palova buyu Manasseh Maitao 

23Teinghi palova Manasseh maitao nou Bashan teidei hinou reilova buyu Baal 
Harmon, Senir, ae Hermon Deichi hi khete hai bue, alia puletao hai tyakaa 
sho-a nou mai alao soupa-e.  
24Puletao vei pfümounah hi matsü shoyu puo maitao sü haitao-e: Epher, Ishi, 
Eliel, Azriel, Jeremiah, Hodaviah, ae Johdiel. Puletao mai teitei nou soureih 
souveih sho-e ae khü hi matsü shoyu maitao-e.  

Teinghi Palova Manasseh Maitaoye Nüpoa Tayu 

25Ana puletao nou puletao vei puopaoh Ramai Mapao hinou kaomoyu 
mahmo sü soutare, ae Ramai nou puletao nghoujünou hulaiyu maityatao vei 
ramai sü thotare.  

26Südonou Israel maivei RamaiMapao nou Assaria hi veo Pul (moyuma veo 
Tiglath Pileser tea süwe) panou puletao vei teidei sü reih hulou poloure, alia 
puhnou Reuben mai, Gad mai, ae Teinghi palova buyu Manesseh maiye 
nüpoho Halah, Habor, ae Hara alia Gozan reipe hisü panou zhaodo koute 
sühinou hrüe.  

1 Puopaoko 6 

Napao Peicha Maitao vei Kihikha Maitao 

1Levi hai nahpoutu asü bue: Gershon, Kohath, ae Merari.  
2Kohath-a nahpoutu adai bue: Amram, Izhar, Hebron, ae Uzziel.  
3Amram hai nahpoutu ahai bue: Aaron ae Moses, alia naotupai ali Miriam tea 
bue. Aaron hai nahpoutu adai bue: Nadab, Abihu, Eleazar, ae Ithamar.  
4Eleazar vei tyaosholea maitao hai maiphao poa shosho kouyu sü haitao-e: 
Phinehas, Abishua 
5Bukki, Uzzi,  
6Zerahiah, Meraioth, 
7Amariah, Ahitub,  
8Zadok, Ahimeaz 
9Azariah, Johanan,  
10Azariah (Solomon veo nou Jerusalem hinou Rathoki soukhai touyu hinou 
naanou sou-apeio),  
11Amaria, Ahitub,  
12Zadok, Shallum,  
13Hilkiah, Azariah,  
14Seraih, Jehozadak.  
15Mapao nou Jehozadak ae Judah alia Jerusalem hinou hrüa buyu mai taoli 
hai panou veo Nebukhadnezzar nou hukhamai soua vakou nüpoa tare.  

Levi vei Tyaosholea Kukhe Maitao 

16Levi hai nahpoutu asü bue: Gershon Kohath, ae Merari.  
17Gershon nou Libni ae Shimei puo-e;  
18Kohath nou Amram, Izhar, Hebron, ae Uzziel vei puo-e;  
19alia Merari nou Mahli ae Mushi puo-e.  
20Mai haitao hai Gershon vei tyaosholea maitao-e: Libni, Jahath, Zimmah,  
21Joah, Iddo, Zerah, Jeatherai.  
22Kohath vei tyaosholea maitao sü haitao-e: Amminadab, Korah, Assir.  
23Elkanah, Ebiasaph, Assir,  
24Tahath, Uriel, Uzziah, Shaul. 
25Elkanah hai nahpoutu ahai bue, Amasai ae Ahimoth.  
26Ahimoth vei tyaosholea maitao sü haitao-e: Elkanah, Zophai, Nahath,  
27Eliab, Jeroham, Elkanah.  
28Samuel-a nahpoutu ahai bue: Joel nou nahpoutu tsüna-e, ae Abijah nou 
napu-e.  
29Mai haitao hai Merari vei tyaosholea maitao-e: Mahli, Libni, Shimei, Uzzah,  
30Shimea, Haggiah, Asaiah.  

Rathoki hi Lou Souyu Maitao 

31Mai haitao hai veo David nou Vo Sübvü nasü podakhai ve Rathoki hi 
khailouyu thai panou lou soure donou dopa khaiyu maitao-e.  
32Veo Solomon nou Rathoki soushu loumo jünou, puletao hai reirei 
taveMapao nou ve buyu Sahpao hinou lou soupeiwe.  
33Rathoki hi lou souyu maitao ae puletao vei nahmai alia tyaomai taosü 
haitao-e: Kohath khü hinou, Joel nahpoutu Heman nou lou souyu me arai 
navei süthai-apei nasü sou-e. Puhvei puopaoh maitao hai Jakob hi khete 
haibüe: Heman, Joel, Samuel,  
34Elkanah, Jeroham, Eliel, Toah, 

35Zuph, Elkanah, Mahath, Amasai,  
36Elkanah, Joel, Azariah, Zephaniah,  
37Tahath, Assir, Ebiasaph, Korah,  
38Izhar, Kohath, Levi, Jakob.  
39Asaph nou lou souyu me ahai chena vei süthai-apeio sü sou-e. Puhvei 
puopaoh maitao hai Levi hi khete haitaoe: Asaph, Berekhiah, Shimea,  
40Maikhail, Baaseiah, Malkhijah,  
41Ethai, Zerah, Adaiah, 
42Ethan, Zimmah, Shimei,  
43Jahath, Gershon ae Levi.  
44Merari vei khü hinou Ethan nou lou souyu me asü navei süthai-apeio sü 
sou-e. Puhvei kihikha maitao hai Levi hi khete haibüwe: Ethan, Kishi, Abdi, 
Malluch,  
45Hashabiah, Amaziah, Hilkiah,  
46Amzi, Bani, Shemer,  
47Mahli, Mushi, Merari, ae Levi.  
48Puletao vei thaihou-jürai soua buyu Levi mai kukhetao hai Rathoki hi 
panou vah kukhe tya souwe.  

Aaron vei Tyaosholea 

49Aaron vei tyaosholea maitao nou meidei-a posheelayu ae pou kainüvei 
meidei-a posheela khesü posheela peiwe. Puletao nou sheesheelaiyu buh hisü 
nou Israel mai vei mahmo donou posheela peiyu vah teitei sü Ramai vei 
kilaiwo Moses nou paodoupei khaitouyu thaifüa soupeiwe.  
50Aaron vei sholea maitao sü haitao-e: Eleazar, Phinehas, Abishua,  
51Bukki, Uzzi, Zerahiah,  
52Meraioth, Amariah, Ahitub,  

53Zadok, Ahimaaz.  
Levi Maitao nou Hrüyu Buh 

54Aaron vei khü hinou buyu Kohath puonah maitaoye peikhai touyu teidei sü 
haitao-e. Puletao nou Levi maitao hi peikhai touyu teidei zha arai nasü 
ngaoloue.  
55Sühisü Judah teidei hi buyu Hebron nuhdu alia süpehao hi buyu 
heiphaotao sü louwe.  
56Ana nuhdu pehao hi buyu doutao ae nuh khesü Jephunneh nahpoutu Kaleb 
hi peiwure.  
57-59Aaron vei tyaosholea hi peikhai touyu nuh teidei taosü haitao-e: tuchüa 
bailoure Hebron nuhdu, Jattir, Libnah nuhdu, Eshtemoa, Hilen, Debir, Ashan 
ae Beth Shemash, ae süpei nou kikhaorü khaiyu hiphaotao-a louwe.  
60Benjamin maitao vei teidei hinou-a puletaoye sü kikhaorü kire hiphao 
noupu loua nou teidei haitao sü peikhai toue: Geba, Alemeth, ae Anathoth. 
Teidei haitao loua nou nuhdu kiasü hai puletao puonah maitaoye panou bure 
donou peiwure.  
61Kohath vei tyaosholea kukhe maitao hi Manasseh khü teinghi loulova buyu 
maitao hinou nuhdu kirou hai rako zhuloua nou peiwure.  
62Gershon vei pfümounah maitaoye nuhdu kiasü hai Issakar, Asher, Naphtali 
ae Bashan teidei hinou hrüyu teinghi palova buyu Manasseh maitao hinou 
peie.  
63Merari puonah maitao hie nuhdu kiahai hai Reuben, Gad, ae Zebulun khü 
hinou dadepu peie.  
64Haibüa nou Israel mainou Levi maitaoye nuhdutao ae süpehao hinou buyu 
hiphao noupu peie.  
65(Judah, Simeon ae Benjamin maityatao nou depapei khaitouyu nuhdutao 
hai-a rako nou zhua depapeie).  

66Kohath vei tyaosholea kamaia Ephraim maivei teidei hinou nuhdu ae 
hiphao noupu lou-a haitao hai peie.  
67Ephraim maivei deichi vanou tuve bailoure Shekhem nuhdu, Gezer,  
68Jokmeam, Beth Horon, 
69Aijalon ae Gath Rimmon.  
70Teinghi loulova buyu Manasseh maitao nou Amer ae Bileam nuhdu ae 
süpehao hi buyu hiphao noupu peie.  
71Gershon puonah maitaoye khelo peikhai touyu nuhdutao alia süpetao hi 
buyu hiphao noupu peie; Teinghi palova Manasseh maitao nou Bashan hi 
buyu Golan nuhdu alia Ashtaroth nuhdu peie.  
72Issakhar maitao nou Kedesh, Daberath,  
73Ramoth ae Anem nuhdu haitao hai peie.  
74Asher khü nou Mashal, Abdon,  
75Hukok, ae Rehob nuhdu haitao peie.  
76Naphtali maitao vei teidei hinou Galilee hi buyu Kadesh nuhdu Hammon ae 
Kiriathaim nuhdu haitao hai peie.  
77Shokhaitoua buyu Merari puonah maitaoye nuhdu pehao hinou buyu 
hiphao noupu loua nou haitao hai peie. Zebulun maitao vei teidei hinou 
Rimmono ae Tabor nuhdu hai peie.  
78Reuben maitao vei teidei hinou Jeriko lapoa kou teinghi palova Jordan rei 
hi buyu Beger deikho, Jahzah nuhdu,  
79Kedemoth ae Mephaath nuhdu haitao hai peie.  
80Gad maivei teidei hinou Ramoth tea Gilead hi buyu nuhdu, Mahanaim 
nuhdu,  
81Heshbon, ae Jezer nuhdu haitao hai peie.  

1 Puopaoko 7 

Issakhar vei Tyaosholea 

1Issakhar hai nahpoutu adai bue: Tola, Puah, Jashub, ae Shimron. 
2Tola-a nahpoutu arou bue: Uzzi, Rephaiah, Jeriel, Jahmai, Ibsam, ae 
Shemuel. Puletao hai Tola vei khü hi pfümounah taovei peicha maitao-e alia 
soureih souveih shoyu reihmaie. Puletao hai David veo vei teile hi maipei 
choyu phaki mai 22,600 bue.  
3Uzzi hai Izrahiah tea kuyu nahpoutu ali bue. Izrahiah ae puhvei nahpoutu 
Maikhail, Obadiah, Joel alia Isshiah hai maitao hai lahkuku vei pfümounah hi 
peichayu maitao-e.  
4Puletao hai maipfümai ae nahmai taoli buyu donou, puletao vei tyaosholea 
hinou mai 36,000 hai panou soureihmai sou-e.  
5Issakhar vei khü hi reihmai soulou süyu mai hai 87,000 bue.  

Benjamin ae Dan vei Tyaosholea 

6Benjamin hai nahpoutu asü bue: Bela, Beker, ae Jediael.  
7Bela hai-a nahpoutu angou bue: Ezbon, Uzzi, Uzziel, Jerimoth, ae Iri. 
Puletao hai lahkuku vei puonah maitao hi peikho maitao-e alia reih veiyu 
mai khai-e. Puletao vei tyaosholea hinou soureih soulou süyu mai 22,034 bue.  
8Beker hai nahpoutu mai akü bue: Zemirah, Joash, Eliezer, Eleoenai, Omri, 
Jeremoth, Abijah, Anathoth, ae Alemeth.  
9Puletao vei tyaosholea hi maipei choveyu phaki soureih soulou süyu mai hai 
20,200 bue.  
10Jediael hai nahpoutu ali Bilhan teanou bue, alia Bilhan hai nahpoutu anai 
bue: Jeush, Benjamin, Ehud, Khenaanah, Zethan, Tarshish, ae Ahishahar.  
11Puletao hai lahkuku vei puonah mai hi peichoyu maitao-e alia soureih 
souveih shoyu reihmai-e. Puletao vei sholea hinou soureih soulou süyu mai 
hai 17,200 bue.  
12Shuppim ae Huppim teanou kuyu maitya hai-a haitao vei khü hi louwe. 
Dan hai nahpoutu ali Hushim teanou bue.  

Naphtali vei Sholea Maitao 

13Naphtali hai nahpoutu adai bue: Jahziel, Guni, Jezer, ae Shallum. (Puletao 
hai Bilhah vei tyaosholea maitao-e.)  

Manasseh vei Tyaosholea 

14Manasseh hai puhvei khapfü Aramean pfüpai hinou nahpoutu ahai Asriel ae 
Makhir tea nou bue. Makhir hai Gilead vei puo-e.  
15Makhir nou Huppim ae Shuppim puhai chimaiye phoupeie. Puhvei tupai 
zhih hai Maakah toue. Makhir vei nahpoutu ahai chena zhih hai Zelophehad 
toue, alia puh hai nah naotumai alikhei bubaie.  
16Mikhir chimai Maakah nou nahpoutu ahai napeie, puhai zhih nou Peresh ae 
Sheresh toue. Peresh hai nahpoutu ahai bue, Ulam ae Rakem. 
17Ulam-a nahpoutu ali Bedan teanou bue. Mai haitao hai Makhir vei 
nahpoutu ae Manasseh vei tyao Gilead vei tyaosholea maitao-e.  
18Gilead tupai Hammolecheth hai nahpoutu asü bue: Ishod, Abiezer, ae 
Mahlah.  
19(Shemia hai nahpoutu adai bue: Ahian, Shekhem, Likhi, ae Aniam.)  

Ephraim vei Tyaosholea 

20Ephraim vei tyaosholea maitao hai maiphao maiphao nou poa shoshonou 
kouyu sü haitao-e: Shuthelah, Bered, Tahath, Eleadah, Tahath,  
21Zabad ae Shuthelah. Ephraim hai nahpoutu kukhe-a ahai bue: Ezer ae 
Elead. Puhai hai nou Gath maivei kikhaorü vaoyu hinou southawure.  
22Puhai thaiyu donou Ephraim nou dopfüa teile taoli kra-a bukou-e, süphaki 
puhvei kityarai maitao nou tave puhye le souva peie. 
23Süthaisü puh khapfü hai nahmai hrüpuloua nahpoutu ali napeie. Puhnou 
nahtou zhih sü Beriah tea sapeie, daiolouzü veahoyu hai puletao vei kihikha 
mai hi vedaoyu donou.  
24Ephraim hai nahnaotu ali bue, honapai zhih nou Sheerah toue. Honapai 
nou Beth Horam nuhdu Reilo ae Khelo, alia Uzzen Sheerah nuhdu sü soushu 
peie.  

25Ephraim nahpoutu kukhe ali-a Rephah tea bue. Puhvei tyaosholea maitao 
sü haitao-e: Resheph, Telah, Tahan, 
26Ladan, Ammihud, Elishama,  
27Nun, Joshua.  
28Puletao nou polouyu teidei ae füsho louyu hai Bethel ae süpehao hinou 
teinghi palova Naaran koute alia teinghi loulova Gezer koute ae süpehao 
hinou buyu nuhtao noupu loue. Süthaisü Shekhem ae Ayyah nuhdu ahai alia 
süpehao buyu nuhtao noupu koa loue.  
29Manasseh vei tyaosholea maitao nou Beth Shan nuhdu, Taanak, Megiddo, 
ae Dor nuhdutao, alia süpehao hi buyu nuhtao hai khasa-a hrüe. Jakob 
nahpoutu Josef vei tyaosholea maitao nou nuh teidei haitao hinou hrüe.  

Asher vei Tyaosholea 

30Haitao hai Asher vei tyaosholea maitao-e. Puh hai nahpoutu adai bue: 
Imnah, Ishvah, Ishvi, ae Beriah; alia nahnaotu ali Serah teanou bue.  
31Beriah hai nahpoutu ahai bue: Heber ae Malkheil. (Malkhiel nou Birzaith 
nuhdu nasü soushu-e.)  
32Heber hai nahpoutu asü bue: Japhlet, Shomer, ae Hotham, ae nahnaotu ali 
Shua tea bue.  
33Japhlet-a nahpoutu asü bue: Pasach, Bimhal, ae Ashvath.  
34Puh thaihou Shomer hai-a nahpoutu asü bue: Rohgah, Jehubbah, ae Aram.  
35Puh thaihou Hotham hai nahpoutu adai bue: Zophah, Imna, Shelesh, ae 
Amal.  
36Zophah vei tyaosholea maitao hai Suah, Harnepher, Shual, Beri, Imrah,  
37Bezer, Hod, Shamma, Shilshah, Ithran, ae Beera haitao-e.  
38Jether vei tyaosholea maitao hai Jephunneh, Pispa, ae Ara,  
39alia Ulla vei tyaosholea maitao hai Arah, Hanniel, ae Rizia hai maitao-e.  

40Mai haitao teitei hai Asher vei tyaosholea maitao-e. Puletao hai lahkuku vei 
puonah maitao hi puo tsükana-e, alia soureih veihshoyu reihmaitao-e. Asher 
vei tyaosholea maitao hi reihmai soulou süyu mai hai 26,000 bue.  

1 Puopaoko 8 

Benjamin vei Tyaosholea 

1Benjamin hai nahpoutu angou bue. Puletao hai tsükana hinou shosho nou 
poa kouyu sü haitao-e: Bela, Ashbel, Aharah,  
2Nohah, ae Rapha.  
3Bela vei tyaosholea maitao hai Addar, Gera, Abihud,  
4Abishua, Naaman, Ahoah,  
5Gera, Shephuphan, ae Huram.  
6-7Shub vei nahmai ae tyaomaitao hai Naaman, Ahijah ae Gera hai maitao-e. 
Puletao hai pfümou nahtao hi peichoyu maitao-e, ana puletaoye sü nüpoa ho 
Manahath hinou hrütare. Puletaoye satayu hisü Uzza puo Gera ae Ahihud 
nou süthaisa-a ta-e.  
8-9Shaharaim hai puh chapfü ahai, Hushim ae Baara-ye hutulaiwure. Süthaisü 
puhnou Moab maivei teidei hi ho hrüyu thainou Hodesh-ye naloua nahpoutu 
anai bue: Jobab, Zibia, Mesha, Malkan,  
10Jeuz, Sakhia, ae Mirmah, Puhvei nahpoutu maitao hai lahkuku vei puonah 
maitao hi peichana soukhai touloue.  
11Puh hai Hushim maipfüpai hinou-a nahpoutu ahai bue: Abitub ae Elpaal.  
12Elpaal hai nahpoutu asü bue: Eber, Misham ae Shemed. Shemed nou Ono ae 
Lod nuhdu alia süpehao hi buyu nuhtao sü soushupeie.  

Gath ae Aijalon hi Benjamin Maitao 

13Beriah ae Shema haina ahai hai Aijalon nuhdu hinou hrüyu puletao vei 
puonah maitao hi peicho ahai-e, alia Gath nuhdu hinou hrüyu maitaoye huta 
peie.  
14Beriah vei tyaosholea maitao hai Ahio, Shashak, Jeremoth,  

15Zebadiah, Arad, Eder,  
16Maikhail, Ishpah, ae Joha hai maitao-e.  

Jerusalem hinou Hrüyu Benjamin Maitao 

17Elpaal vei tyaosholea maitao hai Zebadiah, Meshullam, Hizki, Heber,  
18Ishmerai, Izliah, ae Jobab.  
19Shimei vei tyaosholea maitao hai: Jakim, Zikhri, Zabdi,  
20Elienai, Zillethai, Eliel,  
21Adaiah, Beraiah, ae Shimrath.  
22Shashak vei tyaomai nahmaitao hai Ishpan, Eber, Eliel,  
23Abdon, Zikhri, Hanan,  
24Hananiah, Elam, Anthothijah,  
25Iphdeiah, ae Penuel.  
26Jeroham vei tyaosholea maitao hai Shamsherai, Shehariah, Athaliah,  
27Jaareshiah, Elijah, ae Zikhri.  
28Puletao hai Jerusalem hinou hrüyu lahkuku vei pfümounah maitao hi 
peichayu maitao-e.  

Gibeon ae Jerusalem hinou Hrüyu Benjamin Maitao 

29Jeiel nou Gibeon nuhdu nahai soushu peie alia sühinou hrüe. Puh chapfü 
zhih nou Maakah tou-e,  
30ae puhvei nahpoutu tsükana zhih nou Abdon toue. Puhvei nahpoutu mai 
kukhe zhih nou Zur, Kish, Baal, Ner, Nadad,  
31Gedor, Ahio, Zekher,  
32ae Mikloth, puh sü Shimeah pou-e. Puletao vei tyaosholea maitao hai 
Jerusalem hinou thaihou-jürai maitaoye nghia nou hrüe.  

Veo Saul vei Kihikha Maitao 

33Ner hai Kish vei puo-e ae Kish hai Veo Saul vei puo-e. Saul hai nahpoutu 
adai bue: Jonathan, Malkhishua, Abinadad, ae Eshbaal. 

34Janathan nou Meribbaal puo-e, ae puhnou Mikah puo-e.  
35Mikah hai nahpoutu adai bue: Pithon, Melek, Tarea, ae Ahaz.  
36Ahaz hai Jehoaddah puo-e, puhnou nahpoutu asü vei puo-e: Alemeth, 
Azmaveth, ae Zimri. Zimri nou Moza puo-e,  
37Moza nou Binea puo-e, Binea nou Raphah puo-e, Raphah nou Eleasah puo-
e, ae Eleasah nou Azel puo-e.  
38Azel hai nahpoutu arou bue: Azrikam, Bokheru, Ishmael, Sheriah, Obadiah, 
ae Hanan.  
39Azel thaihou Eshek-a nahpoutu asü bue: Ulam, Jeush, ae Eliphelet.  
40Ulam vei nahpoutu maitao hai soureih veihsho-a nou voulou polou süshoyu 
maitao-e. Puh vei nahmai ae tyaomaitao hai mai kaihlia raingou bue. Reilo 
vanou rükhai touyu maitao hai Benjamin vei khü hi buyu maitao-e.  

1 Puopaoko 9 

Nüpoa Tayu hinou Dakhai Veyu Maitao 

1Israel mai hrülaiye sü puletao vei puopaoh maitao thaifüa zhih rükhai toue, 
ae sünasü Israel maivei Veomai Larübvü hi rüthoupei khaitoue. Judah hi 
mainou mahmo souyu donou Babilon hi nüpoa tare. 
2Puletao vei teidei hi dakhai velou raikayu maitao hai Israel maisou, napao 
maitao, Levi maitao, ae Rathoki hi vah souyu maitao-e.  
3Judah vei khü, Benjamin, Ephraim, ae Manasseh maitao nou Jerusalem hi 
velou hrüe.  
4-6Judah vei khü hinou kiphao 690 hai Jerusalem hinou bue. Judah nahpoutu 
Perez vei tyaosholea hinou Omri vei tyao ae Ammihud nahpoutu Uthai nou 
puletao vei süthai-apeio nasü sou-e. Puhvei puopaoh kukhe maitao hai Imri 
ae Bani puhai-e. Judah nahpoutu Shelah vei tyaosholea maitaoye süthai-
apeio hai Asaiah nou-e. Puhnou puhvei puonah maitao hi peikho na-e. Judah 
nahpoutu Zerah vei tyaosholea hi Jeul nou süthai-apeio sou-e.  

7-8Benjamin vei khü hinou mai haitao hai Jerusalem hinou hrü-e: Meshullam 
nahpoutu Sallu, Sallu nahpoutu Hodaviah, puh nahpoutu Hassenuah: 
Jeroham vei nahpoutu Ibneiah; Mikhiu vei tyao Uzzi nahpoutu Elah; 
Shephatiah nahpoutu Meshullam, puh nahpoutu Reuel, puh nahpoutu 
Ibnijah.  
9Khü haina hinou kiphao 956 hai nuhdu sühinou hrüe. Peikhai touyu mai 
zhih taonou lahkuku vei pfümounah hi peicho-e.  

Jerusalem hinou Hrüyu Napao Maitao 

10-12Zhih rükhai touyu napao maitao hai Jerusalem hinou hrü-e: Jedaiah, 
Jehoiarib, ae Jakhin nahpoutu Azariah (Rathoki hi puhnou peichana-e), 
puhvei puopaoh maitao hai Meshullam, Zadok, Meraioth, ae Ahitub. Adaiah, 
Jeroham vei nahpoutu, puhvei paipaoh maitao hai Pashhur ae Malkhijah-a 
louwe. Adeil nahpoutu Mansai, puhvei puopaoh maitao hai Jahzerah, 
Meshullam, Meshillemith, ae Immer.  
13Lahkuku vei puonah maitao hi peikhoyu napao maitao hai mai 1,760 bue. 
Puletao hai Rathoki vah haso souyu teitei hinou souveih shoyu maitao-e.  

Jerusalem hinou Hrüyu Levi Maitao 

14-16Khelo nou zhih rüpei khaitouyu Levi maitao hai Jerusalem hinou hrüe: 
Hasshub vei nahpoutu Shemaiah, puhvei puopaoh maitao hai Azrikam, 
Hashabiah, ae Merari vei tyaosholea maitao; Bakbakkar, Heresh, ae Galal; 
Mika nahpoutu Mattaniah, puhvei puopaoh maitao hai Zikhri ae Asaph; 
Shemaiah nahpoutu Obadiah, puhvei puopaoh maitao sü Galal ae Jeduthum; 
Berekhiah, Asa nahpoutu ae Elkanah tyao, puletao nou Netophah maivei 
nuhdu hinou hrüe.  

Jerusalem hinou Hrüyu Rathoki Khoyu Maitao 

17Rathoki kho-a buyu mai haitao hai Jerusalem hinou hrüe: Shallum, Akkub, 
Talmon, ae Ahiman. Puletaoye Shallum nou süthai-apeio nasü soue.  
18Puletao hai zhodo koute teinghi palova Veo vei Robomü kho-a bue. 
Raichokio louzü puletao hai Levi maivei fühao hi talouyu robomü sü kho-e.  

19Ebiasaph vei tyao, ae Kore nahpoutu Shallum ae Korah puonah maitao nou 
raichoki puletao vei puopaoh maitao nou Mapao vei fühao khoyu büa puletao 
nou Mapao vei Sahpao sü khowe.  
20Eleazar nahpoutu Phinehas nou daoh vuli rokhubomü khoyu hisü peicho-e, 
aeMapao nou puhye kozho peie.  
21Meshelemiah nahpoutu Zekhariah-a Mapao nou buyu Sahpao vei robomü 
kho-e.  
22Robomü hi talouyu vei reihkhaomai dopakhai touyu mai hrülai sü 212. 
Puletao vei khü thaifüa nuh nuh hinou zhih sü rükhaitoue. Puletao vei 
puopaoh maitaoye vahbuh hainasü veo David ae rachipaolawo Samuel nou 
thoupeie.  
23Südonou puletao vei nahmai ae tyaomaitao nou Mapao vei Rathoki hi 
talouyu vei romü khesü khowe.  
24Robomü hai kainghu adai hi teinghi palova, teinghi loulova, reilo ae khelo 
tea bue, ae sütao robomü chekhei hisü reihkhaomai peicha chekhei bue. 
25Reihkhaomai haitaoye sü puletao vei kityarai mai, nuh hinou buyu maitao 
nou tave puletao nou teithe anai anai hai reirei-a khoyu hisü soukha peiwe.  
26Reihkhaomai peicho adai taohai Levi mai-e, ae puletao nou Rathoki hi kide 
buyu tao ae süvei kini khesü zhupeiwe. 
27Puletao hai Rathoki nghia buwe, daiolouzü Rathoki khoyu ae shonatsü sü 
kikhu houyu hai puletao vei vah-e.  

Levi Mai Kukhetao 

28Levi mai kamai-a nou Rathoki hi poa vah souyu leekhao zhu-e. Puletao nou 
paikhao popa vah souyu ae podakhai thouyu teitei sü cho-a nou zhupeiwe.  
29Kukhe maitaoli nou Rathoki vei buh-zü, sheeyu natao, southou, darkhadzü, 
theadzü, poukai nüvei ae vusapou khesü zhure donou khaitoue.  
30Ana poukainüvei ae vusapou khesü pothou hrüyu hai napao maitao nou 
sou-e.  

31Korah puonah maitao hinou Levi mai ali, Shallum nahpoutu naraio 
Mattithiah nou posheelayu raokhao hai souwe.  
32Kohath puonah maitao nou Soteithe zhou chüsü Rathoki hi poa rathore 
sheeyu raokhao hai soudayu vahbu nasü souwe.  
33Levi maitao hinou kamai kikhamai-a rathoki vei lou souyu hi loue. Puletao 
vei kihikha mai hi peichoyu maiye sü vah kukhe peimoe, daiolouzü puletao 
hai hea-khei sümoa vah bua baiwe, südonou puletao hai kamai-a nou Rathoki 
hinou hrüa bubaiwe.  
34Reilonou zhih peikhai touyu Levi maitao hai lahkuku vei puonah maitao hi 
peikhona-e, ae lahkuku vei puopaoh maitao thaifüa peikhaitou-e. Puletao hai 
Jerusalem hinou hrüyu süthai-apei maitao-e.  

Veo Saul vei Puopaoh Maitao ae Tyaosholea Maitao 

35Jeiel nou Gibeon nuhdu nasü soushuloua sühinou hrüe. Puh chapfü zhih 
nou Maakah toue.  
36Puhvei nahpoutu naraio na zhih nou Abdon toue, ae puhvei nahpoutu 
kukhe maitao zhih sünou Zur, Kish, Baal, Ner, Nadab,  
37Gedor, Ahio, Zekhariah, ae Mikloth,  
38puhnou Shimeah puo-e. Puletao hai thaihou-jürai maitao koa nou nghia 
Jerusalem hinou hrüe.  
39Ner hai Kish puo-e, ae Kish nou Saul vei puo-e. Saul hai nahpoutu adai bue: 
Jonathan, Malkhishua, Abinadad, ae Eshbaal.  
40Jonathan hai Meribbaal puo-e, puhnou Mikah puo-e.  
41Mikah hai nahpoutu adai bue: Pithon, Melekh, Tarea, ae Ahaz.  
42Ahaz nou Jarah puo-e, ae Jarah hai nahpoutu asü vei puo-e: Alemeth, 
Azmaveth, ae Zemri. Zimri hai Moza puo-e,  
43Moza nou Binea puo-e, Binea nou Rephaiah, Rephaiah nou Eleasah, ae 
Eleasah nou Azel puo-e.  

44Azel hai nahpoutu arou bue: Azrikam, Bocheru, Ishmael, Sheariah, Obadiah 
ae Hanan hai maitao-e.  

1 Puopaoko 10 

Saul Veo Thaiyu 
(1 Sam 31.1-13) 

1Philistin mainou Israel maipei hi Gilboa deichi hinou reih soue. Reih sühisü 
Israel mai taoliye southawure, alia shokhaitoua buyu Israel maitao hai Veo 
Saul ae puhvei nahpoutu maitao-a loua nou tutare. 
2Ana Philistin mainou thaihukou Saul nahpoutu Jonathan, Abinadab, ae 
Malkhishea puletao mai asüye sü southawure.  
3Reih sü soushi sholoua nou ngaobamai vei voulouthou nou Saul Veo ye sü 
kapeiwure alia zhishi showure.  
4Süthaisü Saul veo nou puhvei reihna pfüyu nahlepuna hisü paoe, “Ne 
khoche nasü popaloua Eye daotha peio, sübümo louzü Ramai ye sümoyu 
Philistin mainou Eye ngaolouzü, E hai puletao zünü souwulaire.” Ana puhvei 
bahsei pfüyu nasü ngaopi sholoure. Südonou Saul nou lah puhvei khoche sü 
poloua khüthawure. 
5Nahlepuna nou Saul veo thaiyu sü ngaolou khaie, puh-a lahvei khoche sü 
popaloua khüthawure.  
6Sübüa Saul ae puhvei nahpoutu asü taosü thaire, süthaisü puhvei kihikha 
mai ali koute-a nuh teidei sü khasa-a hrüpu more.  
7Jezreel deikho hinou hrüyu Israel maitao nou Saul veo ae puhvei nahpoutu 
taosü thaire alia puhvei reihmaitao sü tutare touyu ko sü süloukhaie, puletao 
vei nuhdu nasü thaokhaiwua tutare; süthaisü Philistin mainou velou nuhdu 
süna sü thaoloua buloure.  
8Reih souyu thainesho sü Philistin mainou thaiphao phouveyu phaiki, puletao 
nou Gilboa Deichi vanou Saul ae puhvei nahpoutu maitao vei thaiphao sü 
ngaoloure.  

9Puletao nou Saul veo pei sü deloure, ae puhvei reihna khesü poloua Philistin 
maivei teidei teitei hisü ko aveih nahai kopomaiye seitaho panou puletao vei 
basharatao hi ae maikhe mai hi paosü pei-e.  
10Puletao nou puhvei reihna khesü rathoki ali hi pokhailoue, ae puhvei pei 
nasü Dagon rathoki hi vaozhu khaitoue. 
11Philistin mainou Saul veo hi soupeiyu ko sü Gilead hi hrüyu Jabesh mainou 
süloukhaie,  
12khuvei shoyu maitaoli nou taho Saul ae puhvei nahpoutu maitao vei 
thaiphao poloua pove Jabesh hi khaiwure, alia puletao nou thaiphao taosü 
phesüübe phi hinou daovu peie, alia teithe anai hai lüh-a nou dopfüe.  
13Saul nou Mapao ye louche moyu donou thaire. Puhnou Mapao vei kharochi 
khesü züpei more, ae thaitayu maivei rako hinou daisoulai touyu khesü 
noutare,  
14alia Mapao nou paodou peiyu khesü pobare. Südonou puhye sü Mapao nou 
southawure, alia vedei sü Jesse nahpoutu David hi thao thou peiwure.  

1 Puopaoko 11 

David nou Israel ae Judah hi Veo Soulouyu 
(2 Sam 5.1-10) 

1Süthaisü Israel mai hrülai nou Hebron hi taveloua David hi haibüa paoe, 
“Etao hai nevei ke-zhe baie.  
2Raichoki Saul nou Etao pei hi veo soua buyu phaki-a nenou Israel maiye 
süthaisa-a soureih sü soua baie, ae nevei Ramai Mapao nou neye panou Israel 
maiye süthaipo-a talai alia puletao vei veo sü panou soulai tea paopeikhai 
toue.”  
3Südonou Israel hi tsümai hrülai nou David nou buyu Hebron hi ve-e, ae 
David nou puletaoye saloua Mapao nghoujünou chaachou ali souloure, alia 
puletao nou David ye sü panou Israel mai vei veo soure donou Mapaonou 
rachipaolawo Samuel hi paopeiyu büa puhye sü theadzü napeiwure.  

4David veo ae Israel mai hrülai nou Jerusalem nuhdu hisü reih huloue. 
Süphaki nuhdu süna hai Jebus tea nou süwe, alia Jebus mainou teidei sühisü 
hrüa bue.  
5Jebus hi hrüa buyu maitao nou David hi paoe, “Neye panou nuhdu hai hisü 
loulai moe,” ana sübüa buyuma David nou Zion vei reihbu veisho-a soukhai 
touyu nasü poloure, ae nuhdu sünasü “David vei nuhdu” tea sütare.  
6David nou paoe, “Mai taralia Jebus maiye southalou raikayu maina sü panou 
reihmai peichayu mai soulai.” Zeruiah touyu pfüpai nahpoutu Joab nou 
raikasoua talou reih soue, südonou puhye panou reihmai peicho nasü 
souloure.  
7David nou veisho-a soukhai touyu nuhdu sühinou hrüre, südonou sünasü 
David vei nuhdu tea kuloure.  
8Puhnou nuhdu nasü teinghi palova buyu deichi phi hinou nai pothou thoua 
nou soushu dakhai loure, alia Joab nou souche loumoa shokhai toua buyu 
nuhdu nasü soushu chepeiwure. 
9David veo hai khoupu lailai pare, daiolouzü Khoukhoulai Mapao nou puhye 
kozho peie.  

David vei Zhih Tashoyu Reihmaitao 
(2 Sam 23.8-39) 

10David vei reihmaitao hrohinou matsüyu maitao sü haitao-e. Puletao nou 
Israel maisou noupu koa puhye sü veo dopeie alia puhvei vedei süMapao nou 
paopeikhai touyu thaifüa soukhou shopeie.  
11Raikai nasoua Hakhmon khü hinou Jashobeam tea kuyu nanou “Mai Asü” 
vei peikho nasüe. Puhnou mai kaihsü hai reihbu ali hinou reih soua southa 
khaitou loue.  
12Ahai chenasoua reih souveih shoyu mai asü hrohisü Ahoh khü hinou Dodo 
nahpoutu Eleazar hai-e. 

13Philistin mainou reih soulai tea buyu phaki puh hai David ye koa Pas 
Dammim reihbu hisü bue. Israel mainou Philistin mai nghoujünou tutayu 
phaki puh hai southou dou hi bue.  
14Puh nou tutamoa David ye koa dou toutsü hinou Philistin maiye du-e, ae 
Philistin maiye taoli buh sühinou southaloue, alia Mapao nou puletaoye reih 
veilouyu sü peie.  
15Teithe ali mai shirou peikhoyu mai asütao hai David nou buyu Adullam 
Chuhlya hisü ve-e, süphaki Philistin maivei reihmaitao nou Rephaim Deikho 
hinou fühao hao-a bue.  
16Süteile hi David nou chuhlya buyu deichi hinou bue alia Philistin maivei 
reihmai me ali hai Bethlehem hinou bue.  
17David nou lah ki hi thai-nüa haibüa paoe, “Mai linou Eye Bethlehem 
robomü hi buyu dzükhao hinou küyu dzü poloua peilouzü daizhou koute 
valaisa!”  
18Süthaisü soureih veikayu mai asütao nou Philistin reihmaitao nou buyu 
fühao nasü tacholoua Bethlehem robomü pe hinou buyu dzükhao hinou dzü 
sü poloua David hi pove peie. Ana David nou dzü sü kü bare; puhnou küyu 
thaosüMapao hi posheela soua lalaiwure,  
19alia haibüa paoe, “Enou dzü haisü ke laimoe! Dzü hai keyuo, mai haitao 
nou thaihri sümoa taho pokhai touyu donou puletao vei zhe keyu bütoua 
bailai-e.” Südonou puhnou dzü nasü ke more. Mai haitao asü nou haibüa 
khuveih shoyu vah haso sü soupeie.  
20Joab thaihou Abishai nou soureih souvei shoyu “Mai Shirou” peicha-e. 
Puhnou heung poloua mai kaihsüye reih soua koloue, südonou mai shirou 
hrohinou puh sü zhih takayu ngaoloue.  
21Puhnou mai shirou hrohinou zhih takayu nasüe, ae puletao pei hi puhnou 
süthai-apeio nasü souloue, ana puh-a zhih takayu “Mai Asütao” hisü khete 
loumore.  

22Kabzeel puona Jehoida nahpoutu Benaiah hai soureih souvei shoyu mai ali-
e. Puhnou lamoshoyu vah taoli hai soupeie; vuli puhnou Moab mai soureih 
souvei shoyu mai ahai southaloue. Teithelia puhnou vüra kouyu phaki 
deiraobvü ali hi ngaolou kipeikhaodu ali southaloue. 
23Süthaia puhnou dushoyu Ejipt mai ali, mitar ahai la-a sha shoyu maipu ali 
southaloue. Ejipt puona hai veishoyu reihbasei tupoa lai-e, ana puhnou süpo 
ali pokou Ejipt puona bah hinou heung sü shaoloua puhye sü khüthaloue.  
24Haitao hai Beneiah nou khuveisho-a souyu vahtao-e, südonou puh-a zhih 
tashoyu “Mai Shirou” hisü louwe. 
25Puhnou “Mai Shirou” hisü matsü shoyu mai ali soue, ana “Mai Asütao” büa 
zhih tayu hisü khete loumoe. David veo nou puhye sü panou puhye khoyu 
reihmaitao peichapu sou-e.  
26-47Reihmai haitao-a zhih tashoyu reihmaitao-e: Joah thaihou Asahel, 
Bethlehem puona Dodo nahpoutu Elhanan, Harod Puona Shammoth, Pelet 
puona Helez, Tekoa hinou veyu Ikkesh nahpoutu Ira, Anathok hinou Abiezer, 
Hushah hinou Sibbekai, Ahoh hinou Ilai, Netophah hinou Maharai, Netophah 
puonah Baanah nahpoutu Heled, Benjamin khü hinou Gibeah puona Ribai 
nahpoutu Ithai, Pirathoa puona Benaiah, Gaash deikho nghia buyu hinou 
Hurai, Arbah puona Abiel, Bahurum puona Azmaveth, Shaalbon puona 
Eliahba, Gizon puona Hashem, Harar puona Shagee nahpoutu Jonathan, 
Harar puona Sakhar nahpoutu Ahiam, Ur nahpoutu Eliphal, Mekherah puona 
Hepher, Pelon puona Ahijah, Karmel puona Hezro, Ezbai nahpoutu Naarai, 
Nathan thaihou Joel, Hagri nahpoutu Mibhar, Ammon puona Zelek, Beeroth 
hinou Joab vei reihbasei pfüyuna Naharai, Jathir hinou Ira ae Gereb, Hit 
puona Uriah, Ahlai nahpoutu Zabad, Shiza nahpoutu Adina (Reuben khü 
hinou matsüyu maili-e, puh hai lahvei reihmai me mai shirou bue), Maakah 
nahpoutu Hanan, Mithan puona Joshaphat, Ashterah puona Uzzia, Aroer 
hinou Hotham nahpoutu Shamma ae Jeiel Tiz hinou Shimri nahpoutu Jediael 
ae Joha, Mahavah puona Eliel, Elnaam nahpoutu Jeribai ae Joshaviah, Moab 
puona Ithanah, ae Zobah hinou Eliel, Obed, ae Jaasiel haimaitao-e.  

1 Puopaoko 12 

Benjamin Khü hinou David ye Thaifürai Maitao 

1David nou Saul veoye ngaopia Ziklag hinou tutsüa buyu phaki, soureih 
veishoyu ae louchelou veiyu reihmai taoli puhvei pame hi veloue.  
2Puletao hai Saul vei puonahmai Benjamin khü hinoue. Puletao hai voulou 
poveih shoyu ae chuhlou hai bah zhoulo ae nalo-a raibütoua polou süyu 
maitao-e.  
3-7Puletao hai Gebeah hinou veyu Shemaah nahpoutu Ahiezer ae Joash vei 
kharokhe hinou bue. Reihmaitao sü mai haitao-e: Azmaveth nahpoutu ahai 
Jeziel ae Pelet; Anathoth hinou Berakah, ae Jehu; Gibeon puona Ishmaiah, 
puh hai soureih veishoyu reihmai shirou hi süthai-apei mai ali-e; Gederah 
hinou Jeremiah, Jahaziel, Johannan, ae Jozabad; Hariph hinou Eluzai, 
Jerimoth, Bealiah, Shemariah, ae Shephatiah; Korah khü hinou Elkanah; 
Isshiah, Azarel, Joezer, ae Jashobeam; Gedar hinou Jeroham nahpoutu Joelah 
ae Zebadiah hai maitao-e.  

Gad vei khü hinou David Thaifü Maitao 

8Khouko veishoyu mai, soureih soukhoyu mai, rüh ae heung poveiyu mai, 
souveo pah büa zhupiyu mai ae deichi hi shuh büa tuveiyu Gad maitaoli hai 
David nou radeiki hinou fühao soua buki puhvei reihmai soulai tea nou tave 
loue.  
9-13Puletao hai vahbu dukayu nahinou poa shoshonou taikouyu sü mai haitao-
e: Ezer, Obadiah, Eliab, Mishmannah, Jeremiah, Attai, Eliel, Johanan, 
Elzabad, Jeremiah, ae Makbannai.  
14Gad mai haitao hrohinou kamai-a reihmai theli peicho-e, ae kamai-a nou 
reihmai kaihli peikho-e.  
15Mai haitao nou po hi khouh ngaorai khoukha ali zhou Jordan rei sü 
tachopa loue, ae süphaki dzüdusho-a reipe teitei sü dzünou küphou-a nou 
bue. Puletao nou süpehao deikho hi hrüyu mai hrülaiye sü teinghi palova ae 
loulova hulaiwure.  

Benjamin ae Judah Maitao nou David Thaifüyu 

16Benjamin ae Judah hi kamai-a nou David nou buyu fühao hi veloue.  
17David nou puletaoye tapa süloua haibüa paoe, “Neletao nou samai soua Eye 
soukhare donou velouzü, E-a sünasü jüpa-a bue, ana neletao nou shodo ashi 
soua Eye ngaobamai bah hi thoupeire donou velouzü, Enou neletao hi vah 
ashi soumoyu thaifüa Etao puopaoh Ramai nou süwe alia Puhnou neletaoye 
tudee-a bailai.”  
18Ramai vei rako nou kou puletao mai ali hi, Amasai tea kuyu nahisü 
louloure, puh hai haithai naki kou “Mai Shirou” vei peikhowo sü souwe, 
puhnou haibüa shaloua paoe, “David, Jesse nahpoutu, Etao hai nevei baie, 
Neye panou veilouyu sü southeo, ae neye soukha peiyu mai-a panou kolouyu 
sü souloutheo! Ramai nou neye koa salai peiwe.” Süthaisü David nou 
puletaoye sü saloure, alia puletaoye panou puhvei reihmai tao hi peichayu 
mai souloure.  

Manasseh Mainou David ye Thaifütayu 

19Manasseh khü hinou kamai-a nou David nou Philistin maiye koa Saul veo 
pei hi reih soulai tea tayu phaki puh hi velou loue. Ana David nou Philistin 
maiye soukha more, daiolouzü Philistin hi peikho maitao nou David hai 
raichoki puhvei paopu Saul ye soukha talouzü puletao hai kaoshia bailai-e tea 
tsücholoua puhye sü Ziklag hi seidakhai vewure.  
20David nou Ziklag hi dakhai tayu phaki Manasseh mainou puh hi velouyu 
maitao sü haitao-e: Adah, Jozabad, Jediel, Maikhel, Jozabad, Elihu, ae 
Zillethai. Puletao hai Manasseh khü hi mai theli pei khoyu maitao-e.  
21Puletao nou David vei reihmaime hi peikhomai soua puhye soukha peie, 
daiolouzü puletao hai soureih souyu hai souveih shoyu maitao-e, alia haithai 
naki hai puletao nou Israel maivei reihmai peicho sou-e.  
22Teithetsü hai maikhe mainou David ye soukha peire donou puhvei 
reihmaime hisü velou-e, sübüa puhvei reihmai hai pousho paloure.  

David vei Soureih Maitao 

23-37Mapao nou paopeiyu thaifüa David nou Hebron hi buyu phaki soureih 
veishoyu maitaoli puhvei reihme hi louloua panou Saul thaosü veo soure 



978 

 

 
   Sheeyu Baibel 

© 2009, Bible Society of India. 
 

 
 

 

donou soukha peilai tea taveloue. Puletao vei reihme tao sü haitaoe: Judah 
khü hinou reih basei tutoupoa veyu hai mai 6,800; Simeon khü hinou soureih 
souyu dokai süvei shoyu mai 7,100; Levi khü hinou reihmai 4,600; Jehoiada 
vei thaifü maitao ae Aaron vei tyaosholea hinou mai 3,700; Zadok vei kityarai 
hinou soureih souveih shoyu nahlemai 22; Benjamin (Saul vei khü) hinou mai 
3,000 (Benjamin khü hai mai poulo nou Saul hi bubaie); Ephraim khü hinou 
zhih tashoyu mai 20,800; Teinghi loulo buyu Manasseh khü hinou mai 18,000 
hai dopaloua panou David ye veo soure donou veloue; Issakar khü hinou 
süthai-apei mai 200, ae puletao nou süthaiyu maitao noupu koa veloue 
(Süthai-apei mai haitao Israel mainou daivah souzüe ae kabüyu teile hinou 
souzüe touyu süwe); Zabulun khü hinou louche louveiyu ae reihbasei tyatyali 
poa soureih soulou süyu reihmai 50,000; Naphtali khü hinou süthai-apei mai 
1,000, ae reihbasei tupoa soureih soure donou reihmai 37,000; Dan khü hinou 
soureih souveiyu mai 28,600; Asher khü hinou soureih veiyu mai 40,000; 
Jordan vei teinghi palova nou hrüyu Reuben, Gad ae teinghi palova buyu 
Manasseh maitao hinou reihbasei tyali poa soureih soulou süyu reihmai 
120,000.  
38Reihmai haitao hrülai nou David ye panou Israel mai pei hi veo soure 
donou soureih soulai tea tudapoa Hebron hi veloue. Haibüa Israel mai kukhe 
hrülai-a David ye panou veo soulai touyu hisü tsüle ali souloure.  
39Puletao mai hrülai nou buh sühi sünou David ye koa teithe asü hai puletao 
thaihou jürai-soua buyu Israel maitao nou touso soudakhai peiyu sünou 
khonüh nüa bue.  
40Puletao nou buyu buh hisü nou doushoa buyu Issakhar, Zebulun, ae 
Naphtali maitao koute-a racho, rheihsüh, rhei ae chode phao hinou touso 
khesü pfüve peie. Puletao nou kikhaorü ae nghitu zhaotu khesü panou 
datoure donou pove peie. Haikhe teitei sü tyadei veishi hinou maikhe maivei 
asah nasü soungaoe.  

1 Puopaoko 13 

Kiriath Jearim hinou Vo Sübvü Potayu 
(2 Sam 6.1-11) 

1David veo nou mai theli peikhoyu maitao, mai kaihli peikhoyu maitao alia 
süthai-apei mai hrülaiye saloua chipha-e.  
2Israel maisou vejüa buyu hinou David nou paoe, “Neletao ae-ao tea lüthou 
peilouzü alia Ramai Mapao vei leli louzü, Israel mainou hrüa buyu vakou 
teidei teitei hi kopomaiye seiho panou napao maitao ae Levi maitaoye buh 
hai hinou tave jüpeio tea paolaikhe.  
3Süthaisü Etao nou Ramai vei Vo Sübvü nasü hai hi podakhai ve khailou 
laishe, daiolouzü Saul nou veo soua buki sünasü ngaophou moa khaiwure.”  
4Maisou sünou David nou paoyu sü kaore tea ae-ao souloure.  
5Südonou David nou Israel mai hrülai, Ejipt maivei deirai hinou buyu Shihor 
hinou poa reilova Hamath hi talouyu ludu hi khete, Ramai vei Vo Sübvü nasü 
Kiriath Jearim hinou Jerusalem hi povere donou maisou ye kuve jüloure.  
6David ae Israel mai hrülai nou Judah teidei hi buyu Baalah nuhdu hi, 
süolouzü Keriath Jearim nuhdu hisü velou Ramai vei Vo Sübvü, 
sühisü Mapao vei zhih pfüa buyu shouh pfüyu khaona ahai (Cherubim) 
kohinou khaitouyu nasü poloulai tea vere.  
7Puletao nou Ramai vei Vo Sübvü nasü Abinadab ki hinou poloua popa 
rheiluki ashu ali hi thouloua Uzza ae Ahio puhai panou rheiluki nasü pfütare.  
8David alia Israel mai hrülai nou Ramai nghoujünou puletao vei pfüchi teitei 
nou peia asasoua lou soupoa, gaigou ka-a, khubvü da-a ae shabe nghou-a 
chopoa ta-e.  
9Puletao nou Kidon vei chathai hi talouyu phaki, chode nasü phi hraloua 
Sübvü nasü dekou laire tea buyu hinou Uzzah nou bah thaipa Sübvü sü 
mouloure.  
10Puhnou Sübvü nasü deiyu donou Mapao nou raroulou puhye sü 
southawure. Puhsü sübüa Ramai nghoujü hinou thaire,  
11südonou buh sünasü Perez Uzzah tea sapeie. Mapao vei lekha rarou hinou 
Uzzah ye southayu donou David sü lekha loure.  

12Süthaisü David nou Ramai ye ngaopiloua haibüa paore, “Kabüa Vo Sübvü 
nasü Enou ki hi pove loulaige?”  
13Südonou David nou Vo Sübvü sü Jerusalem hi pove more, ana sünasü Gett 
puona Obed Edom ki hi pove khaiwure.  
14Vo Sübvü nasü Obed Edom ki hinou khouh asü bue. Obed Edom kihikhamai 
ae puhvei buyu na teitei hisü Mapao nou ha peie.  

1 Puopaoko 14 

David nou Jerusalem hinou Souyu Vahtao 
(2 Sam 5.11-16) 

1Tair hi veo Hiram nou David ye panou puhvei ki soure donou kopomaiye 
koa sedar süü, chuh vah soulou süyu mai ae süü vah soulou süyu maiye seive 
peie.  
2Alia Mapao nou David ye Israel mai hi veo buh thoupeiwure, ae puhvei 
vedei hai puhvei maitaoye donou souduso peiwure touyu hai süloure.  
3David nou Jerusalem hinou khapfü kukhe mai-a napuloue, ae nahpoutu 
naotumai taoli hrüpuloue.  
4Puhnou ngaopu louyu nahpoutu khesü haitao-e: Shammua, Shobad, Nathan, 
Solomon,  
5Ibhar, Elishua, Elpelet,  
6Nogah, Nepheg, Japhia,  
7Elishama, Beeliada, ae Eliphelet.  

Philistin Mai hinou Reih Kolouyu 
(2 Sam 5.17-25) 

8Philistin mainou David hai chuo Israel mai hrülai pei hi veo souloure touyu 
süloukhaie, puhye nüloulai tea Philistin mainou phoutare. Südonou David 
nou puletaoye daore donou tapare.  
9Philistin mainou Rephaim deikho hisü reih huloure.  

10David nou Ramai hi nou-e, “Enou Philistin mai pei hi reih soulouzü, ne nou 
Eye kolouyu sü peilai moge?” Mapao nou chila peie, “Reih soukhaio, Enou 
neye veilouyu sü peilai.”  
11David nou Baal Perazim hinou puletaoye sü reih soua puletao jünou reih 
veiloure; ae David nou paoe, “Dzüdu nou pfüphe pfüpho louyu büa Ramai 
nou Eye pa ngaoba maiye pfüpholoue.” Südonou füdei sünasü Baal Perazim 
(Pfüpho-apei Mapao) tea kuwe.  
12Philistin mainou puletao vei bashara nasü sühi thaokhaiwua tutare, ae 
David nou sükhesü poloua maideiwuo tea kharochi peiwure.  
13Philistin mainou deikho hisü soureih huloupu khaire.  
14Alia David nou Ramai hi noupuyu phaki, Ramai nou haibüa chila peie, 
“Nenou puletaoye buh hai hinou hukouso, anou tasühao poa kou alilo vatha 
nou balsam süübe buyu phi hinou souda-a bulo.  
15Nenou süübe pei hinou takouyu kho sülouzü, reih hukoukhaio, daiolouzü 
Enou ne jünou rai-a kou Philistin maiye reih soupeilai.”  
16Ramai nou kharochi peikhai touyu thaifüa David nou souloue, ae puletao 
nou Philistin maiye Gibeon hinou Gezer hi koute hulaiwure.  
17Ae teidei teitei hisü David zhih hai tashore, ae Mapao nou tyahrü hrülaiye 
sü panou puhye ngaopire.  

1 Puopaoko 15 

Vo Sübvü nasü Podakhai Vere donou Soudayu 

1David nou lah puhye donou David vei Nuhdu hinou ki taoli hai souloue. 
Puhnou Ramai vei Vo Sübvü nasü khaire donou sahpao ali soukhai peie.  
2Süthaisü David nou paoe, “Levi maitya likhei nou Ramai vei Vo Sübvü nasü 
kaopoa bailai, daiolouzü Mapao vei Vo Sübvü kaopore donou ae teisa nou 
puh vei kuvah soure donou Mapao nou Levi maitaoye dopaloure.”  
3Mapao vei Vo Sübvü nasü puhnou soudakhai touyu buh hi pove khailoure 
donou puhnou Israel mai hrülaiye sü Jerusalem hi kuve jüloure.  



982 

 

 
   Sheeyu Baibel 

© 2009, Bible Society of India. 
 

 
 

 

4Süthaisü puhnou Aaron ae Levi tyaosholea maitao sü kupoa ve jüloure.  
5Kohath vei pfümou nahtao hi Uriel nou mai 120 peicho-a saveloue;  
6Merari puonah hinou Asai nou peicha-a mai 220 save-e;  
7Gershon maityatao hinou Joel nou peikhowo soua mai 130 ve-e;  
8Elizaphan khü hisü Shemaiah nou peikho-a mai 200 veloue;  
9Hebron maitao hinou Eliel nou khopoa mai 80;  
10Uzziel maitao hi Aminadab nou mai 112 peikhowo soua save-e.  
11Süthaisü David nou napao Zadok ae Abiathar alia Levi mai arou- Uriel, 
Asaiah, Joel, Shemaiah, Eliel ae Amminadab haimaitao kuveloua, 
12puletao hisü paoe, “Neletao hai Levi maitao vei peikho maitaore, 
südonou Mapao vei Vo Sübvü nasü Enou soudakhai touyu buh hi pove 
thoukhai loure donou neletao ae neletao vei thaihou-jürai Levi mai hrülai 
soushee-a bulo.  
13Neletao raichoki kaopoa tayu hi loumoyu donou, Etao Ramai Mapao nou 
Etao pei hi rarou loure, daiolouzü Etao nou souzü na thaifüa soulou more.”  
14Süthaisü napao maitao ae Levi maitao nou Israel maivei RamaiMapao vei 
Vo Sübvü nasü pore donou soushee loure.  
15Mapao vei kharochi thaifüa Moses nou puletao hi paodaikhai peiyu büa 
Levi maitao nou Vo Sübvü nasü süüpo ahai thaithouloua puletao vei phao 
hinou kaoposha-a ta-e.  
16David nou Levi maitaoye süthaiyu mai hisü lou souyu mai, poa lou soure 
bahsei, khubvü, ae beibei poa shusoua lou soure maikhesü dopalo tea 
kharochi peie.  
17-21Lou souyu maitya hinou beibei pore donou mai haitao hai dopaloue: Joel 
nahpoutu Heman, puhvei kityarai soua buyu Berekhiah nahpoutu Asaph, 
Merari maikhü hinou Kushaiah nahpoutu Ethan. Puletaoye soukhare donou 
shapoulei kho kushoa nghoure Levi maitao sü haitao-e: Zekhariah, Jaaziel, 
Shemiramoth, Jehiel, Unni, Eliab, Maaseiah, ae Benaiah. Shapoulei kho na-a 

nou nghoure Levi maitao sü haitao-e: Mathithiah, Eliphelehu, Mikneiah, 
Azaziah, ae rathoki khoyu Obed Edom ae Jeiel hai maitaoye dopaloue.  
22Lou souyu hi süveih shoyu donou Khenaniah-ye panou Levi maitao vei lou 
soume süthai peire donou doloue.  
23-24Berekhiah, Elkanah, Obed Edom ae Jehiah hai maitao hai panou Vo 
Sübvü khore donou dopaloue. Napao Shenaniah, Joshaphat, Nethanel, 
Amasai, Zekhariah, Benaiah ae Eliazer hai maitao sü panou Vo Sübvü pah 
hinou shabe nghoure donou doloure.  

Vo Sübvü sü Jerusalem hi Poveyu 
(2 Sam 6.12-22) 

25Südonou David veo, Israel mai hi süthai-apei maitao ae reihmaitao hi 
peikhoyu maikhesü sashopoa Mapao vei Vo Sübvü nasü Obed Edom ki hinou 
polai tea tare.  
26Mapao vei Vo Sübvü kaopore Levi maitaoye Ramai panou soukha peire 
donou puletao nou chode anai ae zhaotu anai dathaloua posheela peie.  
27David hai veishoa nou züzüyu sah nou rükhai touyu naazao naowe, alia Vo 
Sübvü kaopoa tare Levi maitao, lou souyu maitao, ae lou souyu hi süthai-
apeio Khenaniah hai maitao-a züzüyu sah nou rükhai touyu naazao sü 
banouwe. David hai züzüyu sah nou soukhai touyu nahra (Ephod) thouwe.  
28Sübüa Israel mai hrülai nou Mapao vei Vo Sübvü nasü asah soupoa shabe 
nghoua, toubvü da-a, shapoulei nghoua ae lou soupoa Jerusalem hisü koa ve-
e.  
29Mapao vei Vo Sübvü nasü nuhdu hi pove louyu phaki, Saul nahnaotupai 
Mikhal nou vabomü hinou zhupa David veo nou asah soua chopoa tayu sü 
ngaoloukhaie, honapai nou puh hisü vamore.  

1 Puopaoko 16 

1Puletao nou Ramai vei Vo Sübvü nasü pove David nou sahpao haokhai touyu 
hisü khaiwure. Süthaisü puletao Ramai nghoujünou meidei-a posheelayu ae 
maisou kaozhou vei-a hrüloure vei sheela khesü posheela peie.  

2David nou meidei-a posheela peiyu thaisü, puhnouMapao zhih hinou maikhe 
maiye shiha peie,  
3ae Israel mai hrülaiye raokhao, sou, ae darkhashiki sü zhipeie.  
4David nou Levi mai kamai-a panou Ramai vei Vo Sübvü khore donou ae 
kamai-a panou kalo pao-a ae Israel maivei Ramai Mapao ye paoshore donou 
dopa khailoure.  
5Asaph-ye panou peichore donou doloue, ae puh thaisü panou Zekharia, 
Jeiel, Shemiramoth, Jehiel, Mattithiah, Eliab, Benaiah, Obededom, ae Jeiel-ye 
panou gaigou kare donou doloue; Asaph-ye panou khubvü dare donou 
doloue,  
6alia napao Benaiah ae Jahaziel puhaiye panou Vo Sübvü nghoujünou shabe 
nghou koutere donou dothou loure.  
7Süzhou teithe Asaph ae puhvei thaihou-jürai maitaoye panou Mapao hi kalo 
paoyu lou soure donou David nou raikhai-a doloue.  

Paoshoyu Lou 
(Lou 105.1-15; 96.1-13; 106.1, 47-48) 

8Mapao hi kalo paolo, puh zhih sü kulo; tyahrü hrülai hi puhnou soupeikhai 
touyu vah haso khesü paopeio.  
9Mapao ye lou nou sousho peikhaio, khupayu puh vei vah khesü paopei 
khaio.  
10Etao hai puhvei mai souyu donou lesalo; Mapao ye thoyu mai hrülai sü 
asalo.  
11Mapao ae puhvei khouko nasü phoulo, tobai soumoa puhye koa bulo.  
12-13Ramai kilai Jakob vei tyaosholea maitao, Ramai nou dopa louyu Israel 
maivei tyaosholea taore, Ramai nou khupayu vah soukhai touyutao ae 
puhnou tudeeyu khesü licholo.  
14Mapao hai Etao vei Ramai nasüe; puhvei chikha sü deiphao mai hrülai 
donoue.  

15Ramai koa nou vo soukhai touyu nasü ngaikhai touso; sünasü puhnou teisa 
vei panou soure donou soukhaitoue,  
16Abraham-ye koa vo soukhai touyu ae Isaak hi paohpei khaitouyu nasü.  
17Mapao nou Jakob ye koa vo soukhai touyu nasü teisa vei soure donou 
soukhai toue.  
18Puhnou paoe, “Enou Kanaan teidei sü ne hi kikaa phasoua peilai.”  
19Mapao vei maitao hai poumoa buyu phaki, ae maivei teidei hinou shetumai 
soua laiyu phaki,  
20nuh ali hinou ali hi, vedei ali hinou ali hi sühao-a tayu phaki,  
21Ramai nou puletaoye panou mai ali noua souvea souho pei moe, puhnou 
puletaoye vupeire donou veo maitaoye haibüa paopi peie,  
22“Enou dolouyu avei kilai maitaoye souveasho; avei rachipaola-apei 
maitaoye deisho.”  
23Deiphao mai hrülai, Mapao ye lou sousholo! Puhnou Etaoye khailupa peiyu 
ko aveih nasü teisa shapaokhaio.  
24Puhvei kathe nasü tyahrütao hi paopeio, Puhvei khupayu vah khesü mai 
hrülai hi shapaopeio!  
25Mapao hai due, puhye soutaosou paosho züe, puhye rah kukhe jünou 
tsükhoupu züe.  
26Tyahrü kukhe vei rah khesü bashara bai-e, ana Mapao nou teideiphao sü 
soupeie.  
27Tsükhouyu ae kathe sü puh hi bue, khouko ae asayu sü puhnou buyu buh hi 
bue.  
28Deiphao hi hrüa buyu mai hrülai, Mapao ye paosholo, Puhvei khouko ae 
kathe sü paoshokhaio!  
29Mapao vei zhih aveih nasü paosholo, Puhvei rathoki hisü posheela na khesü 
pove peio! Mapao ye sü sheesho-a tholo.  

30Deiphao mai hrülai puh nghoujü hinou ngaopi-a ngua bulo, Deiphao sü 
veihshoa soukhai peiwure, hainasü soulelou hore.  
31Raki ae deiphao sü panou asalo, puletao ye panou “Mapao nou veo soure” 
tea maikhe mai hi paopeio.  
32Zai, ae zai hi buyu na teitei rakhaio; Dou, ae sühinou buyu veishi panou 
asalo!  
33Mapao nou deiphao ve khasa-a hrülaiyu phaki, vaohro hi buyu süübe 
khenou asah soua shalai.  
34Oh Mapao hi kalo paokaio, daiolouzü puh hai vei-e; tobai soumoa puhvei 
leshi sü bue.  
35Puh hi haibüa paolo: “Etaoye khailu-apeio Oh Ramai, Etaoye Khailu papeio; 
tyahrütao hrohinou Etaoye pove jüpeio alia vupa peio, sübüa Etaoye panou 
nevei sheeyu zhih sü paoshoa ne kalo paolo.”  
36Israel maivei Ramai Mapao ye paosholo! Puhye teisa nou paosho-a bulo! 
Süthaisü mai hrülai nou “Amen” tea paoe, ae Mapao ye paosho-e.  

Jerusalem ae Gibeon hinou Rathoyu 

37David veo nou Asaph ae puhvei thaihou-jürai Levi maitaoye Vo Sübvü 
nghoujü nou teisa panou rathore vei vah khesü soure donou dothou khaipeie.  
38Jeduthun nahpoutu Obed Edom ae puh thaihou-jürai mai rairouacha hai 
puletaoye panou soukhare donou dopeie. Hosah ae Obed Edom puhaiye 
panou rokhubomü khore donou lühpeie.  
39David nou napao Zadok ae puhvei thaihou-jürai maitaoye Gibeon hinou 
buyu Mapao vei rathoki hisü panou zhure donou vahbu thoupeie.  
40Mapao nou Israel mai hi peikhai touyu chikha rükhai touyu thaifüa puletao 
nou shona ae koukhe tsüsü sheela khesü posheelabu hinou meideia posheela 
peie.  

41Puletaoye koa Heman ae Jeduthun, aliaMapao ye lou soushore donou dopa 
louyu kukhe maitao noupu Mapaoye puhvei tobai soumoa leshi peiyu nasü 
paoshore donou dopei khaitoue.  
42Paoshoyu lou soure donou Heman ae Jeduthun alia mai kukhe maitao hai 
shabe nghoure donou, beibei dare donou alia poa lou souyu bahsei kukhe 
zhure vahbu hisü dothoupeie. Jeduthun pounah maitaoye panou rokhubomü 
khore donou vahbu thoupeie.  
43Süthaisü mai hrülai hai lahkuku ki hi dakhai tare, alia David Veo-a lah puh 
kihikha maiye koa bure donou tare.  

1 Puopaoko 17 

Nathan nou David hi Ko paopeiyu 
(2 Sam 7.1-17) 

1Teitheli David veo nou rachipaolawo Nathan hi haibüa kopomaiye chi 
paoho-e, “Chuo Etao louzü sedar süünou veihsho-a soukhai touyu ki hinou 
bure, ana Mapao vei Vo Sübvü nawo louzü sahpao nou haokhai touyu hisü 
bua baie!”  
2Nathan nou haibüa chila peie, “Nenou tsüchoa buyu nasü soukhaio, 
daiolouzü Ramai nou neye koa bue.”  
3Ana süzhou khei sü Ramai nou Nathan hi paoe,  
4“Taho akilai David hisü Enou haibüa paowe tea paopeio, ‘Enou bure rathoki 
nasü neye panou soulai moe.  
5Daiolouzü Enou Israel maiye Ejipt teidei hinou sapa peiyu nou poa zhou 
koute rathoki hinou bumoe, ana sahpao hinou bua buh ali hi ho ali hi hoa 
laibaie.  
6Enou Israel maiye süthaisa-a tayu hisü, Israel maiye süthai-apei mai ali 
koute hia neletao daisounou Eye panou bure ki nasü sedar süü nou soupei 
moge tea paomoe.’  

7“Südonou ne taho avei kilai David hi Khoukhoulai Mapao nou haibüa paowe 
tea paopeio, ‘Enou neye zhaotu kho-a buyu hinou avei Israel maitao pei hi 
panou veo soure donou sapaloue.  
8Nenou tayu buh veishi hi Enou neye salai peie, ae neye ngaobayu mai 
hrülaiye sü Enou nevei nghoujü hinou souha peie. Enou neye deiphao hi zhih 
takayu mai ali soupeilai.  
9-10Enou avei Israel maitaoye panou hrüre donou buh ali souda peilai, ae 
puletao nou buh sühisü ngaopiyu ae veahoyu ali-a ha-a nou hrülai. Raichoki 
büa puletaoye lekha shiyu mainou teidei sühisü souchoropu khailai moe. 
Enou neletao vei ngaobamai hrülai sü souha peilai touyu sü apaokhaitoue.  
11Ne thaita-a nou nevei puopaoh maitaoye daovuyu buh hinou daovure 
toulouzü, Enou nevei nahmai aliye panou veo kouloulai alia puhvei vedei sü 
Enou souduso peilai. 
12Eye thore donou rathoki ali sü puhnou soupeilai, ae Enou puhvei vebuh sü 
panou teisa bukoute peilai.  
13Enou puh vei puo sü soulai, ae puhnou anah poutu soulai. Enou Saul veoye 
malaiyu büa puhye sü laiwulai moe.  
14Enou puhye sü panou avei maitaoye khasa-a hrülai alia puhvei vebuh sü 
teisa panou bukoute peilai.’ ”  
15Nathan nou David hi Ramai nou puh hi zho ngaopeikhai touyu teitei sü 
paopeie.  

David nou Kalo Paoyu 
(2 Sam 7.18-29) 

16Süthaisü Mapao nou buyu Sahpao hisü David veo nou talou buloure alia 
haibüa veachi paoe, “Oh Ramai Mapao, nenou ahi ae avei kihikhamai hi 
haizhou koute souduso peiyu hai Enou ngaozümoe. 
17Chuo nenou vere teithe hia avei tyaosholea maitaoye souduso peipulai 
touyu sü paosü peie, Oh Ramai Mapao, nenou Eye duso mai ali büa popeie.  

18Enou ne hisü chi ali-a paopu loure hare! Ne kilai Eye sü nenou veisho-a nou 
süwe, ana nenou Eye tsükhou peie.  
19Enou soulai tea tsüchoda khaitouyu thaifüa nevei kilai Eye donou haduso 
alao soungao peie.  
20Oh Mapaowo, neye raiyu mai ali-a ha-e, ae Etao nou süwe, süolouzü ne 
likhei Ramai baie.  
21Maivei qila soua buyu hinou nevei mai panou soure donou nenou vupa 
peikhai touyu Israel mai vei tyahrü büyu hai deiphao hi tyahrü aliro ha-e. 
Nenou puletaoye donou khupayu vah haso soupeikhai touyu khesü deiphao 
mai hrülai nou süre. Nevei maitaoye sü nenou Ejipt teidei hinou vupa peie, ae 
nevei maitao nou takouyu phaki tyahrü kukhe maitaoye sü nenou hulai peie. 
22Nenou Israel maitaoye sü panou teisa nou nevei mai soure donou soupeie, 
ae Oh Mapao, nenou puletao vei Ramai nasü soure.  
23“Südonou chuo, Oh Mapaowo, nenou nevei kilaiwo vanou ae avei 
kihikhamai donou paopeikhai touyu khesü souvete peio.  
24Ne zhih sü tasholai alia maikhe mainou haibüa paolai, 
‘Khoukhoulai Mapao hai Israel maivei Ramai-e.’ Alia nenou ne kilai David 
kihikha maiye sü panou teisa nou bukou telai.  
25Nevei kilai ahi nenou paosü ngaopeiyu donou alia avei tyaosholea maitaoye 
panou veo soukou telai tea paopeiyu donou Oh Mapao Ramai Enou veachi 
hai nasü khuveisho-a ne hi paowe.  
26Oh Mapaowo, ne hai Ramai-e, ae nenou ahi veisho-a paopei khaitoue.  
27Avei kihikha maitaoye panou teisa nevei zhuvea leshi nasü ngao-a bukoute 
loure donou shiha peio, Oh Mapaowo nenou shiha peiwure, ae nevei ha nasü 
puletao hi teisa nou bukoute loulai.”  

1 Puopaoko 18 

David nou Soureih Veilouyutao 
(2 Sam 8.1-18) 

1Teile jütou thaisü Veo David nou Philistin maiye reih soua puletao jünou 
koloue, ae puhnou Gath nuhdu ae süpehao hinou buyu nuhtao sü Philistin 
mai hinou poloure.  
2Puhnou Moab mai jünoua reih koloue, ae Moab mai hai puhvei khakhe 
hinou hrüa puhye kikha peie.  
3Süthaisü David nou Hanath teidei hilo buyu Zobah maivei Veo Hadadezer ye 
reih soua reih veiloue, daiolouzü puhnou Euphratis rei hilova hai khasa-a 
hrülai tea te-e.  
4David nou puh hinou rheiluki theli, rhei pfüyu mai thenai, ae soureihmai 
thekai hai nüloue. Puhnou rhei hai rheiluki kaihli pfülou süyu phasü khailoua 
rhei kukhetao hai phi soucha khaiwure.  
5Damaskas hi Sairia maitao nou veo Hadadezer ye soukha peilai tea veyu 
phaki, David nou puletaoye reih soukou Sairia maiye thekaihai southawure.  
6Süthaisü David nou puletao vei teidei hinou reihmai panou bure donou 
fühao soukhai peiwure, ae Sairia maisü puhvei khakhe hinou hrüa puhye 
kikha peie. David nou soureih soutayu teitei hisü Mapao nou puhye panou 
veilouyu peie.  
7Veo Hadadezer vei peikho maitao nou pfüyu sana rüh khesü David nou 
poloua Jerusalem hi pove khailoue.  
8Hadadezer veo nou khasa-a buyu Tibhath ae Kun nuhdu hinoua baosahu 
taoli hai poloue. (Solomon nou baosahu sütao sü poa dzükhao, rathoki souyu 
hi deka ae paikhao khesü soue).  
9David nou Zobah hi Veo Hadadezer vei reihmai me teitei jünou reih koloure 
touyu ko hai Hamath hi veo Toi nou sülouyu phaki,  
10puhnou puh nahpoutu Hadoram-ye David veo hi seive puhvei asah nasü 
paopeie, daiolouzü veo Hadadezer nou puhye bakha taoli hai soureih souwe. 
Hadoram nou David veoye sapeina taoli- sana, shahu ae baosahu khesü pove 
peie.  

11David veo nou sapeina haitao ae puhnou Edom, Moab, Ammon, Philistin ae 
Amalek tyahrütao hinou polouyu sana ae shahu khesü noupu Mapao vei 
rathoki hi poa panou vah soure donou posheela peiwure.  
12Zeruiah pfüpai nahpoutu Abishai nou Tai Deikho hinou Edom mai 
thekiacha hai southaloue.  
13Puhnou Edom maivei teidei teitei hisü reihmaime panou bure donou fühao 
souloure, ae Edom mai hrülai sü David veo vei khakhe hinou bure. David veo 
nou soureih soutayu teitei hisü Mapao nou puhye panou veilouyu hai peie.  
14David nou Israel mai hrülai pei hi khasa-a hrüe, ae puhnou puhvei 
maitaoye sü kaozü hinou khasa hrü-e.  
15Zeruiah nahpoutu Joab nou reihmaitao peikho sü soue, Ahilud nahpoutu 
Jehoshaphat nou larü rüyu hi peicho-e.  
16Ahitub nahpoutu Zadok ae Abiathar nahpoutu Ahimelek nou napao sou-e, 
Seraiah nou chikuyu vei rü-apeio nasü soue.  
17Jehoiada nahpoutu Benaiah nou David veoye khoyu hi peichapu soue, alia 
David vei nahpoutu maitao nou puhvei kuvah souyu hi-a vahbu matsüyu 
taosü pfüe.  

1 Puopaoko 19 

David nou Ammon ae Sairia Maiye Pahda peiyu 
(2 Sam 10.1-19) 

1Phajütou thaisü, Ammon maivei veo Nahash hai thaitare, ae puh nahpoutu 
Hanun nou puh thaosü veo kouloure.  
2David nou paoe, “Nahash nahpoutu Hanun ye chavei lathao-a hrüa bailai, 
daiolouzü puh puo ahai sü chavei-a hrüe.” Südonou David nou puhye le sou 
sava peire donou kopomaiye seiho-e. Kopomaitao nou Ammon maivei teidei 
hi veloua veo Hanun hi talouyu phaki,  
3Ammon maivei süthai-apei maitao nou veo hisü haibüa paoe, “David nou 
kopomaiye seive neye sousava peilai touyu hai ne puoye tsükhouyu donou-e 

tea ne tsüchovu? Puletao hai süna donou vemoe! Teidei hai nasü kabüa busa 
touyu khesü zhuloua soureih soure donou veloua baie.”  
4Südonou veo Hanun nou David vei kopaomaitao sü nüloua puletao vei 
mümai biwure alia puletao vei sabanü sü paipha peiwua seitawure. 
5Puletao hai ki hi dakhai vere sü haosho loure. David nou ko sükhesü 
choloukhaie, puhnou puletao hisü puletao vei mümai tsüpa dakhai loumo 
koute Jeriko nuhdu hinou buwo, ki hi dakhai veso tea kopomaiye seiho 
paopeie.  
6Hanun ae Ammon maitao hai David veo vei züphi souwure touyu 
süloukhaie, puletao nou Mesopotamia, Aram Maakah, ae Zobah hinou 
rheiluki ae rheiluki pfüyu maiye ngare donou shahu sühdou theshiadai hai 
seita-e.  
7Puletao nou rheiluki theshiahai ngakhai touyu tao ae Maakah veo vei 
reihmaitao sü tave Medeba pehinou fühao soua buloure. Alia Ammon mai-a 
reih soure donou nuh hinou buyu mai hrülai sü tapa souda-a bure.  
8David nou ko hai khesü choulouyu phaki puhnou Joab ae puhvei reihmai 
hrülai sü panou reih soure donou seitawure.  
9Ae Ammon maitao sünou puletao vei nuhbei, Rabbah hi taloure robomü 
hinou buh souda-a kholoure, alia puletaoye soukhare donou veyu veo maitao 
sünou vakou deikayu hinou kho-a buloure.  
10Ngaobayu reihmaitao nou puletaoye thailo ae pahlo vanou huloure donou 
souda-a buyu sü Joab nou zhingao loukhaie, puhnou Israel mai hrohinou 
soureih souveih kayu maitaoye sü dopaloua panou Sairia maiye dure donou 
khaiwure.  
11Ae puhnou reihmai kukhe taoye sü puh thaihou Abishai panou sa-a Ammon 
maiye dure donou souda-a kholoure.  
12Joab nou puh thaihou hi paoe, “Hakinou Sairia mainou reih veiloua Eye 
hukou louzü, Eye takou soukha peio, ae Ammon mainou neye reih hukou 
louzü E-a neye takou soukha peilai. 

13Khouchilo alia khuveilo! Etao soutaosou-a nou Etao vei maitao donou ae 
Ramai vei nuhdutao donou soureih soulai, ae Mapao ye panou kaozü nasü 
soupei theo.”  
14Joab ae puhvei maitao nou reih hukouyu phaki Sairia maitao sü tutare.  
15Sairia maitao nou tutayu sü Ammon mainou zhingao loukhaie, puletao hai 
Abishai hinou nuhdu hisü tudakhai loutare. Süthaisü Joab hai Jerusalem hi 
dakhai tare.  
16Sairia mai hai Israel mainou reih veiloure touyu sülou khaie, puletao nou 
teinghi palova Euphratis rei hilonou hrüa buyu Sairia maitaoye sü veo 
Hadadezer vei reihmaitao peicho Shobach panou reihmaitao sü saloua ve-e.  
17Hai ko sü David hi ve paopei khaie, puhnou Israel maivei reihmaitao sü 
save jüloua Jordan rei sü tachopa loure, ae Sairia maiye reih soure donou 
souda-a buloure. David veo nou sa-a Sairia maiye reih souta khaie,  
18Israel mainou Sairia maivei reihmaitao sü hupoa tare. David ae puhvei 
maitao nou Sairia maivei rheiluki pfüyu mai thenai southawure, alia phinou 
ta-a soureih souyu reihmai theraidai hai southawure. Puletao nou Sairia 
maivei reihmaitao peikhowo Shobach-a southawure.  
19Veo Hadadezer khenou peikhoyu maitao nou puletao hai Israel maitao 
jünou reih veilou hore touyu ngaoloukhai, puletao hai David veo koa kaona-a 
hrüre donou vo souloure ae puh khakhe hinou buloure. Südonou Sairia 
mainou Ammon maiye soukhapu nükhai more.  

1 Puopaoko 20 

David nou Rabbah Nuhdu Polouyu 
(2 Sam 24.1-25) 

1Taimou vuthouyu teile kinou veo mai khenou soureih soutawe, süphaki Joab 
nou reihmai sü saloua Ammon maivei teidei hi reih soure donou ta-e, anou 
Veo David louzü Jerusalem hinou bubaie. Puletao nou Rabbah nuhdu nasü 
reih hulou poloure alia soushi khaiwure.  

2Ammon maivei bashara Molek teanou kuyu navei peirü hisü sana sühcho 
shiadai bue, ae sühisü chuh mutei shoyu-a ali bue, sünasü David nou poloua 
puhvei veo peirü hisü thouloue. Puhnou nuhdu sühinou muteiyu na khe-a 
taoli poloue.  
3Puhnou nuhdu sühi hrüa buyu maikhesü nüloua panou süü va-e, hu ku-e alia 
marei poa vah sou-e. Nuh kukhe hinou hrüyu Ammon maitao-a David nou 
nüloua panou sübüa vah souwe. Süthaisü David ae puhvei maitao hai 
Jerusalem hi dakhai tare.  

Philistin hi Mai Dushoyu Maitaoye Reih souyu 
(2 Sam 21.15-22) 

4Phajütou thaisü, Gezer hinou Philistin mai pei hi soureih soupu khaire. 
Hainasü Hushah hinou Sibbekai nou dushoyu maitya vanou hrüveyu Sippai-
ye southaloue, ae Philistin maiye khasa-a buloure.  
5Süthaia Philistin maiye soureih soupue, ae Jair nahpoutu Elhanah nou Gath 
puona Goliath thaihou Lahmi-ye southaloue. Maipou haina vei heung hai 
thou saoyu mai büa duwe.  
6Reih kukhe ali-a Gath hinou sou-e. Sühisü dushoyu mai ali bue; puh hai 
bahtou arou ae phitou-a arou-rou pfüwe; phitou ae bahtao kaidai bue. Puh 
hai daoh raichoki mai dutya hinou hrüve-e.  
7Puhnou Israel maiye ngaophou moa konüa buyu hinou David jürai 
Shammah nahpoutu Jonathan nou puhye southaloue.  
8Dushoyu maitya haitao asü hai raichoki maidutya hinou hrüve-e; puletaoye 
David alia puhvei maitao nou southawure.  

1 Puopaoko 21 

David nou Maipei Choyu 
(2 Sam 24.1-25) 

1Saitan nou Israel mai hi veahoyu povepei nüloure, südonou puhnou David 
veo panou Israel maipei phoure donou lela loure.  

2David nou Joab alia puhvei peikho maitao hi haibüa kharochi peie, “Israel 
maivei teidei teitei hi taho mai kazhou busa touyu pei phoukhaio, maipei 
kazhou busa touyu E sünüwe.”  
3Ana Joab nou haibüa chila peie, “Mapao panou Israel maiye sü chu buyu 
jünou zha kaihli pua soupeiyu sü soulou theo! Oh apaopuwo, puletao mai 
hrülai sü nevei kilai baie, ne daisounou haibüa sounüwe? Daisouyu donou 
Israel mai pei hi mahmo soupeilai tiwe?”  
4Ana veo vei kharochi nasü Joab nou zümolou hore. Südonou Joab nou Israel 
maivei teidei sü sühao taloua Jerusalem hi dakhai vere.  
5Ae Joab nou maipei phouyu taosü David hi paopeie. Israel maitao hinou 
soureih soulou süyu poutu maitao hai 1,100,000 bue, ae Judah hinou soureih 
soulou süyu maitao hai 470,000 bue.  
6Anou Joab nou Levi ae Benjamin maitao hisü maipei phou more, daiolouzü 
puhnou veo vei kharochi nasü zünü more.  
7Ramai nou haibüa souyu vah khesü ngaoloua vamore, südonou puhnou 
Israel maiye sü tudee peie.  
8David nou Ramai hi paoe, “Enou haibüa souyu donou mah souwure, zhuvea 
nou amah sü khaipeio, daiolouzü Enou kaomoa vosho-a souwure.”  
9Süthaisü Mapao nou David vei rachipaolawo Gad hi paoe,  
10“David hi taho haibüa Mapao nou paoe tea paopeio, ‘Enou neye ha asü 
peilai, sütao hinou nenou jüpa ali dolo, Enou sünasü neye donou soupeilai.’ ”  
11Südonou Gad nou taho David hi Mapao nou paopeio touyu sü paopeie, ae 
puhnou noue, “Nenou jüpa nasü dolo:  
12Po asü tokaayu nou laiho, khouh asü hai neye ngaobayu mai nghoujünou 
tuchüa talaiho, molouzü teithe asü hai Mapao vei khoche nou poa dalai ae 
puhvei rakivamaiye panou Israel maivei teidei teitei hi rahta rahvu seive-a 
panou thaisou soulai? Nenou jüpa nasü dolo, Enou Mapao hisü chila peilai.”  

13David nou Gad hi chila peie, “Ewo chohare! Ana maiye panou Eye tudeere 
nasü E jüpa more, Mapao panou Eye tudeeyu sü soupeio, daiolouzü puh hai 
maiye zhuvea peiyu Ramai-e.”  
14Südonou Mapao nou Israel mai hi rahta rahvu seive peie, ae sühinou Israel 
mai hai therainai thaire.  
15Süthaisü puhnou Jerusalem nuhdu nasü souhare donou rakivamaiye seive-
e, ana puh le sü daloua rakivamai nahi paoe, “Tesüre, ne chao-a baio.” Ae 
rakivamai nasü Jebus puona Araunah vei thaibuh hinou la-a bue.  
16Raki vanou rakivamai nasü khoche poa Jerusalem souhare donou la-a buyu 
sü David nou ngaolou khaie, puhnou puhvei peicho maitaoye saloua lousah 
banao loure ae puletao pei hisü vonai na loure,  
17ae puhnou Ramai hi veachi paoe, “Oh Ramai, mah souyu nasü E baie, Enou 
maipei panou phoure donou kharochi peia baie. Ana maisou haitao nou dai 
sou-e? Oh Mapao, avei Ramai, E alia avei kihikhamai nou tudee-a baio, nevei 
maitaoye sü veahoyu peiso.”  
18Süthaisü rakivamai nanou Gad hi taho David ye panou Araunah vei thaibu 
hinou Mapao ye donou posheelabu ali soupeio tea paopeio tea kharochi peie.  
19Gad nou puh hi paoyu thaifüa David nou Mapao vei kharochi züa tare.  
20Thaibu hisü Araunah ae puhvei nahpoutu mai adai hai southou da-a nou 
bue, ae puletao nou rakivamai naye ngaolouyu phaki, nahpoutu adai taosü 
tutare.  
21David veo nou Araunah hilo takouyu puhnou ngaolouyu phaki, puhnou 
thaibu sü thaokhaiwua puhnou puh pahsü nakou deiphi deiloua puhye 
khurüe.  
22David nou puh hi paoe, “Nevei thaibu nasü Eye zhopeio, Enou nevei dei 
muh khasoua peilai, sübüa maikhe mainou rahta-a souyu nasü polai loure 
donou Mapao hi posheelabu ali buh hai hinou soushulai.”  

23Araunah nou David hi paoe, “Polo apaopuwo, alia nenou jüpayu nasü poa 
soulo. Meidei-a posheelare donou chode-a hai hi bue, ae meideiyu süü-a 
thaibu hi buyu süütao nou poa deilo, ae thoudzü vei sheelare donou southou-
a haihi buyutao-a polo. Haihi buyu veishi sü Enou ne hi peikhai touwe.”  
24Ana David veo nou chila peie, “Moe, Enou neye sü muhma veishi nou 
peichelai. Mapao hi posheela peiyu, moa meidei-a sheelare khesü muh 
peimoa sa-a nou polai moe.”  
25Südonou David nou Araunah vei thaibu muh sü sana pousha kaihrou peie.  
26Puhnou buh sühisü Mapaodonou posheelabu ali soushu loure alia meidei-a 
posheelayu ae kaozhou vei-a hrüre donou posheelayu sü posheela peie. 
Puhnou veachi paoe, ae puhvei veachi sü Mapao nou kei peia raki vanou mei 
seikou posheelabu hi buyu posheelana khesü meidei peie.  
27Süthaisü Mapao nou rakivamai nahi puhvei khoche nasü pokhaio tea 
kharochi peie, ae rakivamai nanou puhvei khoche nasü pokhaiwure.  
28David nou puhvei veachi paoyu hai Mapao nou noupeiwure touyu 
süloukhaie, puhnou Araunah vei thaibu hinou posheela sü posheela peie.  
29Teile hai phaki, Moses nou rekou nou soukhai touyu Mapao vei Sahpao ae 
meidei-a posheelayu posheelabu nasü Gibeon hinou rathoyu ki hi buhie.  
30Ana David nou buh sühisü tave Ramai ye tholou hore, daiolouzü 
puhnou Mapao vei rakivamai navei khoche sü ngaopi loure.  

1 Puopaoko 22 

1Süthaisü David nou paoe, “Buh hai hinou Ramai Mapao vei rathoki nasü 
soulai, ae posheelabu hai hinou Israel mai nou meidei-a posheelayu sü 
soulai.”  

Rathoki Soure donou Soudatayu 

2Israel maivei teidei hinou hrüyu shetumai hrülaiye David nou kuve jüloua 
puhnou puletao kamai-a panou Rathoki souyu hi chuh dakhore donou 
doloue.  

3Puhnou kikhu poa soure donou ae rokhu bomü poa soure donou hushu ae 
paimure hu taoli soudakhai peie alia baosahu hai süh douhaolou ho-a souda 
khaipeie.  
4Puhnou Tair ae Sidon mai hinou sedar süü taoli hai souda khaipeie.  
5Daiolouzü David nou haibüa tsü choe, “Anahpoutu Solomon nou Rathoki 
soure nasü panou veisholai alia deiphao hi zhih takayu nasü pa soulai. Ana 
puh sü nahlemai lie ae vah-a soukhomo hie. Südonou Enou na khesü souda 
peimo louzü shi-e.” Südonou David nou Rathoki soure natao sü puh thaitamo 
jünou soudakhai peie.  
6Süthaisü puhnou puh nahpoutu Solomon ye kuve loua Israel maivei 
Ramai Mapao donou Rathoki ali soupeio tea kharochi peie.  
7David nou puh hi haibüa paoe, “Anahna, Enou avei Ramai Mapao ye 
tsükhouyu hinou rathoki nasü soupei nüe.  
8Ana Enou soureih soua mai alao southayu donou Ramai nou Eye sü panou 
puhvei rathoki nasü souso tea paore.  
9Anou puhnou ahi haibüa apaopeikhai touyu bue, ‘Nevei nahpoutu ali nou 
teidei sü kaona-a khasa-a hrülai, daiolouzü Enou puhvei teile hisü ngaobayu 
maitao hrülai hi-a kaonayu sü peilai, puh zhih sü Solomon tea kulai, 
daiolouzü puhnou khasa-a hrüyu teile hisü Enou Israel maiye kaonayu ae 
kaozhou veia hrüyu sü peilai.  
10Puhnou Eye donou Rathoki nasü soupeilai. Puh hai anahpoutu soulai, ae 
Enou puhvei puo sü soulai. Puhvei tyaosholea nou Israel maiye teisa nou 
khasa-a hrülai.’ ”  
11David nou haibüa paopue, “Anahna, chuo Ramai Mapao panou neye salai 
peiyu sü soulou theo, ae puhnou apaopeikhai touyu thaifüa Rathoki nasü 
souche peiyusü soulou theo.  
12Alia neye sü Ramai Mapaopanou tsüdo aveih ae rahtsü sü peia puhvei 
chikha thaifüa Israel maiye khasa-a hrülouyu sü soulou theo.  

13Mapao nou Israel maiye donou Moses hi peikhai touyu chikhatao sü nenou 
zütoua hrülouzü ne kaozhou vei-a ae dusho palai, südonou leikheilo ae 
khuveilo, hataralia neye panou soupiso.  
14Enou Mapao vei Rathoki poa soure donou sana hai matric ton 3,400 ae 
shahu nou matric ton 34,000 souda peikhai toue. Süpeinou baosahu ae hu 
khesü phou haolou hoa souda peikhai toue. Enou süü ae chuh khe-a souda 
peikhai toue, ana süpei hinou ne-a phoupu thoulo.  
15Ne hi vah souyu mai alao bue: chuh dakhoyu mai, chuh vah soulousü mai, 
süüvah soulousü mai, shamara soulousü maityatyali bue,  
16sana, shahu, baosahu ae huh khuyu mai-a bue. Südonou chuo vah sü 
soutarao. Mapao panou neye kozho peiyu sü soulou theo.”  
17David nou Israel maiye süthai-apei mai hrülai hi Solomon ye soukha peio 
tea kharochi peie.  
18Puhnou paoe, “Neletao Ramai Mapaonou neletaoye kozho-a salai peie, ae 
hateitei hinou kaonayu sü peie. Puhnou Eye teidei hai hinou hrüyu mai hrülai 
jünou kolouyu sü peie, ae puletao sü chuo neletao vei khakhe ae Mapao vei 
khakhe hinou bure.  
19Südonou chuo neletao Ramai Mapao ye neletao vei hrümai, tsüle ae rako 
teitei nou peia puhvei kuvah sü soulo. Rathoki nasü souta khaio, 
sübüa Mapao vei Vo Sübvü ae puhye thoyu hi poa vah soure sheeyu nataosü 
sühi pothou khailo.”  

1 Puopaoko 23 

1David nou tsüpayu thai, puhnou puh nahpoutu Solomon ye panou veo 
kouloure.  

Levi Maitao vei Vah 

2Veo David nou Israel maitaoye süthai-apei maitao, napao maitao ae Levi mai 
hrülai kuve jüloue.  
3Po shirou ae süpei layu Levi maitaoye phouyu phaki, puletao mai hrülai hai 
mai theshiacha bue.  

4David veo nou puletao mai thekaidai hai panou rathoki sou-e, mai therou 
hai panou chilou kuyu hi larü rüe,  
5mai thedai hai panou reihkhaomai sou-e, alia mai thedai hai lou souyu 
bahsei khesü poa Mapao ye lou sou shore donou vahbu thoupeie.  
6David nou Levi maitao hai puletao puonahmai thaifüa me asü soua dade 
peie: Gershon, Kohath, ae Merari.  
7Gershon hai nahpoutu ahai bue: Ladan ae Shimei.  
8Ladan hai nahpoutu asü bue: Jehiel, puhnou peicho nasüe, Zetham, ae Joel. 
9Shimei-a nahpoutu asü bue: Shelomoth, Haziel ae Haran. Mai haitao nou 
Ladan pounah maitao hi peikho maitao-e.  
10-11Shimei hai nahpoutu adai bue: Jahath, Zina, Jeush, ae Beriah. Jeush ae 
Beriah puhai hai nahmai poumoe, südonou puhai sü kihikhamai ali soua cho-
a baie.  
12Kohath hai nahpoutu adai bue: Amram, Izhar, Hebron, ae Uzziel. 
13Puh nahpoutu tsükana Amram hai Aaron ae Moses vei puo-e. (Aaron ae 
puhvei nahpoutu maitao sü panou sheesheelai hi vah soure donou pokupa 
khaiwure, sübüa puletaoye panou teisa Mapao nghoujünou kainüvei pou 
meidei-a posheelare donou ae maikhe maiye Mapao vei zhih hinou shiha 
peire donou pokupa khaiwure.  
14Ana Moses, Ramai vei maipuna, puhvei nahmaitao hai Levi maitao 
hrohinou koa phoua baie).  
15Moses hai nahpoutu ahai bue: Gershom ae Eliezer.  
16Gershom vei nahpoutu maitao hi süthai-apeio hai Shebuel nou-e.  
17Eliezer hai nahpoutu alikhei baie, puh zhih sü Rehabiah toue, ana Rehabiah 
hai nahmai alao bue.  
18Kohath nahpoutu ahai chena Izhar hai nahpoutu ali bue, puh zhih nou 
Shelomith toue, ae puhnou puhvei pounah maitao hi peicho nasüe. 

19Kohath nahpoutu asü chena, Hebron hai nahpoutu adai bue: Jeriah, 
Amariah, Jehaziel, ae Jekameam.  
20Kohath nahpoutu adai chena Uzziel hai nahpoutu ahai bue, Mikah ae 
Isshiah.  
21Merari hai nahpoutu ahai bue, Mahli ae Mushi, Mahli-a nahpoutu ahai bue, 
Eleazar ae Kish,  
22ana Eleazar hai nahpoutu ha-a nou thaitare, nahnaotu mai likhei bubaie. 
Puhvei nah naotupai nou puletao vei proumai Kish nahpoutu maitao ki ve-e.  
23Merari vei nahpoutu ahai chena Mushi hai nahpoutu asü bue: Mahli, Eder, 
ae Jeremoth.  
24Mai haitao hai Levi vei tyaosholea maitao-e, ae puletao mai alili zhih sü 
lahkuku vei khü ae pfümounah thaifüa zhih rüthou khaitoue. Po kai hinou 
süpei payu mai hrülai hai Mapao vei Rathoki souyu hi vah souwe.  
25David nou paoe, “Israel maivei Ramai Mapao nou puhvei maitao hi 
kaonayu sü peie, ae puhnou Jerusalem hi teisa nou bulai.  
26Südonou Levi maitao sünou Mapao nou buyu Sahpao na moyuma rathoyu 
hi poa vah soure natao sü kaopoa tapu laimore.”  
27David nou akhai khana soua paodou peiyu thaifüa Levi mainou po kai payu 
mai hrülai sü kuvah soure donou zhih rüthouloue,  
28ae puletaoye vah haitao soure donou dade peie: Rathoyu hi napao Aaron 
vei tyaonah maitaoye soukha peiyu, kijü ae kihikha zhuyu, sheeyu natao 
sousheeyu ae Rathoki hi sousheere vahtao souyu,  
29Ramai ye posheelare raokhao souyu, thoudzü posheelayu, khei thoumoa 
raokhao khaoyu, ae theadzü thouloua raokhao souyu sü puletao nou soulai; 
Ramai ye posheelayu natao sühdoure;  
30shona ae koukhe tsüsü Ramai ye paosho-a lou sousholai;  

31ae Mapao ye Soteithe zhou, khouh ashu vei nüh, ae khonüh teitei hi meidei-
a posheelayu hai chikha thaifüa soupeilai. Levi maitaoye panou Mapao thoyu 
hi teisa panou kuvah soure donou vahbu thoupeiwure.  
32Puletao hai Mapao nou buyu Sahpao ae Rathoki nasü zhulai, puletao vei 
kityarai maitaoye soukha peilai, alia Aaron vei tyaonah maitaoye rathoki 
hinou rathoyu phaki babou peilai.  

1 Puopaoko 24 

Napao Maitao hi Peiyu Vahtao 

1Mai me haitao hai Aaron vei tyaosholea maitao-e. Aaron hai nahpoutu adai 
bue: Nadab, Abihu, Eleazar, ae Ithamar.  
2Nadab ae Abihu puhai china hai puo thaimo jünou thaitare, ae nahmai-a ali-
a ha-e, südonou puhai thaihou Eleazar ae Ithamar nou napao sü souloure. 
3Eleazar nahpoutu Zadok ae Ithamar nahpoutu Ahimelek puhaiye koa David 
nou Aaron vei tyaosholea maitao hai puletao vei souyu vah na thaifüa vah 
zhipeie.  
4Eleazar vei tyaonahtao hinou maime kiarou soua dadeloue, ae Ithamar vei 
tyaonahtao hinou maime acha soua dadeloue. Haibüa daisounou dade zhiwe 
toulouzü Eleazar vei tyaomai nahmaitao-a maipei pou hie.  
5Eleazar vei tyaonah maitao ae Ithamar vei tyaomai nahmaitao hai raibüa 
rathoki hi peikhomai ae rako hilo süthai-apei mai sü bukhei-e, südonou rako 
dazhua vah khesü zhipeie.  
6Rako dazhuyu hisü Eleazar ae Ithamar vei tyaomai nahmaitao nou reirei po-
e. Süthaisü puletao vei zhih hai Levi maivei rü-apeio Nethanel nahpoutu 
Shemaiah nou rüpeie. Hai khesü David Veo, puhvei peikho maitao, napao 
Zadok, Abiathar nahpoutu Ahimelek, ae napao maivei kihikha mai hi peikho 
mai hrülai alia Levi mai hrülai nou shaki sü soupeie.  
7-18Kiphao kaidai haitao hai shosho nou vah panou soure donou doloue:  

1. Jehoiarib 

2. Jedaiah 
3. Harim 
4. Seorim 
5. Malkhijah 
6. Mijamin 
7. Hakkoz 
8. Abijah 
9. Jeshua 

10. Shekaniah 
11. Eliashib 
12. Jakim 
13. Huppah 
14. Jeshebeab 
15. Bilgah 
16. Immer 
17. Hezir 
18. Happizzez 
19. Pithahiah 
20. Jehezkel 
21. Jachin 
22. Gamul 
23. Delaiah 
24. Maaziah 

19Israel maivei Ramai Mapao nou puletao vei puopaoh Aaron hi paopeiyu 
thaifüa puletao nou Mapao vei Rathoki hi soupfüre chikha khesü soure donou 
dothoupei khaitouyu maitao sü haitao-e.  

Levi Maitao vei Zhih 

20Levi vei tyaomai nahmai kukhe sü haitao-e: Amram vanou Shubael; Shubael 
vanou Jehdeiah.  
21Rehabiah nahpoutu Isshiah, puhnou peikhowo sü soue.  

22Izhar nahpoutu Shelomoth; Shelomoth nahpoutu Johath.  
23Hebron nahpoutu maitao hai- Jeriah, Ammariah, Jehaziel ae Jekameam.  
24Uzziel nahpoutu Mikah, Mikah nahpoutu Shamir.  
25Mikah thaihou Isshia, Isshia nahpoutu Zekhariah.  
26Merari vei tyaonah maitao sü haitao-e: Mahli, Mushia Jaaziah. 
27Jaaziah hai nahpoutu asü bue: Sholam, Zakkur, ae Ibri.  
28-29Mahli hai nahpoutu ahai bue, Eleazar ae Kish. Eleazar hai nahmai ha-e, 
ana Kish hai nahpoutu ali bue, Jerahmeel.  
30Mushi hai nahpoutu asü bue: Mahli, Eder ae Jeremoth. Kihikhamai haitao 
hai Levi maitao-e.  
31Kihikhamai hi tsükana ae nakhana-a Aaron vei tyaomai nahmaitao büa 
David veo ae Zadok, Ahimelek, ae napao maitao ae Levi maitao kihikha 
peichona nghoujü nou rako zhu-a puletao nou soupfüre vah nasü dothou 
peie.  

1 Puopaoko 25 

Rathoki hi Lou Souyu Maitao 

1David veo ae Levi khü hinou süthai-apei maitao koa khelo peikhai touyu 
Levi kihikha maitaoye rathoyu hi süthaisa-a soupeire donou doloue: Asaph, 
Heman, ae Jeduthua. Puletao nou Ramai ko paolai, ae lou souyu basei khesü 
poa Ramai ye lou sousholai. Ramai ye thoyu hi süthaisa-a soupeire maitao vei 
zhih sü haitao-e:  
2Asaph vei nahpoutu mai adai: Zakkur, Josef, Nethaniah, ae Asharelah. 
Puletao hai Asaph vei khakhe hinou vah souwe, ae veo nou Ramai vei ko 
paokhaio tea leyu phaki, puletao nou Ramai ko sü paowe.  
3Jeduthun vei nahpoutu mai arou: Gedaliah, Zeri, Jeshaiah, Shimei, 
Hashabiah, ae Mathithiah. Puletaoye sü puletao vei puo nou süthaisa-a lou 
poa souyu bahsei noupu Mapao kalo paoa puhye paoshoyu noupu Ramai vei 
ko sü paowe.  

4Heman vei nahpoutu kiadai: Bukkiah, Mattaniah, Uzziel, Shebuel, Jerimoth, 
Hananiah, Hanani, Eliathah, Giddalti, Romanti Ezer, Joshbekashah, Mallothi, 
Hothir, ae Mahazioth.  
5Ramai nou veo vei rachipaolawo Heman ye nahpoutu kiadai ae nahnaotu 
asü hai peie, daiolouzü Ramai nou Heman ye soudusho peilai tea apaopei 
khai touyu thaifüa nahmai haitao sü peie.  
6Puletao vei puo nou paoyu thaifüa puletao hai Mapao vei ki hinou beibei, 
shapoulei ae lou souyu bahsei poa Rathoki hinou lou soue. Asaph, Jeduthun, 
ae Heman hai maitao hai veo vei kharokhe hinou bue.  
7Mai kaidai haitao hai lou souveih shoe, ae puletao vei thaihou-jürai Levi 
kukhe maitao-a lou soulou sükhai toue. Puletao mai hrülai hai mai 288 bue.  
8Puletao nou vah soure donou tai-du, dou-apei maitao ae douyu mai-a mai 
hrülai nou rako zhua vahbu hi dothouwe.  
9-31Mai 288 haitao hai puletao vei kihikha mai thaifüa mai kiahai-hai nou me 
kaidai soua dade zhi khaitoue. Vah soure donou dade khaitouyu sü haitao:  

1. Asaph vei kihikha mai hi Josef 
2. Gedaliah 
3. Zakkur 
4. Zeri 
5. Nethaniah 
6. Bukkiah 
7. Asharelah 
8. Jeshaiah 
9. Mattaniah 

10. Shimei 
11. Uzziel 
12. Hashabiah 
13. Shebuel 
14. Mattithiah 

15. Jerimoth 
16. Hananiah 
17. Joshbekashah 
18. Hanani 
19. Mallothi 
20. Eliathah 
21. Hothir 
22. Giddalti 
23. Mahazioth 
24. Romamti Ezer 

1 Puopaoko 26 

Rathoki vei Reihkhao Maitao 

1Rathoki hi reihkhaoyu Levi maitao sü haibüa vah zhipei khaitoue: Korah khü 
hinou Kore nahpoutu Meshelemiah ye doloue, puh hai Asaph vei tyaonah 
mai-e.  
2Puh hai nahpoutu anai bue, tsükana hinou poa shoshonou kouyu sü haitao-e: 
Zekhariah, Jedinel, Zebadiah, Jathniel,  
3Elam, Jehohanan, ae Eliehoenai.  
4Obed Edom hai Ramai nou shiha peia nahpoutu acha bue: Shemaiah, 
Jehozabad, Joah, Sachar, Nethanel,  
5Ammiel, Issakar, ae Peullethai.  
6-7Obed Edom vei nahpoutu tsükana Shemaiah-a nahpoutu arou bue: Othni, 
Rephael, Obed, Elzabad, Elihu, ae Shemachiah. Puletao hai lahvei khü hi 
matsü shoyu maitao-e, daiolouzü puletao hi soulou süyu dokai alao bue; ae 
nahpoutu maitao hi nahkhana ahai hai-a lamoka-e.  
8Obed Edom vei kihikhamai hinou vah haina souyu hi lamo shoyu mai 
rairouhai bue.  
9Meshelemiah vei kihikhamai hinou vah souveih shoyu mai kiacha hai bue.  

10Merari vei tyaosholea hinou Hosah hai nahpoutu adai bue: Shimri (Puh hai 
nahpoutu tsükayu namoe, ana puh puo nou puhye panou peikhowo sü soue),  
11Hilkiah, Tebaliah, ae Zekhariah. Hosah vei kihikha hinou rathoki vei 
reihkhaomai hai kiasü bue.  
12Puletao vei thaihou-jürai Levi mai kukhe büa Mapao vei Rathoki khoyu vah 
hisü puletao vei pfümounah thaifüa meme soua vah zhipeie. 
13Taidu soukumoa puletao vei kihikhamai thaifüa rokhubomü kana hi 
reihkhao soulai touyu sü rako nou zhua baie.  
14Teinghi palo buyu robomü nasü Shelemiah vei zhih nou paloue, ae puh 
nahpoutu, maiye peipha peiveih shoyu Zekhariah nou reilova robomü hi 
paloue.  
15Obed Edom vei zhih sü khelo buyu rokhubomü na panou reihkhao khore 
hisü pare, ae puhvei nahpoutu maitao sü thoudzü ae kini khaiyu buh khore 
hisü thoupeie.  
16Shuppim ae Hosah puhaiye teinghi loulova rokhubomü ae ludu reilova 
buyu Shallecheth Rokhubomü nahai khore donou thoupeie. Reihkhao maitao 
hai teile dadeloua reirei reihkhao sü soue.  
17Teinghi palova buyu rokhubomü nahisü reihkhaomai arou nou teithetsü 
reihkhao soue, reilova hai mai adai ae khelova buyu rokhubomü hia mai adai 
nou khoe. Kini pojüyu ki hisü reihkhaomai adai nou kho-e, süsü kide ali hi 
mai ahai-hai nou teithetsü kho-e. 
18Sahpao haokhai touyu teinghi loulova ludu hinou mai adai panou kho-e ae 
Sahpao hinou mai ahai nou reihkhao soue.  
19Korah ae Merari khü hinou mai haitao hai panou reihkhao soure donou 
vahbu thoupeie.  

Rathoki hi Vah Kukhetao 

20Levi maitao hrohinou Ahijah nou Ramai vei ki hi nangi pojüyu buh ae 
posheela nakhe khaiyu buh nasü khore donou dothou peie.  

21Ladan hai Gershon vei nahpoutu ali-e, puh hai tyaosholea taoli vei puopao-
e, ae puhvei tyaosholea maitao hi Jehieli nou matsü kana-e.  
22Ladan vei nahpoutu ahai, Zetham ae Joel puhai nou rathoki vei kini khaiyu 
buh ae nakhe khaiyu buh reihkhao soue.  
23Amram, Izhar, Hebron, ae Uzziel puletao vei tyaomai nahmaitao hi 
reihkhao vah sü thoupeie.  
24Moses vei tyao Gershom nahpoutu Shebuel nou peikhowo nasü soua rathoki 
hi kini khoyu hisü bue.  
25Gershom thaihou Eliezer vanou puhsü Shelomith ye kityarai-e. Eliezer hai 
Rehabiah puo-e, puhnou Jeshiah puo-e, puhnou Joram puo-e, puhnou Zikhri 
puo-e, puhnou Shelomith puo-e.  
26Shelomith ae puh thaihou-jürai maitao nou Ramai hi David veo, pfümounah 
hi peikho maitao, süthai-apei maitao ae reihmai peicho maitao nou pove 
sheela peiyu kini khesü zhupeiwe. 
27Soureih souyu hinou ngaolouyu kini khesü puletao nou kamai-a poloua 
Ramai ki hi posheela peiwe.  
28Rachipaolapu Samuel, Saul veo, Ner nahpoutu Abner, ae Zeruiah nahpoutu 
Joab nou Rathoki hi pove sheela peikhai touyu teitei sü Shelomith ae puhvei 
kihikha maitao nou zhupeiwe.  

Levi Mai Kukhetao vei Vah 

29Izhar vei tyaosholea hinou Khenaniah ae puhvei nahpoutu maitaoye panou 
vakou nou buyu Israel maiye khasa-a hrüre donou peikhoyu ae chiku peiyu hi 
vahbu thoupeie.  
30Hebron vei tyaosholea hinou Hashabiah ae soupfülou süyu puhvei kityarai 
mai thelia kaihnai hai Jordan teinghi loulova buyu Israel maitao hi rathoyu 
hilo ae nuh teidei khasa-a hrüre donou vahbu thoupeie.  
31Hebron vei puonah maitao hi Jeriah nou peicho nasüe. David nou veo 
koulouyu po raidai kouhai puletao nou Hebron vei tyaosholea hi soureih 

souveiyu mai kabüa busa tea phoutayu phaki, soureih souveih shoyu mai hai 
Gilead vei Jazer nuh hinou bua ngaoloue.  
32David veo nou Jeriah ae puhvei kityarai mai thehai-a kaihnai, soulou süyu 
mai ae pfümounah hinou peichayu maiye panou Reuben, Gad ae teinghi 
palova buyu Manasseh khü dali pei panou ratho zhai hilo ae nuh teidei 
khosa-a hrüre donou Ramai ye thoyu vah ae veo vei vah teitei sü zhupeire 
donou vahbu thoupeie.  

1 Puopaoko 27 

Soureih Souyu ae Maisou vei Vah Souyu hi Dadezhi Peiyu 

1Mai haitao hai lavei khü hi peichamai, mai theli peikhoyu mai, ae mai kaihli 
peichoyu mai, ae vahbu adu hinou bua maime me soua buyu hi vah palou 
teitei zhupeia soupeiyu maitao-e. Maime haitao nou khouh tsü sü reirei nuh 
teidei khoyu vah sü soupeie. Zhipei khai touyu maime ali hinou mai 24,000 
bue.  
2-15Khouh khouh vei süthai-apei maitao zhih sü haitao-e: Khouh araina: 
Zabdeil nahpoutu Jashobeam (Puh hai Perez khü hinou veyu Judah mai-e) 
Khouh ahaina: Ahohi vei tyaosholea hinou hrüveyu Dodai (puh vei khenou 
peikhoyu soua Mikloth nou soukha peiwe). Khouh asüna: Jehoiada napao 
nahpoutu Benaiah. Puh hai “Mai Shirou” vei süthai-apeio nasüa soue. (Puh 
nahpoutu Amizzabad nou maime haina hi puh thaosü pa peikhowo sü 
souloue). Khouh adaina: Joab thaihou Asahel. (Puh nahpoutu Zebadiah nou 
puh vei thaosü pa peikhowo sü souloue). Khouh angouna: Shamhuth, puh hai 
Izhar vei khü hinou-e. Khouh arouna: Tekoa hinou veyu Ikkesh nahpoutu Ira. 
Khouh anaina: Pelon hinou Ephraim maipuona Helez nou-e. Khouh achana: 
Hushah hinou Sibbekai nou-e. (Puh hai Zerah maitya-e, ae süsü Judah mai-e). 
Khouh aküna: Benjamin khü hinou Anathoth nuh hi buyu Abiezer nou-e. 
Khouh kirouna: Netophah hinou hrüyu Malarai noue. (Puh hai Zerah khü 
hinou bue). Khouh kialina: Ephraim maikhü hinou Pirathon puona Benaiah 
noue. Khouh kiahaina: Netophah pouna Heldai nou-e (Puh hai Othniel vei 
tyaosholea hinou ve-e).  

Israel Maiye Khoyu Maitao 

16-22Israel maitao khü pei khoyu peichomaitao sü haitao-e:  

Khü Peichomaitao 
Reuben Zikhri nahpoutu Eliezer 
Simeon Maakah nahpoutu Shephatiah 
Levi Kemuel nahpoutu Hashbiah 
Aaron Zadok 
Judah Elihu, puh hai veo David vei chinamai-e 
Issakar Mikhael nahpoutu Omri 
Zebulun Obadiah nahpoutu Ishmaiah 
Naphtali Azriel nahpoutu Jeremoth 
Ephraim Azaziah nahpoutu Hoshea 
Teinghi loulo Manasseh Pedaiah nahpoutu Joel 
Teinghi palo Manasseh Zekhariah nahpoutu Iddo 
Benjamin Abner nahpoutu Jaasiel 
Dan Jeroham nahpoutu Azarel 

23Mapao nou Israel maiye teivu zhoua soupeilai tea paopeikhai touyu donou 
David veo nou po kai pamoyu maitaoye sü maipei phou moe. 
24Zeruiah pfüpai nahpoutu Joab nou Israel maipei phou-e, ana puhnou 
maipei phouche peimoe. Israel maipei phouyu donou Ramai nou Israel maiye 
tudee peie, südonou Israel mai hai kazhoutou busa touyu hai veo David vei 
larübvü hi rüthou moe.  

Veo vei Natao Pei hi Khoyu Maitao 

25Veo vei kini khesü Adiel nahpoutu Azmaveth nou khopeie, ae Uzziah 
nahpoutu Jonathan nou nuhdutao, nuh teidei ae reihkhaobu hi khaiyu kini 
khesü zhupeie.  
26Khelub nahpoutu Ezri nou dou hinou tatayu maitaoye khopeie.  
27Ramah hinou hrüyu Shimai nou darkha peida khesü zhupeie, Shipham 
puona Zabdi nou darkhadzü khaiyu buh sü zhupeie.  

28Geder puona Baal Hanan nou teinghi loulo buyu deichi hi oliv süübe ae bou 
(sycomor) süübe taosü kho-e. Joash nou oliv theadzü khaiyu buh sü zhupeie.  
29Sharon hinou khaitouyu kikhaorütao sü Shitrai nou zhupeie. Adlai 
nahpoutu Shaphet nou deikho hi buyu kikhaorütao sü zhupeie.  
30Ishmael puona Obil nou racho khesü zhupeiwe, Moronoth puona Jehdeiah 
nou rheisüh khesü zhupeie, ae Hagri puona Jaziz nou nghitu ae zhaotu khesü 
zhupeie.  
31Mai haitao hrülai hai David veo vei nangi khesü zhua khopeie.  

David Veoye Paodou-apei Maitao 

32David puo thaihou Jonathan hai maiye peiphapei veishoyu ae larü hiloa 
süshoyu mai ali-e. Puh ae Hakhmoni nahpoutu Jehiel nou veo vei 
nahmaitaoye hasü doupeiwe.  
33Ahithophel nou veo-ye paodou peiwe, ae Arkhi puona Hushai nou veo vei 
samai ae sousava peiwe. 
34Ahithophel thaiyu thai, Benaiah ae Abiathar nahpoutu Jehoiada nou 
paodou-apei vahbu nasü thaoloue. Joab nou veo vei reihmaitao peikhopu 
nasü soue.  

1 Puopaoko 28 

David nou Rathoki donou Paodou Peiyu 

1David veo nou Israel maiye khasa-a hrüyu mai hrülai, khü-khü hinou 
peikhomai, veo vei khehinou peikho maitao, veo vei nakhe zhupeiyu maitao, 
veo vei kikhaorü zhupeiyu maitao, matsüyu maitao ae soureih souveiyu mai 
hrülaiye sü Jerusalem hi kuve jüloure.  
2David nou tashu laloua puletao hi haibüa paoe, “Avei nuh teidei hinou 
hrüyu thaihou-jürai maitaore, achi keipeio, Mapao vei Vo Sübvü khaire 
donou ae avei Ramai ye panou teisa bure donou ki ali soupeilai tea Enou 
tsücho-e, ae ki süna soure donou Enou soudakhai chewure. 
3Ana Ramai nou Eye sü panou puhvei ki nasü soubare, daiolouzü E hai 
soureih mai aliyu donou maiye alao southawure.  

4Sübüa buyuma Israel maivei Ramai Mapao nou Eye doloue, ae avei 
tyaosholea maitaoye panou Israel maiye teisa nou khosa-a hrülai touwe. 
Ramai nou Judah khü hinou süthai-apeio nasü dapaloue, ae Judah vei khü 
hinou apuo vei kihikhamaiye nou dopaloue, ae apuo vei kihikhamai hrohinou 
Israel mai hrülai pei hi veo panou soure donou Eye jüpa-a dokupaloue. 
5Ramai nou Eye nahpoutu alao peie, ae nahpoutu sütao hrohinou puhnou 
Solomon ye panou Mapao vei vedei Israel maiye panou khasa-a hrüre donou 
doloure.  
6“Mapao nou ahi paoe, ‘Nevei nahpoutu Solomon nou avei Rathoki sü soulai. 
Enou puhye sü panou anahpoutu soure donou doloure, ae Enou puh vei puo 
sü soulai.  
7Puhnou zhaodao büa avei kharochi ae chikha khesü soutaosoua zütoua 
bukoute louzü Enou puhvei vedei sü panou teisa bukoutere donou soupeilai.’  
8“Südonou chuo, avei maitaore, Etao Ramai nghoujünou ae haihi veloujüa 
buyu Mapao vei maitao nghoujünou Enou neletao hisü paowe, süolouzü 
veishoyu teidei hainasü neletao vei soua bukoute loure donou ae hai nasü 
vere bonakha hia kikaa soua peiloure donou, neletao RamaiMapao nou 
peikhai touyu chikha khesü soutaosoua zütou touloua hrülo.”  
9Ae Solomon hisü puhnou haibüa paoe, “Anahpoutu Solomon, nevei puo 
Ramai ye sü phoulo, ae nevei tsüle teitei nou peia puh vei kuvah sü sounü 
shoa soulo; daiolouzü Ramai hai Etao vei tsüchoyu ae jüpayu teitei sü süa 
baiwe. Nenou puhye phou louzü, puhye sü nenou ngaoloulai, ana nenou 
puhye thaowulouzü puhnou neye teisa nou thaowua bailai.  
10Mapao nou neye panou puhvei sheeyu Rathoki nasü soure donou doloure 
touyu sü sülo. Südonou chuo vah sü souta khaio, soutaosoua lelaloua nou vah 
sü soukhaio.”  
11Süthaisü David nou puh nahpoutu Solomon hi kabüa rathoki nasü soulai 
teanou choda khaitouyu veishi, navei khaiyu kidetao, kide kukhe teitei, alia 
sheesheelaibuh, sühi sünou mah sü khaipeiwe,  

12ae puhnou rathoki sü kabüa soulai touyu ae süpehao hi soure kidetao, 
Ramai vei ki hi pove peiyu kinitao pokhaire kide, ae posheela na khe kabüa 
khailai teanou puhnou tsüchoda khaitouyu khesü paopeie.  
13Ae David nou napao maitao ae Levi maitaoye panou rathoki hi vah soure ae 
rathoki hi poa vah soure paikhaotao zhure donou vah dadezhi peikhai touyu 
hai-a puh hi peie.  
14Puhnou shahu ae sana kazhou thoua nou paikhao,  
15meivabvü ae meivabvü khaiyu buh,  
16Shahu taibel, ae Ramai hi posheela peiyu raokhao khaire vei sana taibel 
khesü soure donou paodoupeie.  
17Kazhou koute veiyu sana nou poa khaocha, khaoshao ae dzübvü sü soulai 
touyu alia shahu ae sana nou poa kabüa paikhao khesü soulai touyu hai 
puhnou paodou peie.  
18Süthaia puhnou sheesha touyu sana nou poa kainüvei pou meideire 
posheelabu, aeMapao vei Vo Sübvü naye shouh topa hopfüa buyu cherabim 
khaona naye pfütare rheilouki nasü sana kazhou loua soulai touyu hai-a 
paodoupeie.  
19David veo nou paoe, “Haitao teitei sü Mapao nou Eye soulo tea paopeikhai 
touyu thaifüa tsüchoda-a larü hi rüthoupei khaitoue.”  
20David veo nou puh nahpoutu Solomon hi paoe, “Khuveilo ae khouchilo. 
Vah sü soutakhaio, hataralia neye panou daichaoso. Ngaopiso moyuma 
chathai taso, daiolouzü Ramai Mapao, avei Ramai nou neye sü salai peilai. 
Nenou puhvei Rathoki nasü souche loumo koute puhnou neye thaokhai toulai 
moe.  
21Napao maitao ae Levi maitaoye panou kabüa Rathoki nasü soulai touyu vah 
hai dade zhipeiwure. Vah tyatyali hinou soulou süyu mai hrülai sünou neye 
soukhare donou bue, ae mai hrülai alia puletao vei peikho maitao hai nevei 
khakhe hinou bue.”  

1 Puopaoko 29 

Rathoki Soure donou Sapeina Pove Peiyu 

1David veo nou vejüa buyu maikhe mai hisü paoe, “Anahpoutu Solomon hai 
Ramai nou dolouyu nasüre, ana puh hai nahlemai hi-e ae vah-a soulou sümo 
hie. Puhnou soure vah nasü dushore, daiolouzü puhnou soure ki nasü mai 
nou bure ki moe ana Ramai Mapao nou bure Rathoki-e.  
2Südonou Enou soulousü koute hai avei Ramai vei Rathoki nasü poa soure 
donou sana, shahu, baosahu, hu, süü, chuh muhteitya, chuhva, ae lairei chuh 
alao soudapei khaitoue.  
3Enou sheeyu rathoki poa soure donou soudakhai peiyu pei hinou lah avei 
kini khaiyu hisü nou sana ae shahu taoli peipu khaitoue, daiolouzü Enou 
Ramai vei rathoki nasü leshi-e.  
4Enou veikayu sana hai metric ton kaihli jünou la-a peie ae sheesha touyu 
shahu hai poa panou Rathoki vei kivo hi zhainga southoure donou metric ton 
kaih ahai jünou la-a peie,  
5alia zhainga southouyu mainou poa vah soure sana ae shahu khesü Enou 
peie. Südonou zhou teithe thao mainou Mapao ye peinü shoa pove sheelapu 
nüyu mai bue?”  
6Süthaisü khü hinou peikho maitao, nuh teidei hi süthai-apei maitao, reihmai 
hi peicha maitao, ae veo vei peikho maitao nou lahkuku nou peinüyu khesü 
pove sheela peie.  
7Puletao nou Mapao vei Rathoki soure donou sana metric ton 170 jünou la-a 
peie, shahu hai metric ton 340 jünou la-a peie, baosahu hai metric ton 620 
pha hai peie, ae hu kukhe hai metric ton 3,400 jünou la-a peie.  
8Ae muhtei chuh khesü maikhe mainou Mapao vei kini khaiyu buh hi pove 
thoupeie, sühisü Gershon puona Jehiel nou kho-a bue.  
9Süthaisü puletao nou peinüsho-a Mapaohi posheela peiyu donou maikhe mai 
hai asa shore. David veo-a alaosou lesa shore.  

David nou Ramai ye Paoshoyu 

10Maisou vejüa buyu nghoujünou David veo nou haibüa Mapao ye paoshoe, 
“Oh Etao puopaoh Jakob vei Ramai Mapao, neye sü teisa nou paosholai!  
11Ne hai dusho-e ae khouko busho-e, veilouyu ae ngalouyu alia aduso nasü ne 
baie, daiolouzü raki ae deiphao buyu na teitei sü nevei baie. Vedei khesü 
nevei baie, ae ha teitei pei sü nenou khasa-a bubaie.  
12Kini ae tsükhouyu haisü ne hinou ve-a baie, ae ha teitei pei sü nenou khasa-
a bue. Ne bah hisü mai taralia nenou khouko ae souduso peilou süyu sü bue.  
13Etao Ramai, Etao nou neye kalo paowe, ae nevei zhih aduso nasü 
paoshowe.  
14“Enou ae avei maitao nou halia neye peilou hoe, daiolouzü ha teitei hai 
nevei khaitoua baie, Etao nou neye peiyu haisü nenou Etao hi peikhai touyu 
nanou peidakhai-a baie,  
15Oh Mapao, nenou süwe süolouzü Etao puopaoh mai büa Etao hai shetumai 
ae hukhamai ali büa ta-a bubaie. Emai hrü hai teihao ali büa ta baiwe, ae 
athai jünou mailia tureipa louhoe.  
16Oh Mapao, Etao Ramai, Etao nou nevei sheeyu zhih nasü tsükhouyu donou 
nevei Rathoki soulai tea kini haitao hai pove peikhai toue, ana haitao teitei 
sü ne hinou ve-a baie ae nevei baie. 
17Oh avei Ramai, nenou maikhe mai vei tsüle sü zhuwe, ae acheche maiye sü 
nenou jüpawe touyu Enou süe. Avei tsüle sheesha toua Enou na haikhesü 
peinü sho-a ne hi posheela peikhai toue, ae nevei maitao-a neye peinü shoa 
puletao nou asasho-a ne hi posheela peiyu khesü Enou ngaore.  
18Oh Mapaowo, Etao vei puopao Abraham, Isaak ae Jakob vei Ramai, nevei 
maitao hi haibüa neye peinüyu tsüle panou teisa bukoute peio, ae teisa panou 
neye tsükhoua bukoute peilo.  
19Anahpoutu Solomon ye panou puhvei hrümai ae tsüle teitei nou peia nevei 
chikhatao ae kharochi khesü züa bupeio, ae Enou soulo tea souda peikhai 
touyu Rathoki nasü panou souchelo.”  

20Süthaisü David nou maisou hisü paoe, “Neletao Ramai Mapao sü paosho 
khaio!” Maisou nou puletao vei puopaoh Ramai Mapao sü paosho-e, ae 
puletao nou pei pfüa nakou Mapao sü tsükhou-e alia veo-a tsükhoua khurü 
peie.  
21Thainesho sü puletao nou hrikhaona khesü dathaloua Mapao hi meidei-a 
posheela peie. Puletao nou Mapao hi posheela peiyu hrikhaona hai chode 
theli, nghitu theli, zhaotu theli, sütao hai meidei-a posheela peie, puletao nou 
darkhadzü-a alao sou pove sheela peie.  
22Süzhou teithe sü puletao nou Mapao nghoujünou touso-a savasho-a bue. 
Süzhou teithe puletao nou David nahpoutu Solomon ye avu ahai chena soua 
veo soure touyu shapaopa peie. Mapao zhih hinou puletao nou Solomon ye 
panou veo soure donou ae Zadok ye panou napao soure donou theadzü 
napeie.  
23Süthaisü Mapao nou soushu peikhai touyu vebuh hisü Solomon nou puh 
puo David thaosü pa buloure. Puh hai veih shoyu veo mai ali souloue, ae 
Israel mai hrülai puh chi sü züe. 
24Peikhomai hrülai ae reihmai hrülai alia David nahpoutu kukhe maitao-a 
Solomon ye panou veo soulai touyu sü mai hrülai nou ae-ao toupeie.  
25Mapao nou Israel mai hrülaiye sü panou Solomon ye ngaopi-a khuhaoyu sü 
soupeie, ae puhnou puhye sü Israel maivei veo kukhe maitao jünou soudu 
sousopu peie.  

David nou Veo Souyu hi Ko Matsütao 

26Jesse nahpoutu David nou Israel mai hrülaiye khasa-a hrüe. 
27Puhnou veo soua Israel maiye khasa-a hrüyu hai po raidai-e; po anai hai 
Hebron nuhdu hinou-e, ae po shiasü hai Jerusalem hinou-e.  
28Puh hai maiso sho-a, ha toungi sho-a ae mainou khuhaosho-a tsüparai nou 
thai-e; ae puh nahpoutu Solomon nou puh thaosü veo kouloue.  

29David veo vei vah haso teitei hai arai nou akhai koute hai rachipaola-apei 
mai asü- Samuel, Nathan ae Gad nou hrüko rükhai touyu vei larübvü hi 
rüthou khaitoue.  
30Hrüko rükhai touyu larübvü hisünou puhnou kabüa nuh teidei khasa-a 
hrüe, puh hai daizhou koute du-so-e, ae puhvei hrümai hi vedaoyutao, Israel 
mai hi vepayutao, alia süpehao hinou buyu vedei kukhetao kabüa bue touyu 
veishi hai rüthou peikhai toue.  

2 Puopaoko 

2 Puopaoko 1 

Solomon Veo nou Ratsü Ngaore donou Veachi Paoyu 
(1 Vem 3.1-15) 

1David nahpoutu Solomon veo nou Israel maivei vedei sü soutaosou khasa-a 
hrüloure, ae puhvei Ramai Mapao nou puhye shiha peie alia puhye sü 
alaosou souduso peie.  
2Veo Solomon nou Israel mai hrülai hi, mai theli ae mai kaih pei hinou 
tukhayu maitao, chiku-apei maitao, Israel maiye süthai peiyu maitao, khü 
khü hinou peikhoyu maitao hrülai hisü,  
3puhye koa saho Gibeon hinou ratholai tea kharochi peie. Daiolouzü buh sühi 
sünou Moses nou radeiki hinou ta-a buki Mapao nou bure sahpao soukhai 
touyu nasü bue.  
4(Ana Vo Sübvü nawolouzü David veo nou Kiriath Jearim hinou pove 
Jerusalem hi puhnou soudakhai touyu Sahpao hisü khaiwure).  
5Hur tyao Uri nahpoutu Bezalel nou soupeiyu baosahu vei posheelabu na hai 
Gibeon hinou Mapao vei Sahpao pa hisü khaitoua bue. Südonou Solomon veo 
ae Israel maisou nou buh sühi sünou Mapaoye tho-e.  
6Veo Solomon nou Sahpao pa hinou buyu baosahu vei posheelabu na hinou 
hrikhaona theli dathaloua Mapao ye meidei-a posheela peie.  
7Süzhou khei Ramai nou Solomon hi veloua puh hi paoe, “Enou neye dai 
peiyu ne jüpawe, paokhaio.”  
8Solomon nou haibüa chila peie, “Nenou apuo David ye dushoa tobai soumoa 
leshi peie, ae chua Eye panou puh thaosü veo souloue.  
9Oh Ramai Mapaowo, nenou chaachou soua paopeikhai touyu khesü souvete 
peio. Nenou Eye sü phouhao louhoyu maikhe mai pei hisü panou veo 
souloure,  

10südonou maikhe maiye kaozü hinou khasa-a hrüloure ratsü ae dokai sü E 
jüpawe. Sükumo louzü Enou kabüa nevei mai haizhou buyu khesü khosa-a 
hrülou khailai-e?”  
11Ramai nou Solomon hi chila peie, “Nenou macha nasü doloure. Nenou kini 
moyuma zhih tayu moa ngaoba maiye southare moyuma hrüsho-a hrüloure 
nasü doloure thaosü avei maitaoye kaozü soua khasa-a hrüre donou ratsü ae 
hasü nasü doloure.  
12Enou neye ratsü ae hasü sü peilai, süpei hinou, Enou neye kini, zhih tayu ae 
tsükhouyu sü ne jünou rai-a buyu veo mai moa haithai nou ve veo soure mai 
hrülai jünou pua peilai.”  

Veo Solomon vei Khouko ae Kini 
(1 Vem 10.26-29) 

13Südonou Solomon nou Gibeon hinou Mapao ye thoyu Sahpao buyu buh 
nasü thaokhaiwua Jerusalem hi dakhai vere, ae puhnou Israel mai vei veo 
soua sühinou bue.  
14Puhnou reihmai hai soutaosoua tudakhai loure, rheiluki hai thekiadai ae 
rheipfüa soureih souyu mainou thekiahai souda khaitoue. Sütaosü puhnou 
taoli hai Jerusalem hi khaitoue ae kukhe taosü nuhdu buyu teitei hi khaitoue.  
15Puhvei teile hi shahu ae sana khesü Jerusalem hi hai chuh ali büa bue, ae 
sedar süü hai veimoyu süü kukhe ali büa alao sou bubaie.  
16Veo vei hupomaitao nou rhei khesü Musri (Ejipt) ae Cilicia hinou hüloua 
poa huposoue, 
17ae rheiluki khesü Ejipt hinou hüpoa vewe. Puletao nou rheiluki ae rhei 
khesü Hit mai ae Sairia maivei veo hisü zhopeiwe. Rheiluki ali nou shahu 
kaihrou peia zholoue ae rhei ali hinou shahu kaihlia raingou peiwe.  

2 Puopaoko 2 

Rathoki Soutare donou Soudayu 
(1 Vem 5.1-18) 

1Solomon veo nou Mapao ye thore Rathoki ali ae puhnou bure donou veo 
maiki ali soulai tea lela loure.  

2Puhnou mai therainai hai panou nakhe povere donou, ae mai thesüa kaihrou 
hai panou vah souyu maitaoye zhupeire donou dokhaiwure.  
3Solomon nou Tair hi Veo Huram hi haibüa chi paota-e, “Nenou apuo David 
nou bure veo maiki souyu phaki sedar süü seive peiyu büa E-a soukha peio.  
4E avei Ramai Mapao ye tsükhouyu hinou Rathoki ali soulai tea bue. Sünasü 
sheeyu buh ali soua avei maitao ae Enou pou kainüvei meideia Ramai ye 
thore donou, tobai soumoa raokhao posheelare donou, teithetsü shona ae 
khoukhe, Soteithe zhou, ae khouh ashu ngaolouyu vei khonü hi, alia sheeyu 
teithe teitei hi Ramai Mapaotsükhoua thore donou-e. Puhnou teisa nou 
haibüa soulo tea Israel mai hi kharochi peikhai toue.  
5Enou rathoki nasü dusho-a soulai tea bue, daiolouzü Etao Ramai hai rah 
kukhe jünou dupu hie.  
6Ana Ramai ye panou bure ki sü mai alinoua soupei louhoe, daiolouzü raki 
teitei hai-a puhye donou bulouzü-e. Enou soure rathoki nasü pou kaivei 
meidei-a puhye posheelare donou sou-a bailai.  
7Südonou chuo Eye sana, shahu, baosahu, ae hu, alia daiyu, papayu ae hoyu 
sah poa vah soulou süyu maiye seive peio. Puhye sü apuo David nou Judah 
ae Jerusalem hinou dopakhai touyu shamara soulou süyu maitaoye koa 
panou vah soulai. 
8Eye Lebanon hinou sedar süü, saipres süü, ae juniper süü seive peio, 
daiolouzü nevei vahsou maitao hai vah souveih sho-e touyu Enou süwe. Avei 
kilai maitao sü seiho nevei kilai maitaoye panou soukha peilai, 
9daiolouzü Enou soure rathoki nasü khupasoua dusho-a soure donou süü alao 
hai loulai.  
10Süü daoyu nevei kilai maitaoye panou toure donou Enou neye sü southou 
metric ton thehai, barlithou metric ton thehai, darkhadzü litar theraidai, ae 
oliv theadzü litar theraidai hai seive peilai.”  

11Süthaisü Veo Hiram nou Solomon hi haibüa seiko hinou chila sü rüloua 
seive peie, “Mapao nou puhvei maitaoye leshiyu donou puletao pei hi neye 
panou veo soupeie.  
12Raki ae daiphao sou-apeio Israel maivei Ramai Mapao ye sü paosholo! 
Puhnou David veoye hasü shoyu, veishi sükulou süyu tsü pfüyu, 
Mapao donou rathoki ali soure donou ae lah puhnou bure veo maivei ki ali 
soure donou dokai bushoyu nahpoutu ali peie.  
13Enou tsü veishoyu ae shara souveih shoyu mai ali Huram tea kuyu maipu 
naye ne hi seive peiwe.  
14Puhvei pfü hai Dan khü hinou hrüve-e, ae puh puo hai Tair maitya-e. Puh 
hai sana, shahu, baosahu, hu, chuh, ae süü khesü poa vah soulou süwe. Süpei 
hinou puh hai daiyu, maomüyu ae hoyu sah khesü poa vah soulou süe. Puh 
hai haibüa soulo tea paoyu thaifüa larücha tyatyali daothou lousüe. Puhnou 
apaopu, ne puo David nou soudakhai touyu shamara soulou süyu maitaoye 
koa vah soulou süe.  
15Südonou chuo nenou peilai tea paokhai touyu southou, barlithou, 
darkhadzü, ae oliv theadzü khesü seive peio.  
16Nenou jüpayu sedar süü sü Etao nou Lebanon deichi hinou daopeilai, ae süü 
sütao sü Etao nou phupaloua zai pei hinou poa Joppa hi koute pokou peilai, 
ae buh sühi sünou nenou Jerusalem hisü povelo.”  

Rathoki Soutayu 
(1 Vem 6.1-38) 

17Puh puo David nou maipei phouyu büa Veo Solomon nou Israel maivei 
teidei hinou hrüyu shetumai hrülaiye sü maipei phou-e. Maipei phouyu hisü 
shetumai hai kiphao 153,600 bue.  
18Puhnou mai 70,000 hai panou na pfüre donou, mai 80,000 hai deichi hinou 
pa chuh daore donou ae mai 3,600 hai panou vah souyu maitaoye zhu peire 
donou vahbu thoupeie.  

2 Puopaoko 3 

1David veo, Solomon vei puo, puhnou Rathoki soure buh nasü soudakhai 
peie. Sünasü Jerusalem hi Moriah deichi, Jebus puona Araunah vei thaibuh, 
raichoki Mapao nou David hi zhu ngaopeiyu buh hinou-e. Veo Solomon nou 
Rathoki soushu tayu hai,  
2puhnou veo koulouyu po adai navei khouh ahai na hinou souta-e.  
3Solomon veo nou rathoki souyu nahai mitar kainai sa sho-e, ae mitar akü hai 
jha du-e.  
4Talou daore kide nahai jha duyu hai rathoki jha duyu deibüa mitar akü-e, ae 
mitar raingou adai hai ku-e. Kihikha sü veikayu sana nou meaho khaitoue.  
5Kide matsü nasü sedar süü nou dakha khaitoue ae süpei sü veikayu sana nou 
meaho khailoua süna pei hisü zhai veishoa habe ae huraizhao zhai daothou 
khaitoue.  
6Veo nou Rathoki nasü muteiyu chuh ae Parvaim hinou poveyu sana nou 
pothou nga veisho-a soukhaitoue.  
7Puhnou rathoki vei kivotao, kizhahtao, kikha talouyu ludutao ae kikhu 
khesü sana nou meaho khaitoue, ae kivo teitei hisü shouh pfüyu khaona 
khenou zhainga daothou peikhai toue.  
8Kide khevai buyu sheesheelai buh nahai Rathoki jha duyu deibüa sa ae jha 
hai mitar akü bue. Sheesheelai buh vei kivo teitei hai sana metric ton kai loua 
mea khaitoue,  
9ae sana gram 570 nou hushu sou-e, alia kipei hi buyu kidetao-a sana nou 
meaho khaitoue.  
10Puhnou vah souyu maitaoye panou shouh pfüyu khaona ahai sü hu nou 
souloue, ae süna pei hisü sana nou mealoua sheesheelai buh hi khaitoue.  
11-13Shouh pfüyu khaona sühai sü kikha talouyu ludu hinou holo ali ae hailo 
ali tea khaikhai toue. Khaona ali nou shouh ahai pfüwe, ae shouh ali nou 
mitar 2.2 (feet anai-da) so-e, shouh süsü topoa kou kide toutsü hinou holo ae 

hailo vei sü deipoa bue. Khaona sühai vei shouh nou hopoa buyu hai mitar 
akü bue.  
14Sheesheelai buh hi haosah nahai züzüyu sah ae na kukhe loua soukhai toue, 
sünasü teidai, maomüyu ae hoyu zhusa nou thoukhai toue, alia shouh pfüyu 
khaona khesü haosah sühi nga daothoupei khaitoue.  

Baosahu nou Souyu Deka Ahai 
(1 Vem 7.15-22) 

15Veo nou Rathoki kijü hisü deka ahai mitar kiangoua-da sahso-a souloua 
shula khaitoue. Deka sühinou mitar 2.2 saso-a nou souchopa khaitoue.  
16Souchopa khaitouyu dekava hisü puhnou hurai zhai büa nga southou 
peikhai toue ae baosahu nou vajüshithou zhai soua kaihli hai southou 
khaitoue.  
17Deka sühai sü kikha taloure ludu pe hinou shula peikhai toue: teinghi 
loulova buyu deka nasü Jachin tea zhih sapei khaitoue, ae reilova buyu deka 
nasü Boaz tea zhih sakhai toue.  

2 Puopaoko 4 

Rathoki Poa Souyu Natao 
(1 Vem 7.23-51) 

1Veo Solomon nou posheelabu ali hai baosahu nou souloue, sünavei sa-jha 
hai mitar aküe, ae kuyu nou mitar adai ku-e.  
2Süthaisü puhnou dzükhao ali baosahu nou haorüa souloue, süsü thouyu nou 
mitar 2.2, khupe ali hinou ali hi kouyu hai mitar 4.4, ae dzükhao khupe teitei 
douhao veyu hai mitar 13.2 bue.  
3Dzükhao vei khupe haoyu teitei hisü lu ahai soua zhai veishoa southou 
khaitoue.  
4Dzükhao sünasü baosahu nou soukhai touyu chode kiahai phao vasü 
khaikhaitoue, chode sütaosü chode asü nou teinghi loulova reiwe, chode asü 
nou reilova rei-e, chode asü nou khelova rei-e, ae chode asü nou teinghi 
palova rei-a bue. 



1024 

 

 
   Sheeyu Baibel 

© 2009, Bible Society of India. 
 

 
 

 

5Dzükhao vei shouyu nou milimitar 75 shou-e, ae khupe hai pai vei mü büa 
soukhai toue alia poupa payu büa soukhai toue. Dzükhao sühisü dzü hai litar 
therairou loulou süe.  
6Puletao nou dzüraikhao-a kirou soukhai toue, raikhao angou hai Rathoki vei 
reilova khaipei khaitoue ae angou hai khelova khaipei khaitoue. Puletao nou 
sütao sü poa hrikhaona meidei-a posheelare khesü dzü khüwe. Dzükhao adu 
hi buyu dzü sü napao maitao nou poa dzü khüwe.  
7-8Puletao nou sana nou meivabvü khaiyu buh kirou souloue, ae taibel-a kirou 
souloue, alia sütaosü poloua Rathoki hi khaiwure; angou taosü reilova ae 
angou nou khelova hi khaitoue. Puletao nou sana khaosao-a kaihli souloue.  
9Puletao nou kihikha nou napao maitaoye panou bure donou kide soukhai 
peie ae maisou panou bure donou kide adu nasüa soupeie. Kide süna vei 
kikhu hai baosahu dzünou napeie.  
10Dzükhao nasü puletao nou Rathoki vei khelo teinghi palova soukhai toue.  
11-16Huram nou likhao, raikhao ae khaosao khesü soupeie. Puhnou Rathoki hi 
khaire natao hai Veo Solomon hi soupeilai tea paoyu teitei sü souche peie: 
Deka ahai; Deka ahai pei hi khaosao zhai büa southou peie. Deka ahai pei hi 
hurai zhai büa zhai-nga southou khaipeie, Deka ahai pei hi khaosao zhai büa 
southou khaiyu hi vajüshithou kaihdai hai lu ahai soua southoupei khaitoue, 
Choluki kirou, Raikhao kirou, Dzükhao ali Chode kiahai (Dzükhao khaire 
donou chode kiahai) Likhao, alia khaocha. Huram nou Mapao vei Rathoki hi 
poa vah soure natao teitei sü veishoyu baosahu nou Veo Solomon nou 
soupeio tea kharochi peiyu thaifüa soupeie.  
17Veo nou Jordan deikho Sukkoth ae Zeredah kohinou na sütao sü meideia 
kuloue.  
18Na alao souyu donou baosahu kazhou loudesa touyu hai mailia sümoe.  
19Veo Solomon nou Rathoki na haitao hai veishoyu sana nou poa sou-e. 
Posheelabuh ae Ramai ye posheelare raokhao khaiyu taibel; 

20Sheesheelai buh pah hi mei taore donou meivabvü khaiyu buh ae 
meivabvütao,  
21poupa, meivabvü, ae poa na biyutao,  
22meivabvü sounghiyuna, khaosaotao, kainüvei poa mei deire khao, ae mei 
thouyu bvü haitao teitei hai veishoyu sana nou soukhai toue. Rathoki vei 
kikhu ae sheesheelai buh hi taloure kikhu hai veikayu sana nou meahao 
khaitoue.  

2 Puopaoko 5 

1Veo Solomon nou Rathoki nasü souche louyu thai, puhnou Rathoki vei kini 
pojüyu kide hisü puh puo David nou Mapao hi posheelayu natao— shahu, 
sana ae na kukhe teitei sü pothou khaipeiwure.  

Rathoki hi Vo Sübvü Pothou Khaiyu 
(1 Vem 8.1-9) 

2Mapao vei Vo Sübvü nasü David Nuhdu, Zion hinou Rathoki hi pothoure 
donou Veo Solomon nou Israel mai khü teitei hinou süthai-apei mai hrülaiye 
Jerusalem hi kuve jüloure.  
3Puletao mai hrülai nou khouh anai hi Sahpao Nüh nüyu teile hisü nou Veo 
nghoujü tave jüloure.  
4Süthai-apei mai hrülai nou tave jülouyu thai, Levi maitao nou Vo Sübvü 
nasü kaopoloua nou,  
5Rathoki hi pove khaiwure. Napao maitao ae Levi maitao nou Mapao nou 
buyu Sahpao ae sühi buyu na veishi sü Rathoki hi pove khaiwure.  
6Veo Solomon ae Israel maitao nou Vo Sübvü nghoujü nou tave jüa buloure, 
alia puletao nou choshalou hoyu kikhaorü hai dathaloua posheela peie.  
7Süthaisü napao maitao nou Mapao vei Vo Sübvü nasü poloua Rathoki hi 
polou Sheesheelai buh, shouh pfüyu cherubim khaona khe hisü khaiwure. 
8Shouh pfüyu cherubim khaona vei shouh nou Vo Sübvü ae Vo Sübvü kaopoa 
tayu süüpo khesü hopfüa bue.  

9Vo Sübvü kaopoa tayu süüpo taosü Sheesheelai buh nghoujü nou la-a zhu 
louzü ngaowe, ana buh kukhe hiolouzü zhingao moe. (Süüpo sütao sü chu 
koute-a sühinou bue).  
10Vo Sübvü hisü na kukhe halia ha-e, anou chuh ahai Israel mainou Ejipt 
teidei hinou tapa louyu thai Mapao ye koa Sinai Deichi hinou vo soukhai 
touyu, Moses nou chuh ahai hi chikhatao rükhai touyu likhei bubaie.  

Mapao vei Aduso 

11-14Me kukua buyu napao mai hrülai hai soushee-a bukhai touloure. Alia lou 
souyu Levi maitao— Asaph, Heman, ae Jeduthun, alia puletao vei khü hi 
buyu mai hrülai nou züzüyu sabanü banoukhai touloue. Levi maitao nou 
posheelabu vei teinghi palova sünou beibei ae shapoulei poa nou la-a bue, ae 
puletaoye koa napao mai kaihli-a kai hai shabe poa bue. Lou souyu maitao 
nou shabe, beibei, ae poa lou souyu basei tyatyali poloua veishoa nou 
haibüa Mapao ye lou sousho-e: “Mapao ye paosholo, daiolouzü puh hai vei-e, 
ae puhvei leshiyu hai akhai ha-e.” Napao maitao nou Rathoki hi talouyu 
phaki, sükhai toumoa vavei shoyu teihao ae Mapao vei khouko ava sünou 
Rathoki sü lou phou loure, südonou napao maitao hai Rathoyu vah haso 
khesü soupu loushi-a baire.  

2 Puopaoko 6 

Solomon nou Maikhe Mai hi Chi Paoyu 
(1 Vem 8.12-21) 

1Süthaisü Veo Solomon nou veachi paoe, “Mapao, ne hai teihao ae teizhi 
hinou bua bailai tea doloue.  
2Chuo Enou neye panou teisa bure donou veishoyu Rathoki ali soupei 
khaitoue.”  
3Süthaisü Veo Solomon nou Israel maisou sühinou vejüa buyu maitao hi pah 
pfürei loua Ramai hinou shiha khopeie.  
4Puhnou paoe, “Israel maivei Ramai Mapao ye sü paosholo! Puhnou apuo 
David hi haibüa chaachou soukhai touyu nasü soupeie,  

5‘Enou avei maitaoye Ejipt teidei hinou sapalouyu nou poa zhou koute hai 
Israel maivei nuhdu ali-a panou Eye thoyu rathoki soure donou dopei moe, ae 
mai ali koute-a panou avei maitaoye khasa-a hrüre donou dopapei mohie.  
6Ana chuo Enou Jerusalem hinou pa Eye thore donou, ae David, neye panou 
avei maitaoye khasa-a hrüre donou dopa khaipeiwure.’ ”  
7Alia Solomon nou haibüa paopue, “Apuo David-a Israel maivei 
Ramai Mapao ye thore donou Rathoki nasü soupeilai tea tsücho-e,  
8anaMapao nou puh hi haibüa paoe, ‘Nenou Eye donou rathoki nasü souyu 
jüpa züe,  
9ana nenou sünasü soulai moe. Avei Rathoki nasü panou ne nahpoutuye 
soulai.’  
10“Chuo Mapao nou apaopei khaitouyu nasü vete peire: Enou apuo thaosoua 
Israel maivei veo sü kouloure, ae Enou Israel maivei RamaiMapao ye thore 
donou Rathoki nasü soupeiwure.  
11Enou Rathoki hi Vo Sübvü, Mapao nou Israel maiye koa vo soukhai touyu 
chikha chuh ahai thoukhai touyu nasü polou khai peiwure.”  

Solomon vei Veachi 
(1 Vem 8.22-53) 

12Süthaisü maisou vejüa buyu hinou Solomon nou posheelabu nghoujü hisü 
takou loure ae puh bah sü laloua veachi paoe. 
13(Solomon nou maisou nghoujü tashu laloua chipaoyu buh ali baosahu nou 
jha duyu nou mitar 2.2 ae sa so-a mitar 2.2 alia kuyu nou mitar 1.3 nou 
souloua maisou vejüyu toutsü hisü khaipeie. Puhnou maisou panou zhingao 
khailou süyu buh sühi sünou khoukhü loure, ae puh bah sü ratei lashu loure).  
14Puhnou haibüa veachi paoe, “Israel maivei Ramai Mapaowo, raki ae 
deiphao teitei hi ne büyu rah ali-a ha-e. Nenou nevei maitaoye koa vo 
soukhai touyu nasü khaipeiwe, ae nevei maitao nou ne chi züa buyu phaki, 
nevei leshi nasü ngaopeiwe. 

15Nenou apuo David hi chaachou soua paoyu teitei sü soupeie; zhou teithe 
sütao teitei sü vepa-a bure.  
16Chuo, Israel maivei RamaiMapaowo, nenou apuo hi puhvei tyaosholea 
maitaoye panou nevei chikhatao sü zütoua bure toulouzü, Israel mai pei hi 
panou teisa vebuh hi bukoute peilai touyu nasü soupeio.  
17Südonou chuo Mapao Ramai, nenou nevei kilai David hi chaachou soua 
paopeiyu teitei sü liche-a souvete peio.  
18“Ana Ramai Mapaowo, nenou kabüa deiphao maiye sa-a bulai touwe? Raki 
teitei-a neye donou tailero, südonou kabüa Enou souyu Rathoki hisü ne bulou 
khailaige?  
19Oh avei Ramai Mapao, E hai nevei kilai baie, südonou Enou ne hi veachi 
paoyu ae akho souyu khesü keipeio.  
20Rathoki hai nasü nenou hea-khei thaomoa zhupeio. Ki haina hinou neye 
panou tholai tea nenou chaachou soupeiwure, südonou Enou ki haina hinou 
ne hi veachi paoyu phaki keipeio.  
21Enou veachi paoyu phaki, ae nevei Israel maitao nou ki haina hinou veachi 
paoyu phaki keinou peio. Nenou buyu raki hinou Etao vei veachi sü keipeio 
ae Etaoye khailu peio.  
22“Mai ali nou mai ali hi kaomoyu vah haso souwua panou nevei Rathoki hi 
posheelabu nghoujü hinou tave chaachou soulai tea velouzü, 
23Oh Mapaowo, raki hinou keinou loua nevei kilai maitaoye chiku peio. 
Mahmo souyu mai hisü puletao nou ngaozüna thaifüa soupeio, ae acheche 
maiye sü checheyu thaifüa soupeio.  
24“Nevei Israel maitao nou mahmo souyu donou ngaobamai jünou hraoyu 
ngao-a buyu phaki, puletao nou ledaloua Rathoki hai hinou tave tainoutou 
soua ne hinou khailupa peio tea veachi paoyu phaki, 

25raki hinou puletao vei veachi sü kei peio. Puletao vei mahmo khesü 
khaipeio, ae nenou puletao hi ae puletao vei puopaoh maitao hi peikhai 
touyu teidei hisü sa-a dakhai ve peio.  
26“Nevei maitao nou mahmo souyu donou nenou tei panou rümoa buyu 
phaki, puletao nou ledaloua Rathoki hai hinou tave nakouloua ne hi veachi 
paoyu phaki,  
27Oh Mapaowo, raki hinou puletao vei veachi sü kei peio ae nevei kilai Israel 
maitao vei mah khesü khaipeio, ae puletaoye kaozü nasü paodou peio. 
Süthaisü nenou nevei maitao hi panou teisa vei soure donou peiyu teidei hisü 
teirü seikou peio.  
28“Hakinou teidei hai hi tokaa velouzü, moyuma rahta rahvu velouzü, 
moyuma shinamara khesü teikhai teirü ashi, moyuma khazü khenou tou 
louzü, moyuma nevei maitaoye ngaobamai nou reih huve louzü, moyuma 
sounou ashi velouzü,  
29puletao vei veachi keinou peio. Nevei Israel mai taralinoua veaho sho-a 
Rathoki hai hinou tave bah laloua veachi paoyu phaki,  
30puletao vei veachi sü kei peio. Puletao vei veachi sü nenou buyu raki hinou 
kei peio ae puletao vei mahmo khesü khaipeio. Ne likhei deiphao maivei 
tsüle sü süa baie, südonou mai alili vei jüpana thaifüa soupeio,  
31sükure toulouzü nevei maitao nou neye sü tsükhoulai, alia nenou Etao 
puopaoh mai hi peikhai touyu teidei hinou hrüa buki sasü ne chi züa hrülai.  
32“Teidei kukhe hinou hrüa buyu shetumai nou nevei aduso ae khouko khesü 
süloua tave Rathoki hai hinou veachi pao louzü, 
33puletao vei veachi sü kei peio. Nenou hrüyu raki hinou puletao vei veachi 
sü kei peio, ae puletao nou jüpa-a khoyu nasü soupeio, süku louzü deiphao 
mai hrülai nou neye süloulai ae nevei Israel maitao büa puletao nou ne chi sü 
züloulai. Süthaisü Enou souyu Rathoki hai hinou neye tholai touyu puletao 
nou süloulai.  

34“Nevei maitao nou ngaoba maiye reih soulai tea tayu phaki, ae puletao nou 
buh taraki buyuma nenou dopa louyu nuhdu haina hinou Enou Rathoki 
soupeikhai touyu nahi pah pfürei-a ne hi veachi pao louzü,  
35puletao vei veachi sü kei peio. Puletao vei veachi sü raki hinou noupeio ae 
puletao hi veilouyu nasü peio.  
36“Nevei maitao nou ne jüphi soua kaomoyu vah haso soulouzü, ae mahmo 
soumoyu mai ali-a ha-a nou nevei lekha rarou hinou nevei maitaoye 
ngaobamai vei bah thoupeiwua puletaoye hukhamai soua teidei kukhe hi 
nüpoa tayuma,  
37nevei maitao vei veachi sü kei peio. Puletao nou teidei sühinou ledaloua ne 
hi mahmo khesü paopa loua ne hi veachi pao louzü, teidei sünasü kadou sho-
a buyuma, puletao vei veachi sü kei peio, Oh Mapao.  
38Puletao nou cheche vujünou ledaloua nenou Etao puopaoh hi peikhai touyu 
teidei, nenou dopa louyu nuhdu, ae neye thore donou Enou soupeiyu Rathoki 
haina hilo pah pfürei loua veachi pao louzü,  
39puletao vei veachi sü kei peio. Nenou buyu raki hinou puletao vei veachi sü 
keinou peio, ae puletaoye zhuvea peio alia nevei maitao nou soukhai touyu 
mahmo veishi sü khaipeio.  
40“Chuo, Oh avei Ramai, Etaoye zhupeio alia Etao nou buh hai hinou veachi 
paoyu khesü kei peio.  
41Chuo tashulo, Oh Ramai Mapao, ae nevei khouko shee soua Vo Sübvü nasü 
koa Rathoki hi teisa nou bulaire. Nevei napao maitao nou soupfüyu vah haso 
teitei sü shiha peio, ae nevei maitaoye sü panou nevei aveih vanou teisa sava-
a hrülo. 
42Oh Ramai Mapao, nenou dopa louyu veo ye sü malai peiso. Nenou nevei 
kilai David ye leshi peiyu nasü licho peio.”  

2 Puopaoko 7 

Rathoki Soushee-a Popeiyu 
(1 Vem 8.62-66) 

1Veo Solomon nou veachi paocheyu thai puletao nou posheela khaitouyu 
natao sü raki hinou mei koulou taoloure, ae Rathoki hisüMapao vei khouko 
ava sünou varua phoutao loure.  
2Rathoki hisü mei varua phoutao louyu donou napao maitao hai kikha talou 
louhore. 
3Raki vanou mei kouyu ae Rathoki hi ava sünou lou phouloua buyu sü Israel 
mai nou zhingao loukhai-e, puletao pei pfüa nakou Ramai ye thore, ae puhvei 
aveih ae akhai hayu leshi peiyu sü paosho-e. 
4Süthaisü Solomon ae maikhe mainou Mapao ye posheela khesü pove peie.  
5Puhnou chode 22,000 ae zhaotu 120,000 hai posheela peie. Haibüa Veo 
Solomon alia maikhe mainou Rathoki nasü sathou peie. 
6Napao maitao nou la puletao nou bure buh hisü nou lapoa bue, ae Levi 
maitao nou puletao hilo reipoa Veo David nou Mapao ye lou soushore donou 
peikhai touyu basei khesü poa “Puhvei leshi hai akhai ha-e” tea lou soua bue. 
Napao maitao nou shabe sü nghou-e ae mai hrülai nou lapoa nou bue.  
7Solomon nou Rathoki nghoujü nou buyu kipa nasü soushuloue, ae süthaisü 
meidei-a posheela peiyu, thoudzü posheelayu, alia theadzütao posheela peiyu 
khesü buh sühinou posheela peie, daiolouzü puhnou baosahu nou soukhai 
touyu posheelabu nasü posheela haitao teitei posheelare sü tailere.  
8Solomon ae Israel maitao nou Sahpao Nüh hai teithe anai koute nüh nüe. 
Nüh hai hisü mai alao velou-e, veloua buyu Hamath hinou poa khelo kou 
Ejipt maivei deirai hi koute hinou hrüa buyu maikhe mai-a veloue.  
9Puletao nou teithe anai hai posheelabu nasü soushee-a sathouyu donou bue, 
ae teithe anai hai nüh nüe. Teithe akhai zhou kou puletao nou akhai vei nüh 
nüzho-e,  
10ae thainesho, khouh anai navei teithe kaisü zhou hai Solomon nou maikhe 
maiye sü lahkuku vei ki hi seitawure. Mapao nou Israel mai hi, Veo David hi, 
ae Veo Solomon ye shiha alaosou peiyu donou maikhe maihai asa shore.  

Ramai nou Solomon ye Ve Ngaopu Peiyu 

(1 Vem 9.1-9) 

11Veo Solomon nou soulai tea buyu Rathoki ae puhnou bure veo ki nasü 
souche louyu thai,  
12Mapao nou puh hi khei nou ve zhu ngaoloua haibüa paoe, “Nenou veachi 
paoyu sü Enou choure, ae Rathoki hai nasü Eye posheela peiyu buh ali soure 
donou Enou popeiwure.  
13Enou avei maitao hi panou teirükou peimoa buyu phaki, moyuma puletao 
vei chamou khesü panou khazü nou toulouyu phaki, moa puletao hi rahta-
rahvu seive peiyu phaki,  
14puletao nou vah ashi souyu khesü thaokhaiwua ledaloua ahi dakhai ve 
veachi pao louzü, Enou puletao vei veachi sü raki hinou kei peilai, puletao 
vei mah khesü khai peilai, ae puletao vei teidei sü souveih dakhai peilai.  
15Enou Rathoki hai nasü zhua bupeilai, ae hai hinou tave veachi paoyu teitei 
kei peilai, 
16daiolouzü Enou Rathoki hai nasü doloure ae buh hai hinou Eye panou teisa 
thore donou soushee khaipeiwure. Enou hai nasü zhupeilai, ae vere teile 
teitei hia Enou hai nasü vupeilai.  
17Ne puo David büa nenou avei kuvah hai chilee chechea soupei louzü, avei 
chikhatao zütoua bulouzü, alia Enou ne hi kharochi peikhai touyu teitei 
soulouzü, 
18Enou ne puo David hi puhvei tyaosholea ye panou teisa Israel maiye tukha 
sa-a hrülai tea chaachou soukhai touyu nasü panou vete peilai. 
19Ana nenou moyuma nevei maitao nou avei chikhatao ae kharochi khesü 
pfütho louzü, ae rah kukhe liye thota louzü,  
20Enou neye peikhai touyu teidei hinou polaiwulai, ae Eye panou tholai tea 
soushee khaitouyu Rathoki hai nasü Enou thaokhaiwua ta-a bailai. Süthaisü 
maikhe mainou Rathoki hai nasü konüa panou ngaora shoyu buh ali 
souwulai.  

21“Chuo louzü Rathoki hai nasü maikhe mainou tsükhou sho-a nou bue, ana 
takou takheyu maikhe mainou khupa sho-a nou haibüa noulai, 
‘Daisounou Mapao nou teidei haina ae Rathoki hai nasü haibüa soupeiwe?’  
22Maikhe mainou haibüa chila peilai, ‘Puletao vei puopaoh maitaoye Ejipt 
teidei hinou sapa peiyu Ramai Mapao ye sü thaokhaiwua puletao nou rah 
kukheye thotayu donou Mapao nou haibüa soushi khaideshe.’ ”  

2 Puopaoko 8 

Solomon nou Soulouyu Vahtao 
(1 Vem 9.10-28) 

1Solomon nou Rathoki souyu ae puhvei ki souyu hai po kai lou-e. 
2Veo Hiram nou puhye peikhai touyu nuhdutao-a puhnou soushupuloua 
Israel maiye seiho nuhdu sütao hinou hrüloue.  
3Puhnou Hamath ae Zobah maivei teideitao-a poloue,  
4alia radeiki hinou buyu Palmira nuhdu nahai soushuloue. Puhnou Hamath 
maivei nuhdu teitei sü soushupu loue, nuhdu sütao hai hupona khaiyu ae 
seitayu matsü buhtao-e.  
5Solomon nou nuhdu haitao-a soushupu loue: Beth Horon nuhdu reilo, ae 
Beth Horon nuhdu khelo (nuhdu sühai hai kivo khohaoloue, rokhubomü hai 
hu nou southouloue),  
6Baalath nuhdu, hupona seitayu nuhdu teitei, rhei ae rheiluki khaiyu nuhdu 
teitei sü soushupu loue. Puhnou soulai tea tsüchoda-a buyu teitei sü 
Jerusalem hi-a, Lebanon hi-a ae puhnou khasa-a hrüyu buh teitei hinou 
soucheloue.  
7-8Israel mainou Kanaan maivei teidei polouyu phaki southamoa buyu Kanaan 
maivei tyaosholea hrülaiye sü Solomon nou tudee poa veavah panou sou-e. 
Mai sütao hai Hit mai, Amor mai, Perizz mai, Hiv mai, ae Jebus mai-e. 
Puletao vei tyaosholea maitao hai zhou koute panou qila soua hrüe.  
9Puhnou Israel maiye panou veavah soumoe, ana puletaoye panou reihmai, 
peikhomai, rheiluki pfüyu hi peikhomai, ae rhei pfüyu mai panou sou-e.  

10Ki souyu hi tudee poa veavah souyu maitaoye khosa-a vah soure donou 
peikhomai 250 bue.  
11Solomon nou puhvei khapfü, Ejipt veo vei nahnaotu paiye sü David vei 
nuhdu hi khaimoa puhnou soukhai touyu ki hisü saho panou bure, daiolouzü 
puhnou haibüa paoe, “Honapai hai Israel maivei Veo David vei veofühao hisü 
buyu veimoe, daiolouzü vo sübvü khaiyu buh sü sheeyu buh-e.”  
12Solomon nou Mapao ye puhnou Rathoki pa hinou posheelabu soukhai 
touyu hisü nou posheela peie.  
13Puhnou Moses vei chikha thaifüa sheeyu teithetao— Soteithe, Khouh Ashu 
vei Nühtao, ae potei hi khonüh asütao- Khei Thoumoyu Raokhao Nüh, 
Chachiyu Nüh, ae Sahpao Nüh haitao hisü meidei-a posheela peie.  
14Puh puo David nou haibüa soulo tea kharochi peikhai touyu thaifüa puhnou 
napao maitaoye sü vahbu peie, ae Levi maitaoye panou napao maitaoye 
soukha-e ae lou panou soue. Puhnou Rathoki khoyu maitao-a panou teithe 
teithe vei vah khesü soue ae robomü khesü panou khore donou vah zhipei-e.  
15David nou haibüa soulo tea napao maitao hi ae Levi maitao hi paopeiyu 
vah haso teitei sü puletao nou kaolou toua soupeie.  
16Solomon nou soulai tea buyu vah teitei sü Rathoki soushutayu nou poa 
Rathoki souche louyu koute hai veitou-a vah teitei sü soucheloue.  
17Süthaisü Solomon nou Edom maivei teidei, Aqaba zaipe hi buyu Eziongeber 
ae Elath nuhdu hi ve-e.  
18Veo Hiram nou puhvei peikho maiye panou dzüluki pfüveih shoyu maiye 
panou pfüloua puh hi ve-e. Puletao nou Solomon vei peikho maitaoye saloua 
Ophir teidei hi ta-e, ae puletao nou Solomon ye sana sühdou thekiangou 
jünou la-a pfüve peie.  

2 Puopaoko 9 

Veopfüpai Sheba nou Veiveyu 
(1 Vem 10.1-13) 

1Veo Solomon hai lamo shoshe touyu ko khesü sülou khaie, Sheba hi veo 
pfüpai nou tatei shoyu chi khesü taoli tave noulai tea Jerusalem hisü vere. 
Honapai nou kilai maitaoli ae pou kainüvei, chuh mutei ae sana alao sou pfüa 
ve-e. Honapai nou Solomon ye daolouyu phaki, puh nou noulai tea soudapoa 
veyu chinou teitei sü nou-e.  
2Solomon nou chinou teitei sü tatei shomoa chila peikhai toupeie.  
3Sheba hi veo pfüpai nou Solomon vei ratsü khesü chouloure, ae puhnou 
soukhai touyu veo fühao khesü ngaoloure.  
4Honapai nou puhye peiyu touso, puhvei peikho maitao nou buyu kitao, 
puhvei veo fühao hi vah soua buyu maitao ae puletao nou banouyu sabanü, 
puhvei kilai maitao nou sabanü tupfüa puhvei tovai buh hinou lapoa buyu, ae 
puhnou Rathoki hi posheela peiyu teitei sü ngaoloure. Sükhe teitei sü 
honapai nou ngaoloua ssü hazhi-a khupashoa bure.  
5Honapai nou veo hi paoe, “Enou avei teidei hinou nevei kotao ae nevei ratsü 
hai veishoa bue tea chouyu hai chechere.  
6Maikhe mainou paoyu ko khesü Enou hai hi tave ngaomo koute sü E louche 
moa bue. Enou chouyu hai nevei ratsü buyu dalia mohie. Maikhe mainou 
paoyu jünou ne hai tsüveipu hie.  
7Nevei kuvah soua ne pe hinou teisa buyu maitao nevei chipao khesü 
chouloua buyu maitao hai daizhou koute rako veisa.  
8Nevei Ramai Mapao ye sü paosholo! Neye panou RamaiMapao thaosoua veo 
buh hi bulouyu hai puh-a le vashoa nou bulai, daiolouzü Mapao hai Israel 
maiye leshi-e ae puletaoye teisa vei soure donou soushupeie, Puhnou neye 
panou puletao vei ve kouloue, sübüa neye panou kaozü ae acheche nasü 
soupeire donou-e.”  
9Honapai nou Veo Solomonye sapeina alao pove peie: sana sühcho thedai, 
poukai nüvei ae mutei chuh alao soua pove peie. Sheba hi veo pfüpai nou 
Veo Solomonye pove peiyu poukai nüvei hai tya jünou veipuyu poukai nüvei 
ali-a ngaomo hie.  

10(Veo Hiram ae Solomon vei maitao nou Ophir teidei hinou sana pove peiyu 
maitao nou veishoyu juniper süü ae mutei chuh-a pove peie.  
11Solomon nou süü sütaosü poa Rathoki ae puhvei veo ki hi sho taopayu sü 
poa sou-e, ae lou souyu mainou poa lou souyu basei-a souloue. Sübüa veiyu 
natao hai raichoki Judah teidei hi ngaokhai toumo hie.)  
12Veo Solomon nou Sheba hi veo pfüpai nou jüpa-a khoyu teitei peie, süsü 
honapai nou sapeina pove peiyu jünou pou-a nou peie. Süthaisü honapai hai 
puhvei kilai maitao koa lavei teidei hisü dakhai tare.  

Solomon vei Kinitao 
(1 Vem 10.14-25) 

13Po pachü Veo Solomon nou sana sühcho thekaisü phali hai ngaolou 
koutewe,  
14süpei hinou huha souyu maitao nou peiyu-a lou hie. Arabia hinou veo 
maitao ae puh khenou nuh teidei khoyu maitao-a puhye sü shahu ae sana 
pove peiwe.  
15Solomon nou pfüa reih souyu rü adutya kaih ahai hai sana nou 
soukhaitoue, rü ali hinou sana sühcho anai loua sou-e,  
16ae rü taitya hai kaihsü soukhaitoue, rü ali hinou sana sühcho asü loua sou-
e. Puhnou sütao hai Lebanon Vaohro vei Ki hi pothou khai khaitoue.  
17Veo nou puhvei vebuh hai praonü nou dusho-a soukhaitoue, ae sünasü 
veikayu sana nou neahao khaitoue.  
18Vebuh hi taopare phiheadou arou soukhai toue, ae phihea dou ali hai sana 
nou khukhai toue. Vebuh hisü bah kayu ahai southou khaitoue ae souveo 
zhurai ahai— holo ali ae hailo ali tea southou khaitoue.  
19Souveo zhurai kiahai hai phiheadou hi southou khaitoue, phiheadou ali 
hinou hailo ali ae holo ali tea nou soukhai toue. Haibüa vebuh soukhai touyu 
hai vedei kukhe hi ngaokhai toumo hie.  
20Veo Solomon vei paikhao teitei hai sana nou soukhai toukhai toue, ae 
Lebanon vaohro hinou poa soukhai touyu ki adu na hi buyu likhao veishi hai 

veishoyu sana nou soukhai toue. Solomon vei teile hi shahu hai hazho lia 
moa nou poa baie.  
21Daiolouzü puh vei dzüluki hai Veo Hiram vei kilai maitao koa po asü hi 
bakha ali hai Tarshish hi tawe, ae khaiveyu phaki sana, shahu, praonü, vaovu 
ae va khesü pfüve koutewe.  
22Veo Solomon hai deiphao hi buyu veo mai kukhe jünou hangipu hie ae 
tsüdo-a veipu hie.  
23Ramai nou puh hi ratsü peikhai touyu thaifüa mai hrülai nou puh hinou 
tave peiphayu sü souwe.  
24Mai hrülai nou Solomon ye sapeina— shahu ae sana, sabanü, reih basei, 
poukai nüvei, rhei ae rheisüh khesü pove peiwe. Haibüa po patsü sü 
soukoutewe.  
25Veo Solomon vei rhei ae rheiluki khaiyu buh hai thedai bue, ae puhvei rhei 
pfüyu mai hai thekiahai bue. Puhnou sütao hai nuhdu buyu teitei hisü khai-e, 
ae kamai-a puhnou buyu Jerusalem hi khai-e. 
26Puhnou Euphratis rei hinou poa Philistin koute ae Ejipt maivei deirai hi 
koute hrüyu veo maitao pei hinou veo sü sou-e.  
27Puhnou veo soua buyu phaki, Jerusalem hi shahu hai chuh büa mula-e ae 
sedar süü hai süü kukhe ali büa Judah teidei hisü alao sou bue.  
28Solomon nou rhei hai Ejipt teidei hinou ae teidei kukhe hinou hüpoa nou 
ve-e.  

Solomon Thaiyu 
(1 Vem 11.41-43) 

29Solomon vei ko hai arai nou poa akhai koute hai Rachipaolawo Nathan, 
Shiloh puona Ahijah vei Rachipaolayu hi-e, ae Rachipaolawo Iddo vei zho 
ngaoyu hinou, puhnou Veo Jeroboam nou Israel mai hi khasa-a hrüyu vanou-
a paopeie, haitao hinou rükhaipei khaitoue. 
30Solomon nou Jerusalem hinou Israel mai hrülaiye khasa-a po raidai hrüe.  

31Solomon hai puhvei puopaoh maitao koa zhitare, ae puhye David vei 
Nuhdu hinou poa vupeie, ae puh nahpoutu Rehoboam nou puh thaosü ve 
koulou-e.  

2 Puopaoko 10 

Reilova buyu Khütao nou Aetou Moyu 
(1 Vem 12.1-20) 

1Rehoboam nou Shekem hisü holai tea tare, daiolouzü reilo buyu Israel mai 
hrülai nou puhye panou veo soure donou buh sühinou tave jüa nou bue.  
2Nebat nahpoutu Jeroboam nou haibüyu ko hai choulou khaie, (daiolouzü 
süphaki puh hai Solomon veo hinou tutsüho Ejipt hinou bue) puhnou Ejipt 
hinou dakhai vere.  
3Südonou puhnou Israel mai hrülaiye saloua Rehoboam hi ve haibüa paore,  
4“Ne puo nou Etaoye panou veashoa nou hrüe. Nenou Etao vei koupo hai 
jünou southapei louzü ae Etaoye panou hai jünou vapua hrülouzü, Etao hai 
nevei khakhe hinou chilee chechea teisa nou hrüa bailai.”  
5Rehoboam nou chila peie, “Eye panou kabüa soulai touyu tsücho loure 
donou teithe asü peio. Süthai nou ahi dakhei ve-o.” Südonou maikhe mai hai 
tara tare.  
6Veo Rehoboam nou puh puo Solomon vei paodou-apei maitao hi “Kabüa mai 
haitao hi chila peilai” tea nou-e.  
7Puletao nou haibüa chila peie, “Nenou mai haitaoye leshi pei-a sousava 
peilouzü, ae chi lako aveih nou chalapei louzü, puletao hai teisa nou chilee 
cheche-a nevei khakhe hinou hrüa bailai.”  
8Ana puhnou tsümaitao chi sü po moa puhye koa hrüpayu nahlemai mai chi 
nou poloua baire.  
9Puhnou puletao hisü nou-e, “Puletao vei koupo southa peio tea paoyu 
maitao hisü kabüa E chila peilai? Eye paodou peio.”  
10Nahle maitao nou haibüa paodou peie, “Nenou puletao hisü haibüa paolo: 
Abah toutu nakhayu na-a apuo vei khya jünou dupu hie.  



1039 

 

 
   Sheeyu Baibel 

© 2009, Bible Society of India. 
 

 
 

 

11Apuo nou neletaoye panou pfüyu koupo pei hi Enou thoupu peilai hi-e. 
Apuo louzü neletaoye süüra nou poa da baie, ana Enou neletaoye cho-ha 
dayu süüpo nou poa dalai.”  
12Teithe asü thaisü, Jeroboam ae Israel mai hrülai hai Veo Rehoboam hi 
puhnou paoyu thaifüa ve-e.  
13Veo nou tsümaitao nou paodou peiyu chi nasü polou moa maikhe mai hisü 
chi la ashi sünou pao-a baire. 
14Puhnou maikhe mai hisü nahlemaitao nou paodou peiyu nasü thaifüa 
haibüa paoe, “Apuo nou neletaoye koupo sü panou pfüe, Enou süpei hinou 
thoupu peilai hie. Puhnou neletaoye süürou nou da-e; Ewo louzü neletaoye 
rhei poa dayu süüpo nou dalai.”  
15Ramai Mapao vei lelina thaifüa rachipaolawo Shiloh puona Ahijah nou 
Nebat nahpoutu Jeroboam hi paopeiyu chipao khesü panou vepare donou 
veo nou maikhe mai chi sü pobare.  
16Israel maitao nou veo hai puletao vei chi sü kei peilai more touyu sü 
zhingao loukhai-e, puletao nou veo hisü haibüa paore, “Etao nou David hinou 
dai ngaore bue? Etao hai Jesse vei nahpoutu maitao hinou kikaa ngaore halia 
ha-e. Oh Israel maitaore, lahkuku vei ki hi dakhai tawo. Rehoboam ye panou 
lavei ki sü zhulo.” Sübüa Israel maitao hai linaonao vei ki hisü dakhai tare.  
17Ae Rehoboam hai Judah maivei teidei hi buyu Israel maitao hi likhei veo 
soua baire.  
18Süthaisü Veo Rehoboam nou veavah souyu maitao peikhowo Adoniram ye 
Israel maitao hi seive-e, ana puletao nou puhye sü chuh nou deithawure. 
Sübüa soupei khai-e Rehoboam hai thashoa puhvei rheiluki hi taopa loua 
Jerusalem hi tuve loure.  
19Süthai sünou reilova buyu Israel maitao hai David vei kihikha maiye vamoa 
soureih soutare.  

2 Puopaoko 11 

Rachipaolawo Shemaiah vei Chipao 

(1 Vem 12.21-24) 

1Veo Rehoboam nou Jerusalem hi velou louyu phaki, puhnou Judah ae 
Benjamin mai hrülaiye sü kuve jüloua reilo buyu Israel maitao pei hi soureih 
soua puhvei teideitao hai podakhai loure donou reihmai 180,000 hai 
soudakhai loure.  
2Ana Mapao nou rachipaolawo Shemaiah hisü 
3taho veo Rehoboam ae Judah alia Benjamin mai hrülai hisü haibüa paopeio 
tea paoe:  
4“Mapao nou paoe, neletao taho neletao vei thaihou jürai soua buyu Israel 
maitaoye soureih souso. Neletao mai hrülai lahkuku ki hi dakhai tawo, 
daiolouzü haibüa vepayu teitei sü Enou soua baie.” Mapao nou paoyu chi züa 
puletao hai Jeroboam pei hi soureih soumoa lahla ki hi dakhai tare.  

Rehoboam nou Nuhdutao Kaopo Soulouyu 

5Rehoboam nou Jerusalem hinou hrüe, ae puhnou Judah ae Benjamin maivei 
teidei hi nuhdu haitao hai panou soureih hulou louhore donou kaopo poa 
soushu puloue:  
6Bethlehem, Etam, Tekoa,  
7Bethzur, Soko, Adullam,  
8Gath, Mereshah, Ziph,  
9Adoraim, Lakhish, Azekah,  
10Zorah, Aijalon, ae Hebron.  
11Puhnou nuhdu sütao hai panou reih hulou louhore donou veishoa soukhai 
loue, ae nuhdu alili hi peikhomai chekhei khaipeie, alia touso, theadzü, ae 
darkhadzü khesü khaipeie, 
12alia rü ae heung hai-a khaipeie. Haibüa puhnou Judah ae Benjamin 
maitaoye sü puhvei khakhe hinou sa-a hrüe.  

Napao Maitao ae Levi Maitao nou Judah Teidei hi Veyu 

13Israel mainou buyu teidei teitei hinou napao maitao ae Levi maitao hai 
Judah teidei hisü vere.  
14Levi maitao nou puletao vei kilu ae kini koute-a thaokhaiwua Judah ae 
Jerusalem hisü vere, daiolouzü Israel maivei Veo Jeroboam ae puhvei maitao 
nou puletaoye sü panou Mapaovei kuvah sü soubare.  
15Jeroboam nou lah napao maitaoye sü doloua panou rah kukheye thoyu ae 
chode zhurai soukhai touyu basharatao thoyu hi vahbu thoupeiwure.  
16Israel mainou buyu teidei teitei hinou Israel maivei Ramai Mapao ye 
cheche-a tho nüyu maikhe mai hai Levi maitaoye koa Jerusalem hisü vere, 
sübüa puletao nou puletao vei puopaoh Ramai Mapao ye posheela na khesü 
pove sheela peie. 
17Haibüyu donou Judah vei vedei hai soukhoupu peie, ae po asü koute hai 
puletao nou Solomon nahpoutu Rehoboam ye babou peie. Po asü koute hai 
puletao nou Veo David ae Solomon nou khasa-a hrüyu büa hrüe.  

Rehoboam vei Kihikhamai 

18Rehoboam nou David nahpoutu Jerimoth nah naotupai Mahalath ye naloue, 
ae honapai hai Jesse nahpoutu Eliab nah naotu Abihail nah paie.  
19Honapai nou nahpoutu asü napeie: Jeush, Shemariah ae Zaham. 
20Puhnou haithai naki kou Absalom nah naotupai Maakah ye napuloue, ae 
honapai nou puhye nahpoutu adai napeie: Abijah, Attai, Ziza ae Shelomith.  
21Rehoboam hai maipfü kiacha bue ae khopfü nou rairou bue, alia puh vei 
nahpoutu mai kaicha bue ae nahnaotu mainou rairou bue. Puhvei maipfü mai 
hrülai hrohinou puhnou Maakahye leshipu ka-e.  
22Maakah nou napeiyu nahpoutu Abijah ye puhnou nahmai kukhe jünou 
jüpapue, südonou puhye panou puh thaosoua ve kouloure donou doloue.  
23Rehoboam nou dokai veishoa puhvei nahpoutu maitao hai vah kukua 
zhipeie, ae puletaoye sü Judah ae Benjamin maitao vei teidei hinou veishoa 
soukhai touyu nuhdutao hi khaipeie. Puhnou puh nahpoutu maitaoye sü 
kaozü soua nou kiko papeie ae maipfü mai-a alao phoupeie.  

2 Puopaoko 12 

Ejipt Mainou Judah Teidei hi Reih Hulouyu 
(1 Vem 14.25-28) 

1Rehoboam nou veo souloua dusho palouyu phaki, puh ae Israel mai hrülai 
hai Mapao vei chikha khesü zümoa thaokhaiwure.  
2Rehoboam nou veo soulouyu po angou navasü puletao nou Mapao hi chilee 
cheche moyu donou Mapao nou Ejipt maivei veo Shishak ye Jerusalem hi 
seive panou reih soure.  
3Puhnou puhvei reihme hai rheiluki thelia kaih hai, rhei pfüyu reihmai nou 
therairou, ae puhye koa reih soutayu Libia mai, Sukkit mai ae Sudan mai hai 
phouhao louhoa salai-e.  
4Puhnou Judah maivei reihbuh veishoa soukhai touyu nuhdu teitei sü poloua 
Jerusalem nuhdu hi koute-a vere.  
5Süthaisü Rehoboam ae Judah teidei hinou peikho maitao hai Shishak ye 
ngaopia kabülai tea Jerusalem hinou vejüa buyu hisü rachipaolawo Shemaiah 
nou tave haibüa paoe, “Mapao nou haibüa paoe, ‘Neletao nou Eye sü 
thaowure, südonou chuo Enou neletaoye sü veo Shishak bah hi thaothou 
peiwure.’ ”  
6Süthaisü veo ae Israel mai hi süthai-apei maitao hai lah mah khesü süloua 
haibüa paoe, “Mapao nou souyu haisü kao-a baie.”  
7Puletao nou haibüa ledayu sü Mapao nou ngaolou khaie, puhnou Shemaiah 
hi haibüa paopue, “Puletao hai lah mah sü sülouyu donou Enou puletaoye sü 
souha khailai more. Ana Shishak nou reih hulouyu phaki, puletaoye panou 
hriloulai, avei lekha rarou teitei sü Jerusalem pei hi koupei khailai more,  
8ana Shishak nou puletao jünou reih koloulai, ae puletaoye sü panou puhvei 
kilai soutawulai, sübüa puletaoye panou avei kuvah souyu ae deiphao maivei 
kilai souyu hai daizhou koute tyakuyu sü busa touyu panou süloulai.”  
9Veo Shishak nou Jerusalem hisü ve Rathoki hi buyu ae veo vei ki hinou 
buyu kini veishi sü poloure. Veo Solomon nou sana nou rü soukhai touyu 
teitei-a poloure.  

10Veo Rehoboam nou sana rütao thaosü baosahu nou souloua sütao panou 
veo vei fühao hi reihkhaoyu peicha maitaoye panou kho-e.  
11Veo nou Rathoki hi veyu tsüsü reihkhao maitao nou na sütao sü poa tawe, 
ae süthaisü puletao nou rü sütaosü reihkhao maitao nou buyu buh hi pove 
khaiwe.  
12Veo nou haibüaMapao ye pi-a hrülouyu donou Mapao vei lekha rarou 
sünou puhye souhamoa khaipeie, ae Judah teidei hai-a kaozhou vei-a 
hrüloue.  

Rehoboam Thaitayu 

13Veo Rehoboam nou Jerusalem hinou souduso paloua veo souloue. Puh hai 
po raidaili payu phaki veo souloue, ae po kianai hai Jerusalem hinou veo sou-
e. Mapao nou Jerusalem nuhdu haina hai Israel mai hrülaiye donou puhye 
panou thore donou dopaloue. Rehoboam pfü zhih hai Naamah tou-e, puh hai 
Ammon maipfü-e.  
14Puh hai vah shili soua baie, daiolouzü puhnou Mapao vei leli nasü phou 
moe.  
15Rehoboam nou soupfü khaitouyu vahtao hai rachipaolawo Shemaiah ae 
Iddo vei puopaoh ko rükhai touyu hisü rüthou peikhaitoue. Rehoboam ae 
Jeroboam puhai hai soureih soukoute-a bubaie.  
16Rehoboam thaiyu thai, puhye David vei Nuhdu hinou puhvei puopaoh 
maitao khüh hinou poa vupeie, ae puh nahpoutu Abijah nou puh thaosü pa 
ve kouloue.  

2 Puopaoko 13 

Abijah nou Jeroboam ye Reih Souyu 
(1 Vem 15.1-8) 

1Jeroboam nou Israel mai hi veo souyu po kiacha navasü Judah teidei hi 
Abijah nou ve kouloure,  

2ae puhnou Jerusalem hinou po asü hai khasa-a hrüe. Puh pfü hai Gibeah 
nuhdu hinou hrüyu Uriel nah naotupai Mikaiah tou-e. Abijah ae Jeroboam 
puhai hai soureih soutare.  
3Abijah nou soureih souveih shoyu reihmai 400,000 saloua reihbu hi ve-e, ae 
Jeroboam nou puletaoye dure donou soureih veishoyu reihmai 800,000 
saloua reihbu hi ho-e.  
4Reihmai taonou Ephraim maivei deichi hinou ve dao-e. Veo Abijah nou 
Zemaraim Deichi peitao hi panou Jeroboam ae Israel maitao hi haibüa 
shapaoe, “Oh Jeroboam ae Israel mai hrülai, apai kei peio! 
5Israel maivei Ramai Mapao nou David ae puhvei tyaosholea ye panou Israel 
maiye khasa-a hrülai veobu nasü peilai tea pepolou hoyu vo soukhai touyu 
nasü neletao sümovu?  
6Ana David nahpoutu Solomon vei kilai soua buyu Nebat nahpoutu Jeroboam 
nou puhvei paopu khakhe hi buba-a khaitya pare.  
7Süthaisü puhnou mai ashimai taoli saloua Solomon nahpoutu Rehoboam nou 
nahle-a buyu teile hinou, ae puhye dulou hoa buyu teile hinou puhye 
ngaophou moa puletao vei jüpa nasü soutare.  
8Chuo neletao nou David vei tyaosholea hi Mapaonou peikhai touyu vedei na 
pei hisü reih soulai tea bure, daiolouzü neletao hai mai alao bue, ae 
Jeroboam nou neletaoye donou sana nou soupei khaitouyu chode zhurai 
bashara nasü sa-a lai-e.  
9Neletao nouMapao vei napao maitao, Aaron vei tyaosholea maitao, ae Levi 
maitaoye hutawure. Puletao thaosü neletao nou tyahrü kukhe mai ali büa 
napao maiye sü doloure. Mai taralia chode ali moa nghitu anai pove soushee 
louyu maiye sü panou neletao ramai vei napao soure donou doloure.  
10“Ana Etao louzü zhou koute hai Ramai Mapao ye thaomoa puhvei kuvah sü 
soua bue. Aaron vei tyaosholea maitao nou napao sü souwe, ae Levi maitao 
nou puletaoye soukha peiwe.  

11Puletao nou shona ae koukhe chüsü Mapao hi poukai nüvei ae hrikhaona 
khesü meidei-a posheela peiwe. Puletao nou soushee khaitouyu taibel phao 
hisü touso na khesü posheela peiwe, ae koukhe chüsü sana nou soukhai touyu 
meivabvü khaiyu buh hisü meivabvü taoloua khaipeiwe. Mapao nou soupeio 
tea kharochi peikhai touyu khesü Etao nou soupeiwe, ana neletao louzü 
puhye sü thaowure.  
12Ramai nou Etao vei süthai-apeio sü soua salaie, ae puhvei napao maitao 
nou shabe sü neletao pei hi soureih souyu phaki nghoure donou poa lai-e. Oh 
Israel maitaore, neletao vei puopaoh Ramai Mapao ye reih souso, neletao hai 
reih veilou laimoe!”  
13Jeroboam nou puhvei reihmai kamai-a panou Judah maitao thailo nou 
tutsüa daloure donou seitawure, ae reihmai kukhe teitei sü puletao vei 
nghoujü nou bue.  
14Judah maitao nou zhuhao veyu phaki puletaoye reihmai nou sühao louyu 
sü ngaolou khaie, puletao nouMapao hi kra-a soukha khore, ae napao maitao 
nou shabe sü nghoupare.  
15Judah maitao nou shusoua share, ae Abijah nou süthaipoa reih soure; 
Ramai nou Jeroboam ae Israel maivei reihmaitaoye sü hraongu soupeiwure.  
16Israel maitao hai Judah maitao nghoujü nou tutare, ae Ramai nou Israel 
maiye sü Judah mai bah hi thoupeiwure.  
17Abijah ae puhvei maitao nou Israel maitaoye sü alaosou southawure, sübüa 
Israel maivei soureih souveih shoyu mai 500,000 hai southawure.  
18Haibüa Judah mainou Israel mai jünou reih veiloure, daiolouzü puletao nou 
puletao vei puopaoh Ramai Mapao ye loucheyu donoue.  
19Abijah nou Jeroboam vei reihmai ye thaihu poa kou nuhdu taoli poloure: 
Bethel, Jeshanah, ae Ephron, alia süpehao hinou buyu nuh-a taoli poloure.  
20Jeroboam nou Abijah hria buki hai puhvei khouko ngaopulou more. Alia 
akhai hi kou Mapao nou puhye sü southawure.  

21Abijah hai dusopu pare. Puh hai maipfü kiadai bue ae nahpoutu mai kaihai 
bue alia nah naotumai kiarou bue.  
22Abijah vei hrümai ko, puhnou paoyu ae soupfü khaitouyu vah 
khesü Rachipaolawo Iddo vei Daomaiko hi rüthou pei khaitoue.  

2 Puopaoko 14 

Veo Asa nou Sudan Maiye Souha Peiyu 

1Veo Abijah hai puh puopaoh maitaoye koa zhitare, ae puhye sü David 
Nuhdu hinou poa vupeie. Puh nahpoutu Asa nou puh thaosü pa veo kouloure, 
ae puhvei khakhe hinou Judah teidei sü po kirou hai kaona-a hrüloue.  
2Asa nou puhvei Ramai Mapao vei nghingao hinou kaozü ae acheche nasü 
soupeie.  
3Puhnou vakou maivei posheelabu ae rah cheche moyu tho-a buyu buh khesü 
soulai peie, ae chuh shula khaitouyutao ae Ashera rapfüpai vei zhurai 
soukhai touyu khesü soulai peie.  
4Puhnou Judah mai hisü puletao vei puopaoh Ramai Mapao vei jüpa nasü 
soulo ae puhvei chikha khesü zülo tea kharochi peie. 
5Puhnou Judah teidei hinou buyu vakou maivei rathoyu buh ae kainüvei pou 
meidei-a posheelabu khesü souha laiyu donou puhvei vedei hisü kaona-a 
hrüe.  
6Judah vei nuhdu khesü puhnou puhvei teile hi veishoa reihkhaobu ae 
nuhdutao vuloure donou kaopo khesü soushupu loue, südonou po taoli hai 
soureih soumoa Mapao nou puletao hi kaonayu sü peie.  
7Puhnou Judah mai hi paoe, “Etao vei nuhdutao sü kaopo, reihkhaobu, ae 
robomü khesü veishoa soulou laikhe. Etao vei teidei sü chukoute Etao nou 
hrüa bue, daiolouzü Etao nou Ramai Mapao vei jüpa soua buyu donou 
puhnou Etaoye kaozhou ashi vere teitei hinou vupeia panou kaona-a bue.” 
Südonou puletao nou nuhdu khesü soushupu loue ae sava-a hrüa buloue.  

8Veo Asa vei reihmai hai Judah teidei hinou mai 300,000 bue, ae Benjamin 
maitao hinou 280,000 hai bue. Mai haitao hai soureih souveih shoyu mai 
khaitoue.  
9Zerah tea kua buyu Sudan maipu nanou Judah mai hi reih soulai tea reihmai 
bei (million) ali ae rheiluki kaihsü pfüloua Mareshah nuhdu hi koute hai reih 
huloue.  
10Asa nou puhye reih soure donou tapa loure, ae puhai nou reih soure donou 
Mereshah nghia buyu Zephathah Deikho hinou souda-a bure.  
11Asa nou puhvei Ramai Mapao hi haibüa veachi paoe, “Oh Mapaowo, newo 
louzü lelou hoyu reihme aliye khouko bushoyu reihme aliye duloure donou 
soukha peilou süe. Etaoye soukha peio, Oh Etao Ramai Mapao, daiolouzü 
Etao nou neye louche-a baie, ae nevei zhih hinou Etao hai dushoyu reihme 
hainasü reih soure donou ve-a baie. Mapaowo, ne hai Etao vei Ramai-e, 
maiye panou ne jünou veilouyu sü soupeiso.”  
12Mapao nou Sudan maiye sü Asa ae Judah mai nghoujü nou hraongu 
soupeiwure, ae puletao hai reih dulouhoa tutare.  
13Asa ae puhvei reihmaitao nou puletaoye sü Gerar hi koute hupoa koupeie, 
ae mai alao southawure, daiolouzü puletao hai Mapao ae puhvei reihmaitao 
nghoujü hinou roh pore. Judah mainou nuhdu sütao hinou kini taoli hai 
poloue.  
14Ae puletao nou Gerar nuhdu pehao hi buyu nuhdu taoli hai soushiwure, 
daiolouzü nuhdu sütao hinou hrüa buyu maitao haiMapao ye ngaopire. 
Puletao nou nuhdu sütao hinou nangi taoli hai poloure.  
15Puletao nou kikhaorü kho-a buyu maivei fühao hia reih hulou zhaotu, racho 
ae kikhaorüa taoli hupoa tare. Süthaisü puletao nou Jerusalem hi dakhai tare.  

2 Puopaoko 15 

Asa nou Nuh-Teidei Souveipu louyu Vahtao 

1Obed nahpoutu Azariah hi Ramai vei rako koulou loure,  

2ae puhnou Veo Asa ye ve daolai tea tare, alia puhnou haibüa paoe, “Veo 
Asa, ae Judah alia Benjamin mai hrülai, apai keipeio! Neletao nou Mapao ye 
koa salai louzü, puhnou neletaoye salai koute peilai. Neletao nou puhye 
phoulouzü, neletao nou puhye ngaoloulai, ana neletao nou puhye thaowu 
louzü, puh-a neletaoye thaowua bailai.  
3Teile taoli hai Israel mainou acheche Ramai ye sa-a hrümore, ae puletaoye 
paodou peire napao mai ha-a chikha khesü sümoa hrüre.  
4Ana puletao nou veahoyu vedaoyu phaki, puletao nou Israel maivei 
Ramai Mapao hisü dakhai vere. Puletao nou puhye sü phouta-e, ae puletao 
nou puhye sü ngaoloue.  
5Sübüa hrüyu teile hi kaonayu sü hayu donou mai ali-a tapa talou louhore, 
daiolouzü teidei teitei hisü veahoyu ae büraroua hrüa bubaie.  
6Tyahrü ali nou tyahrü aliye souchoroa hrüa baie, ae nuhdu ali nou nuhdu 
aliye souvea nou bubaie, daiolouzü Ramai nou puletao hisü veahoyu ae 
choroyu sü pove peie.  
7Ana neletao louzü khouchilo ae chathai taso, daiolouzü neletao nou souyu 
vah haso khesü buu peilai.”  
8Asa nou Obed nahpoutu Azariah nou paoyu chipao sü chou louyu phaki, puh 
sü khuveih pare. Puhnou Judah ae Benjamin maivei teidei hi buyu bashara 
teitei, ae puhnou deichi vanou buyu Ephraim maivei teidei polouyu hinou 
buyu bashara teitei sü souha khaire. Puhnou Rathoki nghoujü nou 
buyu Mapao vei posheelabu nahai-a souveipu peie.  
9Ephraim, Manasseh ae Simeon mai taoli hai Asa vei vedei hi ve hrülai tea 
veloure, daiolouzü Mapao nou puhye salai peiyu sü puletao nou ngaoloure. 
Asa nou puletao mai hrülaiye ae Judah alia Benjamin maitaoye kuve jüloure.  
10Asa veo nou ve koulouyu po kiangou-a khouh asü zhou sü puletao mai 
hrülai nou Jerusalem hi ve jüloure.  



1049 

 

 
   Sheeyu Baibel 

© 2009, Bible Society of India. 
 

 
 

 

11Süzhou teithe puletao nou soureih souyu hinou polouyu kinitao nou 
poa Mapaoye posheela peie. Kikhaorü kaihnai ae zhaotu thenai hai Mapao hi 
posheela peie.  
12Puletao nou puletao vei puopaoh Ramai Mapao ye puletao vei tsüle ae rako 
teitei nou peia puhye tholai tea chaachou soua vo ali souloue.  
13Mai taralia, tsümai-a ae nahlemai-a, moyuma naotu-a ae poutu mai-a Israel 
maivei Ramai Mapao ye tho moyu maiye sü southawulai.  
14Puletao nou pai chishoa Mapao zhih hinou vo hainasü soulai tea chaachou 
souloua shapaloue, süthaisü puletao nou shusoua share ae shabe sü nghoue.  
15Judah teidei hinou hrüyu mai hrülai sü asa shore, daiolouzü vo hainasü 
puletao vei tsüle teitei nou peia souloue. Puletao nou Mapao ye sü puletao vei 
tsüle ae hrümai teitei nou peia tho-e, ae Mapao nou puletaoye sü popeie, alia 
ha veishi hinou puletaoye kaonayu sü peie.  
16Veo Asa nou puh paih Maakah koute-a veo pfüpai soua buyu buh hinou 
pophawure, daiolouzü honapai nou ngaorayu Asherah rapfüpai zhurai 
souloua tho-e. Asa nou honapai vei bashara sü daodere ae souphe soupho 
sasaloua Kidron deikho hinou meidei laiwure.  
17Asa nou Israel maivei teidei hi cheche moyu ratho buh khesü souhakhai 
toulou more, ana puhvei hrümai teitei hisü puh hai Mapao hinou chilee 
cheche-a hrüe.  
18Puh puo Abijah nou Ramai hi soushee-a peithou khaitouyu na teitei sü 
puhnou Rathoki hi pove khaipeie, ae puhnou sana ae shahu hai sousheeloua 
Ramai hi peithouyu haikhe teitei-a koa Rathoki hi pove khaipeie.  
19Puhnou veo soua buyu po shiangou hai soureih soumoe.  

2 Puopaoko 16 

Israel Maiye Soureih Souyu 
(1 Vem 15.17-22) 

1Asa nou ve koulouyu po shiarou kousü Israel hi veo Baasha nou Judah hi 
reih huloure, ae Judah teidei hi talou tapayu sü nuloure donou Ramah nuhdu 
nasü kaopo poa soushu tare.  
2Südonou veo Asa nou shahu ae sana sü Rathoki ae veo fühao hi kini khaiyu 
buh hinou poloua Damaskas hinou buyu Sairia vei Veo Benhadad hisü haibüa 
chi paolo tea seita-e:  
3“Ahai puo nou keaveiyu büa ahai-a keavei-a bailaishe. Shahu ae sana haitao 
hai Enou ne hi sapeina soua peiwe. Nenou Israel mai hi veo Baasha ye 
keavei-a lathaoyu nasü thaopeio, sükulouzü puhvei reihmaitao nou avei 
teidei hi buyu khesü sapoa ta-a bailai.”  
4Veo Asa nou paoyu sü Benhadad nou aetou peiwure, ae puhnou puhvei 
peikho maitao ae reihmaitaoye seiho Israel maivei nuhdu khesü reih soure 
donou tare. Puletao nou Israel maivei Ijon, Dan, Abel Beth Maakah, ae hupo 
nakhe khaiyu Naphtali maivei nuhdu teitei sü reih hulou poloure.  
5Veo Baasha nou ko hai khesü choulou khaie, puhnou Ramah nuhdu hinou 
vah soua buyu sü thaokhaiwure.  
6Süthaisü Veo Asa nou Judah hi mai hrülaiye sü saloua Baasha nou pove khai 
touyu chuh ae süü khesü Ramah nuhdu hinou poloure, ae sütao nou poa 
Geba ae Mizpah nuhdu haisü kaopo poa souloure.  

Rachipaolawo Hanani 

7Süphaki rachipaolawo Hanani nou veo Asa hi veloua paoe, “Nenou Sairia hi 
veoye sü loucheloua nevei Ramai Mapao ye louche moyu donou Israel hi veo 
vei reihmaitao hai ne hinou tureipa loure.  
8Sudan mai ae Libia mai hai rheiluki ae rhei pfüyu mai koa reihmai alao 
movu? Ana nenou Mapao ye loucheyu donou puhnou neye veilouyu sü peie.  
9Mapao nou deiphao teitei sü soutaosoua zhua bue, ae puhye lüloucheyu mai 
hisü khouko thoupeiwe. Nenou souyu hai vosho-a nou souwure, südonou 
chuo ne hai thaokhai moa reih soua bulaire.” 

10Haibüa paopei khaie, Veo Asa nou rachipaolawo naye sü rarou sholoure, ae 
puhye sü hukhaki hi nüthou khaiwure. Teile hai phaki Asa veo nou rarou 
sholoua kamai-a soushi shopeie.  

Asa nou Souyu ae Thaiyu 
(1 Vem 15.23-24) 

11Asa veo nou soupfüyu vah haso teitei sü Judah ae Israel maivei Veo maitao 
Ko rüyu Larübvü hisü rüthou peikhai toue.  
12Asa nou veo soulouyu po shiakü nava sü puh phi hai souloua puh hai phi 
shore, ana puhnou Mapao hi tave soukha khomore, ana pou-apeio mai hinou 
soukha phoutare.  
13Po ahai thaisü puh hai thaire,  
14ae puhye sü David Nuhdu hinou puh lah chuhlea hinou soukhai touyu khüh 
hinou poa vupeie. Maikhe mainou puhvei thaiphao sü poukai nüvei ae 
theadzü naloua poa vupeie, ae puhye tsükhouyu hinou maikhe mainou mei 
deitu tuloua dopfü peie.  

2 Puopaoko 17 

Jehoshaphat nou Ve Koulouyu 

1Jehoshaphat nou puh puo Asa thaosü pa veo souloure, ae puhnou Israel 
maiye dure donou puhvei vedei sü soukhousho-a khailoure. 
2Soureih maiye panou loulou hore donou kaopo veishoa pokhai touyu Judah 
vei nuhdutao, Judah teidei kainghou hinou buyu nuhtao hi, ae Asa nou reih 
soua Ephraim mai hinou polouyu nuhtao hisü puhnou puhvei reihmaitao sü 
khailoure.  
3Jehoshaphat nou puh puo vei hrü araina thaifüa hrülouyu donou ae Baal 
rahye tho moyu donou Mapaonou puhye shiha peie.  
4Puhnou puhvei puopaoh Ramai ye tho-e, Ramai vei chikha khesü züa hrüe, 
ae Israel maivei veo maitao nou hrüyu büa puh hai hrü moe.  

5Südonou Mapao nou puhvei vedei sü souduso peie, ae maikhe mainou puhye 
sapeina khesü pove peie, südonou puhsü hangi shopare ae maikhe mainou 
puhye sü tsükhou shopeie.  
6PuhnouMapao ye thoyu hai chahri shoe, ae puhvei kuvah souyu hisü 
khuveih shoe, alia cheche moyu rahtaoye thoyu buh teitei, ae Asherah 
rapfüpai vei bashara veishi sü Judah teidei hinou souha khaitou peie.  
7Puhnou veo soulouyu po asü navasü puhnou Judah teidei hi panou paodou 
peire donou puh khenou buyu peikhomai haitaoye seita-e: Benhail, Obadiah, 
Zekhariah, Nethaniel, ae Mikaiah.  
8Puletaoye sü Levi mai akü ae napao mai ahai nou koa sata-e. Levi maitao hai 
Shemaiah, Nethaniel, Zebadiah, Asahel, Shemiramoth, Jehonathan, Adonijah, 
Tobijah, ae Tobadonijah, alia napao mai ahai zhih nou Elishama ae Jehoram.  
9Puletao nou Mapao vei Chikha Larübvü nasü poloua Judah teidei teitei hi 
tasühao-a maikhe maiye paodou peie.  

Jehoshaphat vei Aduso 

10Judah pehao hi buyu vedei teitei sü Mapao nou Jehoshaphat ye panou 
ngaopiyu sü soupeia puh hi soureih soumore.  
11Philistin hi kamai-a nou Jehoshaphat hi shahu taoli ae sapeina kukhe-a loua 
nou pove peie, alia Arab mainou zhaotu 7,700 ae nghitu 7,700 hai pove peie.  
12Jehoshaphat hai sübüa shoshonou dulailai pare. Puhnou Judah teidei teitei 
sü kaopo poa souveisho khailoure, ae kini pojü khaiyu nuhdutao-a soukhai 
loure.  
13Judah hi buyu nuhdu taoli hi hai puhnou kini alao sou pojü khailoure. 
Jerusalem hi puhnou soureih souyu hi lamoshoyu peikho maitao hai 
14khü-khü thaifüa khailoue. Judah mai khü hi Adnah nou reihmaitao 
peikhowo sü soue, ae puh khehinou reihmai 300,000 bue.  
15Puhvei khe hi hai Jehohanan nou peikhowo sü soua puhvei khakhe hinou 
reihmai 280,000 bue,  

16ae puh thaisho hai Zikri nahpoutu Amasiah nou reihmai 200,000 peikhowo 
sü soue. (Amasiah hai Mapao vei kuvah soulai tea lahnou khaloue.)  
17Benjamin khü vei reihme hi hai Eliada nou peikhowo nasü soue, puh hai 
soureih souveih shoyu reihmai ali-e, ae puhvei khakhe hinou reihmai 200,000 
bue,  
18ae puh khe hinou Jehozabad nou reihna tutoupfüa buyu reihmai 180,000 
pei hinou khasa-a nou bue.  
19Mai haitao nou Jerusalem hinou veo vei kuvah sü sou-e, ae süpei hinou veo 
nou Judah vei nuhdu veishi hisü reihmai taoli hai khaipei khaitoue.  

2 Puopaoko 18 

Rachipaolawo Mikaiah nou Ahab ye Paopiyu 
(1 Vem 22.1-28) 

1Judah hi veo Jehoshaphat hai toungi shopare ae zhih-a tasho loure; ae 
puhnou puhvei kihikhamai ae Israel hi veo Ahab vei kihikhamai koa heisha 
souzho loure.  
2Po taoli thaisü Jehoshaphat nou taho veo Ahab ye kealai tea Samaria nuhdu 
hisü tare. Jehoshaphat ae puhnou salaiyu maitaoye tsükhouyu hinou Ahab 
nou kikhaorü taoli dathaloua koa khonüh nüe. Puhnou veo Jehoshaphat ye 
Gilead teidei hinou buyu Ramoth nuhdu nasü koa reih hulou laishe tea kure.  
3Puhnou noue, “Ne Eye koa Ramoth nuhdu pei hi reih soulai moge?” 
Jehoshaphat nou chila peie, “Nenou soulai touyu nasü E-a aetoua bubaie, ae 
avei reihmaitao sü nevei baie. Ahai koa nou reih soulai.” 
4Süthaisü puhnou paopue, “Ana rai-a nou Mapao hi nourai laishe.”  
5Südonou Ahab nou rachipaola peiyu mai kaihdai phali kupo veloua nou 
puletao hisü nou-e, “Ramoth hi taho reih soulaiho bailaige?” “Taho reih soua 
vei-e, Ramai nou neye veilouyu sü peilai” tea puletao nou paoe.  
6Ana Jehoshaphat nou noupue, “Mapao vei rachipaola-apei mai kukhe hinou 
noupu loure mai hadou?”  

7Ahab nou chila peie, “Mai ali bupu hie, Imlah nahpoutu Mikaiah. Ana Enou 
puhye ngaora-e, daiolouzü puh hai ahi teithe ali koute-a veiyu sü paopei 
moe, shiyu khaiko nou pao-a baiwe.” “Ne sübüa paoyu kaomoe” tea 
Jehoshaphat nou chila peie.  
8Süthaisü Veo Ahab nou puhvei peikhomai ali kuloua nou rachipaolawo 
Mikaiah ye thashoa hai hi save-o tea lütawure.  
9Israel hi Veo ae Judah hi Veo puhai mai ahai nou Samaria hi talouyu 
robomü pe hinou buyu thaibuh hi sünou Veo maivei na sü tupfüa vebuh hisü 
nou bue, ae rachipaolayu maitao nou puhai nghoujü nou rachi sü paopeia 
bue.  
10Puletao hrohinou mai ali, Kenaanah nahpoutu Zedekiah nou hu nou kai 
souloua haibüa paoe, “Mapao nou haibüa paoe, ‘Nenou haina poloua Sairia 
maiye sü southakhai touloulai.’ ” 
11Rachipaoyu kukhe maitao-a raibütoua paoe, “Ramoth hisü taho reih 
soukhaio, nenou ngaloulai. Mapao nou ne hi veilouyu nasü peilai.”  
12Süphaki, Mikaiah ye taho kutayu peichawo nanou puh hi paoe, 
“Rachipaolayu mai hrülai hai veo nou ngaloulai tea paokhai toure, südonou 
ne-a puletao nou paoyu raibüa paopeiyu nanou vei-a bailai.”  
13Ana Mikaiah nou chila peie, “Mapao hai hriyu thaifüa, Ramai nou ahi 
paoyu nasü E pao-a bailai.”  
14Puhnou Veo Ahab nghoujü veyu phaki, veo nou puh hi noue, “Mikaiah, veo 
Jehoshaphatye koa ahai taho Ramoth hi reih soulaiho soumoyu-a veilai?” 
Mikaiah nou chila peie, “Taho reih sou-o, Mapao nou ne hi veilouyu sü 
peilai.”  
15Ana Ahab nou chila peie, “Ne Mapao vei zhih hinou ahi chi paoyu phaki 
acheche hinou paopeio. E ne hi vu kazhou haibüa paolai?”  
16Mikaiah nou chila peie, “Zhaokhomai ha-a nou zhaotu khesü raroupoa tayu 
büa Israel maivei reihmaitao hai deichi vanou raroupoa buyu Enou zhingaoe. 

Ae Mapao nou haibüa paoe, ‘Mai haitao hai süthai-apei mai hare, puletaoye 
panou kaona-a lah ki hi dakhai tawo.’ ”  
17Ahab nou Jehoshaphat hi paoe, “Enou ne hi pao movu, mai haina hai havei 
touyu ali-a paopei moe, teisa nou ashi sünou pao-a baiwe.”  
18Mikaiah nou paopue, “Chuo Mapao nou paoyu chipao sü keilo! Raki 
hinou Mapao hai puhvei vebuh hinou bua Enou zhingaoe, ae puh pehao hisü 
rakivamai nou lapoa nou bue.  
19Mapao nou paoe, ‘Neletao thaonou Ahab ye sü züloua saho Ramoth hinou 
southa peilaige?’ Rakivamai kamai-a nou ali paoe, ae kukhe nanou tyakua 
nou paoe. 
20Süthaisü rakivamai ali nou Mapao vei nghoujü hi takouloua haibüa paoe, 
‘Enou puhye sü seiloulai.’ ‘Kabüa ne soulai’ tea Mapao nou noue. 
21Rakivamai nanou chila peie, ‘Enou taho Ahab vei rachipaolayu mai hrülaiye 
sü panou mada-a rachi paopeilai.’ Mapao nou paoe, ‘Taho soukhaio, nenou 
ngaloulai.’ ”  
22Mikaiah nou haibüa akhai chi paoe, “Südonou chuo zhukhaio, Mapao nou 
nevei rachipaola peiyu maitao hisü dayu rako thoupeiwure; ae Mapao nou 
neye sü panou hakatare donou souda khaiwure.”  
23Süthaisü rachipaolawo Zedekiah nou takou Mikaiah ye sü phacha peiwua 
puh hi noue, “Dukinou Mapao vei rako sü ahinou tare, ae neye duki kea-e?”  
24“Ne kihikha talou tutsüa bulouzü süzhou teithe hinou nenou süloulai” tea 
Mikaiah nou chila peie.  
25Süthaisü Veo Ahab nou puhvei peikhomai ali hi “Mikaiah ye nüloua poho 
nuhdu sühi Teidei Khowo Amon, ae veo nahpoutu Joash hi peio. 
26Puhai hi puhye sü hukhaki hi thoukhaio, ae E dakhai vemo koute puhye sü 
raokhao ae dzü likhei peia baio tea paopeio” tea kharochi peie.  

27Mikaiah nou paoe, “Ne kaozhou vei-a dakhai ve loure touyu thaio, 
Mapao nou ahi pao moe touyu sülai.” Puhnou süthai-a paopue, “Mai hrülai 
Enou paoyu haisü keipeio.”  

Ahab nou Thaiyu 
(1 Vem 22.29-35) 

28Süthaisü Israel hi veo Ahab ae Judah hi veo Jehoshaphat puhai hai Gilead 
teidei hi buyu Ramoth nuhdu nasü reih huloulai tea tare. 
29Ahab nou Jehoshaphat hi paoe, “Reihbu hi talouyu phaki, Ewo louzü maiye 
panou shimore donou sabanü tyakua banou loulai, ana neolouzü veo maivei 
sabanü thoulo.” Südonou Israel mai hi veo sü maiye panou shimore donou 
sabanü tyakua thouloure.  
30Sairia hi veo nou puhvei rheiluki pfüyu peikho maitao hisü mai kukheye 
reih dusho, ana Israel mai hi veo likhei dua baio tea kharochi peie.  
31Südonou puletao nou veo Jehoshaphat zhingao louyu phaki, puletao mai 
hrülai nou puh hai Israel mai hi veo phare-e tea tsücholoua puhye sü thaihu 
koure. Ana Jehoshaphat nou shusoua rayu phaki, Ramai Mapao nou puhye sü 
vupa peie ae puhye thaihu kouyu maitaoye sü panou thaikhai tare.  
32Rheiluki pfüyu peikho maitao nou puhye ngaolouyu phaki, puh hai Israel 
maivei veo more touyu süloua thaihu koupu more.  
33Ana Sairia mai ali nou puhvei voulou kapayu hisü nou Israel maivei veo sü 
puhvei rü ae khaokayu kohinou puhye sü zhiwure. Südonou puhnou puhvei 
rheiluki pfüyu na hisü paoe, “Reihbu hinou Eye vakou sapapeio, daiolouzü 
Eye zhipeiwure.”  
34Süzhou heamazü sü reih shishoa soure, ae veo nou puhvei rheiluki hinou 
Sairia mai hilova eihtea nou zhupoa nou bue, ae teinghi louyu phaki, puhsü 
thaitare.  

2 Puopaoko 19 

Rachipaola-apei Mai Ali nou Jehoshaphat ye Zühyu 

1Judah hi veo Jehoshaphat nou kaozhou ashi daomoa lah puh ki Jerusalem 
hisü dakhai veloure.  
2Anou rachipaolawo Hanani nahpoutu Jehu nou veo hisü tave loua haibüa 
paoe, “Mai ashi maiye soukhayu aeMapao ye ngaorayu maiye babou peiyu 
hai ne kao-e tea tsüchowu? Nenou soua pfüyu vah haitao donou Mapao nou 
ne pei hi rarou loure. 
3Sübüa buyuma ne hi haveih sü bue, daiolouzü teidei hi buyu Asherah 
rapfüpai zhurai ae maikhe mainou tho-a buyu basharatao nenou souhalai 
khaipeiwure, ae nenou Ramai vei jüpa nasü soure donou phoua bue.”  

Jehoshaphat nou Souda Peiyu 

4Veo Jehoshaphat hai Jerusalem hinou hrüa buyuma, puh hai puhvei 
maitaoye puletao vei puopaoh Ramai Mapao hi sapoa dakhai veloure donou 
sühao poa takoute-a bubaiwe. Puhnou khelo buyu Beershaba nuhdu hinou 
poa reilova khe Ephraim maivei deichi nuhtao hi khete hai sühaota 
zhazhawe.  
5Puhnou Judah vei nuhdu teitei hisü chiku-apei mai hai dokhai peie,  
6ae puletao hi haibüa soulo tea paodou peie, “Neletao nou chikuyu phaki 
soutaosoua chikupeio, daiolouzü neletao hai mai donou chiku moe, 
Mapao donou chiku peiwe. Neletao nou chiku peiyu hisü Mapao nou koa loua 
nou chiku peiwe.  
7Mapao ye tsükhoulo, ae tsücho sei-a hrülo, daiolouzü neletao vei 
Ramai Mapaohai kaozü nasü porei laiyu, soude soukuyu ae seihla poyu haisü 
aetou moe.”  
8Süpei hinou Jerusalem hi veo Jehoshaphat nou Levi mai, napao mai ae Israel 
mai hi peikhoyu kamai-a panou Mapao vei chikha pfüthoyu ae züveiyu khesü 
chiku peire donou dopei khaitoue.  
9Puhnou puletao hisü haibüa paodou peie, “Neletao nou soupfüyu vah haso 
veishi hisüMapao ye tsükhouyu hinou ae chilee cheche-a soulai.  

10Neletao vei thaihou-jürai mai taralinoua neletao hi taitha dathayu vanou, 
moa chikha pfüthoyu donou chilou kupeio tea poveyu phaki, puletao hisü 
chikhatao haibüa bue touyu khesü soutaosoua paodoutou toupeio. Neletao 
nou haibüa paodou peilou more toulouzü, neletao hi ae neletao vei thaihou 
jürai maitao hisü Mapao vei lekha rarou nasü ve-a bailai. Ana neletao nou 
souzü pfüzü nasü soua bulouzü neletao mah laimoe. 
11Napao peichawo Amariah nou rathoyu hilo soupfüre teitei hisü neletao 
peikhowo nasü soulai, ae Judah vei teidei khowo Ishmael nahpoutu Zebadiah 
nou teidei khoyu hilo chilou kure teitei hisü puhvei khakhe hinou soulai. 
Chilou kukhai touyu khesü soupfü tare hisü Levi maitao nou zhua soupfü 
talai. Südonou khuveilo ae paodou peikhai touyu khesü soutaosoua soulo, 
ae Mapao panou kaozü soua buyu mai hisü buu peiyu soulou theo.”  

2 Puopaoko 20 

Edom Mai Peihi Reih Souyu 

1Phateile jütou thaisü, Moab mai, Ammon mai ae puletaoye koa Meun maitao 
nou Jehoshaphat pei hi soureih soulai tea vere.  
2Ko pomai kamaia nou Jehoshaphat hi ve haibüa paoe, “Athai Zai hilova 
buyu Edom reihmai taoli nou neye soureih soulai tea laire, puletao nou 
Hazazon Tamar nuhdu (Engedi tea zhih kukhe ali bue) na-a poloure.” 
3Süthaisü Jehoshaphat hai ngaopi shore, ae Mapao hi veachi paoe, alia Judah 
teidei teitei hisü haliro toumoa lüh-a veachi paolai tea kharochi peiwure.  
4Judah teidei hinou hrüa buyu mai hrülai sünou Jerusalem hisü 
tave Mapao vei soukha khore donou vejüa bure,  
5ae puletao hai rathoki vei maisou vejüa bure buh ashu hisü nou tave jüa 
bure. Veo Jehoshaphat nou puletao nghoujü nou tashu laloure,  
6ae haibüa Mapaohi shusoua veachi paoe, “Oh Mapaowo, Etao vei puopaoh 
Ramai! Nenou deiphao hi buyu tyahrü hrülai vei vedei sü raki vanou khasa-a 
nou bue. Ne bah hi khouko teitei sü bue, südonou mai lia neye dulou hoe.  

7Ne hai Etao vei Ramai nasüe. Nevei Israel maitao nou teidei hai hi talouyu 
phaki, teidei hai hi hrüa buyu maitaoye nenou hulai peie, ae teidei hainasü 
ne sawo Abraham vei tyaosholea hi teisa vei panou soure donou peie.  
8Puletao nou hai hinou hrüe, ae buh hai hinou neye thore donou hrüe, ae buh 
hai hinou neye thore donou rathoki ali soukhaitoue, sünasü daivanou souwe 
toulouzü,  
9kaozhou ashi veyu phaki, soureih veyu phaki, rahta ravu moyuma tokaa 
veyu phaki, neye thoyu Rathoki nghoujü nou tave neye tho-a veachi pao 
louzü, nenou keinou peia khailupa peire donoue.  
10“Chuo Ammon, Moab ae Edom maitao nou Etao hi reih huloure. Etao vei 
puopaoh maitao nou Ejipt teidei hinou tapayu phaki, puletao vei teidei hisü 
nenou pa talou ba-a Etao puopaoh maitaoye sü panou tasühao-e, ae 
puletaoye souha moe.  
11Südonou puletao hai süna vei paozho khayu phasoua nenou Etao hi peikhai 
touyu teidei hinou Etaoye hulailai touwu?  
12Ne hai Etao vei Ramai-e! Nenou puletaoye sü tudee peio, daiolouzü Etao hi 
soureih soulai tea taveyu reihmaitao sü Etao nou duloure khouko ha-e. Etao 
nou dai-e soulai touyu sü sümore, ana Etao nou nevei soukha nasü vuzhi-a 
nou bue.”  
13Süphaki, Judah hi mai hrülai sünou puletao vei chapfü ae nahmai noupu 
koa Rathoki nghoujü nou la-a nou bue.  
14Maisou vejüa buyu hrohinou Mapao vei rako nou Zekharia nahpoutu 
Jahazil hisü koulou loure. Puhvei puopaoh maitao hai Benaiah, Jeiel, ae 
Mathaniah tea shoshonou kouwe, ae puletao hai Levi khü hinou Asaph vei 
tyaosholea-e.  
15Jahazil nou paoe, “Judah ae Jerusalem hinou hrüyu maitao, alia veo 
Jehoshaphat, Mapao nou paowe neletao ngaopiso, moyuma reihmai alao bure 
tea chathai taso, daiolouzü soureih soure sü neletao nou soulai moe, ana 
Ramai nou soua bailai.  

16Dosho taho puletaoye reih soutawo; puletao nou Ziz hi tapayu ludu hinou 
palai, ae neletao nou Jeruel hi talouyu vaohro deikho hinou puletaoye 
ngaolai. 
17Neletao nou reih sü soulai moe, neletao nou reihna tuloua la-a bulouzü 
chebaie, Mapao nou neletao thaosou reih sü soupeilai. Judah ae Jerusalem 
hinou hrüa buyu maitaore, ngaopiso, ae chathai taso; reih sü souta khaio, 
ae Mapao nou neletaoye kozho peilei.”  
18Süthaisü Veo Jehoshaphat nou puh pei hai deiphi pfüa nakou loure, ae 
puhye sa-a Judah alia Jerusalem hinou hrüyu mai hrülai-a pei pfüa 
nakou Mapao ye sü thore.  
19Levi khü hinou Kohath ae Korah puonah maitao nou Israel maivei 
Ramai Mapao ye sü lashu shusoua paoshowe.  
20Thainesho shona sü puletao nou kushuloua Tekoa tea kuyu nuhdu vei 
vaobvü hisü tare. Puletao nou talaire tea buyu phaki, Veo Jehoshapahat nou 
puletao hisü haibüa pooe, “Judah ae Jerusalem hi maitaore, Ramai Mapao hi 
neletao vei lü sü khailo, sükulouzü neletao nou lachü loulai. Puhvei 
rachipaolawo nou neletao hi paoyu nasü louchelo, sükulouzü neletao nou 
veiloulai.”  
21Puhnou maikhe mai hi chi phalou nou Mapao ye lou soushore donou lou 
souyu maitaoye panou sheeyu sabanü thouloua reihmaitao nghoujü nou rai-a 
“Mapaoye paosholo, daiolouzü puh vei leshi zhuvea hai akhai ha-e” tea lou 
sou poa ta-e.  
22Puletao nou lou soutayu phaki, Mapao nou Judah mai pei hi reih soulai tea 
veyu Ammon, Moab ae Edom maiye sü soupho rarou khaiwure.  
23Ammon mai ae Moab mai nou Edom mai pei hi reih soupaloua Edom maiye 
sü southa khaitoure, süthaisü puletao hai lah puletao haohao nou reih souva 
tare.  

24Judah maivei reihmaitao nou radeiki hinou reihkhaobu soukhai touyu 
hinou puletaoye ngaobayu reihmaitaoye zhuyu phaki, puletao hai deiphi hi 
kaokou thaikhai-a ngaoloue; mai ali koute-a turei palou more.  
25Jehoshaphat ae puhvei reihmaitao nou puletaoye ngaobayu maitao navei 
khesü pore donou talouyu phaki, puletao nou kikhaorü, touso, sabanü ae 
muhteiyu navei taoli hai poloure. Puletao nou buh sühisünou natao pore 
donou teithe asü chaore, ana na khesü pouleyu donou poshalou hore.  
26Teithe adai zhou sü puletao nou Berakah tea kuyu deikho hinou ve jüloure, 
ae Mapao nou puletaoye donou soupeikhai touyu vah haso teitei 
donou Mapao ye paoshowe. Südonou deikho sünasü “Berakah” tea kuwe.  
27Süthaisü Jehoshaphat nou puhvei reihmaitao ye süthaipoa sasho-a nou 
Jerusalem hisü dakhai tare, daiolouzü Mapao nou puletaoye ngaobayu mai 
jünou vei louyu sü puletao hi peie.  
28Puletao nou Jerusalem hi velouyu phaki, khubvü da-a ae shabe nghoupoa 
puletao hai Mapao vei rathoki hi taloue.  
29Israel maiye ngaobayu mai pei hisü Mapao nou sa-a reih soupeishe touyu 
ko sülouyu tyahrü hrülai sü ngaopi shore.  
30Südonou Jehoshaphat nou veo soua buki kaona-a hrüloue, daiolouzü Ramai 
nou puhye sü kaozhou ashi vere teitei hinou vupeie.  

Jehoshaphat nou Veo Souyu Akhai 
(1 Vem 22.41-50) 

31Jehoshaphat nou Judah hi ve koulouyu phaki, puh hai po shingou pare, ae 
puhnou Jerusalem hinou po kaingou hai veo sou-e. Puh vei pfü zhih hai 
Shilhi nah naotupai Azubah toue.  
32Puh puo Asa nou hrüyu büa puh hai Mapao vei nghingao hinou kaozü nasü 
soua hrüe,  
33ana bashara thoyu buh khesü souhalou more. Maikhe mai hai puletao vei 
tsüle teitei nou peia puletao vei paipaoh Ramai ye sü tholou more.  

34Jehoshaphat nou soupfüyu vah haso teitei hai arai nou poa akhai koute hai 
Hanani nahpoutu Jehu nou Puopaoh maiko rükhai touyu, süolouzü Israel 
maivei veo maitao ko rükhai touyu hisü rüthou pei khaitoue.  
35Judah hi veo Jehoshaphat nou vuli Israel hi veo, hashili soua buyu Ahaziah 
ye koa chavei lathao-a hrüe.  
36Puhai koa Eziongeber vei dzüluki khaiyu fühao hinou dzüluki koa nou soue. 
37Ana Dodavahu nahpoutu Eliezer, Mareshah nuhdu hinou hrüyu puhnou 
Jehoshaphat hi haibüa rachi paopeie, “Nenou Ahaziah ye koa vah souzhoyu 
donou Mapao nou nenou soukhai touyu vah haso khesü souhawulai.” 
Südonou dzüluki khesü pepota-a pfülou shi-a baire.  

2 Puopaoko 21 

1Jehoshaphat hai puhvei puopaoh maitao koa züzhi tare, ae puletaoye koa 
David vei Nuhdu hinou poa vupeie. Ae puh nahpoutu Jehoram nou puh 
thaosou pa ve kouloue.  

Judah hi Veo Jehoram 
(2 Vem 8.17-24) 

2Jehoshaphat nahpoutu veo Jehoram hai thaihou mai arou bue: Azariah, 
Jehial, Zekhariah, Azariahu, Mikael, ae Shephatiah.  
3Puletao vei puo nou puletaoye sana, shahu, ae muteiyu nataoli peie, alia 
veishoa soukhai touyu Judah vei nuhdu chekhi hai puletaoye panou khore 
donou khaipeie, ana Jehoram hai nahpohtu tsükhanayu thaifüa Jehoshaphat 
nou puh thaosoua panou veo souloure.  
4Jehoram nou vebuh pa buloua duso payu phaki, puhnou puhvei thaihou mai 
hrülai ae Israel mai hi süthai-apei mai kamaia southawure.  
5Jehoram nou veo soulouyu phaki, puh hai po shiahai pare, ae puhnou 
Jerusalem hinou po acha veo sou-e.  
6Puhnou Veo Ahab ae lsreal maivei vemai ashi maitao nou tayu büa tare, 
daiolouzü puhnou Ahab vei nahnaotu mai aliye naloure, puhnou Mapao vei 
nghingao hinou vah ashi khesü soure.  

7Sübüa soua buyuma Mapao nou David ye koa puhvei tyaosholea maitaoye 
panou teisa nou Israel maiye khasa-a hrülai tea vo soukhai touyu donou 
David vei kihikha maiye sü souha nümore.  
8Jehoram nou veo soua buyu teile hinou Edom mainou Judah mai pei hisü 
reih soutare ae puletao hai lado souloua vedei soushu loure. 
9Südonou Jehoram nou puhvei peikhomai taoli saloua rheiluki pfüa Edom 
mai hi reih huloue, ana Edom mainou puletaoye sü sühao loure, ana khei nou 
puletao hai tupa loue.  
10Südonou Edom mainou Judah mai khakhe hi bumoa lado souloure. Teile 
süphaki Libnah nuhdu hi hrüa buyu maitao-a puhvei khakhe hi bulai more 
tea khaitya pare, daiolouzü Jehoram nou puhvei paipaoh Ramai Mapao ye sü 
thaowure. 
11Puhnou süpei hinou Judah teidei hisü basharaye thoyu buhkhe-a soushu 
peire, ae Jerusalem hinou hrüa buyu maikheye sü panou mahmo soutare.  
12Rachipaolawo Elijah nou Jehoram hi seiko ali haibüa rüloua seive-e: 
“Nenou ne puo Jehoshaphat ae Judah hi veo Asa nou tayu büa tamoyu donou 
nevei puopaoh David Ramai Mapao nou neye sü malaiwure.  
13Ne hai Israel maivei veo maitao ae Ahab kihikhamai nou Israel maiye 
süthai mahta peiyu büa nenou Judah ae Jerusalem maiye sü süthai mah peia 
panou Ramai ye sü louchelou more. Ne jünou veipua buyu nevei thaihou 
maitao koute-a nenou southawure. 
14Südonou Mapao nou nevei maitao, ne nahmaitao, ae nevei khapfü maitaoye 
sü tudee peilai alia nevei buyu navei khesü souhawulai. 
15Neye panou veashoyu sou ashi soua teithe teithe hi sou shilailai soushi 
lailai talai.”  
16Philistin ae Arab mai kamai-a nou Sudan maiye koa zaidu pehao hinou hrüa 
bue. Mapao nou puletaoye panou veo Jehoram pei hi soureih soure donou 
sühpeie.  

17Puletao nou Judah teidei hi soureih hulou veo ki hi buyu kini teitei sü 
poloure, alia veo vei nahmaitao ae maipfü maitaoye sü hukhamai soua nüpoa 
tare, puh nahpoutu nakhayu Ahaziah likhei shokhai peia baire.  
18Haibüa nou vepayu thaisü Mapao nou Jehoram hisü soushoyu sou ashi 
sünou seive peie.  
19Puhvei sou nasü shosho nou soushi lailai poa po ahai kouyu phaki puh sü 
veasho-a nou thaire. Puopaoh maitao hi soupeiyu zhai büa puhye sü tsükhou-
a meideia puhvei thaiphao sü puhvei maitao nou reipei more.  
20Jehoram nou po shiahai payu phaki veo kouloue, ae po acha hai Jerusalem 
hinou veo soue. Puh thaiyu phaki maili nouro dongai pfüa levea moe. Puhye 
sü David vei nuhdu hinou vupeie, ana veo maivei khüh hinou vupei moe.  

2 Puopaoko 22 

Judah hi veo Ahaziah 
(2 Vem 8.25-29; 9.21-28) 

1Arab maivei reihmaitao nou reih hulouyu phaki, puletao nou veo Jehoram 
vei nahpoutu kukhe mai hrülaiye sü southa khaiyu donou Jerusalem mainou 
puh nahpoutu nakhayu Ahaziah ye panou puh puo thaosou ve kouloue.  
2-3Ahaziah nou po 22 payu phaki veo kouloue, ae puhnou Jerusalem hinou po 
ali hai veo soue. Ahaziah-a Veo Ahab vei kihikhamai nou soupfüyu zhai na 
thaifüa tare, daiolouzü puh pfü Athaliah, veo Ahab nahnaotupai ae Israel 
maivei Veo Omri tyaopai puhai nou puhvei paodou-apeio sü soupeia puhye 
sü panou vah ashi khesü soupfü tare.  
4Puhnou Mapao vei nghingao hinou vah ashi khesü soupfü tare, daiolouzü 
puh puo thaiyu thaisü Veo Ahab vei kihikhamai nou puhvei paodou-apeio sü 
soure, südonou puh hai shitare.  
5Puletao vei chi züloua puhnou Israel mai hi veo Joram ye koa Sairia hi Veo 
Hazael pei hi soureih soutare. Puletao vei reihmaitao hai Gilead teidei hi 
buyu Ramoth nuhdu hinou reih sou-e, ae reih souyu sühinou Joram ye sü 
zhiwure.  

6Puhye zhikhai touyu nasü veiloure donou puh sü Jazreel hi dakhai tare, ae 
Judah hi Veo Ahaziah nou puhye ve chalai tea Jezreel hi ve-e.  
7Ahaziah ye panou kaodu tare hai puhnou Joram ye veive zhuyu hisünou pa 
vepalai tea Ramai nou soudawure, daiolouzü puhnou sühi veyu phaki, Ahab 
vei kihikha maiye panou souhare donou Mapao nou theadzü napei khaitouyu 
Nimshi nahpoutu Jehu ye ve daore donou Jehuram ye koa tare.  
8Jehu nou Ramai vei chipao thaifüa Ahab vei kihikha maiye souha veyu 
phaki, puhnou Judah hi süthai-apei mai ae Ahaziah ye koa laiyu Ahaziah 
thaihou jürai maivei nahpoutu maitao liye dao-e, ae puhnou puletao-a 
southawure.  
9Puhnou Ahaziah ye sü phouta-e, ae puhnou Samaria hinou tutsüa buyu hisü 
nou ngaoloua nüloure. Puhye sü Jehu hi nüpoa ve southawure. Ana puletao 
nou puh paoh Jehoshaphat veo nou Mapao ye donou lenousho-a vah alao 
soupeiyu donou puhye tsükhouyu hinoun puhvei thaiphao sü daovu peie. 
Ahaziah kihikhamai ali-a vedei khore donou hare.  

Judah hi Veopfüpai Athaliah 
(2 Vem 11.1-3) 

10Ahaziah pfü Athaliah nou puh nahpoutu thaire touyu ko sülou khaie, 
honapai nou Judah teidei hi veo vei kihikhamai hrülaiye southa khaio tea 
kharochi peiwure.  
11Ana veo nahnaotupai Jehoshaba hai napao Jehoiada ki ve-a nou bue. 
Honapai nou Ahaziah nahpoutu Joash ye sü kheikhei soua Rathoki hi pove 
pokukhai loua veo nahpoutu kukhe maiye southayu hisü southalou more. 
Sübüa Athaliah nou veo nahmaiye southayu hisünou honapai nou Joash ye sü 
vupaloue. 
12Veopfüpai Athaliah nou vedei hai po arou khasa-a hrüa buki puhnou 
Rathoki hinou tutsüa bue.  

2 Puopaoko 23 

Athaliah Pei hi Soureih Soutayu 
(2 Vem 11.4-16) 

1Po arou cheyu phaki, napao Jehoiada nou vah soutare donou le laloure. 
Puhnou reihmai peikhoyu mai angou: Jeroham nahpoutu Azariah, Jehohanan 
nahpoutu Ishmael, Obed nahpoutu Azariah, Adaiah nahpoutu Maaseiah, ae 
Zikhri nahpoutu Elishaphat puletaoye koa chidei souloure.  
2Puletao nou Judah teidei hi buyu nuhdu teitei hisü taho Levi mai, ae khü-
khü hi peikhoyu mai hrülaiye sü save Jerusalem hinou jüloure.  
3Puletao mai hrülai sü Rathoki hinou ve jüloure ae veo nahpoutu Joash ye 
koa vo souloure. Jehoiada nou puletao hisü haibüa paoe, “Zhukhaio, thaitayu 
veo vei nahpoutu nasü haihi bure! Mapao nou David vei tyaosholea ye panou 
teisa veo soulai tea paokhai touyu thaifüa puhye panou veo soulai.  
4Etao nou haibüa soulai: Napao maitao ae Levi maitao nou Soteithe zhou vah 
soure donou hai hi veyu me asü soua dade khaitouyu hinou zha ali hai 
rathoki vei robomü sü kholai.  
5Zha/me ali nou veo vei ki hisü kholai, ae me ali nanou Beikhei rokhubomü 
hinou kholai, ae maisou sünou rathoki vei kijü hinou ve jüa bulai.  
6Rathoki vei kihikha hisü Levi mai ae napao mai moa mai kukhe hai mai li-a 
panou loulai moe. Puletao hai soushee khaitouyu thaifüa loua bailai, ana mai 
kukhe maitao hai Mapao nou paopeiyu chi züa kijü nou bua bailai.  
7Levi maitao nou reihna thoupfüa veo ye sü kholai, ae veo nou tayu buh teitei 
puhye khopoa nou talai. Mai tarali nou Rathoki hi loulai tea tayu maiye sü 
southawulai.”  
8Napao Jehoiada nou paodou peikhai touyu teitei sü Levi maitao ae Judah 
maitao nou soupeie. Puletao nou Soteithe zhou vah soulaiyu maitaoye sü save 
peie, daiolouzü napao Jehoiada nou vah zhipei khaitouyu khesü panou 
thaokhai moa souta-e.  
9Jehoiada nou reihmai peikhoyu maitao hisü Rathoki hi buyu David Veo nou 
soupeiyu heung ae rü khesü puletao hi peie.  
10Puhnou maikhe maiye panou reih basei poloua Rathoki pehao teitei sü veo 
ye vuloure donou kholoure. 

11Süthaisü Jehoiada nou Joash ye sü kijü sapaloua veo peirü sü puh pei hi 
rüpeiwure, ae kabüa nuh teidei khasa-a hrülai touyu chikha larübvü ali sü 
puh bah hi thoupeie, ae sübüa puhye sü veo panou souloure. Jehoiada ae 
puhvei nahpoutu maitao nou Joash sü theadzü napeie, alia mai hrülai nou 
“Veo sü hrüsho theo” tea shusoua sha-e.  
12Maikhe mainou shusoua veo ye paoshoyu paikho sü Athaliah nou chou 
louyu phaki, honapai nou Mapao vei rathoki hisü thasho-a vere. 
13Honapai nou Rathoki hi veyu phaki, veo mainou buyu buh hisü veo ashu ali 
hai reihmai peikho maitao ae shabe nghouyu maitao nou sühao-a buyu sü 
ngaoloure. Alia maisou sü sasho-a nou shusoua shabe sü nghoupoa nou bue, 
alia Rathoki hi lou souyu maitao sü lou soua nou nüh nüa bue. Süthaisü 
honapai hai sabanü sü paiphawua lekha sho-a “Shodo ashi soure, shodo ashi 
soure” tea share.  
14Napao Jehoiada nou Athaliah ye panou Rathoki pehao hisü nou southayu 
sü jüpa more, südonou puhnou reihmai peikhowo sü kuloua “Reihkhaoyu 
maime ahai kohi sapaloua honapeiye vupalai tea teyu maitao-a koa 
southawo” tea paopeie.  
15Puletao nou honapaiye sü nüloure, ae veo mai fühao Rhei Rokhobomü 
hinou puhye sü southawure.  

Jehoiada nou Souvei Soushupu Louyu Vahtao 

16Napao Jehioada nou Veo Joash ae mai hrülaiye koa puletao haiMapao vei 
mai soua bailaire tea vo ali soupuloue.  
17Süthaisü puletao mai hrülai nou Baal rathoki nasü taho hakhaore. Puletao 
nou sühi buyu posheelabu ae bashara khesü daphe dapho laiwure, ae Baal vei 
napao Mathan ye sü posheelabu nghoujü hinou southawure.  
18Jehoiada nou napao maitao ae Levi maitaoye sü panou rathoki hinou vah 
soure donou vahbu thoupeie. Puletaoye panou Veo David nou Rathoki hi 
Moses nou Mapao ye kabüa meideia posheela-a tholai tea chikha rüpeikhai 

touyu thaifüa panou soure donou vahbu thoupeie. Puletaoye panou rathoki hi 
lou souyu ae khonüh nüre hai-a panou zhure donou vahbu thoupeie.  
19Sheemoyu maiye panou rathoki hi talou more donou Rathoki vei 
kikhubomü khoyu mai-a puhnou khaipeie.  
20Reihmai peikho maitao, nuh teidei khasa-a hrüyu maitao, ae mai hrülai nou 
Jehoiadaye koa nou veo Joash ye sü Rathoki hinou Veo vei ki hi sakou 
thoupeie. Puletao nou reilova buyu robomü hinou taloue, ae puletao nou veo 
sü panou vebuh buloure.  
21Veopfüpai Athaliah ye southayu donou nuh teidei hi hrüa buyu mai hrülai 
sü asa shore ae kaonaphi toure.  

2 Puopaoko 24 

Judah hi Veo Joash 
(2 Vem 12.1-16) 

1Joash nou Judah hi ve koulouyu phaki puh hai po anai baihie, ae puhnou 
Jerusalem hinou po raidai hai veo soua bue. Puh pfü zhih nou Zibiah toue, ae 
puh hai Beershaba nuhdu hi maipfüe.  
2Napao Jehoiada hria buki sasü puhnou Mapao vei jüpa vah khesü soue.  
3Jehoiada nou puhye maipfü ahai phoupeie, ae puhai nou nahnaotu poutu 
maitaoli hai hrüpeie.  
4Phajütou thaisü veo Joash nou Rathoki nasü soulilai tea lela loure. 
5Puhnou napao maitao ae Levi maitaoye kuve jüloua puletao hi paoe, “Judah 
teidei hinou hrüa buyu mai hrülai hinou po po vei peie buyu kikha nasü taho 
khaloua pove Rathoki sü soulilai, hainasü thashoa soumo louzü shire” tea 
paoe. Ana Levi maitao nou hai nasü thashoa soulou more.  
6Südonou veo nou napao peichana Jehoiada ye kuloua puh hi haibüa paoe, 
“Ne daisounou Levi maiye panou Judah teidei hi ae Jerusalem hinou hrüa 
buyu maitao hinou Mapao vei kilai Moses nouMapao vei ki soure donou 
kikha pozü nasü panou khalou mowe?”  

7(Naotu ashi Athalia vei thaifüyu maitao nou Rathoki nasü soushi khaiwure 
ae sühi sheeyu nataoli hai poloua Baal rathoyu ki hi pove khaiwure.)  
8Veo nou Levi maitao hi mainou thou sana pove peiyu thoure sübvü ali soulo 
tea kharochi peie, ae sünasü Rathoki hi taloure kibomü hi khaipeie.  
9Judah ae Jerusalem veishi hisü Ramai vei kilai Moses nou radeiki hinou 
Israel mai hi poyu kikha nasü Mapao donou pove peio tea paosü tapeie.  
10Süthai-apei maitao ae mai hrülai nou haibüa souyu sü asa shore, ae puletao 
nou kikha khesü sübvü hi pove thoupeie. 
11Teithetsü sü Levi maitao nou sübvü nasü hai donou dokhai touyu veo vei 
peikhomai hi pove peiwe. Sübvü na phouyu phaki veo vei rü-apeio ae napao 
peichana thaosoua vah souyu maitaoye panou phouloua poloue, ae sübvü 
nasü khaiyu buh hi podakhai ve khaipeie. Puletao nou haibüa thou sana hai 
taoli khaloure.  
12Veo Joash ae Jehoiada nou pousha sana khesü Rathoki soushupuyu mai hi 
peiwe, ae puletao nou chuh daoyu, süü poa shara souyu ae hu kuyu maiye 
ngaloua Rathoki sü sou-e.  
13Vah souyu mai hrülai nou soutaosoua vah sü soupeie, ae puletao nou 
Rathoki nasü soulihloua raichoki ashu bütoua souveih shopeie.  
14Rathoki nasü puletao nou souche peiyu thai, li-a buyu sana ae shahu khesü 
Veo ae Jahoiada hi pove dakhai peie, ae sütaosü poa rathoki hi poa vah soure 
paikhao khesü souloue.  

Jehoiada vei Dokaitao Poda Laiyu 

Jehoiada hria buki Rathoki hi pou kainüvei meidei-a posheela khesü teithetsü 
soupeie.  
15Jehoiada hai tsükhao khao-a thaire, ae puh thaiyu phaki puh hai po kaihlia 
shirou pare.  
16Puhvei thaiphao hai David vei Nuhdu, veo maiye poa vuyu buh hinou 
daovu peie, daiolouzü puhnou Israel mai hi, Ramai hi, ae Rathoki donou vah 
aveih taoli soupeie.  

17Anou Jehoiada thaiyu thai, Judah hi süthai-apei maitao nou Joash ye sü 
panou puletao vei chi zütare.  
18Südonou maikhe mai hai puletao vei puopaoh Ramai Mapao ye Rathoki hi 
ve ratho more, ae bashara alia Asherah rahpfüpai zhurai khesü tho tare. 
Puletao nou haibüa mahmo soutayu donou Mapao vei lekha-rarou sü Judah 
ae Jerusalem hisü vere. 
19Mapao nou rachipaola apei maiye seive puh hi dakhai veloua baio tea 
paopeie, ana puletao nou dakhai ve bare.  
20Süthaisü Ramai vei rako nou Jehoiada nahpoutu Zekhariah hi koulou loure, 
ae puhnou maikhe mainou zhingao lousüyu buh hinou laloua haibüa paoe, 
“RamaiMapao nou neletao hi daisou nou neletao hai puhvei chikha khesü zü 
moa lah neletao hi veahoyu sü pove louwe tea noua bure. Neletao nou puhye 
thaoyu donou, puh-a neletaoye thaowure.”  
21Maikhe mainou Zekhariah ye southalai tea chi kuyu hisü Joash-a koa 
louzholoua veo nou puhye chuh nou khyathawo tea kharochi peie puhye sü 
Rathoki pa hinou maikhe mainou chuh nou deithawure.  
22Zekhariah puo Jehoiada nou puhye leshi shoa kidusopa peiyu nasü Joash 
nou licholou more, ae puhnou Zekhariah sü southawure. Zekhariah nou 
thailouyu phaki puhnou paoe, “Nenou soupfüyu khesü Mapao panou zhuloua 
neye sü tudee peitheo.”  

Joash nou Veo Souyu Akhai 

23Potei süna akhai hisü Sairia maivei reihmai nou Joash pei hi reih souvere. 
Puletao nou Jerusalem hisü reih hulou süthai-apei mai hrülaiye sü 
southawure ae nangi teitei sü Damaskas hi pota khaire. 
24Sairia maivei reihmai hai mai pou moe, ana puletao jünou mai pousho-a 
buyu Judah maiye sü Mapao nou puletao bah hi thou peie, daiolouzü Judah 
mai nou puletao vei paipaoh Ramai Mapao ye malaiwure. Haibüa Ramai nou 
Veo Joash ye sü tudee peie.  

25Puhye sü zhishi shore, ae ngaoba maitao dakhai tayu thai, puh khe hinou 
peikhoyu mai ahai nou puhye sü Jehoiada nahpoutu Zekhariah ye southayu 
donou züphao hinou southawure. Puhvei thaiphao hai David vei Nuhdupao 
hinou poa vupeie, anou veo maitaoye poa vuyu buh hisü vu moe.  
26Puhye southayu mai ahai sü Ammon maipfü Shimeath nahpoutu Zabed, ae 
Moab pfüpai nahpoutu Shimrith.  
27Puhvei nahpoutu maitao vanou, ae puh hi rachipaola-apei maitao nou 
paoyu chitao, ae puhnou rathoki soulih peiyu teitei sü vemaitao vei ko rükhai 
touyu larübvü hi rüthou peikhai toue. Puh nahpoutu Amaziah nou puh 
thaosoua ve kouloue.  

2 Puopaoko 25 

Amaziah nou Judah hi Ve Koulouyu 
(2 Vem 14.2-6) 

1Amaziah hai po kaingou hinou ve kouloure, ae puhnou po kaikü hai 
Jerusalem hinou veo soue. Puh pfü zhih nou Jehoaddin toue, ae honapai hai 
Jerusalem hi maipfüe.  
2Puhnou Mapao vei jüpa vah khesü soupeie, ana sounüyu ha-a nou soua baie.  
3Puhnou vebuh pa buloua khouko ngaolouyu phaki, puh puoye southayu 
süthai apei maitaoye sü puhnou southawure.  
4Puhnou puletao vei nahmai khesü southamoe, daiolouzü Moses vei Chikha 
hinou Mapao nou haibüa kharochi peikhai toue: “Nahmai nou mahmo souyu 
donou pfüpuoye koa southa laimoe, moa pfüpuo mainou mahmo soukhai 
touyu donou nahmaiye koa southa laimoe; ana lahkuku nou soukhai touyu 
mah thaifüa thai-a bailai.”  

Edom Maiye Reih Souyu 
(2 Vem 14.7) 

5Süthaisü Veo Amaziah nou Judah maiye save jüloua Jadah ae Benjamin khü 
hinou puletao vei pfümounah thaifüa mai theli ae mai kaihli pei hi peikho 
maiye dopa loure. Puhnou po kai payu ae süjünou layu mai hrülai zhih sü 



1072 

 

 
   Sheeyu Baibel 

© 2009, Bible Society of India. 
 

 
 

 

rüloue, ae puhnou soureih soulou süyu, rü-nghou polou süyu reihmai 300,000 
sapa loure.  
6Puhnou süpei hinou Israel maivei reihmai 100,000 hai shahu sühdou 3,400 
peia nou ngaloue.  
7Ana rachipaola apeimai ali nou veo hisü tave haibüa paoe, “Oh Veo-wo, 
Israel maivei reihmaitaoye ko-a soureih souso, daiolouzüMapao nou Reilova 
buyu Israel maitaoye sü salai moe.  
8Nenou puhtaoye salouzü khouko ngaopu lousüe tea tsücho mala-e, ana 
Ramai nou neye ngaoba mai bah hi thoupei shulai, daiolouzü mai liye 
veilouyu peire moa hraongu peire khouko sü Ramai bah hi bue.”  
9Amaziah nou rachipaolawo hisü noue, “Ana Enou Israel mai hi peikhai 
touyu shahu taosü daipha soulai?” Rachipaolawo nou haibüa chila peie, 
“Mapao nou neye sü süjünou pou-a peipu lousüe.”  
10Südonou Amaziah nou Israel maivei reihmaitaoye ki hi seidakhai hore. 
Puletao nou Judah mai hi rarousho-a nou lekha soua ki hisü dakhai tare.  
11Amaziah nou khuveipu loua puhvei reihmaitaoye sü saloua Tai vei Deikho 
hisü reih soure donou tare. Puhnou buh sühisü nou Edom maiye thekirou 
southaloue,  
12ae reihmai thekirou nüloure. Puletao nou nülouyu mai thekirou sü Sela 
nuhdu vei chulea matao hisü sapaloua khaokou deitha khaiwure.  
13Ana Amaziah nou ki hi seidakhai tayu Israel maivei reihmaitao nou Samaria 
ae Beth Horom kohinou buyu Judah maivei nuhdutao hisü reih hulou mai 
thesü hai southawure, ae navei taoli poloua tare.  
14Amaziah nou Edom mai jünou reih veiloua dakhai veyu phaki, puhnou 
puletao vei bashara khesü poloua pove puhvei rah souloua thotare, ae pou 
kainüvei sü meideia sünasü posheela peire.  

15Puhnou haibüa soutayu donou Mapao nou rarouloua Amaziah hi 
rachipaolayu mai aliye seive haibüa paoe, “Ne daisounou lah vei maitaoye 
vupa peilou hoyu rah kheye sü thotawe?”  
16Rachipaolawo nanou chi paobe-a buyu hinou Amaziah nou haibüa paore, 
“Dukinou neye Veo maivei paodou-apeio vahbu nasü thoupeie? Raopu 
soubaio, molouzü Enou neye southawulai!” Rachipaolawo nou chi paopu 
more, ana haibüa paowe, “Ramai nou neye souhawure donou souda 
khaiwure, daiolouzü nenou vah ashi veishi sü soure, ae Enou paoyu achi sü 
pobare.”  

Israel Mai hi Reih Souyu 
(2 Vem 14.8-20) 

17Judah hi veo Amaziah nou puhvei peipha peiyu maitaoye koa shodo 
souloua Israel hi Veo Jehu tyao, Jehoahaz nahpoutu Jehoash hisü soureih 
soulaishe, tea ko paota-e,  
18Jehoash nou Amaziah hi haibüa chila seive peie, “Daoh vuhli, Lebanon 
Deichi hinou shube ali nou sedar süübe hi puh nah naotupaiye puh nahpoutu 
ki khaipeio tea khowe. Süphaki rekhaona nou ta-a buyu hinou shube nasü phi 
nou deisasa khaiwure.  
19Amaziah, chuo nenou Edom mai jünou reih veiloure tea khaophu sü soua 
bue, ana ngasoua ki hinou nasha-a bua baio. Ne daisounou veahoyu nasü lah 
ne pei hi ae nevei maitao hi povelai touwe?”  
20Ana Amaziah nou paochi sü zübare, daiolouzü puhnou Edom maivei 
bashara sü thotayu donou Ramai nou puhye sü ngaobamai bah hi thoupeire 
donou soudawure.  
21Südonou Israel hi veo Jehoash nou reih soure donou tare, ae puhnou Judah 
hi veo Amaziah ye sü Judah teidei, Beth Shemash nuhdu hinou ve reih soure,  
22ae Judah maivei reihmaitao sü hraongu ngaore, ae reihmaitao sü lah ki hi 
tuve tare. 



1074 

 

 
   Sheeyu Baibel 

© 2009, Bible Society of India. 
 

 
 

 

23Israel hi veo Jehoash nou Amaziah ye nüloure, ae puhye Jerusalem hi 
nüpoa ve-e, ae puhnou Jerusalem kivo sü Ephraim vei robomü hinou 
Kainghou robomü koute, süsü mitar kaih-ahai phali hai dakhowure. 
24Puhnou Rathoki hi buyu sana, shahu, ae sühi buyu na veishi sü Rathoki 
khowo Obed Edom vei tyaosholea maitao noupu ae veo vei ki hinou buyu 
kini teitei-a poloua Samaria hi poa tare.  
25Judah hi veo Amaziah nou Israel hi veo Jehoash thaiyu thai-a po kiangou 
lihai hrüpu hie.  
26Veo Amaziah nou arai nou poa akhai koute soupfüyu vah haso khesü Judah 
ae Israel maivei Vemaitao Ko rükhai touyu Larübvü hi rüthou peikhai toue.  
27Amaziah nou Mapao ye aetoumoa khaityayu hinou puhye Jerusalem hinou 
kamai-a nou hraitare, ae puhnou Lakhish nuhdu hi tutsüho hrüta-e, ana 
puhye ngaobayu mainou sühi thaitsü ho puhye sü southawure.  
28Puhvei thaiphao sü Jerusalem hi rhei nou pfüve peie, ae puhye sü David vei 
Nuhdu hinou vemaitaoye daovuyu buh hisü nou poa vupeie.  

2 Puopaoko 26 

Judah hi Veo Uzziah 
(2 Vem 14.21-22; 15.1-7) 

1Süthaisü Judah hi mai hrülai nou po kiarou payu Amaziah nahpoutu Uzziah 
panou puh puo thaosou ve kouloure.  
2Amaziah thaiyu thai, Uzziah nou Elath nuhdu nasü podakhai loua soushupu 
loue.  
3Uzziah nou po kiarou hinou pa ve kouloue, ae puhnou po raingouahai hai 
Jerusalem hinou veo soue. Puh pfü zhih nou Jekoliah toue, ae honapai hai 
Jerusalem hi maipfüe.  
4Puh puo büa puhnouMapao vei nghingao hinou vah aveih khesü soue.  
5Puhye paodou-apeio Zekhariah hria buyu koute hai puhnou Mapao vei 
kuvah sü lenou sho-a soupeie, ae Mapao nou puhye shiha peie.  

6Puhnou taho Philistin maiye reih soua Gath, Jamnia, ae Ashdod nuhdutao 
vei kivo khesü dakho peie, ae puhnou Ashdod nuhdu pehao hi buyu 
nuhdutao ae Philistin maivei nuh teidei hinou nuhdu khesü soushu peie.  
7Ramai nou puhye soukha peiyu donou puhnou Philistin mai, Gurbaal hinou 
hrüa buyu Arab mai, ae Meun maitao jünou reih veiloue.  
8Ammon mainou Uzziah ye kikha peiwe, ae puh hai khouko busho pare, 
sübüa puhnou zhih tayu hai Ejipt hi koute puh zhih hai chouvere.  
9Uzziah nou Jerusalem nuhdu hi talouyu Kainghou Robomü, Deikho Robomü, 
ae kivo kainghou teitei hi reihkhaobu kushoa nou soukhai loure.  
10Puhnou rekou hia reihkhaobu taoli soukhai peie, ae dzükhao-a taoli hepeie, 
daiolouzü puh vei kikhaorü taoli hai Shephelah deichi phi ae deikho hinou 
bue. Puh hai tatayu jüpa shoe, südonou puhvei maitaoye deichi hi rashibe 
sholo ae deikho deiveih hi shinamara thoulo tea süpeie.  
11Süpei hinou puhvei reihmai me hai dushoa nou bue, ae puletaoye me-me 
soua puhvei rü-apeio Jeiel ae Maaseiah puhai nou veo vei peikhowo 
Hananiah vei khakhe hinou vah sü soue.  
12Reihmai sütao hai peikhoyu mai 2,600 nou süthaisa-a nou bue.  
13Puletao vei khakhe hinou soureih veishoa soulou süyu reihmai 307,500 bue.  
14Uzziah nou puhvei reihmai hrülaiye rü, heung, peirü, sabanü, voulou, ae 
louthou sü peie.  
15Puhnou Jerusalem hinou shara soulou süyu maiye panou reihkhaobu hinou 
ae kushoa soukhai touyu kivo pei hinou kalou süyu voulou ae chuh dushoyu 
poa lailou süyu navei khesü soupaloue. Puh zhih hai tasho paloure ae 
khouko-a veisho pare, daiolouzü Ramai nou puhye khupasoua soukha peie.  

Uzziah nou Khaophu Souyu donou Ramai nou Tudeeyu 

16Ana Veo Uzziah nou dusho pakhaie, puh hai khaophu soutare, südonou puh 
sü kaodu tare. Puhnou puhvei Ramai Mapao ye ngaophu moa Rathoki hi 
talou pou kainüvei deiyu posheelabu hinou meidei-a posheelare donou 
taloue.  

17Ana napaowo Azariah nou khoushoyu ae khuveih shoyu napao mai raicha 
saloua nou Veo ye thaifü louloua 
18puhye sü nuchaore. Puletao nou paoe, “Veo Uzziah, nenou Mapao hi pou 
kainüvei meidei-a posheelare nasü nevei vah moe. Vah hainasü Aaron vei 
tyaosholea hinou hrüveyu napao maitao panou soure donou soushee 
khaitoue. Sheeyu buh haina hinou vakou tapalo, daiolouzü ne hai 
Ramai Mapao hinou soumahwure, ae puhvei shiha sü ne hi bupu khailai 
more.”  
19Pou kainüvei meidei-a posheelare donou Rathoki hinou Uzziah sü puh bah 
hinou pou kainüvei meideiyu meibvü nasü poa posheelabu hinou la-a nou 
bue. Puhnou napao maitao hisü rarou loure, ae sübüa buyu hinou puh pu va 
loukhaora sou sü soupare.  
20Azariah ae napao kukhe maitao nou Veo Uzziah pu hinou loukhaora 
soupayu sü ngaopisho-a nou zhu-a bue, ae süthaisü puletao nou puhye sü 
Rathoki hinou thashoa vakou hupawure. Puh-a thasho-a nou tapare, 
daiolouzüMapao nou puhye sü tudee peie.  
21Veo Uzziah thaimo koute puh hai loukhaora sou sü soua puh sü sheemore, 
südonou puh sü Rathoki hi velou loushi-a lah puh ki hinou bue, ae puhvei 
vah haso teitei sü puh nahpoutu Jotham panou nuh teidei sü khasa-a hrüe.  
22Uzziah nou soupfüyu vah teitei hai Amoz nahpoutu rachipaolawo Isaiah 
nou rükhai toue.  
23Uzziah thaiyu thai, puhye sü veo maitao daovuyu buh hinou daovu peie, 
ana puhnou loukhaora souyu donou veo maitao vei khüh hisü pothou vupei 
moe. Puh nahpoutu Jotham nou puh thaosou pa veo souloue.  

2 Puopaoko 27 

Judah hi Veo Jotham 
(2 Vem 15.32-38) 

1Jotham nou veo soulouyu phaki puh hai po kaingou pare, ae puhnou 
Jerusalem hinou po kiarou hai veo soue. Puh pfü zhih nou Jerushah toue, 
puh sü Zadok nah naotupai-e.  

2Puh puo Uzziah büa puhnouMapao vei nghingao hinou vah haso aveih khesü 
soupeie; ana puh puo büa puhnou Rathoki hi pou kainüvei sü meidei-a 
posheela moe. Anou maikhe mai hai vah ashi khesü soua bubaie.  
3Jotham nou Mapao vei Rathoki Reilova Robomü nasü soupeie, ae Jerusalem 
nuhdu hi Ophel tea kuyu kivo nasü puhnou soupeie. 
4Puhnou Judah deichitao hinou nuhdu khesü soushu peie, ae vaohro hi-a 
reihkhaobu ae kipeitaoh khesü soupeie.  
5Puhnou Ammon maivei veoye sü reih soua veiloue. Süthaisü puhnou 
Ammon maiye panou po asü koute hai po ali hinou shahu sühdou 3400, 
southou matric ton 1,000 ae sühthou matric ton 1,000 hai puhye panou peie.  
6Jotham hai khoupu lailai pare, daiolouzü puhnou puhvei Ramai Mapao chi 
sü soutaosou züloue.  
7Jotham nou soupfüyu vah kukhetao, puhnou soureih souyu, ae puhnou tayu 
veishi hai Israel ae Judah hi vemaitao vei larübvü hi rüthou khaitoue.  
8Po kaingou hinou Jotham nou pa veo souloue, ae puhnou po kiarou hai 
Jerusalem hinou veo soua bue.  
9Puh thaiyu thai, puhye sü David vei Nuhdu hinou poa vupeie, ae puh 
nahpoutu Ahaz nou puh thaosou pa vebuh thaoloue.  

2 Puopaoko 28 

Ahaz nou Judah hi Veo Souyu 
(2 Vem 16.1-4) 

1Ahaz nou veo koulouyu phaki puh hai po kai pare, ae puhnou Jerusalem 
hinou po kiarou hai veo soue. Puhnou puh paoh David Veo büa vah haso 
aveih sü soumoe, ana Mapao nou jüpa moyu vah khesü soua baie,  
2ae Israel maivei veo maitao nou tayu büa ta-a baire. Puh sü hu nou Baal 
zhurai sü souloure,  
3pou kainüvei sü Hinnom Deikho hinou meidei-a posheela peie, alia puhnou 
Israel mainou talouyu phaki, Mapao nou hulai peiyu tyahrü maitao nou 



1078 

 

 
   Sheeyu Baibel 

© 2009, Bible Society of India. 
 

 
 

 

soupfüa buyu zhaidou ashi thaifüa puh nahpoututao koute-a bashara hi 
meidei-a posheela peie. 
4Cheche moyu rahye thoyu buh, deichi kinou ae süübe phi kinou Ahaz hai 
pou kainüvei meidei-a bashara khesü posheela peie.  

Sairia ae Israel Maiye Reih Souyu 
(2 Vem 16.5) 

5-6Veo Ahaz nou mahmo souyu donou puhvei Ramai Mapao nou Sairia maiye 
panou puhye hraongu soupeie ae puhvei mai taoli hai hukhamai soua 
Damaskas hi panou nüpoa tare. Süpei hinou Mapao nou Israel maivei Veo 
Remaliah nahpoutu Pekah panou Ahaz veoye sü hraongu soupeie ae puhvei 
veihshoyu reihmai 120,000 hai teithe ali hinou southa peie. Puletao vei 
puopaoh Ramai Mapao nou haibüa soupeiyu hai daivanoue toulouzü puletao 
nou puhye malaiyu donoue. 
7Israel maivei reihmai ali Zikhri tea kuyu punanou Ahaz nahpoutu Maaseiah, 
veo vei ki kho-apeio Azrikam ae veo vei kheve hinou peichawo Elkanah 
puletaoye sü southa peie.  
8Judah mai hai puletao vei thaihou-jürai mai baiyuma Israel mainou 
naotumai ae nahmaitu 200,000 hai hukhamai soua Samaria hi nüpoa tare, ae 
navei-a taoli posa-a tare.  

Rachipaolawo Oded 

9Mapao vei rachipaolawo mai ali Oded tea nou Samaria nuhdu hinou bue. 
Puhnou Israel maivei reihmaitao nou Judah maiye hukhamai soua nüpoa 
laiyu maitao hai nuhdu taloure hinou pa dao-e, ae puletao hi haibüa paoe, 
“Neletao vei puopaoh Ramai Mapao nou Judah maiye lekhayu donou 
neletaoye panou reih veiloue, ana neletao nou puletaoye tarasoua southayu 
sü raki hi choukhere.  
10Alia chu-a neletao hai Jerusalem ae Judah hinou hrüa buyu maitaoye 
panou neletao vei qila soulai tea bure. Neletao-a neletao vei Ramai Mapao hi 
soumah khaitouyu bue touyu neletao sümovu?  

11Enou paoyu sü keilo! Hukhamai haitao sü neletao vei thaihou-jürai ae tupfü 
mai baie. Puletaoye panou lado soua tawo, molouzü Mapao vei lekha rarou 
nou neletaoye sü tudee peilaire.”  
12Süthaisü Israel maiye süthai-apei mai adai, Jehohanam nahpoutu Azariah, 
Meshillemoth nahpoutu Berekhiah, Shallum nahpoutu Jehizkiah, ae Hadlai 
nahpoutu Amasa hai maitao-a reihmaitao nou soupfüyu vah sü kaomore tea 
paoe.  
13Puletao nou haibüa paoe, “Hukhamai haitao sü hai hi salouso! Etao 
hai Mapao nghoujü nou mah sü soua bubaie, ae puhvei lekha rarou sü soua 
puhnou Etaoye tudeere sü bue. Süpei hinou chu-a kaomoyu vah khesü 
southoupu peia panou Etao pei hi veahoyu sü velaiwu?”  
14Südonou reihmaitao nou hukha maitao ae puletao nou shaopoa veyu natao 
sü puletaoye süthai-apei maitao ae maisou hi peiwure,  
15ae mai adai taonou nüpoa laiyu hukha maitao sü saloure, ae puletao 
hrohinou sabanü banou moyu maiye sü sabanü banou peie, phikha hayu 
maiye sü phikha peie, puletaoye touso peie, ae zhizhu khaitouyu maiye sü 
oliv theadzü noupeie, alia lelouho maiye rheisüh phao hinou pfüloua puletao 
mai hrülaiye sü habe nuhdu Jeriko hi save thoupeie. Süthaisü puletao hai 
Samaria hi dakhai tare.  

Ahaz nou Assaria Maivei Soukha Khoyu 
(2 Vem 16.7-9) 

16-17Edom mainou Judah teidei hi reih huloupua hukhamai taoli nüpoa tare, 
südonou Veo Ahaz nou Assaria maivei Veo Tiglath Pilesar hinou soukha 
khore.  
18Teile süphaki Philistin mainou-a Judah maivei teidei khelo buyu ae teinghi 
loulo buyu nuhtaoli hi reih huloure. Puletao nou Beth Shemesh, Aijalon, ae 
Gederoth nuhdutao, alia Soko, Timnah, ae Gimzo nuhdutao ae süpehao hinou 
buyu nuhtao noupu poloua füsho-a buloure.  
19Judah hi veo Ahaz nou Mapao vei jüphi ae puhvei maitao hi kaozü moyu 
vah souyu donou Mapao nou Judah teidei hisü veahoyu hai pove peie.  

20Assaria hi Veo nou Ahaz ye soukha peiyu paomoa nou souveapu peie.  
21Südonou Ahaz nou Rathoki hinou buyu, veo vei ki hinou buyu ae süthai-
apei maitao hinou buyu sana sü poloua Assaria hi Veo ye pove peie, ana 
sütao vanou-a puhye sü soukha peimore.  

Ahaz vei Mahmotao 

22Ahaz nou veahoyu daopu khaie, Mapao vei jüphi ae mahmo sü soupua 
baire.  
23Puhye hraongu soupeiyu Sairia maivei basharatao hi puhnou posheela peie, 
daiolouzü puhnou haibüa paoe, “Sairia maivei rahtao nou Sairia maivei veo 
ye soukha peiwe, südonou Enou puletao vei basharatao hi posheela peilouzü, 
rah sütao nou E-a soukha peishulai.” Ana hai nasü puhye donou ae Israel mai 
hrülaiye donou veaho puyu ae kayu nasü baire.  
24Süpei hinou, Ahaz nou Rathoki hi buyu na khesü poloua dakho sasa 
khaiwure, ae Rathoki kikhu sü khuwure; alia Jerusalem buliki hinou bashara 
thoyu buh sü soushu loure.  
25Judah teidei hi buyu nuh teitei hisü puhnou cheche moyu bashara thoyu 
buh ae posheelabu khesü soupeie. Haibüa souyu donou puletao puopaoh 
Ramai Mapao vei lekha rarou nasü lah puh hi pove loure.  
26Puhnou soupfüyu vah haso teitei sü Judah ae Israel maivei Vemaitao 
Larübvü hi rüthou peikhaitoue.  
27Veo Ahaz thaiyu thai, puhye Jerusalem hinou povu peie, ana veo maitaoye 
poa daovuyu khüh hi poa vupei moe. Puh nahpoutu Hezekiah nou puh 
thaosou pa ve kouloue.  

2 Puopaoko 29 

Hezekiah nou Judah hi Veo Souyu 
(2 Vem 18.1-3) 

1Hezekiah nou Judah hi pa veo koulouyu phaki puh hai po kaingou pare, ae 
puhnou Jerusalem hinou po kaikü hai veo soua bue. Puh pfü hai Zekhariah 
nah naotupai Abijah toue.  

2Puhnou puh paoh David Veo büa Mapao nou jüpayu vah haso khesü 
soupeie.  

Rathoki Sousheeyu 

3Hazekiah nou veo soulouyu po araina khouh ngaorai hinou Rathoki kikhu sü 
houpeiwure, ae shi-a buyu Rathoki khesü soushupu peiwure. 
4Puhnou napao maitao ae Levi maitaoye Rathoki vei teinghi palova kijü hi 
kuve jüloure,  
5ae puletao hi haibüa paoe, “Oh Levi maitaore, chuo neletao lahye sousheelo, 
ae neletao puopaoh Ramai Mapao vei Rathoki nasü soushee peikhaio. 
Rathoki hi sheemoa buyu na veishi popa laikhaio.  
6Etao puopaoh maitao nou Etao vei Ramai Mapao ye sü louchelou more, ae 
puhvei nghingao hinou vah ashi khesü souwure. Puletao nou puhye sü 
thaowure, ae Mapao nou buyu buh hisü puletao nou puletao vei zhu pfüa 
vaitare.  
7Puletao nou Rathoki kikhu sü khuwure, ae meivabvü sü sounghi khaiwure, 
alia pou kainüvei sü meidei peimore, ae Israel maivei Ramai Mapao hisü 
meidei-a posheela peimore.  
8Hai vanou Mapao vei lekha rarou nasü Judah ae Jerusalem hi vere, ae 
puhnou soupfüyu vah khesü mai hrülai nou ngaopi shore. Hai khesü neletao 
mai hrülainou sükhai touwe.  
9Etao vei puopaoh maitaoye sü soureih souyu hinou southawure, ae Etao vei 
nahmai ae maipfü maitaoye sü hukhamai soua nüpoa tare.  
10“Chuo Enou Israel maivei Ramai Mapao ye koa vo ali thoulai tea ale 
laloure, sübüa soulouzü puhnou Etao pei hi raroupu paimoe. 
11Anah maitaore, teile souha puso. Neletaoye panou Mapao hi pou kainüvei 
meidei-a ae maikhe maiye sapoa puhye thore donou dopapei khaitoue.”  
12-14Levi mai haitao hai buh sühinou bue: Kohath vei khü hinou Amasai 
nahpoutu Mahath, ae Azariah nahpoutu Joel; Merari khü hinou Abdi 
nahpoutu Kish ae Jehallelel nahpoutu Azariah; Gershon khü hinou Zimnah 

nahpoutu Joah ae Joah nahpoutu Eden; Elizaphan khü hinou Shimri ae Jeuel; 
Asaph khü hinou Zekhariah ae Mattaniah; Heman khü hinou Jehuel ae 
Shimei; Jeduthun khü hinou Shemaiah ae Uzziel.  
15Mai haitao nou puletao vei thaihou jürai soua buyu Levi maitaoye sü kuve 
jüloure, ae puletao hai naanou soure donou soushee loure. Süthaisü Veo nou 
puletao hi kharochi peikhai touyu thaifüa Rathoki süMapao vei Chikha 
thaifüa soushee tare.  
16Napao maitao nou Rathoki kikha hisü talou soushee tare, ae sheemoyu na 
teitei sü Rathoki kijü hi popa khaipeie. Sühinou Levi maitao nou poloua 
nuhdu poa lapa Kidron deikho hi laiwure.  
17Puletao nou Rathoki sousheeyu hai khouh ngaorai khoukha ali zhou nou 
souta-e, ae teithe acha zhousü kou Rathoki hai soushee cheloue. Süthaisü 
Rathoki hi rathore donou soudayu hai teithe achali loupua nou sou-e, sübüa 
khoukha kiarou zhou sü Rathoki hai soushee cheloue.  

Rathoki Sousheeloua Sathoupu Louyu 

18Süthaisü Levi maitao nou Veo Hezekiah hi tave haibüa paoe, “Etao nou 
naanou soua Rathoki nasü sousheeche peiwure, ae meidei-a posheelare 
posheelabu, sheeyu raokhao khaire taibel, ae sühi poa vah soure na teitei sü 
soushee chewure.  
19Veo Ahaz nou Ramai ye louche moa buyu teile hinou potayu likhaotao-a 
Etao nou sousheeloua pothou khaipeiwure, ae sütao hai Mapao vei 
posheelabu nghoujü hi khaipei khaitoue.”  
20Süthaisü Veo Hezekiah nou nuhdu hi süthai-apei maitaoye sü kuve jüloua 
puletao hai Rathoki hisü vere.  
21Veo vei kihikhamai vei mahmo ae Judah teidei hinou hrüa buyu maitao vei 
mahmo khaipeire donou alia Rathoki sousheere donou puletao nou chode 
anai, zhaotu anai, zhaotoutu anai, ae nghitu anai hai pove posheela peie. Veo 
nou Aaron vei tyaosholea hinou hrüveyu napao maitaoye hrikhaonatao sü 
posheelabu hinou posheela peio tea paopeie.  

22Napao maitao nou raikha soua chodetao sü dathaloue, süthaisü zhaopoutao, 
süthaisü zhaokütao dathaloua posheelabu vasü zhe lazü peie.  
23Akhai khasoua puletao nou nghitutao sü poloua veo ye panou sühi rathore 
donou taveloua buyu maitaoye sü panou bah deiloure.  
24Süthaisü napao maitao nou nghitu sü dathaloua sütao vei zhe nou 
posheelabu hisü maikhe maivei mahmo khaipeire donou lazü peie, daiolouzü 
Israel mai hrülai donou meidei-a posheela peiyu ae mahmo khaipeire donou 
posheelayu sü soupeio tea veo nou kharochi peie.  
25Mapao nou Veo David hi veo vei rachipaolawo Gad ae Nathan panou 
paodou peiyu thaifüa veo nou Levi maitaoye poa lou souyu basei noupu 
Rathoki hi khaipeie.  
26Levi maitao nou David nou poa lou souyu basei khesü poloua bure, ae 
napao maitao nou shabe poloua la-a nou buloure.  
27Süthaisü meidei-a posheela peio tea Veo Hezekiah nou kharochi peie, ae 
meidei-a posheelayu phaki, maikhe mainou Mapao ye paoshoyu lou soue, alia 
lou souyu maitao nou shabe nghou-a ae poa lou souyu basei teitei 
noupu Mapao ye lou sousho-e.  
28Meidei-a posheelayu nasü taoche loumo koute hai maisou nou ratho-e, ae 
lou souyu maitao-a lou sou-a nou bue.  
29Süthaisü Veo Hezekiah ae mai hrülai nou nakou khoukhü loua Ramai ye 
tho-e.  
30Veo ae süthai-apei maitao nou Levi maitao hi Veo David ae rachipaolawo 
Asaph nou Mapao ye lou soushore donou dapapei khaitouyu loutao 
nou Mapao ye sousho tea paopeie. Puletao nou sasho-a Mapao ye lou 
soushore, ae puletao nou nakou khoukhü loua Ramai ye tho-e.  
31Süthaisü Hezekiah nou maikhe mai hi paoe, “Chuo neletaoye sü soushee 
peiwure, südonou Mapao hi kalo vei posheela khesü pove peio.” Maikhe 
mainou paochi züa soupeie, ae kamai-a nou hrikhaona hai pove meidei-a 
posheelare donou pove peie.  

32Maikhe mainouMapao hi meidei-a posheelare donou pove peiyu hai chode 
rainai, zhaotu kaihli, zhaotuti kaih ahai;  
33ae maikhe maiye panou toure donou pove posheela peiyu hai chode 
kaihrou ae zhaotu thesü pove peie.  
34Ana napao maitao hai mai chileyu donou posheela peiyu hrikhaona haitao 
sü datha khailou hore. Südonou napao kukhe maitao nou naanou soure 
donou soushee loumo koute hai puletao vei thaihou jürai soua buyu Levi 
maitao nou puletao vei vah souche loumo koute soukha peie. (Levi maitao 
hai napao maitao jünou naanou soure donou soushee-a buyu hai chilee 
cheche puhie).  
35Meidei-a posheela peiyu jünou pua napao maitao nou soure vah sü 
maisouye panou toure donou posheela peikhai touyu southeatao meideire ae 
meidei-a posheelare donou peikhai touyu zhaoh hai-a lazü peilai. Haibüa 
Rathoki nasü Ramai ye thore donou sousheepu loue.  
36Veo Hezekiah ae maisou hai lesa shore, daiolouzü Ramai nou puletaoye 
soukha peiyu donou vah haitao sü thasho-a nou soucheloue.  

2 Puopaoko 30 

Tachopa Nüh Nüre donou Soudayu 

1-3Maikhe mainou Tachopa Nüh hai teile macha soua khouh ngaoraina hisü 
nüh nülou more, daiolouzü napao maitao hai naanou soure donou soushee-a 
buyu mai poumore, ae maikhe mai-a Jerusalem hisü ve jülou hore. Südonou 
Veo Hezekiah, puhvei peikho maitao alia Jerusalem hinou hrüyu maisou nou 
koa khouh ahai na hinou Tachopa Nüh nülai tea ae-ao souloure. Veo nou 
Israel ae Judah mai hrülai hi, matsü soua nou Ephraim ae Manasseh maitao 
hisü kopomaiye seiho Jerusalem Rathoki hinou Israel maivei 
Ramai Mapao ye tsükhouyu hinou Tachopa Nüh koa nüzho laikhe tea kuta-e.  
4Veo ae maikhe mai hai puletao nou tsücho dayu nasü kaore tea lesa shore,  
5südonou puletao hai Israel mai hrülai, reilova buyu Dan teidei hinou poa 
khelo Beershaba koute hrüa buyu mai hrülaiye sü Jerusalem hinou tave 

raichoki jünou dupua ae chikha thaifüa Tachopa Nüh sü nüzho laishe tea 
seiko seiho kue.  
6Kopo maitaoye sü veo ae puh khenou peikhoyu maitao nou haibüa kharochi 
peia Israel ae Judah teidei teitei hisü seitare: “Assaria mainou reih hulouyu 
hinou turei palouyu Israel maitaore, chuo Abraham, Isaak, ae Jakob vei 
Ramai Mapao hi dakhai velo, sükure toulouzü puh-a neletao hi dakhai velai.  
7Neletao vei puopaoh ae thaihou jürai maitao büa neletao vei 
Ramai Mapao ye louche moyu sü souso. Puletaoye daizhou koute tudee peiyu 
sü neletao-a süwe. 
8Puletao büa neletao hai tsüle khouso, ana Mapao vei chi sü zülo. Neletao vei 
Ramai Mapao nou teisa vei soure donou soushee khaitouyu Rathoki, 
Jerusalem hisü tavelo, ae sühinou tave puhye tholo, sükulouzü neletao hi 
puhvei lekha rarou nasü bupu laimoe.  
9Neletao nou Mapaohi dakhai veloure toulouzü, neletao vei tyarai maitaoye 
ngaobamai nou hukhamai soua nüpoa tayu maitaoye sü zhuvea pei-a panou 
puletaoye sü lah vei ki hi dakhai ve loulai. Daiolouzü neletao vei 
Ramai Mapaohai maiye leshi süyu ae zhuvea süshoyu nasüe, ae neletao nou 
puh hi dakhai ve louzü, puhnou neletaoye sü popeilai.”  
10Kopomaitao nou Ephraim ae Manasseh nuh teidei hi ae Zebulun teidei hi 
khete hai taho ko sü paopeie, ana maikhe mainou puletaoye sü zünüa konü 
peie.  
11Sübüa buyuma Asher, Manasseh, ae Zebulun hi kamai-a nou paochi sü 
louche-a nou Jerusalem hisü ve-e.  
12Ramai nou kozho peia Judah hi maitao nou tsüle ali souloua veo ae peikho 
maitao nou kharochi peikhai touyu nasü züa vah haso khesü soupeie.  

Tachopa Nüh Nülouyu 

13Khouh ahai na hisü khei thoumoyu Raokhao Nüh nüre donou Jerusalem hi 
mai alaosou velou jüloure.  

14Puletao nou Jerusalem hi rah kukheye posheelabu ae pou kainüvei meidei-a 
thoyu buh veishi soushi-a nou poho Kidron deikho hisü shilaiwure.  
15Puletao nou khoungao kiadai zhou sü Tachopa louyu vei posheelayu zhaotu 
nasü datha loure. Naanou soure donou soushee loumoa buyu napao maitao 
ae Levi maitao hai hrao shore, südonou puletao vei hrümai hai 
sousheeloua Mapao hi peithou pure, ae chuo puletao hai Rathoki hinou 
posheela sü meidei-a sheela louveire.  
16Puletao mai hrülai nou Ramai vei mai Moses vei Chikha thaifüa Rathoki 
hisü lahkuku nou buzüyu buh hi buloure. Levi maitao nou posheela 
khaitouyu souzhe sü napao mai hi peie, ae napao maitao nou souzhe nasü 
posheelabu hi lazü peie. 
17Daiolouzü Tachopa Nüh vei posheelare zhaotu dathare donou mai alao sou 
naanou hilo vanou soushee loumore, südonou Levi maitao nou zhaotu sü 
datha peie, ae zhaotu nasü sousheeloua Mapao hi poa peithou peie.  
18Süpei nou, nüh nüre donou taveloua buyu Ephraim, Manasseh, Issakhar, ae 
Zebulun maitao hai mai poulao nou soushee loumoa Tachopa Nüh sü nüre. 
Südonou Veo Hezekiah nou puletaoye donou haibüa veachi paopeie:  
19“Oh Mapaowo, Etao vei puopaoh Ramai, nevei zhai aveih hinou puletao vei 
tsüle teitei nou peia neye thoyu maitaoye sü naanou hilonou soushee loumoa 
buyuma puletao vei mah sü khaipeio.”  
20Hezekiah nou veachi paoyu sü Mapao nou keipeia puletao vei mah sü 
khaipeiwure, ae mailia soushi peimoe.  
21Jerusalem hi velou jüa buyu Israel maitao nou teithe anai hai asashoa nou 
khei thoumoyu Raokhao Nüh sü nüe, alia Levi maitao ae napao maitao nou 
puletao vei khouko teitei nou peia teithetsü sü Mapao ye lou sousho-e. 
22Mapao ye thoyu hi süthaisa-a souveih shopeiyu Levi mai hrülaiye sü 
Hezekiah nou paosho peie.  

Nüh Nüyu Akhaina 



1087 

 

 
   Sheeyu Baibel 

© 2009, Bible Society of India. 
 

 
 

 

Maikhe mainou puletao vei puopaoh Ramai Mapao ye paosho-a posheela 
khesü popei-a teithe anai koute hai khonüh nüloure,  
23süthai-a maisou sünou teithe anai hai khonüh nüpulai hie tea ae-ao 
souloure. Südonou puletao hai teithe anai savasho-a nou khonüh nüpuloue. 
24Judah hi Veo Hezekiah nou posheela khaitouyu hinou maisouye panou 
datoure donou chode theli, ae zhaotu thenai hai peie, alia peikhoyu maitao-a 
maisouye chode theli ae zhaotu thekirou hai peie. Napao mai taoli hai 
naanou soure donou soushee loure.  
25Judah teidei hinou hrüa buyu maisou, napao maitao ae Levi maitao, Israel 
maivei teidei hinou veyu maitao, ae Israel ae Judah teidei hinou ve hrüyu 
shetumai hrülai-a asa shore.  
26Jerusalem nuhdu hinou buyu mai hrülai sü asa shore, daiolouzü David 
nahpoutu Solomon teile hinou zhou koute hai haibüa nou khonüh hai nükhai 
toumo hie.  
27Süthaisü napao maitao ae Levi maitao nou Mapao vei shiha sü maisouye 
donou khopeie. Ramai nou buyu raki vanou puletao vei veachi sü keinou 
peie, ae puletaoye sü popeie.  

2 Puopaoko 31 

Hezekiah nou Rathoyu Zhai-hrü Soudayu 

1Nüh nüche louyu thai, nüh buh hi velouyu Israel mai hrülai nou Judah teidei 
veishi hisü taho rah kukhe thore donou chuh shokhai touyu, Asherah 
rapfüpaiye thoyu basharatao, ae acheche moyu ratho buh teitei sü soushi 
khaiwure. Haibütoua puletao hai buh kukhe hi buyu Judah, Benjamin, 
Ephraim ae Manasseh teidei teitei hia soushi khaitou peiwure. Süthaisü 
puletao mai hrülai nou linaonao vei ki hi dakhai tare.  
2Veo Hezekiah nou napao maitao ae Levi maitaoye meme soua zhipaloua nou 
lahkuku nou soure vah thaifüa kamai-a panou posheela peiyu sü meidei-e, 
kamai-a pou kainüvei meidei-e, khekhe mai-a panou Rathoki hinou rathoyu 

sü süthaisa-a soue, ae kamai-a Mapao ye lou sousho-a puh kalo sü pao-a 
panou vah soutapue.  
3Veo nou lah puhnou kiyu kikhaorü hinou shona ae koukhe meidei-a 
posheelayu, Soteithe hi posheelayu, khouh Ashu vei Nüh hi posheelayu ae 
khonüh kukhe hiMapao vei chikha thaifüa posheelayu teitei sü popa posheela 
peie.  
4Süpei hinou, Veo nou Jerusalem hinou hrüa buyu maitao hisü puletao nou 
peinüa buyu posheela khesü napao maitao ae Levi maitao hi pove sheela 
peio, sükulouzü Mapao vei chikha thaifüa puletao nou souzü vah teitei sü 
liche-a souche loulai.  
5Kharochi peiyu sü maikhe mainou chou louyu phaki, Israel mai hrülai nou 
sapeina hai shinamara ngao louyu arai khana, darkhadzü, oliv theadzü, 
laivoudzü, ae puletao vei dou-lao hinou ngaolouyu veishi hinou pove 
posheela peie; ae puletao vei buyu na teitei hinou taith (tithes) sü pove peie.  
6Judah teidei hinou hrüa buyu mai hrülai nou puletao vei kikhaorü ae zhaotu 
taith sü pove peie, ae sapeina-a taoli hai pove peie, sükhesü puletao nou 
puletao vei Ramai Mapao hi sousheelou-a peithou peiwure. 
7Maikhe mainou sapeina khesü pove peiyu hai khouh asüna hinou poa khouh 
anai koute hai pove peie.  
8Veo Hezekiah ae peikho maitao nou pove peikhai touyu nakhesü ngaolouyu 
phaki, puletao nou Mapao ye paoshore, ae maisou-a puletao nou paosho peie.  
9Maikhe mainou pove peikhai touyu sapeinatao donou Veo nou napao maitao 
ae Levi maitao hi cha-e,  
10ae Zadok vei tyaosholea hinou hrüveyu napao peichana Azariah nou puh hi 
haibüa chila peie, “Maikhe mainou Rathoki hi sapeina pove peiyu hai Etao 
nou tou louyu thai-a alao sou lipa-a bue. Mapao nou puhvei maitaoye shiha 
peiyu donou haikhe teitei sü Etao nou ngaoloue.”  
11Veo Hezekiah nou Rathoki pe hinou kini khaire ki ali soulo tea lüpeie, ae 
puletao nou kini pojü khaire donou ki ali souloue.  

12Maikhe mainou pove peiyu sapeina ae taith teitei sü ki sühi pothou 
khailoue. Ki haina khore donou Levi puona Konaniah ye sü doloure, ae puhye 
soukha peire donou puh thaihou Shimei ye vahbu thoupeie.  
13Veo Hezekiah ae napao Peichana Azariah nou Konaniah ae puh thaihou 
Shimeiye vah soukha peire donou Levi mai haitao kirou sü dopaloue: Jehiel, 
Azaziah, Nahath, Asahel, Jerimoth, Jozabad, Eliel, Ismakiah, Mahath, ae 
Benaiah.  
14Rathoki vei teinghi palova robomü khoyu hi peikhowo Levi puona Imnah 
nahpoutu Kore nou Ramai Mapao hi maikhe mainou peinüa pove peiyu 
sapeina khesü pojü peiwe, ae Sheesheelai hi posheela peire posheela nakhesü 
zhupeiwe.  
15Nuhdu kukhe hinou hrüa buyu napao maitao, tsümai ae nahle mai souku 
moa puletao nou ngaozüa buyu khesü peipha peiyu hi puhye Eden, Miniamia, 
Jeshua, Shemaiah, Amariah, ae Shekaniah hai maitao nou soukha peie. 
Puletao nou puletao vei thaihou-jürai Levi maitao-a touso sü puletao vei vah 
thaifüa raibütoua zhazhi peie.  
16Po shirou payu ae süjünou la-a buyu poutumai hrülaiye sü puletao vei 
vahbu na thaifüa Rathoki hinou vah souyu mai hrülaiye sü zhazhi peie.  
17Napao maitaoye khü thaifüa vah zhipeiwe, ae po kai jünou layu Levi 
maitao hai puletao vei vah thaifüa me me sou zhipeie.  
18Puletao mai hrülai hai puletao vei chapfü, nahmai ae puletao hi buyu mai 
noupu zhih rüthouyu hisü rüthou-e, daiolouzü teile tara hia puletao nou 
sheeyu vah sü soure donou souda-a buloure donoue.  
19Aaron vei tyaosholea maitao hi peikhai touyu nuhdutao ae süpehao hi buyu 
hiphao noupu peikhai touyu teideitao hinou buyu napao mai hrülai, Levi khü 
hi zhih rüthou khaitouyu kihikhamai hrülaiye sü touso hai zhipeie.  
20Judah teidei teitei hi Veo Hezekiah nou kaozü vah nasü soupeie, ae puhvei 
Ramai Mapao nou jüpayu vah khesü soupeie.  

21Puhnou Rathoki donou souyu vah teitei ae chikha thaifüa soupfüyu teitei 
hai puhvei tsüle ae hrümai veishi nou Ramai hi pei-a soupfüyu donou puh hai 
savayu ngaoloude.  

2 Puopaoko 32 

Assaria Mainou Jerusalem ye Soupiyu 
(2 Vem 18.13-17; 19.14-19, 35-37; Is 36.1-22; 37.8-38) 

1Veo Hezekiah nou haibüa vah haso aveih ae Mapao ye puhvei tsüle teitei 
nou peia puhvei kuvah soupeiyu thai, Assaria hi Veo Sennakherib nou Judah 
teidei hi reih huloure, ae kivo veisho-a soukhai touyu nuhdu khesü poloulai 
tea sühao loure.  
2Sennakherib nou Jerusalem hi reih huloure donou souda-a bure touyu sü 
Hezekiah nou sülou khai-e,  
3-4Assaria maivei reih maitao nou Jerusalem hi nghikouyu phaki panou dzü 
ngaolou hore donou nuhdu pe hi dzü kü kouyu taosü puh ae puhvei peikho 
maitao nou ngilaire donou lela loure. Südonou peikho maitao nou mai taoli 
salou-a taho dzüla sü nure, sübüa panou dzü kükou more.  
5Veo nou nuhdu hi panou soureih hulou louhore donou shitayu kivo khesü 
khopu loure, ae reihkhaobutao-a veisho-a nou souloure, alia nuhdu vei kivo 
vakou hinou pa kivo kukhe ali khopa loure. Süpei hinou, puhnou Milo tea 
nou kuyu Jerusalem vei teinghi palova buyu hi deinai thoukhai touyu buh 
hia reihkhaobu soukhai loure. Puhnou heung ae rü-a taoli tuda khailoure.  
6Puhnou maikhe maiye khopeire maitaoye dopeie, ae puletao mai hrülaiye 
nuhdu vei robomü buyu kijüdu hi tave jülo tea kharochi peie. Puhnou 
puletao hisü haibüa paoe,  
7“Leche pfülo ae khuveilo, Assaria maivei veo, moyuma puhnou salaiyu 
reihmaitaoye sü ngaopiso, daiolouzü puhye salaiyu maitao jünou Etaoye salai 
peiyu na-a khouko veipu hie.  
8Puh hi louzü deiphao maivei khouko bua baie, ana Etao hiolouzü Etaoye 
soukha peire ae reih soukha peire Etao Ramai Mapao bue.” Veo Hezekiah vei 
chipao sünou maikhe maivei tsüle sü soudu peiwure.  

9Phajütou buyu thaisü, Assaria hi veo nou puhvei reihmaitaoye koa Lakhish 
hi buyu teile hinou puh vei peikho maiye Judah hi Veo Hezekiah ae 
Jerusalem hinou buyu peikho maitao hisü haibüa kopomaiye seive paoe,  
10“Assaria hi Veo Sannakherib nou haibüa paoe, ‘Jerusalem nuhdu khevanou 
neletao dai-e louche-a nou buwe? 
11Hezekiah nou neletao hisü neletao Ramai Mapao nou neletaoye sü Etao vei 
bah hinou khailupa peilai tea paowe, ana Hezekiah nou neletaoye sü süthai 
mah peiwua panou neletaoye sü khü-züa thai-a bailai.  
12Hezekiah nou Mapao vei rathoyu buh ae posheelabu kukhe sü souha 
khaipeire, ae süthaisü Judah ae Jerusalem hinou hrüa buyu maitao hi 
posheelabu ali khei hinou meidei-a ratho bailai tea paoe. 
13Avei puopaoh maitao ae Enou tyahrü kukhe maitao hi dai-e soupeie touyu 
neletao nou sümovu? Tyahrü kukhe nou thoyu rah kananou puhvei maitaoye 
Assaria veo bah hinou khailupa louyu bue? 
14Tyahrütao vei rah kananou puhvei maitaoye Etao bah hinou vupa louyu 
bue? Neletao nou thoyu rah nanou neletaoye vupa peilai tea kabüa neletao 
nou tsü chowe?  
15Südonou chuo Hezekiah ye panou haibüa neletaoye süthai mah peiso, ae 
puhye loucheso. Daiolouzü tyahrütao vei rah ali koute-a lah puhvei maitaoye 
abah hinou khailupa loumoe. Südonou neletao vei Ramai-a neletaoye abah 
hinou khailupa peilou hoe.’ ”  
16Assaria maivei peikho maitao nou Ramai Mapao ye ae puhvei kilaiwo 
Hezekiah hai jünou-a shisho-a paopeie.  
17Assaria hi veo nou seiko seiveyu hisü haibüa Israel maivei Ramai Mapao ye 
paoshi peie, “Tyahrü kukhe maitao vei ramaitao nou puletao vei maiye abah 
hinou khailupa louhoyu büa Hezekiah vei Ramai-a puhvei maitaoye abah 
hinou vupa louho-e.”  

18Assaria hi peikho maitao nou Jerusalem nuhdu hisü talapa-a poloure donou 
puletao nou kivo hinou buyu maitaoye panou choulou-a ngaopire donou 
seiko nasü pai chishoa Hebrew mai la hinou phoungao peie.  
19Puletao nou Jerusalem maivei Ramai ye deiphao mai bah nou soukhai 
touyu tyahrü kukhe maitao vei ramai ali hi paoyu büa paopeie.  
20Süthaisü Veo Hezekiah ae Amoz nahpoutu Isaiah nou hai vanou veachi pao-
a Ramai hinou soukha sü khore.  
21Mapao nou rakivamai ali seive Assaria maivei reihmaitao ae peikhoyu 
maitaoye southa khaiwure. Südonou veo sü hrao ngao-a lah puhvei teidei 
hisü dakhai tare. Ae teithe ali puhnou puhvei rahye tholai tea rathoki hi veyu 
phaki, lah puhvei nahmai kamai-a nou puhye sü buh sühinou khoche nou 
daothawure.  
22Haibüa Mapao nou Hezekiah ae Jerusalem hinou hrüyu maitaoye Assaria 
maivei Veo Sennakherib bah hinou khailupa peie, ae puletaoye ngaobayu mai 
kukhe hinou-a vupa peie, ae puhnou puletaoye panou hateitei hinou kaona-a 
hrüe.  
23Mai alao sou Jerusalem hi tave Mapaoye posheela peie, ae Veo Hezekiah ye 
sapeina khesü pove peie, süthai sünou tyahrü hrülai nou Hezekiah ye tsükhou 
peie.  

Hezekiah nou Souyu ae Khaophu Souyu 
(2 Vem 20.1-3, 12-19; Is 38.1-3; 39.1-8) 

24Teile süphaki Veo Hezekiah hai souloua nou thainonore. PuhnouMapao hi 
veachi paoyu phaki Mapao nou puh hi veiloure donou shee ali soupeie.  
25Ana Hezekiah nou khaophu sousholoua Mapao nou puhye souvei peiyu 
muh sü sülou more, südonou Judah ae Jerusalem mai hai veahoyu sü ve dao-
e.  
26Akhai hi kou Hezekiah ae Jerusalem hinou hrüa buyu maitao hai ledaloua 
tainou souloure, südonou Mapaovei lekha rarou nasü puletao hi ae Hezekiah 
hrüa buki sasü vemore.  

Hezekiah vei Kinitao ae Puhvei Duso 

27Veo Hezekiah hai tounghi shopare, ae mai hrülai nou puhye sü tsükhou-e. 
Puhnou puhvei sana, shahu, mutei chuhtao, pou kainüveitao, rütao, ae mutei 
nakhe khaire donou ki ali soushuloue. 
28Süpei hinou, puhvei thou-dzü ae oliv theadzü khaire donou-a ki kukhe ali 
souloue; ae puhvei kikhaorü ae zhaotu khaiyu ve-a taoli bue. 
29Haitao buyu pei hinou Ramai nou puhye zhaotu, kikhaorü ae kini taoli 
peiyu donou puhnou nuhdu alao soushu puloue.  
30Veo Hezekiah nou Gihon dzüla nasü khulaiwua panou dzütao hai Jerusalem 
kivo khevai külou peie. Hezekiah nou souyu vah veishi hai puhnou veilouyu 
sü souloue.  
31Teidei hi khupayu vahtao sü Babilon hi sühseita maiye seive puh hinou 
nou-e. Ramai nou puhvei tsüle zhure donou puhye sü panou lah puhnou 
sounü vah khesü souloue.  

Hezekiah vei Hrü Akhai 
(2 Vem 20.20-21) 

32Hezekiah nou soupfüyu vah teitei ae puhnou Mapao vei kuvah souyu khesü 
Rachipaolawo Amoz nahpoutu Isaiah vei Larübvü alia Israel ae Judah maivei 
Vemaitao Larübvü hi rüthou khaitoue. 
33Hezekiah nou puhvei puopaoh maitaoye koa zhitare, ae puhye sü veo 
maitao khüh peido hinou poa vupeie. Judah ae Jerusalem hinou hrüyu mai 
hrülai nou puh thaiyu phaki puhye tsükhou peie. Ae puh nahpoutu Manasseh 
nou puh thaosou pa ve kouloue.  

2 Puopaoko 33 

Manasseh nou Judah hi Veo Souyu 
(2 Vem 21.1-9) 

1Manasseh hai po kiahai hinou pa Judah hi veo souloue, ae puhnou 
Jerusalem hinou po raingou-angou hai veo soue.  
2Israel mainou talou füdei polou mojü tyahrü kukhe maitao nou ngaorayu 
vah haso soupfüyu büa puhnou Mapao nghingao hinou vah ashi khesü soue. 

3Puh puo Hezekiah nou soushi khaitouyu basharatao thoyu buh khesü 
puhnou soushupu loure. Puhnou Baal rahye thore donou posheelabu soupeie, 
Asherah rahpfüpai zhurai sü souloure, ae puhnou teivu khesü thotare.  
4Mapao ye panou teisa thore donou tea soukhai touyu Rathoki koute-a 
puhnou cheche moyu ramaiye posheelare donou posheelabu sü southou 
khaipeiwure.  
5Rathoki pa hi maisou vejüa buyu buh ahai hisü puhnou teivutaoye thore 
donou posheelabu soukhai peiwure.  
6Puhnou puh nahpoutu maitao koute-a Hinnom Deikho hinou dathaloua 
meidei-a posheela peie. Puh hai prou soua rako zhure, keingumai, 
kheikhupado souyu mai, ae thaimai rako hinou dai-e vepalai touyu khesü 
noutare.  
7Puhnou bashara khesü Rathoki hi polou khailoure. Rathoki süna vanou 
Ramai nou haibüa David ae puh nahpoutu Solomon hi paoe, “Israel mai khü 
kiahai buyu hrohinou, Enou Jerusalem hinou ae Rathoki haina hinou Eye 
panou thore donou dopa khaitoue.  
8Israel maitao nou avei kharochi ae avei kilai Moses nou peikhai touyu 
chikha khesü züa hrülouzü, Enou puletao puopaoh hi peikhai touyu teidei 
hinou puletaoye sü hulai laimoe.”  
9Manasseh nou Judah ae Jerusalem hi maitaoye süthaimah poho panou Israel 
maitao nou talouyu phaki, Mapao nou hulai peiyu tyahrütao jünou-a vah ashi 
khesü soupu tare.  

Manasseh nou Leda Louyu 

10Mapao nou Manasseh ae puhvei maitao hi paopi peie, ana puletao nou kei 
peibare.  
11Südonou Mapao nou Assaria hi veo vei reihmai peikhoyu maitaoye panou 
Judah teidei hisü reih hulou poloure, ae Manasseh ye nüloua puhye hurai 
nou phuloua Babilon hi süthai poa tare.  

12Puhnou veashoa buyu teile hinou puh sü nataiyu hrü hi kou hrüloua puhvei 
Ramai Mapao hinou soukha sü khore.  
13Manasseh nou veachi paoyu sü Ramai nou kei peia puhye sü panou puhvei 
vedei Jerusalem hi dakhai ve panou veo soupu loure. Süthaisü Manasseh 
nouMapao hai Ramai cheche-e touyu süloure.  
14Hai thaisü, Manasseh nou David vei Nuhdu kivo vakou buyu nahai teinghi 
palova nou Gihon dzüla reilova khete, Kha Robomü koute ae Ophel tea kuyu 
nuhdu hi koute sü kivo khokukhe loure. Puhnou kaopo khokhai touyu nuhdu 
teitei hisü reihmai me peikhoyu peikho mai khailoure.  
15Puhnou vakou maivei rahtao ae bashara khesü Mapao vei Rathoki hinou 
popa laiwure, ae puhnou Mapao vei Rathoki deichi hinou soukhai touyu 
posheelabu teitei sü nuhdu vakou hi popa khilaiwure.  
16Puhnou Mapao ye thoyu posheelabu nasü souveipu peie, ae sühinou 
puhnou chavei lathao-a hrüloure ae kalo vei posheela sü meidei-a posheela 
peie. Puhnou Judah hi hrüyu mai hrülai hisü Israel maivei Ramai Mapao ye 
tholo tea kharochi peie.  
17Kukhe mainou posheelabu kukhe hinou posheela peia buyuma puletao nou 
RamaiMapao hi likhei sheela peia baie.  

Manasseh vei Hrümai Akhai Souyu 
(2 Vem 21.17-18) 

18Manasseh nou soupfüyu vah teitei, puhnou puhvei Ramai hi veachi paoyu, 
ae rachipaola-apei maitao nou Israel maivei Ramai Mapao zhih hinou puh hi 
chi paopeiyu teitei sü Israel maivei Vemaitao vei Hrümai Ko Larübvü hi 
rüthou peikhaitoue.  
19Veo nou veachi paoyu ae Ramai nou puhvei veachi kei peiyu, ae puhnou 
ledalou mojü mahmo souyu teitei— puhnou vah ashi souyu, cheche moyu 
rahye thoyu ae Asherah rahpfüpai vei zhurai daoyu ae puhnou basharataoye 
thoyu veishi sü Rachipaola peiyu maitao Larübvü hi rüthou peikhaitoue.  
20Manasseh thaiyu thai, puhvei thaiphao hai veo vei ki fühao hinou vupeie, 
ae puh nahpoutu Amon nou puh thaosü pa ve kouloue.  

Amon nou Judah hi Veo Souyu 
(2 Vem 21.19-26) 

21Amon nou po kaihai hinou Judah teidei hi pa veo souloue, ae puhnou 
Jerusalem hinou po ahai hai veo soue.  
22Puh puo Manasseh büa puhnou Mapao vei nghingao hinou mahmo khesü 
soure, ae puh puo nou thoyu basharataoye puhnou thore.  
23Puhnou puh puo büa ledaloua Mapao hi dakhai velou more, ana mahmo 
khesü soupua baire.  
24Amon khakhe hinou peikhoyu maitao nou shodo souloua puhye sü lah puh 
ki hinou southawure.  
25Judah hi mainou Amon ye southayu maitaoye southawua puh nahpoutu 
Josiah ye panou ve kouloue.  

2 Puopaoko 34 

Judah hi Josiah nou Veo Souyu 
(2 Vem 22.1-2) 

1Josiah nou ve koulouyu phaki puh hai po acha baihie, ae puhnou Jerusalem 
hinou po shiali hai veo soue.  
2Puhnou Mapao vei nghingao hinou vah haso aveih ae kaozü vah khesü 
soupeie, ae puh paoh David nou hrüa tayu büa puhnou Ramai vei chikha 
teitei sü soutaosoua züa nou hrüe.  

Cheche moyu Rah thoyu khesü Josiah nou Aetimoyu 

3Josiah nou veo koulouyu po acha navasü puh hai nahsho-a buyuma puhvei 
puopaoh David vei Ramai ye sü thotare. Süthai po adai cheyu phaki, puhnou 
Judah ae Jerusalem hi cheche moyu rahtaoye thoyu buh, Asherah rahpfüpai 
vei zhuraitao, ae bashara khesü soushi tare. 
4Puhnou puhvei maitaoye seiho Baal ye thoyu buh ae süpehao hinou buyu 
poukai nüvei meideiyu posheelabu khesü panou daphe daphosasa khaiwure. 
Puletao nou Asherah rahpfüpai zhuraitao ae bashara kukhe teitei sü 
daphesasa loua poho sütaoye thoyu maitao khü pei hi laikhai peiwure.  

5Puhnou rah kukheye thoyu napao maitao vei rao khesü posheelabu hinou 
poa meidei peie. Haibüa puhnou Judah ae Jerusalem hai naanou hilonou 
sousheepu peie.  
6Puhnou Manasseh, Ephraim ae Simeon alia Naphtali nuhdu veishi hia ae 
soushi khaitouyu pehao teitei hia raibütoua soupeie.  
7Reilova buyu Israel maivei vedei teitei hia puhnou taho cheche moyu 
ramaiye thoyu posheelabu ae Asherah vei zhuraitao, basharatao, ae poukai 
nüvei meidei-a posheelabu veishi sü daphe daphosasa kou deiphi hi khaipeie. 
Süthaisü puhnou Jerusalem hi dakhai vere.  

Chikha Larübvü Ngaolouyu 
(2 Vem 22.3-20) 

8Josiah nou veo soulouyu po kiacha kousü puhnou teidei hi ae Rathoki 
soushee chelouyu thai, puhnou Azaliah nahpoutu Shaphan, Jerusalem nuhdu 
khowo Maaseiah, ae nuh teidei peikhowo Joahaz nahpoutu Joash puletaoye 
panou shitayu Rathoki nasü soure donou seita-e.  
9Rathoki khoyu Levi maitao nou Rathoki hinou khalouyu poushatao sü Napao 
Peichana Hilkiah bah hi thoupeie. (Haitao hai Ephraim, Manasseh, ae Reilova 
buyu Israel maitao, Judah, Benjamin ae Jerusalem hinou buyu maitao hinou 
kha louyu poushatao-e.) 
10Süthaisü poushatao hai shitayu Rathoki nasü soure mai asü bah hi peiwure, 
ae puletao nou poushatao sü poloua 
11süü vah souyu maitao ae chuh vah souyu maitao hi peiwua panou süü chuh 
hüloua poa Judah hi veo maitao nou pa shitayu Rathoki nasü soure donou 
peiwure. 
12Vah souyu maitao nou maicheshoa vah sü soutaosoua soutou toupeie. Vah 
souyu maitaoye zhupeire donou Levi mai adai: Merari khü hinou Jahath ae 
Obadiah, alia Kohath khü hinou Zekhariah ae Meshullam. (Levi mai haitao 
hai lou sou veishoyu mai khaitoue.) 

13Levi mai kukhetao nou na polayu ae vah kukhe hi zhupeiwe, ae kamai-a 
nou soupfüa buyu vahtao hai rükhai peiwe ae khekhe mai-a nou reihkhao 
souwe.  
14Rathoki hinou pousha popayu phaki Napao Peichana Hilkiah nou Moses hi 
Ramai nou peikhai touyu Mapao vei Chikha Larübvü nasü ngaoloue.  
15Süthaisü Hilkiah nou Shaphan hi paoe, “Enou Rathoki hinou Chikha 
Larübvü sü ngaoloue.” Ae Larübvü nasü puhnou Shaphan hi peie,  
16ae Shaphan nou Larübvü nasü Veo hi pove peiwua haibüa paoe, “Nenou 
kharochi peikhai touyu vah teitei sü souche loure. 
17Rathoki hinou buyu poushatao sü Etao nou poloua vah souyu maitao ae 
puletaoye zhupeiyu maitao bah hi thou peiwure.”  
18Süthaisü Shaphan nou Veo hi paopue, “Napao Peichawo Hilkiah nou ahi 
Larübvü ali peikhai toue.” Shaphan nou sünasü Veo hi phoungaoe.  
19Veo nou Chikha Larübvü phoungao peiyu nasü choulouyu phaki, puhnou 
puhvei sabanü sü paiphawure,  
20ae puhnou Hilkiah, Shaphan nahpoutu Ahikam, Mikaiah nahpoutu Abdon, 
Shaphan, chikuyu ki hi rü-apeio, ae Asaiah, alia veo vei kilai maitao hi 
haibüa kharochi peie: 
21“Taho Eye donou ae shokhaitoua buyu Israel ae Judah maitao 
donouMapao hi noukhaio. Larübvü hi daitoua paodou peikhai touyu khesü 
phoupalo. Mapao nou Etao pei hi raroure, daiolouzü Etao vei puopaoh 
maitao nou Mapao chi sü zülou more ae larübvü hai hinou soupfülo tea 
paopeiyu khesü soulou more.”  
22Veo nou kharochi peikhai touyu thaifüa Hilkiah nou kukhe maitaoye saloua 
rachipaolawo Huldah pfüpai hisü talai tea tare. Honapai hai Jerusalem nuh 
ashu hilo vanou bue. (Puh chaa zhih hai Shallum toue, puh sü Harhas tyao, 
Tikvah nahpoutu-e ae puhnou rathoki vei sabanü zhuwe). Puletao nou 
honapai hisü tave vepayu ko khesü paongao peie,  

23ae honapai nou puletao hi dakhai ve veo hi haibüa 
24Mapao nou paowe tea paopeio tea paoe, “Enou teidei hai hi hrüa buyu mai 
hrülai hisü larübvü hinou veo hi phoungao peikhai touyu chaatao sü seive 
souvea peilai.  
25Daiolouzü puletao nou Eye thaowua ramai kukhe hi poukai nüvei meidei-a 
posheela peire, ae puletao nou soukhai touyu vahtao sünou avei lekha soupa 
peiwure, ae avei lekha nasü buh hai hi lakou peilai, ae süsü panou akhai 
bulai moe. 
26Ana Mapao hinou kabülai tea noulo tea neletaoye seiveyu Judah hi veo hisü 
Israel maivei Ramai Mapao nou haibüa paowe tea paopeio: Nenou Chikha 
Larübvü hi rüthou khaitouyu tao choulouyu phaki, 
27nenou ledaloua anghoujü nou tainou souloure, ae Enou nuh teidei hai 
hinou hrüa buyu maitaoye tudee peilai tea paopi peiyu phaki nenou nevei 
sabanü paiphawua kra-a ahi veachi paoyu sü Enou chouloure, 
28ae Enou nuh teidei hai hi tudee laiyu nasü ne thaita mojü Enou soukhai 
laimore. Enou neye sü panou kaona-a thai loulai.” Puletao nou Veo Josiah 
hisü ko hai khesü ve paopeie.  

Mapao Chi Züa Hrüre donou Josiah nou Vo Souyu 
(2 Vem 23.1-20) 

29Süthaisü Veo Josiah nou Judah ae Jerusalem hi süthai-apei mai hrülaiye 
kuve jüloure,  
30ae puletao mai hrülai nou Rathoki hi napao maitao, Levi maitao ae nuh 
teidei hinou hrüa buyu mai hrülai sü tave jüloure. Mai hrülai nghoujü hinou 
Veo nou Rathoki hinou ngaolouyu Vo Larübvü nasü teitei nou phoungao peie.  
31Süthaisü Veo nou puhvei buh hinou laloua Larübvü hi rüthou peikhai touyu 
thaifüa puletao vei tsüle teitei ae hrümai veishi nou peia Mapao chi zülai, 
puhvei chikhatao ae kharochi teitei sü zülai tea vo ali souloure.  
32Veo nou Benjamin mai hrülai ae Jerusalem hinou hrüa buyu mai hrülaiye 
panou Vo soukhai touyu hainasü züa hrülai tea chaachou souloue. Jerusalem 

hinou hrüa buyu maitao nou puletao vei puopaoh Ramai ye koa vo soukhai 
touyu nasü züa hrüpeie.  
33Veo Josiah nou Israel maivei teidei hinou ngaora-a buyu bashara teitei sü 
souhawure, ae puhnou hria buki sasü Israel maiye panou puletao vei 
puopaoh Ramai Mapao chi züa puhvei kuvah sü panou souloue.  

2 Puopaoko 35 

Josiah nou Tachopa Nüh Nülouyu 
(2 Vem 23.21-23) 

1Veo Josiah nou Mapao ye tsükhouyu hinou Tachopa Nüh hai Jerusalem 
hinou nüe, ae puletao nou khouh araina khoukha kiadai zhou khonüh nüre 
donou kikhaorü khesü datha loure.  
2Puhnou napao maitaoye sü lah puletao nou soure vah nasü panou Rathoki 
hinou vah soure donou dothou peie, ae puletaoye panou vah soutou loure 
donou süpeie.  
3Israel maiye paodou peiyu Levi maitao hi puhnou haibüa soulo tea paoe, 
“David nahpoutu Solomon veo nou soupei khaitouyu Rathoki hisü sheeyu Vo 
Sübvü nasü pothou khailo. Neletao nou süna phao hinou kaopoa talai more, 
chuo neletao nou Ramai Mapao ae maikhe maivei kuvah sü buh hai hinou 
soua bailaire.  
4Veo David ae puh nahpoutu Solomon nou vah zhipei khaitouyu thaifüa 
neletao hai lahkuku vei khü thaifüa Rathoki hi vah sü soulo,  
5ae neletao hai Israel maiye soukha peire donou lahla nou bure sheeyu buh 
hisünou meme soua bulo.  
6Tachopa Nüh vei zhaotu ae nghitutao dathare donou chuo neletao hai 
naanou hilonou soushee-a bulo, ae Mapao nou Moses hi paopeiyu thaifüa 
neletao vei thaihou jürai maitaoye panou souda-a bulo.”  
7Süthaisü Veo Josiah nou lah puhnou kiyu kikhaorü hinou maisouye panou 
toure donou tachopa nüh vei posheela soua zhaotu ae nghitu theshirou, ae 
chode thesü peie.  

8Puhvei peikho maitao-a maisou hi, napao maitao hi, ae Levi maitao hi 
asasho-a nou popa peie. Rathoki hi peikho maitao— Napao Peichana Hilkiah, 
Zekhariah ae Jehiel puletao nou napao maitao hi zhaotu ae nghitu thehai-a 
kaihrou, ae chode kaihsü hai panou khonüh hi posheelare donou peie.  
9Levi maiye süthai-apei maitao— Konaniah, Shemaiah ae puhvei thaihou 
Nethanel, Hashabiah, Jeiel, ae Jozabad puletao nou zhaotu ae nghitu 
thengou, ae chode kaihngou hai Levi maiye panou khonüh hi posheelare 
donou peie.  
10Tachopa Nüh nüre donou souda cheyu thaisü, napao maitao ae Levi maitao 
nou linaonao nou bure buh hisü veo nou kharochi peiyu thaifüa buloure.  
11Tachopa Nüh vei nghitu ae zhaotutao datha cheyu thai, Levi maitao nou 
souhee sü laowe ae napao maitao nou souzhe sü poloua posheelabu hi lazü 
peie.  
12Süthaisü puletao nou Moses vei Chikha Larübvü hi rükhai touyu 
thaifüa Mapao hi meidei-a posheela peire donou sou khesü pfümounah 
thaifüa zha zhipeie.  
13Levi maitao nou sheeyu chikha zhai thaifüa tachopa nüh vei posheela peiyu 
sou khesü mei rouloure, ae shee-a nou popei khaitouyu sou khesü lee ae 
baosahu lee dutya hinou kholoua mai khemaiye thasho-a nou poa zhipeie. 
14Haibüa nou souyu thaisü, Levi maitao nou lahye donou ae Aaron vei 
tyaosholea hinou hrüveyu napao maitaoye donou sou khesü pokhai peiwe, 
daiolouzü napao maitao hai meidei-a posheelayu ae southeatao meideiyu 
donou khei koute hai zhoha sho-a nou vah soua bubaiwe. 
15Levi mai khü hinou Asaph vei tyaosholea mai haitao nou Veo David nou 
paopeiyu thaifüa lou sou-e: Asaph, Heman, ae veo vei rachipaolawo 
Jehuthun. Rathoki vei robomü khoyu Levi maitao hai lah puletao vei vahbu 
nasü thaokhai tumoe, daiolouzü puletao vei thaihou jürai Levi mai kukhetao 
nou puletaoye donou souda peie.  

16Veo Josiah nou kharochi peikhai touyu büa süzhou hai puletao 
nou Mapao ye thoyu, Tachopa Nüh nüyu, ae posheelabu hi meidei-a posheela 
peiyu teitei sü souloue.  
17Teithe anai koute hai Israel mai hrülai nou Tachopa Nüh ae Khei thoumoyu 
Raokhao Nüh hai nüe.  
18Daoh Samuel rachipaolawo vei teile hinou zhouvu Tachopa Nüh nüyu büa 
nüh nükhai timo hie, ae veo kukhe maitao nou Veo Josiah, napao maitao, 
Levi maitao ae Judah, Israel alia Jerusalem maitao nou Nüh nüyu büa nümo 
hie.  
19Veo Josiah nou veo soulouyu po kiacha kou Tachopa Nüh sü nüloue.  

Josiah nou Veo Souyu Akhai 
(2 Vem 23.28-30) 

20Veo Josiah nou Rathoki hi soure vahtao soucheyu thai, Ejipt hi veo Neko 
nou Euphratis reipe hinou buyu Karkhemish hi reih souvere. Veo Josiah nou 
puhye panou reih hulou more donou nu-e,  
21ana Neko nou Josiah hi haibüa ko paove-e, “Judah hi Veo, Enou reih souyu 
hai nasü ne pei hi reih soulai toumoe, ana Eye ngaobayu mai hi reih soulai 
tea soua baie, ae Ramai nou Eye thasho-a reih soutarao tea paowe. Ramai 
nou Eye koa salaiwe, südonou ne talou Eye reih souso, ne talou Eye reih 
soulouzü ne-a ha bailai.”  
22Ana Josiah nou reih soure donou le laloure, ae Ramai nou Veo Neko hinou 
pao veyu chi sü zübare. Südonou puhnou zhai soudaloua Megido deikho 
hinou talou reih soutare.  
23Reihbu hinou Veo Josiah ye sü Ejipt maivei voulouthou ali nou kavu 
peiwure. Südonou puhnou puhvei kilai maitao hisü “Thasho-a Eye satawo, 
daiolouzü Eye zhishi showure” tea kharochi peie.  
24Südonou puhvei kilai maitao nou puhye sü puhvei rheiluki hinou poloua 
puhvei rheiluki ahai na hisü pothouloua Jerusalem hisü savere. Puhsü buh 
sühinou ve thaire, ae puhye veo maivei khüh hinou poa vupeie. Judah ae 
Jerusalem mai hrülai nou puh thaiyu donou dopfü peie.  

25Rachipaolawo Jeremiah nou Veo Josiah thaiyu donou dopfüa khouli liyu 
lou ali dapei khaitoue. Lou hainasü Israel mainou naotu poutu sümoa lou 
souyu mainou dopfüa khouli liyu phaki lou hainasü zhaodao koute-a souwe. 
Lou hai nasü dopfüa khouli liyu larübvü hisü rüthou peikhaitoue.  
26Josiah nou soupfüyu vah haso teitei, puhnou Mapao ye thoyu, Chikhatao 
züyu,  
27ae puhvei ko arai hinou poa akhai koute hai Israel ae Judah vei Vemaitao 
Daomaiko Larübvü hi rüthou khaitoue.  

2 Puopaoko 36 

Judah hi Veo Joahaz 
(2 Vem 23.30-35) 

1Judah hi mainou Josiah nahpoutu Joahaz ye panou veo soure donou doloua 
theadzü napeiwure.  
2Joahaz nou po kaisü hinou ve kouloue ae puhnou Jerusalem hinou khouh 
asü hai veo sou-e.  
3Süthaisü Ejipt hi Veo Neko nou puhye sü hukhamai soua Jerusalem hinou 
nüpoa tare, ae Judah maiye panou shahu sühcho 3,400 ae sana sühcho 34 hai 
kikha phasoua panou peie.  
4Neko nou Joahaz thaihou Eliakim panou Judah hi veo souloure, ae puh zhih 
hai Jehoiakim tea sada peiwure. Joahaz ye sü Ejipt hi Neko veo nou nüpoa 
tare.  

Jehoiakim nou Judah hi Veo Souyu 
(2 Vem 23.36—24.7) 

5Jehoikim nou Judah hi ve koulouyu phaki, puh hai po kaingou pare, ae 
puhnou Jerusalem hinou po kiali hai veo soue. Puhnou puhvei 
Ramai Mapao vei nghingao hinou vah ashi sü souwe.  
6Babilon hi Veo Nebukhadnezzar nou Judah hi reih hulou Jehoiakim ye sü 
nüloure, ae puhye hurai nou phuloua Babilon hi nüpoa tare.  
7Nebukhadnezzar nou Rathoki hi buyu paikhao taoli hai poloua pove puhvei 
ki hi khailoure. 

8Jehoiakim nou soupfüyu vah teitei, puhnou ngaorayu vah ashi soukhai 
touyu hai-a Israel ae Judah hi Vemaitao Larübvü hi rüthou peikhaitoue. Puh 
nahpoutu Jehoiakin nou puh thaosou pa Judah hi veo kouloue.  

Judah hi Veo Jehoiakin 
(2 Vem 24.8-17) 

9Jehoiakin nou veo koulouyu phaki puh hai po kiacha pare, ae puhnou 
Jerusalem hinou khouh asüa teithe kiarou hai veo soue. Puh-aMapao vei 
nghingao hinou vah ashi khesü soure.  
10Süünghou ae poudai lapayu phaki, Veo Nebukhadnezzar nou Jehoiakin ye 
sü hukhamai soua Babilon hi nüpoa tare, ae Rathoki hi mutei shoyu na-a taoli 
poloua tare. Süthaisü Nebukhadnezzar nou Jehoiakin puo thaihou Zedekiah 
ye panou Judah ae Jerusalem hi veo soure donou vebuh peiwure.  

Zedekiah nou Judah hi Veo Souyu 
(2 Vem 24.18-20; Jer 52.1-3a) 

11Zedekiah nou ve koulouyu phaki puh hai po kaili pare, ae puhnou 
Jerusalem hinou po kiali hai veo soue.  
12Puh-a Mapao vei nghingao hinou mahmo khesü soure, ae rachipaolawo 
Jeremiah nou Mapao vei chipao paopeiyu khesü khaophu souloua kei pei 
baire.  

Jerusalem Kaodutayu 
(2 Vem 25.1-21; Jer 52.3b-11) 

13Veo Nebukhadnezzar nou Zedekiah ye panou Ramai zhih hinou puhvei 
khakhe hinou hrüa bailai tea chaachou soukhai touyu nasü khaitya pare, ae 
puhnou le khousholoua ledalou bare alia Israel maivei Ramai Mapao hi 
dakhai ve bare.  
14Süpei hinou Judah hi süthai-apei maitao, napao maitao ae maisou hai 
mahmo soua puletao pehao hinou hrüa buyu tyahrütao büa bashara khesü 
thotare; ae Mapao vuzünou soushee peikhai touyu Rathoki nasü puletao nou 
souzhaiwure. 

15Puletao vei puopaoh Ramai Mapao nou puletao hisü rachipaola peiyu 
maiye seive paopi peizha zhawe, daiolouzü puh nou puhvei maitao ae 
Rathoki nasü souha moa khaipei nüe.  
16Ana puletao nou Ramai vei ko paoyu maiye sü poa panü soure, ae 
rachipaola peiyu maiye sü ngaophou moa konüre, südonou akhai hisü 
kou Mapao vei lekha rarou nasü dusholoua puhvei maitao hisü vere.  
17Südonou Mapao nou Babilon hi Veo ye panou puletao pei hi reih souvere. 
Veo nou Judah hi nahlemai hrülaiye sü southawure ae Rathoki-a soushiwure. 
Puhnou Judah hi maiye sü taidu, naotu poutu, ae veishi sümoa zhuveayu 
aliro ha-a nou southakhai toure. Ramai nou haibüa mai hrülaiye sü puh bah 
hi thaothou peiwure.  
18Babilon hi veo nou Rathoki hi buyu kini, veo vei thou-dzü ae puhvei peikho 
maitao vei sana raka, alia Judah teidei hi buyu na veishi hai Babilon hi 
potare. 
19Puhnou Rathoki sü mei deiwure, ae Jerusalem kivo sü dakhowure, ae veo 
vei ki teitei sü mei deire alia muteiyu paikhao khesü soushi khaiwure.  
20Shokhai toua buyu mai hrülaiye sü puhnou Babilon hi nüpoa tare, ae 
puletao hai Persia maivei vedei dushu loumo koute hai puhvei qila soua hrüe.  
21Rachipaolawo Jeremiah nou paokhai touyu chipao nasü vetere: “Soteithe 
reichelou moyu sü reiche loure donou teidei hai nasü po rainai hai maiye 
panou hrümoa bulai.”  

Sairas Veo nou Jihudimaiye Lahvei Teidei hi Dakhai Velo tea Lüpeiyu 
(Ezr 1.1-4) 

22Persia hi veo Sairas nou ve koulouyu po araina hinou rachipaolawo 
Jeremiah nou paokhai touyu chipao sü panou vetere donou Mapao nou veo 
Sairas vei tsüle sü daipeia panou puhvei vedei teitei hisü haibüa kharochi 
rüloua panou shapao ta-e:  
23“Persia hi Veo Sairas nou haibüa kharochi peiwe: Rakiva buyu 
Ramai Mapao nou deiphao hi buyu vedei veishi sü Eye peie, ae Puhnou Eye 
nou Judah teidei hi Jerusalem nuhdu hinou puhvei Rathoki nasü soushulo tea 

abah hi thaothou peiwure. Chuo, Ramai vei mai hrülai nou buh sühi ve tawo, 
ae puletaoye sü Ramai Mapao ye panou salai peilou theo.”  

Ezra 

Ezra 1 

Sairas nou Jehudimaiye Ki hi Dakhai Velo tea Kharochi Peiyu 

1Persia hi veo Sairas nou vekou louyu po araikou, Ramai nou rachi paolawo 
Jeremiah hi paokhai tiyu taosü cheche-a pare. Puhnou Sairas hisü thashoa 
khekou vei kharochitao hai rüpaloua seitapeio, alia paikushoa puhvei vedei 
teitei hisü phou peikhaio tea lepeie:  
2“Haina hai Persia hi veo Sairas vei kharochie, Mapao, Raki buyu Ramai nou 
Eye panou teideiphao teitei hi veo soupeie alia Judah teidei, Jerusalem hi 
Rathoki soure vatao-a ahi peie. 
3Ramai nou Puhvei mai soua buyu mai hrülai hisü shiha peiyu soulou theo. 
Neletao hai Jerusalem hi taveloua Mapao vei Rathokisü soudakhai pakhaio, 
daiolouzü Puh hai Israel mai veie alia Jerusalem hinou thoyu Ramaie.  
4Alia buh tarali hinou hrüa buyu mai hrülai nou Puh hisü shah, sana, na alia 
khaorü ae süpeinou lahlah nou peinüyu taosü popa Jerusalem hi Rathoki 
donou peio.”  
5Süthaisü Judah alia Benjamin vei khü hi peikho maitao, napao maitao, Levi 
maitao ae Ramai nou lou le daipeiyu mai hrülai sü Jerusalem hi Mapao vei 
Rathoki souda khaire donou souda tare.  
6Alia puletao vei kinapamai hrülai nou puhmai taoye shah, sana, nakukhe, 
kikhaorü, muteiyu na alia lahlah nou peinüyu taosü popa soukha peie.  
7Süpeinou, Nebukhadnezzar nou Jerusalem hi Mapao vei Rathoki hinou na 
taoli poloua lah puhvei Rathoki hi khaitiyu taoa Sairas veo nou popa loua 
dakhai peie.  
8Persia hi veo Sairas vei kini pozüo Mithredath panou Judah hi veo nahpoutu 
Sheshbazzar bah hi chothou peie.  
9-10Chothou peiyu natao sünou:  

Sana raikhao 30 

Shahu raikhao 1,000 

Raikhao kukhe 29 

Sana khao 30 

Shahu khao 410 

Paikhao kukhetao 1,000 

11Na veishi hai peih 5,400 haitao hai sana alia shahu vei na khaitoue. Babilon 
hi nüpotayu maikhemai Jerusalem hi khaiveyu teile hi Sheshbazzar nou na 
haitao-a koa pove-e.  

Ezra 2 

Mainou Nüpoa Tayu hinou Khaidave Louyu Maitao 
(Neh 7.4-73) 

1Mai alaosou nüpoa tayu hinou Babilon teidei thaowua lahvei Jerusalem alia 
Judah nuh hi khaida veloue. Mai homaitao hai veo Nebukhadnezzar nou 
Babilon hi hukhamai soua khaie.  
2Homaitao vei peikho maitao sünou: Zerubbabel, Joshua, Nehemiah, Seraiah, 
Reelaiah, Mordekai, Bilshan, Mispar, Bigvai, Rehum, ae Baanah. Haitao hai 
Israel mai khütao hinou nüpotawua khaida velouyu maitaoe:  
3-20Parosh vei sholya tao hinou — 2,172 Shephatia — 372 Arah — 775 Pahath-
Moab (Joshua ae Joab vei sholya tao) — 2,812 Elam — 1,254 Zattu — 945 
Zakkai — 760 Bani — 642 Bebai — 623 Azgad — 1,222 Adonikam — 666 
Bigvai — 2,056 Adin — 454 Ater (Hezekiah) — 98 Bezai — 323 Jorah — 112 
Hashum — 223 Gibbar — 95 
21-35Khelo peikhai touyu nuhdutao hinou hrüyu puopao maitao dakhai 
velouyu: Bethlehem — 123 Netophah — 56 Anathoth — 128 Azmaveth — 42 
Kiriath Jearim Kephirah alia Beeroth — 743 Ramah alia Gebs — 621 Mikmash 
— 122 Bethel alia Ai — 223 Nebo — 52 Magbish — 156 Elam kukhetao — 
1,254 Harim — 320 Lod, Hadid ae Ono — 725 Jeriko — 345 Senaah — 3,630 
36-39Napao maitao khaive louyu sü haitaoe: Jedaiah (Jeshua tyaosholea) — 
973 Immer — 1,052 Pashhur — 1,247 Harim — 1,017 

40-42Levimai khaive louyutao: Jeshua alia Kadmiel (Hodaviah vei tyaonahtao) 
— 74 Rathoki hi Lousouyu maitao (Asaph vei sholeatao) — 128 Rathoki vei 
robomü khoyu maitao (Shallum, Ater, Talmon, Akkub, Hatila ae Shobai 
tyaonahtao) — 139 
43-54Rathoki hinou vah souyu maitao: Ziha, Hasupha, Tabbaoth, Keros, Siaha, 
Padon, Lebanah, Hagabah, Akkub, Hagab, Shamlai, Hanan, Giddel, Gahar, 
Reaiah, Rezin, Nekoda, Gazzam, Uzza, Paseah, Besai, Asnah, Meunim, 
Nephisim, Bakbuk, Hakupha, Harhur, Bazluth, Mehida, Harsha, Barkos, 
Sisera, Temah, Neziah, ae Hatipha 
55-57Solomon vei kilai souyu maitao vei tyaonahtao: Sotai, Hassophereth, 
Peruda, Jaalah, Darkon, Giddel, Shephatiah, Hattil, Pochereth Hazzebaim, ae 
Ami 
58Rathoki hi vah souyu maitao alia Solomon kilai maitao vei tyaonahtao 
hinou - 392 
59-60Tel-Melah, Tel Harsha, Cherub, Addan alia Immer nuh hinou khaiveyu 
Delaiah, Tobiah alia Nekoda khü maitao hai - 652. Ana puletao tyaonahtao 
hai Israel mai hinou ve-e touyu paolou hoa baire.  
61Napao maitao hrohinou, Habaiah, Hakkoz alia Barzilai tyaomaitao (Gilead 
hi buyu Barzillai nahnaotu paiye nalouyu vanou homaitao zhih hinou save-e).  
62Puletao nou puopao sholya zhih rüthouyu hisü phoue ana zhih hai 
phouhayu vanou puletaoye napao vahsovei souyu hinou sheemoe tea zhih 
phawure.  
63Jehudimai teidei khowo nou puh maitao hi paoe, süolouzü, puletao 
hrohinou napao maili Urim ae Thummim poa vah soulouyu pamo koute 
Ramai hi sheela peiyu, sheeshoyu touso tou loushie.  
64Puletao khaida veyu mai hrülai hai 42,360.  
65Süjüla-nou poutu alia naotu kilaimai hai 7,337 alia poutu ae naotu lousouyu 
mai hai 200.  

66Puletao vei rhei hai 736, rheide hai 245.  
67Rahcho - 435 ae rheisüh - 6,720.  
68Puletao nou Jerusalem hi Mapao kihi velouyu kisü, khü hi peikho mai taoli 
nou Mapao vei Rathoki dakhai soutare donou Ramai hi posheela peie.  
69Puletao nou lah peilousü taosü vah haina donou kini pozüyu nahisü peie. 
Puletao nou ngaolou nangi taohai sana sühcho 500, shahu sühcho 2800 alia 
Napao mai vei sahnü 100.  
70Napaomai, Levimai, lou soumai, robomü khoyumai alia Rathoki hi kilai 
maitao hai lahkuku nuh hinou hrüe ae Israel nahmai kukhetao nou daorai 
puopao nou buyu lahlah vei nuh hinou hrütare.  

Ezra 3 

Rathoyu Vah Soudakhaipu Louyu 

1Khouh anai cheyu phaki Israel mai hrülai hai lah lavei nuh hi ve hrüloure, 
ae puletao nou Jerusalem hi ve dzüloure.  
2Alia Jehozadak nahpoutu Joshua, puh ye koa sa-a vah souyu napao maitao 
alia Shealtiel nahpoutu Zerubbabel ae puhvei tyarai tao koa Israel maivei 
Ramai sheelayu buh sü soutare. Daiolouzü Moses vei chikha thaifüa puletao 
nou mei dei-a Ramai peiloure donoue.  
3Puletao nou buh sühaohi bumaiye piyuma sheelayu buh sü soushuloua 
shona ae khoukhe hi mei dei-a Ramai ye sheela-e.  
4Süthaisü rükhai peiyu na thaifüa puletao nou Sahpao nüh sü nüe, alia teithe 
lihi kazhu koute mei dei-a Ramai ye thoyu kao-e touyu nasü soua posheela 
peie.  
5Puletao nou teithe teithe vei Ramai ye sheela peiyu thai-a, khouh ngaorai 
teile hi sheelayu alia sheeshoyu Ramai vei khonüh sasü lahlanou peilousü 
taosü Ramai hi pove sheela peie.  
6Khouh anai vei teithe arai nazhou puletao nou meidei-a Mapao ye 
posheelayu sü soutare, Ramai vei ki beikhei soushu tamoyuma.  

Rathoki Soudakhaipuyu 

7Persia hi veo Sairas nou kharochi peiyu na thaifüa puletao nou Sidon ae Tair 
hi buyu chuh ae süü vah soumai hisü sha peiwure alia touso ae theadzü-a 
peie. Daiolouzü homaitaoye panou Lebanon hinou Joppa hisü sedar süü hai 
panou zaipeinou pfüve peire donoue. 
8Puletao nou Jerusalem Rathoki soure buh hi velouyu po ahai navei khouh 
ahai cheyu phaki puletao nou vah sü soutare. Zerubbabel, Joshua alia nuhdu 
hi buyu maitao, napao maitao, Levi maitao alia maibah hinou bua khaiveyu 
mai hrülai po kai hinou poa taireih payu mai hrülainou Mapao vei ki souyu 
hi lou khaitoue.  
9Joshua ae puh sholyatao, Kadmiel ae puh nahpoutu tao, Bin-nui, Hodaviah 
alia Henadad nahpoutu tao, alia Levimai hrülai lou-a nou Ramai ki souyu hi 
sa-a zhupeie.  
10Mapao vei ki souyu maitao nou beikhei soupayu phaki, napao maitao nou 
naasouyu vei sabanü nouloua alia shabe nou poaMapao ye paoshoe, alia 
Levimaitao, Asaph nahmaitao nou beibei poloua Israel hi veo David nou 
paoyu thaifüa Mapao ye paoshoe. 
11Puletao nou Mapao ye paoshoe alia kalo paoyu noupu haibüa lousoue: “Puh 
hai veishoe; Puhnou Israel mai leshiyu hai teisa nou bue.” Mai hrülai nou pai 
kushoa Mapao ye shoe, daiolouzü Mapao vei ki beikhei sü soushure.  
12Ana napao maitao, Levi maitao alia khü hi tsümaitao nou, raiki vei Rathoki 
beikhei soupayu ngaoyu maitao nou beikhei soupayu ngaoloua shusoua krae 
ana maisou louzü asa shoa shusou share.  
13Mailinoua asayu pai alia krayu pai nasü sükulou hore, daiolouzü maikhe 
mainou shura soulouyu vanou. Puletao nou shura souyu pai hai doushoyu 
buh hi koute-a süveire.  

Ezra 4 

Rathoki Souda Khaiyu hi Aeti Moyu 

1Judah alia Benjamin khütaoye ngaoba mainou nüpoa tayu maitao nou 
khaidave Mapao vei Rathoki nasü soudakhai tare touyu süloukhaie,  
2puletao nou Zerubbabel alia khü-khü hi peikho maitao hisü veloua paoe, 
“Etao-a Rathoki souyu hi ko-a soulai, daiolouzü Etao-a neletao nou thoyu Rah 
nasü tho-a baie, Etaoye buh haihi save thoupeiyu Assaria veo Esarhaddon 
teile hinou neletao Rah nahisü sheela peiwe.”  
3Ana Zerubbabel, Joshua ae Israel maitao hi peikho maitao nou haibüa paoe, 
“Etaonou Rathoki soupare haina hio neletao vei soukhayu hai komoe, Parsia 
hi veo Sairas nou Eh hi kharochi peiyu thaifüa Etao lah soulou-a bailai.”  
4Süthaisü teidei sühi buyu khemainou Judah maitaoye panou Rathoki soulou 
hore donou soupie alia le soucha thaiyu hai soutare.  
5Süthaisü puletao nou Persia hi teidei kho-a buyu adu maitaoye ngaloua 
panou vah soulou more donou soure alia Parsia hi veo Sairas phao hinou 
Darius veo hi koute haibüa daihaore.  

Jerusalem Soushu Dakhaiyu hie Aeti Moyu 

6Ahasuerus nou lou veo koulouyu po hinou poa, puletao nou Judah alia 
Jerusalem hi buyu maitao hisü larü hinou rüloua aeti moyu sü soutare.  
7Artaxerxes nou Persia hi veo sou-a buki, Bishlam, Mithredath, Tabeel alia 
puletaoye koa vah souyu maitao nou veo hi Aramaik mai la nou rüe, phouyu 
teile hiwo lah la hi dapa peie.  
8Rehum teidei khowo alia rü-apeio Shimshai nou Jerusalem hi aeti moyu 
nahai Artaxerxes veo hi haibüa rüpeie:  
9“Rehum teidei khowo alia rü-apeio Shimshai ae puletaoye koa vah souyu 
mai, chiku-apeimai alia Tripolis, Persia, Erek ae Babilon, Susa hi Elam mai,  
10alia mainou tsükhou louveiyu aduna Ashurbanipal nou puh nuh hinou 
hulaiwua Samaria ae teinghi palova buyu Euphraitis rei polova hinou ve 
füshee shoa buyu maitao nou rüpeie.”  
11Puletao nou rütayu seikonasü haitaoe: “Veo Artaxerxes, ne hi teinghi loulo 
vada buyu, nevei kilai maitao nou khurüwe,  

12“Ve aduo, zhuvea nou hai nahai süpeio, süolouzü nenou Eh hi seiveyu 
Jihudimai hai Jerusalem hi khaive louloure. Puletao nou soushi khaitouyu 
nuhdu nasü soushupu khaire alia thasho-a souche loulaire.  
13Veo nenou haihai süpeio, süolouzü puletao nou nuhdu alia bouvo haina 
souche loure touyu thaio, maikhe mainou kikha hai pei paimoe, alia ne vei 
kikha hai khaita bailai. 
14Chuhai Ewo louzü nevei veo khe hinou bubaie, neye panou hraongu ngaonü 
moyu donou ko haina hai seive paosüa bue. 
15Südonou daoh puopao mainou rükhai tiyu larübvü nasü panou phoure 
donou kharochi peikhaio. Sükulouzü teidei haina hai veihmoyu nuhdu ali-e, 
teisa nou vemaitao hi alia teidei khomai hi veayu peiwe, süvanou nuhdu 
haina hai souhawure touyu sü süloulai.  
16Nuhdu haina soushupu loure tilouzü alia bouvo tao soushuloure toulouzü, 
nevei teinghi loulova buyu rei dapolo vatha teidei tao hai nevei veo teidei 
soupai moe touyu sü, Eh nou veo ne hi paosüwe.”  
17Veo nou chila haitao hai seipeie, “Rehum teidei khowo ae rü-apeio 
Shimshai alia puhai-e koa Samaria hinou vah souyu tao ae rei hinou teinghi 
loulo va buyu nuh mai hrülai hi khurüwe.  
18“Neletao nou seiko seiveyu nasü dapalou-a ahi phoungao peiwure.  
19Südonou larü nasü phoukhaio tea kharochi peiyu hinou phoupa ngaoloure. 
Süolouzü daoh puopao teile hinou Jerusalem nuh hai vemai pei hi reih 
souyu, souveayu alia soubüroyu nuh alie touyu hai Enou süloure.  
20Khouko bushoyu vemai linou Jerusalem hinou veo-a buki, rei hinou teinghi 
loulova hrüa buyu mai hrülai hi kiphaokha, navei kha, alia huh souyu kha 
hai kha-e.  
21Südonou homaitao hi Enou kharochi peipumo koute, nuhdu nahai 
soudakhai-a buyu hinou soupu khaiso touyu kharochi ali peio.  
22Haihai thashoa nou souo; daisounou veoye soushi shulai.”  

23Artaxerxes hinou veyu seiko hai Rehum, Shimshai alia puhye koa vah souyu 
maitao hi phoupeiyu phaki, puletao nou thashoa Jerusalem hi veloua Jehudi 
maitao hi nuhdu haina hai soudakhaiso tea khuwure.  
24Süvanou Jerusalem Rathoki vah souyu hai Parsia hi veo Dairus nou vekou 
louyu po ahai koute vah soupu more.  

Ezra 5 

Rathoki Souyu Vah Soudakhai Shuyu 

1Rachi paolawo Haggai ae Iddo nahpoutu Zekhariah nou Judah ae Jerusalem 
hi buyu Jehudimai hisü puletao pei hi buyu Ramai zhih hinou rachi paopare.  
2Süthaisü Shealtiel nahpoutu Zerubbabel ae Jehozadak nahpoutu Joshua nou 
Jerusalem hi Mapao vei Rathoki nasü soutare; alia puhaiye rachi paolayu 
maitao nou soukha peie.  
3Süphaki rei hinou teinghi loulova buyu nuh khowo Tattenai alia Shethar-
Bozenai ae puh haiye koa vah souyu maitao nou puletao hi ve loua noue: 
“Thaonou Rathoki haina soudakhai louvei-e touyu kharochi peie?”  
4Puletao nou Rathoki soushuyu hia soukha peiyu maitao zhih-a noure.  
5Ana Ramai nghithou louzü Jehudimai hi tsümaitao ye zhua nou bue, puletao 
nou Darius hi seiko seitayu na chila vemo koute vah sousouwo teanou 
khumoe.  
6Haitao hai rei hinou teinghi loulova buyu teideitao khowo Tattenai alia 
Shethar-bozenai ae puhaiye koa sanou vah souyu maitao nou veo Darius hi 
seiko rütayu sü haibüe:  
7“Veo Darius, kaonayu nou pa ne hi butheo.  
8“Eh nou Judah teidei alia dushoyu Ramai ki hi ve zhure touyu sü veo ye 
panou sülounüe. Puletao nou chuh adunou poa bouvo hi thouwe, puhmaitao 
nou vah hai thashoa nou alia veihshoa nou soupare.  
9“Südonou, Eh nou puletao tsümai hi haibüa noue: ‘Thaonou ki haina haibüa 
soudakhai shulouwo touyu kharochi peige?’  

10Etao nou puletao zhih-a noue, daiolouzü thaomai nou süthaisa-a souwe 
touyu nasü sülou-a rüthou loure donou.  
11“Puletao nou Eh hi haibüa chila peie: ‘Etao hai raki ae deiphao hi Ramai vei 
kilai maitao-e, alia daoraiki nou Israel veo adumai alinou soukhai touyu 
Rathoki nasü Etao nou soushupu-a baie.  
12Ana Eh puopaoh maitao nou Rakiva buyu Ramai rarou-lekha souwuyu 
vanou Puhnou Eh puopaoh maitaoye pa Babilon hi veo Nebukhadnezzar, 
Khaldea mai bah hisü thaothou peiwure. Süvanou puletao nou Rathoki sü 
soushiwure alia maitao-a nüpoa Babilon hi satare.  
13Sükuyuma, Babilon hi veo Sairas, puhnou pa veo soulouyu po arai nahinou 
Ramai ki hai soushupu louwo touyu kharochi hai peiwure.  
14Veo Nebukhadnezzar nou Jerusalem Rathoki hinou sana alia shahu vei na 
poloua Babilon Rathoki hi khaitouyu tao-a Sairus veo nou popaloua puhnou 
dopa khaitouyu teidei khowo Sheshbazzar hi peiwure.’  
15Alia puhnou paoe, ‘Paikhao haitao hai poloua Jerusalem Rathoki hi pothou 
khailo, alia Ramai ki nasü daovei fü hinou soupalo.’  
16Südonou Sheshbazzar nou Jerusalem hi ve Ramai ki nasü soushu tare, 
süteile hinou poa zhaodo koute soua bue, ae süsü souche loumo hie.  
17“Chuo, veo nou jüpa louzü, Jerusalem Rathoki nahai veo Sairas nou souda 
khailoua vei-e touyu kharochi peiho peimoe touyu nasü veo vei larü khaiyu 
buh hinou phoupei khaio. Süthai nou veo nou haina vei vah hai Ehi soulou 
veishiyu paosü peio.”  

Ezra 6 

Sairas vei Kharochi Ngaodakhai Louyu 

1Süthaisü Darius veo nou lüpei-a Babilon hi veo vei larü khaiyu buh hisü 
phoue.  
2Ana Media teidei hi Ecbattana nuhdu hinou zükhai touyu larü ali haibüa 
rüthou khaitoua ngaoloue:  

3“Sairas nou pa vekou louyu po araina hinou haibüa kharochi sü peikhai 
toue, süolouzü Jerusalem hi posheelayu ae meidei-a rathoyu Ramai vei ki 
nasü panou soudakhai palouo; Rathoki nasü mitar kainai kulai ae mitar 
kainai kalai.  
4Bouvo hai chuh nou lu asü thoulai, süthai hai süü nou lu ali thoulai; sühi 
tayu sha teitei hai veo vei kini hinou phalai.  
5Alia veo Nebukhadnezzar nou sana ae shahu nou souyu natao Jerusalem 
hinou Babilon hi potayu tao-a pokhaive Jerusalem Rathoki hisü thoulai.”  

Darius nou Vah sü Soutawo tea Lühpeiyu 

6Süthaisü Darius nou chila haibüa seipeie, “Teinghi loulova buyu Tattenai 
teidei khowo Shethar-bozenai alia nevei samai adu maitao. “Rathoki hinou 
tahro tawo;  
7Ramai ki nasü panou vah soutawo, süsü Judah teidei hi khowo alia 
Jihudimai hi süthai-apei maitaoye panou daoraiki souyu buh nahinou pa 
soulo.  
8Enou neletao hi kharochi peiwe, süolouzü neletao-a lou vah sü soukha-o. 
Puletao nou vah souyu zhohabo teitei hai, rei dapolao vanou buyu teidei tao 
hinou veo vei ki-kha khakhai tiyu hinou thasho-a peilai.  
9Soulou shiyu veishi — chode, lacho ae zhoatu moa nghitu, southou, tai, 
rashidzü ae oliv theadzü haitao teitei hai, Jerusalem hi pove Ramai ye 
meidei-a sheelare donou napao maitao nou teithe-teithe vei darkayu veishi 
hai peilai.  
10Sübüa panou puletaoye rakiva buyu Ramai jüpa hinou posheela loua veo 
alia venah maitao hrühmai sholoure donou veachi paoa khopeilai.  
11Süli baimoa Enou kharochi peipuwe, maita linoua chi haitao hai züba 
louzü, puh ki hisü nou kitai ali daozhou loua puhye khükhaiwulai, alia puh 
kisü panou houhrao khaiyu buh souwulai.  
12Veo mai taliyuma, mai tyahrü tarali yuma kharochi haitao zümoa Rathoki 
haina soushi-a buyu khemai hisü, Jerusalem hinou puh zhih kua panou tholai 

tea dopalouyu Ramaie panou souha theo. Kharochi haitao hai, Darius, Enou 
peiwe, peikhaitiyu chi haitao lenoua zülo.”  

Rathoki Souche Louyu ae Poa Sheelayu 

13Süthaisü teidei khowo Tattenai, Shethar-bozenai alia puh haiye koa vah 
souyu mai hrülai nou veo Darius nou kharochi peiyu na thaifüa vah sü soutou 
peie.  
14Rachi paolawo Haggai alia Zekhariah nou süpeiyu na thaifüa Rathoki sü 
Jehudimai hi süthai-apei maitao nou veihshoa soutare. Puletao nou Parsia hi 
veo Sairas, Darius ae Artaxerxes nou kharochi peiyu thaifüa Rathoki sü 
souche loure. 
15Rathoki hai Darius veo nou vekou louyu po arou navei Roupa (Adar) khouh 
khoukha asü zhou soucheloue.  
16Süthaisü Israel maitao, napao maitao, Levi maitao, alia ngaoba mainou 
nüloua dakhai veyu mai hrülai nou asashoa Rathoki sü Ramai bah hi 
posheela peie.  
17Puletao nou Ramai Ki haina posheelayu phaki, chode kaihli, lachode kaih 
hai, zhaotu kaihdai, alia Israel mai mah donou tea nghitu kiahai hai Israel 
mai khü buyu na zhoubüa Ramai hi posheela peie.  
18Moses vei larübvü hi rüthou khaitiyu thaifüa, Jerusalem hi Ramai vah soure 
donou napao maitao alia Levi maitaoye meme soua vah dadepeie.  

Tachopa Louyu Nüh 

19Mainou nülouyu hinou dakhai velouyu maitao nou tachopa louyu nüh hai 
khouh araina khoukha kiadai zhou nüh nüe.  
20Napao maitao alia Levi mai hrülai nou süzhou lahlaye soushee loue. 
Südonou puletao nou Tachopa nüh hi mainou nüpotayu hinou khaida 
velouyu maitao donou, puletao thaihou jürai maitao donou alia lah puletaoye 
donou zhaotu hai dathae.  

21Haitao hai mainou nülou hinou khaida velouyu Israel maitao ae rah shiye 
thoyu hinou thaowua Mapao, Israel maivei Ramai ye thota bailaire touyu mai 
hrülai nou touzhoe.  
22Puletao nou teithe anai hai khei thoumoyu raokhao tou-a asashoa nüh nüe. 
Puletao nou asa shore, daiolouzü Assaria hi veo-a Ramai nou le souda peia 
Rathoki souyu hi koa lou soukha peiyu vanou.  

Ezra 7 

Ezra nou Jerusalem hi Velou Louyu 

1Po taoli thai, Artaxerxes nou Parsia hi veo soua buki, Ezra tea kuyu maili 
bue. Puh hai Aaron napao peicha tyarai hilo nou haibüa ve-e: Ezra hai 
Seraiah nahpoutu-e, Azariah nahpoutu, Hilkiah nahpoutu, 
2Shallum nahpoutu, Zadok nahpoutu, Ahitub nahpoutu,  
3Amariah nahpoutu, Azariah nahpoutu, Meraioth nahpoutu,  
4Zerahiah nahpoutu, Uzzi nahpoutu, Bukki nahpoutu,  
5Abishua nahpoutu, Phinehas nahpoutu, Eleazar nahpoutu, Aaron nahpoutue.  
6Ezra touyu maipu haina nou Babilon thaowua tare. Puh hai Israel maivei 
Ramai Mapao nou Moses hi peikhai touyu chikhatao hai süveih shoyu mailie. 
Südonou puhnou khoyu teitei hai veo nou puh hi peikhai toue, daiolouzü 
Ramai nou puhye koa zhopeiyu donou.  
7Artaxerxes nou veo koulouyu po anai kouhai, Israel maitaoli, napaomai, Levi 
mai, Rathoki hi lou souyu mai, Rathoki khoyu mai alia vah souyu mai 
haitaoye koa velou loue.  
8Puletao hai veo nou pa vekou louyu po anai khouh angou zhou Jerusalem hi 
velou loue.  
9Puletao nou Babilon hinou tapayu hai khouh ngaorai teithe araikai hinou 
tapae alia puletao nou khouh angou zhou teithe araina hinou Jerusalem hi 
velou loue, daiolouzü khouko bushoyu Ramai nou puhye kozho peie.  

10Ezra nou Ramai vei chikha nasü soutao soua süloure donou puhvei lü teitei 
nou peia phouwe, daiolouzü Israel mai hisü haitao hai poa vah soure donou 
alia maikhe mai hi doupeire donou.  

Artaxerxes nou Ezra hi Matsü Shoyu Larü Peiyu 

11Artaxerxes nou larü peiyu hai Ezra, Napao maitao alia Israel mai hinou 
Ramai vei chikha süveih shoyu maitao hi haibüa peie:  
12“Veo Artaxerxes hinou napao Ezra, Rakiva buyu Ramai vei Chikha süveih 
shoyupu, kaonayu sü pa ne hi bulou theo.  
13“Enou kharochi peiwe, süolouzü avei vedei hinou buyu Israel mai, napao 
mai alia Levi mai hrülai, neye koa Jerusalem hi venüyu maisü ve-o.  
14E alia Eye koa vah souyu mai anai nou neye sü seive Jerusalem alia Judah 
hisü Ramai vei chikha na thaifüa panou zhulai, süsü chuo ne bah hi bure.  
15E alia Eye koa sa-a vah soupeiyu maitao nou Israel maivei Ramai ye peinü 
shoa sana ae shahu haitao hai Jerusalem hi Rathoki na soure donou peiwe.  
16Süpeinou Babilon vei ve teidei hinou nenou ngaolousüyu shahu alia sana 
teitei, Israel mainou alia napao maitao nou Jerusalem hi Rathoki na poa 
soure donou peithouyu teitei hai polouwo.  
17“Pousha haitao hai, ne soutao soua laitou touloua nou poa chode, nghitu, 
zhaotu, thou alia darkhadzü haitao hrüloua Jerusalem hi buyu Ramai ki 
nahisü posheela peilai.  
18Shahu ae sana tao hai nenou alia neye koa sa-a vah souyu maitao nou dai-e 
souzü touyu nasü Ramai jüpa hinou poa vah soulo.  
19Rathoki hi po-a vah soure donou ne hi peikhai touyu pai-khao taosü 
Jerusalem hinou buyu Ramai vei ki hi pove thoupeio.  
20Alia nataralia Rathoki donou molouzü shiyu taosü veo vei kini pozü 
khaitiyu hinou popa peiloua bailai.  

21“E, veo Artaxerxes nou rei dapolova buyu teideitao hi kini pozüa buyu 
maitao hisü kharochi peiwe: süolouzü Ramai vei chikha süveih shoa buyu 
napao Ezra nou, darka-a neletao hinou khoyu nataosü puhye peio;  
22puhye sü haizhou khete peia bailai: shahu sühcho 3,400, southou sühcho 
10,000, rashidzü bvü 2000, oliv theadzü nou likhou 2,000, alia tai hai 
moloushi teitei hai peia bailai.  
23Puhvei Rathoki donou rakibu Ramai nou khoyu teitei hai leloutoua sütao sü 
peilouo, molouzü Puhvei rarou-lekha nasü Eh veo teidei hi veshilai.  
24Rathoki hai hinou vah soua buyu napaomai, Levimai, lou soumai, ki khoyu 
mai, vah soumai haitao hisü panou kiphao kha khalai moe.  
25“Ne, Ezra, Ramai nou ne hi peikhai touyu dokai hai poloua, rei dapolova 
nou buyu maitao donou tukha apeimai alia chiku apeimai ye dopalo, alia 
chikha sümoa buyu maiye sü nenou doupeio.  
26Mai taralinoua Ramai vei chikha alia veo vei chikha züba louzü, puletao 
hisü chishoyu tukha soupeio, süsü athai, moa nuh hinou hutayu, moa puhvei 
kini teitei nou polouyu moa hukhaki hi thoulai.”  

Ezra nou Ramai ye Paoshoyu 

27Ezra nou paoe, “Etao puopaoh Ramai Mapao ye sholo! Puhnou veo lehi lou 
peia panou Jerusalem hi Ramai vei ki nahai kathe soure donou souloure.  
28Ramai vei leshi loupeiyu vanou veo alia puhye koa chipha peiyu mai, alia 
khouko bushoyu puhvei maitao züpasü Enou ngaoloue, Mapao avei Ramai 
nou Eye khuveiyu peie, alia Israel mai khü hinou peikhoyu maitao-a koa 
chavei-lathao-a vah souzho louyu hai peie.”  

Ezra 8 

Nüpoa Tayu hinou Khaive Louyu Maitao 

1Artaxerxes nou veo soua buyu ki khü haitao hai Ezraye koa Jerusalem hi 
dakhai veloue:  
2-14Phinehas tyaosholea hi Gershom; Ithamar vei tyaonah hinou Daniel; David 
tyaonah hi Hattush; Shekaniah vei tyao nahtao; Parosh sholea hi Zekhariah, 

puhye koa louyu mai 150 zhih rüthouloue. Pahath-moab tyao nahtao hi, 
Zekhariah nahpoutu Eliehoenai khaiveloue, puhye koa poutumai nou mai 200 
velou loue. Zattu tyaomaitao hi Jahaziel nahpoutu Shekaniah ae puhye koa 
velouyu nou mai 300. Adin vei sholea hinou, Jonathan nahpoutu Ebed, puhye 
koa velouyu nou mai 50. Elam vei tyaonah tao hinou Athaliah nahpoutu 
Jeshaiah, puhye koa salouyu nou mai 70. Shephatiah sholea hi, Maikhail 
nahpoutu Zebadiah puh loua nou mai 80 velou loue. Joab vei tyao nahtao 
hinou Jehiel nahpoutu Obadiah, alia puhye koa nou mai 218; Bani tyaonahtao 
hinou Josiphiah nahpoutu Shelomith, alia puhye koa velouyu hai mai 160. 
Bebai tyaonahtao hinou Bebai nahpoutu Zekhariah alia puhye salouyu maitao 
hai mai 28. Azgad vei sholea hinou, Hakkatan nahpoutu Johanan ae puhye 
koa dakhai velouyu nou mai 110. Adonakam tyao nahtao hai na-a nou dakhai 
veyu hi loue, puletao zhih hai Eliaphelet, Jeuel ae Shemaiah, puhtaoye koa 
nou mai 60 ve-e. Bigvai vei tyaonah hinou Uthai ae Zakkur, puhai ye sa-a nou 
mai 70 velou loue.  

Ezra nou Rathoki hi panou Vah Soure donou Levimai ye Dopayu 

15Ahava nuh hilova kükouyu rei phi hinou maikhe maitaoye save jüloua 
teithe asü sühinou koa bue. Eh buh sühinou maisou alia napao maitao hi 
zhuyu phaki, Levi vei khü hinou veyu mai ali-a hare. 
16Südonou Enou Eliezer, Ariel, Shemaiah, Elnathan, Jarib, Elnathan, Nathan, 
Zekhariah ae Meshullam, süthai-apeimai haitao, alia Joiarib ae Elnathan, 
dou-apeimai haitaoe.  
17Enou puletaoye sü Easiphia hi süthai-apeio Iddo teanou kuyu na hisü seitae, 
daiolouzü puhye panou Rathoki hi vah soupeire maiye seive peire donoue.  
18Ramai nou zhuvea peiyu donou, puletao nou vah soulou süyu mai haitaoye 
save-e: Sherebiah teanou kuyu, puh hai Levi nahpoutu Mahli nahpoutu-e, 
puhnou puhnah maitao alia tyaomai tao mai 18 hai save-e.  
19Süpeinou puhnou Merari vei khü hinou Hashabiah ae Jeshaiah tyarai mai 
20 hai save-e. 

20Süthai-a David ae puh khü hinou peikho maitao nou panou Levi maiye 
soukha-a Rathoki hi vah soure donou dopa khaitouyu vah soumai 220 hai 
seive peie. Puletao mai teitei zhih hai rükhai toue.  

Ezra nou Maikhe Maiye Sa-a Lühyu ae Veachi Paoyu 

21Süthaisü, Ahava rei hinou Etao mai hrülainou Ramai hi nakouloua veachi 
paolai tiyu hai shapa peie, daiolouzü Etao nou tayu veidu nasü veih-a panou 
buhisü vete loure donoue.  
22Daisounou tiyuo Enou veo hisü reih soumai ae reih vei rhei pfüyu maiye 
peio tea kho haore, daiolouzü Enou veo hisü haibüa paowure, “Eh Ramaio 
Puhye louche-a buyu maiye sü vupei baiwe, ana Puh ye louche moa buyu mai 
hisü Puh vei rarou-lekha nasü bue.”  
23Süvanou Etao nou lüh-a Ramai hi veachi paoyu nasü Puhnou Etao vei akho 
sü keinou peie.  

Rathoki hi Posheela peiyu 

24Süthaisü Enou tsüsoua buyu napao mai kiahai sü dokupa khailou-e. Sütao 
hai thaomai-e tilouzü Sherabiah, Hashabiah ae puhai tyarai hinou mai 
kirouhai dopaloue.  
25Enou puletao hisü veo alia puhye sa-a chipha peiyu mai, adumai tao ae 
Israel mai tao nou Rathoki soure donou shahu, sana alia paikhao peikhai 
touyu teitei hai napao maitao hisü sühdou loua nou peie.  
26-27Enou süh douloua puletao hi peiyu hai: shahu — matric tons 22, shahu 
nou souyu paikhao tao 100 — sühcho 70, sana — sühcho 3,400. Sana nou 
souyu khaoshao 20 — sühcho 8.4 veishoyu hunou souyu khao 2, haihai sana 
muh raie.  
28Enou puletao hisü paoe, “Neletao hai Mapao hinou sheere alia na haitao-a 
sou sheewure. Shahu ae sana haitao hai neletao puopaoh Ramai hisü 
posheela peiwure.  

29Südonou na haitao hai Mapao ki hi pove napao mai, Levi mai alia Israel 
maiye süthai-apei mai nghoujü hi pove sühdou-a zhumo jühi soutaosoua 
kholouo.”  
30Süthaisü napao maitao alia Levi maitao nou shahu, sana ae paikhaotao sü 
Jerusalem Rathoki hi pove thoure donou süh douloure.  

Jerusalem hi Dakhai Veyu 

31Etao nou Jerusalem hi dakhai tare donou khouh ngaorai kaiyu khoukha 
kiahai zhousü Ahava rei nahai thaowua tapae. Ramai nou Etaoye sü 
ngaobamai hinou alia lududo hinou soushire veishi hai khopeie ae vupa peie.  
32Etao nou Jerusalem hi velou loua, sühinou teithe asü shoe.  
33Teithe adai zhou hai Rathoki hi louloua shahu, sana alia paikhao taosü süh 
douloua Uriah nahpoutu Meremoth napao hi peie, sühisü Phinehas nahpoutu 
Eleazar alia Levi mai ahai, Jeshua nahpoutu Jozabad ae Binui nahpoutu 
Noadiah haitao-a bue.  
34Na teitei hai doutou touloua alia chotou loua larü hi rüthou khaiwure.  
35Mainou nülouyu hinou khaida veyu mai hrülai nou Israel maivei Ramai 
hisü posheelayu khesü pove meidei-a thoue. Puletao nou Israel mai hrülai 
donou chode 12, zhaotu 96 alia nghitu 77 pove Ramai ye posheela-e. Süthai-a 
puletao nou mah sousheere donou nghitu 12 posheela-e. Hrikhaona haitao 
teitei hai Ramai hi meidei-a posheela peie.  
36Puletao nou veo nou peiyu larü nasü poloua rei dapolo nou buyu teinghi 
loulova teidei khomai alia adumaitao hisü peie, homaitao-a Ramai vei ki nasü 
soukha-e.  

Ezra 9 

Jihudimai Moyu Maipfüye Nayu hi Ezra nou Aetimoyu 

1Vah haitao hai soucheyu thaisü, Israel mai hi süthai-apei maitao nou Ahi ve 
haibüa paoe, “Süolouzü Israel mai, napaomai ae Levi maitao hai tyahrü 
kukhe mai hinou kupalou more, puletao hai Ammon mai, Moab mai ae Ejipt 

mai, moa Kanaan mai hinou veyu mai, Hit mai, Periz mai, Jubush mai ae 
Amor maitaoye koa ngaorayu vah haso teitei sü soua bure.  
2Jihudimai nou vakou maipfüye nayu donou sheesho-a buyu Ramai nahkhe 
maiye sü souzhaiwure, süthai-apei mai alia adumaitao nou haibüyu mah hisü 
peicha soue.”  
3Haibüyu Enou sülouyu phaki, ale veasho loua avei sabanütao-a daophawure 
alia apeishu ae khoumai tao-a paipawua levea sho-a kaolou butare.  
4Süthaisü nüpoa tayu hinou dakhai velouyu maitao nou mah souyu vanou 
Israel maivei Ramai vei chipao choulou-a ngupoa buyu mai hrülai nou 
koukhe vei posheelayu teile hi koute Eye haopoa bue.  
5Koukhe vei posheelayu teile veyu phaki, Enou dopfüa buyu hinou lashu 
loure alia avei sahnü payutao noupoa Enou Ramai hi khoukhü loua ae abah 
khapaloua 
6Puh hi paoe, “Oh A Ramai, E mai jünou haolere alia apei pfülashu Neye 
zhulou hore, daiolouzü Etao vei mah hai Eh pei jünou kushore, alia Etao vei 
mah sü raki khe nghire.  
7Daoh Eh puopaoh hinou poa chukoute Nevei mai Etao hai dushoyu mah 
souwure. Etao vei mah vanou, Etao vei veo maitao mah donou, alia napao 
maitao mah vanou, vakou veo maitao bah hi loure, southayu, nüloua hukha 
hi thouyu, soushi peiyu alia hrao ngaoyu hai zhaodo koute soupeie.  
8Ana chuo, pha jütouli hai, Eh Mapao Ramai nou zhuvea peia Etao mai 
daotuli hai Puh vei sheeyu buh hai hi save khaipeie alia Ramai nou Etao nghi 
hai souva peie alia Etaoye mai kilai hinou phapeia hrü ashu sü peie.  
9Etao hai kilai maibaie, ana Etao Ramai nou Etaoye ngaipeimoe. Nenou 
Persia hi veo ye panou Etaoye jüpayu hai soupeie, alia raiki soushi khaitouyu 
Rathoki ae bouvo nasü soudakhai paloua Etaoye panou Judah ae Jerusalem 
hi dakhaive hrüpuloue.  
10“Anou chuo, Oh Ramai, Eh haithai daichi paolai? Daiolouzü Etao nou Nevei 
chikhatao hai pfüphewure,  

11Nenou Nevei kilai rachi paolayu mai hi haibüa paoe, ‘Neletao nou talou 
polou laiyu teidei nahai hashinou phoubue ae sheemoyu mai khaitie,  
12südonou neletao nahnaotu mai hai homaiki pa veso, mokhai-a panou 
homaitao nahnaotu maiye naso. Alia teile tarali hia, homaitaoye chavei-a 
bailai tiyu souwuso, sükoulouzü neletao hai khouchia dei hinou payu haveih 
taosü toulai alia neletao tyaonah hi kika nasü teisa donou thaothou peiloulai.’  
13Haibüa Etao nou vah ashi souyu ae mah souyu donou veayu teitei hai, Etao 
Ramai-o louzü Etao vei mah jünou tai-e Etaoye tudee baie, alia süpeinou 
Etaoye haibüa soukha peie.  
14Sükua buyuma, Etao nou Nevei chikha khesü souphea ae Nenou ngaorayu 
vah soua buyu maiye sü napu laiwu? Ne, Eye souhakhai touwua panou mai 
ali-a shokhai mokoute E hi rarou lekha laivu?  
15Oh Mapao, Israel maivei Ramai, Newo louzü acheche Nae, daiolouzü Etao 
nou haibüa hrilouyu hai Ne vanou baie. Südonou chuo Etao vei mah hai ne hi 
pfüve paopawe; Etao mai ali-a ne nghoujü hi ve lalou hore.”  

Ezra 10 

Mah Paopaloua Ramai ye Chavei-a Hrüdakhai louyu 

1Ezra nou Ramai ki hinou veachi pao-a kra-a mah paopa buyu teile hi, Israel 
mai hrülai: naotu poutu ae nahmai, puletao mai hrülai nou puhye sühao poa 
bue; maikhe mai-a alao sou kra-e.  
2Süthaisü, Elam vei tyao Jehiel nahpoutu Shekaniah nou haibüa Ezra hi paoe, 
“Etao nou Ramai chi zümoa vakou maipfüye nawure, ana haibüa buyuma 
Israel maiye donou khailoure ludu buhie.  
3Chu nou Etao Ramai hinou Vo ali souloua vakou maipfüye nayu teitei alia 
nahmai hrülai hai seitawulai, Mapao nou paoyu thaifüa alia Ramai ye piyu 
mainou paoyu na thaifüa Etao nou soulai. Haihai chikha na thaifüa soupeio.  
4Souzü vah taosü soukhaio, daiolouzü haihai nenou soure vah-e, Etao-a neye 
koa zhopeilai; khouchilo, alia vah sü soukhaio.”  

5Shekaniah nou paoyu na thaifüa Ezra nou süthai-apei, napaomai, Levimai 
alia mai hrülai nou paoyu na thaifüa soulai teanou koa chachao sü souwure.  
6Süthaisü Ezra nou Rathoki hinou paloua Eliashib nahpoutu Jehohanan kihi 
loure, alia süzhou khei hai puhnou halia toumoa nüpoa tayu hinou dakhaive 
louyu maitao nou chilee moa mah souyu donou dopfüa bue.  
7Jerusalem alia Judah teidei teitei hi nüpoa tayu hinou dakhai velouyu 
maitao hai Jerusalem hinou ve zülai tea ko seita-e,  
8Mai taralia teithe asü levai nou veloulou more toulouzü, puh vei na buyu 
veishi hai kabailai, alia dakhai veyu me hi panou loulaimoe.  
9Teithe asü levai hinou Judah alia Benjamin khü hai Jerusalem hi ve jüloure; 
süzhou hai khouh akü, khouh-kha kai-e. Puletao mai hrülai hai Rathoki pa 
hinou ve bue, maisou sü vejüyu hai vanou alia teirüyu donou ngure.  
10Süthaisü napao Ezra nou lashuloua maikhemai hisü paoe, “Neletao nou 
chileemoa vakou maipfüye nayu donou Israel mah hai dupure. 
11Chuolouzü, Mapao, neletao puopaoh Ramai hisü mah paopawo, alia puh 
jüpa soulo; neletao vakou mai hinou alia vakou maipfüye nayu hinou kutalo.”  
12Maisou taonou paichi shoa chila peie, “Nenou paoyu teitei sü Etao nou 
soulai.  
13Ana puhmaitao hai pouleyu donou ae tei rüshi leyu donou, Etao vakou 
lahlou hore. Süpei nou vah haina hai teithe ali-hai hinou soulouyu vah moe; 
daiolouzü soumah khaitouyu Etao hai mailao loure.  
14Etao peikho maiye panou maisou thaosoua soupeia baio, alia nuh nuh 
hinou vakou maipfüye na-a buyu khemaiye sü panou teile ali paohloua 
dadelo ae lahla nuh hinou süthai peimai ae chiku-apeimai koa hai hi vepei-a 
baio, sübüa Etao hi Ramai vei rarou lekha nasü panou polaiwo.”  
15Maili koutea haina hai bamoe, ana Asahel nahpoutu Jonathan ae Tikvah 
nahpoutu Jahzeiah, mai haina hai nou babaie, ae Levimai Meshullam ae 
Shabbethai nou puhai phao bobaie.  

16Nüsa-a tayu hinou khaive louyu maitao nou haibüa vah sü souloure. Napao 
Ezra nou khü khü hinou süthai-apeimai dopaloua zhih rüloure. Khoukha 
kirou, teithe arai zhou hai puletao nou vah sü soutae. 
17Alia khouh ngaoraiyu teithe raikaiyu nou puletao nou vakou maipfü nayu 
mai hrülai zhih hai phou paloue.  

Vakou Maipfü Nayu Maitao 

18Mai haitao hai vakou maipfü nayu maitao-e: Napao maitao hinou: Jozadak 
nahpoutu Jeshua vei tyaonah tao ae puh thaihou-jürai maitao hinou: 
Maaseiah, Eliezer, Jarib ae Gedaliah.  
19Puletao nou puhtao chapfü maitao-e phawulai tiyu lelah loure, ae puletao 
mah donou zhaotu alili hai mah souyu vei posheelayu haisoue.  
20Immer tyaonah hinou: Hanani ae Zebadiah.  
21Harim tyaonah hinou: Maaseiah, Elijah, Shemaiah, Jehiel ae Uzziah.  
22Pashhur sholya hinou: Elioenai, Maaseiah, Ishmael, Natanel, Jozabad ae 
Elasah.  
23Levi maitao hrohinou: Jozabad, Shimei, Kelaiah (süna hai Kelita), 
Pithahiah, Judah ae Eliezer.  
24Lousou mai hinou: Eliashib. Robomü khoyumai hinou: Shallum, Telem ae 
Uri.  
25Alia Israel mai kukhe tao; Parosh vei tyaonah hinou: Ramiah, Izziah, 
Malkijah, Mijamin, Eleazar, Hashabiah ae Benaiah.  
26Elam tyaonah hinou: Mattaniah, Zekhariah, Jehiel, Abdi, Jeremoth ae 
Elijah.  
27Zattu tyaonah hinou: Elioenai, Eliashib, Mattaniah, Jeremoth, Zabad ae 
Aziza.  
28Bebai tyaonah hinou: Jehohanan, Hananiah, Zabbai ae Athlai.  
29Bani tyaonah hinou: Meshullam, Malluch, Adaiah, Jashub, Sheal ae 
Jeremoth.  

30Pahath-moab tyaonah hinou: Adna, Kelal, Banaiah, Maaseiah, Mattaniah, 
Bezalel, Binnui ae Manasseh.  
31Harim tyaonah hinou: Eliezer, Ishijah, Malkijah, Shemaiah, Shimeon,  
32Benjamin, Malluch ae Shemariah.  
33Hashum tyaonah hinou: Mattenai, Mattattah, Zabad, Eliphelet, Jeremai, 
Manasseh ae Shimei.  
34Bani tyaonah hinou: Maadai, Amram, Uel,  
35Benaiah, Bedeiah, Keluhi,  
36Vaniah, Meremoth, Eliaship,  
37Mattaniah, Mattenai ae Jaasu.  
38Binnui tyaonah hinou: Shimai,  
39Shelemiah, Nathan, Adaiah, 
40Maknadebai, Shashai, Sharai,  
41Azarel, Shelemiah, Shemariah, 
42Shallum, Amariah ae Josef.  
43Nebo tyaonah hinou: Jeiel, Mattithiah, Zabad, Zebina, Jaddai, Joel ae 
Benaiah.  
44Mai haitao hai vakou maipfüye na-e, puletao nou chapfü ae nahmaitao 
noupu vakou seitawure.  

  



1129 

 

 
   Sheeyu Baibel 

© 2009, Bible Society of India. 
 

 
 

 

Nehemiah 

Nehemiah 1 

1Hakaliah nahpoutu Nehemiah nou souyu vah khesü haitaoe.  
Nehemiah nou Jerusalem donou Levea-a Tsüchoyu 

Artaxerxes nou Parsia hi veo soulouyu po kai payukou Kislev tea kuyu khouh 
hisü Nehemiah, E hai Susa nuhbei hinou bue.  
2Hanani touyu athaihou mai ali nou Judah teidei hinou kamai-a sapoa ahi ve-
e. ae Enou puletao hi hukhamai soua nüpoa tamoyu Jihudimai ae Jerusalem 
sü kabüa nou bue tea noue.  
3Puletao nou ahi haibüa chila peie, “Soureih mainou nüpoa talou moyu 
maitao hai veashoa nou ae hraosho-a nou bure. Jerusalem vei kivo khesü 
pepo takhai toure ae rokhubomü khesü meidei laikhaiwure.”  
4Enou ko hai khesü choulou khaie, kou chobuloua kra-a bure. Teithe taoli hai 
Enou dopfüa halia toumoa lüh-a nou bue ae Ramai hi Enou haibüa veachi 
paoe,  
5“Rakiva buyu Ramai Mapaowo, ne hai dusho-e, ae Etao nou neye sü ngaopi-
e. Neye leshiyu mai ae nevei kharochi züa buyu maitao hisü nenou vo 
soukhai touyu nasü chilee cheche-a souvete peie.  
6Enou nevei kilai, Israel maitaoye donou hea-khei veachi pao-a buyu avei 
veachi sü kei peio ae Eye zhupeio. Etao Israel mainou mah soukhai touyu 
khesü Enou ne hi mahlawe. Avei puopaoh maitao ae Enou mah sü souwure.  
7Etao nou ne nghoujü hinou mah khesü soushowure, ae nevei kharochi alia 
ne kilaio Moses hinou peikhai touyu nevei Chikha khesü zülo more.  
8Chuo nenou nevei kilaio Moses hi paokhai touyu nasü licho peio: ‘Israel 
maitao nou ahi chilee cheche molouzü, Enou neletaoye sü tyahrütao hrohi 
sourarou laiwulai. 
9Ana neletao nou ahi dakhai veloua Enou peikhai touyu chikha khesü 
souloure touyu thaio, Enou neletaoye deiphao akhai hi huve khaitoua 

buyuma, Enou neletaoye panou Eye thore donou dopakhai touyu buh, neletao 
vei teidei hisü sa-a dakhaive peilai.’  
10“Oh Mapao, mai haitao sü nevei kilai, nevei maitao baie. Nenou puletaoye 
sü nevei khouko sünou khailupa peikhaitoue.  
11Südonou avei veachi ae neye tsükhoua buyu nevei kilai maitao nou paoyu 
veachi sü kei-nou peio. Zhou teithe Eye veilouyu nasü peio ae veoye sü panou 
Eye zhuveayu sü soupeio.” Teile süphaki E hai veo vei kuvah soua puhvei pai 
hai pola-a nou bue.  

Nehemiah 2 

Nehemiah nou Jerusalem hi Tayu 

1Artaxerxes nou vekou louyu po kai phayu phaki, Nishan khouh (khouh adai 
thaisü), Enou veo vei zhaoh pai sü puh hi polou peie. Puhnou Eye raichoki 
leveayu sü ngaokhai toumo hie,  
2südonou puhnou ahi chinoue, “Ne daisounou levea shoge? Ne sü sounou 
soumoro, ne hai vamo shoyu hali buyu pha-e.” Süthaisü E hai cho hare,  
3ae puh hi haibüa chila peie, “Veoye sü panou hrüsho hrülou theo! Avei 
paipaoh maitaoye daovuh khaitouyu nuhdu nasü mainou soushiwua mei 
deilaiyu thaisü E kabüa lesa-a nou bulou khailaige?”  
4Veo nou ahi paoe, “E neye donou dai soupeiyu ne jüpawe?” Enou rakiva 
buyu Ramai hi veachi paoe,  
5ae veo hisü haibüa paoe, “Veo nou Eye zhuvea peilouzü, alia avei akho nasü 
aetou peilai toulouzü, Eye panou avei paipaoh maitaoye daovuh khaitouyu 
nuhdu, Judah vei teidei hisü tawo, sübüa soushi khaitouyu nuhdu nasü panou 
soushu dakhailo.”  
6Süphaki veopfüpai hai veoye koa puh pe hinou bue, ae puhai nou avei akho 
nasü aetou peie. Puhnou ahi teile kasho loulaige ae Eye duki puh hi dakhai 
velai-e tea nou noue, ae Enou sükhesü puh hi chila peie.  

7Süthaisü Enou veo hi paoe, “Veo nou aetou peilouzü, Euphratis rei vei 
teinghi loulova nou buyu teidei khowo hi seiko ali rüloua Eye peio, sübüa 
Judah teidei hi vete loumo koute Eye panou tawo.  
8Veo vei vaohro khowo Asaph hia seiko ali rüpeia Eye panou Rathoki vei 
rokhubomü, nuhdu vei kivo ae Enou bure ki sü panou souloure donou süü 
peio tea Enou kho-e.” Enou khoyu hai khesü veo nou aetou peie, daiolouzü 
Ramai nou Eye kozho peie.  
9Süthaisü veo nou reihmai peikhoyu maitaoli ae rhei pfüyu reihmai taoli hai 
Eye koa panou sata peie, ae Enou Euphratis Rei teinghi loulova buyu teidei 
hisü taho veo vei seiko khesü nuh teidei khoyu maitao hisü peiwure.  
10Ana Beth Horon nuh hinou veyu Sanballat, ae Ammon nuh hinou peikhowo 
soua buyu Tobiath nou Israel maiye donou haveih soupeire mai ali vere 
touyu choulou khaie puhai sü vamo sholoure.  
11Enou Jerusalem hisü velou loure, ae teithe asü koute hai 
12Ramai nou Eye panou Jerusalem donou vah soure donou süpeiyu nasü mai 
ali koute hia paongao moe. Süthaisü khei toutsü hinou Enou kushuloua 
nuhdu nasü mai taoli saloua tasühao zhuta-e. Etao sa-a tayu kikhaorü hai 
Enou pfülaiyu rheisüh nalikhei baie.  
13Enou khei teile hinou nuhdu nasü teinghi loulo buyu Deikho vei 
Rokhubomü hilo vanou khekou Khao-nghou (Dragon) vei Dzüla sü tacho poa 
Nghoushi vei Rokhubomü hisü takoue. Enou sübüa nuhdu vei kivo pepo tayu 
ae mei deilaiyu rokhubomü khesü zhuta-e.  
14Süthaisü Enou nuhdu vei teinghi palova nou reilova buyu Dzüla vei 
Rokhubomü ae Veo vei Dzükhao hisü takhe-e. Ana Enou pfüa tayu rheisüh 
nasü kivo vei pepo kouyu chuhtao nou ludu sü khaloua ludu phouhare.  
15Sübüa Enou rheisüh sü pfüpoa kivo khesü Kidron Deikho hi koute hai 
zhupoa nou kou-e. Süthaisü Enou tayu ludu hinou dakhai poa nuhdu hisü 
Deikho vei Rokhubomü hi veloue.  

16Enou daiki vewe, moa Enou dai souwe touyu hai nuh teidei khoyu mai ali-a 
panou sümoe, ae Enou avei thaihou-jürai Jihudimaitao, napao maitao, 
peikhoyu maitao ae vah soure maitao hia paongao moe.  
17Ana chuo Enou puletao hisü paoe, “Neletao-a zhukhaio, Etao hai daizhou 
koute vea-a nou bue touyu, daiolouzü Jerusalem nuhdu hai soushi khaiwure 
ae rokhubomü khesü mei deilaiwure. Khe, Etao koa nou nuhdu vei kivo sü 
soushu dakhai loulai, sübüa Etao nou hraongu ngao-a buyu nasü souha 
laikhe.”  
18Enou puletao hisü Ramai nou Eye kabüa kozho peiwe ae soukha peiwe 
touyu khesü paongao peie, alia veo nou kabüa ahi chi paopei khaitoue touyu 
khesü paongao peie. Puletao nou haibüa chila peie, “Etao tashuloua nou 
soushupu talai khe!” Puletao nou vah sü soutare donou souda loure.  
19Ana Sanballat, Tobiah, ae Arab puona Geshem puletao nou Etao nou vah 
souta laire tea tsüchoda-a buyu nasü sülou khaie, puletao nou Etaoye konüa 
haibüa paoe, “Neletao nou vah soulai tea tsücho-a buyu hai nasü daige? 
Neletao hai veo pei hi aetou moa duta laire tea budou?”  
20Enou haibüa chila peie, “Rakiva buyu Ramai nou Etaoye veilouyu nasü 
peilai. Etao hai puhvei kilai maitao-e, ae Etao nou vah sü soushu talaire. Ana 
neletaoye donou Jerusalem hinou ngaozü na ali-a ha-e, moa neletao nou 
talou bei soure zü ali-a ha-e.”  

Nehemiah 3 

Jerusalem vei Kivo Soushupu Tayu 

1Nuhdu vei kivo nasü haibüa soushupu loue. Napao Peichana Eliashib ae puh 
thaihou jürai napao maitao nou Zhaotu Rokhubomü nasü soushu loure. 
Puletao nou sünasü pola shuloua sathou loure. Puletao nou kivo hai-a 
Reihkhaobu Kaih koute ae Hananel Reihkhaobu koute hai souloua sathou 
loure.  
2Jeriko hi maitao nou soushotao hai soushu peie. Süthai hai Imri nahpoutu 
Zakkur nou soushu peie.  

3Hassenaak puonah maitao nou Kha Rokhubomü nasü soupeie. Puletao nou 
kizhah sü thouloua rokhubomü nasü soushu loure, ae rokhubomü khure 
donou kityasüü thouloure.  
4Puletao vei thai hai Hakkoz vei tyao, Uriah nahpoutu Meremoth nou 
soupeie. Meshezabel vei tyao, Berekhiah nahpoutu Meshullam nou süna 
thailao hai soupeie. Baana nahpoutu Zadok nou süna thailao hai soupeie.  
5Tekoa hi nuh maitao nou kivo sütao thai hai soupeie, ana nuhdu sühi buyu 
matsü maitaoli hai süthaisa-a vah souyu maitao nou vahle peiyu khesü soupei 
bare.  
6Paseah nahpoutu Joiada alia Besodeiah nahpoutu Meshullam nou 
Rokhubomü Akuna hai soushu dakhai peie. Puletao nou kizha sü thouloua 
nou rokhubomü nasü polawure, ae kityayu süü sü southou peie.  
7Sünavei thailo hai Gibeon puona Melatiah, Meromoth puona Jadon, alia 
Gibeon hi maitao ae Mizpah nou Euphratis rei vei teinghi loulo buyu Teidei 
Khowo vei ki hi koute hai soupeie.  
8Sana kuyu Harhaiah nahpoutu Uzziel nou kivo süthaitao hai soupeie. Poukai 
nüvei souyu Hananiah nou süna thailo hinou poa Kivo Dushoyu hi koute hai 
soupeie.  
9Puletao masho hai Jerusalem dali khowo Hur nahpoutu Rephaiah nou 
soushu peie.  
10Süthai hai Harumaph nahpoutu Jedaiah nou puh vei ki nghia buyu kivotao 
hai soushu peie. Hashabneiah nahpoutu Hattush nou süthaitao hai soushu 
peie.  
11Harim nahpoutu Malkhijah ae Pahath Moab nahpoutu Hashub nou kivo 
süthaitao hai ae Thaobvü vei Reihkhaobu nasü soupeie.  
12Süthai Jerusalem nuhdu dalilo khowo Hallohesh nahpoutu Shallum nou 
kivo sü soupeie. Puhvei nah naotu maitao-a vah souyu hisü babou zhopeie.  

13Hanua alia Zanoah nuhdu hinou hrüyu maitao nou Deikho hi Rokhubomü 
nasü soupeie. Puletao nou rokhubomü nasü tyare donou kityayu süü sü 
southou peire, alia kivo hai mitar 450 phali, Nghouhrao vei Rokhubomü hi 
koute hai soupeie.  
14Beth Hakherem nuh teidei khowo Rekhab nahpoutu Malkhijah nou 
Nghouhrao vei Rokhubomü nasü soupeie. Puhnou hai nasü soushee puloua 
kityasüü ae ki zhaoyu süü hai thouloure.  
15Mizpah nuh teidei khowo Kolhozeh nahpoutu Shallum nou Dzünghou vei 
Rokhubomü nasü soushu peie. Puhnou romü nasü souloua polashu peiwure, 
ae kityasüü ae ki zhaoyu süü sü thouloue. Puhnou kivo nasü Shelah vei 
Dzükhao hinou poa veo vei kipei hi koute, David vei Nuhdu hi talouyu 
phiheadou koute hai soupeie.  
16Süthai hai Bethzur nuh teidei khowo Azbuk nahpoutu Nehemiah nou kivo 
hai David vei khüh hi koute, mainou zaibvü hekhai touyu hi, soureih souyu 
mai ki hi koute hai soupeie.  

Levi Maitao nou Kivo Souyu 

17Souche loumoa buyu kivo taoli hai Levi maitao nou soupeie: Bani nahpoutu 
Rohum nou kivo süthaitao hai soupeie. Süthai hai Keilah nuh teidei khowo 
Hashabiah nou puhvei teidei thaosoua kivotao hai soupeie.  
18Keilah nuh teidei dalilo khowo Henadad nahpoutu Bavvai nou kivo 
süthaitao hai soushu peie.  
19Puletao nou soukouyu kivo thailao hai Mizpah teidei khowo Jeshua 
nahpoutu Ezer nou reihna khaiyu ki nghoujütao hi soupeie, puhnou sühinou 
poa kivo khitayu hi koute hai soupeie.  
20Süna thaitao hai Zabbai nahpoutu Baruk nou Napao Peichana Eliashib ki hi 
talouyu ludu hi koute hai soupeie.  
21Süsho hai Hakkoz tyao, Uriah nahpoutu Meremoth nou Eliashib vei ki akhai 
hi koute hai soupeie.  

Napao Maitao nou Kivo Souyu 

22Napao maitao nou kivo haitao hai soupeie: Jerusalem nuhdu pehao hinou 
hrüyu napao maitao nou kivo süthaitao hai soupeie.  
23Süthai hai Benjamin ae Hasshub nou puhai kipa hi buyu kivotao hai 
soupeie; Ananiah vei tyao, Masseiah nahpoutu Azariah nou puhvei kipa buyu 
kivotao hai soupeie.  
24Azariah vei ki hinou poa kivo kainghou hi koute hai Henadad nahpoutu 
Binnui nou soupeie.  
25-26Uzai nahpoutu Palal nou kivo kainghou hinou poa chikuyu ki hi 
reihkhaomai nou buyu hi nghia buyu veofühao vei reihkhaobu koute hai 
soupeie. Süthai hai Parosh nahpoutu Pedaiah nou Dzü vei Rokhubomü nghia 
buyu Rathoki vei reihkhaobu hi koute hai soupeie. (Haina hai nuhdu hi 
Ophel tea kuyu buh, rathoki souyu mainou hrüa nou bue.)  

Kivo Souyu Mai Kukhetao 

27Süthai hai Tekoa hi maitao nou kivo hai Rathoki vei reihkhaobu pah alilo 
vatha buyu hinou poa Ophel tea kuyu buh hi koute hai soupeie.  
28Süthai hai napao mai me ali nou lahkuku vei kipa hi buyu kivotao hinou 
reilova buyu Rhei Rokhubomü hi koute hai soupeie.  
29Süshokou Immer nahpoutu Zadok nou puhvei kipatsü buyu kivotao hai 
soupeie. Süthaitao hai Shekaniah nahpoutu Shemaiah, Teinghi palova 
Rokhubomü khopu, puhnou soupeie.  
30Süthai hai Shelemiah nahpoutu Hananiah ae Zalaph nahpoutu arou chena 
Hanun nou kivo kukhe nahai soupeie. Süthai hai Berekhiah nahpoutu 
Meshullam nou puhvei kijü buyu kivotao hai soupeie.  
31Süthai hai sana kuyu Malkhijah nou kivo hai rathoki souyu mai ae huha 
souyu mainou buyu ki hi koute, süna hai Miphkad Rokhubomü, teinghi 
palova nou reilo buyu reihkhao maitao nou buyu kide peitao hi kivo vei 
kainghou hi koute hai soupeie.  

32Sana kuyu maitao ae huha souyu maitao nou kivo akhaitao hai soupeie, 
sütao hai kivo kainghou hi buyu kide hinou poa Zhaotu vei Rokhubomü hi 
koute-e.  

Nehemiah 4 

Nehemiah nou Puhye Ngaoba-a panou Vah Soubayu Maitao jünou Veilouyu 

1Chuo Etao Jihudimai nou kivo nasü soushu tare touyu ko hai Sanballat nou 
chouloua rarou shore ae Etaoye ngaophou moa konüre. 
2Puhnou puhvei samaitao nghoujü hinou ae Samaria maivei reihmai me 
nghoujü hinou haibüa paoe, “Lülou hoshoa buyu Jihudimai nou dai soulai tea 
tsüchowe? Puletao nou nuhdu nasü soushu dakhai lousüe touwu? Puletao hai 
posheela peiyu vanou vahtao hai teithe ali hinou souche lousüwu? Mei deilai 
khaitouyu nghouhrao hinou poa kivo khore chuh sü soulou süwu?”  
3Tobiah-a süpehao hinou la-a nou bue, ae puhnou haibüa paopue, “Kabüyu 
kivo sü puletao nou soulai touwe? Puletao vei kivo hai lakhao koute nou-a 
taokho lousüe!”  
4Enou haibüa veachi paoe, “Oh Ramai, puletao nou Etaoye ngaophou moa 
konüyu sü kei nou peio. Puletao nou Etaoye jünüyu nasü panou lah puletao 
pei hi vepeio. Puletao vei buyu na veishi sü mainou pa shaopoa tatheo, ae 
puletaoye sü hukhamai soua vakou maivei teidei hi nüpoa tapeio.  
5Puletao nou vah ashi soukhai touyu khesü mah khaipeiso, ae puletao vei 
mahmo khesü ngai peiso, daiolouzü puletao nou kaoduta-a buyu kivo souyu 
maiye sü ngaophou moa konüwe.”  
6Südonou Etao nou kivo hai dalipha hai khokhe loure, daiolouzü maikhe mai 
hai vah sounüyu tsüle hai pfüloure.  
7Ana Sanballat, Tobiah, ae Arab mai, Ammon mai alia Ashdoh hi maitao nou 
kivo hai khove cheba loure touyu ko sü choulou khaie, puletao hai rarou 
shore.  
8Südonou puletao nou Jerusalem hi reih hulou soubüro peilai tea puletao mai 
hrülai nou koa do zholoure.  

9Ana Etao nou Ramai hi veachi paoe, ae hea-khei soumoa puletao nou reih 
huloure sü panou reihkhao soua buloure.  
10Judah hi maitao nou haibüa lou sou-e: “Vah vea-a souyu donou Etao hai 
lülou hore; Kivo nghoushi polai laiyu sü taoli buloure. Kivo hai kabüa Etao 
nou souche loulai?”  
11Etaoye ngaobayu maitao nou haibüa tsücho-e, “Puletaoye panou Etao vei 
shodo ashi nasü sülou ngaolou moa bukinou, Etao nou puletao hisü taveloua 
puletaoye sü southawulai, ae puletao nou kivo kho-a buyu nasü panou soupu 
laimoe.”  
12Ana Etaoye ngaobayu maitao hinou koa hrüyu Jihudimai nou Etao hisü 
tobai soumoa tave puletao nou tsüchoda-a buyu khesü paongao peie.  
13Südonou Enou maikhe maiye panou puletao vei khü-khü thaifüa puletao vei 
khoche, heung, ae voulou khesü poloua kivo khokhe chelou moa buyu kivo 
thailo vanou kho-a buloure.  
14Maikhemai hai ngaopi-a levea-a buyu sü Enou ngaoloure, südonou Enou 
puletao hi ae süthai-apei maitao alia peikhoyu maitao hisü paoe, “Etaoye 
ngaobayu maitaoye ngaopiso. Etao Mapao hai daizhou koute duwe ae 
ngaopiwe touyu nasü licholoua neletao vei maitaoye donou, neletao vei 
nahmaitao, maipfü maitao ae neletao vei teidei donou reih soukhaio.”  
15Etaoye ngaobayu maitao nou tsüchoda-a buyu nasü Etao nou süloure touyu 
puletao nou choulouyu phaki, ae Ramai nou puletao vei tsüchoda khaitouyu 
nasü aetou more touyu hai süloure. Süthaisü Etao mai hrülai nou kivo nasü 
soushu dakhai tare.  
16Süzhou teithe hinou poa avei mai dali hai kivo khoyu vah sou-e, ae mai dali 
hai khoche, heung, voulou ae rüh pfüa reihkhao soue. Süthai-apei maitao nou 
vah soua buyu maitaoye soutaosoua babou peie.  
17Na pola-a vah souyu maitao nou bah alilo nou reih basei powe ae bah alilo 
vanou na khesü pola peie.  

18Kivo khoyu maitao nou khya hi khoche khipfüa vah souwe. Shabe nghouyu 
maitao hai ape hinou bue.  
19Enou maikhe mai hi, süthai-apei maitao hi ae peikhoyu maitao hisü paoe, 
“Vah hai dusho-a nou soupoa ta-a bure, alia alinou ali hinou doulailai poa 
tare.  
20Hakinou neletao nou shabe nghouyu kho choulouzü, ahi tuve jülo. Etao 
Ramai nou Etaoye donou reih soupeilai.”  
21Südonou teithe payu hinou poa khei vutou payu koute hai mai dali nou vah 
souwe, ae mai dali nou reihna toupfüa reihkhao soua kho-e.  
22Haibüa vah soua buyu teile hi, Enou süthaisa-a vah souyu maitao ae 
puletaoye babou-a soukha peiyu maitao hisü kheiki hai Jerusalem hinou 
buloua baio, sübüa khei teile hi Etao nou nuhdu nasü kho loulai alia hea teile 
hi vah souloulai tea paopeie.  
23Avei sabanü hai Enou khei ki-a phamoe, avei samaitao moa avei kilai 
maitao ae Eye khoyu mai ali koute-a puletao vei sabanü hai phamoe, Etao 
mai hrülai nou lahkuku vei reihna hai pokhai-a bue.  

Nehemiah 5 

Veaho-a Laiyu Maiye Souveayu 

1Chuo maitaoli hai, naotu poutu soumoa lah puletao vei thaihou jürai soua 
buyu Jihudimai hisü vamoa raoloure.  
2Daiolouzü kamai-a nou haibüa paoe, “Avei kihikhamai hai nah naotu ae 
poutu mai taoli bue, südonou touloua hriloure donou Etao hai thou jüpawe.”  
3Kamai-a nou haibüa paoe, “Etao hai hou-zü moa teithe teithe vei touso 
ngaotou loure donou Etao vei ki-lu ae kipei khesü mai hinou bandha 
khaiwure.”  
4Kukhe maitao nou haibüa paoe, “Veo vei kikha peire donou Etao hai mai 
hinou pousha sü poloua Etao vei ki-lu nou pousha nasü khapei molouzü polo 
tea mai hinou pousha sü pou-pao loure.  

5Etao-a Etao vei thaihou jürai soua buyu Jihudimai raibütoua baie. Etao vei 
nahmaitao hai puletao vei nahmaitao büa vei-a baimowu? Ana Etao vei 
nahmai hai panou maivei qila soure donou zholaiwure. Etao hai haibüa 
soumolou hore, daiolouzü Etao vei ki-lu hai mainou poloure.”  
6Puletao nou vamoa raoyu khesü Enou chouloua raroure.  
7Enou vah souta laire tea lela loure, ae Enou peikho maitao ae aduso 
maitaoye kaomore tea puletao hi haibüa paoe, “Neletao hai lah neletao vei 
thaihou jürai maitaoye souvea peiwe.” Enou maisouye sü kabülai tea kuve 
jüloure,  
8ae Enou puletao hi paoe, “Etao nou soulou süyu koute hai tyahrü kukhe mai 
bah hi zhothou khaitouyu Etao vei thaihou jürai soua buyu Jihudimaiye sü 
Etao nou hrüdakhai louwe. Ana chuo neletao hai lah neletao vei thaihou jürai 
maiye qila soua hrüloure donou bure.” Süthai-apei maitao hai chi lia 
paoloure ha-a zei tea bure.  
9Süthaisü Enou puletao hi paoe, “Neletao nou soua buyu na hai kaomoe. 
Neletao hai Ramai chi züa vah kaoyu nasü souyu pha-e. Sükuyu thaio Etaoye 
ngaobayu vakou mainou Etaoye konülai moe. 
10Enou avei samai khamai ae Eye donou vah soua buyu maitao hi pousha ae 
thoudzü hai poupao peikhai toue. Ana Etao mai hrülai nou mai hi pou-pao 
peikhai touyu khesü khapeio tea kholai mo khe. 
11Neletao hinou pousha moa thou moa zhaoh moa theadzü pou-pao 
khaitouyu veishi hai khaipeio. Alia teile ali hi neletao nou maivei polouyu 
dou, darkha kipei, oliv kipei ae ki khesü lukhai peio.”  
12Süthai-apei maitao nou chila peie, “Nenou paoyu thaifüa Etao nou 
soupeilai. Etao nou polouyu ki-lu khesü dakhai peiwulai, ae paozho pfüa 
buyu khesü khopu laimoe.”  
13Süthaisü Enou avei khya phupfüa laiyu sah nasü phaloua nou poa süngaoa 
paoe, “Mai taralia chaachou soukhai touyu nasü pfüthoyu maiye sü Ramai 
nou haibüa sülai. Ramai nou puhvei ki ae navei buyu veishi sü polai khaiwua 

halia shokhai peilai moe.” Sühi buyu mai hrülai nou “Amen” tea paoe, 
ae Mapao ye paosho-e. Maikhe mai hai puletao nou chaachou soukhai touyu 
thaifüa soupeie.  

Nehemiah nou Lahvei Kaozhou Aveih Phoumoyu 

14Enou Judah teidei khowo soua buyu po kiahai koute hai, süolouzü 
Artexerxes nou veo soulouyu po shiahai koute sü Enou ae avei kihikhamai 
nou teidei khoyu mainou toure touso khesü toumoe. 
15Ajünou rai-a teidei khoyu maitao hai maisouye souvea peie, ae puletao nou 
tousore donou teithe ali hinou shahu raidai hai powe. Süpei hinou puletao 
vei kilai maitao nou maikhe maiye sü souvea souchoro peie. Ana Ewo louzü 
maiye raimoa tyakuvou tea nou soupeie, daiolouzü Enou Ramai ye 
tsükhouwe.  
16Enou kivo soushuyu hisü avei khouko teitei nou peia sou-e, südonou Enou 
avei soure donou kini ali koute-a pojü khai moe. Eye koa babou-a vah souyu 
mai hrülai nou kivo sü soua baie.  
17Enou teithetsü hai Jihudimai, süthai-apei maitao, ae pehao hinou hrüa buyu 
maitao nou ahi veyu hai mai kaihlia raingou phali hai Eye koa vaizho koute-a 
baie.  
18Enou teithe ali hinou chode ali, hübo veishoyu zhaotu arou, ae hou taoli hai 
dathaloua khokou tewe, ae teithe kirou hinou darkha zhaoh ashu tya hai 
peikoute-e. Ana Enou maikhe mai hai veawe touyu süyu donou teidei khasa-a 
hrüyu mai ali nou ngaozü natao hai khomoe.  
19Oh Ramai, Enou maikhe maiye donou tea vah soukhai touyu hai khesü 
licho peio.  

Nehemiah 6 

Nehemiah ye Soushire donou Shodo Souyu 

1Sanballat, Tobiah, Geshen ae Etaoye ngaobayu maitao nou Etao nou kivo sü 
khochewure, anou rokhubomü khesü soucheloumo hie touyu hai chouloure.  

2Südonou Sanballat ae Geshem nou Eye Ono vei Deikho nuh ali hinou 
puhaiye tave daopeio tea kopo maiye seive paopeie. Puletao nou shodo ashi 
souloua Eye soushi peilai toure.  
3Enou puhai hisü kopomaiye panou haibüa paota-e, “Ewo matsü shoyu vah 
ali souhie, neletaoye taho daolou hore. Neletaoye taho daore donou avah 
nasü panou sochao loushie.”  
4Puletao nou raibütoua vu adai koute hai kopomaiye ahi seive paoe, ae Enou 
raibütoua puletao hisü chila hai peiwure.  
5Süthaisü Sanballat nou bakha angou chena hai puhvei kilai mai aliye panou 
seiko nahai mü dakhamoa haibüa rüloua ahi seive-e:  
6“Kinapa soua buyu maikhe mainou haibüa pao-a bure tea Geshem nou ahi 
paowe, süolouzü ne alia Jihudimai nou veo pei hi soureih soure donou kivo 
sü khowe. Süpei hinou ne hai veo soure donou tuda-a bure,  
7ae rachipaola maitaoye panou neye Jerusalem hinou Judah maivei veo soure 
donou pa shapaopalai tea bure tea paowe. Ko hai khesü Veo nou chouvu 
zülai, südonou ahai koa tave daoloua kabülai touyu chi phayu kao-e tea Enou 
ne hi paowe.”  
8Enou puh hi haibüa chila peie, “Nenou paoyu chi khesü da-a baie, hai teitei 
hai lah nenou dahrührüa paopaloua baie.”  
9Etaoye panou vah souche louhore donou puletao nou Etaoye soupi peilai tea 
tewe. Enou haibüa veachi paoe, “Ana Ramai, chuo Eye soukhoupu peio.”  
10Teile süphaki, Enou taho Mehetabel tyao, Delaiah nahpoutu Shemaiah ye 
dao-e, puh hai lah puh ki hinou talou hore. Puhnou ahi paoe, “Ahai koa nou 
Sheeyu Buh Rathoki hinou tutsü talai she, daiolouzü puletao nou neye sü 
khei teile tarali hinou southare donou velai.”  
11Enou chila peie, “E hai maiye ngaopi-a tutsüa laiyu mai moe. Avei hrirai 
vupa loure donou E hai Rathoki hinou tutsüa bushulai tea ne tsüchovu? Enou 
sübüa soulai moe.”  



1142 

 

 
   Sheeyu Baibel 

© 2009, Bible Society of India. 
 

 
 

 

12Enou tsü choyu phaki, Ramai nou Shemaiah hisü pao moe, ana Tobiah ae 
Sanballat nou puhye sü seihla peia panou Eye paopire donou soua baie touyu 
hai Enou süloure.  
13Puletao nou puhye sü ngaloua panou Eye paopi peia mah soure donou soue, 
ae puletao nou Eye hraongu soupeia panou avei zhih shire donou soua baie.  
14Enou haibüa veachi paoe, “Oh Ramai, Tobiah ae Sanballat nou souyu vah 
khesü licho peio ae puhaiye tudee peio. Eye soupi peilai tea buyu rachipaola 
pfüpai Nodiah ae rachipaolayu kukhe maitao-a ngaipeiso.”  

Vah Souche Louyu 

15Kivo teitei hai teithe raingouahai loua nou Elul khoukha kaingou zhou hai 
soucheloue.  
16Etaoye ngaoba-a buyu tyahrütao nou ko haisü choulouyu phaki, puletao hai 
pah shire, daiolouzü Ramai vei soukha vanou vah hainasü souche loue touyu 
hai mai hrülai nou süloure.  
17Kivo soua buyu teile teitei hinou Jihudimai vei süthai-apei maitaoli hai 
Tobiah hi ko veishi hai rüla peia bue.  
18Judah hi buyu mai taoli hai puh thaiko-e, daiolouzü puh hai Jihudimai 
Arah nahpoutu Shekaniah vei tyao-e. Süpei hinou puh nahpoutu Jehohanan 
nou Berekhiah nahpoutu Meshullam nah naotu paiye nawe.  
19Maikhe mai hai anghoujü hinoua Tobiah nou vah haso aveih soupei 
khaitouyu khesü paowe, ae Enou chi paoyu veishi hai taho puh hi paopeiwe. 
Puhnou Eye soupi peilai tea seiko alao seive peie.  

Nehemiah 7 

1Chuo kivo hai soushu cheloure, ae rokhubomü hai-a souche loure, alia Enou 
Rathoki khore maitao, lou soure maitao, ae Levi maitao hai lahkuku vei 
vahbu thoupeiwure.  
2Jerusalem nuhdu nasü panou khore donou ae reihkhao maitao peikhowo 
panou soure donou Enou athaihou soua buyu Hanani ae Hananiah puhaiye sü 

vahbu thoupeiwure, daiolouzü puhai hai kukhe maitao jünou louche louveipu 
hie ae puhai nou Ramai ye ngaopipu hie.  
3Enou puhai hisü Jerusalem vei rokhubomütao hai teinghi payu thainou 
houpeio, ae reihkhao maitao nou teinghi louta-a reihkhaoyu baimo jünou 
rokhubomütao sü khulo tea paopeie. Enou Jerusalem hinou hrüa buyu 
maitaoye zhupeire mai-a dolo ae lahkuku nou buyu pehao hai tasühao-a 
kholo tea paopeie.  

Hukhamai soua Nüpoa Tayu hinou Dakhai Veyu Maitao 

4Jerusalem hai duso shoyu nuhdu ali-e, ana hai hisü mai hrüpou moe, ae ki-a 
southou loumo hie.  
5Süthaisü maikhe maiye kuve jüloua süthai-apei maitao, peikho maitao ae 
maikhe maiye lahkuku vei khü thaifüa zhih rüloumo louzü shire tea Ramai 
nou Eye süpeie. Enou dakhaive raikayu maitao zhih hai rükhai toua 
ngaoloue, ae puletao zhih sü haitaoe:  
6Babilon hi veo Nebukhadnezzar nou nüpoa tayu hinou lahkuku vei nuh 
teidei hi, Jerusalem ae Judah hi dakhai velouyu maitao sü haitao-e.  
7Puletaoye süthaisa-a dakhai ve peiyu süthai-apei maitao zhih hai 
Zerubbabel, Joshua, Nehemiah, Azariah, Raamiah, Nahamani, Mordekai, 
Bilshan, Mispereth, Bigvai, Nehum, ae Baanah.  
8-25Vakou nüpoa tayu hinou dakhai velouyu Israel maivei khü haitao hinou 
mai haitao velou loue: Parosh - 2,172 Shephatiah - 372 Arah - 652 Pahath 
Moab (Jeshua ae Joab vei tyaosholea) - 2,818 Elam - 1,254 Zattu - 845 Zakkai - 
760 Binnui - 648 Bebai - 628 Azgad - 2,322 Adonikam - 667 Bigvai - 2,067 Adin 
- 655 Ater (Hezekiah tea kua kuwe) - 98 Hashum - 328 Bezai - 324 Hariph - 112 
Gibeon - 95 
26-38Nuhdu haitao hinou hrüa buyu puopaoh maitao hinou mai haitao hai 
dakhai ve louloue: Bethlehem ae Netophah - 188 Anathoth - 128 Beth 
Azmaveth - 42 Kiriath Jearim, Chephirah, ae Beeroth - 743 Ramah ae Geba - 
621 Mikhmash - 122 Bethel ae Ai - 123 Nebo Kukhe maitao - 52 Elam kukhe 

maitao - 1,254 Harim - 320 Jeriko - 345 Lod, Hadid, ae Ono - 721 Senaah - 
3,930 
39-42Nüpoa tayu hinou dakhai velouyu napao maitao vei khü haitao hinou 
mai haitao-e: Jedaiah (Jeshua vei tyaosholeatao) - 973 Immer - 1,052 Pashhur 
- 1,247 Harim - 1,017 
43-45Levi vei khü hinou dakhai velouyu maitao: Jeshua ae Kadmiel (Hodaviah 
vei tyaosholeatao) - 74 Rathoki hi lou souyu maitao (Asaph vei tyaosholeatao) 
- 148 Rathoki khoyu maitao (Shallum, Ater, Talmon, Akkub, Hatita, ae Shobai 
vei tyaosholeatao) - 138 
46-56Rathoki hinou vah souyu khü hinou dakhai velouyu mai haitao-e: Ziha, 
Hasupha, Tabbaoth, Keros, Sia, Padon, Lebana, Hagaba, Shalmai, Hanan, 
Giddel, Gahar, Reaiah, Rezin, Nekoda, Gazzam, Uzza, Paseah, Besai, Meunim, 
Nephushesim, Bakbuk, Hakupha, Harhur, Bazlith, Mehida, Harsha, Barkos, 
Sisera, Temah, Neziah, ae Hatipha.  
57-59Nüpoa tayu hinou dakhai velouyu Solomon vei kilai maitao: Sotai, 
Sophereth, Perida, Jaalah, Darkon, Giddel, Shephatiah, Hattil, Pochereth 
Hazzebaim, ae Amon.  
60Nüpoa tayu hinou dakhai velou louyu Solomon vei kilai maitao ae Rathoki 
hinou vah souyu maitao hai 392.  
61-62Tel Melah, Tel Harsha, Cherub, Addon, ae Immer nuhdu hinou Delaiah, 
Tobiah, ae Nekoda khü haitao hinou mai 642 hai dakhai veloue, ana puletao 
hai thaovei tyaosholea hinou hrüve-e touyu hai phoupalou more.  
63-64Napao mai haitao hai thaovei tyaosholea hinou hrüvewe touyu hai 
phoupalou hore: Hobaiah, Hakkoz, ae Barzillai. (Barzillai vei puopaoh hai 
Gilead hi buyu Barzillai nah naotu mai aliye naloue, ae puhnou puh paoh vei 
zhih nou poloue). Mai haitao hai puletao vei puopaoh mai zhih phoupalou 
moyu thaifüa napao vei vahbu sü thoupei more.  

65Jihudimai vei teidei khowo nou puletao hisü Urim ae Thumin poa Ramai 
vei leli zhu peiyu napao mai ali vemo koute puletao hai Ramai ye posheela 
khaitouyu touso hai toulou shie tea kharochi peie.  
66-69Nüpoa tayu hinou dakhai velouyu mai teitei hai 42,360. Puletao vei kilai 
maitao - 7,337 Lou souyu maitao - 245 Rhei - 736 Rhei taitya - 245 Racho - 435 
Rheisüh - 6,720 
70-72Mai taoli nou Rathoki souyu hi soukha peie:  

Teidei Khowo Sana sühcho 8 
Khü hi peicho maitao sana sühcho 168 
Kukhe maitao Sana sühcho 168 
napao maivei sabanü 67  

73Napao maitao, Levi maitao, Rathoki khoyu maitao, lou souyu maitao, mai 
kukhetao, Rathoki souyu maitao— Israel mai hrülai nou Judah vei nuhdu 
teitei hinou hrüe.  

Nehemiah 8 

Ezra nou Maisou hi Chikha Phoungaoyu 

1Khouh anai navasü Israel mainou lah puletao vei nuhdutao hinou füsho 
loure. Khoukha ngaorai zhou hai puletao mai hrülai nou Jerusalem vei Dzü 
Rokhubomü khevai nou tave jüloure. Puletao nou naanou ae chikha süveio 
Ezra hi Mapao nou Israel maiye donou Moses hi peikhai touyu Chikha 
Larübvü nasü povekhaio tea paore.  
2Südonou Ezra nou Chikha Larübvü nasü naotu poutu, ae sükulou süyu mai 
hrülai vejüa buyu buh hisü pove loure.  
3Puhnou rokhubomü hilo reiloua Chikha nasü shona nou poa hea koute hai 
phoungao-e, ae mai hrülai nou lenou shoa kei-nou peie.  
4Chikha panou phoure donou lo doku khaitouyu buh hisü Ezra nou takou la 
loure, ae puhvei zhoulo va sü Mattithiah, Shema, Anaiah, Uriah, Hilkiah, ae 
Maaseiah nou la-a bue; ae puhvei nalova hai Pedaiah, Mishael, Malkhijah, 
Hashum, Hashbaddanah, Zekhariah, ae Meshullam nou la-a bue.  

5Ezra nou lo dokua khaitouyu buh, mai hrülai nou zhingao lousüyu hisü 
takou la loure, ae puhnou larübvü nasü houpayu phaki mai hrülai nou tashu 
laloure.  
6Ezra nou paoe, “Dushoyu Ramai Mapao ye paosho-e!” Mai hrülai nou bah 
laloua haibüa chila peie, “Amen! Amen!” Puletao nou takou khoukhü loua ae 
pah pfünakou loua ratho-e.  
7Süthaisü Levi mai haitao nou tashu laloua Chikha khesü maisouye panou 
sükuloure donou paola peie: Jeshua, Bani, Sherebiah, Jamin, Akkub, 
Shabbethai, Hodiah, Maaseiah, Kelita, Azariah, Jozabad, Hanan, ae Pelaiah.  
8Ramai vei Chikha khesü puletao nou maisou hi daivanou peikhai toue touyu 
khesü panou süloure donou la dapaloua paongao peie.  
9Maikhe mainou Chikha khesü choulouyu phaki, puletao vei tsüle sü daiwure, 
ae puletao hai kra-e. Südonou teidei khowo Nehemiah, naanou ae larü rü-
apeio Ezra, ae maikhe maiye dou-apeio Levi maitao nou maisou hisü haibüa 
paoe, “Zhou teithe hai neletao vei RamaiMapao ye donou sheeyu teithe-e, 
südonou neletao hai dopfü laimoe, moa kra-a kraso.  
10Chuo ki hi taho khonüh nükhaio. Touso chejüyu maiye koa neletao vei 
touso sünou peizhi khaio. Zhou hai Etao veiMapao ye donou sheeyu teithe-e, 
südonou leveaso. Mapao nou neletaoye savayu peiyu sünou neletaoye 
soukhou peilai.”  
11Levi maitao nou maikhe mai hisü sheeyu teithe hi leveaso tea pao-a le 
soukaona peie.  
12Südonou mai hrülai nou lahkuku vei ki hisü dakhai tare, ae puletao nou 
sasho-a nou khonüh nüe, alia touso hayu maiye sü puletao nou peizhi-e, 
daiolouzü puletao nou chikha phoungao peiyu khesü süku loure.  

Sahpao Haoyu Nüh 

13Thainesho hai khü khü hinou peikho maitao koa loua nou napao maitao ae 
Levi maitao nou Ezra hisü tave Chikha khesü phoure donou vere.  

14Mapao nou Moses hi peikhai touyu Chikha Larübvü hinou Sahpao Nüh 
nüyu phaki Israel mai hai sahpao haoloua bua bailai touyu hai phouve 
ngaoloure.  
15Südonou puletao nou Jerusalem hi ae nuh teidei veishi hisü haibüa soulo 
tea kharochi paota peiwure, “Chikha Larübvü hinou peikhai touyu thaifüa 
deichi vanou taho haosüübo, oliv süübo, chasüübo, nghabe, ae süübo khesü 
poloua rüpao sü soulo.”  
16Südonou maikhe mainou taho süübo khesü shaoloua lahvei kipa hinou, 
Rathoki vei kijü hinou, Dzü Rokhubomü ae Ephraim Rokhubomü pah hinou 
bure repao khesü haoloure.  
17Nüpoa tayu hinou dakhai veyu mai hrülai nou repao haoloua sühinou 
buloure. Haibüa souyu hai Nun nahpoutu Joshua vei teile hinou poa zhou 
koute hai zhouvu nou sourai railai hie, ae mai hrülai nou sava shore.  
18Khonüh nütayu teithe arai hinou poa akhai koute hai puletao nou Ramai 
vei Chikha nasü teithetsü nou phou-e. Puletao nou teithe anai koute hai 
khonüh nüe, ae Chikha thaifüa teithe acha zhou hai akhai vei khonüh nüe.  

Nehemiah 9 

Maikhe Mainou Mah Layu 

1-2Khouh haina vei khoukha kaidai zhou hai Israel maisou nou vejüloua 
puletao nou mahmo soukhai touyu donou levea-a hatou moa lüh-a veachi 
paoe. Puletao hai vakou maitao hinou kupa loure, ae puletao nou leveayu vei 
sheesoua soukousah nou banou loure alia puletao vei pei vasü vounai posho 
khailoure. Süthaisü puletao vei mahmo ae puletao vei puopaoh maitao nou 
mah soukhai touyu khesü mah lare.  
3Teilecho asü phali hai Ramai Mapao vei Chikha hai puletao hi phoungao 
peie, ae süthailo teilecho asü phali hai puletao nou soumah khaitouyu 
mahmo khesü mahla-e, alia puletao vei RamaiMapao ye tho-e.  

4Lo doku khaitouyu hinou Levi mai haitao nou puletao vei RamaiMapao hi 
pai chisho-a veachi paoe: Jeshua, Bani, Kadmiel, Shebaniah, Bunni, 
Sherebiah, Bani, ae Chenani.  
5Süthaisü Levi mai haitao nou maisouye ratho laishe tea nou ku-e: Jeshua, 
Kadmiel, Bani, Hashabneiah, Sherebiah, Hodiah, Shebaniah, ae Pithahiah. 
Puletao nou haibüa paoe, “Tashu laloua neletao vei Ramai Mapao ye paosho 
khaio; puhye teisa nou paosholo! Deiphao mainou paoshoyu haio louzü 
chemoe, anou mai hrülaiye panou puhvei zhih aveih nasü paosho khaio.”  

Mah Layu Veachi 

6Süthaisü Israel mainou haibüa veachi paoe: “Oh Mapaowo, ne 
likhei Mapao sü baie; nenou raki ae tei hi vutao hai soupeie. Nenou dei ae zai 
alia sühinou buyu na veishi hai soupeie; nenou sütao veishi hi hrirai 
thoupeie. Rakiva khouko khenou neye nakou khurüwe ae thowe.  
7Oh Ramai Mapaowo, nenou Abram ye sü doloue ae puhye sü Babilon teidei 
hi buyu Ur nuhdu hinou süthaisa-a papeie; nenou puh zhih sü Abraham tea 
sadapeie.  
8Nenou puh hai chilee chechewe touyu süloue, ae nenou puhye koa vo 
soupeie. Nenou puhye Kanaan maivei teidei, Hit maivei teidei, Amor maivei 
teidei, Periz maivei teidei, Jebus maivei teidei, ae Girgash maivei teidei hai 
puhvei tyaosholea hi peilai tea chaachou soupeie. Nenou apaokhai touyu 
nasü souvete peie, daiolouzü ne hai cheche-e.  
9“Eh puopaoh mainou Ejipt teidei hinou veahoyu sü nenou ngao-e; Zai Ho 
hinou soukha peio tea khoyu pai sü nenou kei-nou peie.  
10Nenou Pharaoh pei hi, puhvei peikho maitao hi, ae puhvei teidei hi buyu 
mai hrülai hi khupayu vah haso khesü soungao peie, daiolouzü puletao nou 
nevei maitaoye souvea peiyu hai nenou ngao-e. Zhou koute ne zhih tayu hai 
nasü nenou veiloue.  

11Nevei maitaoye panou tare donou zai hisü nou nenou ludu soupeie ae dei 
theyu hinou puletaoye nenou süthaisa-a tapeie. Puletaoye thaihu tayu 
maitaoye sü zai hi chuh alinou leitayu büa maotha khaiwure.  
12Hea teile hi nenou puletaoye teihao panou sa-a tapeie, ae khei teile hi mei 
nou ludu ngaopeie.  
13Nenou raki vanou Sinai Deichi hisü takou peie, nevei maitaoye nenou kea 
peie, ae puletao hi veishoyu chikha ae kharochi khesü peie.  
14Nenou puletaoye sheeyu Soteithe nasü reilo tea paodou peie, ae nevei kilai 
Moses ye panou nevei chikha khesü puletao hi peie.  
15“Puletao nou hou züyu phaki, nenou puletaoye sü raki vanou raokhao 
seikou peie, ae puletao nou reiyu phaki nenou chuh hinou dzü sü peie. Nenou 
puletao hi peilai tea apaokhai touyu teidei nasü talou polouo tea paopeie.  
16Ana Etao vei puopaoh maitao hai khaophu souloure ae rochi sholoure alia 
nenou kharochi peiyu khesü zübare.  
17Puletao nou paochi zübare; puletao hai nenou soupeikhai touyu vah haso 
khesü ngaiwure; nenou khupayu vah soupeikhai touyu khesü puletao nou 
ngaiwure. Puletao vei khaophu hinou puletaoye süthaisa-a Ejipt hi dakhaiho 
maivei qila soure donou süthai-apei maiye sü dopa loure. Ana ne hai khailu 
peiyu Ramai-e; ne hai maiye zhuvea leshi süyu Ramai-e, lekha rarou haha 
chamoe. Nevei zhuveayu hai dusho-e; nenou puletaoye sü thaokhai toumoe.  
18Puletao nou bashara ali hai chotoutu zhai hinou souloure ae rah sünanou 
puletaoye Ejipt teidei hinou sapa peie tea paore! Oh Mapao, puletao nou neye 
daizhou koute hraongu sü soupeie!  
19Ana nenou puletaoye sü radeiki hinou thaokhai peimoe, daiolouzü nevei 
zhuveayu hai dusho-e. Puletaoye hea-khei süthaisa-a tapeiyu teihao ae mei 
nasü nenou puletao hinou povai pota peimoe.  
20Nevei zhai aveih hinou puletaoye panou dai-e soulai touyu khesü nenou 
paopeie; nenou puletaoye sü manna nou vaipeie ae puletaoye panou kere 
donou dzü sü peie.  

21Puletao nou rekounou po raidai ta-a buki sasü nenou puletaoye touso peie; 
puletao vei sabanü sü panou shitakhai moe, ae puletao vei phi sü panou maa-
a soumoe.  
22“Nenou puletaoye panou puletao vei teidei nghia buyu tyahrütao ae 
vedeitao jünou reih veiloue. Puletaoye panou Sihon nou khasa-a buyu 
Heshbon maivei teidei, ae Og nou veo soua buyu Bashan maivei teidei sü reih 
koloue.  
23Ratei hi buyu teivuh zhoua nenou puletaoye sü toudzü hai peie, ae nenou 
puletao vei puopaoh maitao hi peilai tea apaokhai touyu teidei nasü 
puletaoye panou reih veiloua teidei sühinou buloue.  
24Puletao nou Kanaan maivei teidei sü poloue; ae sühinou hrüa buyu maitao 
jünou reih veiloue. Nenou nevei maitao hisü Kanaan teidei hinou veo maitao 
ae sühinou hrüyu maitao hi sounü soulou süyu khouko hai thoupeie.  
25Nevei maitaoye panou kaopo veisho-a soukhai touyu nuhdu khesü poloue, 
veishoyu teidei, thoudzü phoutao-a buyu kitao, dzükhao heche khaitouyu, 
oliv süübe, rashibe, ae kipei khesü panou poloue. Puletao nou tounüyu veishi 
hai panou touloue ae puletaoye panou hrübo hai veishoa hrüe; nenou puletao 
hi haveih peikhai touyu teitei hinou puletao hai savasho-a nou bure.  
26“Ana nevei maitao nou ne chi züba-a khaityare; puletao nou nevei Chikha 
khesü thaifü bare. Ne hi dakhai velo tea puletao hi paopi peiyu nevei 
rachipaola peiyu maitaoye sü puletao nou datha peie. Puletao nou neye sü 
tobai soumoa paoshi peie,  
27südonou nenou puletaoye sü panou ngaobayu maitaoye reih veiloue ae 
puletao vei khakhe hinou pa hrüe. Puletao nou veahoyu hinou ne hi soukha 
sü kho-e, ae nenou puletaoye sü rakiva nou chila peie. Nevei dushoyu zhuvea 
hisünou puletaoye süthai-apei maiye seive peia puletaoye ngaobayu maitao 
hinou khailupa peie.  
28Puletao nou kaona-a soyu ngaolou khaie, mahmo khesü soutapure, ae 
nenou puletaoye sü ngaobayu mai bah hi thaothou peie. Ana puletao nou 

ledaloua ne hinou veachi pao-a soukha khoyu phaki, raki vanou nenou 
puletao vei akho sü kei-nou peie ae nevei dushoa zhuveayu hinou tobai 
soumoa puletaoye sü khailupa peie.  
29Nenou paodou peikhai touyu khesü panou zü loure donou puletaoye paopi 
peie, nevei Chikha züyu hai hriloure ludu nasüe, ana puletao nou khaophu 
souloua nevei chikha khesü malaiwure. Puletao nou rochi sholoua ne chi 
zübare.  
30Po taoli hai nenou heamea poa nou puletaoye paopi peie. Rachipaola peiyu 
maitaoye panou puletaoye paodou peie, ana nevei maitao nou sükhesü keipei 
bare, südonou puletaoye sü nenou tyahrü kukhe maitao bah hi thoupeie.  
31Anou nevei zhuvea leshiyu hai dusho-e, nenou puletaoye thaopei moe moa 
souha peimoe. Ne hai zhuvea leshi süshoyu Ramai-e!  
32“Oh Ramai, Etao vei Ramai, ne hai daizhou koute dusa! Ne hai daizhou 
koute ngaopi-e, daizhou koute khouko bue! Vo soukhai touyutao hai newo 
louzü chilee cheche-a souvete peie. Assaria maivei veo maitao nou Etaoye 
souvea peiyu teile hinou poa zhou koute hai Etao nou veaho-a nou bue! Etao 
vei veo maitao, süthai-apei maitao, napao maitao, ae rachipaola peiyu 
maitao, Etao vei puopaoh maitao, ae Etao mai hrülai nou veaho sho-a nou 
bue. Etao nou daizhou koute veaho-e touyu khesü licho peio!  
33Nenou Etaoye tudee peiyu hai kaozü hinou soupei-a baie, Etao nou mahmo 
souyuma, newo louzü chilee cheche-a baie.  
34Etao vei puopaoh maitao, veo maitao, süthai-apei maitao, ae napao maitao 
nou nevei Chikha khesü zümore. Puletao nou nevei kharochi ae paodou peiyu 
khesü keipei more.  
35Nevei maitao hi veishoyu teidei sü nenou peie, ae nevei shiha hinou veo 
maitao nou puletaoye khasa-a nou hrüe; ana puletao nou mahmo souyu nasü 
thaomoe ae nevei kuvah sü soumore.  
36Ana chuo nenou veisho-a peikhai touyu Etao vei teidei hinou Etao hai 
maivei qila soutare.  

37Etao vei teidei hinou veisho-a peiyu thoudzü khesü veo maitao nou poloure, 
daiolouzü Etao nou mahmo khesü souwure. Puletao nou Etao hi ae Etao vei 
kikhaorü hi sounü thaifüa souloure, ae Etao hai veaho sholoure!”  

Maikhe Mainou Ae-ao tea Chidei Soulouyu 

38Vepa-a buyu haikhe veishi donou, Israel mai soua buyu Etao nou ae-ao 
touyu chidei ali hai soulai tea chaachou souloure, ae Etao vei süthai-apei 
maitao, Levi maitao, ae napao maitao nou puletao vei ae-ao touyu sheeshao 
nasü thoupeiwure.  

Nehemiah 10 

1Ae-ao touyu chidei larüna hisü teidei khowo Hakaliah nahpoutu Nehemiah 
nou arai kasoua puhvei zhihshee rüpeie, ae süthai hai Zedekiah nou soupeie. 
Khelo peikhai touyu maitao-a soupeie:  
2-8Napao maitao: Seraiah, Azariah, Jeremiah, Pashhur, Amariah, Malkhijah, 
Hattush, Shebaniah, Malluch, Harim, Meremoth, Obadiah, Daniel, Ginnethon, 
Baruk, Meshullam, Abijah, Mijamin, Maaziah, Bilgai, ae Shemaia.  
9-13Levi maitao: Azaniah nahpoutu Jeshua, Henadad khü hinou Binnui, 
Kadmiel, Shebaniah, Hodiah, Kelita, Pelaiah, Hanan, Mika, Rehob, 
Hashabiah, Zakkur, Sherebiah, Shebaniah, Hodiah, Bani, ae Beninu.  
14-27Süthai-apei maitao: Parosh, Pahath Moab, Elam, Zattu, Bani, Bunni, 
Azgad, Bebai, Adonijah, Bigvai, Adin, Ater, Hezekiah, Azzur, Hodiah, 
Hashum, Bezai, Hariph, Anathoth, Nebai, Magpiash, Meshullam, Hezir, 
Meshezabel, Zadok, Jaddua, Pelatiah, Hanan, Anaiah, Hoshea, Hananiah, 
Hasshub, Hallohesh, Pilha, Shobek, Rehum, Hashabnah, Maaseiah, Ahiah, 
Hanan, Anan, Malluch, Harim, ae Baanah.  

Ae-ao touyu Chidei Larüna 

28Etao, Israel maitao, napao maitao, Levi maitao, Rathoki reihkhao souyu 
maitao, rathoki hi lou souyu maitao, rathoki hi vah souyu maitao, ae Ramai 
vei Chikha züa buyu mai hrülai nou Etao vei teidei hinou hrüa buyu vakou 

maitao hinou kuta loure, ae Etao vei maipfü maitao alia sükulou süyu nahmai 
hrülai loua nou 
29Etao nou Etao vei süthai-apei maitao koa Ramai vei Chikha, puhnou puhvei 
kilai Moses hi peikhai touyu thaifüa hülai, ae Etao Mapao nou kharochi 
peikhai touyu teitei sü zülai, hakinou Etao nou pfüphe pfüpho louzü puhvei 
chaa nasü panou Etao pei hi vetheo tea chaachou souloure.  
30Etao vei teidei hinou hrüa buyu vakou maiye koa nghisha souzho laimoe.  
31Vakou mainou Etao hi Soteithe zhou moa sheeyu teithe tarali hinou 
thoudzü moa na taralia pove zho peiyuma Etao nou hülai moe.  
32Po patsü hai Etao mai alili nou shahu gram angou hai Rathoki hi poa vah 
soure donou peilai.  
33Rathoki hi poa rathore donou na haitao hai Etao nou peilai: sheeyu 
raokhao, teithetsü poa sheelayu thou, teithetsü poa meidei-a posheelare 
kikhaorü, Soteithe zhou poa sheelare natao, Khouh Ashu vei Khonüh hi ae 
khonüh kukhetao hi posheelare natao, shee-a posheelare na kukhetao, Israel 
maivei mahmo khesü poa tare donou posheela peiyu natao, alia Rathoki 
hinou poa vah soure na taralia Etao nou peilai.  
34Etao maisou, napao maitao, ae Levi maitao koa nou Chikha thaifüa Etao 
Ramai Mapao hi posheela peiyu na khesü meideire süü hai thaovei khü nou 
peilai touyu hai rako zhuloua zhipeiwe.  
35Po patsü hai Etao nou chachilou raikayu thou, meirai kayu shinamara taosü 
Rathoki hi pove sheela peilai.  
36Chikha larübvü hi rükhai touyu thaifüa nah narai nasü Rathoki hi pove 
napao maitao hinou Ramai hi peithoulai. Etao nou chokü tou toukou raikayu 
chotoutu, alia nghitu moa zhaotu tourai kayu nasü Ramai hi pove peilai.  
37Po patsü Etao nou Rathoki hi buyu napao maitaoye potei hi ngaolou 
raikayu thouthou nou souyu raokhao, zhaoh, oliv theadzü, alia shinamara 
teitei hai pove peilai. Etao vei nuh teidei hinou taith poa buyu Levi maitao 

hisü Etao nou Etao vei teidei hinou ngaolouyu zha kirou hinou zha ali hai 
pove peilai. 
38Aaron vei tyaosholea hinou hrüveyu napao maitao nou taith pojüyu Levi 
maitaoye koa bulai, ae Levi maitao nou taith vei zha kirou hinou zha ali hai 
rathoki vei kini khaiyu ki hisü pove thoulai.  
39Israel maisou alia Levi mai noupu puletao vei zhaoh ae theadzü hai napao 
maitao, Rathoki khoyu maitao, ae lou souyu maitao nou buyu Rathoki vei 
kini khaiyu ki hisü pove peilai. Etao nou Ramai vei ki nasü tarasoua nou 
thaongai laimoe.  

Nehemiah 11 

Jerusalem hinou Hrüyu Maitao 

1Süthai-apei maitao hai Jerusalem hinou hrüe, ae kukhe maitao hai kiphao 
kirou hinou kihikhamai ali hai rako zhuloua sheeyu Jerusalem nuhdu hi 
panou hrüe, ae kukhe maitao hai lahvei nuh teidei kukhe hinou hrütare.  
2Lahnou Jerusalem nuhdu hinou hrüa bailai tea paopayu maiye sü maisou 
nou paosho peie.  
3Nuhdu kukhe hi hai Israel mai, napao maitao, Levi maitao, rathoki souyu 
maitao, ae Solomon vei kilai souyu tyaosholea maitao nou lahkuku vei nuh 
teidei hinou hrüe. Jerusalem hinou hrüyu maitao hisü mai haitao nou peikho-
e:  
4Judah vei khü hinou mai haitao-e: Zekhariah vei tyao, Uzziah nahpoutu 
Athaiah. Puhvei puopaoh mai kukhetao hai Amariah, Shephatiah, ae 
Mahalalel, Judah nahpoutu Perez vei tyaosholea maitao-e.  
5Kolhozeh tyao ae Baruah nahpoutu Maaseiah. Puhvei puopaoh kukhe maitao 
hai Hazaiah, Adaiah, Joiarib, ae Zekhariah, Judah nahpoutu Shelah vei 
tyaosholea maitao-e.  
6Perez vei tyaosholeatao hinou lamoshoyu mai 468 hai Jerusalem hinou hrüe.  

7Benjamin vei khü hi mai haitao-e: Joed vei tyao, Meshullam nahpoutu Sallu. 
Puhvei puopaoh mai kukhetao hai Pedaiah, Kolaiah, Maaseiah, Ithiel, ae 
Jeshaiah.  
8Sallu vei kityarai soua buyu Gabbai ae Sallai. Benjamin vei khü hinou 
Jerusalem hi hrüyu mai hrülai hai 928. 
9Zikhri nahpoutu Joel nou puletao vei peikhowo nasü soue, ae puh khelo 
peichana hai Judah nahpoutu Hassenuah nou nuhdu hi peikho-e.  
10Napao maitao Joiarib nahpoutu Jedaiah, ae Jakhim.  
11Meshullam tyao ae Hilkiah nahpoutu Seraiah. Puhvei puopaoh kukhe 
maitao hai Zadok, Meraioth, ae Ahitub, puhnou Napao Peichana soue.  
12Khü haina hinou Rathoki hi kuvah souyu puletao mai hrülai hai 822. 
Pelaliah tyao Jeroham nahpoutu Adaiah. Puhvei puopaoh kukhe maitao hai 
Amzi, Zekhariah, Pashhur, ae Malkhijah.  
13Khü haina hinou pfümounah vei peikho maitao teitei hai mai 242. Ahzai 
tyao, Azarel nahpoutu Amashsai. Puhvei puopaoh kukhe maitao hai 
Meshillemoth ae Immer.  
14Khü haina hinou soureih souveih shoyu reihmai hai 128 bue. Puletao vei 
süthai-apeio hai Haggedolim nahpoutu Zabdiel nou soupeie.  
15Levi maitao Azrikam tyao, Hasshub nahpoutu Shemaiah. Puhvei puopaoh 
maitao hai Hashabiah ae Bunni.  
16Levi maitao hinou matsü shoa buyu Shabbethai ae Jozabad, puhai nou 
Rathoki vei vakou hi vahtao hai kho-a zhupeie.  
17Asaph vei tyaosholea hinou Zabdi vei tyao, Mika nahpoutu Mattaniah. 
Puhnou Rathoki hi kalo vei veachi pao-a lousouyu maitaoye süthai peiwe. 
Bakbukiah nou Mattaniah ye babou peiwe. Jeduthun vei tyaosholea maitao 
hinou Galal vei tyao ae Shammua nahpoutu Abda.  
18Sheeyu Jerusalem nuhdu hi Levi mai 284 bue.  

19Rathoki hi Reihkhao souyu maitao: Akkub, Talmon, ae puletao vei kityarai 
maitao hai 172 bue.  
20Israel mai kukhetao, napao maitao ae Levi maitao hai Judah vei nuh teidei 
kukhehinou hrüe.  
21Ana Rathoki vei kilai maitao hai Jerusalem hi Ophel tea buyu buh hinou 
hrüe; alia Ziha ae Gishpa nou puletao vei peikhowo sü soue.  
22Jerusalem hinou buyu Levi maitaoye Hashabiah tyao, Bani nahpoutu Uzzi 
nou peikhowo sü soua zhupeie. Puhvei puopaohmai kukhetao hai Mattaniah, 
Mika, ae puh hai rathoki hinou lou souyu Asaph vei khü hinoue.  
23Teithetsü lou souyu maitao nou reirei-a kabüa rathoki hi lou soua süthailai 
touyu zhai hai veo nou soupei khaitoue.  
24Meshezabel nahpoutu Pithahiah, Judah vei khü hinou buyu Zerah vei 
pfümounah puhnou Israel mai thaosoua Persia maivei chikuyu buh hisü loue.  

Nuh Teidei kukhe hinou Hrüyu Maitao 

25Israel mai taoli hai lahvei ki-lu buyu nuh nghia nou bue. Judah maityatao 
nou Kiriath Arba, Sibon, ae Jekabzeel nuhdu, alia süpehao hinou buyu 
nuhtao hinou hrüe.  
26Puletao nou Jeshua, Moladah, Bethpelet,  
27ae Hazarshual, alia Beersheba nuhduta alia süpehao hinou buyu nuhtao 
hinou hrüe.  
28Puletao nou Ziklag ae Mekonah nuhdu hi alia süpehao hi buyu nuhtao,  
29Enrimmon, Zorah, Jarmuth,  
30Zanoah, Adullam alia süpehao hi buyu nuhtao hinou bue. Puletao nou 
Lakhish nuhdu ae süpehao hi buyu doutao, alia Azekah nuhdu hi, ae süpehao 
hi buyu nuhtao hinou hrüe. Judah hi maitao nou khelo buyu Beershaba hinou 
poa reilova buyu Hinnom Deikho hi khete hinou hrüe.  
31Benjamin maityatao nou Geba, Mikhmash, Ai, Bethel nuhdu alia süpehao hi 
buyu nuhtao,  

32Anathoth, Nob, Ananiah,  
33Hazor, Ramah, Gittaim,  
34Hadid, Zeboim, Neballat,  
35Lod, ae Ono, alia Shara souyu maivei Deikho hinou hrüe.  
36Judah maivei teidei hinou buyu Levi maime kamai-a panou Benjamin 
maitaoye koa hrüre donou dothou peie.  

Nehemiah 12 

Napao Maitao ae Levi Maitao vei Zhih 

1Khelo nou zhih rükhai touyu napao maitao ae Levi maitao hai Shealtiel 
nahpoutu Zerubbabel ae Napao Peichana Joshua nou vakou nou süthaisa-a 
dakhai veyu maitao-e:  
2-7Napao maitao: Seraiah, Jeremiah, Ezra, Amariah, Malluch, Hattush, 
Shekaniah, Rehum, Meremoth, Iddo, Ginnethoi, Abijah, Mijamin, Maadiah, 
Bilgah, Shemaiah, Joiarib, Jedaiah, Sallu, Amok, Hilkiah, ae Jedaiah. Mai 
haitao nou Joshua vei teile hi napao maitaoye süthai peie.  
8Levi maitao: Levi mai haitao nou kalo vei lou souyu hi süthai peie: Jeshua, 
Binnui, Kadmiel, Sherebiah, Judah, ae Mattaniah.  
9Bakbukiah, Unno ae puletao vei thaihou jürai Levi maitao nou alilo vanou 
la-a nou lou souwe.  

Napao Peicha Joshua vei Tyaosholea 

10Joshua nou Joiakim vei puo-e; Joiakim nou Eliashib vei puo-e; Eliashib nou 
Joiada vei puo-e;  
11Joiada nou Jonathan vei puo-e; ae Jonathan nou Jaddua vei puo-e.  

Napao Maitao vei Khü hi Peicha Maitao 

12-21Joiakim nou Napao Peicha sou buyu phaki, napao mai haitao nou 
lahkuku vei khü hi peichana sü soue:  

Napao Khü 
Meraiah Seraiah 

Hananiah Jeremiah 
Meshullam Ezra 
Jehohanan Amariah 
Jonathan Malluchi 
Josef Shebaniah 
Adna Harim 
Helkai Meraioth 
Zekhariah Iddo 
Meshullam Ginnethon 
Zikhri Abijah 
... Miniamin 
Piltai Moadiah 
Shammua Bilgah 
Jehonathan Shemaiah 
Mattenai Joiarib 
Uzzi Jedaiah 
Kallai Sallai 
Eber Amok 
Hashabiah Hilkiah 
Nethanel Jedaiah 

 
Napao Maitao ae Levi Maitao vei Kihikhamai Zhih 

22Eliashib, Joiada, Jonathan, ae Jaddua nou Napao Peichana soua buyu 
phaki, Levi maivei kihikha maitao ae napao maivei kihikha maitao vei zhih 
hai rükhai peie. Zhih rüyu haina hai Darius nou Persia teidei hi veo soua 
buyu teile hinou rücheloue.  
23Levi maivei kihikha maitao zhih hai Eliashib vei tyao Jonathan vei teile 
thainou Puopaoh maivei Zhih Rüthoyu Larübvü hisü rüthou peia baie.  

Rathoki hi Vah Soure Maitaoye Vahbu Zhipeiyu 

24Hashabiah, Sherebiah, Jeshua, Binnui, ae Kadmiel hai maitao vei süthai-
apei khakhe hinou Levi mai hai meme soua dade loure. Ramai vei mai David 



1159 

 

 
   Sheeyu Baibel 

© 2009, Bible Society of India. 
 

 
 

 

veo nou paodou peikhai touyu thaifüa vuli hi maime ahai nou reirei-a Ramai 
hi kalo pao-a lou sousho-e.  
25Mai haitao nou Rathoki vei bomü hinou kini pojükhai touyu kide sü 
reihkhao soue: Mattaniah, Bakbukiah, Obadiah, Meshullam, Talmon, ae 
Akkub.  
26Mai haitao hai Jehozadak vei tyao ae Joshua vei nahpoutu Joiakim, teidei 
khowo Nehemiah, ae napao alia rü-apeio Ezra vei teile hinou hrüe.  

Nehemiah nou Nuhdu vei Kivo Sousheeloua Sathouyu 

27Jerusalem kivo soucheloua sathouyu phaki, puletao nou Levi mai hrülaiye 
panou tave koa khonüh nüre donou ae beibei da-a shapoulei nghoua kalo vei 
lou panou soure donou buh liki buyu Levi maiye sü kupoa nou ve-e.  
28Lou souyu Levi vei kihikhamai nou me souloua Jerusalem pehao teitei 
hinou ae Netaphah nuhdu pehao hinou ve fühao soua buloure,  
29ae Bethgigal, Geba, ae Azmaveth nuhdutao hinou save-e.  
30Napao maitao ae Levi maitao nou maikhe maiye donou, rokhubomütao, 
nuhdu vei kivo, alia puletao nou lahye soushee louyu naanou hai souloure.  
31Süthaisü Enou Judah hi süthai-apei maitao hai kivo peitaoh hi sapa loure, 
ae puletaoye panou maime dushoyu ahai soua dadeloua Ramai kalo pao-a 
kivo sü tasühaore donou lüthou peiwure. Maime arai naye panou zhoulova 
buyu Nghouhrao vei Rokhubomü hilova tare.  
32Hoshaiah nou lou souyu maitao thailo vanou ta-e, ae puhye Judah hi 
süthai-apei mai dali nou thaifü ta-e.  
33-35Napao mai haitao nou shabe nghoupoa nou süthailo hai ta-e: Azariah, 
Ezra, Meshullam, Judah, Benjamin, Shemaiah, ae Jeremiah. Süthailo hai 
Shemiah vei tyao, Jonathan nahpoutu Zekhariah nou ta-e. (Puhye koa tayu 
maitao hai puhvei puopaoh Mattaniah, Mikaiah, ae Zakkur, puletao hai 
Asaph vei khüe.)  
36Puhvei khü hinou mai haitao-a puhye thaifü ta-e: Shemaiah, Azarel, Milalai, 
Gilalai, Maai, Nethanel, Judah, ae Hanani. Mai haitao nou Ramai vei mai, 

David veo nou poa lou souyu basei hai pota-e. Larü rü-apeio Ezra nou 
puletaoye süthai poa nou ta-e.  
37Puletao nou Dzüla vei Rokhubomü hinou tapoa David nuhdu hi talouyu 
phiheadou hinou David vei veofühao hinou Dzü vei Rokhubomü hi tasühao 
poa nou kou-e.  
38Me kukhe nanou kivo vei peitaoh hinou nalova hai kalo paopoa nou ta-e, ae 
Enou mai dali hai sapoa nou ta-e. Etao nou Thao Chuhkho nasü tachopoa 
Kivo Adu lovasü koue,  
39ae sühinou Ephraim Rokhubomü, Jeshanah Rokhubomü, Kha vei 
Rokhubomü, Hananel vei Chuhkho, ae Chuhkho Kaihli soukhai touyu hinou 
Zhaotu vei Rokhubomü hi kou-e. Etao nou tasühao poa nou Rathoki vei bomü 
hinou kou akhai sou-e.  
40Sübüa me ahai nou tave Rathoki pehao hinou Ramai kalo sü paoe. Eye koa 
tayu süthai-apei maitao jünou la-a 
41avei maime nahisü napao mai haitao hai shabe nghoupoa nou ta-e: Eliakim, 
Maaseiah, Miniamin, Mikaiah, Elioenai, Zekhariah, ae Hananiah;  
42ae puletaoye mai haitao nou thaifü ta-e: Maaseiah, Shemaiah, Eleazar, Uzzi, 
Jehohanan, Malkhijah, Elam, ae Ezer. Jezrahiah nou süthaiyu lou souyu 
maime nanou lou hai pai chisho-a nou soupeie.  
43Süzhou teithe hai maikhe mainou asah soua posheela hai alao posheela 
peie, daiolouzü Ramai nou puletaoye savayu hai peie. Naotumai ae 
nahmaitao-a khonüh sü koa nou nüzho-e, ae puletao nou shurao souyu hai ka 
doushoyu hiloa sütare.  

Rathore donou Rathoki hi Soudayu 

44Süzhou teithe hinou Rathoki hi peire natao hai panou khopeire donou, zha 
kirou hinou zha ali taith peire ae potei hi ngaolou raikayu thoudzü ae 
shinamara zhupeire maitao hai doloure. Mai haitaoye panou nuhdu kukhe 
hinou hrüyu maitao nou Chikha thaifüa napao maitao ae Levi maitaoye peire 

natao hai-a pojü peilai. Judah hi hrüa buyu mai hrülai nou napao maitao ae 
Levi maitao nou vah soupfüyu hai ngaoloua lesa sho-e,  
45daiolouzü puletao nou naanou hai soupeie ae Ramai nou kharochi peikhai 
touyu thaifüa soushee peie. Rathoki hi lou souyu maitao ae rathoki khoyu 
maitao-a Veo David vei nahpoutu Solomon nou paodou peikhai touyu thaifüa 
vah khesü soupeie.  
46Veo David vei teile hinou lou souyu Asaph vei khü nou Ramai hi kalo vei 
lou hai sousho peie.  
47Zerubbabel vei teile hinou, ae Nehemiah vei teile hinou Israel maitao nou 
rathoki hi lou souyu maitao ae rathoki khoyu maitaoye sapeina khesü peie. 
Maikhe mainou Levi maitaoye sheeyu posheelana khesü pove peie, ae Levi 
maitao nou napao maitaoye peizü natao hai peie.  

Nehemiah 13 

Shetu Maitao hinou Kutayu 

1Moses vei Chikha hai maisou hi pai chisho-a phoungao peiyu phaki, Amon 
mai ae Moab mai hai Ramai vei maitaoye koa panou buzholai moe tea 
chokou ngaoloue.  
2Haisü daivanoue toulouzü Israel maitao nou Ejipt teidei hinou tapayu phaki 
Amon mai ae Moab mainou Israel maiye touso ae dzü hai peibare. Puletao 
nou soukha peiyu thaosü Balaam ye pousha peia panou Israel maiye chaa 
peie, ana Ramai nou chaa nasü shiha hi souda thoupeie.  
3Israel maitao nou Chikha Larübvü nasü phoukouyu phaki, puletao nou 
vakou maiye panou puletao vei meime hi bulou shi-e touyu hai süloua 
puletaoye sü hulaiwure.  

Nehemiah nou Soudakuyu Vahtao 

4Rathoki hi kini pojüyu kidetao hai napao Eliashib ye panou zhupeire donou 
vahbu thoupei khaitoue, ae puhnou Tobiah ye raichoki nou chavei-a nou bue.  
5Puhnou kide aduli hai posheela khaitouyu thoudzü, poukai nüvei, Rathoki hi 
poa vah soure natao, napao maitaoye posheela peikhai touyu natao, ae zha 

kirou hinou zha ali taith peiyu thou, rashidzü, theadzü ae Levi maitao, lou 
souyu maitao alia rathoki khoyu maitaoye peire natao khaitouyu kide nasü 
Tobiah ye panou buloure.  
6Teile hai phaki, E hai Jerusalem hisü bumoe, daiolouzü Babilon hi 
Artexerxes nou veo soulouyu po shiahai kou hai Enou puhye taho daore 
donou tare. Teile phajütou thaisü Enou veo hinou nouloua 
7Jerusalem hisü dakhai vere. Enou dakhai veyu phaki, Eliashib nou Rathoki 
hi kini pojüyu kide nasü panou Tobiah ye buyu hai ngaoloua khupa shore.  
8Enou rarouloua Tobiah vei na veishi hai vakou popa laipeie.  
9Süthaisü Enou kidetao hai sousheelo ae rathoki vei natao, thoudzü posheela 
khaitou, ae meideire poukai nüveitao hai polou khailo tea kharochi peie.  
10Rathoki hi lou souyu maitao alia Levi mai taoli hai lah puletao vei ki-lu 
buyu nuh teidei hisü dakhaiho butare tea Enou süloue, daiolouzü maikhe 
mainou puletaoye peizüyu natao hai peimoyu donou puletao hai hrilou hore.  
11Ramai vei Rathoki nasü maikhe maiye panou ngaophou moyu donou Enou 
peikho maitaoye züpeie. Enou Levi maitao ae rathoki hi lou souyu maitaoye 
puletao vei vahbu hi dothou dakhai peie.  
12Süthaisü Israel mai hrülai nou rathoki vei kini khaiyu buh hisü puletao nou 
peizüa buyu zha kirou hinou zha ali hai pove peie.  
13Kini sütao hai panou zhupeire donou Enou mai haitaoye dothou peie: 
Napao Shelemiah; larü süveio Zadok; ae Levi puona Pedaiah. Puletaoye 
soukha peire donou Mattaniah tyao, Zakkur nahpoutu Hanan ye dothou peie. 
Mai haitao hai tsüle sheesha tea nou vah souyu puletao vei thaihou jürai 
maitaoye na khesü zhipei-a bailai touyu hai Enou louche-e.  
14Oh avei Ramai, Enou Rathoki donou ae rathore donou soupei khaitouyu 
vahtao hai licho peio.  
15Teile süphaki Enou Israel maitao hai Soteithe zhou koute-a darkhadzü süyu 
hai ngao-e. Mai taoli hai thoudzü, darkhashi, doushi, ae na tyatyali hai 

rheisüh phao hinou pfüa Jerusalem hi veyu hai Enou ngao-e. Enou Soteithe 
zhou hai hanalia zhoso tea paopi peie.  
16Tair vei nuhdu hinou kamai-a nou Jerusalem hinou hrüwe, ae puletao nou 
kha ae na tyatyali hai Etao maiye Soteithe zhou zhopeiwe.  
17Enou Jihudimai hi süthai-apei maitaoye züpeie ae haibüa paoe, “Neletao 
nou vah ashi souyu khesü zhukhaio! Neletao nou Soteithe hai souzhai 
soushiwure.  
18Hai vanou Ramai nou neletao vei puopaoh maitaoye tudee peie, ae nuhdu 
hai nasü soushi peie. Chua neletao nou Soteithe nasü souzhai peia Ramai vei 
lekha rarou nasü Israel mai hi povere donou soua bure.”  
19Südonou Enou nuhdu vei rokhubomütao hai Soteithe koumojü koukhe nou 
khulo ae Soteithe chemo koute houso tea kharochi peie. Enou avei kilai 
maitaoye seiho panou Soteithe zhou hana taralia panou pfüvelou more donou 
kho-e.  
20Huha souyu mai ae na zhoyu mai hai vu ahai asü hai nuhdu vei kivo vakou 
nou kheiki hai bue.  
21Enou puletaoye pi-a haibüa paoe, “Neletao nou vakou nou kho-a buyu hai 
hamako baie. Neletao nou haibüa soupu louzü Enou avei maitaoye 
seithoulai.” Süthai hai puletao nou Soteithe zhou vepu more.  
22Enou Levi maitaoye lah sousheeloua taho rokhubomü khesü kholo ae 
Soteithe hai shee-a khailo tea kharochi peie. Oh Ramai, haina vanoua Eye 
licho peio, ae nevei dushoyu leshi hinou Eye vupeio.  
23Teile süphaki Jihudimai taoli hai Ashdod, Ammon ae Moab maipfüye nayu 
hai bua Enou ngaoloue.  
24Puletao vei nahmaitao hai mai dali nou Ashdod maila raotare ae vakou 
maivei la soutare, alia lah Etao pfüla hai sümore.  
25Enou puletaoye sü züa nou chaa peie, kamai-a Enou da-a puletao vei peishu 
koute-a hülai peie. Süthaisü Enou puletaoye panou Ramai zhih hinou puletao 

ae puletao vei nahmaiye panou vakou maipfüye napulai moe tea chaachou 
souloue.  
26Enou paoe, “Veo Solomon nou vakou maipfü nayu donou mah sü souta-e. 
Puh hai tyahrü kukhe maivei veo maitao jünou dupu hie. Ramai nou puhye 
leshi peia panou Israel mai hrülai pei hi veo sü soupeie, ana puh-a mah sü 
soutare.  
27Etao-a puh thaifüa vakou maipfü naloua Ramai vei chi züba laiwu?”  
28Joiada hai Napao Peichana Eliashib vei nahpoutu-e, ana puh nahpoutu mai 
ali nou Beth Horon nuhdu hinou hrüyu Sanballat nah naotu paiye na-e, 
südonou Enou Joiada ye sü Jerusalem hinou hutawure.  
29Oh Ramai, napao maitao vei vahbu souzhaiyu maitao alia neye koa vo 
soukhai touyu napao maitao ae Levi maitaoye licho peio.  
30Sübüa Enou puletaoye vakou mai hinou soushee peie, ae Enou napao 
maitao alia Levi maitao nou soupfüre vahtao hai-a soushee peie. 
31Enou teile macha hinou posheela khesü poa mei deire süütao, ae potei hi 
ngaolou raikayu thoudzü ae shinamara hai pove peire donou souda khaipeie. 
Oh Ramai, Enou souyu vah hai khesü licho peio.  

Esther 

Esther 1 

Vepfüpai Vashti nou Veo Xerses ye Ngaophou Moyu 

1Xerses nou veo souyu phaki puhnou tyadei krailia kainai hai India teidei 
hinou poa Sudan (Ethiopia) koute khasa-a hrüe.  
2Süphaki Xerses veo nou Susa nuhbei nahinou vebuh hi bua vedei sü khowe.  
3Puhnou veo koulouyu po asü vu, puhnou vedei hi buyu peikhomai, 
adusomai, reih hi peichamai, Persia ae Media hinou nuh khoyumai alia 
puhvei tyadeitao hinou adusomai hrülaiye kusave tovai zho-e.  
4Khouh arou koute puhnou puhvei vedei hi kini, kaathe alia veiduso taosü 
pongaoe.  
5Teithe haitao cheyuthai, veo nou Susa nuhbei hi hrüyu mai hrülai, taidu 
teiteiye puhvei fühao peida hinou vaipeie. Süsü teithe anai koute-e.  
6Sühisü pha nou soukhaitouyu sah krayu ae teidai tyanou hrakhaitoue, 
süpeihao hisü daizüzüyu rai nou shouloua shahu vei bahtoukha hi jaloua 
pokou mutei chuh nou soukhai touyu deka vahi khikhai toue. Bu-züh khesü 
sana ae shahu nou souloua khaipei khaitoue alia phihea khesü krayu marbal, 
hoyu chuh, peivavayu chuh mutei ae teidai chuhva nou soukhaitoue.  
7Sana pai hinou zhaoh khaipeie, sana pai khesü tyakuku khaitoue, alia touso 
khesü veo maili thaifüa panou tounü taosü toue alia sonütao sü pa sowe.  
8Veo nou mai taralia panou tousonü taosü tousowuo tea puhvei kilai maitao 
hi kharochi peikhai toue.  
9Naotumai tao-a veo vei ki hikha vainou vepfüpai Vashti nou sa-a nühnüe.  
10Teithe anai zhou hai, veo nou zhaoh sozi paloua vashoa buyu phaki puhnou 
jülayu puhvei kilai mai anai taohi süolouzü Mehuman, Biztha Harbona, 
Bigtha, Abagtha, Zathar, alia Karkas mai haitao hi, 



1166 

 

 
   Sheeyu Baibel 

© 2009, Bible Society of India. 
 

 
 

 

11Vepfüpai Vashti ye nou vepeirü thouloua puhvei hüveiyu nasü maikhemai 
hi alia veo nah maitao hi tapa ngaore donou kharochi peie, daiolouzü 
honapai hai hüvei shoe.  
12Ana kilai maitao nou talou vepfüpai Vashti hi veo vei kharochi nahai paoyu 
sü honapai nou zübare. Hai vanou veo hai rarou shore, alia puhvei rarouyu 
sü puh lekhe nou mei tao-a bure.  
13Süthaisü vemai vei zhai thaifüa, puhnou chikha süvei shoyu mai ae chiku-
apei maitao hinou daisouyu kao-e teanou chipha-a bue. 
14Puhnou matsü soua sa-a chiphayu maitao hai Karshena, Shethar, Admatha, 
Tarshish, Meres, Marsena, alia Memukan - mai anai haitao hai Parsia ae 
Media vedei hinou peikhoyu maitaoe, veo ye patei teanou sa-a vah souyu 
maitaoe.  
15Puhnou mai haitao hi paoe, “Chikha na thaifüa vepfüpai Vashti hi dai 
souyu kaoe, daiolouzü honapai hai veo Xerses Enou, kilai maitao ye seithou 
kharochi peiyu hai zübare?”  
16Süthaisü Memukan nou veo alia puhye sa-a buyu maitao hi haibüa paoe, 
“Vepfüpai Vashti nou vah soumahyu hai veo hi likhei baimoa peikhoyu mai 
hrülai hi alia vedei hi buyu mai hrülai hi soumahwure. 
17Daiolouzü vepfüpai nou souyu vah hai vedei hi hrüyu naotumai taonou 
sülou louzü puletao nou puletao cha maiye ngaophoumo talai, daiolouzü ‘Veo 
Xerses nou vepfüpai Vashti ye puh hi pawo tea paoyu phaki honapai nou 
paba-a baire tea naotu maitao nou paoa bailai’. 
18Vepfüpai nou souyu zhaidou nahai sülouyu Parsia ae Media teidei hi naotu 
maitao nou zhou teithe hinou veo khehi buyu peikhomai hrülai hi polaire, 
alia ngaophou moyu ae vamoyu hai butalai.  
19Veowo nenou haihai jüpa louzü, veo nou chisha peiyu chi ali rüpa peio, 
süsü souda louhoyu hinou vepfüpai Vashti ye panou veo Xerses nghoujü hi ve 
ngaopu khailai moe; alia honapai vei vebuh nasü honapai jünou veipuyu 
naotumai ali hi peiwulai.  

20Sübüa nou veo vei chishata peiyu chi nahai vedei teitei hi paosüta peilouzü, 
naotumai hrülai nou puletao vei maipuo maiye tsükhoua bailai.”  
21Haibüa paopeiyu nahai veo alia puhye sa-a buyu peikhomai tao-a jüpare, 
südonou Memukan nou paoyu büa veo nou soure.  
22Puhnou vedei hi buyu tyadei teitei hisü lah tyadei hi raoyu la thaifüa alia 
lah tyadei hi tayu lacha na hinou kihikha ali hie maipu nou paopu sü soulai 
tea rüseita peie.  

Esther 2 

Esther nou Vepfüpai Soulouyu 

1Veo Xerses nou lekhayu hai khaitayu thai-a, puh hai Vashti nou souyu vah 
alia honapai pei hi aetou moa kharochi peikhai touyu nasü lichoa bubaie.  
2Südonou veo vei vah soukha-apei maitao nou paoe, “Veoye donou hüveiyu 
loumaina ye phouta molouzü shire.  
3Veo panou puhvei vedei hi buyu nuh teitei hisü peikhomai doloua panou 
sühi hrüa buyu loumaina hüveiyu hrülaiye sü save Susa nuhbei hi khailo. 
Sübüa nou puletao ye sü souhüveipu loure donou pou kaivei nou pei noulo. 
4Süthaisü sütao hrohinou hüvei kayu naotupaiye sü nenou poloua Vashti 
thaosou vepfüpai soulo.” Veo nou haibüa paopeiyu hai jüpaloua puhnou 
sübüa soue.  
5Susa nuhbei hisü Jihudimai ali Jair nahpoutu Mordekai tea bue. Puh hai 
Benjamin vei khü hinou Kish ae Shimei tyaonah-e.  
6Puh hai Babilon hi veo Nebukhadnezzar nou Judah hi veo Jehoiakin kolinou 
Jerusalem hinou nüpoa tayu hi louyu mailie.  
7Puhnou puh puo thaihou nahnaotupai Hadossah, süolouzü Esther ye puh 
nahpai souloua puhnou kikopa peie, daiolouzü honapai hai pfüpuo ahai 
khinou thaitare. Honapai hai hüvei showe alia hrüa veishowe.  

8Veo vei kharochi nasü vedei teitei hi paosüta peiyu thai, naotumai alao hai 
Susa nuhbei hisü veloure, sühisü Esther-a veo vei buh hi naotumai ye 
khoyuna Hagai bah hi save thoupeie.  
9Hagai nou hounapaiye sü ngaoloua jüpaka loure. Puhnou theadzü kaivei ae 
touso aveih nou honapai ye sü peie, alia veo vei ki hinou buyu kilai maipfü 
anai hai dopaloua hounapai vah soure donou khaipeie, alia puletao ye sü 
panou naotumai nou buyu buh aveih teina hinou bue.  
10Mordekai nou paodou peiyu na thaifüa Esther nou puhvei kityarai ae tyahrü 
hai mai hi paongao moe.  
11Esther hai kabüa busa touyu süloure donou Mordekai hai teisa nou 
naotumai taonou buyu kipa hisü takou takhea laiwe.  
12Loumainah ali nou veo Xerses hi talou ngaomo jünou, khouh kiahai hai 
maimou soua hüveipure donou naotumai ali nou haitao hai soulai. Khouh 
arou lihai kaivei myrrh theadzü nou nalai, alia khouh arou lihai kaiveiyu ae 
panou vasou veire donou pou nalai.  
13Haibüa soucheyu thai, naotumai taonou veo hi talouyu phaki, puletao nou 
banao nüyu sabanü nasü banao-a bailai.  
14Koukhe sü loumainah nanou veo hi taloulai, alia thainesho shona sü 
khusoupfütao ye kho-apeio Shaashgaz nou khoyu naotumai buh ahaina hisü 
dakhai pa bulai; veo nou honapai ye sü jüpa-a puh zhih nou kupu molouzü 
honapai nou veo hi taloupu laimoe.  
15Mordekai puo thaihou Abihail nahnaotupai, puhnou kilouyu Esther nou veo 
hi taloure phaki, naotumaitao ye kho-apeio, vasou datayuna Hagai nou 
sabanü noulo tea paodao peiyu natao litou hounapai nou nao-a veo hi sü 
taloua baie.  
16Esther ye veo Xerses nou buyu vebuh hi salouyu phaki, puhnou vekou 
louyu po anai navei khouh kirou, süolouzü Tebeth tea kuyu khouh nahie.  

17Veo nou Esther ye sü ngaoloua naotumai kukhe jünou leshipu loure, alia 
naotumai hrülai jünou jüpapu loure. Südonou puhnou vepeirü nasü honapai 
pei hi rüpeiwure alia Vashti thaosü Esther ye nou vepfüpai soupeiwure.  
18Süthaisü veo nou puh khenou buyu peikhomai hrülai, aduso mai hrülai sü 
kupove tovai zhowe. Haihai Esther donou nühnüe. Puh vei vedei teitei hai 
panou süzhou hai nai-a ki bue, alia maikhemai hisü vemai linou peizü na 
thaifüa sapeina hai peie.  

Mordekai nou Veo Hrirai Khailu-apei 

19Vu ahai na soua loumaitao ye save jüyu phaki, Mordekai ye panou veo vei 
talouyu robomü khore donou dopeiwure.  
20Mordekai nou paodou peiyu thaifüa Esther nou puhvei tyarai alia tyahrü 
hai mai hi paongao moe. Daiolouzü honapai nou raichoki Mordekai nou 
puhye kipa peiyu phaki puh chi züyu büa chua puh chi züa baie.  
21Mordekai nou veo vei talouyu rokhubomü khoa buyu phaki, veo vei kikhu 
khoyu jülamai (vasou datamai) ahai, Bigthana ae Teresh nou veo Xerses ye 
southare donou chipha-a bue.  
22Mordekai nou süsü chouloua vepfüpai Esther hi paopeie, alia Esther nou 
veo hisü Mordekai nou paoyu nasü paopeie.  
23Haihai kabüsa touyu panou phoutae, alia süsü phouve chechewe touyu 
ngaolouyu phaki, puh haiye sü rai nou daothawure. Pa-a buyu vah haitao hai 
veo nghoujü hinou vemai vei puopao ko rüthou khaiyu larübvü hisü rüthou 
khaiwure.  

Esther 3 

Haman nou Jihudimai ye Souhare donou Do-ashi Phouyu 

1Haibüa payu phajütou thai, Veo Xerses nou Agag tyaosholea hinou veyu 
Hammedatha nahpoutu Haman ye sü puh khelove hi peikhoyu vahbu nasü 
thoupeie.  

2Alia veo nou vedei hi buyu mai hrülai hisü nakouhloua Haman ye khurüo 
tea kharochi peie. Haibüa kharochi peikhai touyu nahai mai hrülai nou 
soukhai toue, ana Mordekai nou soubare.  
3Süthaisü veo vei rokhu bomü hinou vah souyu kilai maitao nou Mordekai hi 
paoe, “Ne daisounou veo vei kharochi pfüthowe?” 
4Haibüa puletao nou puh hisü teithechü paoa buyuma puhnou puletao vei chi 
sü choubare, daiolouzü puhnou puletao hisü paoe, “E hai Jihudimai ali-e, 
südonou Haman ye sü kouh khurü laimoe.” Mordekai nou paoyu chipao ae 
tayu zhaidou nasü puletao nou Haman hisü kabülaisa teanou pao peiwure.  
5Süthaisü Haman nou Mordekai hai puhye nakouh tsükhoua khurü moyu hai 
ngaoloua rarou shore.  
6Ana puhnou Mordekai hai daimai-e touyu liloua puh likhei hi puh bah 
khakhainü more. Südonou puh nou kabüa Mordekai tyarai ae veo Xerses 
vedei hi hrüyu Jihudimai hrülaiye souhaloure donou do-ashi hai phoutare.  
7Veo Xerses nou vekou louyu po kiahai nava, Nisan tea kuyu khouh araina 
hisü Haman nou lichoyu nasü kabüyu teithe ae khouh hinou soulai touyu 
rako (“purim,” teanou kuyu) nasü zhuwe. Sünasü khouh kiahai nava 
süolouzü Adar khoukha kiasü hinou soulai tea doloure.  
8Süthaisü Haman nou veo Xerses hi paoe, “Mai tyahrü ali hai nevei vedei 
teitei hinou raroupoa bue, puletao vei zhaidou hai tyahrü kukhe mai vei 
zhaidou jünou tyakue, alia puletao nou veo vei kharochi hai zümoe, südonou 
haibüa panou puletaoye buyu hai veo donou kaomoe. 
9Veowo! nenou haihai jüpalouzü, puletao ye southare donou kharochi ali 
rüpa peio, sütoulouzü Enou vedei poa khore donou vah souyu veo vei kini 
khaiyu ki hisü shahu sücho 3,40,000 jünou pua pove thoupei lousüe.”  
10Südonou veo nou puhvei sheesaoyu bahtoukha nasü phaloua Jihudimai ye 
ngaobayuna Hammedatha nahpoutu, Agag tyaosholea hinou veyu Haman hi 
peiwure.  

11Alia veo nou Haman hi paoe, “Pousha tao-a ae mai hrülai nou ne hi 
peiwure, ne lah sounü na thaifüa soukhaio.”  
12Khouh arai nava khoukha kiasü zhou, Haman nou rü-apei maitaoye sü 
kupove loure. Haman nou paopeiyu chipao na thaifüa rüpaloua veo vei 
sheesaoyu bahtoukha nanou saoloua vedei teitei hi lah kuku vei pfüla hinou 
dapaloua nuh teitei hisü seitawure. Haihai veo Xerses zhih hinou rüloua veo 
vei shesaoyu bahtoukha nou saoloua seitae.  
13Seiko nasü vedei hi buyu nuh teitei hi potae. Sühi kabüa nou kharochi nasü 
rüthou khaitoue toulouzü, Adar khouh khoukha kiasü zhou hai Jihudimai 
hrülaiye- tsümai-a nahlemai-a, naotumai-a alia nahmaitoua southakhai 
touwuo, alia puletao vei kini khesü polo.  
14Seita khaitouyu kharochi nasü vedei hi buyu mai hrülai hi panou süzhou 
teithe soudaloure donou paota peiwure.  
15Veo nou kharochi peiyu nahai veo vei Susa nuhbei hi buyu maisou hisü 
paota peiwure, alia vedei hi buyu nuh teitei hisü paota peiwure. Susa nuhbei 
hinou hrüa buyu maitao nou ko hai süloua büroa buyu phaki, veo alia Haman 
louzü zhaoh soa bubaie.  

Esther 4 

Mordekai nou Esther vei Soukha Khoyu 

1Mordekai nou haibüyu ko teitei hai sülou khaie, puhvei sabanü khesü 
daophawua soukou nou banao loure alia puh pei sü vonai bokhai loua nuhdu 
touchü hinou shusoua kouli lia kranou tae.  
2Puhnou tave veo vei rokhu bomü hi bue, daisounou toulouzü soukou banao-
a panou mai aliro veo vei rokhu bomü khevai louchamoe.  
3Vedei teitei hi veo vei kharochi peiyu na sülou khaie, Jihudimai hrülai nou 
dopfüre, kra-a kouli lire, alia lüh-a veachi paore, ae puletao mai poulo nou 
soukou banouloua vonai hinou dapfüa bure.  
4Esther vei kilai pfütao ae vasou datayu maitao nou Mordekai hai kabüa bure 
touyu nahai ve honapai hi paopei khaie, honapai hai levea shore; südonou 

honapai nou Mordekai ye panou soukou banaoyu nasü laolaiwua sabanü 
aveih nou banoure donou seipa peie. Ana puhnou pobare.  
5Süthaisü Esther nou vasou datayu puhvei kilai, veo nou dokhai peiyu Hathak 
ye sü Mordekai hi seipa daivanoue alia daisounoue touyu ko pore donou 
seitae.  
6Hathak nou nuhdu kijü tapa Mordekai nou buyu rokhu bomü hisü ve-e.  
7Mordekai nou daivanoue touyu ko teitei sü puh hi paopeie, alia Haman nou 
veo vei kini pojüyu ki hisü Jihudimai hrülaiye souhakhai touwua pousha 
kazhou thoupeilai touyu veishi hai paongao peie.  
8Puhnou Hathak hisü, Susa nuhbei hi rütayu kharochi larü nasü, Jihudimai 
hrülaiye souhawuo touyu seitako kharochi larü ali peie, panou larü sünasü 
Esther hi polou ngaore donou, alia honapai hi panou kabüwe touyu shozü 
nou paotou peiloure donou, alia honapai hisü puletao thaosoua veo hi talou 
soukha khomo louzü tyaka laire teanou paopeie.  
9Mordekai nou paoyu thaifüa Hathak nou ve Esther hi paopeie.  
10Süthaisü Esther nou Mordekai hi haibüa ve paopeio tea Hathak ye 
seidakhaie:  
11“Veo khehinou vah souyu mai alia vedei hi hrüyu mai hrülai nou chikha 
haihai süwe, süolouzü mai tara linoua veo nou kumoa veo nou buyu buh hi 
talou louzü, puhye sü southalai touyu zhai hai bue, alia zhai haina souda 
loure hai veo nou puhvei sana süpo nahai polapa peire toulouzü puh hai 
hriloulai. Ana Eye teithe shirou lihai veo nou kumore.”  
12Esther nou paoyu chipao nasü ve Mordekai hi paopeie.  
13Süthaisü Mordekai nou dakhai ve Esther hi haibüa paopeio tea paoe, 
“Nenou veo vei fühao hi buyu vanou Jihudimai kukhe jünou rako veipu hie 
tea choso.  
14Daiolouzü haibüyu teile hi nenou raomoa bulouzü, Jihudimai ye khailupa 
peire hai raki vanou ve-a bailai, ana ne ae nevei kihikha louzü hakata-a 

bailai. Thaonou sülai, haibüyu teile vere donou neye panou vepfüpai soua 
buyuma.”  
15Süthaisü Esther nou Mordekai hi haibüa chila peie,  
16“Susa nuhbei hi hrüa buyu Jihudimai hrülaiye save jülo, alia athaosou 
heakhei asü hai lüh-a touso ali-a toumoa veachi paopeio. E alia avei kilai mai 
hrülai nou neletao büa halia toumoa lüh-a veachi paolai. Süthai nou zhai moa 
buyuma Enou veo hisü taloulai.”  
17Esther nou paoyu teitei hai Mordekai nou soue.  

Esther 5 

Esther nou Veo alia Haman ye Vailai tea Kuyu 

1Teithe asü zhou sü, Esther nou vemaipfü ali nou naoyu sabanütao hai 
thouloua veo nou buyu vebuh hisü taloue. Veo sü puh nou buyu vebuh hinou 
talouyu ludu hilo rei-a bue.  
2Vepfüpai Esther hai puhnou buyu vebuh hi talou la-a buyu ngaolou khaie, 
puhnou honapaiye ngaoloua zhuvea loure, alia puh bah hinou poa buyu sana 
süpo nasü Esther pei hi pola papeie. Süthaisü Esther nou kouh khoukhe loua 
süpo nasü deiloue.  
3Veo nou honapai hisü paoe, “Ne daisounou haihi louwe, Vepfüpai Esther? 
Ne dai khonüyu buge? Nenou khoyu nasü neye peilai, süsü vedei dali koute 
khoyuma neye peilai.”  
4Esther nou chila peie, “Veowo nenou jüpa louzü, Enou zhou veo donou 
souda khaitouyu tovai nahisü veo alia Haman nehai velou vaipeio.”  
5Veo nou paoe, “Haman ye sü theashoa haihi saveo, sübüa ahai nou Esther 
jüpa nasü soupeilai.” Südonou Esther nou souda khaitouyu tovai nahisü veo 
alia Haman nou vewe.  
6Puh hai nou zhaoh soa buyu hinou veo nou Esther hi paoe, “Nenou khonüyu 
nasü daige? Nenou khoyu nasü peilai. Alia nenou jüpayu nasü daie? Avei 
vedei dali koute-a neye peilai.”  

7Esther nou paoe, “Enou jüpa-a khonüyu hai,  
8veo nou Eye leshi-a ajüpa ae Enou khonüyu nahai soupeilai toulouzü, veo 
alia Haman nehai mai ahai khinou doshoa Enou souda laiyu tovai nahisü 
velou vaipeio, sühinou Enou daie jüpawe touyu nasü paolai.”  

Haman nou Mordekai ye Rai Daothare donou Souyu 

9Haman hai süzhou teithe savasho poa tare. Ana puhnou vefühao hinou 
tapayu phaki Mordekai nou puhye tsükhouyu zhaidou soungao moyu 
ngaoloua puh hai rarou shore.  
10Ana puh nou lahye tukhaloua ki hi vetare, alia puhnou puhvei samaitao ae 
puh chapfü Zaresh ye sü puh ki hi kupo veloue.  
11Haman nou houmaitao hinou khaosoua puhvei kini kazhou buyu, puh 
nahpoutu kazhou buyu, veo nou puhye buh adu thoupeiyu, alia puhye 
peichomai ae adusomai kukhe jünou dupua popeiyu haitao sü pao-a nou bue.  
12Alia süjünou pua Haman nou haibüa paoe, “Vepfüpai Esther koute-a 
honapai nou tovai peiyu hisü Eye likhei veo vei pasoua kua baie, doshoa Eye 
ve vai-o tea kupu hie. 
13Ana haitao teitei hai-a Jihudimai puona Mordekai nou veo rokhu bomü hi 
bukisa sü E khamo hie.”  
14Sübüa paopei khaie, puh chapfü Zaresh alia samaitao nou haibüa paoe, 
“Mitar 22 kuyu deka ali souloua sühi nou Mordekai ye dosho shona rai 
daothare donou veo hisü paowo. Süthainou vashoa nou tovai buh hisü tabai 
laimu.” Haman nou haihai kaore tea poloure alia puhnou rai daothare deka 
nasü souloure.  

Esther 6 

Veo nou Mordekai ye Tsükhou Peiyu 

1Süzhou khei hai veo sü zhithou louhoa bure, südonou puhnou licholoure 
donou puopao ko rüthou khaitouyu larübvü nasü puh hi pokou phoungao 
peio tea kharochi peie.  

2Puletao nou phou kouyu phaki, veo vei bomü talouyu hi khoyu vasou datayu 
mai ahai, Bigthana ae Teresh nou kheikhei soua veo Xerses ye southare do-
ashi nahai kabüa Mordekai nou paopeie touyu ko nahai-a rüthou khaitoua 
ngaoloue.  
3Süthaisü veo nou paoe, “Haina vanou Mordekai ye dai tsükhouyu soupeie?” 
Veo pe hinou buyu kilai maina nou paoe, “Puhye halia soupei mohie.”  
4Veo nou paoe, “Avah souyu mai li-a chikuyu ki haihi buhae?” Süphabü 
hinou Haman hai Mordekai ye rai daothare donou deka nasü souchewure tea 
veo hi talou paore donou sühi bue.  
5Südonou kilai mai nanou veo hi paoe, “Haman hai neye daore donou haihi 
nou khoa nou bue.” Veo nou paoe, “Puhye panou haihi loukhaio.”  
6Südonou Haman nou talou loure, alia veo nou puh hi paoe, “Enou tsükhou 
nüyu mai ali bue, kabüa nou puhye sü soupeiyu kaoe?” Haman nou la haibüa 
tsüchoe, “Eye moa nou veo sü thao kukhe liye tsükhou pure bue?”  
7Puh nou veo hi paoe, “Veo nou tsükhou nüyu maina ye sü,  
8veo nou banaoyu sabanü aveih taonou puhye sü banao peio, alia veo nou 
pfüyu rhei nasü panou pfülo, ae puh pei hisü vepeirü rüpeio.  
9Süthaisü veo khehinou matsü khayu peichomai ali panou sabanütao sü 
noupeiwua ae puhye sü panou rheiphao hinou peipa buloua nuhdu teitei hisü 
süthai poa haibüa puhnou tayu ludu teitei hisü paokhaio, ‘Zhukhaio, veo nou 
jüpa-a tsükhou nüyu maiye sü haibüa tsükhouwe.’ ”  
10Süthaisü veo nou Haman hi paoe, “Thashoa taho nenou paoyu büa 
sabanütao ae rhei nasü polo, ae nenou paoyu büa Jihudimai puona Mordekai 
ye sü soupeio. Nenou paoyu teitei sü soukhai toupeio.”  
11Südonou Haman nou sabanütao ae rhei sü pove puhnou Mordekai ye 
naopeiwua panou rheiphao hi peipa buloua puhnou rhei sü rai süthai poa 
nuhdu teitei hisü “Zhukhaio, veo nou jüpa-a tsükhou nüyu maiye sü haibüa 
tsükhouwe” tea shapao-a tae.  

12Süthaisü Mordekai hai veo vei fühao, puhnou khoyu rokhu bomü hisü 
dakhai vetare. Ana Haman hai puh pa zholoua dopfüa puh ki hi tuve tare.  
13Haman nou puh chapfü Zaresh alia puh samaitao hisü haibüa pare touyu 
teitei paoe. Süthaisü puh chapfü ae puh samaitao nou haibüa paoe, “Nenou 
Mordekai nghoujü hinou haongaore. Puh hai Jihudimai-e, ne puh jünou 
veilou hore, puh nou neye haongu peivu zülaire.”  

Haman ye Southayu 

14Puletao nou chipha-a buyu hinou, veo vei kilai maitao nou Haman ye sü 
thashoa Esther nou vailaiyu hisü kupoa tare.  

Esther 7 

1Veo alia Haman hai vepfüpai Esther nou tovai peilaiyu hisü tare. 
2Teithe ahai navu, zhaoh soa buyu teile hinou veo nou Esther hi paopu 
khaire, “Chuo, vepfüpai Esther, nenou jüpa-a ngaolou nüyu nasü daige? Süsü 
neye peilai. Nenou khonüyu nasü daige? Avei vedei dali koute-a neye peilai.”  
3Süthaisü vepfüpai Esther nou chila peie, “Oh veowo, nenou Eye zhuvea 
peilouzü, alia nenou Eye jüpa louzü, Enou ne hi khonüyu nasü avei hrirai hai 
popeiso, alia amaitao vei hrirai-a popeiso.  
4Amaitao alia Eye sü southare donou zholaiwure. E alia avei maitao hai 
panou qila soure donou zholai bailouzü, Enou neye haibüa daihao laimoe, 
ana Etaoye sü southare donou souwure.”  
5Süthaisü veo Xerses nou vepfüpai Esther hi noue, “Thaonou sübüa ne hi 
soulai touwe, alia puhsü daiki nou bue?”  
6Esther nou chila peie, “Etaoye ngaobayu na, alia souveayu nasü mai ashi 
Haman hainae!” Süthaisü Haman hai veo alia vepfüpai ye ngaopi shopoa 
zhua bue.  
7Veo nou rarou sholoua lashu kipa peida hisü tapare, ana Haman hai kihikha 
nou puhvei hrirai hai khailu peio tea khore donou vepfüpai Esther hinou 
bure, daiolouzü veo nou puhye tudee laire touyu nasü puhnou süloure.  

8Haman nou kaokouh Esther züphao hinou zhuvea kholai teanou buyu phaki, 
veo nou kijü payu hinou dakhailou ngaoloua, veo nou haibüa paore, “Puh hai 
avei ki hinou, anghoujü nou vepfüpai ye sazülai touwu?” Veo nou haibüa 
paoyu thaive, vasou datayu maitao nou lou Haman pa sü zholoure.  
9Süthaisü Horbonah tea kuyu kilai mai nanou paoe, “Haman hai veo vei 
hrirai khailupa-apei Mordekai ye rai daothare donou puh ki hinou deka ali 
soukhai touwe. Süsü mitar 22 kua nou soukhai toue. “Haman ye sühinou rai 
daothawo”, tea veo nou kharochi peie.  
10Haman nou Mordekai ye rai daothare donou soukhai touyu deka na hinou 
puhye sü daothawure. Süthai nou veo vei lekha nasü khaitae.  

Esther 8 

Jihudimai hi Lahye Vuloure donou Reih Soukhaio tea Paota Peiyu 

1Süzhou teithe hinou veo Xerses nou Jihudimai ye ngaobana Haman vei kini 
khesü vepfüpai Esther ye peiwure. Alia Esther nou veo hi Mordekai hai kabüa 
nou puhye tyarai vewe touyu nasü paopeie, süthaisü Mordekai hai veo 
nghoujü hi talou buyu aetou peiwure.  
2Veo nou Haman hi peikhai touyu sheesaoyu bahtoukha nasü poloua 
Mordekai hi peiwure. Alia Esther nou Haman vei kini taosü Mordekai bah hi 
thaothou peiwure.  
3Süthaisü Esther nou veo phi hi kaokouh loua kra-a nou Jihudimai ye 
soushire donou Agag puona Haman nou soukhai touyutao hai soudalai peio 
tea khowe.  
4Veo nou puhvei sana süpo nasü Esther hi pola shupeie, südonou honapai nou 
lashu loua paoe,  
5“Veo nou haihai jüpa louzü, alia Etao ye zhuvea louzü, alia veo nou haihai 
kaowe toulouzü, zhuvea nou Hammedatha nahpoutu Agag tyaosholea hinou 
veyu Haman nou vedei teitei hi buyu Jihudimai ye souhawure donou rüta 
khaitouyu kharochi nasü panou soumore donou larü ali rüseita peio. 

6Daiolouzü E kabüa amaitao ye southa souhayu sü zhuthoulou khailaige? 
Mokhaia kabüa Enou atyarai maitao ye soushiyu ae souveayu nahai heapoa 
zhuthoulou khailaie?”  
7Veo Xerses nou vepfüpai Esther alia Jihudi puona Mordekai hi paoe, 
“Zhukhaio, Enou Haman vei kini taosü Esther hi peiwure, alia puhnou 
Jihudimai ye souhawulai touyu vanou puhye sü rai nou daothawure. 
8Veo vei zhih hinou sheesaoyu bahtoukha nanou saoloua seitayu kharochi 
nasü soudakhai loushie, ana neletao nou azhih hinou Jihudimai hrülai hisü 
rütanüyu ko taosü avei sheesaoyu bahtoukha nanou saoloua rüseita loua 
bailai.”  
9Veo vei larü rüyu maitao ye sü khouh asü nava, süolouzü Sivan tea kuyu 
khoukha kaisü zhou hai kuve jüloure. Mordekai nou kharochi nasü puletao ye 
panou Jihudimai ye donou rüloua vedei jha 127 süsü India (Souteimai) hinou 
poa Sudan (Ethiopia) hi koute soua dade khaitouyu tao hisü lahkuku vei 
pfülacha hinou rüsei tapeie, alia Jihudimai hi lah puletao vei pfüla hinou 
rüsei tapeiwure.  
10Rükhai touyu larütao hisü veo Xerses zhih hinou, puh vei sheesaoyu 
bahtoukha nanou saoloua veo vei vah soure donou kipakhai touyu rhei tavei 
shoyu taoye sü panou ko nasü pfüa vedei teitei hisü potare.  
11Seitayu seiko nahisü kabüa rüthou khaitoue toulouzü, nuh tarali hinou hrüa 
buyu Jihudimai hai lah puletao ye vupaloure donou meme souloua reih soua 
bailai. Tyahrü tarali noua Jihudimai hi reih souve louzü, puletao nou puletao 
hi reih souveyu maitaoye sü southakhai touloua puletao vei kini khesü 
poloua bailai.  
12Seitayu kharochi haina hai veo Xerses vei vedei teitei hinoulai, süolouzü 
Jihudimai ye souhawulai tea soudakhai touyu khouh kiahai nava Adar 
teanou kuyu khoukha kiasü zhou nou soulai.  

13Seita khaitouyu kharochi haina sü chikha ali büa vedei hi buyu nuh teitei 
hisü shapao peilai, sübüa panou Jihudimai ye sü panou puletao ngaobamai hi 
khü phouloure donou souda loulai.  
14Veo nou kharochi peiyu na thaifüa veo vei vah souyu rhei taveitao sü 
panou pfüloua tare, alia seitayu kharochi nasü nuhbei Susa hi hrüa buyu mai 
hrülai hisü shapao peiwure.  
15Süthaisü Mordekai hai vemai vei na daiyu ae kaayu sabanü thouloua, sana 
peirü pfüloua ae züzüyu sabanü tuloua veo fühao hisü thaowua vakou tapayu 
phaki, Susa nuhbei hi buyu mai hrülai nou asasoua shusoua bure.  
16Jihudimai ye donou jüpayu, asayu, vashoyu alia tsükhouyu nasü ngaoloue.  
17Nuh hinou alia vedei hinou hrüa buyu Jihudimai hrülai nou seitayu 
kharochi nasü süloukhaie, puletao nou asah soua kaonayu khonü nasü nüe. 
Alia maitya kukhe taoli hai Jihudimai ye ngaopiyu donou Jihudimai soulai 
tea soutare.  

Esther 9 

Jihudimai nou Veilouyu 

1Khouh kiahai nava, Adar khouh khoukha kiasü zhou hai veo nou kharochi 
shapao peiyu na thaifüa, süzhou teithe hai Jihudimai ye ngaobayu mainou 
veilou süre tea areih buyu nahai, Jihudimai nou puletao jünou veilouyu 
teithe ali soua baire.  
2Jihudimai nou puletao ye ngaobayu maiye duloure donou veo Xerses vei 
vedei hi buyu nuh teitei hisü puletao nou ve meme souloure. Mai ali koute-a 
puletao nghoujü nou lalou hore, daiolouzü mai hrülai nou puletao ye sü 
ngaopi loure. 
3Vedei khehinou buyu adusomai, peikhomai, alia veo vei fühao hinou 
peichamai hrülai nou Mordekai ye ngaopiyu donou Jihudimai ye soukha tare.  
4Daiolouzü Mordekai hai chuo veo vei vedei hinou khouko pfüshoyu mai ali 
soure, alia vedei teitei hisü puh zhih hai tashore; alia Mordekai hai khouko 
ngaopu khaikhai pare.  

5Südonou Jihudimai nou puletao ye ngaobayu maitao ye sü khoche nou 
daothawure alia puletao nou jüpana thaifüa souhawure.  
6Susa nuhbei litou hinou Jihudimai nou puletao ye ngaobayu poutumai 
kraingou hai southaloue.  
7Puletao nou southayu hi louyu maitao hai Parshandatha, Dalphon, Aspatha,  
8Poratha, Adali, Aridatha, 
9Parmashta, Arisoa, Aridai, Veizatha,  
10alia Jihudimai ye ngaobayu Hammedatha nahpoutu Haman nahpoutu mai 
kirou hai-a loue; ana puletao nou kina khesü poloumoe.  
11Süzhou teithe Susa nuhbei hinou mai kazhou southa loue touyu ko nasü veo 
hi paosü peie.  
12Veo nou vepfüpai Esther hi paoe, “Susa nuhbei litou hinou Jihudimai nou 
mai kraingou, Haman nahpoutu kirou noupu loua nou southawure. Kabüa 
nou vedei kukhe hisü sousa! Chua nenou daie khopu nüyu buhie? Nenou 
khoyu nasü peilai. Nenou daie jüpa-a kholou nüyu buhie? Süsü ne hi peilai.”  
13Esther nou chila peie, “Veo nenou jüpa louzü, Susa nuhbei hi buyu 
Jihudimai ye doshoa panou zhou puletao nou souyu nasü pa soupuwuo. Alia 
Haman nahpoutu kirou taoye deka shokhai touyu hinou rai daotha peio.”  
14Veo nou sübüa soulo tea kharochi peipue, alia sünasü Susa nuhbei hi 
kharochi seita peiwure. Haman nahpoutu kirou taosü rainou daothawure.  
15Susa hi buyu Jihudimai taonou ve me soupu loua Adar khouh khoukha 
kiadai zhou hai puletao nou mai kraisü southapu loue, ana puletao nou kina 
khesü pomoe.  
16Vedei khenou buyu Jihudimai kukhe tao-a ve jüloua lah puletao ye 
vupaloure donou reih soue, alia puletao nou ngaoba maitao ye southa louyu 
hai mai theh rainai ngoue; ana puletao nou kina khesü pomoe. 
17Haihai Adar khouh khoukha kiasü zhoue, alia khoukha kiadai zhou hai 
puletao nou aso-a süzhou hai asah soua khonü nüyu teithe souwe. 

18Ana Susa hi hrüyu Jihudimai taonou khoukha kiasü zhou alia kiadai zhou 
hai reih soue alia khoukha kiangou zhounou asasoua nüh nüyu teithe souwe.  
19Südonou nuh hinou hrüyu Jihudimai taonou Adar khouh khoukha kiadai 
hinou aso-a nüh nüyu teithe soue, alia süzhou hai puletao nou alinou ali hi 
todo peiwe.  

Purim vei Nüh 

20Mordekai nou haikhe hai rükhailoue, alia veo Xerses vedei hinou hrüyu 
Jihudimai hrülai hisü haihai rüsei tapeie.  
21Sübüa puletao ye panou po patsü Adar khouh khoukha kiadai ae kiangou 
zhou hai nai-a reihlai.  
22Süsü Jihudimai nou puletao ngaoba mai bah hinou tupa louyu, alia puletao 
nou veayu hinou asavayu hi ae dopfüa kra-a buyu hinou asayu hi soudathou 
peiyu khouh teithe soua reihlai, sübüa puletao nou asah soua nünüyu teithe 
soulai, alia alinou aliye todo sei-a veayu maiye soukhalai.  
23Mordekai nou rüsei tayu na büa Jihudimai hrülai nou souwe.  
24Jihudimai hrülai ye ngaobayu Hammedatha nahpoutu Agag puona Haman 
nou Jihudimai ye souhawure teithe nasü rako (“purim” tea kuyu) zhue.  
25Ana Esther nou veo nghoujü talou louyu phaki, veo nou kharochi nasü 
rüseita peiwua Jihudimai ye souhawure donou souyu nasü lah Haman pei hi 
ve-a baire, alia puh ae puhnah poututao ye sü rainou daotha baire.  
26Südonou puletao nou Pur tea kuyu teithe nasü Purim teanou kuwe. Rütayu 
kharochi na thaifüa, alia puletao nou haibüa daoyu donou ae puletao hi payu 
vahtao teitei hai donou, 
27Jihudimai nou puletao ae puletao vei tyaonahtao alia puletao hi loure 
maitao hrülai donou popatsü teithe ahai hai Mordekai nou paopeiyu na 
thaifüa reihwe.  
28Teithe haina ahai sü Jihudimai kiphao teitei nou, vere bonakha hrülai nou, 
vedei hi buyu nuh teitei nou vere po teile teitei hie lichoa reihlai.  

29Süthaisü vepfüpai Esther, Abihail nah naotupai ae Mordekai nou seiko ali 
rüpuwe, sühisü vepfüpai Esther vei khouko teitei nou thoua Purim nüh hai 
kabüa reimo louzü shie touyu teitei hai sühi rüthou loua seipeie.  
30Seiko nahisü veo Xerses vedei hi hrüyu Jihudimai hrülai hi, vedei zha 127 
soua dade khaitouyu teitei hi rüsei tapeie. Sühisü kaonayu ae acheche chipao 
lako hainou rüsei tapeie.  
31Jihudimai puona Mordekai ae vepfüpai Esther nou puletao ye donou 
paopeiyu büa puh hainou puletao ye ae puletao tyaonahtao donou khoa 
veachi paoyu ae dopfüa buyu teithe hi souyu büa puletao ye nou Purim nahai 
reihtou toulo tea paopeie.  
32Esther nou Purim vanou haibülai touyu hai kharochi ali büa larübvü hi 
rüthou khailoue.  

Esther 10 

Xerses alia Mordekai vei Adusotao 

1Veo Xerses nou teidei teitei hi alia zai pehao hinou hrüa buyu teitei hinou 
kiphao kha potoue.  
2Puhvei khouko adutao alia vah souyu teitei, alia puhnou kabüa Mordekai ye 
souduso peie touyu teitei sü Media ae Parsia hi vemai vei puopaoko larübvü 
nahisü rüthou khaitoue. 
3Daiolouzü Jihudimai puona Mordekai hai veo Xerses thaibü peikhoyu na 
souwe, alia puhnou Jihudimai hrülai alia puhye koa vah souyu mai hrülai 
nou tsükhouwe, alia jüpashoe, daiolouzü puh hai puhvei maitao donou vah 
aveih souwe alia mai hrülai donou kaonayu ae zhouveiyu nasü soua baie.  

Job 

Job 1 

Saitan nou Job Zhai Zhuyu 

1Job tea kuyu mai ali Uz tea kuyu nuh hinou bue, puhsü Ramai ye lütou tea 
rah thoyu mai alie. Puh sü veishoyu mai alie, hashi touyu ali-a soumore 
donou soutaosou-a hrüa buyu mai alie.  
2Puh hai nahpoutu anai, nahnaotu asü bue,  
3alia zhaotu 7000, racho 3000, cho tai-du 1000, alia rheisüh 500 bue. Puh vei 
kilaimai alao bue, teinghi palo maitao hi hah toungi kayu mai ali soue.  
4Job nahpoutu mai sü rei-rei mailili ki hinou ve nüh nüzhoyu hai zhaili 
souwe. Nüh sühisü mai kukou mai-a velou-a nüh nüzhowe alia matsü sou-a 
puletao tupfümai asütaoye sü kusave thouwe.  
5Nüh nüzhoyu tsü thainesho Job nou shona nou tashulou-a nahmaitaoye 
donou sousheeyu vei naanou posheela-a nahmaitao mai alili donou Ramai ye 
thoyu soutawe, daisounou toulouzü nahmaitao hrohinou kamai-a nou tsücho 
toumoa Ramai ye ngaophou moa mahmo sou-a bua sümoe tea Job nou 
choloue.  
6Rakivamaitao nou Mapao hi veyu teithe zhousü Saitan-a puletao hrohi lou 
bue.  
7Ne daidai vah sou-a buwe? tea Mapao nou Saitan hi noue. “E sü ho ve ae hai 
ve-a deiphao tasühao-a bue,” tea Saitan nou chila peie.  
8“Akilai Job ye ngaoho ngaomoe?” tea Mapao nou nou-e. “Deiphao hi puh 
büa chi züveiyu ae mai veiyu alia hae. Puh hai soutaosou-a Eye thowe, hashi 
ali-a soumore donou soutaosou hrüwe.”  
9Saitan nou chila peie, “Job nou neye thoyu vanou hali-a ngaoloumo 
zhuthaio, puhnou neye tho khailaivu?  

10Nenou teisa puh, puh kikhamai alia puh vei kinitaoye vupeie. Puhnou 
souyu vah hrülai hisü nenou hapeie, ae nuh teitei phoulou süyu kikhaorü sü 
nenou puh hi peie.  
11Ana puh vei buyu teitei sü nenou podakhai louyu thaiwo, veikhai toumoa 
puhnou neye chaa-a bailai.”  
12Mapao nou Saitan hi paoe, “Süthaisü veire, puh vei buyu teitei pei hi 
soulou süyu khouko sü ne bah hi bue, ana Job hiwo louzü ne bah deilai 
moe.” Süthaisü Saitan hai aetea tashure.  

Job Nah Maitao alia Puh vei Kini Souhayu 

13Teitheli Job nahmaitao hai tsü-tsükhana ki hinou nüh nüzho-a buyu phaki,  
14kopaomai ali tupoa Job hi vere, “Etao sü rheisüh taoye hiphao hi khaitoua 
chode taoye sa-a dou hinou tata-a bue,  
15lichokhai moa buhinou Sabea mainou hulou ne kilai maitaoye southawu-a 
rheisüh taosü hupoa takhai toure. E likhei reihpaoh soure donou thaimoa 
tupalou-a ko hai ne hi ve paowe.”  
16Reihpaoh nanou chi paoche loumo kinou kilaimai kukhe ali-a tuve paoe, 
“Teivu nou dekou zhaotutao alia zhaokho maitao hrülai deithea khaiwu-a E 
likhei reipaoh sou-a phapei-a chu tuve ne hi ko hai paongaowe.”  
17Kilai tainanou chi paobe-a buhinou, kilaimai kukhe li-a tuve paoe, “Kaldea 
mainou reihmai me asü soulou-a talou ne kilaimai hrülai southawu-a 
rheisühtao hupoa takhaire, E likhei thaimoa tapalou-a tave ne hi ko hai 
paowe.”  
18Kilai tainanou chi paobe-a buhinou kilaimai kukhe li-a tuve paoe, “Ne 
nahmaitao sü puletao jüraio tsütsükhana ki hinou nüh nüzho-a buyu phaki,  
19teikhai teirü ashi hai radeiki lonou hüshi shopoa vere. Teikhai nou kisü 
hükhaowu-a kikha bumai hrülai thaikhaire, E likhei phapei-a tave ko hai ne 
hi paowe.”  
20Süthaisü Job nou tashu lalou-a le vealeyu vanou puh sabanü sü 
daophawure, pei saiwu-a deiphi kaokou khurüloure.  

21Puhnou paoe, “E hali-a pomoa nave-a baie, alia E hali-a pomoa thai-a 
bailai. Mapao nou pei-a baie, ae chu-a puhnou podakhai loua baie. Puh zhih 
sü paoshoyu soulou theo.”  
22Haizhou koute shisho-a vepa-a buyuma Job nou hachilia Ramai ye paoshi-a 
mah soumoe.  

Job 2 

Saitan nou Job Zhai Zhupuyu 

1Rakivamai nou Mapao nghoujü hi veyu teithe vepuyu phaki, Saitan-a 
puletao hrohi veloupu khaire.  
2“Ne dai daiki tawe?” tea Mapao nou Saitan hi noue. Saitan nou chila peie, “E 
ho ve, hai ve-a deiphao tasühao-a laiwe.”  
3“Ne akilai Job ye ngaoho ngaomoe?” tea Mapao nou noue. “Deiphao hi puh 
büa paochi züyu alia veiyu mai kukhe ali-a hae. Puh hai Eye thowe, alia 
hashi touyu lia soumore donou soutaosou tsü cho-a hrüwe. Puhnou hashi ali-
a soumoyuma nenou puh pei hi hraire donou tea ahinou kholoure, ana chu 
koute-a puh hai dao raichoki bütou tea cheche hinou bu-a baie.”  
4Saitan nou haibüa chila peie, “Mai ali hai hri-a buloure donou puh vei buyu 
teitei sü peilou süe.  
5Ana nenou puh vei vasou hai souvea pei khaio, sütoulouzü puh sü neye 
chaa-a bailai.”  
6Mapao nou Saitan hi paoe, “Puh vei vasou-a ne khouko khe bue, ana puh vei 
hrirai louzü neye panou souha laimoe.”  
7Süthaisü Saitan sü Mapao hinou tapalou-a Job vasou pfüphao hisü cho 
panou pa phouloure.  
8Sütea Job sü leepe nou puh vasou zhimü soukao khao-a vounai hrohinou 
hrüe.  
9Süthaisü puh chapfü nou puh hi paoe, “Ne chu koute-a Ramai ye louche-a 
bulai hivu? Ramai ye chaawu-a thai-a baiwo.”  

10Job nou paoe, “Ne voyu chi paowe! Ramai nou Eh hi havei peiyu phaki sa 
sa-a polou, ae Eh hi veayu panou veyu phaki kabüa Ramai pei hi vamoyu chi 
paolai?” Taibüa Job nou haizhou koute veayuma Ramai pei hi chi-lashi ali-a 
paomoe.  

Job vei Samaitao nou Ve Keayu 

11Job vei samai asütaosü- Teman hinou veyu Eliphaz, Shua hinou Bildad alia 
Naamah hinou Zophar hai maitaoe. Puletao nou Job hai veasho-a bure touyu 
sülou-a puhye ve cha-a puh le sü sousava peilai tea paoh loure.  
12Puletao hosho-a nou Job ye zhingaoe, ana puh zhu sü shilou hore. Takou 
puhye shilou khaie, puletao sü rasou krare alia dopfü-a puletao vei sabanü 
taosü daophawu-a dei hinou chikou nai bolou-a teihi laipa-a ae puletao pei sü 
boshore.  
13Süthaisü Job nou haizhou koute vea-a buyu ngaolou-a puh ye koa deiphi hi 
kou buloure, Job vei vea hai duzhu leyu vanou chiko lia paolou shi-a paokhai 
moa hea nai ae khei nai hai chi lia pao moa zei tea koa bue.  

Job 3 

Job nou Vamoyu Chi Ramai hi Paoyu 

1Sübüa buhinou Job nou puh mü khalou-a puhye nalouyu teithe nasü chaa-a 
paotare.  
2Job nou paoe,  
3Eye nalouyu teithe alia Eye poupfü louyu khei nasü Ramai nenou chaa peio!  
4Teithe taina panou maiteiyu souo alia teithe tainaye donou tea Ramai nenou 
halia chopei khaiso, teithe taina hisü avaye panou vapupei khaiso.  
5Teithe tainasü panou zhi-kayu souo alia teihao panou zütei lou-a teinghi vei 
avasü sütei toulo.  
6Khei tainasü potei vei teile hinou popa laiwuo alia puhye chothoupu khaiso.  
7Khei tainayesü panou nahapfü sou-a savayu ali-a buso.  

8Teithe tainaye chaa peio tea hraomai hi alia Leviathan khaonaye tukha lousü 
khouko bumai hi paopeio.  
9Khei taina pei hie shona vu-a vapeiso alia khei taina hisü tei thepare donou 
vu zhiyu panou bupu khaiso.  
10Khei tainayesü chaa peio daivanou touyuo puh vanou Eye naloue alia Eye 
panou veayu ngao-a bue.  
11E hai apfü poukhe nou thai-a baiyuo veilai monou mokhaie Eye natha thaio 
veilai monou.  
12Daisou nou apfü hai Eye puh nake phao popa khaipei sarou, daisou nou Eye 
naonao peisarou.  
13E teile sühinou thaiyu thaiwo chu hai sophi tea bulaide,  
14daodao vedei soushu dakhai louyu veo maitao, alia teidei khomaitao büa E 
zhi-a bubu laire.  
15Mokhai-a sana pousha pove ki hi phoutao khaitou-a buyu veo mai 
nahpoututao ye koa zhi-a bubu laire.  
16Mokhai-a nako souyu nahtou ali büa Eye daovu laire.  
17Khü hisü mai ashimai nou souveapu laimoe. Vah sou-a hroyu mai-a sühinou 
asoyu sü ngaolouwe.  
18Sühinou hukhamai-a kaonayu ngaolouwe, pi-rawo nou sa-a vah souyu mai 
pai choupu laimoe.  
19Taidu buh sühi bukhai toue, qila mai-a taihinou lahdo sou ngaolouwe.  
20Daisounou veayu maiye panou hri-a bupuwe? Veasho bumai hie daisounou 
ava vapeiwe?  
21Athai kho-a bue, ana vekhai toumoe. Puletaosü sana pousha kini jünoua 
khüye jüpapuwe.  
22Puletao hai thai-a khü hi thou vumo koute savayu hae.  

23Ramai nou vere pare pokuwu-a pehao teitei bokha khasühao khaitouyu mai 
pei hi daisounou teiva vapeiwe?  
24Enou toure sore thaosü dopfüa baire, Enou sou-a leyu hai hakilia thaolou 
hore.  
25Enou piyu ae hraoyu teitei sü cheche-a vekhai toure.  
26E kaonayu moa asoyu hae, alia avei veayu hai akhai hare.  

Job 4 

Chiphayu Raina 

(4:1—14:22) 
Eliphaz 

1-2Job, E ne hi chi paolai, ne jüphi laimoma? E chi paomoa ngasou buthoulou 
hore.  
3Nenou mai alao laoye doupeie alia nenou lelouho mai vei phi-bah sü soutsü 
soukhou peie.  
4Mai talinou phi sülouyu phaki, lelou ho-a veayu phaki nevei chipaotao nou 
phaola phaoshu peie.  
5Chuo veahoyu teilesü ne hi vere, veayu ne hi vekhaie ne-a lelou hore, veayu 
nanou neye ve deipeiyu phaki ne veare.  
6Ne Ramai ye thowe ae nevei hrümai hisü chaa touyu ali-a taomoe touwe, 
südonou ne lü-a loucheyu ae areih sü bulo.  
7Ne tsü chodakhai khaio, chaa taomoa chechea hrüyu thaothao maiye souka 
sounghiyu buge?  
8Tatamai nou dou hi thoutai ashi daothouyu büa mai shimai taoli nou hashi 
thou daothou khaitoua naki chachi phaki hashi chilouyu Enou ngaoe.  
9Sümaiye sü Ramai vei rarou nanou teikhai teirü ashi büa souha baiwe.  
10Ashimai nou souveo büa ra-a nou lewe ana Ramai nou puh huh dasha 
peiwu baiwe.  

11Souveo sü halia nütou loure ha-a thaire, süthaisü puh vei toutu taosü 
porarou ta-a baire.  
12Teile ali hi chipao ali ahi kheikhei soua paove. Chipao sünasü avei noubei 
nou choue.  
13Süphaki zhi-a mayu büa E zhi-a buhinou kaishue.  
14Kaishu E sü pizhu lelou-a avasou teitei ngututu loure.  
15Sübüa buyu teile hinou rako ali apah hi takoue, sütou khaie apfüphao teitei 
sü mai kava toure.  
16Puhnou takou apah hi latsülou-a lekhai toumoa bue, nghithou nou puhye 
ngaoyuma puh vei zhai kakue touyu Enou shilou moe, raokhai toumoa zei tea 
bue, süphaki pai ali haibüa paoe,  
17“Thailou veiyu mainou Ramai nghoujünou chechelou süvu? Eh maiye 
soupeiyu paopu jünou sheepu lousüwu?  
18Rakiva buyu puh vei kilaimai koute puhnou louche moe, Puhnou rakivamai 
koute hia mah ngaolouwe.  
19Sütoulouzü konai nou souyu deiphaomai lapasou-a souhalou veiyu 
khaongaotu ali büa nainou souyu hrikhaona yesü Puhnou louche shulai tea 
chowu?  
20Mai ali hai shona hri-a buyuma sükhai moa teikoumo jünou thailou veie.  
21Puh hi buyu haveitao puh hinou popayu thai puhsü tsü hazei tea thai-a 
baiwe.”  

Job 5 

1Job, thaonou khepei lousüe khekhaito, zhulai, chila peilou süyu rakivamai 
thao bue zhulai khe.  
2Vamo shoyu nou koa ne lah veaposhu thaiyu sü, tsüdo chemoa voyumai nou 
soure vah baie.  

3Avomai kamai-a khouchia maa tsülouyu Enou ngaoe, ana thalasou puhnou 
chaa nasü puletao ki hi seive peia baiwe.  
4Puletao vei nahmaitao hai kaozhou aveih aliro ngaomoe, chikuki hi mai 
linoua tave lah-a puletaoye vupei moe.  
5Avomai nou daothouyu cha-mou sü hou-züa laiyu mainou toulou bailai, rai-
shu hrohinou paopayu shinamara koute-a toulou baiwe, alia rei-a laimai nou 
puh vei kini khesü ngaorailai.  
6Hashi touyu hai dei hinou paopa moe, alia veayu hai deiphi hinou paopa 
moe.  
7Cheche vuzüe, mei hinou meipa paopayu büa Emai nou lah rüh hi lou 
mulouyu büa veayu hai lah nou pfüve lou-a baie.  
8E hai ne touyu thaio, Ramai hi pah pfürei lou-a avei veayu hai paongaolai.  
9Puhnou vah adu-dulih souwe, ana süsü Enou süve telou hoe. Puhnou khupa 
vah souyu sü akhai hae.  
10Puhnou deiphao hi teirü seive pei-a ae dou hi dzü züpeiwe 
11Ovai, Ramai nou tai-nou maiye pokupa peie, alia dongai pfülai maiye sousa 
peie.  
12Shodo shimai vei dokai sü puhnou souphe pei-a puletao nou souyu vah 
panou vete loumoyu sou-a baiwe,  
13Tsüdo veih maiye panou lah puletao vei rüh hi lou mulouyu soupeie.  
14Puletao hai hea teile hinou teizhi soua baiwe, alia hea teile hia kheikou 
bütou tea mai-a houtawe.  
15Veaholai maiye khouko bumai khoche hinou, puletao vei mü hinou ae 
puletao vei bah hinou Ramai nou vupa peiwe.  
16Touhalai mai hia areih sü peiwe, ae mai ashimai mü sü puhnou khawu 
bailai.  

17Zhukhaio, Ramai nou souzü-douzü peiyu maisü rako veie, Ramai nou tukha 
peiyu jüphiso.  
18Ramai nou zhi zhipeiyu zhimü sü lah puhnou souvei peie, Puh bahnou zhi 
soupayu nasü lah puh bahnou souvei peilai.  
19Puhnou neye veayu hinou vupapei khai khailai.  
20Tokaa veyu phaki puhnou neye panou khütha laimoe, sou-reih teileki-a 
neye athai hinou vupa peilai.  
21Ne chi paoshia laimai hinou neye Ramai nou vupeilai, souka-sounghi veyu 
ki-a puhnou neye vupeilai.  
22Souka-nghiyu alia tokaayu sü nenou konülai, ae deiphao hinou khaosou ye 
daoyuma pi laimoe.  
23Nenou daotou daosoyu dou sü chuhrao bulai moe, khao-sou alinoua neye 
hulai moe.  
24Süthaisü lah nevei sahpao hinou kaona-a hrülai, nenou nevei zhaotutao ye 
zhuveyu phaki ali koute-a chemoa hayu soulai moe.  
25Nevei tyaomai nahmai sü sühou-pouhou zhou hrülai.  
26Chachi koute derai moa meiche-a buyu roube büa nehrü chekhoyu koute 
hri-a bulai.  
27Job, haihai teile dou lou-a checheho chechemoyu zhushowu-a cheche tea 
süloure, südonou chuo ne-a hai hai eihtea polouo.  

Job 6 

Job 

1-2Job nou chila peie, Enou veayu, avei tateitao hai sühcho khao hi thoulou 
vei-a thou douyu thaio,  
3zaidu pehi buyu vünai jünoua süpulai, südonou amü nou paopayu kaomo-
zümoyutao sülou-a neletao-a khupa paimoe.  
4Hali-hala soulousü Mapao nou Eye loushu nou kashore, ae loushu vei poushi 
nanou avasou teitei kaive tere, Ramai vei rarou nanou Eye sühao loure.  

5Reisüh nou toure pou bulukhu rakhaiwu, mokhai-a chode nou toure rouvao 
bulukhu takhaiwu?  
6Touvei moyu touso ali hai tai thoumoa khotouwu? Mokhai-a houdzü ka na 
touveiyu dai buwe?  
7Taibübüyu touso sü Enou tounüyu hae, alia hataralia toulouyuma E sou-a 
baiwe.  
8Daidonou Enou jüpa-a khoyu sü Ramai nou peimowe? Daidonou avei veachi 
sü keinou peimowe?  
9Ramai nou jüpa-a Eye southa peilaiyu thaiwo,  
10Puhnou sütou peilai touyu Enou süyu thaiwo, E haizhou koute sou-a 
buyuma asa-a bailai. Puhnou paoyu hisü Enou hachilia bamoe.  
11Enou lah hri-a buloure avei khouko dai bue? E donou koyu ali-a ha-a nou 
daisounou chukoute panou hri-a buwe?  
12Eye chuh nou soupei khaitouwu? Mokhai-a avei vasou hai baosahu nou 
soukhai touvu?  
13E lah Eye khailu loure khouko hare, Enou soukha kholoure buh ali-a hare.  
14Enou Ramai ye ngaiho ngaimosa, tali souyuma haibüa veayu phaki acheche 
samai khamai hai koshowe.  
15Ana samai taorai, neletaosü reitu ali büa Eye laluwua baire, Reitu taosü tei 
rümokhaie thekei tea baiwe.  
16Reitu ye sü vürah nou nulousüe,  
17ana tei soupa khaie dzü keta-a baiwe, süphaki dzükhesü theta khai tea 
baiwe.  
18Racho pfüa veihao soutayu me-a dzü phouta-a ludu motawe alia sübüa 
radeiki hinou thai-a baiwe.  
19Sheba alia Tema hi veihao mai nou racho pfüa dzü phoutae,  
20ana dzü thekei touyu reitu pe hinou ve puletao vei areih sü hata-a baie.  

21Neletao sü taibüyu reitu büa baie, daisounou touyuo neletao tave avei 
veayu ngaolou khaie ngaopi-a le khaitare.  
22E neletao hinou halia peio tea khowu? Mokhai-a neletao Eye donou mai tali 
hi seihla peio tea paowu?  
23Mokhai-a Eye zhuba ngaobamai bah hinou vupa peio tea paowu?  
24Veire sü, avei mah dai-e paopei to, E ngasou bua keilai.  
25Neletao nou le sheesha tea paoyu thaisü, E-a aetea poyu dosoe, ana neletao 
nou paoyu chipao taosü ko loumoyu chi baie.  
26Enou paoyu avei chipaosü halia moe, teikhai bai teanou neletao nou chowe, 
sütou louzü daisou nou veayu dao-a buyu avei chipao khesü chila peikhaiwe?  
27Neletaowo pfüpuo hayu rounahtu alia mai qila souyu maiye koute poa 
neletao rako zhulai, chavei lathaoyu samai khamaiye zhoposhu neletao kini 
souloure phouwe.  
28Eye zhutei toulo, E dayu chi aliro paokhai toulai moe.  
29Neletao nou paoyu chitao sü ali-a moe, cheche moyu naye nou cheche 
souyu thaowuwo, mah-e tea paoyu hai paopu peikhaiso, daisounou touyuo E 
mah lia soumoe.  
30Enou chi paomahyu budou? E avei mah paosheesha louhore tea neletao nou 
chowu?  

Job 7 

1Emai hai deiphao hinou eihtea vah soumowu? Tai-tsü sa-a vah souyu 
reihmai ali büe.  
2Qila mai nou teihao hinou solou nüyu büa; maizho kumainou vahshi 
ngaolou nü-a khoyu büa 
3Eye panou khouh teile taoli hai hamako hinou hrüa bue, alia ahisü 
kheimathe veayu hai pei-a baie.  

4Enou zütayu phaki, daisou kinou tei thelaisa tea teithe kho-e, alia khei 
teilena daizhou sosa tea Esü holorei hailorei-a buwe.  
5Avei vasou teiteisü shikhao khaitoure, pfüphao teitei sü soukaonou züloure, 
sou zhimütao hinou ngha küpa-a bue.  
6Avei teithe taosü areih lia ha-a nou tala ta-a bure, sah daoyu mai lütouyu 
süü jünoua tha-a nou tawe.  
7Chokhaio A Ramai, avei hrümai sü ssü haiyu ali bübaie. Avei savayu teile sü 
akhai soure.  
8Chu ne Eye ngaowe, ana ngaopu khailai more. Ne kilai Eye nenou 
phouveyuma, Eye ngaopulai moe.  
9Teihao nou hatayu thai ngaopu moyu büa mainou thaitayu thai dakhai vepu 
laimoe, Puhye shikho ngaokho mai-a ngaiwu bailai.  
10Puhnou puh vei ki hi dakhai vepu laimoe, puh vei buh koute noua puhye 
süpu laimoe.  
11Südonou E ngasou bulai moe, Avei rarou lekha alia vamoyu taosü paopalai.  
12E hai zaidu zaithou hi buyu maitoukhao alie tea chowu? Daisounou Eye 
kho-a buwe?  
13E zü-a nou züphao hinou vayu ngaolai mosa, alia azü hinou avei sounou 
khailai mosa tea cho-a züyu phaki,  
14Zhiho mekou nou ngaopi-pilih mulou-a, ngaopi-pilih zho ngaopei-a E 
haibüa hria buyu jüwo thaiyu-a veire.  
15E hai ssü hai-a hri-a bujüwo rainoua daothealou nüre.  
16E hri-a bunü more, bungere, E hri-a buyu vanou koyu ali-a hare, Eye panou 
thai-a baiwo.  
17Daidonou Emai hai neye donou matsü shoyu buge? Emai vah sovei dai 
donou lenousho-a zhuwe.  
18Nenou puhye teithetsü shona cho-a zhuwe alia teile busasü puh zhai zhuwe.  

19Ne Eye zhuvea peikhailai mowu? pha jütou lia lah Eye panou so-a bulai 
mowu?  
20Oh! Maiye mah-zü zhuyu narai, Enou mah soukhai toua neye daishodou?  
21Ne Enou mah-a buyuma khaipei laimo vuzüwu? Enou soumah pfümah 
khaitoua buteiyuma khaipeilai mowu? Thalasou E sü khü hi louta laire, 
süthai ne Eye phouyuma, Esü hata-a ngaolai moe.  

Job 8 

Bildad 

1Süthaisü Shua puona Bildad nou chila peie:  
2Ne teile kazhou koute haibüa pao-a bulai? Ne mü hinou paopayu chipaotao 
sü teikhai hüyu büa baie.  
3Ramaiwo acheche naye pothou mah hi khaiwu moe. Acheche hinou 
soupfüyu hai puh vei zhai baie.  
4Ne nahmaitao nou Ramai nghoujünou mah souvuzülai, süvanou puletao hi 
souzü vah sü soubulai.  
5Ana tsü choda khailou-a Ramai hi kholouo.  
6Nenou shee-a alia cheche-a buyu thaiwo Ramai nou ve neye soukha peivu 
zülai, ne kihikha maiye daorai choki savayu büa buu peilai.  
7Nevei kini hakayu teitei sü poa Ramai nou peipure taosü poda-a zhuyu phaki 
hatou lia moa bailai.  
8Daoh tsümai chipao alia hasü nasü licho khaio, Puo-paoh mainou daidai 
daoe alia dai ngaoe touyu tao-a lichokhaio.  
9Etao sü dodaoyu nou nalouyu bübaie, halia sümo hie, alia deiphao hi Etao 
hrümai tousü khungu ali büa baie.  
10Dao tsümai hasü maiye panou neye doupei khaio, puletao nou daitea 
paokhai toue sütaosü zülo.  
11Dzü hayu buh hi doupabe hrülou hoe, puh sü dzüta buh hi deinou buh 
kukou ngaotu moe.  

12Dzü theta khaie puhnou rairaikha-a hrüh chemo kinou thaita-a baiwe;  
13Ramai ye samoyu maitao sü taibüyu doupabe kheihaoe, vuli Ramai ye 
ngaichezü puletao vei areih ha-a baiwe.  
14Puletao vei lü hai phapo ali mokhai-a kherara vei rapo ali bübaie.  
15Puletao nou phapo ali mokhai-a kherara vei rapo ali hi vülai toulouzü 
puletaoye pfülou süvu?  
16Maishi mai hai teinai hinou maa keipoa tayu poube kheihao baie, pou nou 
kipei teitei keihao louyu büa baie.  
17Puletao vei maatao sü chuh phaova koute keihao-a chuh koute phutsü 
tsülouwe,  
18ana puletaoye paipa laipeikhaio, süthaisü raichoki puletao hai hi paopa-a 
hrüe touyu mailinoua sülai moe.  
19Maishi mainou savayu sü taibüa baie, puletao thaosü mai kukhe mainou ve 
thaolou-a bailai.  
20Ana Ramai nou hasoukilia acheche maiye sü thaokhai toulai moe, mokhai-a 
cheche moyu maiye sü Ramai nou soukha peilai moe.  
21Ramai nou neye sou savapu peilai,  
22ana neye ngaobamai pei hisü Ramai nou hraongu peilai, alia puh vei ki 
teitei nou hata-a bailai.  

Job 9 

1Süthaisü Job nou chila peie:  
2Ovai, taitaosü E daoraicho kinou süa bure, ana thaoki thaonah nou Ramai 
jünou veilou ngalou khailai?  
3Thaonou Ramai ye veiva lousüge? Mai linoua chila peilou hoyu chi-o louzü 
thethe noulou süe.  
4Ramai hai tsüdo veih shoe alia khouko bushoe, Mai linoua puh nghoujünou 
la-a dulou hoe.  

5Paosü khaimoa deichi taoye dailü lousüe, alia puh vei lekha rarou nou 
puletaoye souha lousüe.  
6Ramai nou nüsüyu seive dei teitei hou lüloue. Deiye pfüyu dekataoye ngulü 
peie.  
7Puhnou teinghi ye panou pamoa ngilou süe, alia teivu taoye panou valai 
moe tea ngilou süe.  
8Ratei souyu hi-e mai linoua puhye soukha moe, alia zaidu hi maitoukhao 
naye nükhao louyu hi maili soukha-a loumoe.  
9Puhnou teizühko vutao, teithevu, khopfükilou maitao ae teibeko vututao sü 
soupeie.  
10Etao nou süvete louho, phousha louhoyu khupa tyatyalih soupeie.  
11Puh sü ahinou nghitei tea bue, ana Enou puhye ngaowu moe.  
12Puhnou polounü polouyuma mai linoua khulou hoe, ne dai souwe touyu 
koute-a mai linoua noupie.  
13Ramai vei rarou sü khaitayu hae, Zaidu hi buyu Rahab maitou khaoye 
soukhamai koute-a nakou puhye khurü-a baiwe.  
14Sütouyu thaisü E kabüa puhye züvalou khailai? E daikinou popa puhye chi 
veivalou khailai?  
15E mah hayuma puhye chila peilou hoe Zhuvea peio tea chiku-apeio hinou 
khore likhei baie.  
16Enou puhye ku-a puhnou ae-ao tea vepei she toukhai-a Enou paoyu chi sü 
puhnou kei-nou peishulai touyu E louche louhoe.  
17Puhnou teikhai teirü shishoyu nou seive halia moa Eye souvea shopeie.  
18Puhnou Eye panou ssü hailou hore, Puhnou ahrü mamai sü souposhu 
khatao peie.  
19Khouko nou valai tou-a puh sü khouchi sholoure, Mah-zü phoulai tea-a 
thaonou puhye kusave peilou süe?  

20Lah avei mah ali-a hae, ana sütea paoyuma hamako baie. E hrüa bupunü 
more.  
21-22E mah ali-a hae, ana E hria bupunü more, mahyu mai-a mahmoyu mai-a 
Ramai nou raibütou-a souha khaitou bailai.  
23Mahmo hayumai nou thaita khaie, Puhnou konü-a baiwe.  
24Ramai nou deiphao sü ashimai bah hi peiwure. Puhnou chiku peiyu mai 
hrülai nghithou sü souchawure. Haihai Ramai nou soumolouzü thaonou 
soukhailai?  
25Teitheli koute-a kaonayu ngaokhai moa ahrü mamai sü tapoa lata-a bure.  
26Ahrü mamai sü tala tawe, tavei shoyu lüche ali nou thasho-a zhaokou 
zhaoye nüre bütoua zhaotare.  
27Enou veahoyu ngaiwua vamoyu chi paopu moa apah va-a bailaire toukhaie,  
28ahi sou-nou vepulou-a Eye souveapua baire, haihai daidonoue touyuo Eye 
hai mah hae tea Ramai nou popei more.  
29E hai mah souyu mai alie tea popeiyu thaisü E hamako nou daisounou 
terou-a bulai?  
30Phoulya (sabou) nou avei mah sü khüshee louhoe.  
31Ramai nou Eye sheemoyu kaobvü hi laithou peiwure, Lah Enou banou buyu 
sabanü koute-a Eye ngaorare.  
32Ramai hai deiphao maishe touyuo E-a puhye chila peilou süe, chiku ki 
hinoua ve mah-zü kushee lousüe.  
33Ana ahai kohi tapeire mai ali-a hare, Ramai ahai chiku peire mai ali-a hare.  
34Eye souveayu khaisou pei-a baio, Ramai! Eye pirayu thaopei baiwo.  
35Sütoulouzü E-a puhye pimoa chi paolai, E hai thaoge touyu lah Eye süwe.  

Job 10 

1E deiphao hi bupunü more, südonou E vamoyu chipaotao sü E paonü paolai.  

2Eye limah chomah peiso, tea Ramai hi paolai, paopei khaio, apei hi vamoyu 
daio bue?  
3Haizhou koute souvea peiyu hai kaolue tea chowu? Lah ne bah nou soupeiyu 
maiye ngaorayu hai neye donou vei touwu? Mai shimai dokai hisü pa vasayu 
hai kaoluwu?  
4Thailou veiyu Emai alinou ha ngaoyu büa ne-a ngao-a baivu?  
5Ne hrü mamai-a Emai hrü-mamai büa jüwu?  
6Sütouyu thaisü ne daidonou avei mah phouwe? Enou soumah soumo 
khaitouyu khesü phouyu hai daidonoue?  
7E mah soumoe touyu nenou süwe, Ne bah hinou Eye mai talinou-a vupa 
peilou hoe.  
8Mapao ne bah vuzünou ne kilai Eye soupei-a baie, sütou-a lukhu ne bah 
vuzünou ne kilai Eye souha bailaivu?  
9Mapao nou Eye sü konai nou soupeie, chuo Eye nenou konai hi soudakhai 
louwulaivu?  
10Apuo hi Eye naloure khouko sü nenou peie, nenou Eye apfü pou khevai nou 
chiduso papeie.  
11Nenou avei ke-zhe teitei soupeie, Ne kilai avei rao hi souke souhee southou 
peie.  
12Nenou Eye hriyu peie, ae ahie nevei leshi ngaopeie, nenou khopei vupei 
vanou E zhou teithe koute hri-a bue.  
13Ana raicho kinou ne Eye souhawure donou kheikheisou-a tuda khaiwure 
touyu chuo E süloure.  
14Enou mah soure sü nenou choyupoa hakia nou mah souwu louzü khaipei 
laimoe tea buyu pha-e.  
15Enou mah louzü dai vea soulaisa! Enou mah soumoa cheche-a bukhai-a E 
apei pfülalou hore, daisounou touyuo E sü hraongu khaikho-a sounou kou 
pfüa bure.  

16Hakia nou Enou vahli sou-a pah veilouyu phaki nenou Eye sü paokhaodu 
büa hulai, alia Eye souveare donou khupa vah koute-a soulai.  
17Ne sü teisa nou Eye hraire donou lapeire mai khaiwe, apei hi nevei lekha 
rarou nasü pulailai khe-a baiwe. Teisa nou vamoyu sütho tholi pfüve apei hi 
khaipeie.  
18Mai linoua Eye panou ngaomo jünou thai-a bailai manou, Ramai, daisounou 
Eye panou deiphao hi navewe?  
19Apfü pou hinou khü hi panou lou-a deiphao hi ve hrükhai moyu-a veipu 
laihie.  
20Ahrü mamai hai cheyu laire movu? Eye panou phajü toulia va-a hrülo.  
21E sü thalasou talaire, dakhai vepu khailai moe. Zhikayu alia jüphi shoyu 
teidei hi talaire.  
22Zhitei touyu, khungu alia haoma kaoyu, ava koute-a maitei-a bailaiyu teidei 
hi talaire.  

Job 11 

Zophar 

1Süthaisü Naamath puona Zophar nou paoe:  
2Chi haizhou koute pao-a buyu chila mai linoua peilai movu? Chi alao paoyu 
maiye panou acheche khaloua bailaiwu?  
3Job, Enou nevei chila peilou hoe tea ne tsüchowu? Mai nou nünüyu ne vei 
chipao nou Etao ye panou chi paore hazei-a bailou süe tea ne chowu?  
4Nenou paoyu ne chipaotao sü cheche-e tea nenou khawe. Ramai nghoujü 
nou ne hai shee-e tea khawe.  
5Ramai nou neye chila peiyu thaio veisho laire.  
6Puhnou neye thoushoyu hasü nou popa doupeilai, Ramai vei tsüdo aveih 
nasü deiphao mainou süve telou hoe. Ramai nou neye souvea zü buyu jünou 
khai-a souvea-a baie.  

7Ne nou Ramai vei adu aso alia puhvei khouko hai hi koute bue touyu akhai 
paolou süwu?  
8Ramai ye donou ratei hai nanou akhai moe, ana taihi koute-a newo süvete 
louhoe. Ramaiwo thaimai buh-a süwe ana newo taivanou halia sümoe.  
9Ramai vei adu aso hai deiphao jünou duhie alia zaidu jünou kahie.  
10Ramai nou neye nülou-a hukha ki hi thouwure toulouzü neye vupapei loure 
thao bulai?  
11Ramai nou süwe thao mainou muh ha-e tuyu, alia puletao nou hashi souyu 
puhnou ngaokhai tiwe.  
12Rekou rheisüh nou puh vei toutu hai mai sou-a toulouyuma avomai ali hai 
hakilia tsü veipapu louhoe.  
13Job, ne vei tsüle chozü louwo alia Ramai hi tave loulo.  
14Vah ashi souyu thaowo alia ne ki sousheelo.  
15Sütoulouzü ne khuvei-a ae khouchi-a ne pei pfülashu deiphaoye zhulou süe.  
16Süthaisü latayu dzüduye lichopu moyu büa nevei veayu teitei ha-a ngaiwu 
bailai.  
17Nevei hrümai sü heakou teinghi ava jünoua vapulai, maitei touyu hrümai 
nasü tei thepayu shona büa valai.  
18Süthaisü neye donou veayu ali-a hazei tea vasho-a hrülai, Ramai nou neye 
vupeilai alia soyu peilai.  
19Zhuba ngaoba maiye piyu bulai moe, mai alao laonou nevei soukha 
khovelai.  
20Ana mai ashi nasü pah shi-a holao hailao zhutalai, ana tupa loure ludu ali-a 
ngaolou laimoe. Puletao nou reih-a buyu sü athai likhei baie.  

Job 12 

1Job nou chila peie:  

2Ovai, maisou nou paoyu chi sü nenou paowe. Ne thai louzü nevei hasü na-a 
koa hata bailai.  
3Ana nenou süyu koute sü E-a süwe. E ne jünou halia khai khaimoe, nenou 
paoyu taosü mai hrülai nou sükhai-a baie.  
4Avei samai taore, neletao koute nou Eye konüwe, E mah hayu mai ali 
souyuma Eye konüwe, ana Ramai nou avei veachi kei-nou peiyu teile ali bue.  
5Neletao hai veayu hae, ana Eye konü-a bue, kaotayuno-a buyu naye neletao 
nou khaokhaowe.  
6Ana avaomai ae Ramai ye sümoyu maiye souveayu hae, puh mainou thoyu 
Ramai sü lah puletao vei khouko sü baie.  
7Tei hi raohou alia resoutao nou puletaoye doupeilou veiyu taoli bue.  
8Deiphao hi hrikhaona alia dzü hi hrikhaonatao hinou nou khaio, puletao vei 
ratsü sü neletao hi doupeilai.  
9Puletao teitei nou lah puletaoye soupeiyu Ramai ye süwe.  
10Hrikhaona hrülaiye panou hri-a buyu hai Ramai nou baie, mai hrülai vei 
hrümai sü puhvei khouko khenou bue.  
11Nevei lee nou touvei süyu büa nevei noubei-a chi keiloua vasawe.  
12-13Tsümai hai tsüdo bue, ana Ramaiwo tsüdo alia khouko ahai khei nou 
bue. Tsümai nou vere-pare süwe; ana Ramaiwo vere-pare alia süna pei hi 
soulousü khouko-a bue.  
14Ramai nou soukhaoyu naye thaonou soushupu loulai? Alia Ramai nou 
hukhaki hi thoukhaiyu naye thaonou shupapei lousüe?  
15Ramai nou teirü ye khukhaiyu thaisü tokaayu vewe, Ramai nou teirü alao 
seive peiyu vanou dzüdu pawe.  
16Ramai hai khouko bushoe alia Puhnou teisa nou veilou-a baiwe, mainou 
laluyu mai ae maiye laluyu mai ahai kheinou Ramai bah hi bue.  



1203 

 

 
   Sheeyu Baibel 

© 2009, Bible Society of India. 
 

 
 

 

17Teidei khomai vei tsüdo aveih sü puhnou podakhai lou-a panou avomai ali 
büa vah sou-a baiwe.  
18Veo maitao-a puhnou buh soukou peiwu-a panou hukhamai souta-a baiwe.  
19Puhnou napao peicha maiye sounakou peiwe alia aduso maiye puhnou 
soutai peiwe.  
20Louche louvei maiye puhnou puletao vei paila sü souha peie, alia tsümai 
hinou sükulou süyu tsüdo nasü polai peia baiwe.  
21Puhnou khouko bumaiye soungu peiwe, alia teidei khomai vei khouko sü 
souha peia baiwe.  
22Teimai teizhi alia athai vei buh hi puhnou ava seive peie.  
23Puhnou tyahrüh taoye soukhou souchi peie, ana sütaoye souha peiyu na-a 
puhnou baie.  
24Puhnou süthai-apei maiye tsü souhawu-a panou vota-a baiwe, ae puletaoye 
panou tsübo ha-a baiwe.  
25Puletao sü teimai teizhi hinou zhaoh sozhiyu mai ali büa chaohrü hrüa 
panou ta-a baiwe.  

Job 13 

1Nenou paoyu chitao sü anghithou nou ngaokhaiwure, a noubei nou chou-a 
sükhai loure.  
2Nenou süyu taosü E-a süwe, E-a ne jünou khaikhai moe.  
3Ana E Ramai hi paonüwe alia Ramai ye chi veiva nüwe, ne hi moe.  
4Newo dahrü hrüa nevei hasü moyu nasü poku-a baie, newo sounou mai ali 
koute-a souveilou hoyu keingumai ali büa baie.  
5Nenou chi lia paokhai moa bulouzü kamaia nou ne-a hasümai alie tea popei-
a malae.  
6Enou chi shavayu soutaosou keilo.  

7Ne daisounou dachi paowe? Dachi paoyu hai Ramai ye donou veiyu bue tea 
ne chovu?  
8Ne Ramai phaobo-a chi paolai tea chowu? Chiku ki hi ne tave Ramai donou 
lapei laiwu?  
9Ramai nou neye nghikinou zhuyu phaki, ne hi haveih ali koutea bua 
ngaoloure buwu? Nenou maiye lalulouyu büa Ramai ye lalulou süwu?  
10Nenou kheikhei sou-a phaobo-a buyuma Ramai nou neye züvu zülai.  
11Ramai vei soulousü khouko sünou ne hi ngaopi pilai ali soulai.  
12Nenou paoyu tsüchitao sü kokhai moyu vounai büa baie, nenou shavayu chi 
paopayu taosü beima ali-a hae.  
13Ne phajü touli ngasou bupei-a Eye panou paokhaio, Enou paopayu vanou 
dai velaisa panou ve theo.  
14-15E hri-a buyuma halia komore, südonou Eye panou akhai vei ssü haiwu-a 
baiyuma dai kayu bue? E puh nghoujü koute avei zü hai paolai.  
16Enou khuvei-a paoyu vanou Eye khailu peilou-a lae, daiolouzü mai ashimai 
li-a Ramai nghoujü ve lalou hoe.  
17Chuo Enou shojü paopare soutaosou kei khaio,  
18E avei zü paore donou souda chewure. E ha mahmo ali-a soumoe touyu 
Enou süwe.  
19Mai talinoua avei mah paopa peilou süwu? Sütouyu thaio E rao-a raokhai 
mo-a thai-a bailai.  
20E ne hinou ha tya ahai noulai, hai hai aetou peio, alia E haliro ne hinou 
poku laimoe.  
21Eye souveayu hai thaopeia baiwo, alia Eye pirayu nasü baipeio.  
22Nenou rai-a ahi paopeio, E-a soulou süsa chila peilai, mokhai-a ne kilai 
Enou paolai, ne-a chila peikhaio.  
23E dai mahmo sourege? Enou soumah soumoyu avei mah sü paopeio.  

24Daisounou nevei pah sü ahinou pfüvai tawe? Ne kilai Eye daidonou zhuba 
ngaobamai ali büa zhupeiwe?  
25Ne Eye soupi peilai tea tewu? Esü halia moe, sühou ali raibaie. Kirü rüyu 
thouba aliye hülaiwu?  
26Enou nahle-a buki soumah soumoyu mahtao vanou apei hi tatei shoyu mah 
dukhai-a bure.  
27Nenou aphi hurai nou phuwure, nenou avei phika teitei zhu-a bue, alia 
aphihea koute zhu-a bure.  
28Hai vanou E sü süürayu büa ratare, alia rükhao nou touyu sabüa desasa 
pasasa tare.  

Job 14 

1Naotumai hinou naveyu Emai hrü hai teile jütoua baie, alia veahoyu 
tyatyalih nou phoutao-a baie.  
2Puh sü poupah ali bütou tea hrüpae, alia thalasou-a ki-veta-a baiwe. Khungu 
ali büa tholu hata-a baiwe.  
3Taibüa buyu ahi-a ne nghithou phekhai laiwu? E-a ne hi save chiku laiwu?  
4Sheemoyu Emai hinou thaonou kabüa sheeyu nasü pove lousüe?  
5Emai alili vei teithe teile sü nenou rai-a dade peiwure, Khouh teile haizhou 
koute panou bulai touyu hai-a nenou rai-a dadewure, nenou dade peiyu teile 
jünou la-a mai lia hrülou hoe.  
6Puh hinou ne nghithou sü zhuvai peio, sütea jüshoyu puh vei hrümai tousü 
panou lah jüpa hinou hrükhaio.  
7Süübe ali koute-a puh vei areih bue, puhye vikhaoyuma süümü hinou lapa 
puloua baiwe.  
8Puh vei maa tsüsho-a deikhe nou thaitayuma,  
9dzü ngaolouyu phaki, puhsü süübetu ali bütoua lapa puloua bailai.  
10Ana Emaiwo athai nou akhai baie, thaiyu thaisü puhye ngaopu more.  



1206 

 

 
   Sheeyu Baibel 

© 2009, Bible Society of India. 
 

 
 

 

11Zai nou dzü thetayu büa, alia rei ali hai dzü the-a komoyu büa,  
12Emai-a thaitayu thaisü kaishupuyu hae, raki hatamo koute kaishupu laimoe.  
13Eye athai maivei buh hinou poku peio, Mapao nevei lekha-rarou khaimo 
koute Eye panou taihie buo, sübüa teile ali Eye lichopu peire donou dade 
khaipeio.  
14Emai thaitayu thai puh sü hripu khailou süvu? Ana Ewo teile aveih nasü 
kho-a bulai, veaho shoyu hrümai akhai soumo koute kholai.  
15Süthaisü nenou Eye kuveyu phaki Enou khe peilai, Ne kilai Eye teile taikisü 
nenou zhuvea peishulai.  
16Süphaki nenou avei phika teitei zhupeilai, ana Enou soumahyu avei mahmo 
taosü nenou lichopu laimoe.  
17Nenou mahmo taosü khaipeilai, Enou soumah soumotaosü khüshee peilai.  
18Deichitao-a mitare teile velai, alia chuhlya tao-a pepo tayu teile sü velai.  
19Dzünou deichiye phailaiyu büa alia teirü nou naiye naopfüa tayu büa nenou 
Emai vei areih nasü souha peiwe.  
20Nenou Emai jünou veilou ngalou-a maiye sü akhai soupeiwe, sübüa Emai sü 
thaita-a baiwe.  
21Puhnou napeiyu nahmaitao nou aduso mai sou-a buyuma puh sü ngaomo 
sümota-a baiwe.  
22Emai sü puh pfüphao hi sounou souyu nasü sü-a baie alia puh vei leveayu 
nasü sü-a baie.  

Job 15 

Chiphayu Ahai Chena 

(15:1—21:34) 
Eliphaz 

1Süthaisü Teman puona Eliphaz nou chila peie:  
2Tsü veiyu mailinou thou loumoyu chipao paolaiwu? Mokhai-a ko lia 
loumoyu chipao nou lahnou lahye vupa loure paokhai laiwu?  

3Kokhai moyu moa muh lia hayu chipao nou chi sü shava khailaiwu?  
4Ramai ye pia tsükhouyu tsüle hai ne hi ali-a hae, ae Ramai ye lichoyu sü ne 
hinou hatare.  
5Ne maiveih moe touyu sü nevei chipao vanou süloure. Ne kaisho-a nevei 
mahmotao poku loure donou tewe.  
6Enou neye mahwe tea paoyu komoe, lah nenou paopayu chipaotao nou ne 
hai mah-e touyu süwe.  
7Ne hai lah nenou deiphao hi nave rairai khanae tea chowu? Ramai nou 
deichitao soupeiyu phaki ne-a sühinou buwu?  
8Ramai nou haibüa soulai tea choyu pai ne süwu? Deiphao mai hi tsüdo aveih 
sü ne hie likhei bubai tea chovu?  
9Eh nou sümo ngaomoyu ali-a nenou süngaoyu sü hae.  
10Tsüdo sü peipao hu chayu tsümai hinou, ne puo navemo jünou hrüyu 
tsümai hinou douloue.  
11Ramai nou neye paona peiyu daisounou chukoute polouba-a buwe? Kaona 
shoyu chi lako aveih nou Enou ne hi paopeiwe.  
12Ana newo lekha rarou nou koa Eh ye phe-a bue.  
13Ne Ramai pei hi rarou-a puhye paoshiwe.  
14Deiphao mai talina cheche vuzünou sheelou süwu? Mai talina Ramai 
nghoujünou cheche lousüwu?  
15Ramai nou rakivamai koute-a louche moe, Puh nghoujü nou puletao koute-
a shee moe.  
16Dzü keyu büa mainou ashiye kewe, mai hai shee moe, alia mai hai muh ha-
e.  
17Job, kei noulo, Enou paolai, Enou daidai süngaoyu taosü ne hi paolai.  
18Puopaoh mai hinou doulouyu hasü maitao nou halia kukhai moa acheche 
nasü Eye doupeie.  

19Puletao nou hrüyu teidei hisü shetumai ali-a hae. Ramai vei chikha thaifüa 
hrüyu jünou mai taralinoua puletaoye süthai mah peire mai lia hae.  
20Maiye souveayu mai ashimai sü puletao hria bubusa veahoyu ae shameayu 
sü zhai baie.  
21Teisa nou puletao noubei sü pihiyu pai khaikho choulai, vei-e, halia moe 
tea buyu hinou mai vei shaotou shaosoyu mai nou huve-a bailai.  
22Azhi hinou tupa loure zhou lia puhnou ngaolai moe, daisounou toulouzü 
sümoyu buh ali hinou khoche poa puhye daotheare donou da-a buloure,  
23ae puh vei thaiphao sü rashopeiki nou toure donou kho-a bure. Haibüa teile 
ashi vere sü puhnou süwe;  
24khouko bushoyu veo mai ali nou reih huloure bütoua rako ashi nanou kho-a 
bue touyu lah puhnou süwe.  
25Mapao ye bahtou nou raoyu mai, ae Ramai ye phi nou tainayu maisü 
haibülai:  
26Mai sünasü khaophu soua puhvei rü pfüloua Ramai pei hi reih huloue,  
27daiolouzü puhvei pah sü theadzü nou hopfüa bue, ae puhvei sabanü khesü 
theadzü nakhai toue.  
28Puhnou reih hulou nuhdu khesü poloue, ki paomaitao tutayu thai sümaitao 
ki sü thaoloure, ana reih soua shaolouyu nuhdu ae ki khesü souha-a bailai.  
29Taibüyu maisü phashoa hangi-a bulai moe; puhvei buyu teitei sü hatakhai-a 
bailai. Puhvei khungu koute-a ha-a bailai.  
30Puh sü azhi hinou hakilia tupalou hoe, puhsü mainou meideiwua thaitayu 
süübotao ae teikhai nou hüpoa tayu sünghou bütoua bailai.  
31Puhnou vo-a hashi naye louche louzü, süna vei buu soua puhnou hashi 
ngao-a bailai.  
32Süübo ali nou kitayu thai lapapu moyu büa puhsü puhvei teile chemo jünou 
ki-vüta-a bailai.  

33Puhsü darkha shithou meimo jünou raitayu büa ae oliv pah raitayu büa 
raita-a bailai.  
34Mai ashimai hai tyaosholea ngaolai moe, ae seihla nou poa ki soukhai touyu 
khesü mei nou deiha-a bailai.  
35Do ashi choloua vah ashi souyu mai sü haibülai, ae puletao lethou hisü do 
ashinou teisa phou-a bubaiwe.  

Job 16 

Job 

1Süthaisü Job nou chila peie:  
2Chi sübüyu khesü Enou raichoki nou süwe, neletao nou ale soukaona peilai 
tea chi sütao paoyu keiloua ale veapua baire.  
3Neletao thaokhai toumoa chi paokou telai hivu? Neletaoye dainou süpei-a 
chi paokhai paokhai-a buwe?  
4E-a neletao büa chi paolou süe, neletao nou E büa buyu thaio. E-a pei züa 
chi tyatyali ne pei hi paolou süe.  
5Süpeiyu chi paoposhu neye soukhou soutsü peilou süe, Enou neye paoposhu 
kaona peilou süe.  
6Ana E chi paoyu vanou avei sounou veilouyu ha-e, Enou chi paomoa ngasou 
bukhai-a kaonayu ngaolai touyu moe.  
7Ramai nou Eye souvea showure, alia akikha maiye souhawure.  
8Nenou Eye nüloure; E sü neye hraiyu mai ali soure. E sü rao ae hee khaikho 
baire, hai avei mahmo donoue tea maikhe mainou poloure.  
9Ramai nou puhvei lekha rarou hisünou Eye sü paidesasa loua khaipeie, 
puhnou ngira-a Eye ngaora loure.  
10Maikhe mainou mü ngepoa Eye konüre, konüa Eye bahnou phapei-a bure 
alia Eye hrailoure.  
11Ramai nou Eye nüposhu mai ashimai hi peiwure, alia mai ashimai bah hi 
thaothou peiwure.  

12E raikiwo vaphi tea bue, ana Ramai nou Eye taihinou sülou-a souvea sasa 
peie, haongu soupeie alia Eye sü puh vei nghitou souloure.  
13Puh vei louka pomai nou Eye sü haoloure, zhuveayu touyu ali-a ha-a 
puhnou Eye sü louthou nou kasasa peie.  
14Eye sü reihmai ali nou zhaipou shishoyu büa zhipeiyu thai-a puhnou zhipei 
khai khaire.  
15Esü veasho-a soukou sah nou banoure, pah shiyu mai ali sou-a nai hrohinou 
da-a hrüe.  
16Esü krakra loua apah homarare, avei nghithou malou-a ngaorara-a baire.  
17Ana avei bah nou hashi ali-a soumoe, ale sheesha tea veachi pao-a baie.  
18Oh, deiphao, apei hi soumah soumo khai touyu maitao mah sü poku 
peiwuso, Enou acheche hinou veachi paoyu panou chao-sowuso.  
19Rakiva hinou khamai nou Eye donou lapeire mai bue.  
20Avei samai khamai nou Eye konüwe, avei nghithou nou nghidzü kükou 
Ramai hi peiwe.  
21Mai alinou puh vei samai donou chi paokha peiyu büa Eye donou kamai-a 
panou Ramai hi chi paokha peire jüpae.  
22Chuo avei teile sü talapoa takoure, alia Enou dakhai vepulai moyu ludu 
nasü ta-a bure.  

Job 17 

1Avei akhai soure teile sü nghiteire, E ssü hailou hore, Eye donou khü deinou 
ha kukhe ali-a bupu more.  
2Maiye konüyu mainou Eye sü sühao-a buloure, ae E sü puletao nou konüa 
buyu sü zhi-a bubaire.  
3A Ramai, E ale sheesha tea baie, Eye popeilo. Enou paoyu achipao hai 
machae tea paokha peire mai kukhe ali-a hare.  

4Nenou puletao vei tsü choloure nasü khuwure, puletaoye panou ajünou 
veilouyu nasü soupeiso.  
5Samai khamaiye thoudzü jüpayu donou laiyu mai bue, südonou puletao vei 
tyou-dzü hai veayu daowe touyu tsüchi ali bue.  
6Haibüa paoyu chipao sü apeiva vere tea paoka-a bure. Haibüa puletao nou 
tave apah hi taidzü süsho peiwe.  
7E le veayule vanou anghithou ngaorara-a baire, alia aphi abah sü kirü rü-a 
khungu büa baire.  
8Le shee-e touyu mai sü khupa soure, alia puletao hrülai nou Eye sü Ramai 
lümoyu mai tea paomah peire.  
9Tsükhou, khuhao züe tea choyu maitao sü puletao nou kao-a baie tea 
choloukhai khai-a baire.  
10Ana puletao mai hrülai nou anghoujü nou ve la-a chi kuyu thaio, puletao 
mai ali koutea tsüdo veiwe tea ngaolou hoe.  
11Avei hrümai sü chekoure, avei choda teitei sü vete more, avei areih 
pfüphou sü hazhi ture.  
12Avei samaitao nou paoe, azhi sü avae alia ava nasü nghiteire, ana Esü 
chukoute azhi hi bua baie touyu Enou süwe.  
13Enou reih-a bunasü athaimai teidei likhei baie, sühi E kaokou zü-a azhi 
hinou zhitalai.  
14Enou khüye sü apuo tea kulai, alia avasou touyu shikhaongao taosü apfü ae 
atupfü maitao tea kulai.  
15Avei areih dai bue? Thaonou avei areih nasü ngao-a buwe?  
16Enou thaimai vei teidei hi hotayu phaki, avei areih nasü Eye koa talai moe.  

Job 18 

Bildad 

1Süthaisü Shuh puona Bildad nou chila peie:  

2Job, ne chipaoyu taibailai mohiwu? Nenou ngasou bua Etao chi kei peiyu 
thaio Etao nou chi paolai hie.  
3Etao hai cho-ngha büa tsü hayu mai-e touyu ne kabüa cholouwe?  
4Nevei lekha rarou nanou lah neye souvealou baie, ne raroure tea nou 
deiphao hi bumoa tabai laivu? Neye panou rukha loure donou Ramai nou 
deichi sü buh poda peikhai laivu?  
5Mai ashimai vei ava nasü sounghei bailai, puh vei meikei sü keipu moa 
nghei-a bailai.  
6Puh vei sahpao hi meiva nasü maita-a bailai.  
7Puh vei phika tsüshoa buyu nasü chuo lelouho loure, puh sü kaotare alia lah 
puh vei rüh hinou lou muloure.  
8Puhnou rüh southou khaitouyu hi phika kakouyu donou puh phi sü rüh hi 
louloure,  
9rüh nou puh vei phi sü mutsü touloure.  
10Deiphi hi rüh ali southou kupei khaitoue, puh vei ludu hi rüh southou 
peikhai toue.  
11Puh vei pehao teitei sü ngaopiyu nou sühaopfüa buloure, ae puh vei phika 
teitei hisü thaifü poa taloure.  
12Puh sü ha ngimai ali soue, ana chuo touhamai ali soure, hakare tyatyalih 
nou puhye sü sühao poa buloure.  
13Sounou rashi nou puh vei pfüphao teitei taoloure, süvanou puh vei phi bah 
koute tangure.  
14Puhnou kaozhou vei-a hrüyu sahpao hinou puhye sü paide pawure, alia 
puhye sü süthaisa-a Athai vei Veo hi vere.  
15Rashi lalou more donou puh vei sahpao nasü poudzü thou kavuloua mai 
tarali noua lou bulou veire.  
16Puh vei maa ae botao sü kitare.  

17Puh vei zhih aveih sü ki hia ae vakou mai hia akhai soure, mai ali koute-a 
puhye sü lichopu more.  
18Puhye sü ahri maivei teidei hinou hulaiwulai, ava buh hinou azhi buh hi 
huthou khaiwulai.  
19Puh sü tyaonah ae kityarai mai ali-a hare.  
20Teinghi palova nou poa teinghi loulo koute hai puhnou veayu ko choulou-a 
mai kavavalai.  
21Mai ashimai ae Ramai ye tsükhou moyu mai nou veahoyu sü haibülai.  

Job 19 

Job 

1Süthaisü Job nou chila peie:  
2Teile kazhou koute neletao nou Eye heiyu chipao pao-a souchoro-a souvea 
peilai?  
3Eye hraongu soupeiyu thainou hraongu soupei khaikhai-e, hraongu bo lia 
sükhai toumoa neletao nou Eye paoshi laihivu?  
4Hakinou Enou mah cheche-a buyuma avei mahmo donou neletaoye daiyu 
dai-e buge?  
5Ajünou neletao nou veipu hie tea neletao nou chowe, alia Enou veayu hai 
avei mah donoue tea chowe.  
6Hai hai Ramai nou baie touyu neletao chukoute süloumo hiwu? Eye nüloure 
donou Puhnou rüh southou-a baie.  
7Eye haibüa souveayu kaomoe tea E Ramai hi chi paowe, ana apai süna mai 
linoua keipei more, mai linoua acheche hinou apai hai keipei more.  
8Ramai nou ludu teitei khukhaiwu-a E takou loure bo ali-a hare. Puhnou avei 
ludusü azhihi poku khaiwure.  
9Puhnou avei chingi teitei sü souhawure alia avei zhih aveih nasü soushi 
peiwure.  



1214 

 

 
   Sheeyu Baibel 

© 2009, Bible Society of India. 
 

 
 

 

10Puhnou Eye bo tyatyalih hinou khousasa peiwure, Puhnou avei areih na-a 
beimaa nou pailawure, sütea Eye panou ki-vü ta-a thaire hi khapeiwure.  
11Ramai nou apei hi rarou sholoure, Eye sü puh vei ngaoba shoyu mai ali büa 
poloure.  
12Puhnou reihmai seive panou apei hi reih huloure, avei sahpao pehao teitei 
sü kaopo pohaolou-a daloure.  
13Puhnou avei thaihou-jürai maitao koute-a panou Eye ngaiwure. Eye sükho-
ngaokhoyu mai hinou Eye sü panou shetumai soutare.  
14Avei tyarai alia samai khamai touyu mai ali-a hazeire.  
15Avei shemai sou-a aki hi ve hou-a chaoyumai nou Eye ngaiwure. Avei kilai 
naotu khemai koute-a ahisü shevai-shesü mai ali büa baire.  
16Enou kilai maiye kuyu phaki, puletao nou chaba-a baire, Eye soukha peire 
donou kue ana chabare.  
17Avei khapfü koute nou avei ssü kai hüthoulou hore, lah athaihou jürai mai 
koute-a aheiki koubare.  
18Nahmaitao nou Eye ngaolou-a ngaophou khaimoa konü-a baire.  
19Avei samai veih veilai maitao-a Eye ngaora-a baire. Enou leshi kayu maitao 
nou Eye hrai-a baire.  
20Avei hee sü rao hi zo-a baire, E hrishulai touyu louche more.  
21Neletao sü avei samai khaitoue, Eye zhuvea peikhaio! Ramai bah vuzünou 
Eye khoukhaowure.  
22Neletao daidonou Ramai nou Eye souveayu büa souveawe? Neletao nou Eye 
souveayu khamo hivu?  
23Mai kamaia nou achipaotao hai choulou-a thaikhai-a lichore donou rükhai 
peiyu E jüpae.  
24Mokhaia dao alinou vealou-a chuh ali hi achipao tao rükhai peiyu jüpae, 
teisa hamoa buloure ali hi rükhai peiyu E jüpae.  

25Ana raki hinou mai kamai-a bue touyu Enou süwe, Puhnou akhai khailai hi 
tave Eye vupa peilai.  
26Avasou hai shikhao nou toube-a buyuma E thaitamo jünou Ramai ye 
ngaolai hie.  
27Anghithou vuzünou E puhye ngaolai, mai kukhe moa E vuzünou ngaolai. 
Neletao nou haibüa paoyu donou ale sü chathaiwe,  
28“Etao nou puhye kabüa souvea peilou laige?” Neletao nou Eye hali moa hali 
vanou tea huwe.  
29Ana chuo khocheye ngaopilo, Ramai vei lekha rarou khoche sü mahmo pei 
hi povelai, süvanou neletao-a mai hrülai pei hi chikure mai ali bue touyu 
süloulai.  

Job 20 

Zophar 

1Süthaisü Naamath puona Zophar nou chila peie:  
2Job ne chi sü maiye sounguyu chi baie, südonou chuo E nevei chila peire 
donou kholouho sou-a bure.  
3Nenou paoposhu Eye haongu soupeie, ana chuo Enou kabüa chila peilai 
touyu Enou süwe.  
4Ramai nou teideiphao soupei arai raikha nou zhou teithe koute,  
5mai ashimai ali hai savayu ngaowu moe touyu ne-a süa bue.  
6Puhnou dusopa ratei tsü-a buyuma, puh pei nou khe teihao sao-a buyuma,  
7teikhai nou naihü hütayu büa hütawu bailai, puhye sükho shikhoyu maitao 
nou puhye sü daiki vetare sa tea khupa sou-a bailai.  
8Zhiho mekou nou ngaoyu ae kheikou zho ali ngaokhaitou-a hatayu büa puh 
sü hata bailai, sütea puhye ngaopu khaimoa bailai.  
9Puhnou hrüa buyu hinou ngaomozeih tea ha-a bailai.  

10Puhnou toure hamai hinou shoalouyu kinitao sü puh vei nahmaitao nou 
toulai,  
11Puh pfüzho veisho-a nahlepea-a buyuma puh sü thalasou nai data-a bailai.  
12Puletao nou ashi nasü touveih sho-a touso-a bue, ae hashi nasü puletao vei 
lee khevai kukhai toua bua lae,  
13touveih ae soveih nasü panou vakou derai payu pa-a puletao vei mü hinou 
kupfü-a bu-a lae,  
14ana sübübüyu touso sü puletao vei poukhe lou khashoyu ae maiye kaitheare 
poushi da-a bailai.  
15Mai ashimai nou maivei vaolou-a touthou sothou khaitouyu taosü rüpa 
bailai, sübüa puhnou mai vei vaolou-a buyuma puhvei poukhe hinoua Ramai 
nou podakhai palou-a bailai.  
16Mai ashimai nou zhaothou khaitouyu nasü kaithare poushi bübaie. Nghou 
tushi bütou tea tainanou puhye kaithea bailai.  
17Laivoudzü alia chonaodzü nou küyu rei nasü puletao nou ngaolou hoe.  
18Puletao nou kujükhai touyu thao-a ta-a bailai, Puletao vei kinitao sü 
puletao nou tousoyu ngaolai moe.  
19Daisounou touyuo puletao nou toure hamaiye ngaophou moa souvea peie, 
mai kukhe mainou soukhai touyu ki koute-a puletao nou shaoloue.  
20Puletao nou lunüyu akhai hae.  
21Ana puletao nou touso louyu thai-a lipayu ali-a buchamoe, südonou puletao 
nou hangiyu sü phateile sho-a bulai moe.  
22Puletao hai daizhou koute veilou ngaloue, süzhou koute puletao hisü 
veahoyu nou ve-a bailai.  
23Puletao nou tounü sonü teitei panou tousoyu sü souo, Ramai nou puhvei 
lekha rarou nanou puletaoye tukha soulai.  

24Puletao nou huh vei khoche pi-a tuta-a buyuma puletao hai tukou baosahu 
loushu nou kathawu bailai.  
25Loushu nou puletao vei vasou kashapoa pa zhimü ngaolai alia süsü 
ngaolou-a puletao sü pi-a hilai.  
26Puletao nou kujükhai touyu teitei sü souhawulai, mai bah nou soushu moyu 
meinou puletao ae puletao vei kikhamai ye deitheawulai.  
27Raki hinou puletao vei mahmo khesü popa ngaopeilai, alia puletao hai mah 
chechere touyu sü dei nou paolai.  
28Ramai vei lekha rarou nou dzüdu büa puletao vei kini teitei sü souhawulai.  
29Mai ashimai nou ngaore zhasü Ramai nou haibüa tuda khaiwure.  

Job 21 

Job 

1Job nou chila peie:  
2Enou paore chi sü kei-nou peikhaio touyu hai likhei khowe.  
3Eye panou chi daotu paokhaio, Enou paore paocheyu thainou neletao nou 
Eye konü-a konütheo.  
4Enou veire moa savare sü deiphaomai moe, Enou chi paomoa ngasou 
buthoulou hoyu hai avei zü bue.  
5Eye zhukhaio, avei zhaidou hai ngaolou-a neletao vei le dai-a ngasou 
buthoulou hoyu phamowu?  
6Ahi vepa-a buyutao hai ngaolou-a maikasoue alia ngaopi-a ngumosha 
louhore.  
7Mai ashimaiye panou thai-a thaimoa panou hrü che-a hrülou alia hangi 
louyu hai daidonoue?  
8Puletao hai nahmai tyaomai hrülou-a dusopayu koute panou ngao-a 
hrülouwe.  

9Ramai nou puletao ki hisü souka sounghiyu panou vepei moe, puletao hai 
pi-a hrüyu sü hae.  
10Ongai, puletao vei kikhaorü hai tyoutu-a kapalouwe, veayu ali-a ha-a tou 
touloua baiwe.  
11Puletao vei tyaomai nahmaitao hai zhaotu büa ko-a laiwe,  
12shabe nghou-a lou sou-a buwe.  
13Puletao hai kaona hinou hrü che-a hrülouwe, alia thaiyu phakia veayu ha-a 
thailou baiwe.  
14Maishi maitao nou Ramai hi puletaoye panou lah jüpa, lahdo sou-a baio; Eh 
nou ne jüpa dai-e tea süyu donou koyu hae tea paowe.  
15Ramai kuvah souyu vanou veiyu ali-a hae tea puletao nou chowe. Puh 
hinou veachi paore ali-a hae tea baiwe.  
16Puletao khouko vanou veilou-a baie tea puletao nou khawe, ana puletao 
nou choyutao sü Ewo aetou moe.  
17Mai ashimai vei meivabvü sü duki sounghi peie? Puletao hai hakayu 
daowu? Ramai nou mai ashimaiye puhvei lekha rarou hinou souvea peiwu?  
18Puletaoye thouba büa teikhai nou hütawu? Mokhaia naihü büa teikhai teirü 
ashi nou hüpo-a tawu?  
19Puo nou mahmo souyu donou puh vei nahmaitaoye Ramai nou souveawe 
tea neletao paowe. Haihai macha moe, daidonou touyuo Ramai nou mahmo 
souyu naye sü tukhayu dosoe. Puletao nou mahmo souyu vanou Ramai nou 
puletaoye tudei pei-a baie.  
20Mahmo souyu mainou lah mahmo thaipfüa veayu sü panou ngaotheo, 
Ramai vei lekha rarou nasü puletaoye panou ngaotheo.  
21Mai ali nou thaiyu thai puhvei nahmaitao nou vasa-a buho bumosa tea 
tsüchoyu sü bulaivu?  
22Aku kulai hinou chiku-a buyu Ramai ye thaonou tsüdo paodou peilou süge?  

23Mai taolizü thaimo koute pfüphao vei-a hrülouwe;  
24thaiyu phakia vasho-a thai-a baiwe, puletao hri-a buyu phakia vasho-a 
hrülouwe.  
25Mai taoliwo savayu ali-a ngaomoe, puletao sü veasho-a hrüe alia veasho-a 
thai-a baiwe.  
26Ana mai hrülai sü thaikhai toulai alia daovukhai toulai, shikhaongao nou 
puletaoye sü toukhai loulai.  
27Eye panou mah souloure donou neletao nou tsücho-a buyu tsüle sü Enou 
süwe.  
28Aduso puona, vah ashi souyu mai navei ki sü chuo daiki bure tea neletao 
nou nouwe.  
29Neletao nou veihao soulai maiye koa chi phayu phaki, puletao nou kabüa 
paoe touyu neletao sümowu?  
30Mapao vei lekha rarou hinou tarei louyu mai sü hashi soulaiyu mainou-e 
tea paoe.  
31Mai ashi maiye thaonou maishie tea paolousüe? Mokhaia puletao nou 
mahmo souyu donou tea paokha peilou süvu?  
32Veisho-a soukhai touyu khü hi kaopo veyu phaki,  
33mai thethe thethe nou tave nüvu peie. Dei koute noua taibüyu thaiphaoye 
sü soutaosou-a popeie.  
34Ana neletaowo ale souva sousa peire donou tea tave kokhai moyu chi 
paitya pao-a buwe. Neletao nou paoyu chitao sü dahrü hrüyu chikhai tea 
baie.  

Job 22 

Chi Phayu Asü Chena 
(22.1—27.23) 

Eliphaz 

1Süthaisü Teman puona Eliphaz nou chila peie:  

2Hasü sülai maina koute Ramai nghoujünou koyu dai bue?  
3Nenou acheche vah souwe touyu vanou Ramai ye donou dai koyu bue? 
Nenou haveih souyu nanou Ramai ye dai soukhayu bue?  
4Ramai nou ne pei hi chiku-a neye souveayu hai nenou cheche-a hrüyu vanou 
moe.  
5Nenou souyu mahmo duleyu donou baie, alia nevei mahmo sü akhai hayu 
donoue.  
6Ne paoh pfüyu nevei thaihou jürai maitao hi nenou paoh khove-a khapeilou 
hokhaie, puletao sabanü koute-a nenou shaolou-a panou bai-a buwe.  
7Nenou rei-a laimaiye dzü panou külou moe, alia houzü-a laimaiye vaipei 
bae.  
8Nevei khouko alia nevei aduso nanou deiphao teitei hai nedo soulouwe.  
9Nenou meamaipfüye soukha moyu themoa vearou nahmai vei-a shaolou-a 
souvea peie.  
10Südonou chuo ne pehao teitei hisü kaobvü khaitoulou-a ne sü pishiyu 
khaikho baire.  
11Neye donou maitei lou-a ne ha ngaolou hore, alia veayu nou dzüdu sou-a 
ne hi vere.  
12Teikou vutao hai kusho-a buyuma akukulai hi buyu Ramai nou puletao 
koute-a na-a ngao-a baiwe.  
13Nenou chowe, Ramai nou dai ngaolai? Puhye sü teihao nou süloure, kabüa 
Etaoye sülou ngaolou khailaige?  
14Puhnou raki vedei hinou tasühao-a buyuma teihao nou sülou-a ngaolou hoe 
tea ne chowe.  
15Mai ashimai nou tayu ludu hinou ta-a bailaire tea ne le lawudou?  
16Puletao vei teile vetemo jünou dzüdu nou puletaoye sü naopoa ta-a bailai.  

17Sümaitao sü Ramai ye laiwuyu mai alia Ramai nou puletao hi halia soulou 
hoe tea choyu maitaoe.  
18Ana puletao soungi papeiyu sü Ramai nou baie. Mai ashi maitao nou 
lichoyu hai Ewo sülou hoe.  
19Mai ashi maitao nou veayu ngaoloua mai aveih mai ae acheche maitao nou 
nüwe.  
20Mai ashimai vei buyu pfüphou souhawu baiwe, alia shotaotou-a meinou 
deiwu baiwe.  
21Job, chuo Ramai ye chaveilo, Ramai hai neye hraiyu mai alie tea choyu 
nasü thaowuwo. Nenou sütouyu thaisü Ramai nou neye ha peilai.  
22Puhnou doupeiyu sü aetoulo, Puh vei chipaotao sü nevei lethou hi khailo.  
23Ne natai lou-a Ramai hi dakhai velo. Ne kihikha hinou ashi souyu pfüphou 
sü soupuso.  
24Nevei sana sü shilaiwo, veih kayu sana khesü theyu rei hi laithouo.  
25Ramai ye nou nevei sana soulo, alia Ramai ye panou nevei pojü khaitouyu 
shahu soulo.  
26Süthaisü nenou Ramai ye teisa nou louche-a nevei savayu pfüphou hai 
Ramai hinou ngao-a bailai touyu süloulai.  
27Nevei veachi sü Ramai nou keinou peilai, alia nenou Ramai nghoujünou 
chaachou souyu nasü souphe laimoe.  
28Nenou soupfüyu teitei hi pah veilouyu ngaolai, ae nevei ludu sü vapha 
toulai.  
29Ramai nou khaophu souyu maiye souna koulai, alia tainou souyu maiye sü 
vupeilai.  
30Ne hai checheyu thaiwo Ramai nou neye vupa peilai, nenou soupfüyu hai 
zü-a buyu thaiwo Ramai nou neye khailu peilai.  

Job 23 

Job 

1Süthasü Job nou chila peie:  
2Chu-a E Ramai pei hi vamoa chi paowe. E haibüa paoyu hai thaolou hoe.  
3Ramai nou buyu buh sü E sünü shore, Puh buh hi tave loure ludu sünü 
shore.  
4Enou puh hi tavelou-a vamoyu pfüphou hai shoshonou paongao nüe.  
5Puhnou ahi daichi paolaisa, kabüa avei chila peilaisa touyu sünü lure.  
6Ramai hai puhvei khouko teitei lou-a Eye hraikhai laiwu? Moe, sütoulai 
moe, puhnou achi keipei vuzülai.  
7E ale sheesha tea baie, Ramai ye koa veishi chi phalou süe, alia E hai le 
sheewe mah hae tea puhnou paoshee peilai.  
8Enou teinghi palo phou tae, ana Ramai ye phouhae; teinghi loulo-a phouta-e 
ana puhye ngaolou moe.  
9Ramai hai reilo ae khekou nou vah sou-a bue, ana E puhye ngaomoe.  
10Ramaiwo louzü avei phika teitei sükhai touwe, Puh Eye veiho shisa tea 
zhulouzü, E sheesha tea buyu puhnou ngaolai.  
11E puhvei ludu hinou ta-a baie, bakha zhoulo-a mokhaia bakha nalo-a tarei 
tamoe.  
12E teisa nou puh vei chikha thaipfüa soupfüa baie, E lah ajüpa hinou moa 
puh jüpa thaipfüa ta-a baie.  
13Puh sü teisa nou tyakuyu hae, mai linoua puhye dulouhoe, mokhai-a 
puhnou sounü pfünü nasü mai linoua ngilou hoe.  
14Eye donou puhnou daitea souda-a busa, süsü vete vuzülai, souda sünasü 
puh vei choshalou hoyu souda hrohinou ali baie.  
15E sü puh nghoujünou pishi-a bue.  
16Hali-hala soulousüo Ramai nou avei khuveih khudu nasü souhawure.  
17Eye panou ngaopiyu sü teimai teizhi nou moe; ana Ramai nou baie. Teimai 
teizhi nou Eye panou ha ngaomore, ana ngaopiyu sü Ramai vanou baie.  

Job 24 

1Daisounou Ramai vei kuvah soulai maiye acheche hinou chikure donou 
teithe teile ali dade khaipei moge?  
2Deiphao mainou dei ngaopu loure donou raichuh lalaiwe. Puletao nou mai 
vei zhaotu vaoposhu lah zhaotu hrohie thoulouwe.  
3Pfüpuo ha-a vearou mai vei rheisüh sü puletao nou vaolouwe, alia 
meamaipfü vei chode sü nülou-a puletao paoh khapeimo koute khaipeiwe.  
4Puletao nou toure hamaiye panou lah vei zü koute ngaolou bae, puletao nou 
toure hamaiye holo hailo huta peiwe.  
5Puletao sü tsü hayu rheisüh büa rekou nou taho touso phoutawe, puletao 
nahmaiye panou toure donou touso sü phoutae, ana halia ngaolou more.  
6Puletao hai mainou southou khaitouyu dou hinou chachi-a baie, alia mai 
ashimai vei darkha kipei hinou darkha shithou pojü louwe.  
7Puletao hai kheiki bazüre züsa koute-a ali-a hae, ae puletaoye soulü loure 
donou halia hae.  
8Puletao hai teirü veyu phaki teirü nou phaicha koko-a lyaphi khonou bai-a 
baiwe.  
9Mai ashimai nou pfüpuo hayu vearou nahmaiye saloua panou qila souloue, 
alia toure hamai nou puletao paoh khapei louho khaie, nahmaiye nou nülou-
a baiwe.  
10Toure hamai sü sah lia bamoa bai-a ta-a baiwe; cha chiyu phaki koute-a 
toure ha-a baiwe.  
11Puletao nou theadzü soure donou oliv dzü süwe, zhaoh soure donou darkha 
dzü süwe ana puletao sü rei-züa baiwe.  
12Nuhdutao hinou zhizhu khaitoua thaiyu nonoa bumai nou sha-a rawe, ana 
Ramai nou puletao vei veachi sü noupei moe.  
13Maitaoli nou avaye hrai-a bue, puletao nou ava ludu nasü sümoe ae sühi 
buchamoe.  

14Maiye dathayu mai hai shona nou kushulou-a vealai maiye southare donou 
tashuwe, alia kheiki sü mai vei vaotawe.  
15Mai chapfü nahmai sapamai sü tei zhilouyu kho-a bubaiwe, puletao zhu sü 
maiye panou shilou more donou puletao vei pah holouwe.  
16Mai vei vaomai sü kheiki nou mai ki dakhaoe, ana heakou hai kijü teiva hi 
pamoa tutsü-a buwe.  
17Heakou louzü puletao nou avaye ngaopiwe ana teizhi hilouzü puletao 
donou piyu hae.  
(Zophar) 

18Zophar nou paoe, Mai ashi maiye sü dzü nou dupa maopfü-a ta-a baiwe, 
alia puh vei füdei sü Ramai vei chaa ngao-a baiwe, puletao nou vah soure 
donou tea ludou hi holou more.  
19Vüra nou tei lüpa khaie hata-a baiwe, sübüa mahmo souyu mai sü ahri mai 
teidei hinou hata-a baiwe.  
20Puletaoye sü lah pfü koute nou ngaiwu baiwe, puletaoye sü khaongao nou 
toulou-a kaotayu süübe ali büa souha baiwe.  
21Puletao hi sübüa pawe, daidonou touyuo puletao nou mimeapfüye 
souveapeie, alia nahmai hayu pfümai hisü leshiyu hae.  
22Ramai vei khouko likhei nou khouko bumaiye sü souha peie, Ramai nou 
sübüa vah soupa khaie mai ashi maitao sü thaitawe.  
23Sübüyu maiye Ramai nou eihtea panou zhou vei-a hri-a buloue, ana puletao 
nou soupfüyu teitei sü Ramai nghithou nou ngaomoyu hae.  
24Pha teile jütea mai ashimai nou hangi payuma puh sü poubetou ali büa ki-
veta-a baiwe, roube pei valouyu büa vade baiwe.  
25Haibü laimoe tea maita linoua paolou süwu? Enou paoyu achi kaomoe 
touyu maita linoua popa ngaolou süvu?  

Job 25 

Bildad 

1Süthaisü Shuh puona Bildad nou chila peie:  
2Ramai sü khouko bushoe, mai hrülai nou puh nghoujünou tainou sou-a 
puhye pilai. Puhnou rakiva vedei sü kaona-a khaipeie.  
3Puh vei kuvah souyu rakivamai haizhou bue touyu mailinoua cholou süwu? 
Ramai vei ava nou vapei moyu buh lia buwu?  
4Mai talinoua Ramai nghoujü sheesha tea cheche-a bulou süwu?  
5Puh nghingao hiwo louzü khouh koute-a va moe mokhaia teivu koute-a shee 
moe.  
6Sütouyu thaisü khaongao alia khaomai touli raiyu Emai sü daibülai? Ramai 
nghingao hi Emai muh tousü daie?  

Job 26 

Job 

1Süthaisü Job nou chila peie:  
2Neletao nou rako shishoyu alia lelou hoyu, Eye soukha peiyu hai daizhou 
koute veisa!  
3E büa avomai aliye daizhou koute veiyu chi nou paodou pei-a neletao vei 
tsüdo aveih nasü ahi peisa!  
4Neletao vei chitao hai thaonou kei-nou peishulai tea neletao chowe? 
Thaonou neletaoye ssü houthou pei-a haibüyu chi paolouwe?  
(Bildad) 

5Dei khevai buyu dzü hinou thaimai rakotao nou pi ngu-a bue.  
6Thaimai teidei vei kikhu sü Ramai hi houpha tea bubaie; Puh vei nghingao 
hinou halinoua holouyu hae.  
7Kusho-a buyu ratei hai Ramai nou soupeie alia deiphaoye panou halia hazei-
a buyu hinou khizhua bue.  
8Dzüye sü teihao panou hopfüa buwe, alia süyule-a pota more donou Ramai 
nou soupeie.  
9Khoudubvü avaye sü teihao thaivai nou tutsü-a panou bulouwe.  

10Dzüdu pei hi puhnou va ali vawu-a teizhi alia ava dade peie.  
11Puhnou rarou lou-a ratei ye tsüla-a buyu dekataoye pipei khaie puletao sü 
pi-nguwe.  
12Puh vei khouko nou dzüdu jünou veilou ngaloue; alia puhvei dokai aveih 
nanou maitoukhao Rahab ye souhaloue.  
13Puh vei ssü nou rateiye phaishee peie, alia puh bah nou tuta-a buyu 
maitoukhao ye southa peie.  
14Ana haitao sü puhvei khouko kai-nou tou bai hie, Enou noubei hinou chou 
rarayu büa baie, Thaoki thaonah nou Ramai vei khouko haizhou bue touyu 
sü sülou khailai!  

Job 27 

Job 

1Job nou chila peie:  
2Hri-a buyu Ramai, ahi mah-zü thaifüa soupei moyu, alia avei hrümai hi 
panou veayu hi louyu donou E puh zhih hinou chaachou souwe.  
3-4Ramai nou Eye panou ssü hai-a bubusa sü avei mü-lee nou chi shi lashi ae 
dayu chi paokhai laimoe.  
5Neletao nou paoyu chi hai chechewe tea E hakilia paolai moe, athai koute E 
mah hae tea la koute-a bailai.  
6E hai cheche-a baie touyu hai thaokhai laimoe, atsü ale sheesha-a baie.  
7Eye hrai-a duyu maiye sü panou mai ashimai ali büa souvea peitheo.  
8Ramai ye sümoyu maiye donou puletao vei teile che-a Ramai nou polouyu 
phaki, puletao vei areih sü dai bue?  
9Puletao hi veayu veyu phaki, puletao nou khoyu veachi sü Ramai nou keipei 
laivu?  
10Ramai nou peire asah nasü puletao nou jüpalai, sübüa tobai soumoa Ramai 
hi veachi paoyu pha-e.  

11Ramai hai puh vei khouko daizhou due touyu Enou doupeilai, alia 
Khoukhoulai Ramai nou choda khaitouyu nasü Enou paongao peilai.  
12Ana haibüyu teitei sü lah neletao nou süwe alia ngaowe. Südonou neletao 
daisounou thou loumoyu chi paowe?  
Zophar nou Paoyu Chipao 

13Hali-hala soulousüo Ramai nou mai ashimai ae zhaipou shiyu maiye sü 
haibüa tukha peiwe.  
14Puletao nahpoutu alaolao buwulai, ana puletaoye sü reih hinou southa 
bailai. Puletao hinou naveyu nahmaitao sü pouphou ngaotou louhoe.  
15Thaihao moa buyu maitao-a sounou sou-a thailai, sübüa mimeapfü soutayu 
puletao koute nou-a puletaoye donou dongai pfüpei laimoe.  
16Mai ashimai vei pousha sana hai chosha louho-a bumala-e, alia moloushi 
sabanü jünou koulia bua mala-e;  
17ana mai aveih mai kamaia nou sabanü sütaosü banouloua bailai, alia 
achechemai nou puletao vei pousha sanatao sü poloua bailai.  
18Mai ashi mainou ki souposhu kheirara nou rakhai touyu ra büa buyuma 
mokhaia dou khoyu qilamai repao büa soukhaitoua bu-a lae.  
19Puletao hai hanisho-a zü-zhi tae, ana zhi-a kaishuyu phaki puletao vei 
kinitao sü hazei-a bailai.  
20Sükhai moa buyu hinou dzüdu veyu büa ngaopi nou puletao hisü velai, khei 
nou teikhai shishoyu velou-a teikhai nou hüpo-a takhai-a bailai.  
21Teinghi palo nou hüveyu teikhai nou puletao vei ki sü hükhaowu bailai.  
22Puletao nou tuta loure donou telai ana leshiyu ali-a ha-a nou puletaoye 
hüpoa ta-a bailai.  
23Teikhai nou bah pha-a puletaoye konü-a lukhu puletaoye sü hüpoa ta-a 
bailai.  

Job 28 

Tsüdo ye Paoshoyu 

1Shahu hepa loure buh bue, sana hrüpayu buh alao bue.  
2Mainou hu sü deikhe nou hepa louwe, chuh hinou pousha hu hrüpa louwe.  
3Thoushoyu alia zhishoyu buh hi koute mainou loulai tea tewe. Dei hai 
kazhou koute thou-a busa touyu dei vei akhai süloure donou tewe. 
Thoushoyu alia zhitei touyu buh hinou lou lya chuh hepa louwe.  
4Mainou hrüyu buh hinou dousho-a mai linoua ve phi heakhai moyu buh hi 
koute, maikhe mainou deikhe nou payu na phoutawe. Buh sühinou lah 
likheiyuma vah souwe. Thoushoyu deikhevai nou rai khipfüa talou vah 
souwe.  
5Deiphao hinou thoudzü ae vupou hrüwe, ana raibütoua buyu deiphao, 
deikhevai hai pepo sasa-a bubaie.  
6Deikhevai buyu chuh hisü daizüzüyu mutei chuh lou bue, alia deiphao 
seinai-vounai hi-a sana louwe.  
7Tei lüche hai mutei na payu ludu ngaomoe alia rashopeiki hai buh sühi 
zhaove moe.  
8Paokhaodu ae soukhaona koute-a sübüyu zei touyu ludu hi ta-a moe.  
9Khou khoulai chuh-lya nasü mainou daowe, deichi phi koute helai peiwe.  
10Chuh-lya hinou qulu voupoa puletao nou deikhe mutei chuh phoupa louwe.  
11Rei dzü kepayu dzühou hinou deikhevai hethou kukhaitoua buyu mutei 
nataosü ngaolouwe.  
12Ana tsüdo ae ratsü hai daikinou ngaoloulai? Etao nou süloure donou buh 
daiki nou taho douloulai?  
13Tsüdo hai deiphao mai hinou ngaolou hoe, maili koute-a tsüdo vei muh hai 
cheche-a sümoe.  
14Paowe, tsüdo ae ratsü sü thoushoyu dzüdu alia zaidu khevai nou ngaolou 
moe.  
15Tsüdo sü sana raka nou hrülou hoe.  

16Muhtei teilai sana mukta koute-a tsüdo vei muh railou hoe.  
17Sana raka jünou muh teihie, veih veilai sana nou souyu bvü ae leirei pai 
junou muhtei hie.  
18Tsüdo hai mutei chuh tyatyalih jünou muh teisho hie, sana mukta koute-a 
tsüdoye paokha louhoe.  
19Tsüdo hai mutei chuh alia sousheesha toua khaitouyu sana ye paokha 
paonada louhoe.  
20Sütoulouzü tsüdo hai daikinou payu bue? Daikinou doulou-a süloulai?  
21Hrikhaona talinoua mokhaia tei hi zhaoyu raohou ali koutena sülou hoe.  
22Hakayu alia athai nou paoe, sünasü mainou pao kuyu pai likhei süyu baie.  
23Tsüdo vei ludu sü Ramai likhei nou sü-a baie, alia tsüdo sü daikinou bue 
touyu Ramai nou sü-a baie.  
24Deiphao vei akhai koute Ramai nou zhu-a bue, alia ratei khe hinou buyuna 
veishi Ramai nou süwe.  
25Daisounou touyuo Ramai nou teikhai hi khouko peiyu phaki alia zaidu hai 
duyu haizhou koutelai tea lü peiyu phaki,  
26Puhnou teirüye daiki rükoulai touyu ludu, alia tei sü-a teireiyu ye tare ludu 
paopeiyu phaki,  
27Puhnou tsüdo hisü zhue alia tsüdo vei aveih ae koyu sü soutaosou zhulou-a 
Puhnou hai hai veire tea nou ae cheche tea aetou peie.  
28Ramai nou mai hi paoe, “Tsüdo veiloure donou neletao hai Mapao ye 
tsükhoulo, alia tsü süloure donou neletao ashi hinou tareilo.”  

Job 29 

Job nou Puh vei Zü vanou Akhai sou-a Paoyu Chi 

1Job nou chi paopu shukhaire.  
Job 

2Tala tayu avei teile hi Ramai nou Eye khopei vupeiyu büa teile tainasü 
ngaodakhai loure donou E jüpasho-a bue.  
3Tai teile kisü teisa Ramai nou Eye ko-a tapeie, Enou teimai teizhi hi ta-a 
buki-a puhnou ahi ava sü peie.  
4Teile süki hai E hani sho-a bue ae Ramai ye samai sou-a puhnou akikha 
maiye vupei-e.  
5Süteile kisü Ramai nou kozho pei-a alia anah maitao nou Eye sühao-a buyu 
teile-e.  
6Avei chotao alia nghitutao nou naodzü alao peie, ae avei oliv betao sü 
chuhrao pei hi koute-a veishoa rashithou shipeie.  
7Nuh hi tsümaitao vejü-a meimeyu hisü E-a puletao hrohinou avei buh ngao-a 
buloue.  
8Nahle maitao nou Eye ngaoyu phaki puletao hai Eye pi-a tuvai ta-a baie, ae 
tsümaitao nou Eye ngaoyu phaki tsükhou-a puletao hai tashu la ngaoe.  
9Süthai-apeimai koute-a E velou khaie chi paoyu so-a baie.  
10Matsü shoyu mai koute chilia paomoa zei tea baiwe.  
11Eye ngaoyu mai mokhai-a avei ko choulouyu mai hrülai nou Enou havei 
souyu kohtao sü phakuwe.  
12Toure hamai nou khoyu phaki Enou puletaoye peie, hakilia vere tare buh 
hayu rounahtou taoye sü Enou soukha peie.  
13Vea kayu maitao nou Eye paoshoe, Enou mimeapfü taoye panou kaozhou 
vei-a hrüloure donou soupeie.  
14E teisa nou cheche-a vah aveih sou-a baie.  
15E nghicha mai vei nghithoue, alia sholai mai vei phi soupeie.  
16Enou toureha mai vei puo soupeie, ae veihao soulai mai vei samai khamai 
soupeie.  

17Enou mai ashimai vei khouko sü souha peie, alia puletao nou souvea pei-a 
buyu maitaoye sü Enou vupa peie.  
18E avei hrümai so-a hrüshulai, alia lah aki hinou vaphi-a thai baishulai tea 
tsüchoe.  
19Süübe ali hai maa tsülou dzüye nghi-a alia botao hai vidzü nou kou chapeia 
buyu büa Esü hrüe.  
20Mai hrülai nou Eye sü paoshoe, alia avei khouko sü khaitayu soumoe.  
21Enou puletaoye doupeiyu phaki maili koute-a pai paimoa soutaosou 
lelousho-a keiwe.  
22Enou chi paocheyu thai mai kusü linou halia paothoupure ha-a baiwe, avei 
chipao sü teirüdzü büa puletao lekhevai tsülou peie.  
23Tah tamai nou teirüdzü vuh khoyu büa maikhe mainou achipao sü kei-nou 
nüsho-a khowe.  
24Puletao jüphi-a vamoyu phaki Enou avei pah valou-a puletao vei le souva 
peie. Avei pah vasü puletaoye donou muh teishoe.  
25Enou puletao vei hrümai ludu nasü doupeie, vemai alinou reihmai ye 
süthaisa-a reih hi tabuyu büa Enou puletaoye süthaisa-a tapeie. Puletao le 
pepo-a buyu phaki-a Enou puletao vei le sü sousa souva peie.  

Job 30 

1Ana chuo ajünou nahleyu thaihou maitao nou Eye sü ngaophou moa konüa 
baire. Puletao vei puo maitao hai avei seitao sa-a nghitu-zhaotu khoyu vah 
koute-a sa-a vah soulou shiyu mai baie.  
2Puletao hai po-a vah ali-a soulou shiyu mai baie.  
3Puletao sü toure halale-a hou-reiyu vanou sümaa-poumaa kirürüyu paitya 
koute-a poa toue, kheikou sü mai hrümoyu buh rekou nou buwe.  
4Radeiki hinou hrüyu poube alia süübe koute pailaloua toue, touveiyu ali-a 
hayu phai maa koute-a pailalou-a toue.  

5Puletaoye mainou ngaoyu phaki maivei vaomai aliye sha-a hulaiyu büa 
puletaoye hulaiwu baiwe.  
6Puletao sü ki koute ha-a nou leaphi khonou alia lea qulu khonou hrüwe.  
7Rekou nou rekhaona büa sha-a rawe, pouhro nghihro kinou ve jüa buwe.  
8Puletaoye sü voyu nahmaitao, ko khaimoyu maitao-e! Puletao sü nuh hinou 
hutayu mai baie.  
9Chuo taibüyu mainou tave Eye jünü-a konüre, Esü hazholia more, mainou 
konüna sou-a baire.  
10Puletao nou Eye ngaora-a anghiki koute-a takou nümore, puletao nou apah 
hi taidzü süsho peie.  
11Ramai nou avei khouko souhazei toupeiwure, chuo puletao nou ahi puletao 
vei lekha-rarou nasü shameayu hare.  
12Puletao mai hrülai nou athai ngou-a Eye panou tu-a baire, Eye sü akhai 
khailai sou-a souhawulai tea te-a bure.  
13Puletao nou Eye nuchaolou-a Eye souhawu bailai tea tudawe, puletaoye 
nuchao peire mai ali-a hare.  
14Puletao nou avei duyu buh chaqulu hinou loulou-a apei hi hupoa koure,  
15Esü ngaopi shore, avei khouko sü teikhai nou hülaiyu thouba büre, ae avei 
kini khesü teihao büa hatare.  
16Chuo Esü thailaire, avei sounou sü khaiyu hare.  
17Kheimathe avei raotaosü hrei-a soure, sübüa souyu sü chaokhai moa sou-a 
baire.  
18Ramai nou Eye ngu hinou leilou-a avei sabanü sü paihaowure.  
19Puhnou Eye sü konai hi laithou peiwure, Esü konai jünou veipuyu hare.  
20Oh Ramai, Enou neye sü rasou la-e ana nenou khepei more; ae Enou veachi 
paoyu sü nenou keinou pei more.  

21Nenou Eye sü souvea shopeie, Ne khouko teitei nou loua Eye sü souvea 
peie.  
22Teikhaiye panou Eye hüpo-a tare, shishoyu teikhai hrohinou Eye sü panou 
veasho-a shamea bure.  
23Nenou Eye sa-a athai hilao tawe touyu E süloure, buh tainasü mai hrülaiye 
donou tudayu bue.  
24Haliro souloure khouko ha-a nou buyu; zhuvea peio tea veasho-a nou kho-a 
buyu maina pei hi ne daisounou huwe?  
25Vea-a laimai donou E-a kramowu? Toure hamai donou E-a dopfüa veapei 
mowu?  
26E asayu ae ava nasü jüpa-a nou reih-a bue, ana veayu ae azhi nou avei zha 
sou-a baire.  
27Le veayu alia sounou nanou Eye sü paide paisasare, veayu sü teithe teithe 
pumaimai-a baire.  
28Ewo teinghi ava zhu ngaomoa azhi hinou ta-a bure, Eye soukha peio tea 
maisou hinou khowe.  
29Enou shapayu apai-ra sü nüsei alia tuturu nou rayu büre.  
30Avei vasou sü teiva tare alia Enou rakiyu hai meinou rouyu soure.  
31Raichokiwo sashoyu lou souyu choue, chuo sou-a lüyu ae krayu pai chou-a 
baire.  

Job 31 

1E loumainah aliye hashi sounü hinou anghithou zhukhai laimoe tea 
chaachou souwure.  
2Akukulai Ramai hinou Emai nou dai ngaore zha bue? Hali-hala soulousüo 
Ramai hinou ngaore kaa dai buge?  
3Mai ashi mainou ngaore sü hakayu alia mahmo souyu mainou kanghiyu 
ngaolai mowu?  

4Enou soupfüyu teitei Ramai nou sükhaiwe, avei phika teitei puhnou zhuwe.  
5E chou-a nou paowe, süolouzü E hashi lia soumoe, alia maili hia dazhu-a 
laluyu vah soumoe.  
6Ramai nou Eye sühchokhao ali hi pothou dou-a zhu louzü E hai mahmo ali-a 
hae touyu süloulai.  
7Avei phika hai ludu macha hi tamoa kamah kamo-a bulouzü, avei tsüle hai 
nghithou jüpa hilao süthai ta-a bulouzü, avei bah hai shee moa nou buyu 
thaiwo,  
8Enou southou khaitouyu avei chamou teitei sü soushi-souha theo, mokhaia 
Enou daothouyu chamou sü mai kukhe maiye panou toulou theo.  
9E nou akinapa mai vei chapfüye jüpa-a puhnou vakou tapayu tutsü-a da-a 
buyu thaio,  
10avei chapfüye panou mai kukhemai ali vei li khoyu souta theo, alia mai 
kukhe mai aliye ko-a züyu souta theo.  
11Haibübüyu vah ashi souyu maiye sü panou athai nou tukha peitheo.  
12Meizhe hinou mei taoyu büa avei buyu na teitei sü deihawu theo.  
13Avei kilaimai alinou apei hi vamoa chi paoyu phaki, Enou puletao vei chi 
sü soutaosou keitou pei-a phapeiyu kaoe.  
14Enou puletaoye koa kaolu hinou sa-a hrütou peimo louzü E kakua Ramai ve 
daolai? Ramai nou apei hi chiku veyu phaki E daichi paolai?  
15Eye soupeiyu Ramai nanou avei kilai na-a soupei-a baie.  
16Enou toure hamaiye soukha peinü moa tarei takhai toumoe, mimeapfüye 
panou veayu hi loumoe,  
17mokhaia vearou nahmaiye panou toumo-somoa lah Enou touso loumoe.  
18E ahrümai sasü puletaoye donou haveih soupeie.  
19Toure hazhule-a sabanü hülou hoyu mai aliye ve daoyu phaki,  

20lah avei nghitu zhaotu hinou popa louyu soumai nou daoyu sabanü nou 
puletaoye peie, sübüa puletao nou thaimoa hribusa Eye paosho-a kalo paoe.  
21Chiku ki hinou ve chikuyu phaki, Eye soulou hoe tea vearou-a lai mai pei hi 
Enou dazhu-a vah souyu buwu?  
22Sütouyu thaio avei baokao panou chatheo, avei baokao ahai kheinou avei 
pfüphao hinou deta theo.  
23Ramai nou chikure alia puhnou souveare nasü E-a ngaopi, südonou E 
hakilia hashi süpaitya soulou hoe.  
24Enou kiniye loucheyu hae,  
25mokhaia Enou hangiwe tea süvanou khaophu souyu hae.  
26Enou teinghi ye puhvei ava donou tea puhye thomoe, mokhaia khouhye 
puhvei hüveiyu donou tea puhye tho moe.  
27Enou taipaitya ye tho züe tea chomoe, alia puletaoye tsükhou-a avei bah 
nou khurü moe.  
28Mah taipaitya souyu hai Ramai ye sümoyu mai nou soua baie, südonou mah 
taipaitya souyu maiye sü athai nanou tukha züe.  
29Eye zhuba ngaobayu mainou veahoyu phaki Enou asayu soukhai moe, 
mokhai-a puletao pei hi kanghiyu veyu phaki Enou savayu sou moe.  
30Puletaoye panou thai theo tea veachi pao-a E mah soukhai moe.  
31Avei vah souyu maitao nou süwe, süolouzü E teisa nou shetu maiye sheshe 
peie.  
32Enou veihao sou maiye aki hi kusave panou chaolouwe, hakilia puletaoye 
panou rekou hinou pa zümoe.  
33Mai kukhe maiwo puletao vei mahmo pokure donou tewe, ana Enou vulia 
avei mah pokuyu hae.  
34Mainou chare-paore piyu hae, mainou chare pi-a kijü papiyu E soumoe.  

35Enou paoyu chitao hai mailinoua kei-nou peilai mowu? Enou chaachou sou-
a paowe, süolouzü Enou paoyu taosü chechekhai toue. Soulousü khouko 
buwo Ramai puhnou avei chila peiyu southeo. Apei hi mah dukhaiyu maitao 
nou avei mah taosü larü rüpalou-a Eye panou ngaore donou anghoujü 
khaipeiyu thaio,  
36E khuveih sho-a sütaosü avei phao hinou daopfülai, alia veo mai peirü ali 
bütou tea apei hi rüpfülai.  
37Enou soupfüyu pfüphou sü Ramai hi paongaolai alia E Ramai hi apei 
pfülashulai.  
38Enou dao-a buyu avei dou alia laotao hai kaomo zümoa nou maivei 
shaolou-a baiwu?  
39Dou moa lao taihinou paopayu chamou moa shina mara taosü Eye panou 
ngaore donou Enou lah touloua dei taina tayu mainaye panou khü-züa 
butheo,  
40dei taihisü routhou bumoa panou poube ae raishu nou paopa-a hrütheo. 
Job vei chipao hai hainou akhai soure.  

Job 32 

Elihu vei Chipao 
(32.1—37.24) 

1Job nou lah puhvei mah hae tea latei louyu donou puhvei samai asütao nou 
chila peire donou tepu more.  
2Ana nghiki nou la-a buyu Elihu sü rarou sholoua shamealou hore, daiolouzü 
Job hai lah puhye paozüsha touloua Ramai ye paomah peire. (Elihu hai 
Barakel nahpoutu-e).  
3Mai asütao nou Job vei chila peilou hokhaie, Ramai nou mahyu büa ngao-a 
baire, südonou puhnou Job vei samai asütao pei hia rarou shore.  
4Puletao hrohi Elihu nou nakhayu donou mai kukhe taonou chi paoche mosa 
puh sü kho-a bue.  

5Mai asü nou Job vei chila peilou hoyu puhnou ngaolou khaie rarouloua chi 
paoshu tare.  
Elihu 

6E sü nahle mai hie, newo tsümaie, südonou lah ale khenou cho-a butao sü ne 
hi paopi-a bue.  
7Nele büa tsümai nou tsüdo aveih sü süwe, südonou nele tsümai nou paozü 
hie tea Enou cho-e.  
8Ana khouko buwo Ramai rako nou Emai hi tave tsüdo sü peiwe.  
9Mai ali hai tsühi-e touyu vanou tsüdo veipu hie toumoe, mokhaia tsüyu 
donou chechewe touyu ha-e.  
10Südonou chuo zhuvea-a Enou cho-a bunasü ne hi paongaolai, kei-nou 
peikhaio.  
11Neletao nou paoyu phaki E-a ngasou raomoa nou kei peie, neletao nou 
hasüyu paila nou chi paoyu phaki kho-a bupeie.  
12Enou soutaosoua neletao vei chi phayu sü kei nouyu phaki, neletao mai ali 
koute-a Job ye paodou peilou sümore.  
13Neletao nou ratsü ngaoloure touyu shee sü daie? Neletao nou Job ye chila 
peilou hoyu thaifüa Ramai ye panou puhvei chila sü pei theo.  
14Job nou ahi chi paomoe, ana neletao hi paowe, ana neletao nou chila peiyu 
büa Ewo louzü paolai moe.  
15Job, puletao hai ne hi chi paore hazeire, ae nevei chila sü peilou hore.  
16Puletao hai raomozei tea bubaire, chila lia peipu loure ha-a nou ngasou 
bure, E-a puletaoye kho-a ngasou paikhai toumoa bulaiwu?  
17Moe, chuo Ewo louzü lah avei chila peilai, Enou licho-a buyu nasü paolai.  
18E chi paomoa puletaoye kho-a bulou hore, daisounou touyuo E paore chi 
alao bue. Alekhe buyu rako sünou Eye chi paore donou süa bure.  
19E hai chi paore teile ngaolou more touyu thaio, zhaoh southou khaitouyu 
souheebvü büa E sü paophopa laire.  

20E amü ngepaloua chila peilai, sütea vaphouyu ngaolou molouzü shire.  
21E mai aliye souku laimoe, alia maitali-a seijüyu soulai moe.  
22E maiye sei-a jülou sümoe, Enou maiye seijüyu thaio, Ramai nou Eye 
thalasoua tukha bailai.  

Job 33 

1Chuo Job, avei chi-a keinou peikhaio, Enou paoyu hisü lenou-a kei peio.  
2E chuo chi paota laire, paopare chipao taosü avei lee phatou hi bure.  
3Ewo dayu chi paolai moe, acheche chi pao-a bailai.  
4Ramai rako nou Eye soupeie, halih soulousüo puhvei ssü nou avei hrirai 
soupeie.  
5Nenou chila peilousü louzü tudaloua nou peikhaio.  
6Ramai nghoujünou ne ae E sü raibüa baie, konai nou soupeikhei-a baie.  
7Ne Eye pire hae, E-a neye soushi khaitu laimoe.  
8Nenou haibüa paoyu sü Enou chou-e:  
9“E mah soumoe; E kaomoyu vah halia soumoe, Ewo mah ha-e.  
10Ana lah Ramai nou avei mah phoupaloua Eye sü ngaoba zhubamai ali büa 
poloua bue.  
11Puhnou aphi sü hurai nou khiloure, alia avei phika teitei chozhua bue.”  
12Ana Enou paowe, Job, ne mahwe. Ramai sü Emai jünou du hie.  
13Nenou vamoa chi paoyu khesü halia kei-nou peimoe tea Ramai pei hi 
daisounou ne chi paokhaiwe?  
14Ramai nou paokhai paokhai-a buyuma mai linou-a lelou-a puhvei chi sü 
keipei moe.  
15Kheiki mainou zhi-a buyu teile hinou Ramai nou zhiho mekou ae zho 
kounou chaku peiwe.  

16Puhnou puletaoye panou puhvei chi khesü keinou loure donou paopeie, ae 
puhnou paopi peiyu khesü puletao nou ngaopi loue.  
17Puletao nou mahmo souyu sü thaowure donou Ramai nou paopi peie, ae 
khaophu soumore donou paopeie.  
18Puhnou puletaoye sü panou souhawu laimoe; puletaoye athai hinou-a 
khailupa peie.  
19Ramai nou sou-nou seive mai aliye souzü peiwe, alia akia pfüphao teitei hai 
sou-nou seive phou peie.  
20Sou-nou souyu mai sü ha tounüyu hae, touveih shoyu touso koute-a tounü 
moe.  
21Puletao vei vasou hai kirürüloua rao khaikho ngao-a baiwe.  
22Puletao hai athai maivei teidei hi talaire tea bure.  
23Ramai vei rakivamai thethe hrohinou kamai-a puletaoye soukhare donou 
tave Etao nou souzü pfüzü khesü doupei-a malae.  
24Zhuvea leshi hinou rakivamai nanou paolai, “Puletaoye phapeio! Puletaoye 
panou athai maivei teidei hi holai mohie. Puletaoye phapeire donou muh sü 
haihi bure.”  
25Süthaisü puletao vei vasou hai nahle puloua khouchi loulai,  
26puletao nou veachi paoyu sü Ramai nou kei-nou peilai, asa shoa puletao 
nou Ramai ye tholai; Ramai nou puletaoye souzüpu peilai.  
27Puletao mai hrülai nou haibüa paolai, “E mahwure. E ha veih ali-a soumoe, 
ana Ramai nou leshi-a Eye khailu papeie.  
28Ramai nou Eye panou athai maivei teidei hi tamore, chukoute-a Eye panou 
hri-a buhie.”  
29Ramai haibüa soupei khaikhai-a bue;  
30mai alili vei hrirai hai puhnou khailu papei-a puletao hi savayu sü peie.  
31Chuo, Job, Enou paoyu achi sü keilo; ne raokhai moa Eye panou paokhaio.  

32Ana nenou paore bue toulouzü, E-a nevei chi-a keilai; E asasho-a nevei zü 
nasü süpeilai.  
33Paore hae toulouzü, ne ngasou bukhaio alia achi kei khaio, Enou neye tsüdo 
aveih nasü doupeilai.  

Job 34 

1Süthaisü Elihu nou paoe,  
2Tsüdo veih shoyu maitaore, achi keipeio, kai shoyu maitaore, Enou paoyu sü 
noupeio.  
3Touso na ali hai toulai nou touveih toushi süwe, ana tsüdo haiolouzü noubei 
nou keire nou veih-shi sülouwe.  
4Etao lah acheche nasü sheelou laishe, aveih nasü koa doulou laikhe.  
5Job louzü lah puh hai mah moe tea khawe, ae Ramai nou puhye kaozü nasü 
peiba-e tea paowe.  
6Puhnou haibüa nouwe, “E avei mah ha-a nou kabüa E da-a mahre tea 
paokhailai? Eye shisho-a zhi peiwure, ana Ewo mah ha-e.”  
7Job büyu mai ali-a neletao ngaoho moe? Puhnou Ramai ye tsükhouyu sü 
soungao khaimoe.  
8Mai ashi maiye koa tayu ae mahmo souyu maiye koa tayu hai puhnou jüpa-
e.  
9Ramai vei leli hinou talai tea teyu hai haveih ali-a hae tea puhnou paoe.  
10Tsü pfüyu maitaore, avei chi keikhaio, Ramai nou kaomoyu vah sü soulou 
veiwu?  
11Mainou soupfüyu thaifüa Ramai nou buu peiwe, ae maikhe mainou 
soupfüyu thaifüa soupeiwe.  
12Khoukhoulai Ramai louzü hashi ali-a souwu moe, puhnou mai tali hia 
cheche moa souyu hae.  

13Ramai hai puhvei khouko sü mai kukheli hinou ngaoloua baiwu? Mai 
kukhe ali nou puhye panou deiphao khore donou vahbu thou peiwu?  
14Ramai nou puhvei ssü hai podakhai louyu thaio,  
15hria buyu hrülai sü thai khai-a bailai, alia konai hi dakhai loua bailai.  
16Ne tsü veiwe toulouzü chuo avei chi keilo.  
17Acheche Ramai ye nenou mahwe tea paoshi laiwu? Puh hai kaozü naye 
ngaorawe tea ne cholaivu?  
18Ramai nou veo mai ae nuh teidei khoyu maitao nou vah ashi soutayu thai 
ae kaomo tayu thai mah paodu peiwe.  
19Puhnou veo mai hie tea phaoboyu hae, toungi maiye phaoboyu hae, 
daiolouzü mai hrülaiye soupeie.  
20Mai ali hai khei ali hinou thaita louveie. Ramai nou Etaoye dakhao peiyu 
thaisü Etao hai hakata-a bailai; khouko bushoyu mai koute-a puhnou lapasou 
southa lousüe.  
21Mainou tayu phika teitei sü puhnou zhua bue.  
22Ramai nghingao hinou mahmo souyu maiye pokulou süyu teizhi hae.  
23Ramai nou Etaoye panou tare alia chikure donou teithe teile dadeyu komoe.  
24Puhnou süthai-apei mai aliye pophawua kukhe mai aliye thao thoure donou 
mah zü phouyu komoe.  
25Daiolouzü puletao nou souyu teitei sü Ramai nou sü-ngaokhai touwe, 
sümaitaoye sü puhnou khei ali hinou soukhao baiwe.  
26Puhnou mai hrülaiye panou ngaolou süyu hinou mahmo souyu maiye sü 
tukha peiwe,  
27daiolouzü puletao nou Puh thaifü bare, ae puhvei chikha khesü ngaophou 
peimore.  
28Puletao nou toure hamaiye soukrayu pai sü Ramai hi chou khere, alia 
puletao nou soukha peio tea khoyu pai sü puhnou kei peie.  

29Ramai nou halia soukhai toulai moe touyu thaio mai linoua puhye paoshi 
laimoe. Puhnou puhvei pah pfüku louyu thaio, Etaoye soukha peire mai lia 
ha-a bailai.  
30Ramai ye sümoyu maitaoye panou puletaoye khasa-a hrülai moe tea 
buyuma tyahrütao nou souloure khouko ali-a ha-a bailai.  
31Job, nevei mahtao sü Ramai hi mahwure tea paopalo, mahmo soupulai 
more tea le lalo.  
32Nevei mahmo taosü ne hi ngaopeio tea Ramai hi khoho kho moe, ae haithai 
hashi soupu laimore touyu ne aetou homoe?  
33Ramai nou soupfüyu nasü nenou moe tea ba lukhu, nenou jüpayu nasü 
puhnou soupei shulai tea ne vuzhiwu? lela loure nasü E moe, nenou lai; 
südonou ne daitea chowe touyu nasü paokhaio.  
34Tsü pfüyu mai hrülai nou haisü aetoua bailai, ae tsüdo aveih mai hrülai nou 
haibüa paolai,  
35Job nou chi paoyu hai sümoa nou pao-a baie, ae puhnou paoyu chi taosü 
thou loumo chi baie.  
36Job nou paoyu chitao sü soutaosou tsücho khaio, puh hai mai ashi mainou 
chi paoyu büa pao-a baie.  
37Puh vei mah pei hinou Ramai ye hraiyu thoupua baie; alia Etao mai hrülai 
nghoujünou puh sü Ramai ye konüwe.  

Job 35 

1Elihu nou paoe,  
2Job, ne Ramai nghoujü nou mah hae tea paoyu hai paozü moe.  
3Mokhai-a avei mahmo vanou neye donou daio shiyu bue, ae E mah soumoyu 
vanou daio veipuyu bue tea paoyu paozü moe.  
4Ne alia nevei samaitao buyu hinou E avei chila hai peinüe.  
5Tei hi zhukhaio, teihaotao hai daizhou koute ku-a nou zhingaowe!  

6Nenou mah souyu donou Ramai ye soushi hae, nenou kaomo zümoyu vah 
alao vanou Ramai ye daiyu buwu?  
7Nenou cheche-a hrüyu nanou Ramai ye soukhayu buwu? Ramai nou nevei 
soukha pore ali-a hae.  
8Nenou hashi souyu nanou mai kukhe liye souveayu sü bue, ae nenou vah 
aveih souyu nasü mai kukhe maitaoye soukhayu bue.  
9Maikhe maiye souvea peiyu phaki, puletao hai lüwe; puletao nou kra-a 
puletaoye vupa peire maiye phoutawe.  
10Ana puletaoye Sou-apeio, puletao nou veasho-a buyu teile hi puletaoye 
areih peiyu Ramai hisü velou moe.  
11Eletaoye tsüdo aveih peiyu Ramai, hrikhaona kukhe jünou tsüdo veipua 
peiyu Puh hilao pah pfürei velou moe.  
12Puletaoye soukha peio tea kra-a nou khowe, ana Ramai nou kei peimoe, 
daiolouzü puletao hai khaophu soua ashi vah souyu mai baie.  
13Puletao hai hamako hinou kra-a rawe; Khoukhoulai Ramai nou puletaoye 
sü ngaomoe ae puletao vei pai choumoe.  
14Job, nenou Ramai ye ngaomoe tea paowe; ana zhukhaio, nevei chikure zü 
nasü puh nghoujü hi bue.  
15Ramai hai mahmo souyu maiye tukha peimoe, ae mah sü puhnou lelou pei 
bae tea nenou chowe.  
16Nenou paokhai paokhai-a buyuma hamako baie, daiolouzü nenou paoyu chi 
khesü dai paowe touyu hai lah ne-a sümoe touyu sü sheesha tea ngaoloure.  

Job 36 

1Elihu nou chi paopue,  
2Ne shamea-a nou achipao sü keinoupu khaio, E Ramai thaosoua chi paore 
buhie.  

3Avei hasü hai buh douyu hinou ngaoloue; Eye soupeiyu Ramai hai cheche-e 
touyu vanou paongao peilai.  
4Enou ne hi paoyu taosü kaomoyu ali-a hae, süchekhoyu mai ali ne 
nghoujünou la-a bue tea sülo.  
5Ramai hai daizhou koute khouko bue! Puhnou maita liye ngaophou moyu sü 
soumoe; puhnou sümoyu ali-a hae.  
6Puhnou cheche moyu maiye panou hri-a buchamoe, ana lelou hoyu maiye 
puletao vei zü thaifüa soupeiwe.  
7Puhnou acheche maiye vupa peie, puletaoye panou veo mai ali büa tukha-a 
hrüyu sü aetou peie, ae puletaoye teisa panou tsükhouyu sü peie.  
8Ana maikhe mainou lah puletao nou soupfüyu thaifüa puletaoye hurai nou 
phukhai toua vea-a buyu phaki,  
9Ramai nou puletao vei khaophu souyu ae mahmo khesü ngaopeie.  
10Puletaoye panou kharochi khesü züloua hashi soupfüyu nasü thaoloure 
donou Ramai nou soupeie.  
11Puletao nou paochi züa Ramai vei kuvah soulouzü puletaoye panou 
kaozhou vei-a ae kaona-a hrüloulai.  
12Ana puletao nou paochi zümoyu thaiwo khoche hinou süngao khaimoa 
thai-a bailai.  
13Ramai ye sümoyu mai hai raroupu loua puletao nou vea-a buyuma soukha 
peio tea kholai moe.  
14Puletao hai nahle-a bukinou puletao vei hrümamai sü hraongu ngao-a akhai 
soua bailai.  
15Ana sounou hinou Eh maiye Ramai nou doupeiwe, alia veahoyu panou 
puletao vei nghithou sü souhe peiwe.  
16Ramai nou neye veahoyu hinou popa peia panou sava-a hrüloue, alia neye 
touso veihveili peie.  

17Chuo nenou ngaozü thaifüa tukha nasü ngao-a bure, chikure ae acheche 
sünou neye nüloure.  
18Kini ye panou neye lalu more donou ae seihla ye panou neye süthai poa 
tamore donou leikeilo.  
19Nevei kini moyuma nevei khouko nou neye panou veamoa bulou süvu?  
20Tyahrü hrülaiye panou hakare khei teizhi teile nasü veyu jüpa-a khoso.  
21Ne hashi hilo pah pfürei tamore donou leikeilo; nenou veayu dao-a buyu 
hai neye panou hashi hinou paloure donou baie.  
22Ramai vei khouko hai daizhou koute du-e touyu licholo, Puhnou dou-apei 
mai hrülai peinou dukayu nasüe.  
23Mai taralinoua Ramai ye haina souo tea paolou hoe, alia Ramai nou hashi 
souwe teanou paolou hoe.  
24Ramai nou soupfüyu vah haso khesü teisa nou paosholo; ne-a puhye 
paosholo.  
25Mai hrülai nou Ramai nou daidai souwe touyu sü ngaowe, ana hosho-a nou 
zhingao-a baie 
26Etao nou puhvei aduso nasü süche louhoe, mokhaia puhvei teile hai chosha 
louhoe.  
27Dei hinou dzü poloua panou tei hinou teirüpo ali linou rükouyu hai Ramai 
noue.  
28Teihao hinou teirü koupeiyu sü puhnou baie, teirü koupeiyu hai mai 
hrülaiye donoue.  
29Ratei hinou teihao nou kabüa tawe moyuma kabüa tei süwe touyu alia 
Ramai hai daiki nou bue touyu mai ali-a sümoe.  
30Tei hinou teirei peia panou ava sü vatawe, ana thou shoyu zai khevai louzü 
zhika-a bubaie.  
31Haibüa Puhnou maikhe maiye vai peiwe alia touso alao lao peilouwe.  

32Tei peiyu naye puh bah poloua puhnou pa venüyu buh hi velouwe.  
33Teisüyu nanou teikhai teirü ashi velaire touyu paosü peiwe, sünasü 
kikhaorü koute-a sülouwe.  

Job 37 

1Teikhai teirü ashi veyu phaki ale sü ngututuwe.  
2Puh mü hinou payu puhvei pai sü kei khaio, tei süyu büa rapayu puhvei pai 
sü kei khaio.  
3Puhnou teireiyu sü seive peia panou tei thapo lilao nou thapo lilo koute sü 
reipha vewe.  
4Süthaisü puhnou rayu puhvei pai kho; khouko bushoa teisüyu kho hai chou 
vewe, ae thaokhai moa teirei-a bue.  
5Ramai vei kharochi thaifüa khupa tyatyalih vepawe, vepa-a buyu sütao sü 
Etao nou süsha louhoe.  
6Puhnou kharochi peiyu thaifüa vü-ra kou peiwe, ae tobai soumoa teirüyu sü 
seive peie.  
7Puhnou daizhou koute soulousüe touyu sü panou süloure donou maikhe 
maivei vah khesü panou soumoa chaowe.  
8Soukhaonatao-a panou lahkuku vei buh hi ve butawe.  
9Teikhai teirü ashi sü khekou nou rüvewe, alia kaoshoyu teikhai sü reikou 
nou hüvewe.  
10Ramai vei ssü nou dzüye soukao poshu veke dapeiwe.  
11Teihao hrohinou pa teipei pawe.  
12Hatalia Ramai vei jüpa thaifüa tawe, hali hala hai Ramai vei kharochi 
thaifüa vah soukhai-a baie.  
13Ramai nou deiphao hi teirü kou dzüzü peiwe; puhnou maikhe maiye 
tukhare donou-a teirü sü seive peiwe, mokhaia deiphao maiye leshiyu donou 
teirü sü seive peiwe.  

14Job, kati chaokho loua tsü chokhaio; Ramai nou khupa vah soukhai touyu 
khesü licho khaio.  
15Ramai nou kabüa teihao hinou tei reipha phalo tea kharochi peiyu sü ne 
süwu?  
16Teihao nou kakua tei kounou phao-a taloue, ae khupa souyu Ramai vei 
haso khesü ne süwu?  
17Moe, ne sülou hoe, khekou nou teikhai hükhe shopeiyu phaki tei sou-a nou 
buyu likhei bailai.  
18Ramai nou ratei hai souposhu khoushoyu hu paiva vayu büa soupei 
khaitouyu hisü, ne-a talou puhye soukha peilou süvu?  
19Ramai hi daichi paolai touyu sü Etao hia doupeio; Etao vei tsüle sü sakhai-a 
baie; Etao nou chi paore halia hae.  
20Ewo Ramai hi chi paore donou kholai moe; Ramai ye panou Eye souhawure 
donou kaozhou pei-a dailaige?  
21Ratei hi buyu teinghi sü vaposhu reipha phaloua zhulou shie, alia ratei sü 
teikhai nou hüposhu leirei toupei khaitoue.  
22Sana büa reivava tea reikou nou ngao-e, ae Ramai vei kathe ae khouko 
sünou khupasou-a Etao hi vere.  
23Ramai vei khouko hai duleyu donou Etao hai nghiki takou loushie, puhnou 
deiphao mai hisü mah-zü thaifüa cheche hinou soupeie.  
24Deiphao mainou Ramai ye tsükhouyu hai khupayu vah moe, tsü veiwe tea 
lah cho-a buyu maiye sü Ramai nou ngaophou moe.  

Job 38 

Ramai nou Job hi Chila Peiyu 

1Süthaisü Ramai nou teikhai teirü hrohinou Job ye chila peie.  
2Chi thoulia loumoa nou chi pao-a avei akhai hayu ratsü naye le tsüa buyu ne 
thaoge?  

3Poutumai ali büa latsü toulo, Enou ne hi chuo chi noulai, avei chila 
peikhaio.  
4Enou deiphao soupeiyu phaki ne buho bumoe? Nenou süyu taosü ahi 
paongao khaio.  
5Thaonou haidei du-a nou soulai tea khaloue? Thaonou toutsü hinou va nasü 
vapeie? Haitao vei chila teitei ne peilou sümoe?  
6Deiphaoye tsüla peiyu dekatao sü daio nou soukhai touge? Deiphao vei 
kainghou hi chuh thouyu nasü thaonou shupeie?  
7Deiphao soupeiyu teithe hai vutao nou sashoa lou souzhoe, alia rakiva 
maitao-a sashoa lou soue.  
8Zai dzü nou dei pfüpho pa-a dzüdu payu phaki, zaidzü sü panou dzü küpapu 
more donou thaonou kikhu sü khupeie?  
9Zai naye panou teihao nou züposhu zhitei-a buloure donou Enou soupeie.  
10Zaidu vei deiraih sü Enou soupeie, süjü panou lapa more donou Enou 
kharei khangu peie.  
11Hai hi koute bailai, haijü panou lapa laimoe, ae chisho-a puhvei zaidzü 
houyu sü hai hi koute bailai tea Enou paopeie.  
12Job, nevei hrümai hi teithe lia teithe pakhaio tea kharochi peiho peimo hie?  
13Ne teithe rarapayu nahi deiye nüloua nou mai ashi maitaoye puletao nou 
tuchüa buyu buh hinou vakou laipa peio tea kharochi peiho peimo hie?  
14Teinghi ava nou phupeiyu phaki deichitao ae deikho khesü sah kheikhai 
touyu büa vapha tea ngaopeie, konai hi paoshee dakhai touyu büa sheesha 
tea ngaopeie.  
15Mai ashi maitao nou avaye sü panou vapei nümoe, daiolouzü avana donou 
puletao hai hashi soulou shia baiwe.  
16Ne zai khevai talou dzünghou payu buh nasü ngaoho ngaomo hie? Ne zai 
thoushoyu vei akhai dei hi lou taho tamo hie?  

17Zhitei tea buyu athai maivei deiphao khuyu rokhubomü nasü ne hi 
mailinoua ngaopeiho ngaopeimo hie?  
18Deiphao hai kazhou koute duwe touyu ne süho sümo hie? Haitao hai ne 
süwe toulouzü ahi paongao khaio.  
19Ava nanou buh daiki nou buwe? Alia azhi nanou daiki nou buyu buh ne 
süho sümoe?  
20Nenou puhaiye sa-a lahkuku nou buyu buh hi save khaipeilou sümoe? 
Puhai nou buyu buh hi vere ludu nasü ne süho sümoge?  
21Newo louzü süsü süvu zübulai, daiolouzü ne hai tsü shore! Teidei soupeiyu 
teile kinou ne sü bure!  
22Enou ra-rei pokhai touyu kide nasü ne vulia tave ngaoho ngaomo hie?  
23Enou sütao sü veahoyu teile hi ae soureih soure teile hia pore donou 
khaikhaitoue.  
24Teinghi payu buh hi ne veho vemo hie, mokhaia teinghi palo nou hüveyu 
teikhai buh hi veho vemo hie?  
25Teirüdzü panou kütare donou thaonou kaopo popeie? Ae teisüa ra-rei 
panou koure donou thaonou ludu vapeie?  
26Mai hrümoyu buh hi teirü koure donou thaonou soupeie?  
27Kirürüa reisho-a buyu dei hi thaonou dzü züpeia panou poudai khesü lapa 
peiwe?  
28Teirü moyuma vidzü vei puo buho hae?  
29Vüke alia rarei ye thaonou napeige?  
30Vü nou dzü sü chuh büa soupeiwe, alia vüra nou zai pei hi panou vü 
dalouwe.  
31Hüveih shoa buyu Khopfüloumai vutaoye ne phuhrü khailou süwu? Alia 
tyavu (Orion) vutao hai buh pora peilou süvu?  

32Ne teivutao vei teile dade peilou süvu, ae teivutao vei ludu ngaopei 
lousüvu?  
33Ratei hi tayu zhaitao ne süwu, ae zhai sütao nou poa deiphao hi talou 
süwu?  
34Neye teirükou chapeio tea ne teihao hi kharochi peilou süwu?  
35Teipei khaio tea nenou kharochi peilouzü nevei kuvah soure donou E hai hi 
bue tea velaiwu?  
36Nail rei dzü dulaire touyu thaonou hrateita (ibis raohou) hi paopeiwe? 
Mokhaia teirü velaire touyusü houjü hi thaonou rai-a paopeiwe?  
37Thaonou tsüdo vei-a teihao ye phoulousüe, ae thaonou teihao ye panou 
teirü koure donou daopho peiwe?  
38Naihü taoye konaike soupeiyu nasü thaoge?  
39Nenou souveo vei touso phoupeiwu? ae souveo vei toututao ye 
40lya qulu hinou tuchüa buyu phaki, mokhaia lah ve hinou züa khoyu phaki 
nenou puletao vei pou souphou peiwu?  
41Raohou nou touso ha-a phoutayu phaki, raohou toutu nou ra-a ahi touso 
khoyu phaki, puletaoye thaonou touso soupeiwe?  

Job 39 

1Deichi hi kho-lütao dukinou toutu touwe ne süho sümoe? Shu nou toutu 
touyu ne ngaoho ngaomoe?  
2Puletao nou khouh kizhou koute toutu hai pou hinou pfüwe? Puletao nou 
toutuyu teile sü ne süho sümoe?  
3Daisouyu teile hinou kü nou toutu toukou puletaoye deiphao hi khaipeiwe?  
4Toutu taonou rekou nou dupaloua khouchi louwe; sütea tayu thai dakhai 
vepu moa baiwe.  
5Thaonou rheisüh ye panou lahdo soua phapeiwe? Thaonou puh vei raiphu 
phipa peiwe?  

6Mai hrümoyu deisa hi puhye panou bure donou Enou khaipeie, ae tai buyu 
deikho hi Enou puhye panou touso phoutouyu buh soupeie.  
7Mai pai maila khaikho chou-a buyu nuhdu hinou dousho-a panou ho hrüe, 
mai talinoua puletaoye sheposhu maiko zhai louloua sa-a vah soulou hoe.  
8Deichitao hinou puletao hai pou phou touwe, poudai paitya phou-a puletao 
nou touwe.  
9Rekou buyu chode ali nou nevei vah soupei laiwu? Nevei chove hi puhnou 
aetea khei hai bupei laiwu?  
10Puletao aliye nenou rai khiloua sa-a tatalou süwu? Mokhaia puhnou 
chophou pfüa nevei dou shapei laiwu?  
11Puhvei khouko ye louche-a nevei vah soure taosü panou soupeire donou 
puh hi thaothou peilou süe?  
12Ne puhye sa-a nevei chathai hinou thou pojükhai touyu sü sa-a pfüve peilou 
süe tea chovu?  
13Ostrik raohou nou puhvei shouh hai theashoa phawe, ana houngukaa büa 
puletao hai zhaolou hoe.  
14Ostrik nou deiphi hi puhvei jüh jükhai-a vonai ye panou soulü peia baiwe.  
15Mai nou moyuma rekhaona nou tave puhvei jüh taiphe shulai touyu vanou 
puh hai halia doyu hae.  
16Puhvei jüh sü lah puhvei moyu büa hrüa baiwe; puhnou veasho-a nou jüh 
jükhaitoue teanou tsüchoyu-a hae.  
17Taibüa puhye panou voyu hai Enou soupeie, Enou puh hi tsü southou 
peimoe.  
18Ana puhnou tuyu hiolouzü puhnou rhei ye ngaophou moa konüwe.  
19Job, rhei nou khouko bushoyu sü nenou soupeiwu, ae puhvei phaotsümai 
nasü nenou southou peiwu?  

20Rhei ye panou khazü büa chota louyu alia puhnou nghou phükhai-e mai 
koute-a piyu sü nenou soupeiwu?  
21Puletao nou deikho hi baonou deipu-a puletao khouko teitei loua reihbuh 
hisü tulouwe.  
22Puletao hai pibo sümoe, alia khoche pia puletao hai dakhai tawumoe.  
23Puletao nou pfüta-a buyu maitao vei baseitao sü teinghi khuhinou 
reiphapha poa tawe.  
24Shabe nghou peiyu kho choulou khaie ngasou buthoulou ho-a sasho-a 
nghoujülao tukouwe.  
25Shabe nghoupatsü puhnou nghou phüwe, reih buh hi vetemo jünou reih 
züyu kai hai rai-a sülouwe, alia aduso mainou kharochi shayu pai teitei-a 
sülou baiwe.  
26Houkhi nou zhaohyu sü nenou doupeiwu? Puhvei shouh pheipaloua zhaoh 
poa shoutayu sü nenou paopeiwu?  
27Deichi peitao hinou tapa leche nou phe ra-a buyu sü nenou kharochi 
peiwu?  
28Puhnou aku kulai chuhlya hinou phe souloua buwe, ae kushoyu chuhdu 
kinou buwe.  
29Buh taihinou phi-a hatalia southaloua touloure donou buwe.  
30Athai pfüphao pehao sü leche nou sühao-a buwe alia toutu taonou souzhe 
sü sowe.  

Job 40 

1-2Mapao nou Job hi paoe: Job, ne hali hala soulou süo Ramai ye vawe; Chuo 
ne vapu moa bailai deho, chinou-a buyu chitao khe peilaige?  
Job 

3-4Mapaowo, E vo-a nou chi paowure. Enou dai chila peilou khailai? E halia 
paopure donou tepu khailai more.  
5Enou paozüa buyu jünou la-a paopare.  

6Süthaisü Mapao nou teikhai teirü hrohinou Job hi chi paopu peie.  
Mapao 

7Chuo ne poutumai ali büa sah khyavealoua latsülo, ae Enou nouyu chitao sü 
chila peikhaio.  
8E hai mah-zü thaifüa vah soumoe tea ne paolaiwu? Ne Eye paomah peiwua 
lah ne züa baie tea soulaiwu?  
9Ne Enou khouyu büa khouwu? Nevei paila hai teisüyu büa chipaoshu avei 
pai railou süvu?  
10Sütoulouzü ne-a lah tsükhouyu ae khaophu soulou veiyu mai ali soua tashu 
lalo, alia aduso ae aveih ava nanou sabanü soua banoulo.  
11Khaophou souyu maitaoye zhukhaio; nevei lekha rarou nanou puletaoye 
sounakou khaipei khaio.  
12Ovai, puletaoye zhuloua painakou khaipei khaio; mai ashi maitaoye puletao 
nou la-a buyu buh hinou khoukhao peikhaio.  
13Puletao mai hrülaiye sü deikhe daovu khaio; ae athai maivei teidei hinou 
phukhai peio.  
14Sütoulouzü neye paoshoyu sü Enou rairai khana soupeilai, alia ne hai lah 
nenou veilou ngalou-a baie tea E-a aetoulai.  
15Behemoth tea kuyu khaona adu nasü zhukhaio, Enou neye soupeiyu büa 
puh-a soupeie. Puh sü cho büa pou touwe,  
16ana puhvei pfüphao hai daizhou koute khouchi-e, ae puhvei vasou hi 
daizhou koute khouko bue!  
17Puhvei mi sü sedar süü ali büa bue, ae puhvei phi hi souke buyu taosü 
khouchishoe.  
18Puhvei raotao hai baosahu büa chiwe, ae puhvei phi sü hu büa khou-e.  
19Enou soupeiyu avei bashatao hinou khupa palai nasüe! Puhye Soupeipu 
likhei puh jünou ngalou süa baie.  
20Puh sü pou tou-a rekhaonatao nou ko-a buyu deichi hinou dupa-a baie.  

21Puh sü raishu hrohinou züe, ae dzüta bvü hinou hrüa buyu pou hrohinou 
tutsüa buwe.  
22Reipe hi hrüyu poube ae süübetao nou puh vei baibuh soupeie.  
23Reidzü dukouyu sü puhnou piyu hae, Jordan rei nou dupa puhvei pah 
shopei-a buyuma puhsü kaonasei tea bua baiwe.  
24Thaonou puhvei nghithou soushawua puhye nülou süe? Thaonou puhye rüh 
hinou muloua puhvei nghou voupei lousüe?  

Job 41 

1Ne khasühu alinou poa Leviathan khaonaye sülou süwu? Mokhaia rai alinou 
puhvei mü-lee sü phulou süwu?  
2Ne puhvei nghou hi rai thaithou lousüwu? Mokhaia puhvei khou hinou 
hurai polou khilou süwu?  
3Puhye phapeio tea ne hi kholaiwu? Puhye zhuvea leshi peio tea ne hi 
paolaiwu?  
4Puhnou neye koa vo soulaiwu? Teisa nou nevei kuvah sou-a bailai tea ne hi 
puhnou chaachou soua paolaiwu?  
5Ki hinou chiyu raohou ali büa puhye rai khikhai lousüwu, mokhaia kilai 
naotu paiye panou sousava peiloure donou tea puhye nükhai lousüvu?  
6Kha phouyu mainou puhye nüloua zholou süwu? Huha soumai nou puhye 
datha loua vazho lousüwu?  
7Ne puhnou tuchüyu buh hi khaphya nou phyalousüwu, mokhaia khaphya hu 
nou puhvei pei kasha lousüvu?  
8Vuli puhye dao-a ne puhye duyu thaio; nenou puhye duyu nasü hakilia 
ngaikhai laimoe!  
9Mai talia Leviathan khaona naye ngaolouyu maisü khupaloua kaota-a bailai.  
10Puhvei lekha soupa peiyu thaisü, puh hai zhaipou shishoe; mai talinoua puh 
nghoujü takou lalou pi-e.  

11Thaonou puhye duloua hriyu bue? Deiphao maili koute-a süsü soulou hoe.  
12Leviathan vei phi vanou E ne hi paongaolai, ae puh hai daizhou koute due 
alia khouwe touyu vanou paongao peilai.  
13Mai lia puhvei hee hai laolou hoe, mokhaia puhnou pfüa buyu puhvei 
reihna nasü khüthou louhoe.  
14Thaonou puhvei mü souhepa lousüe, ngaopi sho-a buyu puhvei hutao sü 
thaonou soungapa lousüe?  
15Puhvei phaosü rüh nou shoshosoua soukhaitoue, süsü dakhathou mutou 
khaitoua chuh büa khouwe.  
16Alinou ali vei phao hi khouchi sho-a nou soumu khaitoue, süko hisü teikhai 
ssü koute-a loulou hoe.  
17Sütao teitei hai chisho-a nou soumu khaitouyu hai halinoua daokhopa 
louhoe.  
18Puhnou shaoyu phaki mei keipha phawe, alia puhvei nghithou hai teinghi 
nou phuyu büa reipha phawe.  
19Puhvei mü hinou meikei sü reidzü küpayu büa küpawe,  
20Puhvei nghou hinou meikhao sü khaopawe, li ali khe hinou pouhou 
deipeiyu phaki meikhao payu büa pawe.  
21Puhvei ssü haipa haithouyu hai mei houkei louwe, meikei sü puhvei mü 
hinou taopawe.  
22Puhvei ngurao hai khouchi shoe, puhye ve dao-a ngaoyu mai hrülai sü 
ngaoposhu pi-shiwe.  
23Puhvei hee hia khouchi moyu buhtou ali-a hae; puhvei hee sü khouposhu 
hu büe.  
24Puhvei chuh lethou hai halia piyu hae, thou reiyu chuh ali büa khouchi 
shoa bue.  



1256 

 

 
   Sheeyu Baibel 

© 2009, Bible Society of India. 
 

 
 

 

25Puhnou kushuyu phaki, khoukayu mai koute-a pi-shiwe, puh hinou kou 
puletao hai hazholia moyu soua baiwe.  
26Puhye zhi peilou süyu khoche ali-a hae; puhye zhi peilou süyu nghou, moa 
voulou ali-a hae.  
27Puhye donou hu sü rouvao büa baie, ae baosahu sü ratayu ssü ali büa baie.  
28Puhye huta loure loushu ali-a hae; chuh nou poloua deiyuma rouvao potou 
alinou khyayu büa baie.  
29Puh hisü hu süüpo ali hai rouvao to ali büa baiwe, ae mainou puhye heung 
nou phyayu sü puhnou konüa baiwe.  
30Puhvei pouvu hisü khouchi shoyu lipe zhai büyu khakao bue, kao sütao nou 
dei naiti sü cho tata phou büa sheapa louwe.  
31Puhnou dzü hi talou hea peikhaie dzü sü soupa-a baiwe, theadzü khoyu li 
koyu büa zai dzü sü kopa-a baiwe.  
32Puhnou tayu ludu sasü chatu poa tawe, ae zai dzü hi puhnou lou tapei 
khaie, zaidzü sü panou laroro pa-a baiwe.  
33Deiphao hi hrikhaona ali-a puhye raiyu hae, puh sü halia pi moyu khaona 
alie.  
34Khaophu soushoyu hrikhaona koute-a puhnou ngaophou moe, soukhaona 
teitei pei hi veo sü puhnou-e.  

Job 42 

1Süthaisü Job nou Mapao hi chila peie.  
Job 

2Mapao, ne sü hali hala soulou süe; nenou sounü teitei sü soulousüe touyu 
Enou süe.  
3E halia sümoyu mai ali soua daizhou koute khuvei-a nevei tsüdo aveih nasü 
paoshiwe tea nenou paoe. Enou süve telou hoyu paitya vanou E chi paowure, 
Enou süloure tatei shoa khupa souyu paitya donou chi paowure.  

4Nenou ahi chi pao-a buyu phaki Eye panou ngasou bua keilo, anou nenou 
paoyu vei chila peire donou telo tea nenou ahi paoe.  
5Raichokio maikhe mainou ahi paopeiyu chitao süa baie, ana chuo louzü 
anghithou vuzünou neye sü ngaoloure.  
6Südonou chuo Enou paopayu chipaotao sü choloua E hrao shore, ae chuo 
vounai alia konai hinou kou da-a nou E le daloure.  

Akhai Chi 

7Mapao nou Job hi chi paore paopei cheyu thai, puhnou Eliphaz hi paoe, “E 
ne pei hi ae nevei samai ahai pei hi rarouwe, daiolouzü neletao avanou avei 
kilaio Job büa acheche-a chi paomoe.  
8Südonou chode anai ae zhaotu anai poloua Job hi pfüve Job ye panou 
neletaoye donou naasou-a mei dei-a posheela peikhaio. Job nou neletaoye 
donou veachi paopeilai ae Enou puhvei veachi sü kei-nou pei-a neletao nou 
ngaozüa buyu hraongu nasü panou ngaolai moe. Job büa neletao hai Eye 
donou acheche chi paomoe.”  
9Eliphaz, Bildad, alia Zophar puletao hai Mapao nou paoyu thaifüa soupeie, 
ae Mapao nou Job vei veachi sü keinou peie.  
10Job nou puhvei samai asütao donou veachi paopeiyu thai, Mapaonou puhye 
sü panou kini nishoyu mai ali soupeia raichoki buyu kinitao jünou deida 
peipue.  
11Job vei thaihou jürai mai hrülai, puhvei tulou maitao, alia raichoki puhvei 
samai khamaitao nou puh ki tave-a puhye koa nüh nüzhoe. Puletao nou Job 
vei veayu vanou zhuvea chi pao-a le sapa loure chi paopei-a pousha chichi 
alia sana bakha khesü pove peie.  
12Mapao nou Job ye raichoki ha peiyu jünou kou-a puhvei ha sü peie. Chuo 
Job vei zhaotu hai thekiadai, racho therou, cho pei thehai, ae rheisüh theli 
bure.  
13Chuo puh vei nahpoutu anai, nahnaotu asü tea bue.  

14Puhnou nahnaotu tsükhana zhih sü Jemimah, ahai chenapai zhih sü Keziah, 
ae asü chenapai zhih nou Keren Happuch tea sapeie. 
15Deiphao hi naotu kukhe mai ali-a Job vei nahnaotu maitao büa hüvei moe. 
Job nou nahpoutu maitaoye koa kikaa nahnaotu maitao-a puhvei kikaa hai sü 
zhipeie.  
16Job nou po kaihlia raidai mai-a nou puhvei tyao ae sholea koute ngao-a 
hrüe.  
17Süthaisü puh hai tsü khaokhao-a thaire.  

Loutao 

Loutao 1 

LARÜBVÜ ARAINA 

(Loutao 1—41) 
Acheche vei Asah 

1Mai ashi mainou tsü doupeiyu hi tamoyu mai, mah maitao hrü ludu thaipfü 
moyu mai, moa Ramai ye samoyu mai buh hi bumoyu mai hai rako veie.  
2Ana puletao vei asah hai Mapao vei chikha züyue, alia puletao hai heamajü 
ae kheimathe sünaye lichoa bue.  
3Sümaisü reipe hinou shokhai toua teile teitei hinou rashithou shiyu, ae 
puhvei nghoua paikhai moyu süübe kheihao-e. Puletao nou hatali souyuma 
pah veilai.  
4Anou mai ashi maitaowo sübülai moe; puletaowo teikhai nou hüpoa tayu 
thouba büa bailai.  
5Südonou mah mai hai chikuyu teileki lalou laimoe, moa mah mai hai 
acheche mainou me souyu hi bulai moe.  
6Acheche maiye sü Mapao nou süthai peilai alia vupeilai, ana ashi soua laiyu 
maiwo hakare ludu hinou ta-a bue.  

Loutao 2 

Ramai nou Dolouyu Veo 

1Daidonou tyahrü khemai nou reih soua dure rohwe? Alia daidonou maikhe 
mai hai hamako hinou shodo ashi sü souwe?  
2Deiphao hi veo maitao nou me souloue, ae peikho maitao nou kheichi 
phazholoua Mapao hi ae puhnou dolouyu veoye hraiwe.  
3“Etao-a puletao vei khakhe hinou lahdo soulou laikhe, puletao vei raiphu 
nasü, Eletao hinou popa laiwu laishe” tea puletao nou paoe.  
4Mapao nou rakiva puhvei vebuh hinou nüwe, alia puletao nou tsüchoa 
soudayu sü konüe.  

5Süthaisü puhnou raroushoa puletaoye tukha peie, ae lekha shoa puletaoye 
pi-a paoe,  
6“Avei sheeyu Zion deichi hisü Enou avei veoye sü buh thoupeiwure.”  
7“Mapao nou kharochi peikhai touyu taosü Enou paosü peilai” tea veo nou 
paoe. Puhnou ahi paoe, “Ne anahpoutu-e, zhou teithe hinou Enou nevei puo 
souloure.  
8Kho khaio ae Enou tyahrü hrülaiye sü ne hi peilai, alia deiphao teitei sü 
panou nevei soulai.  
9Nenou hu süda poloua puletaoye souphe peilai, nenou puletaoye nailee ali 
büa souphesasa peilai.”  
10Chuo tudeeyu hai keilo, Oh veo maitaore; deiphao hi peichayu maitao, 
neletao haihai sülo.  
11Ngaopi shoa ae ngututua Mapao vei kuvah soulo.  
12Alia pi sholo ae nakou Mapao ye tholo, sütoumo louzü thalasou puh lekha 
sü pa-a bailai, ae neletao hai thaiha tea bailai. Puh hinou ve bailouyu mai hai 
rako veiyu maie.  

Loutao 3 

Soukha Peire donou Shona Paoyu Veachi 

1Oh Mapaowo, Eye zhuba ngaobayu mai alaosou buloure, mai alao Eye 
hraiyu mai soutare!  
2Avanou puletao nou haibüa phakua bure: “Ramai nou puhye soukha peilai 
moe.”  
3Ana Oh Mapaowo, ne sü teisa nou kaozhou ashi daolaiyu phaki avei rü 
soupeie. Veilou ngalouyu sü nenou ahi peie, nenou ale soudu dakhai peie.  
4Soukha peire donou Enou Mapao ye kue, ae puhnou puhvei sheeyu deichi 
hinou khü peie.  
5Enou dazü tae ae zhitare, alia kheimathe Mapao nou Eye vupeie.  

6Eye sühao-a buyu avei zhuba-ngaobamai thethe buyuma Enou ngaopi moe.  
7Tave peio, Oh Mapao! Eye khailupa peio, Oh avei Ramai! Nenou avei 
ngaobayu maitaoye tudee peie, alia Eye souvea more donou puletao vei 
khouko sü souha peie.  
8Veilouyu hai Mapao hinou ve-e, puhnou puhvei maikhe maiye shiha peiyu 
sü soulo theo.  

Loutao 4 

Soukha Peire donou Koukhe Paoyu Veachi 

1Oh Ramai, Eye vupeiyupu, Enou ne hi veachi paoyu phaki akho keipeio. E 
vea-a buyu phaki, nenou Eye soukha peie; Eye zhuvea peikhaio, alia avei 
veachi noupeio.  
2Oh maikhe maitaore, neletao Eye teile daisoa hraongu soupeilai? Teile kasoa 
neletao nou kaomoyu naye leshia cheche moyu naye sü thaihu talaige?  
3Mapao nou acheche maiye lah puhvei souloure donou dokupa loure touyu 
licholo, alia Enou puhye kuyu phaki puhnou apai sü keinou peie.  
4Ngaopi sholo alia mahmo souyu thaowo; ne züphao nou dazüa buyu phaki 
hai vanou thou-a tsücho khaio.  
5Acheche vei sheelayu nanou Mapaoye poa thokhaio, alia nevei lü 
sü Mapao hi khailo.  
6Haibüa veachi paoyu mai alao bue: “Oh Mapaowo, nevei shiha sü Eye 
peipuraio, Nevei leshi sünou Eye zhupeio!”  
7Ana nenou Eye asah peikhai touyu nahai thou-dzü alao buyu mai jünou 
veipu hie.  
8Enou kaonaphi-a zülai ae zhiloulai, Oh Mapaowo, ne likhei nou Eye kaozhou 
aveih chekho-a peia baie.  

Loutao 5 

Vupeire donou Veachi Paoyu 

1Avei chipaotao keinou peio, Oh Mapaowo; alia Enou lichoyu khesü aetou 
peio.  
2Enou ne hi soukha peio tea shayu avei paila sü keipeio, avei Ramai ae avei 
Veo! Enou ne hi veachi paowe, Oh Mapao;  
3nenou shona-a avei veachi keipeie, teinghi payu phakia Enou veachi pao-a 
khoe, alia nevei chila nasü Enou khoa bue.  
4Newo vah ashi souyu hi jüpayu Ramai moe; ne nghingao hi hashi ali-a 
nenou aetou moe.  
5Khaophu souyu maitao hai ne nghingao hinou la-a buthoulou hoe; mai 
ashimai hrülaiye nenou ngaorae.  
6Dayu chi paoyu mai hrülai hai nenou souhawulai, ae zhaipou shimai alia la-
lu süyu maiye nenou ngaorae.  
7Ana nevei dushoyu lesha vanou nevei ki hisü Enou tave loulou veie; Nevei 
sheeyu Rathoki hinou ve Enou ratho louveie, ae neye khuhao-a thora louveie.  
8Oh Mapaowo, Eye zhuba ngaobayu mai alao bue! Nevei leli soure donou Eye 
bo ngaopeio; Eye panou nevei ludu hi taloure donou nevei ludu souzü peio.  
9Puletao vei chipao hai louchelou veiyu hae, puletao hai souha peire likhei 
jüpa-a bubaie. Puletao vei raoqulu hai thaimai khü ali kheihaoe; puletao mali 
hai maiye thao-a jüyu khaikho baie.  
10Puletaoye nenou souha peio, Oh Ramai; lah puletao vei ashi kheido hinou 
pa hakata theo. Puletao vei mahtao donou ae puletao nou neye hraiyu vanou 
puletaoye ne nghingao hinou hulai peio.  
11Ana neye lüa louche laimai hrülaiye panou salo; puletaoye panou teisa sa-a 
lou soukhaio. Neye leshi-a buyu maiye sü vupa peio; daiolouzü ne hinou pa 
puletaoye sayu sü ngaolo.  
12Ne chi züyu maiye nenou hapeie, Oh Mapao; nevei leshi nou rü ali büa 
puletaoye vupeilo.  

Loutao 6 

Veahoyu Phaki Soukha Peire donou Paoyu Veachi 

1Oh Mapaowo, nevei rarou hinou Eye zü peiso! Nevei lekha rarou nou Eye 
tudee-a souvea peiso.  
2Eye zhuvea leshi peio, Oh Mapaowo; E lelouho shore, Eye khouko peio;  
3E lelou hore alia avei hrümamai veishi nou veashore. Oh Mapaowo, Eye 
soukha peire teile kasoa kholai hie?  
4Tave Eye khailupa peio, Oh Mapaowo; nevei zhuvea leshi hinou Eye athai 
hinou vupa peio.  
5Athai maivei teidei hiwo neye lichoyu hae; Rabedushao hiwo mai ali noua 
neye paosholou hoe.  
6E le veayu nou lelouho shore; kheitsü sü E krayu donou avei züphao chare, 
avei nghidzü sünou kouh peikhü sü chata baire.  
7Eye ngaoba zhubayu mainou anghidzü soupa-a krayu donou anghithou 
maaloua ha ngaotou louhore.  
8Mai ashi maitao, neletao ahinou doushoa tawo! Daiolouzü Enou krayu pai 
sü Mapao nou kei-nou peiwure.  
9Mapao nou avei akho sü noupeie, alia avei veachi paoyu sü puhnou aetou 
peie.  
10Eye ngaobayu maitao hai hraongu ngaolai ae pah shisholai; nghiphei touli 
hinou puletaoye sü hulai bailai.  

Loutao 7 

Cheche Zü vanou Paoyu Veachi 

1Oh Mapaowo, avei Ramai, Eye vupeio tea ne hi vewe; athaihua laiyu maitao 
hinou Eye vupapeio alia khailupa peio,  
2sübümo louzü khaosouveo büa puletao nou Eye poa ta-a bailai, mai linoua 
Eye tave khailu peilou hoyu buh hi pota-a balai, ae puletao nou Eye paidesa 
sawu bailai.  

3-4Oh Mapaowo, a Ramai, Enou maitali hi soumahyu bulouzü, Enou asamai 
aliye shodo souwu louzü, moa hali donou-a moa ngaoba zhubamai hi 
azhaipou shiwu louzü, haibüyu paitya ali koute-a Enou souwure touyuo— 
5sübüyu thaio Eye ngaobayu maitaoye panou athai ngoutheo, ae Eye nülou 
theo, alia puletaoye panou Eye soukao theo, alia ahri hayu thaiphao ali soua 
deiphao khaiwu theo!  
6Lekha soupoa tashu peio, Oh Mapaowo! Eye ngaobayu maitao vei lekha 
rarou nasü tashu dupeio; lah ne kaishuloua Eye soukha peio! kaozü nasü 
nenou jüpayu nasüe,  
7südonou neye sühao-a buyu mai hrülaiye pove jülo, alia ratei hinou 
puletaoye khosa-a hrüpeio.  
8Mai hrülai vei chikure nasü ne-e. avei jüpa hinou chiku peio, Oh Mapaowo; 
E mah hae touyu sü nenou süwe.  
9Newo acheche Ramai-e, ae Etao tsüle alia jüpa pei hinou chiku peiwe. Mai 
ashi maitao nou vahshi souyu khesü souha peio ae mai aveih maiye buu peio.  
10Ramai hai Eye vupa-apeio nasüe; puhnou puh chi züyu maiye khailupa 
peie.  
11Ramai hai checheyu hinou chiku-apeio nasüe, ae ashi maiye teisa nou 
rarouwe.  
12Puletao vei ahrü dalou molouzü, Ramai nou puhvei khoche hei roulai. 
Puhvei louka paipalai alia süsü souda-a bulai;  
13puhnou puhvei thailou veiyu basei polashulai, alia mei kei-a buyu puhvei 
louthou nou poshu teloulai.  
14Zhukhaio, maishiyu mainou kabüa hashi khesü chopa louwe; Puletao nou 
soubüre roloua la-luyu vah souwe.  
15Ana maiye donou rüh southou khaitouyu rüh hisü lah puletaoye muloua 
bailai.  

16Südonou lah puletao vei ashi nanou puletaoye tudee-a souvea peiwe, ae lah 
puletao vei zhaipou shiyu nanou puletaoye zhipeiwe.  
17Mapao vei acheche na vanou Enou puhye kalo paowe; Akukulai hi 
buyu Mapao hisü Enou lou soushowe.  

Loutao 8 

Ramai vei Khouko Ava ae Emai vei Khekai 

1Oh Mapaowo, Etao vei Mapaowo, nevei adu aso sü teideiphao teitei hinou 
ngaowe! neye paoshoyu hai raki hi khetere;  
2nahtoumai alia nao-a buyu napumai mü hinou neye lou sou showe. Newo 
ngaobamai hinou kaozhou shiyu hae; neye duyu mai taralia nenou 
soukhaikou baiwe.  
3Nenou soukhai touyu teikou Enou zhuyu phaki, lahkuku vei buh hi souposhu 
khaitouyu khouh ae teivutao zhuyu phaki— 
4nenou licho peiyu ae nenou soutaosou lüpei-a buyu; Emaitou sü daige?  
5Anou nenou puhye sü lah ne likheithe jünou khai-a soupeie; nenou puhye sü 
khouko ava ae khuhao nou peirü soua rüpeie.  
6Puhye panou ne basha veishi pei khowo soure donou nenou puhye sü 
dopapeie; nenou puhye ne basha teitei pei hi khore donou pokhai peie:  
7zhaotu ae nghitu, alia rekhaona hrülai;  
8tei hi raohou ae khatao, alia zai hi buyu hrikhaona teitei pei hi panou khore 
donou soupeie.  
9Oh Mapao. Etao vei Mapao, teideiphao veishi nou nevei aduso nasü ngaore!  

Loutao 9 

Kaozü hinou Vah Soupeiyu donou Ramai hi Kalo Paoyu 

1Oh Mapaowo, Enou neye avei tsüle teitei nou peia paosholai; nenou soupei 
khaitouyu khupa vah teitei sü Enou paolai.  
2E ne vanou asa shoa lou soulai. Akukulai hi buyu Ramai, Enou neye lou sou 
sholai.  

3Eye ngaobayu maitao hai neye ngaolouyu phaki dakhai ta-a baiwe; puletao 
hai kaodu ta-a bailai.  
4Nevei chiku peiyu hai veie ae züe, alia nenou avei leli ae ajüpa hinou chi sü 
kupeie.  
5Nenou tyahrü kukheye züpeie, ae mai ashi maiye sü souha peie; puletaoye 
sü teisa nou lichopu khailai more.  
6Etaoye ngaobayu maitaoye sü souhakhai touwure; nenou puletao vei nuhdu 
khesü souha peiwure, ae puletaoye teisa nou ngaiche khowure.  
7Ana Mapao hai teisa vei veo süe; chikure donou puhnou vebuh sü soushu 
loure.  
8Puhnou deiphao maiye acheche hinou tukhasa-a bupeie; puhnou kaozü 
hinou tyahrütaoye chiku peie.  
9Mainou souvea laiyu maitaoye donou Mapao hai baibue, veaho-a buyu phaki 
kaovei-a sochao loure buh alie.  
10Mapao, neye süyu maisü neye louchewe; ne hi veyu mai taliye nenou 
thaopei moe.  
11Zion hinou buyu Mapao ye lou sousho khaio! Puhnou souyu vahtao sü 
tyahrü hülai hi paongao peio!  
12Veaho-a laiyu maiye Ramai nou licho peie; puhnou puletao vei krayu nasü 
ngaipei moe, ae puletao hi kaomoa souveayu maiye puhnou tudee peie.  
13Oh Mapaowo, Eye zhuvea peio! Eye ngaobamai nou souveayu avea sü 
zhupeio! athai hinou Eye vupa peio, Oh Mapaowo.  
14Sübüa Eye panou Jerusalem hi buyu maitao nghoujü laloure donou alia 
neye daidonou paoshowe touyu sü Enou puletao hi paongao peire donoue. 
Nenou Eye khailu peiyu donou E asalai.  
15Tyahrü kukhe maitao hai lah puletao nou hekhai touyu deibvü hi deloure; 
puletao hai lah nou rüh southou khaitouyu hinou muloure.  

16Mapao hai puhvei checheyu chidei hisü nou lah puhye süngao peiwe, ae 
mai ashimai hai lah puletao vei rüh hinou muloua baiwe.  
17Mai ashi maisü khü hi dakhai loulai, Ramai ye ngaiyu mai hrülai hai khü hi 
dakhai loulai.  
18Touhayu maiye sü teisa nou ngaophou moyu soulai moe; veaho laimai vei 
areih sü teisa nou ha-a bailai moe.  
19Tave peio, Oh Mapaowo! Maiye panou ne jünou ngalouso! Tyahrütaoye sü 
ne nghoujü hinou save chiku peikhaio.  
20Oh Mapaowo, puletaoye sü soupi peikhaio; puletao hai thai-a bailaiyu mai 
baie tiyu nasü panou sülou khaio.  

Loutao 10 

Kaozü nasü panou Soupeire donou Veachi Paoyu 

1Oh Mapaowo, ne daidonou hoshoa nou buwe? Etao nou veaho-a buyu phaki 
ne daisounou tutsü louwe?  
2Mai ashimai nou khaophu soua touhayu maiye souvea-a bure; puletao nou 
soukhai tiyu sho-rü hisü lah puletaoye panou mulou theo.  
3Mai ashimai nou lah puletao vei jüpa hinou le dusho loure; puletao hai 
dutounüyu nasü veiwe tiloua Mapao ye sü paoshiwe.  
4Mai ashi mainou khaophu zhai souloua Mapao ye sü ngaophou more; 
puletao vei tsüle hisü Ramai touyu ali-a hare.  
5Mai ashimai nou soupfüyu vah veishi sü veilouwe. Puletao nou Ramai vei 
chikuyu sü zhingao moe; puletaoye ngaobayu maitaoye sü puletao nou jünüa 
baiwe.  
6Puletao hai lah nou lah hi haibüa paoe, “Etao hai kaodu takhai toulai moe; 
Etao hai veahoyu daokhai toulai moe.”  
7Puletao vei mü hisü chaayu, dayu ae pirayu nou phoua bue; puletao hai chi 
ashi ae kaomoyu chi-la paoyu hai thashoe.  

8Puletao hai nuh kinou tutsüa bue, ae mah hayu maiye southare donou dapoa 
nou bue. Puletao hai lelou hoyu maiye kheikhei soua chohpoa nou bue;  
9khaosouveo büa puletao nou tutsüa buyu buh hinou kho-a bubaiwe. lelou 
hoyu maiye nüloure donou dapoa nou bue; puletao nou lelou hoyu maiye sü 
puletao vei rüh hinou muloua sapoa ta-a baiwe.  
10Veahoyu maiye sü dakhaowure, puletao hai kaotare; puletao hai puhvei 
khouko khevai loure.  
11Mai ashi maitao nou haibüa lah puletao hi paoe, “Ramai nou ngaiwure! 
Puhvei nghithou sü mailoure ae Eye ngaolou hore!”  
12Oh Mapaowo, maishi maitaoye sü tudee peio! Veahoyu maiye sü licho peio!  
13Daidonou maishi mainou Ramai ye paoshiwe, ae puletao nou haibüa paoe, 
“Puhnou Eye souvea laimoe?”  
14Ana nenou ngaowe, lelouho mai nou veayu ae sounou souyu sü nenou zhua 
nou bue ae teile busasü soukha peire donou bue. Lelou hoyu mainou puletao 
vei hrümamai sü ne bah hi thaothou peiwure; nenou teisa nou veaho 
laimaiye soukha peie.  
15Mai ashi mai ae hashi souyu maivei khouko sü souha peio; puletao nou vah 
shi soukhai touyu donou tudee peio; puletao nou vah ashi khesü bailoumo 
koute tudee peio.  
16Mapao sü akhai ha-a teisa nou veo sü soulai. Rah kukheye thoyu maitao hai 
puhvei teidei hinou hata-a bailai.  
17Oh Mapaowo, lelou hoyu maivei veachi sü nenou keinou peilai; nenou 
puletao vei tsüle sü soudu peilai.  
18Veaho laimai ae rounahtou vei krayu pai sü nenou kei peilai; nenou puletao 
vei jüpa hinou chiku peilai, sübüa deiphao maiye panou puletaoye sü soupipu 
laimoe.  

Loutao 11 

Mapao ye Loucheyu 

1E Mapao hinou bailouwe. Ne kabüa ahi haibüa paowe, “Raohou büa 
deichiva zhao palo;  
2daiolouzü mai ashi mainou puletao vei voulou sü mai aveih maiye kare 
donou paipaloua teloure.  
3Ha teitei nou shitayu thaisü mai aveih mainou souloure daie bue.”  
4Mapao hai puhvei sheeyu rathoki hinou bue; puhvei vebuh sü raki vanou 
bue. Puhnou deiphao mai hrülaiye sü zhuwe ae puletao nou soupfüyu veishi 
sü süwe.  
5Puhnou checheyu maiye sü zhupeiwe; ana mai ashi ae züveiyu jüpayu maiye 
sü ngaora shoe.  
6Puhnou maishi mai hisü meithou nou rükou peilai; meikei vei teikhai sünou 
seive puletaoye sü tudee peilai.  
7Mapao hai cheche-e ae vah aveih souyu maiye sü leshi-e; acheche mainou 
puhvei nghoujü hinou bulai.  

Loutao 12 

Soukha Khoyu Veachi 

1Etaoye soukha peio, Mapao! ae aveih mai ali koutea hare; le sheesha touyu 
mai hai ngaolou hore.  
2Mai hrülai hai ali nou ali hi müvei müthea nou dahrü hrüa lalu va-a baire.  
3Oh Mapaowo, müvei mütheayu mali khesü souha peio! haibüa nou 
khaophou chi paoyu mü khesü souha peio:  
4“Etao vei chipao lako nou Etao nou jüpayu na khesü ngaolou süe. Etao nou 
chi paonüyu khesü paolai, ae mai linoua Etaoye sü nulou hoe.”  
5“Ana chuo Enou velaire,” tea Mapao nou paoe, “daiolouzü touhayu maiye sü 
souvea peia baire, ae mainou souchoro peiyu maitao hai lepoa nou bure. 
Puletao nou jüpa shoa nou reihpoa buyu nasü Enou puletao hi peilai.”  
6Mapao nou paopeikhai touyu khesü louche louveie; sütao hai mei hinou 
pothou dei-a bakha anai koute soushee khaitouyu shahu bütoue.  

7-8Mai shimai hai buh veishi hinou buloure, ae mai hrülai nou vah ashi khesü 
paosho-a bubaire. Oh Mapaowo, Etaoye panou kaozhou ashi daoso, ae 
sübüyu maitao hinou Etaoye vupa peio.  

Loutao 13 

Soukha Peio tea Veachi Paoyu 

1Ne Eye teile kaso ngaiwua bulaige, Oh Mapaowo? Teisa nou ngai-a 
bailaiwu? Ne ahinou teile kaso tutsüa bulaige?  
2Teile daisoa Eye panou ale vea-a teithetsü tsü chopa louhoa bulai? Teile kaso 
Eye ngaobayu maitaoye panou ajünou koloua bulai?  
3Oh Mapaowo, avei Ramai, Eye zhupeio alia Eye chila peio. Eye khouko 
peidakhai pupeio; Eye panou thaitaso.  
4Eye ngaobayu maitaoye panou “Enou puh jünou veiloure” tea panou paoso. 
E kaodu tayu donou puletaoye panou asayu sü soupeiso.  
5Enou nevei zhuvea leshiyu nasü louchewe; Enou asa-a bulai, daiolouzü 
nenou Eye khailupa peie.  
6Oh Mapaowo, Enou neye lou sousholai, daiolouzü nenou ahi veihsho 
peiwure.  

Loutao 14 

Deiphao Maivei Ashi 
(Lou 53) 

1Avo maitao nou lah hi haibüa paoe, “Ramai hae!” Puletao mai hrülai nou 
shita khaitoure, ae puletao nou ngaora shoyu vah haso khesü soutare; kaozü 
vah souyu mai ali koute-a hare.  
2Mapao nou rakiva nou zhikou deiphao mai hai tsü veiyu mailia buhasa tea 
zhuwe, ae puhye thoyu mai ali-a buhasa tea zhuwe.  
3Ana puletao mai hrülai nou shita khaitire; puletao mai hrülai nou raibütoua 
shikhai tare. Puletao mai ali koutea kaozü vah nasü soumore, mai ali koutea 
vah aveih soumore.  

4Mapao nou noue, “Hashi souyu mai haitao hai daizhou koute vowe? Puletao 
nou avei maitao vei touso sü shaoto shaoso-a laiwe, ae puletao hai ahi veachi 
paokhai toumoe.”  
5Ana puletaoye sü ngaopi soua soupi peilai, daiolouzü Ramai hai puhvei chi 
züyu maitao hinou bua baiwe.  
6Hashi souyu maitao nou tainoutou soua laiyu maitao vei tsüchoda khaitouyu 
khesü soupepo peiwe, ana Mapao nou puletaoye sü vupa peiwe.  
7Israel maiye khailupa peiyu nasü Zion hinou velai! Mapao nou Israel 
maitaoye savayu nasü peidakhaiyu phaki puletao hai daizhou koute asa laisa!  

Loutao 15 

Ramai nou Jüpayu Zhai-hrü 

1Oh Mapaowo, kabüyu mainou nevei Rathoki hisü taloulai? Thaonou nevei 
sheeyu Zion deichi hinou neye tholaige?  
2Hateitei hinou Ramai vei chi züyu mai, ae teisa nou acheche vah souyu mai, 
checheyu chi paoyu mai, ae tsüle sheesha teanou hrüyu mai,  
3alia maiye paoshi moyu mainou, puhvei samai khamai hi kaomo zümoyu 
soumoyu mai, mokhaia puhvei kinapa hi zhaochi paota moyu mai,  
4Ramai nou malaiyu maiye aetou moyu mai, ana Mapao vei chi züyu maiye 
tsükhou peiyu mai noulai. Puletao hai lah nou paokhai touyu nasü liche-a 
soupeiwe, tateimo deinou tateiyuma soupeiwe.  
5Puletao hai maiye pousha vea lia pomoa poupao peiwe, mah hayu mai hi 
zhopao ashi soure donou seihla peia zülou hoe. Haibüa nou soupfüyu maitao 
hai teisa nou kaozhou vei-a bailai.  

Loutao 16 

Lülouche-a Paoyu Veachi 

1Eye vupeio, Oh Ramai; daiolouzü ne hinou tave baichao loulai.  
2Enou Mapao hi paoe, “Ne hai avei Mapao-e; ne hinou moa ahi havei touyu 
ali-a hae.”  

3Mapao vei chilee checheyu maitao hai daizhou koute veisa! Enou sava kayu 
hai puletaoye koa buyu nasüe.  
4Rashitaoye thaihu tayu maitao hai lah puletao hi veahoyu povepu loua baie. 
Puletao nou posheela pei-a buyu hisü Enou louzho laimoe; Enou puletao vei 
rataoye sü tholai moe.  
5Oh Mapaowo, Enou neye likhei avei soua bua bailai, ae nenou Eye jüpayu na 
teitei sü peie; avei hümamai hai ne bah hinou bue.  
6Nenou Eye sapeina peikhai touyu khesü daizhou koute ngaokhupa-e; sütao 
hai daizhou koute veisa!  
7Enou Mapao ye sü paoshowe, daiolouzü puhnou Eye süthaisa-a tapeie, ae 
khei teile hia avei tsüle sünou Eye paodou peie.  
8Mapao nou Eye koa bukoute peiwe touyu Enou süe, puh hai ahi nghitei-a 
bue, südonou Eye hatara linou soulülou hoe.  
9Südonou Enou asa-a puhye kalo paowe, ae pei hiyu lia ha-a nou vaphi tea 
bue,  
10daiolouzü puhnou Eye athai vei khouko hinou vupa peie. Enou chilee 
cheche-a puhvei kuvah sü soupeie, ae puhnou Eye thaimai vei teidei hisü 
panou hotalai moe.  
11Nenou Eye hriyu ludu nasü ngaopeilai; nenou Eye koa bupeiyu donou ahi 
hai savayu phoutao-a bue, ae teisa nou Eye savayu nasü pove peie.  

Loutao 17 

Mahlia Hayu Mainou Paoyu Veachi 

1Oh Mapaowo, Enou kaozü na thaipfü soupeio tea khoyu nasü keipeio, Enou 
kra–a soukha peio tea paoyu sü lenoua keipeio! Ale sheesha teanou veachi 
paoyu sü kei peio.  
2Enou jüpayu hinou avei chi sü nenou keipeilai, daiolouzü kaozü nasü nenou 
süwe.  



1273 

 

 
   Sheeyu Baibel 

© 2009, Bible Society of India. 
 

 
 

 

3Nenou avei tsüle sü süwe. Nenou ahi sü khei nou ve-e; nenou Eye kabüa 
busa touyu veishi sü zhuwe, ae hashi ali-a ahinou bua nenou ngaolou moe.  
4Mai kukhemai büa Enou chila shi sü raomoe; Enou nevei chikha sü züloure, 
ae ashi mainou tayu ludu nasü thaowure.  
5Teisa nou nevei ludu hisü Enou ta-a baiwe, ae teithe lia Enou sühinou tarei 
tavai tamoe.  
6Enou ne hisü veachi paowe, Oh Ramai; daiolouzü nenou avei veachi sü kei 
peie; südonou ahilo reiloua Enou paoyu avei chipao khesü kei peio.  
7Nevei khupa leshiyu nasü paongao peikhaio ae Eye khailupa peio; ne hinou 
bailouyu thaio, Eye ngaobayu maitao nghoujü nou E hai kaozhou vei bailai.  
8Soutaosoua Eye zhutoua kho peio, nevei shouh khe hinou Eye poku peio,  
9Eye soushilai tea buyu maishi maitao hinou. Eye ngaobayu maitao nou 
sühao poa buloure;  
10puletao hisü zhuveayu aliro ha-e ae khaophu sousho-a chi pao-a bure.  
11Chuo puletao hai Enou tayu buh liki hisü veloua Eye soukhaore donou da-a 
buloure.  
12Puletao hai khaosouveo büa Eye da-a buloure, Eye peide sasa khaire donou 
da-a buloure.  
13Oh Mapaowo, tave Eye dua buyu avei ngaoba maitaoye souka ngheipeio! 
Eye mai ashimai bah hinou nevei khoche nou poloua khailupa peio.  
14Deiphao hai hinou jüpa ngaochekho-a buyu maitao hinou Eye khailupa 
peio. Nenou puletaoye souveare donou khaida khaitouyu nanou poa 
puletaoye tudee peio; puletao vei nahmaitao hi khayu jünou la-a nou 
souveapu peio, ae puletao vei nahmai tyaomaitaoye donoua khaida peio!  
15Ana Ewo louzü neye ngaolai, daiolouzü Enou kaomo zümo vah ashi ali-a 
soumoe; ae Enou kaishuyu phaki, ne nghoujü nou sava-a nou neye rai-a bulai.  

Loutao 18 

David vei Veilouyu Lou 

(2 Sam 22.1-51) 

1Oh Mapaowo, Enou neye leshie! Ne hai Eye vupa apeio nasüe.  
2Mapao hai avei chuhdu ae reihkhaobu nasüe. Avei Ramai nou Eye kho 
peiwe, ae puh hinou Esü bailouwe. Puh hai avei rü-e ae Eye vupeia panou 
kaozhou veia bubaiwe.  
3Enou Mapao ye kuyu phaki, Eye ngaobayu maitao bah hinou puhnou Eye 
khailupa peie. Mapao ye paosholo!  
4Kaozhou shi-a thailou veiyu sünou Eye sühao loure, ae soukanghei peiyu 
sünou dzüdu büa ahisü veloure.  
5Kaozhou ashi ae athai sünou Eye sühao loure, ae khü hi loure vei sho-rü 
sünou Eye sühaokhai loure.  
6Enou veaho-a buyu phaki, Mapao ye sü Enou ku-e; Enou avei Ramai hi Eye 
soukha peio tea kho-e. Puh vei rathoki hinou avei pai sü puhnou süloure; 
soukha peio tea Enou kra-a paoyu sü puhnou kei peie.  
7Süthaisü deiphao hai ngua nou lüre, deichi vei beimaa hai lüa ngure, 
daiolouzü Ramai nou lekha loure,  
8Puhvei nghou qulu hinou meikhao sü khaopare, ae puhvei mü hinou meikei 
ae meithou sü keipare.  
9Puhnou ratei sü soukho khaiwure ae puh phi khevai sü zhitei touyu teihao 
nou koulou loure.  
10Puhnou shouh pfüyu khaona phao hinou tavei shopoa nou zhaotawe, 
puhnou teikhai vei shouh hinou zhaopoa tawe.  
11Puhnou lah puhye sü azhi nou holoure, puhye sü teihao ae dzü nou sühao 
poa nou bue.  
12Puh nghoujü hinou buyu teirei vavayu hisünou payu reithou ae mei ava 
nou zhitei-a buyu teihao khesü souha laire.  
13Süthaisü Mapao nou ratei hisü nou pa teisü pare, ae Kukulai hi Bupu pai sü 
panou choue.  

14Puhvei voulouthou sünou kapa puhye ngaobayu maitaoye sü soupho rarou 
laiwure, teipei vavayu nasü nou pa puhnou puletaoye sü tutare.  
15Oh Mapaowo, nenou neye ngaobayu maitaoye züpeiyu phaki, ae nevei 
lekha rarou sünou puletao hi rayu phaki, zaidu dzü nou hopfüa buyu dei sü 
zhingaoe, ae deiphao vei beikhei sü halinou-a hokhai more.  
16Mapao nou ratei hinou takou Eye poloue, ae Eye puhnou zai thoushoyu buh 
hinou popa peie.  
17Puhnou Eye ngaoba shoa buyu maitao, ae Eye ngaora shoa buyu maitao 
bah hinou vupa peie, daiolouzü puletao hai Eye donou khousho loure.  
18E veahoa buyu teile hinou puletao nou Eye due, ana Mapao nou Eye vupa 
peie.  
19E kaozhou shia buyu phaki puhnou Eye soukha peie; puhnou Eye khailupa 
peie, daiolouzü puhnou Eye jüpa-e.  
20Mapao nou Eye kaozü thaifüa buu peie, Enou chilee checheyu thaifüa 
puhnou Eye shiha peie.  
21Enou Mapao vei chikha sü züwe, ae Enou Ramai hisü nou tarei tamoe.  
22Puhvei chikha veishi sü Enou züloure, ae puhvei kharochi khesü Enou züba 
moe.  
23E mah ali-a hai-e touyu puhnou süwe, ae kaomoyu vah haso aliro Enou 
soumoe.  
24Südonou Mapao nou Eye kaozü soua hrüyu donou ae chilee cheheyu donou 
shiha peie.  
25Oh Mapaowo, nenou chilee checheyu mai hisü chilee cheche peie; mai 
aveih mai hisü nenou mai veisho peie.  
26Sheeyu mai hisü nenou sheesha-a ngaopeie, ana mai ashimai hisü nevei 
zhaipou ashi nasü soungao peie.  
27Nenou tainou soua laiyu maiye sü khailupa peie, ana khaophu souyu maiye 
sü ponakou peie.  

28Oh Mapaowo, nenou avei meivabvü nasü taopeie; ahi zhi-a buyu nasü 
nenou souva peie.  
29Eye ngaobayu maitaoye duloure khouko sü nenou ahi peie, ae puletao nou 
kivo khokhai touyu khesü zhaocho lousüyu khouko sü ahi peie.  
30Ramai vei vah haso hai veichekho toua baie! Mapao vei chipao hai cheche-
e! Puhye louche-a phouyu mai hrülai hisü puhnou rü ali büa vupeiwe.  
31Mapao likhei Ramai sü baie, Etaoye vupeire hai Ramai baimoa kukhe mai 
thao bue?  
32Ramai nou Eye soukhou soutsü peie, ae avei ludu veishi sü kaozhou veia 
panou taloue.  
33Puhnou Eye shu büa tavei shoyu phi soupei khaitoue, ae deichitao hia Eye 
panou kaozhou veia buloue.  
34Puhnou Eye soureih soure do khesü doupeie, sübüa Eye panou chikayu 
voulou koute-a poa kalou süyu sü soupeie.  
35Oh Mapaowo, nenou Eye vupeie ae khailupa peie, nevei leshi zhuvea vanou 
Esü duso-a baie, ae nevei khouko vanou Esü kaozhou veia baie.  
36Ngaoba maivei bah hi loure hinou nenou Eye poku povai peie, ae Eye 
panou kaodu takhai toumoe.  
37Eye ngaobayu maitaoye panou thaihu poho puletaoye nüloue, puletaoye 
souha khaimo koute panou souha loue.  
38Enou puletaoye dakhao peie, ae puletao hai kushupu laimoe, puletao hai 
anghoujü nou hraongu ngaore.  
39Nenou Eye soureih soulou süyu khouko sü peie, ae Eye ngaobayu maitao 
jünou ngalouyu peie.  
40Eye ngaobayu maitao hai nenou pa ahinou tutare, Eye ngaorayu maitaoye 
sü Enou souha peiwure.  

41Soukha peio tea puletao nou kra-a khowe, ana puletaoye sü maili noua 
vupa peimore; puletao nou Mapao ye ku-e, ana puhnou puletao vei khoyu 
nasü keipei more.  
42Enou puletaoye sü naihü büa sousasa khaipeiwua puletaoye sü panou 
teikhai nou hüpoa tare. Enou puletaoye sü ludu hi buyu nai büa deijüjü peie.  
43Eye ngaophou moa khaityayu maitao hisü nou nenou Eye khailupa peie, ae 
Eye panou tyahrütao pei hinou pa peikhowo nasü soupeie. Enou sümo 
ngaomoyu maitaoye panou chuo avei kuvah souyu mai soure.  
44Vakou mainou chuo Eye khurüa bure, Enou kharochi peiyu phaki, puletao 
nou achi sü züre.  
45Shetu maitao hai khuveiyu sü hare, ae puletao nou veihsho-a soukhai touyu 
reihkhaobu kinou ngaopi shopoa vakou tupare.  
46Mapao hai hriwe! Eye vupa-apeio ye sü paosholo! Eye khailupa peiyu 
Ramai vei aduso nasü shapao peikhaio.  
47Eye ngaobayu maitao jünou veilouyu nasü puhnou Eye peie, tyahrütaoye sü 
avei khakhe hi polou khaipeie.  
48ae Eye ngaoba-a buyu maitao hinou Eye khailupa peie. Oh Mapaowo, 
nenou Eye ngaobayu maitao jünou veilouyu nasü peie, ae zhaipou ashi 
maitao hinou Eye vupa peie.  
49Südonou Enou neye tyahrütao nghoujünou paoshowe; Enou neye lou 
soushowe.  
50Ramai nou puhvei veo hisü dusho-a veilouyu nasü peie; puhnou dokupa 
louyu mai hisü tobai soumoa leshiyu nasü ngaopeie, David ae puhvei 
tyaosholea hrülai hisü akhai hayu zhuvea leshi nasü peie.  

Loutao 19 

Teideiphao Souyu hi Ramai vei Kathe 

1Ratei nou Ramai vei kathe sü pongaowe! Raki hi buyu teivu khenou puhvei 
basha khesü ngaowe.  



1278 

 

 
   Sheeyu Baibel 

© 2009, Bible Society of India. 
 

 
 

 

2Zhou teitheh payu nasü nou thainesho-a teithehpa-a bailai touyu sü paosü 
peiwe, ae khei teimai teizhiyu haina nou dosho-a khei sü velai touyu hai 
paosü peiwe.  
3Paila moyuma chipao lako aliro paomoe, hakho ali-a choumoe;  
4ana puletao vei chipao hai deiphao teitei seita loua baiwe, ae deiphao 
kainghou adai veishi hi chouve khailou baiwe. Ramai nou ratei hinou 
teinghiye donou ki ali soupei khaitoue.  
5Sübüa puhnou shinghi laiyu mai ali büa shona hai tapawe, ae tuvayu mai ali 
nou tuvei shopoa tuyu büa pawe.  
6Puhnou ratei alilo vanou paloua tasühao poa alilo vahi kou loutawe. 
Hataralia puhvei souyu na hisü nou tutsü louhoe.  

Mapao vei Chikha 

7Mapao vei chikha hai chekho baie, haina nou rakoye sü souchü soukhou 
peie. Mapao vei kharochi hai louche louveie, haina nou tsüdo hayu maiye sü 
tsüdo aveih peiwe.  
8Mapao vei chikhatao hai kao-e ae sütao zü louyu mai hai savawe. Mapao vei 
kharochitao hai cheche-e, ae sütao nou maikhe maiye sükulou süyu tsüdo 
aveih nasü peiwe.  
9Mapao ye tsükhoulo, puh hai veisho-e; puh hai akhai ha-a nou sübüa 
bukoute-a bailai. Mapao nou chiku peiyu hai kao-a baiwe, puhnou chiku 
peiyu hai teisa nou cheche hisünou kupeia baiwe.  
10Sütao hai sana jünou jüpapulo, sütao hai laivoudzü veikayu tyajünou jüpu 
hie.  
11Sütao nou nevei kilai Eye tsüdo peiwe, sütao zü louyu donou Eye buu peie.  
12Mai ali-a lah vei mah nasü ngaolou moe; Oh Mapaowo, Eye ngaomoyu 
mahmotao hinou khailupa peio.  

13Pfüphao nou sounüa souyu mahtao hinou-a Eye povai porei peio, sütaoye 
panou Eye khasa-a bupeiso. Sükulouzü E hai lichekho-a bailai, ae mahmo 
ashi hinou E hai shee-a bailai.  
14Avei chipao lako ae Enou tsücho-a buyu khesü nenou popeio, Oh Mapaowo, 
avei baibu ae Eye khailupa apeio.  

Loutao 20 

Veilouyu donou Veachi Paoyu 

1Nenou veaho-a buyu phaki Mapao ye panou nevei veachi sü keinou peio! 
Jakob vei Ramai ye panou neye vupa peiyu sü soulou theo!  
2Puhnou neye panou Rathoki hinou soukha peiyu sü seive peiyu soulo, ae 
Zion deichi hinou neye babou peiyu sü panou soulo!  
3Nenou posheela peiyu teitei sü puhye panou popeiyu sü soulou theo, ae 
nenou meideia sheelayu veishi sü puhye panou jüpayu sü soulou theo.  
4Nenou jüpa-a buyu teitei sü puhye panou neye peiyu sü soulo, ae nenou 
tsüchoda-a buyu veishi panou vete louyu sü soulou theo.  
5Süthaisü nenou veilouyu donou Etao hai lesa-a nou shusoua shalai, ae nenou 
ngalouyu donou Etao hai khonüh nüa Ramai ye paosholai.  
6Chuo Enou süloure, süolouzü Mapao nou dopa khaitouyu puhvei veoye sü 
veilouyu sü peiwure, puhnou sheeyu raki vanou puhnou veachi sü keinou 
peie, ae puhvei khouko sünou puhye veilouyu sü peiwure.  
7Kamai-a nou lah puletao reih vei rheiluki khesü louchewe ae kukhe mainou 
puletao vei rhei khesü louchewe. Ana Etao louzü Etao Ramai Mapao vei 
khouko nasü louchea baie.  
8Sübüyu maikhe mai sü kaodu ta-a bailai, ana Etao louzü kushu loulai ae 
lachü loulai.  
9Oh Mapaowo, veo ye veilouyu nasü peio, Etao nou kuyu phaki Etaoye chila 
peio.  

Loutao 21 



1280 

 

 
   Sheeyu Baibel 

© 2009, Bible Society of India. 
 

 
 

 

Veilouyu donou Paoshoyu 

1Oh Mapaowo, veo sü lesa shoa nou bue, daiolouzü nenou puhye sü khouko 
thoupeie, puhnou asawe, daiolouzü nenou puhye veilouyu sü peie.  
2Puhnou jüpa-a buyu veishi sü nenou puhye peie, puhvei akho khesü nenou 
noupeie.  
3Nenou puhye shiha alao soumoa peie, ae puhye veikayu sana nou peirü sü 
rüpeie.  
4Puhnou ne hinou hrümai kho-e, ae nenou puhye hrüshoyu nasü peie.  
5Nenou puhye soukha peiyu donou puhvei kathe sü dushore, ae nenou puhye 
sü zhih tayu ae tsükhouyu hai-a peie.  
6Puh hisü teisa nou nevei shiha sü bupeie, ae nenou puhye salai peiyu donou 
puh hi asah nasü bue.  
7Khoukhoulai Mapao ye sü veo nou louchewe, ae Mapao vei tobai soumoa 
leshi peiyu donou puh hai teisa nou kaozhou veia hrüloulai.  
8Veo nou puhye ngaobayu mai hrülaiye sü nüloulai, puhye ngaorayu mai 
veishiye sü puhnou nüloulai.  
9Puhnou veyu phaki, puletaoye sü mei deiyu büa souha peilai. Mapao vei 
lekha rarou sünou puletaoye sü zhaoloulai, ae mei nou puletaoye sü 
deihawulai.  
10Puletao vei tyaosholea maitao hai mai ali koute-a shokhai peilai moe, veo 
nou puletao mai hrülaiye sü souha khaiwulai.  
11Puletao nou puhye soushire donou tsüchoda-a shodo ashi khesü soulai, ana 
puletao hai veilou laimoe.  
12Puhnou puletaoye voulouthou nou kalai, ae puletao hai ngaopi-a tuta 
bailai.  
13Mapaowo, Etao nou nevei khouko aduso nasü paoshowe! Nevei khouko sü 
Etao nou lou sousholai.  

Loutao 22 

Dopfüa Krayu ae Lou Soushoyu 

1Oh a Ramai, avei Ramai, ne daisounou Eye thaowure? Ne daisounou Eye 
soukha peire hinou ae Enou lüa nou rayu hisü nou dousho poa tage?  
2Oh a Ramai, hea tei vayu phaki, Enou neye kra-a nou ku-e, ana nenou Eye 
chila pei more; ae khei-a neye ku-e, ana Eye panou soyu sü ngaolu moe.  
3Ana neye sü Sheeyu Nasüe tea vebuh peiwure, ae Israel mainou paosho-a 
buyu sü ne-e.  
4Etao vei puopaoh maitao nou neye sü louche-e, ae nenou puletaoye sü 
khailupa peie.  
5Puletao nou neye kuloue, ae puletao hai kaozhou ashi hisünou tarei paloue, 
puletao nou neye louche-e, ae puletaoye hraongu panou ngaomoe.  
6Ana Ewo louzü mai more; shikhaongao ali baie, mai hrülai nou Eye sü 
ngaora-e!  
7Eye ngaoyu mai hrülai nou Eye sü konüre, puletao vei mali sü thaipa loua ae 
puletao pei sü nguloua haibüa paoe,  
8“Nenou Mapao ye sü louchewe, puhnou neye daisounou khailupa peimowe? 
Mapao nou neye jüpayu thaisü, puhnou neye daisounou soukha peimowe?”  
9Nenou Eye apfüpou hinou sapa peie, ae E nahmaitou soua buki nenou Eye 
kiko papeie.  
10Nalouyu teithe hinou Enou Eye ne hi peiwure, ae apfü pou hinou buyu teile 
hinou ne hai avei Ramai.  
11Ahinou dousho-a bupeiso, daiolouzü kaozhou ashi nasü ahi nghitei-a bure, 
ae mai linoua Eye soukha peire mai hare.  
12Chode taoli nou sühao louyu büa Eye sü ngaoba maitao nou sühao loure, 
Bashan hi soushi shoyu chodetao nou sühao louyu büa Eye sü haoloure.  
13Houzüa nou rapoa laiyu khaosouveo büa puletao hai mü hepoa Eye dulai 
tea bure.  

14Deiphi hi dzü lalaiyu büa avei khouko sü hatare. Avei rao teitei sü kuku 
takhai toure, avei lüthou hai laivoudzü phe nou voudzü zhaotayu büa hatare.  
15Avei raoqulu hai naihü büa thetare, ae avei mali hai akhou hinou taotei 
touloure. Nenou Eye panou thaire donou naiphao hi khaipeiwure.  
16Sei nou sühao louyu büa maishi maime ali nou Eye sü sühao loure, puletao 
nou aphi bah sü pailoure.  
17Avei rao veishi pa zhingaore. Eye ngaobayu maitao nou Eye sü phetei 
touloure.  
18Puletao nou avei sabanü khesü poloua rako zhua zhiloure.  
19Oh Mapaowo, ahinou douta peiso! Thasho-a nou tave Eye vupa peio!  
20Khoche mü hinou Eye vupa peio, seitao hinou avei hrirai khailupa peio.  
21Souveotao hinou Eye vupa peio, rekou nou buyu chodetao hinou Eye 
khailupa peio, Esü halia soulou hore.  
22Nenou soupeiyu vah haso khesü Enou avei maitao hi paopeilai; puletao nou 
vejüa buyu hisü Enou neye paosholai.  
23“Mapao vei kilai maitaore, puhye paosholo! Jakob vei tyaosholea maitao, 
puhye tsükhoulo! Israel maitaore, puhye tholo!  
24Puhnou touha soha laiyu maiye ngaonghi moe, moyuma puletao nou 
veahoyu nasü ngaophou moyu sou moe, ana puletao nou khoyu khesü kei-
nou peiwe.”  
25Nenou soupei khaitouyu vah khesü Enou maisou vejüa buyu hinou neye 
paosho peilai, neye tho-a buyu maitao nghoujü nou Enou neye peilai tea 
paokhai touyu posheela khesü posheela peilai.  
26Touhayu maiye sü panou tounü sü touloulai, Mapao ye phouyu maitao nou 
neye sü paosholai. Puletao panou teisa nou savayu sü soulou theo.  
27Tyahrü hrülai nou Mapao ye sü licholai. Deiphao kainghou veishi hinou 
hrüyu mai hrülai sü puh hi dakhai velai; tyahrü veishi nou puhye sü tholai.  

28Daiolouzü Mapao nou veo nasü baie, ae puhnou tyahrü hrülaiye sü tukha-a 
hrülai.  
29Khaophu souyu mai hrülai nou puhye sü khurülai, thai-a bailaiyu mai 
hrülai nou puhye sü nakou khurülai.  
30Haithai nou hrüvere bonakha maitao-a puhvei kuvah sü soulai, vere 
khaphao teitei nou Mapao vei ko sü paolai.  
31Nakou moa buyu maitao hisü haibüa paolai, “Mapao nou puhvei maitaoye 
khailupa peie.”  

Loutao 23 

Mapao hai Etao Zhaokhopue 

1Mapao hai avei zhaokhopue, Enou jüpayu teitei sü buche-a baie.  
2Puhnou Eye pou dai veiyu buh hinou pa sochaoloue, ae Eye dzü veishoa 
buyu hisü save peie.  
3Puhnou ahi pfüchi thou peie. Puhnou paohpei khaitouyu thaifüa Eye 
checheyu ludu hinou süthaisa-a tapeie.  
4Enou thaire vei teimai teizhi hinou ta-a buyuma, E ngaopi laimoe, Mapaowo, 
daiolouzü nenou Eye koa salai peie. Nenou poa zhaotu khoyu süüpo ae süüru 
nasü nou Eye vupa peie.  
5Eye ngaobayu maitao nghoujü hinou nenou Eye panou khonüh nüre donou 
souda khaipeie, nenou Eye sü tsükhou shoyu mai ali büa sühpeie, ae avei pai 
sü laphoutao peie.  
6Checheyu nevei leshi ae zhuvea nasü teisa nou avei hrümai hisü bukoutelai 
ae nevei ki hinou avei hrümai teitei hrüa bulai.  

Loutao 24 

Dushoyu Veo 

1Teideiphao ae sühinou hrüyu hrülai hai Mapao vei baie, deiphao ae sühinou 
buyu veishi hai puhvei baie.  

2Puhnou sünasü zaidu pei hinou soushu peie, ae zaidzü khevei nou beikhei 
nasü soushu peie.  
3Thaonou Mapao vei deichi vasü taopalai? Thaonou puhvei sheeyu Rathoki 
hisü talou laige?  
4Phibah sheeyu mai, ae tsüle sheeyu maitao, basharataoye thomoyu maitao, 
moyuma da-a nou chaachou soumoyu maitao noulai.  
5Mapao nou puletaoye sü shiha peilai ae khailupa peilai, Ramai nou 
puletaoye chechewe tea paopeilai.  
6Sübüyu maitao nou Ramai hisü velai, sübüyu maitao nou Jakob vei Ramai 
nghoujü hinou bulai.  
7Rokhu bomütao sü houpei khaio, daoh maivei kikhutao sü houpei khaio, 
dushoyu veo sü velou laire.  
8Dushoyu veo sü thaoge? Puh sü Mapao-e, khouko abuwo, soureih 
veilouyupu Mapao-e.  
9Rokhu bomütao houpei khaio, daoh maivei kikhutao sü houpei khaio, 
dushoyu veo sü velou laire.  
10Dushoyu veo sü thaoge? Veilou ngalouyu Mapao puh hai dushoyu veo 
nasüe.  

Loutao 25 

Süthai peire donou ae Khopeire donou Veachi Paoyu 

1Oh Mapaowo, ne hi Enou veachi paowe:  
2Oh avei Ramai, Enou neye louchewe. Eye panou hraongu ngaoso, ae Eye 
ngaobayu maitaoye panou ajünou ngalouso.  
3Neye louche-a ne vuzhia buyu maitaoye panou hraongu ngaoso, ana neye 
khaitya-a duyu maiye sü panou hraongu ngaotheo.  
4Oh Mapaowo, nevei ludu khesü Eye ngaopeio, ae sütao hai Eye doupeio.  

5Nevei acheche na thaifüa Eye panou hrüloure donou doupeio, daiolouzü ne 
hai Eye khailupa peiyu avei Ramai-e. Enou neye teisa nou louche-a bue.  
6Oh Mapaowo, nevei zhuvea ae tobai soumoa leshi peiyu nasü licho peio. 
daiolouzü hainasü raichoki nou nenou soungao peikhaitoue.  
7Enou nahle-a buki soumah pfümah khaitouyu mahmo khesü khaipeio. Nevei 
tobai soumoa leshi peiyu ae zhuvea peiyu nasünou Eye licho peio, 
Oh Mapaowo!  
8Mapao hai cheche-e ae veisho-e, südonou puhnou mah maiye ludu daiki nou 
talai touyu hai doupeiwe.  
9Puhnou tainoutou soua laiyu maikheye sü acheche ludu hi süthai sa-a tapeie, 
ae puletao hi puhvei leli nasü doupeie.  
10Acheche hinou ae leshiyu hinou puhnou puhvei chikha ae kharochi züa 
buyu maitaoye sü süthaisa-a tapeiwe.  
11Oh Mapaowo, nenou apaopei khaitouyu thaifüa avei mahmo khesü 
khaipeio, daiolouzü amah hai pousho-a buloure.  
12Mapao ye tsükhoua buyu maitao hai puh hinou puletao nou tare ludu nasü 
douloulai.  
13Puletao hai teisa nou sava-a nou hrüloulai, ae puletao vei nahmaitao nou 
teidei nasü poloulai.  
14Mapao hai puhvei chi züa buyu maitao vei samai khamai-e, ae puhnou koa 
vo soukhai touyu nasü puletao hi süngao peie.  
15Enou Mapao vei soukha peiyu nasü teisa nou vurei-a nou bue, ae puhnou 
Eye kaozhou ashi hinou vupa peie.  
16Mapaowo, ahi reidakhai vepeio, ae Eye zhuvea peio, daiolouzü E hai lah 
likhei baire ae lülou hore.  
17Enou levea buyu hisünou Eye sousava peio, ae Eye veahoyu hinou khailupa 
peio.  

18Enou veaho-a buyu ae sounou-a buyu nasü licho peio, ae amah veishi sü 
khaipeio.  
19Zhukhaio, Eye ngaobayu maitao sü kazhou bue; puletao nou Eye daizhou 
koute ngaora-a bue.  
20Eye vupeio ae khailupa peio, Eye panou hraongu daopeiso, E ne hinou 
baisho loure donou vewe.  
21Avei veiyu ae ale sheeyu nasü nou Eye poku povai peio, daiolouzü Enou 
neye louchewe.  
22Oh Mapaowo, puletao nou veahoyu teitei hinou, nevei Israel maitaoye sü 
khailupa peio.  

Loutao 26 

Mai Aveih Mainou Veachi Paoyu 

1Oh Mapaowo, Eye mah lia ha-e tea paopeio, daiolouzü Enou kaozü vah 
khesü souwe, ae avei hrümai teitei nou neye louchewe.  
2Mapaowo, Eye kabüa busa touyu sü zhukhaio, avei tsüle khesü ne lah kabüa 
bue touyu poa zhukhaio.  
3Daiolouzü nevei tobai soumoa leshi peiyu hisü nou Eye süthaisa-a tapeiwe, 
ae nevei acheche hisü Enou teisa nou tawe.  
4Enou muh hayu maiye koa bumoe, ae baonüa thephayu maiye salaiwu moe.  
5Enou vah ashi souyu maiye koa salaiyu sü ngaora-e, ae mai ashimai thaifüta 
moe.  
6Mapaowo, avei mah ha-e tea E abah dzüteiwe, ae nevei posheelabu pehao 
hinou tasühao-a neye thowe.  
7Enou neye paoshoyu lou sü souwe, ae nevei khupa shoyu vah haso khesü 
paowe.  
8Oh Mapaowo, nenou buyu buh, ae nevei kathe buyu buh nasü Enou leshi-e.  
9Eye mah souyu mai moa maiye dathayu maiye koa souha peiso.  

10Puletao hai teile busasü vah ashi soua baiwe, ae seihla polai tea bukoute-a 
baiwe.  
11Ewo louzü, kaozü vah nasü souwe; Eye zhuvea peio ae khailupa peio.  
12Kaozhou ashi daore teitei hinou E hai veia bubaie, maisou nou vejüa buyu 
nghoujü hinou Mapao ye sü Enou paosholai.  

Loutao 27 

Paoshoyu Veachi 

1Mapao hai avei ava ae Eye khailupa apeio nasüe; Enou mailia ngaopi 
laimoe. Mapao nou Eye kaozhou ashi teitei hinou vupa peiwe, haliro Enou 
ngaopire sü ha-e.  
2Mai ashi mainou apei hi reih souve Eye southalai touyu phaki, puletao hai 
phi süloua kaodu ta-a bailai.  
3Reihmai me dushoyu ali nou Eye sühao loua buyuma Enou puletaoye 
ngaopilai moe, Eye ngaobayu maitao nou duyuma, Enou Ramai ye sü louche-
a bubailai.  
4Enou hali Mapao hinou khowe; Enou jüpa-a phouyu nasü haina baie: avei 
hrümai veishi nou Mapao vei ki hinou bua puhvei aveih aduso nasü licho-a 
ae Eye khosa-a laipeio tea puh hinou khoyu nasü baie.  
5Veahoyu phaki puhnou Eye kiko peilai, puhnou Eye puhvei Rathoki hinou 
poku povai peilai ae kushoyu chuhdu ali phi hinou Eye pokhaitou toupeilai.  
6Südonou Eye sühao poa buyu ngaoba maitao jünou Enou veiloulai. Asayu 
nou shura soua puhvei Rathoki hinou Enou puhye posheela peilai; Enou lou 
soulai, Enou Mapao ye paosholai.  
7Oh Mapaowo, Enou neye kuyu phaki keinou peio! Eye zhuvea peio ae Eye 
chila peio!  
8Nenou “Ahi velo, ae Eye tholo” tea paoyu phaki, Enou haibüa chila peie, 
“Mapao, Enou ne hi velai,  

9Ne ahinou tarei tavai peiso!” Eye rarou peiso; Ne kilai Eye huta peiso. Ne sü 
Eye soukha apeio nasüe; Eye thaowua tapeiso, Eye malai peiso, Oh Ramai, 
Eye khailupa apeio.  
10Apfü ae apuo nou Eye thaowua talou vei-e, ana Mapao nou Eye kiko peilai.  
11Oh Mapaowo, nenou jüpayu ludu na hisü Eye panou taloure donou 
doupeio, ae zhoukao veiyu ludu hisü Eye süthaisa-a tapeio, daiolouzü Eye 
ngaobayu mai alao bue.  
12Eye soushilai tea da-a buyu maitao, ae Eye soupi-a buyu ngaoba maitao 
hinou Eye thaokhai peiso.  
13Avei hrümai haina hinou Mapao vei aveih, ae aduso nasü ngao-a hrülou süe 
touyu Enou louchewe.  
14Mapao ye sü louchelo! Puhye lü louchelo, chathai taso. Mapao ye louchelo.  

Loutao 28 

Soukha Khoyu vei Veachi 

1Eye vupa apeio Mapaowo, Enou neye kuwe. Enou kra-a kuyu avei pai sü kei 
peio. Nenou avei akho nasü keipei more toulouzü E hai athai maivei teidei 
hisü hota laire.  
2Enou kra-a ne hinou soukha khoyu phaki avei akho nasü keinou peio, Enou 
nevei sheeyu rathoki hilova abah lapoa khoyu phaki keinou peio.  
3Mai ashi maitao, vah ashi souyu maitao, ae chipao lako aveih nou pao-a 
buyuma le khevai hai ngaorayu phoutao-a buyu maitaoye koa Eye mah duka 
peiso.  
4Puletao nou soupfü khaitouyu vah thaifüa ae puletao nou vah ashi soukhai 
touyu thaifüa puletaoye tudee peio. Puletao nou soukhai touyu vah haso 
thaifüa puletao nou ngaozüa buyu nasü puletao hi soupeio.  
5Puletao hai Mapao nou soupei khaitouyu vah haso khesü popei moe, ae 
puhnou soupfüyu vah khesü ngaophou more, südonou puhnou puletaoye sü 
tudee peilai ae teisa nou puletaoye sü souha khaiwulai.  

6Mapao ye paosho khaio; Enou kra-a soukha peio tea khoyu nasü puhnou 
keinou peie.  
7Mapao hai avei pfüchi nasüe, ae avei rüe; Enou puhye louchewe. Puhnou 
Eye soukha peie, ae Eye sousava peie, Enou puhye sashoyu lou nou 
soushowe.  
8Mapao nou puhvei maitaoye vupa peie, puhnou dopa louyu veoye sü vupeie 
ae puhye khailupa peie.  
9Oh Mapaowo, nevei maitaoye khailupa peio, ae nevei maitaoye shiha peio. 
Puletao vei zhaokhowo nasü nenou soupeio, ae teisa nou puletaoye kiko peio.  

Loutao 29 

Teikhai Teirü Hrohinou Mapao vei Paikho 

1Mapao ye paosholo, rakiva maitaore; puhvei kathe ae khouko sü paosho 
khaio.  
2Mapao vei zhih aveih nasü paosholo; Masheeo veyu phaki puhye nakou 
khurüa tholo.  
3Mapao vei paila hai zaidu hinou chouwe, dusoyu Ramai nou teisüyu büa 
bue, ae puhvei paikho hai zaidu pei hinou büpoa tawe.  
4Mapao vei pai hai khouko busho-e; puhvei pai hai aveih ae aduso zhai 
lousho-e.  
5Mapao vei pai kho nou sedar süübe, Lebanon hi buyu sedar süübe koute-e 
souchalou baiwe.  
6Puhnou Lebanon hi deichitao hai panou chotoutu büa cho-a baiwe, ae 
Harmon Deichi hai nahleyu chode büa panou taloua baiwe.  
7Mapao vei paikho nasü nou pa tei reivava paloua baiwe.  
8Mapao vei paikho sünou radeiki sü soulü lou-a baiwe, puhnou Kadesh 
radeiki hai soulü peie.  

9Mapao vei paikho sünou phesüübe khesü soulü loua baiwe, ae süünghou 
khesü hülai khaiwua panou sakhai-a bu baiwe, ae puhvei Rathoki hinou 
maikhe mai nou haibüa sha bue, “Mapao ye panou aveih aduso nasü soulo!”  
10Mapao nou zaidu pei hinou khosa-a nou bue, puhnou teisa veo sü soua 
khosa-a hrülai.  
11Mapao nou puhvei maitao hi pfüchi sü peie, ae kaonayu sünou puletaoye ha 
peie.  

Loutao 30 

Kalo Paoyu Veachi 

1Enou neye paosholai, Oh Mapaowo, daiolouzü nenou Eye khailupa peie, ae 
ngaobayu maitaoye panou Eye jünüa asah soua bumoe.  
2Oh Mapaowo, avei Ramai, Enou kra-a ne hinou soukha peio tea khowe, ae 
nenou Eye souvei peie.  
3Nenou Eye athai hinou khailupa peie. E sü athai maivei teidei hi hota laire 
tea tapare, ana nenou avei hrümai sü thoupu peie.  
4Mapao ye louche-a buyu mai hrülai, puhye lou sousho khaio. Mashee-o nou 
daidai soupei khaitoue touyu khesü licholoua puhye kalo paokhaio.  
5Puhvei lekha rarou hai phajütou baie, puhvei aveih nawo louzü akhai ha-e. 
Kheiki nghidzü koua buyuma thainesho shona louzü savayu ve-a bailai.  
6E kaozhou veia bubaie ae haibüa E lah ahi paoe, “E hraongu daokhai toulai 
more.”  
7Oh Mapaowo, nevei zhuvea leshi hinou Eye deichi ali büa southou khousho-
a nou khaipeie. Ana ne zhu ahinou pfüku pfüvai tayu phaki Esü ngaopi-a 
baiwe.  
8Oh Mapaowo, Enou neye kra-a nou kuwe, ae nevei soukha apei nasü khowe:  
9E thaiyu sü neye donou dai-e veiyu buge? E khü hi loutayu hai neye donou 
dai-e veiyu bue? Thaiyu mai nou neye paosho lousüvu? Puletao nou nevei 
acheche nasü paoshapa peilou süwu?  

10Oh Mapaowo, Enou khoyu avei akho nasü keipeio, ae Eye zhuvea peio! Eye 
soukha peio, Mapao!  
11Enou vea-a dopfüa buyu hinou nenou Eye vasho-a cho-a buyu hisü soudapa 
peie, nenou avei veahoyu nasü polai peiwua Eye panou savayu sü ngaoloue.  
12Südonou E ngasoua bulai moe; Enou neye lou sousholai. Oh Mapaowo, ne 
hai avei Ramai-e, Enou neye teisa nou kalo pao-a bulai.  

Loutao 31 

Ramai ye Louche-a Veachi Paoyu 

1Mapaowo, E ne hinou ve bailoulai tea vewe, Eye panou hraoyu ngaoso. Ne 
hai checheyu Ramai-e, Eye khailupa peio tea ne hi veachi paowe.  
2Achi kei peio! Eye chunou khailupa peio! Nenou Eye panou bailoure chudu 
nasü soupeio, Eye khailupa peire kaopo nasü soupeio.  
3Ne hai avei baibue, ae Eye vupa apeio nasüe, nenou paokhai touyu thaifüa 
Eye khopeio ae Eye süthaisa-a tapeio.  
4Eye muloulai tea shorü southou khaitouyu hinou porei povai laipeio, 
kaozhou ashi daore hinou Eye panou ne hinou bailo.  
5Ne bah hi avei hrümai sü thaothou peiwe. Oh Mapaowo, ne sü louchelou 
veiyu Ramai-e, nenou Eye khailupa peio.  
6Nenou cheche moyu rataoye thoyu maiye sü ngaora-e, ana Enou Mapaowo, 
neye louchewe.  
7Nenou tobai soumoa Eye leshi peiyu donou Enou savasho-a nou bulai, 
daiolouzü nenou avei sou-nouyu khesü ngaoloure, ae Enou veahoyu khesü 
nenou süloure.  
8Nenou Eye sü ngaobayu maitaoye panou nülou moe, Eye lahdo soua panou 
tanüyu buh hisü taloue.  
9Oh Mapaowo, Eye zhuvea peio, daiolouzü E veaho sho-a nou bure; dopfüa 
kra koute-a buyu donou anghithou sü ha ngaomo tare, avei pfüphao hai-a 
shichekho tare.  

10Esü veahoyu khaikho dao-a bubaire, dopfüa krayu donou avei hrümai sü 
soujü laiwure. Veahoyu donou Esü lülou hore, avei rao koute-a shitare.  
11Eye ngaobayu mai hrülai nou, ae avei kinapa mai koute-a Eye sü ngaophou 
moa konüa bubaire, Eye sükho ngaokhoyu maitao koute-a Eye ngaopi loure, 
puletao nou Eye ludu hinou ngaoyu phaki, puletao hai ahi nou tutare.  
12Athai mai ali büa Eye sü mai hrülai nou ngaiwure, na ali poa khilaiyu büa 
Eye sü khilai khaiwure.  
13Eye ngaobayu maitaoli nou kheikhei sou-a chi phayu Enou chou-e, pi-hiyu 
sünou Eye sühao-a buloure. Puletao nou Eye ngaobayu hinou soushilai tea 
tsücho da-a buloure, ae Eye southare donou shodo ashi sü souda-a nou 
buloure.  
14Ana Enou neye louchewe, Oh Mapaowo; ne sü avei Ramai-e.  
15Avei teile ae hrümai sü ne bah hi bua baie, Eye ngaobayu maitao ae 
souveayu maitao hinou Eye khailupa peio.  
16Nevei kilai Eye sü zhuvea leshi hinou zhupeio, nevei tobai soumoa leshi 
peiyu nanou Eye khailupa peio.  
17Oh Mapaowo, E neye kua nou bue; Eye panou hraongu daoso. mai ashi 
maitaoye panou hraongu ngaotheo, ae puletaoye panou athai maivei teidei 
hisü raokhai toumoa ta-o.  
18Dayu mütai khesü panou ngasoua buwo, daiolouzü puletao nou khaophu 
soua ae zhotu soua acheche maiye paoshiwe.  
19Nevei aveih na khesü daizhou koute khupa-e, nenou sükhesü neye tsükhoua 
buyu maitaoye donou khaida peiwe. Ne daizhou koute veiwe touyu sü mai 
hrülai nou süwe, ae neye louche-a buyu maitaoye nenou vupa peiwe.  
20Mainou soushilai tea buyuma, nenou puletaoye sü ne nghoujü nou poku 
povai khaipeiwe, nevei baibuh hinou puletaoye sü nenou ngaoba maitao nou 
ngaophou moa chi lashi paore hinou poku khaipeie.  

21Mapao ye paosholo! Daiolouzü Eye mainou sühao loua taidalai tea buyu 
phaki puhnou puhvei leshi nasü khupa soua Eye ngaopeie.  
22Puhvei nghoujü hinou Eye huta phare tea E sü ngaopi sho-a nou tsücho-e. 
Ana Enou kra-a soukha peio tea khoyu phaki puhnou avei pai sü keinou peie.  
23Mapao ye louche-a buyu mai hrülai, puhye leshilo. Puhye louche-a buyu 
maitao sü Mapao nou vupa peiwe, ana khaophu soua buyu maiye sü puletao 
nou ngaozüa buyu na thaifüa tudee peiwe.  
24Mapao vei vu kho-a buyu mai hrülai, khouchilo, ae khuveilo.  

Loutao 32 

Mahlayu ae Khailu Peiyu 

1Asayu maitao sü thaomai-e toulouzü puletao vei mahmo khaipeiyu maitao-e 
ae puletao nou soumah pfümah khaitouyu khesü poku peiyu maitao-e.  
2Asayu mai nasü Mapao nou puhye mahwe tea mah dukakhai peimoyu mai, 
ae puletao nou soumah pfümah khaitouyu khesü poku peiyu maitao-e.  
3Enou avei mah khesü paopa loumoa bukhai-e, Enou heamajü dopfüa kra-a 
buyu donou avei vasou sü shisho loure.  
4Mapaowo, nenou Eye hea-khei sümoa tudee peiyu donou avei khouko sü 
teilüyu phaki teinai nou dzü khesü phutheyu büa phuthewure.  
5Süthaisü avei mahmo khesü Enou ne hi paopa-e; Enou soumah pfümah 
khaitouyu khesü ali koute-a poku moa ne hi mahlapa peie. Enou ne hisü avei 
mahtao paopa bailaire tea ale laloue, ae nenou avei mah veishi sü khaipeie.  
6Südonou ne chi züa buyu mai hrülaiye panou ne hi veachi pao-a kholo, 
veahoyu hai dzüdu veyu büa veyuma puletao hi koute loulai moe.  
7Ne hai Enou tutsüa bailoure buh nasüe, E veahoyu phaki nenou Eye vupa 
peie. Nenou Eye khailupa peiyu ae vupa peiyu sü Enou shusoua lou soulai.  
8Mapao nou paoe, “Neletao nou ludu kalova talai touyu nasü Enou paodou 
peilai, Enou neletaoye paodou poa khosa-a tapeilai.  

9Neletao hai tsü hayu rhei moa rheisüh büa voyu souso, puletao vei mü sü 
khaloua rai nou phulou moyu thaio puletao hai paochi zülai moe.”  
10Mai ashi maitao louzü veaho-a bailai, ana Mapao ye louche-a buyu maitao 
louzü puhnou tobai soumoa leshiyu nanou vupaloua bailai.  
11Cheche-a buyu maitaore, Mapao vei zhih hinou asalo, ae puh chi züa buyu 
maitao, sasho-a nou shusou shakhaio.  

Loutao 33 

Paoshoyu Lou 

1Checheyu maitaore, Mapao zhih hinou asalo! Puh chi züa buyu maitao, 
puhye paosho khaio.  
2Mapao ye gaigou poloua lou sousho khaio, lou souyu basei khenou poloua 
puhye lou sousholo.  
3Puhye lou ashu nou sousholo, lanabvü sü soutaosoua kalo, ae shusoua 
asasho poa nou lou soukhaio.  
4Mapao vei chipao hai cheche-e, ae puhvei vah teitei hai louche louveie.  
5Puhnou acheche ae kaozü nasü jüpa-e; puhvei tobai soumoa leshiyu nasü 
nou deiphao veishi sü phoutao-a nou bue.  
6Mapao vei kharochi hinou raki sü souloue, khouh, teinghi, ae vuhtao hai 
puhvei chipao nou souloue.  
7Puhnou zaidu teitei sü buh ali hi pove khaipeie; puhnou zaidu hi buyu dzü 
veishi sü na pokhaiyu kide ali hi khaipei-e.  
8Teideiphao teitei nou Mapao ye tholo! Deiphao hi hrüyu mai hrülai nou 
puhye tsükhoulo.  
9Puhvei chipao sünou teideiphao soupeie; puhvei kharochi hinou na veishi sü 
paloue.  
10Tyahrü khenou tsüchoda khaitouyu khesü Mapao nou halia moyu hi 
southou khaipeie; maikhe mainou soulai tea tsücho-a buyu khesü puhnou pa 
soulou moe.  

11Ana Mapao nou tsüchoda khaitouyu khewo akhai koute bukouloua baiwe; 
puhnou soulai tea buyu vahtao hai khaphao teitei hi vete baiwe.  
12Savayu tyahrütao hai thaothao mai-e toulouzü, Mapao ye puletao vei Ramai 
soulouyu maitao-e; ae puhnou puhvei mai panou soulai tea dopa louyu 
maitao-e.  
13Mapao nou raki vanou zhikou mai hrülaiye zhingaowe.  
14Puhvei vebuh hinou puhnou zhukou deiphao mai hrülaiye ngaowe.  
15Puhnou puletao vei tsüle sü soupeie, ae puletao nou soupfüyu vah teitei sü 
puhnou süwe.  
16Veo mai ali hai puhnou reihmai veishoa buyu vanou reih veilou moe, 
reihmai ali hai puhvei khouko vanou ngalou moe.  
17Reih veiloure donou rheitao ye louche-a areih buyu sü hamako baie, 
puletao vei khouko sünou puletaoye khailupa peilou hoe.  
18Mapao nou puh chi züa buyu maitao, ae puhvei tobai soumoa leshi peiyu 
nasü louche-a buyu maitaoye kho peiwe.  
19Puhnou puletaoye sü thaire hinou khailupa peie, ae tokaa veyu phaki-a 
panou hria bulouwe.  
20Mapao hai Eletao vei areih nasüe, puh hai Etaoye vupa apeio ae soukha 
apeio nasüe.  
21Etao hai puh vanou asawe, puhvei sheeyu zhih nasü Etao nou louche-e.  
22Oh Mapaowo, Etao nou neye louchewe; Etao vei areih nasü ne hinou buyu 
thaifüa nevei tobai soumoa leshi peiyu nasü Etao hi bupeio.  

Loutao 34 

Ramai vei Aveih naye Paoshoyu 

1Enou Mapao kalo pao-a bukou telai, Enou puhye teisa nou paosholai.  
2Puhnou soupeikhai touyu vah hasotao donou E puhye paosholai; mainou 
souvea hoyu maitaoye panou chouloua asalai.  

3Eye koa nou Mapao vei aduso nasü shapao khaio, puh zhih sü koa nou 
paosho laikhe.  
4Enou Mapao hi veachi paoe, ae puhnou Eye chila peie; Enou ngaopi-a buyu 
veishi hinou puhnou Eye vupa peie.  
5Mainou souvea hoyu maitao nou puhye zhuloua asayu sü ngaoloua; puletao 
hai hraongu ngaokhai toulai moe.  
6Lülou hoyu maitao nou puhye kuyu phaki, puhnou puletao hi chila sü peie; 
puletao nou veahoyu teitei hinou puhnou puletaoye khailupa peie.  
7Mapao ye tsükhoua buyu mai hrülaiye sü rakivamai nou kho peiwe, ae 
kaozhou ashi veishi hinou puletaoye vupa peiwe.  
8Mapao hai daizhou koute veiwe touyu sü neletao lah phoupalou khaio. Puh 
hinou baiyu buh soua bulouyu maitao hai asayu maitaore.  
9Mapao ye tsükhoulo, puhvei mai hrülai; puh chi züa buyu mai hrülai hai 
puletao nou jüpayu khesü ngaoche loulai.  
10Souveo koute-a pouzüa laiwe, ana Mapao vei chi züa buyu mai louzü 
chelujüyu sü soulai moe.  
11Nahle maitaore, ahi tavelo, ae Enou paoyu avei chi sü keilo, Enou neletao 
hi kabüa Mapao ye tsükhou loulai touyu sü doupeilai.  
12Sava nou hrüyu sü jüpa homoe? Hrümai so-a nou vasho-a buyu sü jüpaho 
jüpa moge?  
13Sütao hai jüpawe toulouzü, chi la ashi paoso, ae dayu chi paoso.  
14Ashi vah souyu khesü thaokhaiwua vah aveih soulo, nevei tsüle teitei nou 
pei-a kaonayu nasü phoulo.  
15Mapao nou acheche maiye sü zhu peiwe, ae puletao nou kra-a khoyu pai sü 
keinou peiwe.  
16Ana ashi vah souyu maitao hinou puhvei zhu sü pfüvai ta-a baiwe, südonou 
puletao hai thaita baiwe ae deiphao mai nou puletaoye ngai-a baie.  

17Acheche mainou Mapao ye kuyu phaki, puhnou keinou peiwe; puletao nou 
veaho-a buyu teitei hisünou puhnou puletaoye vupa peiwe.  
18Le pepoa buyu mai hisü Mapao nou nghitei-a bupeiwe; dongai pfüa areih 
lia hayu maiye sü puhnou khailupa peiwe.  
19Acheche mainou veahoyu sü alao sou ve daowe, ana sütao teitei 
hinou Mapao nou puletaoye sü khailupa peie.  
20Mapao nou puletaoye sü soutaosou-a kiko peiwe, puletao vei rao ali koute-a 
panou chata moe.  
21Ashi nasünou mai ashi maiye sü southa bailai; acheche maiye ngaora-a 
paoshiyu maiye sü tudee peilai.  
22Mapao nou puhvei maitaoye sü khailupa peilai, puh hinou tave bailoulai 
tea veyu maiye sü puhnou vupa peilai.  

Loutao 35 

Soukha Khoyu Veachi 

1Oh Mapaowo, Eye dua buyu maitaoye sü nenou du peikhaio, ae Eye züvei-a 
buyu maitaoye sü nenou züvei peio!  
2Nevei rü ae reihna khesü pfüloua Eye tave vupa peio.  
3Nevei heung sü poloua Eye thaihuyu maitaoye sü dupeio. Eye khailupa 
peilai tea nenou ahi paopeio.  
4Eye southalai tea buyu maitaoye sü panou hraongu ae kangheiyu sü southeo! 
Eye soushilai tea buyu maitaoye sü panou büroloua thailo dakhai tayu sü 
soupeio!  
5Mapao vei rakivamai nou puletaoye thaingou tayu phaki puletaoye sü panou 
teikhai nou hüpoa tayu rouvao büa ta-o!  
6Mapao vei rakivamai nou puletao thailo tayu phaki, puletao vei ludu sü 
panou zhitei toulo ae jüpyapya peio!  
7Puletao nou züyu ali koute-a ha-a nou Eye nüloulai tea rüh southouwe, ae 
deibvü thoushoa nou raokhaiwe.  

8Ana puletao nou süloumo jünou kaozhou ashi nanou puletao hi ve-a bailai; 
puletao nou southou khaitouyu rüh hisü lah puletaoye muloua bailai, ae 
puletao nou hekhai touyu deibvü hisü puletao hai lah deloua bailai.  
9Süthaisü Mapao zhih hinou E asa sholai, ae puhnou Eye khailupa peiyu 
donou E asalai.  
10Avei tsüle teitei nou peia Mapao hi E haibüa paolai, “Neye raiyu mai ali-a 
hae! Nenou lülou hoyu maiye khouko buyu mai bah hinou vupa peie, touha-a 
nou mainou souvea hoyu maitaoye sü nenou vupa peie.”  
11Mai ashi maitao nou Eye da-a nou shaki soupeie, ae Enou sükhai toumoyu 
mahmo khesü apei hi paoduka khaipeie.  
12Aveih na thaosü puletao nou Eye ashi nou paoh kha peie, südonou Esü 
leveare.  
13Ana puletao nou sounou souyu phaki, Enou puletaoye donou dopfü peie; 
Enou ha toumoa puletaoye donou apei pfünakou veachi paopeie.  
14Enou avei samai ali moyuma thaihou jürai mai ali büa puletaoye donou 
veachi paopeie, mai ali nou puh pfü thai-a dopfüyu büa puletaoye donou 
dopfü peie.  
15Ana Enou veahoyu phaki, puletao mai hrülai nou asah sü soua baiwe, ae 
apehao hinou ve sühao poa Eye konüa bubaiwe; Enou sümoyu shetumai 
koute-a Eye taida-a baiwe.  
16Puletao nou Eye ngaophou moa nou konü peiwe, ae ngaora shoyu zhaidou 
hinou Eye zhuwe.  
17Oh Mapaowo, teile kasho haibüa Eye zhua bukou laige? Puletao nou Eye 
soushilai tea buyu hinou vupa peio, ae khaosouveo haitao hinou Eye khailupa 
peio.  
18Süthaisü Enou maisou vejüa buyu hinou nevei kalo khesü paolai, mai hrülai 
nghoujü nou neye Enou paosholai.  

19Eye ngaobayu maitao, ae dahrührüyu maitaoye panou Eye konüa ngaophou 
moyu sü soupeiso. Halia moyu hinou Eye ngaora-a buyu maitaoye panou avei 
veahoyu hisü nou sayu sü soupeiso.  
20Puletao hai chi la aveih paota moe, ana kaonayu jüpa-a buyu maitao pei 
hisü dayu chi tyatyali nou paopeia baiwe.  
21Puletao nou da-a Eye haibüa mah duka peiwe, “Nenou souyu vah sü Etao 
nou ngaowe.”  
22Ana nenou hai khesü ngaowe, Oh Mapaowo. Südonou ngasou bupeiso, 
Oh Mapaowo, ahinou dousho-a nou bupeiso.  
23Oh Mapaowo, ne lah kushuloua Eye vupa peio, avei zü donou tashu peio, 
avei Ramai-e.  
24Oh Mapaowo, ne hai acheche nasüe, südonou Eye mah ha-e tea paopa peio; 
Eye ngaobayu maitaoye panou Eye konüa bupeiso.  
25Puletaoye panou haibüa paoyu sü soupeiso, “Eletao nou jüpa-a buyu nasü 
ngaoloure! Eletao nou puhye sü huta loure!”  
26Enou veahoyu phaki, Eye konüa buyu mai hrülaiye sü panou hraongu 
ngaoyu sü soupeio ae puletaoye panou bürarou buyu sü soupeio. Ajünou 
veipu hie tea khayu maitaoye sü panou hraongu ae veahoyu sü ngaolo.  
27E kao-a baie tea paoyu jüpa-a buyu maitaoye sü panou savayu hinou 
shusoua haibüa teisa nou shapao khaio, “Mapao hai daizhou koute du-e! 
Puhvei kilai nanou veilouyu sü puhnou jüpa-a bubaie.”  
28Süthaisü Enou nevei acheche nasü shapaolai, ae Enou neye teisa nou 
paosholai.  

Loutao 36 

Deiphao Maivei Ashi 

1Mahmo sounüyu hai mai ashi maitao vei tsüle hinou bua baiwe, puletao hi 
Ramai touyu hai ha-e, ae puhye tsükhouyu hai-a ha-e.  

2Daiolouzü puletao sü lahye veisho-a ae kushoa nou tsücho-a bubaiwe, 
puletao vei mah khesü Ramai nou ngaolou paimoe, ae puletaoye ngaora 
paimoe tea lah tsücho-a bubaiwe.  
3Puletao vei chipao laqo hai shiyu ae dayu khaiko baie, tsüdo aveih ae vah 
aveih souyu nasü puletao nou thaokhaiwure.  
4Puletao nou züphao hinou dazüa buyu phaki-a vah ashi soure donou 
tsüchoda-a bubaiwe; puletao nou soupfüyu vah teitei sü veiyu aliro ha-e, ae 
puletao nou ashi nasü malaikhai moe.  

Ramai Vei Aveih 

5Oh Mapaowo, nevei tobai soumoa leshiyu nasü raki hi khetere; ae nevei 
chilee checheyu nasü ratei hi koute-a khere.  
6Nevei achehe nasü deichitao büa kukhere, nevei kaozü nahai zai thouyu büa 
thoushore. Mai ae soukhaona khesü nenou kiko peie.  
7Oh Ramai, nevei tobai soumoa leshi peiyu nasü daizhou koute muhtei-e! 
Etao nou nevei shouh khe hinou bailouyu buh nasü ngaoloue.  
8Nenou Etaoye touso alao soumoa peikhai touyu khesü Etao nou nevei ki 
hinou khonü nüa bue; ae nenou Etaoye savayu reidzü hinou dzü sü panou 
küa bue.  
9Daiolouzü ne hi hriloure dzüla sü bue, ae nevei ava hisünou Etao hai vayu 
ngaoloua nou bue.  
10Neye süa buyu maitao hisü nenou leshipu peio, ae acheche maitao hisü vah 
aveih soupu peio.  
11Khaophu souyu maitaoye panou Eye taida peiso, moyuma mai ashi maitao 
nghoujü nou Eye panou tutaso.  
12Mai ashi maitao nou kaodu tayu sü zhukhaio. Puletao hai dazüa bure, 
lashupu louhore.  

Loutao 37 

Mai Ashimai ae Mai Aveih Mainou Vebure Buh 

1Mai ashi maiye donou tsücho-a leveaso; moyuma vah kaomoa souyu maiye 
thainüso.  
2Puletao hai thashoa nou pounghou büa hata bailai, ae poudai büa kita-a 
bailai.  
3Mapao ye louchelo ae vah aveih soulo; sükulouzü neletao hai kaozhou vei-a 
neletao vei teidei hinou hrüloulai.  
4Savayu nasü Mapao hinou phoulo, ae puhnou neye sü nenou jüpa-a buyu 
veishi ne hi peilai.  
5Mapao bah hi nevei hrümai teitei nou thaothou peio; puhye louchelo, ae 
puhnou neye soukha peilai.  
6Puhnou nevei acheche nasü panou tei thepayu phaki vapayu büa va peilai, 
ae nevei kaozü nasü hea touchü teinghi ava büa panou valai.  
7Heamealo ae Mapao vei vu khoa bulo; lah vei jüpa hinou soupfüa laiyu 
maitao nou vasayu nasü ngaoloua thainüso, moyuma do ashi soupfüyu hinou 
veilouyu maitaoye donou leaveaso.  
8Rarouyu sü khailo, ae rapayu sü thaokhaiwo; hai nanou ashi hisü süthaisa-a 
louta baiwe.  
9Mai ashi maitaoye sü souha bailai, ana Mapao vei vu kho-a buyu maitao nou 
teidei nasü thaoloulai.  
10Thasho-a nou mai shiyu maitao hai hakata-a bailai; nenou puletaoye phou-a 
laiyuma puletaoye sü ngaopu laimoe.  
11Ana tainoutou soua laiyu maitao nou teidei nasü puletao vei souloulai, ae 
puletao nou sava-a nou ae kaonaphi teanou teidei hisü hrülai.  
12Mai shiyu maitao nou acheche maitaoye soushi peilai tea rowe, ae 
puletaoye ngaora shoa nou huh tukeke poa zhuwe.  
13Ana Mapao nou mai ashi maiye sü konüe, daiolouzü puletao hai thasho-a 
nou hata bailai touyu sü puhnou süwe.  

14Touha-a nou veaho laiyu maiye southare donou, ae acheche maiye souhare 
donou mai ashi maitao hai puletao vei khoche sü paipa loure, ae puletao vei 
voulou sü paipa loure,  
15ana puletaoye sü lah puletao vei khoche vanou southa loua bailai, ae 
puletao vei voulou khesü chata bailai.  
16Mai aveih mai ali nou thoudzü daotou buyu nasü mai ashi mai hrülai vei 
kinitao jünou muhteipu hie,  
17daiolouzü Mapao nou mai ashi maivei pfüchi sü pota bailai, ana mai veiyu 
maiye sü vupa peilai.  
18Mapao nou puh chi züa buyu maitao sü kiko peilai, ae teidei sü teisa nou 
puletao vei souloulai.  
19Teile ashi veyu phakia puletao hai veaho laimoe, ae tokaa veyu phakia 
puletao hai toujü sojüyu sü soulai moe.  
20Ana mai ashi mai hai thaita bailai, Mapao ye ngaobayu maitao hai rekou 
poupa büa hata-a bailai, puletao hai meikhao büa ngaomota-a bailai.  
21Mai ashi mai hai pou-pao loulai, ana maivei paoh-zho khapei bae, anou mai 
aveih mai louzü lela veisho-a nou maiye pei koute-a baiwe.  
22Mapao nou shiha peikhai touyu maitao nou teidei sü thaoloulai, ana 
puhnou chaa peikhai touyu maitaoye sü hulai-a bailai.  
23Mapao nou mai aveih maivei ludu sü khosa-a tapeie, ae puh jüpa soua buyu 
maitaoye sü vupeiwe.  
24Puletao nou kaoduta-a buyuma sübüa bukoute laimoe, 
daiolouzü Mapao nou puletaoye sü soukha pei-a bailai.  
25E hai chuo tsüpare, teile taoli E hai hrükoure, ana Mapao nou mai aveih 
maiye thaokhaiwuyu sü E ngaokhai toumo hie, moyuma puletao vei 
nahmaitao nou tosüa laiyu ngaomo hie.  
26Puletao hai tobai soumoa maiye peizhi koutewe, ae maiye pou-pao pei 
koutewe, ae puletao vei toudzütao hai shiha ngao-a baie.  

27Vah ashi souyu khesü thaokhaiwua vah aveih soukhaio, sükulouzü neletao 
vei tyaosholea maitao nou teidei hisü teisa nou veia hrülai.  
28Daioluzü Mapao hai kaozü vah souyu nasü jüpa-e, puhnou puletaoye sü 
teisa nou vupeilai, ana mai ashi maivei tyaosholea maitaoye teidei hinou 
hulai bailai.  
29Acheche mainou teidei sünasü poloulai, ae puletao sühinou teisa nou 
hrülai.  
30Mai aveih maivei mü hinou ratsü sü paopeiwe, ae puletao vei müli hinou 
kaozü nasü paopa peiwe.  
31Ramai vei chikha khesü puhvei tsüle hinou bue, ae sühinou puh sü latakhai 
chamoe.  
32Mai ashi mainou checheyu maiye sü kho-a nou bue, ae puletaoye southare 
donou da-a nou bue.  
33Ana Mapao nou puletaoye sü mai ashi mai bah hi thaothou peilai moe, moa 
puletaoye chikuyu phaki, puhnou puletaoye sü mah duka peilai moe.  
34Mapao vei vu sü zhilo, ae puhvei chikha khesü zülo; puhnou neletaoye 
tsükhouyu hinou teidei nasü neletao hi peilai, ae mai ashi maiye hulaiyu sü 
neletao nou ngaolai.  
35Mai ashi mai ali hai khouko pfüshoa nou duso payu Enou süe, ae puh hai 
Lebanon hi sedar süübe büa kusho payu Enou ngao-e,  
36ana haithai naki Enou buh sühi taveyu phaki, puh sü buh sühinou hare; 
Enou puhye phou-e, ana puhye sü phou hare.  
37Mai aveih maiye zhusheelo, acheche maiye zhutou toulo; kaona-a nou 
hrüyu mai hai tyaosholea veie,  
38ana mahmo soua laiyu maiye sü souha baiwe, ae puletao vei toudzütao hai 
hakata-a baiwe.  
39Mapao nou acheche maiye sü khailupa peiwe, ae puletao nou veahoyu 
phakia vupa peiwe.  

40Puhnou puletaoye sü soukha peie ae vupa peie; puhnou puletaoye sü mai 
ashi mai bah hinou khailupa peie, daiolouzü puletao hai puh hinou tave 
baibuh soua buloure.  

Loutao 38 

Veahoyu Mainou Veachi Paoyu 

1Oh Mapaowo, nevei lekha rarou hinou Eye tudee peiso!  
2Daiolouzü nevei voulouthou sünou avasou hi kapeiwure, ae ne bah nou Eye 
keitsü loure.  
3Nenou lekhayu donou avei ke-zhe teitei sü veiyu ali-a hare, avei mah donou 
avei pfüphao veishi sü sounou khaibaire.  
4Avei mahtao hai apei hi khetere, sütao pfüre hai Eye donou sülere.  
5Daiolouzü E voyu donou avei sou zhimü khesü tangi pare.  
6E veashore, ae Eye deiphi hi dakhao kou khai peiwure; Esü dopfüa le koute-a 
bua baire.  
7Esü rachiyu nou mei rouyu büa bubaire, ae Esü thaiyu laire.  
8Esü lülou hore, ae veasho loure; ale vea-a buyu donou Esü lea nou bubaire.  
9Oh Mapaowo, Enou dai-e jüpawe touyu sü nenou süwe; Enou lepoa buyu sü 
nenou chouwe.  
10Avei lüthou sü paodoudoua bubaire, avei khouko sü hatare, ae avei 
nghithou hi vayu nasü hatare.  
11Avei samaitao ae kinapa maitao hai Enou soua avasou hi tangiyu buyu 
donou anghiki koubare; avei kihikhamai koute-a ahinou hotare.  
12Eye southalai tea phoua laiyu maitao nou Eye nüloulai tea rüh southouwe, 
ae Eye soushilai tea buyu maitao nou Eye paopiwe; puletao nou Eye soushi 
souhare donou thaokhai toumoa tsüchoda-a bue.  
13Esü noupeyu mai ali büa choulou hore, la hayu mai ali büa raolou hore.  

14Cheche vuzünou, Esü choulou hoyu mai ali büre, ae maiye chalou hoyu mai 
ali büre.  
15Ana Enou neye louchewe, Oh Mapaowo; Enou ne vu sü kho-a bue, 
Oh Mapaowo avei Ramai, Eye chila peio.  
16Avei veahoyu donou Eye ngaobayu maitaoye panou konü peiso; Enou 
kaodu tayu donou puletaoye panou khaophu souso.  
17Daiolouzü Esü kaodu talaire tea bure, ae avei sounou nasü shipu lailai-a 
baire.  
18Enou avei mahmo khesü paopawe; avei mah donou Esü levea shore.  
19Eye ngaobayu maitao hai pfüphao-a veishore ae khouko busho loure; 
kaomoyu hinou Eye ngaorayu maitao hai pousho loure.  
20Aveih soupeiyu thaosü ashi nou paoh khapeiyu maitao nou Eye duloure, 
daiolouzü Enou kaozü nasü soulai tea teyu donou.  
21Oh Mapaowo, Eye thaongai peiso; ahinou hota peiso, avei Ramai!  
22Eye khailupa apeio Mapaowo, thasho-a chunou Eye soukha peio!  

Loutao 39 

Veahoyu Mainou Mahlayu 

1Enou paoe, “Avei müli ye panou chi pao mah more donou E soutaosoua nou 
hrülai; mai ashi mainou anghiki buyu phaki E chi ali koute-a raolai moe.”  
2E raokhai toumoa zei tea nou bue, veiyu chi koute-a pao moa nou bue! Ana 
Enou veayu sü shipulailai-a baire,  
3ae avei tsüle hisü leveayu nou phoutao-a baire. Enou tsüchopu khaie, Esü 
veahopua baire; südonou E chi noumo louhoa chinouwe:  
4“Oh Mapaowo, E teile kasho-a hrükou laige? E duki thailaie? Avei hrümai sü 
dukinou kou akhai soulai touyu ahi paongao peio.”  

5Daizhou koute avei hrümaitou sü jüshoa nou nenou soupeie! Nevei nghingao 
hiolouzü avei hrütou hai hazhotou lia moa nou ngao baie. Emai vei hrütou 
hai cheche vuzünou teikhai hüphou veyu büa baie,  
6khungu ali büa hata-a baie. Puhnou soupfükhai touyu veishi sü hamako baie; 
puhnou kini pojü khaitue, ana thaonou poloulai touyu sü puhnou sümoe.  
7Süthaisü, Oh Mapaowo, Enou dai-e vuzhi-a bulaige? Avei areih nasü ne baie.  
8Avei mahmo teitei sü khaipeio, ae voyu maiye panou Eye konü peiso.  
9E chi lia rao moa nou zei tea bubai laire, daiolouzü Enou haibüa veahoyu 
teitei sü nenou soupeia baie.  
10Eye souveapu peiso! Nenou Eye dapeiyu donou Esü thailaire.  
11Etao nou mahmo souyu donou nenou tukha peiwe, ae Etao nou leshi sho-a 
buyu nasü rüh nou toulouyu büa nenou souha peie. Cheche vuzünou Emai vei 
hrütou hai teikhai hüphou tea veyu büa baie.  
12Oh Mapaowo, avei veachi sü kei peio, ae Enou krayu avei pai sü nou peio; 
Enou kra-a buyu phaki tave Eye soukha peio. Avei puopaoh maitao büa 
phajütouli chaosore donou nevei kishemai soua Esü ve-a baie.  
13Enou tarata mojü ae hatamo jünou Eye panou teile daotouli sava-a buloure 
donou nevei nghithou sü ahinou pheivai peio.  

Loutao 40 

Paoshoyu Lou 

1Enou Mapao vei soukha sü heamea poa nou kho-e; süthaisü Enou krayu avei 
pai sü puhnou keinou peie.  
2Puhnou Eye ngaopi shoyu deibvü hinou süthaipa peie, thailou veiyu konai 
hinou daopa peie. Puhnou Eye chuhdu phaova popa khaipeie, ae kaozhou 
ashi hayu buh hi popa khaipeie.  
3Puhnou Eye lou ashu ali doupeie, Etao Ramai ye soushore lou ali. Maikhe 
mainou hainasü ngaolouyu phaki ngaopilai, ae Mapao ye puletao nou louche 
loulai.  

4Basharaye phouta moyu moyuma cheche moyu rahtaoye thomoyu maitao, 
ae Mapao ye louche louyu maitao hai savayu maitao-e.  
5Oh Etao Ramai Mapaowo, nenou Etaoye donou vah alao soupeie, neye raiyu 
mai ali-a ha-e! Nenou Etaoye donou khupayu vah alaosou soupeie, Enou 
sütao hai paove khaite louhoe— sütao hai chosha louhoe!  
6Posheela peiyu ae sapeina khesü nenou jüpa moe; mei nou dei-a posheela 
peiyu kikhaorü ae mahmo souyu donou tea posheela peiyu khesü nenou kho 
moe. Ana keinoulou süyu noubei sü ahi peie,  
7südonou Enou haibüa chila peiwe, “E hai hinou bue; Eye paodou peiyu 
khesü nevei chikha larübvü hinou bue.”  
8Nevei leli nasü Enou jüpa shopoa nou souwe, Oh avei Ramai! Nenou paodou 
peiyu khesü avei tsüle hi pothou khailoure.  
9Oh Mapaowo, nevei maitao nou vejüa buyu hrohinou nenou Etaoye khailupa 
peiyu ko aveih nasü paongaolai. Enou ko hai khesü thaokhai toumoa pao-a 
buyu sü nenou süwe.  
10Enou nevei khailu-apei ko aveih nasü alekhe hinou poku khaimoe, Enou 
nevei chilee checheyu ae soukha peiyu khesü mai hi pao koute-a bue. Enou 
nevei chileeyu ae tobai soumoa leshiyu nasü maisou vejüa buyu buh hinou 
shapao peimoa zei tea bukhai toumoe.  
11Oh Mapaowo, nevei zhuvea leshi peiyu nasü ahinou deraita peiso. Nevei 
leshi peiyu ae chilee checheyu nasü panou Eye teisa nou kiko peiyu sü 
soupeio.  

Soukha Khoyu Veachi 
(Lou 70) 

12Chosha louhoyu hashi ae veahoyu sünou Eye sühao loure, avei mahmo 
khenou Eye sü phumu louyu donou Esü halia ngaolou hore. Sütao hai avei 
peishu potao jünoua pouloure, südonou Esü chathai tare.  
13Oh Mapaowo, Eye khailupa peio! Chunou Eye soukha peio!  

14Eye southalai tea teyu mai hrülaiye sü panou hraongu ngaoyu sü soupeio, 
ae puletaoye cho ha-a nou pa bürarou-a bupeio. Enou veahoyu phaki lesa-a 
nou buyu maitaoye sü panou pah ashi sü ngao-a nou dakhai tapeio.  
15Eye konüa laiyu maitaoye sü panou haongao-a kangheiyu sü soupeio.  
16Ne hi velouyu mai hrülaiye sü panou asah soua vasayu sü soulo. Nenou 
khailupa peiyu donou ne hi kalo pao-a buyu maitaoye sü panou teisa haibüa 
pao-a bulo, “Mapao hai daizhou koute dusa!”  
17Oh Mapaowo, Ewo lülou hore, ae touhare, ana nenou Eye ngaipei moe. Ne 
hai Eye khailu apeio ae avei Ramai-e, thashoa nou tave Eye soukha peio!  

Loutao 41 

Sounou Souyu Mainou Veachi Paoyu 

1Touha soha-a laiyu maiye donou tsücho peiyu maisü vasayu mai soulai; 
puletao nou veahoyu phaki, Mapao nou puletaoye sü soukha peilai.  
2Mapao nou puletaoye sü kiko peilai ae vupa peilai, ae puhnou puletaoye sü 
puletaoye ngaobayu maitao bah hi thaothou peilai moe.  
3Puletao nou sounou soua buyu phaki Mapao nou puletaoye sü soukha peilai 
ae puhnou puletao vei sounou veishi sü souvei peilai.  
4Enou paoe, “Oh Mapaowo, Eye zhuvea peio, avei sounou sü souvei peio, 
daiolouzü Enou ne nghoujü nou mah souwure.”  
5Ngaobayu maitao nou Eye sü paoshi-a laiwe. Puletao nou E thaitayu ae Eye 
lichopu moyu nasü jüpa-e.  
6Puletao hai tsüle ashi pfüa tave Eye zhuwe, avei ko ashi pfüphou sü puletao 
nou pojüloua vako tapayu phaki sütao sü mai hrülai hi pao-a laiwe.  
7Eye ngaorayu mai hrülai hai kheikheisoua nou achi phawe, ae Eye soushipu 
peire donou tsücho-a bue.  
8Puletao nou haibüa paoe, “Puh hai sounou ashi souloure; chuo puhnou züa 
buyu züphao hinou kushupu louhore.”  

9Enou louche kayu avei samai, Eye koa toutou soso souyu samai koute-a chuo 
Eye ngaoba tare.  
10Oh Mapaowo, Eye zhuvea peio, ae Eye souvei soulashu peio, sükulouzü 
Enou puletao paoh sü khapeilai.  
11Haibüa soupei louzü Enou süloulai, sülouzü nenou Eye jüpawe, daiolouzü 
Eye ngaobayu maitao nou ajünou veilou laimoe.  
12Enou kaozü nasü souyu donou nenou Eye soukha peie, nevei ngheingao 
hinou Eye teisa nou khaipeio.  
13Israel maivei Ramai Mapao ye paosholo! Puhye teisa nou paosho-a bulo! 
Amen! Amen!  

Loutao 42 

LARÜBVÜ AHAINA 

(Loutao 42-72) 
Vakou Nüpoa Tayu Maitao nou Veachi Paoyu 

1Shuh ali nou kaorou teanou kü kouyu reidzü aliye thainüyu büa Oh Ramai, 
Enou neye sü thainü shoa nou bue.  
2Hrüyu Ramai, Enou neye sü reisho-a nou kho-a bue; Enou duki taho nevei 
nghoujü hinou neye tholou laige?  
3Hea-khei sümoa Esü kra-a bubaire, ae ngheidzü sünou avei touso soua hrüa 
bubaire. Eye ngaobayu maitao nou tobai soumoa ahinou, “Nevei Ramai sü 
daikinou bue?” tea noua bubaire.  
4Enou maisouye süthaisa-a Ramai vei ki hi asa shopoa shusoua Ramai ye 
paoshoyu lou souyu khesü licho velouyu phaki ale sü pepoa baie.  
5Daidonou E leveawe? Daidonou E veaho shoge? Avei areih nasü Ramai 
hinou bua bailai, ae Eye khailupa–apeio, avei Ramai puhye Enou paoshopu 
laihie.  
6-7Vakou maivei teidei hinou Esü ale pepo-a nou bue, ae Enou puhye sü tsü 
chove loue. Zaidzü houyu büa puhnou ahisü veahoyu hai seive peie, 
haomakao-a bürarouyu sü dzüdu veyu büa ahi ve-e, Jordan reidzü nou 

Hermon Deichi ae Mizir Deichi hinou kükouyu phaki teisüyu kho büa payu 
kua nou ahi sü ve-e.  
8Mapao ye panou puhvei tobai soumoa leshi peiyu nasü Eye hea kou 
ngaopeio, sükulouzü kheikou hai E lou soure sü bulai, hriyu Ramai hi Enou 
veachi paolai.  
9Eye vupa apeio Ramai hi Enou paoe, “Ne daisounou Eye ngaiwe? Zhaipou 
shisho-a buyu ngaoba maitao bah hinou daisounou Eye panou vea shoa nou 
buwe?”  
10Puletao nou Eye chishi lashi nou heikou heikhe-a “Nevei Ramai sü daiki 
bue?” tea paoyu donou E sü veaho shore.  
11Daidonou Esü leveage? Daidonou E hai veahoshoa nou buwe? Avei areih 
nasü Ramai hinou bua bailai, ae Eye khailupa-apeio avei Ramai ye Enou 
paosho peipu laihie.  

Loutao 43 

Vakou Teidei hinou Buyu Mainou Veachi Paoyu 

1Oh Ramai, Eye kao baie tea paopeio, ae razhai loumoyu maitao hinou avei 
kaozü khesü vupeio, dayu maitao ae mai ashi maitao bah hinou Eye vupa 
peio.  
2Eye vupa-apeio nasü ne baie; ne daisounou Eye thaokhaiwe? Daidonou 
zhaipou shiyu ngaoba maitao bah hinou Eye panou veahosho-a nou buwe?  
3Nevei ava ae cheche nasü seive peio; sühai nou pa Eye süthaisa-a tapeio ae 
Eye sapoa ve nevei sheeyu deichi Zion hisü vepeio, ae nenou hrüyu nevei 
Rathoki hisü ve peio.  
4Süthaisü Enou nevei posheelabu hi velai, Oh Ramai; Enou savayu ngaore sü 
ne hinou baie. Enou gaigou ae lanabvü sü kalai ae neye lou sousholai, Oh 
Ramai, Avei Ramai.  
5Daidonou E leveawe? Daivanou E hai veahosho-a nou buge? Avei areih nasü 
Ramai hinou bua bailai, ae Eye khailupa–apeio avei Ramai ye Enou paoshopu 
laihie.  

Loutao 44 

Vupa Peire donou Veachi Paoyu 

1Oh Ramai, raichoki nenou Etao vei poupaoh maitao hi soupfü peikhai touyu 
vah haso khesü, puletao nou Etao hi paongao peiyu hai Etao nou vuzünou 
choure.  
2Nenou kabüa cheche moyu rahtaoye tho-a buyu tyahrütaoye hulai peie, ae 
nevei maitaoye puletao vei teidei hinou soushu peie touyu; kabüa tyahrü 
kukhetaoye nenou tudee peiyu ae nevei maitaoye sousava peiyu khesü Etao 
nou choue.  
3Nevei maitao hai puletao vei teidei sü khoche nou poa kolou moe, puletao 
nou soureih veilouyu hai lah puletao vei khouko vanou moe; ana nevei 
khoukho, ae nevei pfüchi, ae nenou kozho peia salai peiyu donou baie, 
daiolouzü nenou puletaoye sü leshi peie.  
4Ne hai avei veo süe ae avei Ramai nasüe, nenou nevei maitaoye veilou 
ngalouyu nasü peie.  
5Nevei khouko vanou Etaoye ngaobayu maitaoye sü Etao nou soukanghei 
peie.  
6Enou avei voulou nasü louche moe, moyuma avei khoche nou Eye khailupa 
peilou hoe.  
7Ana nenou Etaoye sü ngaobayu maitao hinou khailupa peie, ae Etaoye 
ngaorayu maitaoye sü soukanghi peie.  
8Ramai zhih hinou Etao nou khaophu soua bukou telai, ae neye paosho-a kalo 
sü teisa nou pao koute-a bulai.  
9Ana nenou chuo Etaoye laire, ae Etaoye sü panou hraongu ngao-a bure; 
nenou Etao vei reihmai meye sü koa tapei more.  
10Nenou Etaoye sü panou ngaobayu maitao nghoujü nou tutare, ae puletaoye 
panou Etao vei na buyu veishi sü poloure.  
11Nenou Etaoye sü zhaotu dathayu büa panou dathawure; ae Etaoye soura 
rouposhu vakou maivei teidei veishi hi khaipeie.  

12Muh lia hayu na ali büa nevei maitaoye sü nenou muh lapa-a nou 
zholaiwure.  
13Nenou Etao hi soupeikhai touyu vah khesü Etao vei kinapa maitao nou 
ngaoloua Etaoye konüa bure.  
14Etaoye sü nenou tyahrü kukhe maivei jünü soupeire. Puletao nou Etaoye sü 
konüa puletao vei pei ngu-a nou bure.  
15Esü pah veimoa bukoute-a baire, ae hraongu nou Eye holoure,  
16daiolouzü Eye ngaobayu maitao nou konüa Eye paoshiyu khesü choulouyu 
donou.  
17Etao nou neye ngaimoa bulukhu, moyuma nevei Vo nasü pfüthomoa 
buyuma haibüyu teitei sü Etao hi vepa-a nou bure.  
18Etao nou neye louche moyu sü soumoe, Etao nou nevei chikha khesü züba 
moe.  
19Ana nenou Etaoye panou souloure khouko ali-a hazei teanou rekhaona 
hrohi khaipeiwure; nenou Etaoye sü zhitei touyu buh hi thoukhai peiwure.  
20Etao nou Ramai ye thoyu sü thaowua vakou maivei rah hi veachi paotayu 
thaio,  
21nenou süsü phoupalou vuzüa bailai, daiolouzü Etao vei tsüle veishi sü 
nenou süe.  
22Ana Etaoye zhaotu dathayu büa southa peikoute-a buyu haikhe teitei sü 
nenou süwe.  
23Mapao, kushulo! Daidonou ne zhitawe? Tashulo! Etaoye teisa nou malai 
peiso!  
24Daidonou ne Etao hinou tutsü tawe? Etao nou sounou souyu ae veahoyu 
khesü ngaipeiso!  
25Etao hai deiphi hi kaokou bure; Etao hai veilou hoa deinai hinou kou dazüa 
bure.  

26Etaoye tave soukha peio! Nevei tobai soumoa leshi peiyu nou Etaoye 
khailupa peio!  

Loutao 45 

Veo Maivei Shinghire Lou 

1Enou veoye donou lou ali dapalai tea dayu phaki, avei tsüle hi chipao laqo 
aveih nou phoutao pfüa bue; larü rüveiyu mai ali vei rüsü büa avei müli hisü 
chipao veihli nou bue.  
2Mai hrülai jünou ne-a hüvei ka-e; chi paolou süyu sü ne hi peikhai toue, 
südonou Ramai nou neye teisa nou shiha peie.  
3Oh Aduso nare, nevei khouko ava ae veilou kolouyu sünou nevei khoche sü 
khya hi khipfülo.  
4Acheche ae kaozü naye vupa peire donou nevei vemai rhei sü ngalouyu 
hinou pfüa vepeio, nevei bah zhoulo vanou khupayu vah khesü doupeio.  
5Nevei voulouthou hai pei tsüsho-e, sünanou neye ngaobayu maitao vei 
lüthou hi vuthou peie; sübüa tyahrütao hai ne phi hi kaodu koua baiwe.  
6Ramai nou neye peikhai touyu vedei nasü teisa nou akhai ha-a bukou telai. 
Nevei maitaoye sü nenou kaozü hinou khasa-a hrüpeilai;  
7nenou acheche nasü jüpa-e ae ashi nasü ngaora-e. Südonou Ramai, nevei 
Ramai nou neye sü dokupa loue, ae mai kukhe jünou neye sü savayu hai 
peipue.  
8Nevei sabanü hisü poukai nüvei myrrh ae aloes nou napei khaitoue; praongi 
nou soukhai touyu vebuh hinou neye sü lou souyu mainou sousava peia nou 
bue.  
9Veo maivei nahnaotutao nou nevei vebuh hisü koa bue, ae veopfüpai sünou 
veikayu sana nou soukhai touyu sana zhu khesü tupoa nevei vebuh zhoulo 
vanou lapoa bue.  
10Veo chapfü soure naotupai, Enou paoyu achi keilo— nevei maitao ae nevei 
kityarai maitaoye ngai-o,  

11Veo nou nevei hüveiyu sü ngaoloua thainülai; puh hai nevei paopue, 
südonou puhnou paoyu chi zülo.  
12Tair hi maitao nou neye sapeina khesü pove peilai, ae toungiyu maitao nou 
nevei jüpa nasü ngaoloure donou telai.  
13Veo nahnaotu pai hai vebuh hinou bue— puh sü daizhou koute hüvei 
sarou! Puhvei sabanü hai sana raipo nou dao khaitoue.  
14Veishoyu sabanü nou tupoa honapai sü veo hi saloue, puh thaifü poa nou 
loumaina taolinou puhye sü veo hi salou peie.  
15Savasho-a nou puletao hai veo nou buyu buh hisü taloue.  
16Oh puo veo, nevei puopaoh maitao thaosü ne hai nahpoutu mai taoli 
hrüloulai, ae nenou puletaoye sü deiphao teitei hi panou veo souloulai.  
17Avei lou sünou nevei kathe hai panou teisa buloulai. ae mai hrülai nou neye 
sü teisa nou paosho-a bulai.  

Loutao 46 

Ramai nou Etaoye Salai Peie 

1Ramai hai Etao vei baibuh ae pfüchi nasüe, veahoyu phaki soukha peire 
nasüe.  
2Südonou teideiphao pepo tayuma ae deichitao hai zai hi delou tayuma Etao 
hai ngaopi laimoe;  
3zaidzü nou khüa kopayuma, ae deichi khenou lüa ngushi shoa buyuma pilai 
moe.  
4Sühisü rei ali nou Ramai vei nuhdu, Kukulaiwo vei sheeyu ki hisü savayu hai 
küve peie.  
5Ramai nou nuhdu sühisü bue, ae nuhdu sünasü shikhai toulai moe; Ramai 
nou soukha peikoute-a bubailai.  
6Tyahrütao sü ngaopi sholai, vedei khesü pepo talai; Ramai nou teisüyu büa 
rapeie, ae teideiphao sü pepo talai.  

7Khoukhoulai Mapao nou Etaoye salai peie; Jakob vei Ramai hai Etao vei 
baibue.  
8Mapao nou soupei khaitouyu nuh khesü tave zhukhaio. Deiphao hi puhnou 
khupayu vah haso soukhai touyu khesü zhukhaio.  
9Puhnou deiphao veishi hi soureih souyu nasü nuchao khaire; puhnou voulou 
khesü souchawure, heung khesü sousha laire, ae rü khesü meidei laire.  
10Puhnou paoe, “Züvei khaisou baio, ae E hai Ramai-e touyu sülo, E hai 
tyahrü hrülai pei hinou ae teideiphao pei hinou dukayu nasüe.”  
11Khoukhoulai Mapao nou Etaoye salai peie, Jakob vei Ramai hai Etao vei 
baibue.  

Loutao 47 

Dusho kayu Kho-apeio 

1Deiphao mai hrülai, asah soua bah taokhaio! Shusoua lou soua nou Ramai ye 
paosholo!  
2Kukulaiwo Mapao ye sü ngaopilo; puh hai dukayu veo nasüe, puhnou 
teideiphao veishi pei hinou khasa-a bue.  
3Puhnou Etaoye mai kukhe jünou kolouyu nasü peie, ae puhnou tyahrütaoye 
Etao vei khakhe hi khaipeie.  
4Etao nou hrüa buyu teidei hainasü puhnou Etaoye donou dopa khaipeie, 
puhnou leshiyu puhvei maitaoye panou khekai souloure donou peie.  
5Ramai nou puhvei vebuh hisü takhe buloure. Mapao nou takheyu phaki 
asayu nou shurao soupoa ae shabe nghoupoa nou khe-e.  
6Ramai ye sü lou nou sousho khaio, Etao vei veoye lou sousho khaio.  
7Ramai nou teideiphao teitei pei hi veo nasüe, puhye sü lou nou sousholo!  
8Ramai hai puhvei sheeyu vebuh hinou bue; puhnou tyahrü hrülai pei hinou 
khasa-a nou bue.  

9Tyahrütao vei veo nahpoutu maitao hai tave Abraham Ramai vei maitaoye 
koa jüa bure. Puh hai deiphao hi reihmaitao veishi jünou khouko bupu hie, 
puhye sü pokusho khe khaipeie.  

Loutao 48 

Zion, Ramai vei Nuhdu 

1Mapao hai dusho-e, puhye sü puhvei sheeyu deichi, ae Etao Ramai vei 
nuhdu hinou paosho züe.  
2Ramai vei deichi, Zion hai kushoe ae hüveih shoe, dusoyu veo vei nuhdu 
haina nou deiphao mai hrülai hisü savayu hai pove peiwe.  
3Nuhdu sükhevai hai Ramai ye koa buyu thaio kaozhou vei bailai touyu sü 
puhnou soungao peie.  
4Veo maitao nou tave me zholoua nou Zion Deichi hisü reih soulai tea veloue.  
5Ana puletao nou tave hainaye ngaolouyu phaki, puletao hai khupare; 
puletao hai ngaopiloua tudakhai tare.  
6Puletao hai ngaopi sho-a nou ngurürüre, ae naotumai nou nah nalaiyu phaki 
khya souyu büa soure,  
7ae teikhai teirü ashi sünou dzülukiye hüve shoyu büa shore.  
8Etao nou Ramai vei vah haso khesü chouyu büa chuo KhoukhoulaiMapao, 
Etao Ramai nou nuhdu hinou soupfüyu vah khesü Etao vei nghithou nou 
ngaoloure. Nuhdu nasü puhnou teisa panou kaozhou vei bua bailai.  
9Oh Ramai, nevei Rathoki hinou Etao nou nevei tobai soumoa leshi peiyu 
nasü lichowe.  
10Buh veishi hinou neye sü maikhe mainou paoshowe, ae nevei kathe hai 
deiphao teitei hi süve khaire.  
11Zion hi maikheye sü panou asalo! Nenou acheche hinou chilou khesü 
kupeie, Judah hi nuhdu khesü panou savalo!  
12Ramai vei maitaore, Zion sü tasühao poa kipeitaoh khesü phoukhaio;  

13sühi kivo khesü kabüa bue touyu shilo, ae kaopo pokhai toyu khesü 
zhutoulo, sübüa bonakha hi sütao hai kakua bue touyu khesü paongao peio:  
14“Ramai haina hai teisa nou Etao vei Ramai nasü soulai; vere teile veishi hia 
puhnou Etaoye süthaisa-a tapeilai.”  

Loutao 49 

Vavayu donou Kinitaoye Loucheyu 

1Deiphao mai hrülai, hai hai sülo! Hai sü kei noulo, buh likinou hrüa buyu 
maitaore,  
2tai-du ae toungi touha sümoa mai hrülai nou hai sü keinoulo.  
3Avei mü hinou ratsü khesü raopalai, ae Enou tsüchoyu hai sheesha baie.  
4Enou tsüchi khesü keinoulai; Enou lanabvü sü ka-a nada ko khesü paopeilai.  
5Ngaoba maitao nou Eye sühaoloua kaozhou shishoa buyuma Enou ngaopi 
laimoe,  
6toungi shoa buyu maitao, ae puletao vei kini vanou khaophu soua laiyu 
maitaoye sü Enou pilai moe.  
7Mai ali koute-a lah nou lahye khailupa louhoe; puhnou puhvei hrümamai 
muh hai Ramai hi khapei louhoe,  
8daiolouzü mai ali vei hrümai muh hai teishoe. Puhnou hasou kilia muhma 
nou peia 
9khü hi lou more donou, ae teisa hriloure donou khapei louhoe.  
10Mai hrülai nou ngaowe, süolouzü hasüyu mai-a, voyu mai-a ae vavayu na-a 
thaita khai-a baiwe. Puletao mai hrülai nou puletao vei nangi khesü puletao 
vei toudzü hi khaidai-a ta baiwe.  
11Puletao hria bukio teidei taoli hai lah puletao vei soua nou bue, anou chuo 
khü nanou teisa puletao ki soulaire, sühinou puletao hai teisa nou bua bailai.  
12Dusoyu mai koute-a athai hisü nou tureipa louhoe, soukhaona ali bütoua 
puletao hai thaita bailai.  

13Lahye louche-a buyu maitao hisü dai-e vepawe touyu sü zhukhaio, lah vei 
kini buyu khesü ngaoloua rukha-a nou savashoa buyu maitaoye sü 
zhukhaio— 
14puletao hai zhaotu ali büa thai bailai, ae Athai touyu nanou puletao vei 
zhaokhopu soulai. Acheche mai nou puletao jünou veiloulai, puletao vei ki 
jünou dousho-a buyu athai maivei teidei hi hotayu phaki, puletao vei 
pfüphao hai thasho-a nou nai vita bailai.  
15Ana Ramai nou Eye vupa peilai, puhnou Eye athai vei khouko hinou 
khailupa peilai.  
16Mai ali nou toungi payu phaki, puhvei kini khesü pousho pare tea leveaso,  
17sükhesü puhnou thaitayu phaki pfüta louhoe; puhvei nangi khesü puhye 
koa khü hi louta laimoe.  
18Mai ali hai puhvei hrümai hinou savashoa buyuma, ae puhnou veilouyu 
donou mainou puhye paosho-a buyuma,  
19puhvei paipaoh maitao büa puh-a thaita bailai, ae puhnou ava nasü 
ngaopulou laimoe.  
20Dusoyu mai koute-a athai hisü nou tureipa louhoe, soukhaona ali bütoua 
puh-a thai bailai.  

Loutao 50 

Cheche-a Rathoyu 

1Khoukhoulai Ramai Mapao nou paowe; puhnou teinghei palova nou poa 
teinghei loulova koute hinou hrüa buyu maitaoye kua bue.  
2Zion nuhdu hisünou Ramai vei hüveiyu, ae chekhoyu nasü varoua nou bue.  
3Etao Ramai hai velaire, ana nasei-a velai moe; puh nghoujü hinou mei sü 
taotutu poa nou ae puhvei pehao veishi hisü teikhai teirü ashi sünou sühao 
poa velai.  
4Puhnou puhvei maitaoye chikuyu sü takou zhupeia shaki soupeio tea raki ae 
deiphao sü kuwe.  

5Puhnou paoe, “Eye koa posheela peiyu sünou vo soukhai touyu maitao, ae 
chilee cheche-a buyu avei maitaoye sü ahi save jüpeio.”  
6Raki nou Ramai hai cheche-e tea paopa peiwe, daiolouzü Ramai puhnou 
chiku-apeio nasü baie.  
7“Oh avei maitaore, Enou paoyu chi keilo; Israel maitao, Enou ne pei hisü 
aetounü moyu chi paolai. E hai Ramai-e, neletao vei Ramai nasüe.  
8Neletao nou Eye posheela peiyu donou vamoa E neletaoye zümoe; neletao 
nou mei dei-a posheela peiyu nasü tobai soumoa soupeiwe.  
9Enou neletao vei chokhome hinou chodetao moyuma zhaotume hinou 
zhaotu khesü E jüpa moe;  
10vaohro hinou buyu soukhaona teitei ae deichi thethe hinou hrüyu kikhaorü 
veishi sü avei khaitou baie.  
11Ratei hinou zhaoh-a buyu raohou teitei, ae deiphi hinou lüa buyu veishi sü 
avei baie.  
12“Enou houzüa bure touyuma, Eye touso peio tea neletao hinou kholai moe, 
daiolouzü teideiphao ae sühinou buyu na veishi hai avei baie.  
13E chode sou sü touvu moyuma zhaotu zhe kewu?  
14Neletao nou kalo paoyu sünanou Ramai hi posheela sü soupeio, ae neletao 
nou soulai tea chaachou soukhai touyu puhsü Kukulai nahi cheche-a souvete 
peio.  
15Neletao hi veahoyu veyu phaki Eye kulo; Enou neletaoye khailupa peilai, ae 
neletao nou Eye paosholai.”  
16Ana Ramai nou maishi mai hi haibüa paoe, “Neletao kabüa nou avei chikha 
khesü phouwe? Kabüa avei Vo vanou phaku khaige?  
17Neletao hai Enou tudee-a souzü peiyu nasü poba-e, ae avei chikha khesü 
züba-a thaokhaire.  
18Neletao hai vaoyu mai aliye daolouyu phaki puhye koa sa-a tare, ae khulou 
souyu maiye samai khamai soutare.  

19“Neletao hai teisa nou chi la ashi paore donou souda-a bu baiwe, alia piyu 
ae hraoyu halia ha-a nou neletao hai chaochao soua dachi pao baiwe.  
20Neletao hai lah neletao vei thaihou jürai maitao koute-a paoshi pei baie, ae 
puletao vei mah khesü phoupa peilai tea lai-a baiwe.  
21Neletao nou vah haibüyu khesü souwe, ae Enou chi lia paomoa bupeie, 
südonou neletao hai E-a neletaoye raibü baie tea tsü choloure. Ana chuo 
Enou neletaoye sü züvei talai, ae neletaoye souzüpei talaire.  
22“Eye thao-ngai-a tayu maitaore, haisü keilo, molouzü Enou neletaoye sü 
souhawu bailai, ae mai linoua neletaoye sü khailupa peilou hoe.  
23Kalo paoyu hai Eye tsükhou-a posheela peiyu nasüe, ae achi züyu mai 
hrülaiye sü Enou khailupa peivu zülai.”  

Loutao 51 

Mah Khaipeio tea Veachi Paoyu 

1Oh Ramai, nevei tobai soumoa leshi peiyu nasü nou Eye zhuvea peio. Nevei 
dushoa buyu zhuvea leshi hisünou avei mah veishi sü khaipeio!  
2Avei tsüle ashi teitei sü khüshee peio ae avei mahmo khesü soushee peio.  
3Avei kaozü moyu nasü Enou süwe; avei mahmo khesü tobai soumoa 
anghoujü hinou bue.  
4Enou nevei ngheingao hinou mahmo khesü soukoute-a bure, ae ne nghoujü 
nou vah ashi khesü soupfüwure. Südonou nenou Eye tudeeyu hai kao-a baie, 
ae nenou Eye paoshiyu hai zü baie.  
5E hai mah ae ashi nasü soua nou nakou peia baie; ae apfü pou hinou Esü 
mahmo soua hrükou baie.  
6Chili checheyu nasü nenou jüpa-e; nevei ratsü nasü avei tsüle hi thoukhai 
peio.  
7Avei mahmo khesü polai peio, sükulouzü E hai sheesha tea bailai; Eye dzü 
khü peio, ae Esü vüra jünou kaapua bailai.  

8Eye panou savayu kho khesü choulo; sükulouzü nenou Eye souphe soupho 
sasa-a khaitoua buyuma Enou savayu sü ngaopu lousüe.  
9Avei mahtao hinou nevei ngheithou sü pfüvai peio, ae avei ashi teitei sü 
souha peio.  
10Oh Ramai, sheesha touyu lüthou ali Eye soupeio, ae tsüle ashu ae nevei 
khakhe hinou hrülou süyu rako ali Eye peio.  
11Eye nevei nghoujü hinou hulai peiso; ae nevei sheeyu rako nasü ahinou 
pota peiso.  
12Nevei khailu peiyu asah nasü Eye peipulaiwo, ae Eye panou ne chi zünüsho-
a zülo.  
13Süthaisü Enou mahmo souyu maitao hi nevei chikha khesü doupeilai, ae 
puletao nou ne hisü dakhai velai.  
14Eye khailupa peio, Oh Ramai, avei hrümamai sü vupa peio, ae Enou nevei 
acheche nasü shusoua shapaolai.  
15Mapaowo, Eye chi paoloure donou soukha peio, ae Enou neye sü paosholai.  
16Daiolouzü ne hai posheela peiyu khesü jüpa moe, Enou neye mei dei-a 
posheela peiyuma nenou sükhesü thainülai moe.  
17Oh Ramai, Enou tainou souyu rako sünou neye posheela peiwe; le pepoyu 
ae leda louyu lüthou hai nenou ngaora laimoe.  
18Oh Ramai, Zion ye sü zhuvea nou soukha peio, pepota-a buyu Jerusalem 
kivo khesü soushu dakhai peio.  
19Süthaisü kaozü hinou posheela peiyu, ae nenou jüpayu hinou meidei-a 
sheela peiyutao, ae chode khesü nevei posheelabu hinou poa sheela peilai.  

Loutao 52 

Dayu Maitaoye Ramai nou Chikure 

1Aduso maitaore, neletao vei ashi hisünou daidonou neletao hai khaophu sü 
souwe? Ramai vei chilee checheyu hai-o akhai ha-e.  

2Neletao hai maiye soushire donou tsüchoda-a bubaiwe; neletao vei mali hai 
kaiti heivei shoyu ali büe, teile busasü dakhokho-a lai baie.  
3Neletao hai aveih na jünou ashi naye leshipure, ae checheyu na jünou dayu 
na-a jüpa pure.  
4Dayu maitaore, neletao hai neletao vei chipao lako nasü nou maiye zhizhu 
peiyu hai jüpawe!  
5Südonou neletaoye sü Ramai nou teisa nou souha khailai; puhnou neletaoye 
sü neletao vei ki hinou süthai paloua paide paisasa khaiwulai; ae neletaoye 
hriyu maivei teidei hinou polaiwulai.  
6Acheche maitao nou haisü ngaoloua ngaopilai, süthaisü puletao nou 
neletaoye konüa haibüa paolai,  
7“Zhukhaio, Ramai ye louche moa lah puhvei kinangi taoye loucheyu ae vah 
ashi souyu hinou baibu soua buyu mai nasü hainare.”  
8Ana Ewo louzü Ramai vei ki hinou paopayu oliv süübe büwe; Enou Ramai 
vei tobai soumoa leshi peiyu nasü teisa nou louchewe.  
9Ramai, Enou neye sü teisa nou paosholai, daiolouzü nenou soupeilai touyu 
vah hasotao donou; nevei maitao vejüa buyu hrohinou Enou nevei aveih nasü 
shapaolai.  

Loutao 53 

Deiphao Maivei Ashi 

1Voyu mai nou lah puletao hisü “Ramai ha-e” tea paowe. Puletao hai hrü ashi 
hinou hrüa bure, ae ngaorayu vah haso khesü soupfüre; vah aveih souyu mai 
ali-a hazeire.  
2Ramai nou deiphao maiye raki vanou zhukou tsü veiyu mai aliro buhasa ae 
puhye thoyu mai ali-a buho mosa tea zhuwe.  
3Ana puletao mai hrülai sü kaodu takhaire; puletao mai veishi nou shitakhai 
toure. Vah aveih souyu mai ali koute-a hazei toure.  

4Ramai nou noue, Vah ashi soua laiyu maitao hai puletao hi tsüdo aveih hare 
touyu sümoho? Puletao hai avei maitao hinou shaotou shaoso-a bubaire, ae 
ahi puletao nou veachi paokhai moe.  
5Ana puletao hisü raichoki ve daokhai moyu ngaopi khesü velai, daiolouzü 
Ramai nou puhvei maitaoye ngaobayu maitao vei rao khesü porarou laiwulai. 
Ramai nou puletaoye sü laiwure, südonou Israel mainou puletaoye sü soungu 
peilai.  
6Israel maiye khailupa peire nasü Zion hinou velai! Ramai nou Israel maiye 
savayu sü peida khaiyu phaki puletao hai daizhou koute asa laisa!  

Loutao 54 

Ngaobayu Maitao hinou Vupa peio tea Veachi Paoyu 

1Oh Ramai, ne zhih hinou Eye khailupa peio; nevei khouko sünou Eye lahdo 
soupeio!  
2Oh Ramai, avei veachi sü keipeio, avei chipao khesü keinou peio!  
3Daiolouzü khaophu souyu maitao nou Eye dulai tea laire. Zhaipou shiyu 
maitao nou Eye southalai tea bure— puletao hai Ramai buhie tea tsücho moe.  
4Ana Ramai hai Eye soukha-apeio nasüe. Mapao hai Eye vupa-apeio nasüe.  
5Eye ngaobayu maitaoye sü Ramai panou puletao vei ashi paoh sü kha 
peitheo. Puh hai checheyu donou puletaoye sü souha peilai.  
6Oh Mapaowo, Enou neye sü asah soua posheela peilai; Enou ne hi kalo 
paolai daiolouzü ne hai veishoe.  
7Enou veahoa buyu teitei hinou nenou Eye vupa peie, ae Eye ngaoba-a buyu 
maitao hai haka tayu sü Enou ngaoe.  

Loutao 55 

Khamai Samai nou Thao-a Tayu Maivei Veachi 

1Oh Ramai, Enou veachi paoyu sü keinou peio; Eye zhuvea peio tea khoyu 
hinou tavai tapeiso!  
2Enou paoyu keinou peio, ae Eye chila peio; E leveayu donou lülou hore.  

3Eye ngaobayu maitao nou pira-a buyu sü E ngaopire, puletao nou do ashi 
sünou Eye sü souchoro sho-a nou bure. Puletao nou veahoyu sü apei hi pove 
peie; puletao hai ahi rarou shopoa nou Eye ngaora sho-a nou bure.  
4Esü ngaopi sho-a nou bu baire, ae thaiyu sü ngaopi shoa nou bure.  
5E ngaopi shoa nou shirürüa bu baire; pei hiyu sünou ahi phoutao loure.  
6E hai raohou büa shou bushe touyu thaio veilaire. Enou zhaopoa taho soyu 
sü ngaoloulai.  
7Enou ka doushoa buyu buh hisü zhaota bailai, ae mai hazei touyu vaohro 
hinou hrüta bailai.  
8Teikhai teirü ashi veyu phaki Enou thasho-a turei taloua nou baibu sü 
phoulou bailai.  
9Oh Mapaowo, Eye ngaoba-a buyu maitao vei tsüle sü souhao khaipeio! Enou 
nuhdu hisü taidayu ae büroyu sü ngao-e,  
10hea-khei sümoa mahmo souyu, ae veahoyu sünou sühisü sühao poa nou 
bue.  
11Buhliki hai soushi soukayu khaikho baire, duva veishi hisü dayu ae 
souchoroyu nou phoutao loure.  
12Eye ngaoba zhubayu mai ali nou Eye konüa buyu thaio, süsü Enou heamea 
lou süe; Eye hrai-a ngaorayu mai ali nou khaophu soua buyu thaio, Enou puh 
nghoujü nou tutsüta-a bailai.  
13Ana sünasü nenou baie, avei khamai nou baie, Eye koa toutou sosoyu samai 
nou baie.  
14Puh sü Eye koa chiveih chishi phakuwe ae Rathoki hinou koa ratho zho-a 
laiwe.  
15Eye ngaobayu maitaoye panou hü chemoa thai theo; puletaoye sü panou 
hria nou athai maivei teidei hisü hotawo! Ashi nou puletao vei ki hi ae tsüle 
hisü bu baiwe.  

16Ana Enou Ramai Mapao hi soukha peio tea kho-e, ae puhnou Eye khailupa 
peilai.  
17Enou shona, hea ae khei mathe avei veahoyu ae dopfüa laiyu nasü puh hi 
chouveyu phaki puhnou avei pai sü keinou peilai.  
18Eye ngaoba-a buyu maitaoye soureih soua buyu reihbu hinou puhnou Eye 
kaozhou ashi panou daomoa sa-a dakhai vepeilai.  
19Teisa nou khasa-a hrüre Ramai nou avei veachi khesü keinou peilai, ae 
puletaoye sü pada peilai, daiolouzü puletao hai ledayu sü ha-e, ae puletao 
nou Ramai ye pi moe.  
20Raichoki avei samai nanou puhvei samaitaoye zhuba-a hraitare; puhnou 
chaachou soukhai touyu nasü pfüphere.  
21Puhvei chipao lako hai laivoudzü jünou jüpu hie, ana puhvei tsüle hiolouzü 
ngaorayu nou phoutao-a bubaie; puhvei chipao khesü theadzü nakhai touyu 
büe, ana sütao nou khoche hei veiyu büa maiye zhizhu peiwe.  
22Nevei veahoyu khesü Mapao vei bah hi thaothou-o, sükulouzü puhnou neye 
vupa peilai; tsüle sheesha touyu maiye sü panou hraongu daokhailai moe.  
23Ana Oh Ramai, nenou maiye southayu maitao, ae daruyu maitaoye sü 
panou hü hrüchemoa khü hi pothou khaipei bailai. Anou Ewo louzü neye 
louche-a bulai.  

Loutao 56 

Ramai ye Louche-a Veachi Paoyu 

1Oh Ramai, Eye zhuvea peio, daiolouzü Eye sü mainou dukoute-a baire; 
ngaobayu maitao nou Eye sü souvea souchoro pei koute-a bubaire.  
2Eye sü ngaoba maitao nou taidei sasa khaiwulai tea bukoute-a baire. Eye 
soureih souyu mai hai alao soumoa buloure.  
3Khoukhoulai Mapaowo, Enou ngaopiyu phaki, Enou neye sü lülouchewe.  

4Enou Ramai ye lülouchewe ae ngaopiyu sü ha-e; puhnou apaopei khaitouyu 
donou Enou puhye paoshowe. Kezhe pfüyu mai ali nou Eye dai soupei 
lousüe?  
5Eye ngaobayu maitao nou teithetsü Eye souvea peia bue, puletao nou Eye 
soushi peilai tea teile busasü tsüchoda-a laiwe.  
6Puletao nou Eye southalai tea tutsüloua nou Eye dakou dakhe-a laiwe.  
7Oh Ramai, puletao nou vah ashi souyu thaifüa puletaoye sü tudee peio, 
nevei lekha rarou hisü nou puletaoye sü soukanghi peio.  
8Enou daizhou koute veaho-a nou bue touyu sü nenou süwe, Enou ngheidzü 
kouyu khesü nenou ngaowe. Sükhesü nevei larübvü hi rüthou khaitou movu?  
9Enou neye kuyu phaki, avei ngaoba maitao hai tukhaita bailai. Enou hai 
nasü süwe, süolouzü Ramai nou Eye thaiko peilai.  
10Ramai Mapao nou paohpei khaitouyu donou Enou puhye sü paoshowe.  
11Enou puhye sü louchewe, ae haliro Enou ngaopi laimoe. Kezhe pfüyu mai 
ali nou Eye dai soupeilou süyu buge?  
12Oh Ramai, Enou apaokhai touyu thaifüa neye posheela peilai, Enou neye 
kalo paoyu nasü avei posheela soua ne hi popeilai,  
13daiolouzü nenou Eye athai hinou khailupa peie, ae Eye panou hraongu nasü 
ngaomoe. Südonou Ramai vei nghoujü hinou, hria buyu maitaoye ava va 
peiyu buh hinou Enou talai.  

Loutao 57 

Soukha Khoyu Veachi 

1Eye zhuvea peio, Oh Ramai, Eye zhuvea peio, daiolouzü Enou ne hinou tave 
bai loure donou vewe. Teikhai teirü ashi chemo koute Enou nevei shouh khe 
hinou baichao loulai.  
2Enou khoyu veishi peiche khoyu Ramai, Kukulai hi Abuo Ramai ye Enou 
kuwe.  

3Puhnou raki vanou chila sü peilai ae Eye khailu peilai. Eye souvea 
souchoroyu maitaoye sü puhnou hraongu soupeilai. Ramai nou puhvei tobai 
soumoa leshi peiyu ae chilee checheyu nasü Eye ngaopeilai.  
4Eye sü ngaobayu maitao nou sühao loure, puletao hai maisou touyu 
khaosouveo raiwe. Puletao vei huh hai heung ae voulouthou büwe, ae 
puletao vei mali hai hei veishoyu khoche raibütoue.  
5Oh Ramai, nevei aduso nasü raki vanou ngaopei khaio, ae nevei aveih ava 
nasü deiphao hi pongao peikhaio.  
6Ngaobayu maitao nou Eye nüloure donou shorü southoua bure, E veaho sho-
a nou bu baire. Eye panou deloure donou avei ludu hisü puletao nou deibvü 
raokhai peie, ana deibvü hisü lah puletao nou delou tare.  
7Oh Ramai, avei tsüle teitei nou pei-a neye louchewe, Enou lou soulai ae neye 
paosholai.  
8Arako, tashulo! Tashulo, poa lou souyu avei basei natao, Enou teithepa laiyu 
phaki kaishu peilai.  
9Oh Mapaowo, Enou nevei kalo sü tyahrütao hi paongaolai. Enou mai 
hrohinou neye paosholai.  
10Daiolouzü nevei tobai soumoa leshi peiyu hai raki hi khere, ae nevei chilee 
checheyu hai teihao pei hi khere.  
11Oh Ramai, nevei aduso sü ratei hinou paongao peikhaio, ae nevei kathe 
nasü deiphao hi ngaopei khaio.  

Loutao 58 

Ashi Maiye Tudee peio tea Ramai hi Veachi Paoyu 

1Nuh teidei kho-a buyu maitao, acheche hinou neletao vei chidei nasü soupei 
homoe? Neletao nou mai hrülai hi raibütoua chilou khesü kupei moge?  
2Neletao nou sükua soumoe! Neletao hai vah ashi soure donou tsü cho-a 
bubaire, ae teidei hisü panou taida-a bure donou soupei-a baie.  

3Mai ashi maitao hai puletao vei hrümamai teitei nou kaozü moyu hisü ta-a 
baiwe, puletaoye na louyu teithe hinou dayu chi paopoa ta-a baiwe.  
4Puletao hai nghou tushi büa maiye shuthayu pou shi nou phoufüa bue, 
puletao hai nyou peyu nghouvu büa puletao vei nyou sü kapoa nou bue,  
5südonou nghou seijüyu maivei paikho nasü chou more, ae kheikhupado 
soulou süyu maitao vei paila aveih khesü chou more.  
6Oh Ramai, zhaipou shishoa buyu khaosouveo haitao vei huh sü dasha peio.  
7Puletaoye sü panou dzü kütayu büa hakata-o, ludu hinou poube buyu khesü 
mainou headeipoa tayu büa puletaoye sü deisasa peio.  
8Khanobvü nou leita loua ngaomo tayu büa puletaoye sü panou ngaomo ta-o, 
thai-a nou nah nakouyu nahtou ali nou teinghei ngaokhai moyu büa 
puletaoye sü panou teinghei ava ngaoso.  
9Poube phailaiyu büa puletao nou sülumo jünou puletao sü souha-a bailai, 
puletao hai hria buyu teile hinou Ramai vei lekha rarou sünou houlai bailai.  
10Cheche maitao nou mahmo soua buyu maitaoye tudee peiyu sü ngaolouyu 
phaki puletao hai asalai, mai ashi maitao vei zhe hinou puletao hai phi taipoa 
talai.  
11Maikhe mainou haibüa paolai, “Cheche vuzünou acheche maiye sü buu 
peiwe; deiphao maiye chiku peiyu Ramai ali bue.”  

Loutao 59 

Kaozhou Ashi Daomore donou Veachi Paoyu 

1Oh avei Ramai, Eye ngaobayu maitao hinou Eye khailupa peio, Eye dua 
laiyu maitao hinou Eye vupa peio.  
2Maishi maitao bah hinou Eye popa peio; maiye southayu maitao hinou Eye 
vupa peio.  
3Zhukhaio, puletao nou Eye southare donou da-a bure, zhaipou shiyu maitao 
nou Eye soushire donou tave meime soua buloure. Puletao nou haibüa souyu 
hai Enou soumah pfümah khaitouyu donou moe,  

4moyuma puletao nou haibüa thashoa nou tupove souda-a buyu hai, 
Oh Mapaowo, Enou mahmo soukhai touyu donou moe.  
5Khoukhoulai Ramai Mapao, tashulo, ae tave Eye soukha peio; Israel maivei 
Ramai, hai khesü ne lah zhukhaio! cheche moyu rataoye tho-a buyu maitaoye 
sü tudee peio. Maishi maitaoye sü zhuvea peiso.  
6Puletao hai teimai loukhai-e dakhai vewe, ae puletao hai sei büa daopoa nou 
nuhdu hisü takou takhe-a laiwe.  
7Puletao nou chi la ashi paoyu ae pirayu khesü kei khaio. Puletao vei mali hai 
khoche büa bue, anou puletaoye mai linoua süpai moe tea puletao hai lah 
tsücho-a bue.  
8Ana Oh Mapaowo, nenou puletaoye sü konüe, nenou cheche moyu rataoye 
tho-a buyu maitaoye sü jünü peiwe.  
9Oh Ramai, Enou nevei khouchi nasü louchewe; ne hai avei baibuh nasüe.  
10Avei Ramai nou puhvei zhuvea leshi hinou ahi velai, Eye ngaoba-a buyu 
maitao nou haka tayu sü puhnou Eye panou ngaoloulai.  
11Oh Ramai, avei maitaoye panou licho loure donou puletaoye southa peiso. 
Nevei khouko nou puletaoye sü soupho rarou laikhai peio ae hraongu 
soupeio. Oh Mapaowo, Etaoye vupa-apeio.  
12Puletao vei mü hinou paopayu mah, ae puletao vei mütai hinou paopayu 
chipaotao; puletaoye khaophu souyu sho-rü hinou pa mulouyu sü soupeio! 
Puletao nou maiye chaayu ae dahühüa laiyu donou.  
13Nevei lekha rarou hisünou puletaoye souha peio, puletaoye sü souhakhai 
toupeio. Süthaisü Ramai nou Israel maiye khasa-a nou hrüwe, ae teideiphao 
teitei-a puhnou khasa-a nou bue touyu hai mai hrülai nou süloulai.  
14Eye ngaobayu maitao nou koukhe loukhai-e dakhai vewe, ae puletao hai sei 
büa ngirapoa nou nuhdu hisü tasühao-a laiwe,  
15puletao hai sei büa tahao poa nou touso sü phouwe, ae puletao nou pou 
phou reikhayu sü ngaolou mokhaie kheimathe sü rapoa nou laiwe.  

16Ana Ewo louzü nevei khouko nasü lou soushoa nou bulai, ae shona chüsü 
Enou nevei tobai soumoa leshi peiyu nasü shusoua lou soulai. Daiolouzü 
nenou avei baibu nasü soupeie, ae veaho vedao-a buyu phaki-a ne hinou Eye 
sü panou baichaoloue.  
17Eye vupa-apeio, Enou neye paosholai. Daiolouzü Oh Ramai, ne hai avei 
baibu nasüe, ae Eye tobai soumoa leshi peie.  

Loutao 60 

Vupa Peio tea Veachi Paoyu 

1Oh Ramai, nenou Etaoye sü malaiwure, ae Etaoye sü hraongu soupeiwure; 
nenou Etao pei hi lekha rarou loure, ana chuo Etao hi dakhai vepeio.  
2Nenou deiphao sü ngulüre, ae nenou hainasü souphepho khaipeire; chuo 
tave pepo-a buyu nasü soumu souvei peio, daiolouzü hainasü dehata laire.  
3Nenou nevei maitaoye alaosou souvea peie; nenou Etaoye sü panou zhaoh 
sozhi-a laiyu maili büa chaorara tare.  
4Neye tsükhoua buyu maitaoye sü panou hakatayu hinou tureipa loure donou 
nenou puletao hisü paopi peie.  
5Nevei khouko sünou Etaoye khailupa peio; nenou leshi-a buyu maitaoye sü 
panou turei paloure donou Etao vei veachi sü keinou peio.  
6Ramai nou puhvei sheeyu buh hinou haibüa paoe, “Veilouyu hisünou Enou 
Shekem nuhdu nasü delaiwulai, ae Sukhoth deikho nasü avei maitao hi 
zhipeilai.  
7Gilead hai avei baie, ae Manassah haina-a avei baie; Ephraim hai avei peirüe 
ae Judah hai avei süüpo-e.  
8Moab hai Enou poa dzükhüyu reikhao nasüe, Edom hai avei baie touyu shee 
soungaore donou avei phikha khailai. Philistin teidei hinou Enou veilou 
ngalouyu nasü shapaolai.”  
9Oh Ramai, thaonou Eye veisho-a soukhai touyu nuhdu hisü save peilaige? 
Thaonou Eye Edom hi sapoa vepeilaige?  

10Nenou Etaoye sü malai chekhao revu? Ne Etao vei soureih maitaoye koa 
tapu peilai modou?  
11Ngaoba maitaoye duloure donou Etaoye soukha peio, daiolouzü deiphao 
maivei soukha peiyu haiolouzü hamako baie.  
12Ramai nou Etaoye kozho peiyu thaio Etao nou kolou süe, puhnou Etaoye 
ngaobayu maitaoye sü soukanghi peilai.  

Loutao 61 

Vupa Peire donou Veachi Paoyu 

1Oh Ramai, Enou krayu apai sü chou peio, Enou veachi paoyu sü keinou peio!  
2Veahosho-a buyu hinou ae aki hinou ka doushoa buyu buh hisünou Enou 
neye kuwe! Eye panou kaozhou vei-a bailoure buh ali hi save khai peio,  
3daiolouzü Eye kho-apeio nasü ne baie, ae ngaoba maitao bah hinou vupa 
peire nasü ne baie.  
4Eye panou teisa nou nevei sheeyu ki hi bulo; nevei shou khenou Eye panou 
kaona-a bailouyu sü soupeio.  
5Oh Ramai, Enou ne hi apaokhai touyu khesü nenou süwe, ae neye tsükhou-a 
buyu maitao vei kikaa khesü nenou Eye peie.  
6Veo vei hrümai sü po taoli thoupu peio, puhye panou hrü shoshoa hrüyu sü 
soupeio!  
7Oh Ramai, puhye panou teisa nou ne nghoujü nou vebuh hi bulo; ae puhye 
sü nevei tobai soumoa leshi peiyu ae nevei acheche nou kho peiyu sü 
soupeio.  
8Sübüa Enou neye teisa nou lou sousholai, ae Enou apaokhai touyu thaifüa 
neye sü Enou teisa nou posheela peilai.  

Loutao 62 

Ramai nou Khopeiyu hi Loucheyu 

1Enou soutaosou heamea poa nou Ramai ye sü kho-e, Eye khailu peiyu sü puh 
hinou ve-e.  

2Eye kho peire ae khailupa peire pusü puh likhei baie; Puhnou Eye mou-
lüpoa vupa peilai, südonou Esü hraongu daokhailai moe.  
3Pepo tayu kivo ae latayu bokha ali büa buyu mai aliye teile kasho-a neletao 
nou soushi peire donou dua bukou laige?  
4Neletao nou puhye sü tsükhouyu buh hinou pokou peiyu likhei jüpa-a 
bubaie, neletao hai darua laiyu nasü jüpa shoe. Neletao mü hiolouzü shiha 
peiyu chipao khesü paowe, ana lekhevai-o chaa pei baiwe.  
5Enou Ramai hi likhei vuzhia bubaie; avei areih nasü puh baie.  
6Eye kho peire ae khailupa peire nasü puh likhei baie; puhnou Eye moulüpoa 
vupa peilai, südonou Esü hraongu ngaokhailai moe.  
7Eye khailupa peire ae avei khekai nasü Ramai bah hi bue; Ramai hai avei 
chuhdu nasüe; ae veisho-a buyu avei baibue.  
8Oh avei maitaore, teile veishi hinou Ramai ye louchelo. Neletao vei veahoyu 
teitei sü puh hi paongao khaio, daiolouzü Etao vei baibu nasü puh baie.  
9Emai touhai teikhai hüphou teanou veyu ali bütoua baie; aduso mai-a hazho 
tilia moe. Tai-du sümoa sühdou hinou polou douyu phaki puletao mai hrülai 
hai teikhai jünou thapu hie.  
10Züvei-a vah ashi souyu donou veiloulai touyu nasü loucheso, maivei 
shaotou shaosoyu vanou vasayu sü ngaolou süe tea areih buso. Nenou hangi 
pare touyuma nevei kini hisü nevei tsüle khaiso.  
11Ramai nou haibüa paoyu Enou vu ali jünou la-a nou choure, süolouzü 
khouko veishi hai Ramai hi bue,  
12ae tobai soumoa zhuvea leshi peiyu nasü puh baie. Oh Mapaowo, maikhe 
mainou soupfüyu vah thaifüa nenou puletaoye sü buu peio.  

Loutao 63 

Ramai ye Thainüa Buyu 

1Oh Ramai, ne hai avei Ramaie, Enou neye thainüa bue. Avei pfüphao teitei 
nou neye sü jüpa sho bue; dzü lia ha-a nou thekei tea peko vaivai-a buyu dei 
ali büa avei rako sünou neye reihsho-a nou bue.  
2Nevei dusoyu ae khouko ava nasü daizhou koute bue touyu sü nevei sheeyu 
ki hinou Eye panou ngaolo.  
3Nevei tobai soumoa zhuvea leshi peiyu na hai hrümai jünoua veipu hie, 
südonou Enou neye sü paosholai.  
4Enou hria buki sasü ne hi kalo pao-a bulai, abah lapoa nou ne hi veachi 
paolai.  
5Khonüh nüyu büa avei rako sü rukhasho-a nou bulai, ae asah souyu lou 
khesü Enou neye sou sholai.  
6Enou züphao hinou dazüa buyu phaki, neye sü licho-a nou bue; kheimathe 
Enou neye tsücho-a nou bue,  
7daiolouzü nenou Eye sü teisa nou soukha peie. Nevei shou khevai nou Enou 
asayu lou soua bulai.  
8Enou neye sü taotei poa nou bue, ae ne bah nou Eye sü pailashu peie.  
9Eye southalai tea te-a laiyu maitao hai athai maivei teidei hisü hota bailai.  
10Puletao hai soureih souyu hinou thai bailai, ae puletao vei pfüphao sü 
rekhaona nou touloua bailai.  
11Ana veo louzü veiloyu donou Ramai zhih hinou salai. Ramai vei zhih hinou 
chaachou soukhai touyu mai hrülai nou puhye sü paosholai, ana dahrührüa 
buyu maitao mü louzü soumu khaiwulai.  

Loutao 64 

Vupa Peire donou Veachi Paoyu 

1Oh Ramai, Esü veahoshoa nou bure, avei veachi sü kei peio! Ewo ngaobayu 
maitaoye pi sho-a nou bure, avei hrümai sü khailupa peio!  
2Mai ashi maivei shodo ashi hisünou ae puletao vei zhaipou shiyu hinou Eye 
vupa peio.  

3Puletao hai puletao vei mali sü khoche mü thaiyu büa thaiwe, ae chipao lako 
ashi sünou voulouthou büa maiye kavuwe.  
4Puletao hai hraoyu hazei tea nou dayu chi khesü thasho-a nou paola poa ta-a 
baiwe; puletao nou mai aveih maiye sü thailo nou dahühüloua soushi pei 
baiwe.  
5Puletao hai vah ashi soure donou mai ali nou aliye sü süpeiwe; puletao hai 
kheikhei soua sho-rü southoure donou chi phawe, ae “Mai linoua süsü 
ngaolou hoe,” tea puletao nou tsüchowe.  
6Puletao nou shodo ashi soure donou tsüchoda lou nou paoe, “Etao nou 
shodo ashi soure nasü soutaosoua tsücho daloua nou soukhaiwure.” Mai vei 
tsüle hai mai linoua süve ngaove telou hoe.  
7Ana Ramai nou puletaoye sü voulouthou sünou kavu peilai, ae sükhai moa 
puletao hai zhiloua bailai.  
8Puletao vei chipao vanou Ramai nou puletaoye souha bailai, puletaoye 
ngaolouyu mai hrülai nou puletao vei pei sü ngulai.  
9Süthaisü mai hrülai nou ngaopilai; Ramai nou soupfüyu vah hasotao sü 
puletao nou tsücholai, ae puhvei vah khesü puletao nou paotalai.  
10Mapao nou soupeikhai touyu vahtao donou acheche mai hrülai nou asalai. 
Puh hinou puletao hai tave bailoulai; ae mai veih mai hrülai nou puhye 
paosholai.  

Loutao 65 

Paoshoyu ae Kalo Paoyu 

1Oh Ramai, Eletao nou neye sü Zion hinou paosho züe, ae Etao nou apaokhai 
touyu nasü ne hi soupeilai,  
2daiolouzü nenou Etao vei veachi sü keinou peie. Deiphao mai hrülai nou ne 
hi velai.  
3Etao vei mahmo sünou Etaoye sü soungu khaiwure, ana nenou Etao vei mah 
khesü khaipeie.  

4Nenou dopa louyu maitao, ae nevei sheeyu ki hinou pa hrüre donou save 
peiyu maitao hai vasayu maitaore. Nevei ki hi veisho-a buyu natao donou ae 
nevei sheeyu Rathoki hi shihatao donou Etao hai rukha-a nou hrülai.  
5Nenou Etaoye khupayu vah haso nou souposhu Etao vei veachi khesü keinou 
peie. Deiphao mai hrülai, ae zaidu jünou la-a buyu mai hrülai nou neye sü 
louchewe.  
6Nevei pfüchi sünou deichi khesü soushu peie, sübüa nevei khouko nasü 
soungao peie.  
7Nenou zai dzü rayu kho sü souna peie, ae zaidzü nghouyu nasü soukaona 
khaipeie; maikhe mainou shura soua buyu nasü soukaona peie.  
8Nenou vah haso aduli soupeiyu donou deiphao mai hrülai sü khupa soua 
nou bure. Nenou soupfü khai touyu vahtao nou deiphao akhai hinou poa 
alilova koute hai shusoua savayu nasü pove peie.  
9Nenou deiphao hai sü zhupoa nou dzü züpeie, nenou hai nasü southou 
veisho khaipeie. Nenou rei khesü dzü southou phoutao peie, ae maikhe maiye 
thoudzü peie. Nenou haibüa nou souda khaipeie:  
10nenou dou hisü teirü koupeia panou dzü deloue, ae deinai khesü panou 
püloua shinamara khesü paopa loue.  
11Nenou chamou khesü panou veisho-a nou chachi loue. Nenou tayu buh 
teitei hisü panou phoutaoyu sü ngaoloue.  
12Deiphao veishi hisü kikhaorü nou phoutao-a khaipeie, deichi pehao teitei 
hisü savayu sünou phoukha khaipeie.  
13Doutao hisü zhaotu khenou phoutao poa nou bue, deikho teitei hisü 
shinamara nou phoutao poa nou bue. Hateitei nou shusou poa nou asasho-a 
lou soua bue.  

Loutao 66 

Paoshoyu ae Kalo Paoyu Lou 

1Deiphao mai hrülai, Ramai ye shusou asa-a paosholo!  

2Puhvei zhih aveih nasü lou nou soushokhaio; puhvei kathe khesü paosho 
peio.  
3Ramai hi haibüa paokhaio, “Nenou soupfüyu vah haso khesü daizhou koute 
khupa-e! Nevei khouko hai duleyu donou neye ngaobayu maitao koute-a pi-
hi poa nou neye khurüwe.  
4Deiphao mai hrülai nou neye thowe; puletao nou neye sü lou soushowe, 
puletao nou nevei zhih sü lou nou soushowe.”  
5Ramai nou soupeikhai touyu vahtao, ae deiphao mai hi khupayu vah haso 
soupfü peikhai touyu khesü tave zhukhaio.  
6Puhnou zaidu nasü dei theyu hi soudapa peie, Etao puopaoh maitaoye panou 
reidu sü phi nou kacho paloue. Puhnou soupeikhai touyu vah haso donou 
Etao nou lesa-e.  
7Puhnou teisa nou puhvei khouko sünou khasa-a hrüe, ae puhnou 
tyahrütaoye sü zhupoa nou bue. Khaitya-a puhye duyu maiye panou veilouyu 
sü soupeiso.  
8Deiphao mai hrülai, Etao Ramai ye paosholo; neletao nou puhye paoshoyu 
pai sü panou choukhaio.  
9Puh nou Etaoye sü panou hria nou bupeie, ae Etaoye panou kaoduta moe.  
10Oh Ramai, nenou Etaoye shahu hai pothou mei deia zhuyu büa zhupeie.  
11Nenou Etaoye panou sho-rü hisü deloue, ae Etaoye panou koupo sühsho-a 
pfüe.  
12Ngaobayu maitaoye panou Etaoye taidei peie; Etaoye panou mei alia dzü 
hinou ta-e, ana nenou chuo Etaoye sü kaonayu buh hi save khaipeie.  
13Enou meidei-a posheela peiyu khesü nevei ki hi pove peilai; Enou apaokhai 
touyu thaifüa neye posheela peilai.  
14Enou veahoa buyu phaki, ne hi soupeilai tea amü nou paokhai touyu khesü 
souvete peilai.  

15Posheelabu hinou meidei-a posheelare donou Enou zhaotu khesü pove 
peilai, Enou chode ae nghitu khesü pove sheela peilai, sübüa meideia 
posheelayu meikhao nasü panou rakiva khaokhelai.  
16Ramai ye khuhao-a buyu mai hrülai, taveloua nou kei khaio, Ramai nou ahi 
dai-e soupei khaitoue touyu khesü Enou neletao hi paongao peilai.  
17Enou kra-a puh hinou soukha peio tea kho-e; Enou puhye sü lou sousho-e.  
18Hakinou Enou avei mahmo khesü poku khaitoua bure toulouzü, Enou 
khoyu khesü Mapao nou keinou peilai moe.  
19Ana Enou veachi paoyu khesü Ramai nou kei noupeie.  
20Enou Ramai ye sü paoshowe, daiolouzü puhnou avei veachi sü keipei 
bamoe, moyuma puhvei tobai soumoa leshi zhuvea peiyu nasü ahinou povai 
pota peimoe.  

Loutao 67 

Kalo Paoyu Lou 

1Oh Ramai, Etaoye zhuvea peio ae Etaoye shiha peio; Etaoye leshi zhuveayu 
hinou zhupeio,  
2sükulouzü deiphao mai hrülai nou nevei leli nasü süloulai, tyahrü hrülai nou 
nevei khailu peiyu nasü süngao loulai.  
3Oh Ramai, maikhe maiye panou neye paosholo; mai hrülaiye panou neye 
paosholo!  
4Tyahrütaoye sü panou lesalo ae savayu lou sü panou soukhaio, daiolouzü 
nenou maikhe maiye sü kaozü hinou chilou sü kupeiwe, ae deiphao hi tyahrü 
veishi sü nenou kiko peiwe.  
5Oh Ramai, maikhe maiye panou neye paosholo; mai hrülaiye panou neye 
paosholo!  
6Teidei sünou shinamara hai veisho-a nou shishi peie; Oh Ramai, Etao vei 
Ramai, Etaoye shiha peio.  
7Ramai nou Etaoye ha peie, deiphao mai hrülaiye panou puhye sü tsükhoulo.  

Loutao 68 

Kolouyu Tyahrü vei Lou 

1Ramai ye sü panou tashuloua puhye ngaobayu maitaoye sü panou soupho 
rarou laikhaio. Puhye ngaora-a buyu maitao hai panou puh nghoujü nou 
tutawo.  
2Meikhao hai teikhai nou hüpoa tayu büa puhnou puletaoye sü hutawure; 
laivou pheroh nahai mei hüpeikhai dzü kütayu büa mai ashi maitao hai 
Ramai vei nghoujü hinou hatare.  
3Ana acheche maitao hai lesa sho-a nou puhvei nghoujü hinou vasa-a nou 
bue; puletaoye sü panou asah soua nou bulo.  
4Ramai hi lou soukhiao, puhvei zhih sü lou nou sousholo; teihao phao hinou 
rhei pfüa tayu puhvei ludu sü souda peio. Puhvei zhih hai Mapao toue, puh 
nghoujü nou asalo!  
5Ramai hai puhvei sheeyu Rathoki hinou bue; puhnou rounahtou taovei 
pfüpuo sü soupeie, ae mimea maipfütaoye sü vupa peiwe.  
6Puhnou dopfüa lah likhei buyu maiye panou buchao loure donou ki sü peie, 
ae hukhaki hinou buyu maiye sü sapa panou lahdo sou-a savayu sü peie. Ana 
puhye khaitya duyu maiye sü panou dopfüa mai hrümoyu buh hinou hrülai.  
7Oh Ramai, nenou nevei maitaoye süthaisa-a tayu phaki nenou radeiki hi 
takouyu phaki,  
8deiphao sü lüre, ae ratei hinou teirü sü rükoure, daiolouzü Sinai Deichi hi 
Ramai nou takouyu donou, ae Israel maivei Ramai nou takouyu donou.  
9Nenou tei sü panou rücha toupeie, sübüa shitayu teideitao sü nenou 
souveipu peie.  
10Nevei maitaoye sü panou sübüa buh sütao hinou hrülouyu sü soupeie, nevei 
zhai aveih hisünou veaho-a laiyu maiye donou nenou souda khaipeie.  
11Mapao nou kharochi sü peie, ae naotumai taoli nou ko aveih nasü pota-e;  

12“Veo maitao alia puletao vei reihmai metao sü tutare!” Ki hinou buyu naotu 
maitao nou polouyu na khesü zha zhiloue:  
13shahu nou souhokhai touyu rahoutao, sütao vei shouh hai sana veitya 
bütoua reivavawe. (Neletao kamai-a daisounou reih souyu teithe zhou hai 
zhaotu khaiyu buh hinou buwe?)  
14Khoukhoulai Ramai nou veo maitaoye Zalmon deichi hinou soupho rarou 
peiyu phaki, puhnou buh sühisü panou vüra sü koue.  
15Bashan deichi nasü daizhou koute khouchi-e, deichi süna hai deitao taoli 
bue!  
16Neletao daisounou khouchi shoa buyu deichi hinou Ramai nou hrüre donou 
dopa louyu deichi vanou maiye ngaorai-a nou zhuwe? Mapao nou sühisü 
teisa nou hrüa bulai!  
17Rheiluki thethe pfüa nou Mapao hai Sinai deichi hinou sheeyu buh hisü 
velai.  
18Puhnou kushoyu buh hisü hukhamai taoli nüpoa patare; puhye khaitya-a 
duyu maitao hinou sapeina khesü puhnou poloure. Ramai Mapao nou sühisü 
teisa nou hrülai.  
19Eletao vei veakou hai teisa nou pfükha peia buyu Mapao ye sü paosholo, 
puh hai Etaoye khailupa peiyu Ramai nasüe.  
20Etao Ramai hai maiye khailupa peiyu Ramai-e; puh hai Mapao-e, Etao 
vei Mapao süe, Etaoye athai hinou khailupa peiyu nasüe.  
21Ramai nou puhye ngaoba-a buyu maitao pei dakho peilai, thaokhai toumoa 
mahmo soua laiyu maitaoye sü puhnou souha-a bailai.  
22Mapao nou paoe, “Neletaoye ngaobayu maitaoye sü Enou Bashan hinou 
podakhai ve peilai, Enou puletaoye sü zai thoushoa buyu hinou podakhai ve 
peilai,  

23sübüa neletaoye ngaobayu maitao vei zhe hinou neletaoye panou hopoa 
talai, ae neletao vei sei khesü panou puletao vei zhe hai tounü sha sü 
laitoulai.”  
24Oh Ramai, avei veo, nenou veiloua tayu, ae nenou tapoa nou sheeyu ki hi 
talouyu sü mai hrülai nou zhingaore.  
25Lou souyu maitao nou nghoujülo nou bue, lousouyu basei poyu maitao nou 
thailova bue, sühai kohinou naotu maitao nou beibei da poa nou bue.  
26“Maisou vejüa buyu hinou Ramai ye paosholo; Mapao ye paosholo khaio, 
Jakob vei tyaosholea maitao!”  
27Rairaikai soua taikayu Benjamin maitao nou veloue, süthaisü Judah hi 
süthai-apei maitao nou puletao vei me sa-a nou taloue, puletaoye thaifü poa 
nou Zebulun ae Naphtali hi süthai-apei maitao nou veloue.  
28Oh Ramai, nevei khouko nasü popa ngaopeio, Etao thaosoua raichoki nevei 
khouko nou soupeikhai touyu nasü ngaopeio, Oh Ramai.  
29Jerusalem hinou buyu nevei Rathoki donou veo maitao nou ne hi sapeina 
khesü pove peie.  
30Rekhaona zhai büa buyu Ejipt ye chaa peio; tyahrütao, chokhome hi buyu 
chodetao ae chotoutu noupu chaa peio. Seihla thainüa buyu mai hrülaiye sü 
phi nou taidei sasa khaipeio, soureih souyu jüpa-a buyu mai hrülaiye sü 
hupho rarou khaipeio.  
31Sühseita maitao hai Ejipt hinou ve loulai; Ethiopia maitao nou Ramai hi 
bah lapoa nou veachi paolai.  
32Ramai ye lou sousholo, deiphao hi buyu vedeitao, Mapao ye lou sousho 
khaio,  
33raichoki nou buyu ratei vanou rhei pfüa tayu puh hisü! Keilo, shura soua 
nou ra-a buyu puhvei pei nasü.  
34Ramai vei khouko sü shapao peikhaio; puhvei aduso sü Israel mai hi bue, 
puhvei khouchi sü ratei vanou bue.  

35Ramai hai puhvei sheeyu ki hinou tapayu phaki daizhou koute ngaokhupa-
e— Israel maivei Ramai hai! Puhnou puhvei maitao hi pfüchi ae khouko sü 
peie. Ramai ye Paosholo!  

Loutao 69 

Kra-a nou Soukha Khoyu 

1Oh Ramai, Eye khailupa peio! Dzü nou angu hisü khe loure.  
2Esü thoushoa buyu konai hinou füloure, ae aphi tailoure buh ali-a hare; Esü 
dzü thouyu hisü loure, ae dzü nou Eye sü maolou laire.  
3Eye soukha peio tea kuyu donou Esü shaloure, ae araoqulu sü thekei lure. 
Nevei soukha peiyu nasü vuzhi-a buyu donou anghithou sü ha zhuthou 
louhore.  
4Qo ha-a nou Eye ngaorayu maitao hai avei peishupo jünou pou loure. Eye 
ngaobayu maitao nou apei hi mah dukakhai peie; puletao hai khoushoe ae 
Eye southa nüsho-a bure. Enou halia vaolou moyuma Eye vaoloure tea natao 
sü panou peidakhaire.  
5Oh Ramai, Esü vava-a nou bubaie touyu sü nenou süwe. Avei mahmo khesü 
ne nghoujü pokukhai moe.  
6Khoukhoulai Ramai Mapao, Eye donou neye louche-a buyu maitaoye sü 
panou hraongu ngaoso! Avanou neye tho-a buyu maitaoye sü panou pah 
shiyu sü ngaoso, Oh Israel maivei Ramai!  
7Neye donou Esü maichi mairao sü toua bure, ae hraongu sü Enou pfüa nou 
bure.  
8Esü athaihou jürai maitao hinou shetumai ali büa baire, ae akikha mai hia 
Esü vakou mai ali büa bure.  
9Nevei Rathoki nasü leshiyu sünou ale hisü mei nou rou soure; ae ne pei hi 
mainou rao-a paoshiyu khesü apei hi vere.  
10Enou lüh-a nou nataiyu hrü hinou hrüa bue, ae maikhe mainou Eye ngaohi-
a paoshire;  

11Enou dopfüa laiyu vei sabanü banoua bukhaie, puletao nou Eye sü konüa 
baire.  
12Eye sü puletao nou paoshi-a nou lai-a baire, ae zhaoh sozhia buyu maitao-a 
avanou lou sü dapalou soua bubaire.  
13Ana Ewo louzü, ne hi veachi pao-a nou bua bailai, Mapao; Oh Ramai, 
nenou jüpayu teile hisü nou Eye chila peio. Nevei leshi zhuvea hinou Eye 
chila peio, daiolouzü nenou Eye khailupa peilai tea apaokhai toue.  
14Eye panou süh/konaita hi leilouta more donou khailupa peio, Eye ngaobayu 
maitao hinou vupa peio, ae dzü thoushoyu hisünou khailupa peio.  
15Dzüdu nasü panou ahi vepeiso; Eye panou zaidzü hinou maothaso moyuma 
khü hisü delou peiso.  
16Oh Mapaowo, nevei tobai soumoa leshi peiyu hisünou avei veachi keinou 
peio; nevei dushoa buyu zhuvea leshi hisünou ahilo reidakhai vepeio!  
17Nevei kilai ahinou ne zhu sü pfüku peiso; Esü veaho shoa nou bure— 
chunou avei akho nasü keipeio.  
18Ahi tave peio ae Eye khailupa peio; ngaobayu maitao hinou Eye vupa peio.  
19Eye ngaohi-a nou konü peiyu, hraongu soupeiyu ae ngaophou moyu khesü 
nenou süwe; Eye ngaobayu mai hrülai-a nenou süwe.  
20Hraongu soupeiyu sünou alüthou sü souphewure, ae Esü veahore. Zhuvea 
leshi peiyu nasü Enou vuzhi-e, ana mailia hare; sousava peishulai tea Enou 
kho-e, ana mailia ngaolou more.  
21E houzüa laiyu phaki, puletao nou Eye sü maiye shuthayu pou nou 
thouloua nou peie; E rei-a nou laiyu phaki, puletao nou Eye sü khashoyu dzü 
nou peie.  
22Puletao nou tovai zhoa buyu nasü panou puletaoye haka tayu sü soupeio; 
puletao nou khonüh nüa buyu nasü panou puletaoye kaodouyu sü southeo.  
23Puletao vei nghithou sü soucha peio! Puletao vei khya sü teisa panou lülou 
hoyu sü soupeio.  

24Nevei lekha rarou sünou puletao hi lakou peio, nevei chaa sü puletao pei hi 
vepeio.  
25Puletao vei fühao khesü panou thaokhaiwua tayu sü soupeio, puletao vei 
sahpao hisü mailia panou hrüa buyu sü soupeiso.  
26Nenou tudee peikhai toua buyu maitaoye sü puletao nou souvea souchoro 
peipua nou bure; nenou zhipei khaitoua buyu maitao vei veahoyu khesü 
puletao nou chipha poa nou bua baire.  
27Puletao vei mahmo veishi sü litou touloua khaipeio. Nevei khailupa peiyu 
hisü puletaoye panou titoulia ngaolouyu sü soupeiso.  
28Puletao vei zhih sü nevei hriyu larübvü hinou souha peio; nevei maitao 
zhih rüyu hisü puletao vei zhih sü rüthou peiso.  
29Ana Ewo louzü soure ae veashore; Eye polashu peio, Oh Ramai, ae Eye 
khailupa peio!  
30Enou Ramai ye sü lou nou sousholai; Enou puhvei aduso nasü kalo paoyu 
noupu shapao peilai.  
31Haibüyu nasü nou Mapao ye kikhaorü ae dushoyu chode nou posheela 
peiyu jünou puhnou jüpapu laihie.  
32Mainou souvea souho-a buyu maitao nou hainasü ngaolouyu phaki, puletao 
hai lesa sholai; Ramai ye tho-a buyu maitaoye sü le souhro peipulai.  
33Touha sohayu maitao vei veachi sü Ramai nou keipeiwe, ae hukhaki hinou 
buyu puhvei maitaoye sü puhnou ngaipei moe.  
34Raki ae deiphao, zaitao ae sühinou buyu hrikhaona hrülai, Ramai ye 
paosholo.  
35Puhnou Jerusalem sü khailupa peilai ae Judah vei nuhdutao hai soushu 
dakhai peilai.  
36Puhvei kilai maitao vei tyaosholea maitao nou süsü kikaa soua thaoloulai, 
ae puhye leshiyu maitao nou sühisü hrülai.  

Loutao 70 

Soukha Khoyu Veachi 
(Lou 40.13-17) 

1Eye khailupa peio, Oh Ramai! Mapaowo, chunou Eye soukha peio!  
2Eye southalai tea teyu mai hrülaiye sü panou hraongu ngaotheo, ae cho ha-a 
nou pa bürarou-a bupeio. Enou veahoyu phaki lesa-a nou buyu maitaoye sü 
panou pah shiyu sü ngao-a nou dakhai tayu soupeio.  
3Eye konüa buyu maitaoye sü panou hraongu ngao-a kanghi tayu sü soupeio.  
4Ne hi velouyu mai hrülaiye sü panou asah soua savayu sü soupeio. Nenou 
khailupa peiyu donou ne hi kalo pao-a buyu maitaoye panou teisa haibüa 
pao-a bulo, “Mapao hai daizhou koute dusa!”  
5Oh Ramai, Ewo lülou hore ae touhare; ahi thasho-a nou tave peio. 
Oh Mapaowo, ne hai Eye khailupa apeio nasüe, thasho-a nou tave Eye soukha 
peio.  

Loutao 71 

Tsümai nou Veachi Paoyu 

1Oh Mapaowo, Eye panou vupa peire donou ne hi vewe; Eye panou hraongu 
daoso!  
2Nevei acheche hinou Eye soukha peio ae vupa peio. Nevei noubei sü ahi 
pfürei peio ae Eye khailupa peio.  
3Nenou avei chudu nasü soupeia Eye panou ne hinou bailo, ae nenou 
khoushoyu kaopo nasü soupeia Eye khailupa peio, daiolouzü ne hai avei 
chuhdu ae kaopo nasüe.  
4Oh avei Ramai, Eye mai ashi maitao hinou, cheche moyu ae leshi hayu 
maitao bah hinou vupa peio.  
5Khoukhoulai Mapaowo, avei areih nasü ne baie. E nahle-a bukinou neye sü 
louchewe.  
6Avei hrümamai teitei nou neye likhei louche-a bubaie. E nalouyu teithe 
hinou zhou koute hai nenou Eye kiko poa salai peie. Enou neye sü teisa nou 
paosholai.  

7Avei hümamai hai mainou doulu veiyu ali soua bue. Daiolouzü nenou Eye 
kho-apeio nasü soupeie.  
8Enou teisa nou neye paosholai, ae nevei kathe khesü shapao peilai.  
9Tsülou tayu thainou Eye malai peiso, khouko hatayu thainou Eye thaolai 
peiso.  
10Ngaobayu maitao nou Eye sü southanüa bure; Eye soushi peilai tea puletao 
nou do ashi sü soua daloure.  
11Puletao nou haibüa paoe, “Ramai nou puhye sü thaowure; Eletao nou 
puhye thaihukou nülou laikhe; puhye vupa peire mailia hare.”  
12Ahinou dousho-a nou bupeiso, Oh Ramai; avei Ramai, Eye thashoa nou tave 
soukha peio!  
13Eye dua buyu maitaoye sü panou hraongu ngao-o ae souha peio. Eye 
soushilai tea te-a buyu maitaoye sü panou veahoyu ae chaa ngaoyu soupeio.  
14Enou tobai soumoa ne vureih-a bulai; Enou neye sü paoshokhai poshokhai-a 
bulai.  
15Enou nevei aveih khesü paolai; Enou süve ngaovete louhoa buyuma nevei 
khailupa peiyu nasü thaokhai toumoe paongao peilai.  
16Khoukhoulai Mapaowo, Enou nevei khouko nasü paosholai, Enou nevei 
aveih nasü shapaolai.  
17Oh Ramai, E nahle-a bukinou nenou Eye sü paodou peie, ae chu koute-a 
Enou nevei khupayu vah haso khesü pao-a laiwe.  
18Chuo Esü tsüloure ae apei paopare, Eye thaolai peiso, Oh Ramai! Enou 
nevei khouko ae aduso nasü vere khaphao veishi hi shapao peia buyu phaki 
Eye koa salai peio.  
19Oh Ramai, nevei khouko ae acheche nasü ratei hi khetere. Nenou vah haso 
adu khesü soupeie; neye raiyu mai aliro ha-e.  
20Nenou apei hi veahoyu ae sounou khesü seive peie, ana nenou Eye khouchi 
peidakhai peie; nenou Eye khü hi loutare hinou popa peie.  

21Nenou Eye raichoki jünou soudusopu peilai; nenou Eye sousa souvapu 
peilai.  
22Enou neye sü gaigou noupu koa paosholai, Enou nevei chilee checheyu 
nasü paosholai, Oh avei Ramai. Enou gaigou daloua ne hi lou soulai, Oh 
Israel maivei Sheeyu Ramai.  
23Enou asah soupoa nou ne hi lou soulai, avei hümamai veishi nou peia nou 
neye lou sousholai daiolouzü nenou Eye khailupa peie.  
24Enou nevei acheche nasü teisa nou paolai, daiolouzü Eye soushilai tea laiyu 
maitaoye sü nenou hraongu soupeie ae soukanghi khaipeie.  

Loutao 72 

Veo Mainou Veachi Paoyu 

1Oh Ramai, veo sü nevei checheyu na hai doupeio, nevei kaozü nasü puh hi 
paongao peio,  
2sükoulouzü puhnou nevei maitaoye sü kaozü hinou khasa-a hrüloulai, ae 
veahoyu maitaoye sü acheche hinou sa-a hrüloulai.  
3Teidei hisü panou sava-a hrülouyu sü soupeio, ae kaozü hinou maikhe maiye 
panou hrüyu sü ngaolo.  
4Veoye panou toure hayu maitao hia acheche hinou chilou sü kupeio, puhye 
panou touhayu maitaoye soukha peio, ae puletaoye souvea souhoyu maitaoye 
sü hraongu soupeio.  
5Khouh teinghi hamo koute nevei maitaoye panou neye tho-a bulo.  
6Veo hisü pou daitao hi teirükou shopeiyu büpeio, ne dei hi teirükou peiyu 
büpeio.  
7Puhvei hrümai sasü checheyu naye panou phoulea-a bulo, ae sava-a kaonayu 
nasü panou khouh va-a nou bubusa sü bupeio!  
8Puhvei vedei sü panou zai ali hinou poa zai ali hi koute peio, ae Euphratis 
rei hinou poa teidei akhai hi koute souduso papeio.  

9Radeiki hinou hrüyu maitao nou tave puh nghoujü hinou khurülai, ae puhye 
ngaobayu maitao hai deiphi kaokou züloua nai laitoulai.  
10Spain hi veo ae zaipeidei hinou hrüyu maitao nou puh hi sapeina khesü 
pove peilai; Arabia ae Ethiopea hi vemaitao nou puh hi sheela khesü pove 
peilai.  
11Veo mai hrülai nou puhye khurülai, tyahrü veishi nou puhvei kuvah sü 
soulai.  
12Touha sohayu maitao ae veahoa laiyu maitao nou puh hi tave soukha 
khoyu phaki, puhnou puletaoye vupa peiwe.  
13Puhnou lülouho mai ae touha-a laiyu maiye sü zhuvea peie, ae veahoa laiyu 
maiye sü puhnou vupa peie.  
14Puhnou maiye souveayu mai ae zhaipou ashi maitao bah hinou puletaoye 
sü vupa peie; puletao vei hrümai hai puhye donou muh teisho-e.  
15Veo sü panou hrüsho hrülo! Sheba hi buyu sana sü puh hi pove peio; teisa 
nou puhye donou pa buliki nou veachi sü paopeio. Ramai vei shiha sü tobai 
soumoa panou puh hisü buyu soulou theo!  
16Teidei hisü panou thoudzü veishoa papeio; deichiva sü pa shinamara nou 
phoutao bupeio, rashi khesü panou Lebanon hi büa shivei shopeio. Nuhdutao 
hisü panou dou hi pou nou hrüphou louyu büa maikhe maiye panou hrülo.  
17Veo vei zhih sü panou teisa ngaikhai peiso, puhvei kathe sü teinghi loumo 
koute panou bulo. Ramai nou veo hi hapei khaitouyu büa tyahrü veishia 
sübüa shiha peio tea panou Ramai hinou kholo.  
18Israel maivei Ramai Mapao ye sü paosholo! Puh likhei haibüa khupayu vah 
haso khesü soua baie.  
19Puhvei zhih aveih nasü teisa nou paosholo! Puhvei khouko ava nasü 
teideiphao veishi hi panou phoutao-a bulo! Amen! Amen!  
20Jesse nahpoutu David vei veachi sü hainou akhai soure.  

Loutao 73 

LARÜBVÜ ASÜNA 

(Loutao 73-89) 
Ramai vei Kaozü 

1Cheche vuzünou Ramai hai Israel mai hi ae tsüle sheesha-a buyu maitao hi 
veisho-e.  
2Ana Enou puhye loucheyu sü hata nore; avei lü sü khaita nore,  
3daiolouzü Enou khaophu souyu maitaoye ngaoraiyu donou, ae mai shiyu 
maitao nou ha veishi hai kaozhou veia soulou-a nou savayu khesü 
ngaoloukhaie.  
4Puletao hai sounou soumoe; puletao hai khouchi shoa nou pfüphao veishoa 
bua baiwe.  
5Puletao hai mai kukhe maitao büa veahoyu sü ha-e. Puletao hai mai kukhe 
büa veahoyu sü daomoe.  
6Südonou puletao hai khaophu souyu nasü touh toupfüyu büa lai-a baiwe, ae 
züveilai touyu sünou sabanü banouyu büa laiwe.  
7Puletao vei lüthou hinou hashi sü lapa peiwe; ae puletao vei tsüle hisü vah 
ashi soure donou tsücho koute-a bubaiwe.  
8Puletao nou mai kukhe maiye konüpeia chila ashi sünou paopeie; puletao 
hai khaophu soupoa maiye souvea peilai tea bua baiwe.  
9Puletao nou raki hinou buyu Ramai ye sü paoshi peie, ae deiphao maiye 
chaochao soua kharochi peiwe.  
10Südonou Ramai vei maitao koute-a puletao thaisü fütare, ae puletao nou chi 
paoyu khesü louche tare.  
11Puletao nou paoe, “Ramai nou halia süloulai moe; Kukulai hi Abuo nanou 
haliro phoupa louhoe.”  
12Mai ashitao nou sübüa bue. Puletao hisü halih halanou chekho tea bubaie, 
ae puletao hai toungi sho-a buyu pei hinou ngipu khaikhai-a bue.  
13Enou ale shisha-a teanou buyu ae mahmo ali-a soulai moe tea buyu hai 
hamako baiyu phare.  

14Oh Ramai, nenou Eye sü tobai soumoa veahoyu sü peie; nenou Eye sü teithe 
tsü nou tudee peie.  
15Enou haibüa chi paoyu thaio, nevei mai ali nou chi paozüyu nasü pao more.  
16Enou tatei shoa buyu haina vanou tsücholai tea te-e, ana Eye donou hainasü 
tatei sholoure,  
17nevei Rathoki hi velou loumo koute hai Eye donou tateire. Süthaisü Enou 
puletao hi dai-e vepalai touyu khesü süloue.  
18Nenou puletaoye sü dei jülealeayu buh hisü khai peie, ae puletao hai 
hakatayu hisü delouta-a bailai!  
19Puletaoye sü thashoa nou soushipei bailai, puletao hai pishi-a nou hakayu 
hisü louta bailai.  
20Puletao hai zhimekou büa shona kushu ngaiwu bailai; Oh Mapaowo, nenou 
tashu lapeiyu phaki, puletao hai ngaomota-a bailai.  
21E lekha sho-a buyu phaki, ae ale daikhai toua pepoa buyu phaki,  
22E hai soukhaona ali büa tsüvei moe; Enou neye sü sükulou moe.  
23Ana Enou ne nghiki bukoute-a baie, ae ne bah nou Eye sü süthai peie.  
24Nevei paodou peiyu khenou Eye sü khosa-a laipeie, ae akhai hisü nenou Eye 
tsükhouyu hinou saloulai.  
25Raki vasü neye baimoa avei nakukhe sü dai bue? Neye bai moa Enou 
deiphao hisü jüpayu kukhe halia hae.  
26Avei tsüle ae pfüphao sü lülouho ta-a bailai, ana Ramai hai avei pfüchi 
nasüe; Enou puhye likhei jüpa-a baie.  
27Neye thao-a tayu maitao sü cheche vuzünou hakata-a bailai; chilee cheche 
moyu maiye sü nenou souhawu bailai.  
28Ana Enou Ramai ye nghia buyu hai Eye donou daizhou koute veisarou; 
Enou Khoukhoulai Ramai Mapao ye sü avei baibu souloure. Ae puhnou 
soupfü khaitouyu vah haso teitei sü Enou shapaolai!  

Loutao 74 

Tyahrüye Khailupa loure donou Veachi Paoyu 

1Oh Ramai, daidonou ne haibüa Etaoye thaokhai peiwe? Nevei lekha rarou 
nasü haibüa teisa nou nevei maitao hisü bua bailaivu?  
2Raichoki nou nevei mai panou soulai tea dopakhai touyu maitao, ae maivei 
qila soua buyu nevei tyahrü naye panou soulai tea khailupa khaitouyu 
maitaoye sü licho peio. Nenou vuli hrüa buyu Zion Deichi nasü mangai peiso.  
3Souka sounghi khaitouyu füdei haina sü tave zhupeio, Etaoye ngaobayu 
maitao nou Rathoki hi buyu na veishi sü soushikhai touwure.  
4Neye ngaobayu maitao nou nevei Rathoki hinou kolouyu reihvo sü soua 
bure; puletao nou veilouyu shee soua sühi sü sahra hrakhai loure.  
5Puletao nou marei poa süü daoyu mai büa süü khesü vi-a nou bure.  
6Puletao nou kizha ae deka khesü marei ae hubao poloua dakho sasa 
khaiwure.  
7Puletao nou nevei Rathoki nasü soushi laiwua mei deiwure; puletao nou 
neye thoyu buh nasü souzhaiwure.  
8Puletao nou Etaoye sü souha zeilai tea bure; puletao nou sheeyu buh teitei 
sü meidei laire.  
9Etao vei sheeyu shee veishi sü souhawure; rachipaolayu mai ali-a hare, ae 
teile kasho-a haibüa bukou laisa touyu hai mailia sümore.  
10Oh Ramai, ngaobayu maitaoye panou teile kaso Etaoye konüa bulaige? 
Puletaoye panou ne zhih sü teisa nou paoshi-a bailaiwu?  
11Ne daisounou Etaoye soukha peibawe? Ne daisounou ne bah sü shaphi loua 
buge?  
12Ana nenou araikha hinou Etao vei veo sü soua bue, Oh Ramai; nenou 
Etaoye sü vutaoli hai khailupa peie.  
13Nevei khouko sünou zai dzü soukho peie, zai hi buyu khaonghou adu nasü 
nenou pei khouphe peie;  

14nenou Leviathan khaonghou nasü southa peie, ae puhvei vasou panou 
radeiki soukhaona taoye panou toue.  
15Nenou dzünghou ae dzüla khesü soupeie, nenou reidzü khesü southe peie.  
16Nenou hea-khei sü soupeie; nenou khouh teinghi sü lahkuku nou bure buh 
hi soukhai peie.  
17Nenou teidei akhai sü panou hai bailai tea soupeie, nenou ka-hou ae teisai 
teilü sü soupeie.  
18Ana Oh Ramai, neye ngaobayu maitao nou neye konüa bue touyu nasü 
licho peio. ae puletao hai Ramai ye louche moe alia neye ngaora-a bue.  
19Nevei lülou hoyu maitaoye sü zhaipou shishoyu ngaoba maitao bah hi 
thaothou peiso, mainou souvea hoyu nevei maitaoye sü ngaipeiso!  
20Eletaoye koa vo soukhai touyu nasü licho peio. Teidei hisü taidayu ae 
züveiyu sünou buliki phoutao loure.  
21Mainou souvea souhoyu maitaoye sü panou hraongu ngaoso; veaho-a nou 
touha soha laiyu maiye panou neye paosholo.  
22Oh Ramai, tashuloua nou nevei kaozü nasü soupei khaio! Ramai ye louche 
moyu maitao nou neye sü tobai soumoa konüa bue touyu nasü licho peio.  
23Neye ngaoba-a buyu maitao nou lekha soupoa nou sharayu ae tobai soumoa 
nou paira soua buyu nasü ngai peiso.  

Loutao 75 

Chiku-apeio Ramai 

1Etao nou ne kalo paowe, Oh Ramai, Etao nou neye kalo paowe! Etao nou 
nevei aduso nasü shapaowe, ae nenou khupayu vah haso soukhai touyu khesü 
Etao nou paowe.  
2Ramai nou paoe, “Enou chikure teile sü dadewure, ae kaozü hinou Enou chi 
sü kupeilai.  
3Hrikhaona veishi nou ngaopi-a buyuma, ae teideiphao hai lüa buyuma, Enou 
süna soushukhai touyu beikhei nasü soutsü shoa khaipei khaitoue.  

4Enou mai ashi maitao hisü rochipu khaiso tea paopeie,  
5ae puletao hisü khaophu soupu khaiso tea paopeiwure.”  
6Soudusho peiyu nasü teinghi palova moa teinghi loulova nou, moyuma 
reilova nou, moyuma khelo vanou ve moe;  
7ana Ramai nou chilou sü kupeia baie, puhnou kamai-a ponakou peie, ae 
kamai-a polashu peie.  
8Mapao nou puhvei lekha rarou nou phoupoa buyu darkha zhaoh pai ali hai 
puh bah hinou poa bue. Puhnou sünasü lakou peie, ae mai ashi mai hrülai 
nou ke loure; puletao nou paitei akhai hi koute hai ke khailoure.  
9Ana Enou teisa nou asah soupoa nou Jakob vei Ramai ye sü lou sousholai.  
10Puhnou mai ashi maivei khouko khesü souha laiwulai, ana mai aveih 
maivei khouko sü pulailai khelai.  

Loutao 76 

Veilouyu Ramai 

1Ramai ye sü Judah hinou süwe; puhvei zhih sü Israel mainou tsükhouwe.  
2Puhvei ki hai Jerusalem hinou bue; puhnou Zion Deichi hinou hrüe.  
3Puhnou buh sühi sünou ngaoba maitao vei voulouthou, puletao vei rü, 
khoche ae reih souyu baseina khesü soushi souha peie.  
4Oh Ramai, ne hai daizhou koute duso sarou! Nenou ngaobayu maitao jünou 
veiloua deichi vanou dakhai veyu phaki nevei khouko ava nasü daizhou 
koute ngaoveie!  
5Puletao vei khuveih shoa buyu reihmaitao hai chuo puletao vei buyu na 
teitei nou laolai khaiwua thaiyu mainou zü-zhiyu kua züa bure; ae puletao 
vei bah sü lashupu louhore.  
6Oh Jakob vei Ramai, nenou puletaoye soupi peiyu phaki, puletao vei rheitao 
ae rheipfüa laiyu maitao sü dekou deithare.  

7Ana Mapaowo, neye sü mai hrülai nou ngaopi-e. Nenou rapayu phaki, mai 
linoua nevei nghoujü hinou la-a bulou hoe.  
8Nenou nevei chidei nasü raki vanou paosü peie; deiphao mainou ngaopia 
nou zei tea bure,  
9nenou tashu lalou-a deiphao hinou veaho-a buyu maitaoye khailupa peilai 
tea nenou chidei peiyu nasü sükuyu phaki.  
10Mai vei lekha rarou nasü neye paoshopu peia bailai, soureih souyu hinou 
thaimoa shokhai toua buyu maitao nou nevei khonüh khesü nülai.  
11Nenou peilai tea apaokhai touyu nasü nevei Ramai Mapao hi peilo; nghia 
buyu tyahrü hrülai, neletao vei sapeina khesü puh hi pove peio. Ramai nou 
deiphao maiye panou puhye piyu sü soupeie;  
12Puhnou khaophu soua buyu veo nahpoutu maitaoye sü ponakou peie ae 
dushoyu veo maitaoye sü soupi peie.  

Loutao 77 

Veahoyu Phaki Sousava Peiyu 

1Enou shusoua nou Ramai hi kra-e; Enou shusoua kra-a nou khoe, ae puhnou 
avei veachi nasü kei peie.  
2Veahoa buyu phaki Enou Mapao hi veachi paoe; Enou khei mathe abah 
lapoa nou veachi paoe, ana Enou savayu sü ngaolou moe.  
3Enou Ramai ye tsüchoyu phaki, ale sü veare; Enou soutaosoua puhye lichoyu 
phaki, Esü chathaire.  
4Puhnou Eye kheimathe panou zai heapoa nou bue, E levea buyu donou rao-a 
raolou hore.  
5Enou raichoki teithe teile khesü tsücho vere, ae latayu po teile taosü licho 
vere.  
6Enou kheimathe tsüchopoa nou bue; Enou lichoa buyu phaki, haibüa nou lah 
ahi sü Enou noue:  

7“Mapao nou Etaoye teisa nou thaokhaia bailaiho? Puhnou Etaoye leshi peipu 
khailai modeho?  
8Puhnou Etaoye zhuvea leshiyu nasü bairevu? Puhnou apaokhai touyu nasü 
vete morevu?  
9Ramai hai puhvei zhuvea leshi nasü ngai deho? Puhvei zhuvea leshiyu 
thaosü lekha rarou nanou bubaireho daisouge?”  
10Süthaisü Enou haibüa paoe, “Avei tsüle daikayu nasü hainare— süolouzü 
Ramai hai khouko hatare.”  
11Mapaowo, Enou nevei vah haso adu khesü licho peilai; Enou raichoki nenou 
souyu nevei khupa vah khesü licholai.  
12Enou raichoki nenou soupfüyu vah haso teitei sü tsücholai, nevei khupayu 
vah haso khesü Enou lichopoa nou bulai.  
13Oh Ramai, nenou soupfüyu teitei sü shee-a baie. Rah kukhe ali-a ne büa 
dusho moe.  
14Ne hai khupayu vah souyu Ramai nasüe, nevei khouchi nasü nenou 
tyahrütao hi soungao peie.  
15Nevei maitaoye sü nevei khouko sünou khailupa peie, Jakob ae Josef vei 
tyaosholea maitao sü nenou khailupa peie.  
16Dzütao nou neye ngaolouyu phaki, Oh Ramai, puletao nou neye ngaopire, 
ae zaidu hi buyu dzü khesü ngure.  
17Teihao sünou teirü kou peie; ratei hinou tei sü süre, ae tei peivavayu sü 
buliki peivava vere.  
18Nevei teisüyu kho nasü nou büvere, ae teideiphao teitei sü teipei vavayu 
nasünou vapha touloure, deiphao sü nguhrührüa lülu lure.  
19Nenou dzü khüpayu phao hinou tawe, nenou zaidu nasü tachopa peie, ana 
nevei phihea sü ngaomoe.  
20Nenou nevei maitaoye sü zhaokhome ali büa panou Moses ae Aaron ye 
süthaisa-a tapeie.  

Loutao 78 

Ramai ae Puhvei Maitao 

1Avei maitaore, Enou doupeiyu khesü keilo, Enou paoyu achi sü leloua kei 
noulo.  
2Enou veishoyu chipaotao ae daoh maivei ko tateiyu khesü paongao peilai,  
3Eletao nou süchoua buyu kotao, puopoah maitao nou paodaikhai touyu 
taosü Enou paopeilai.  
4Etao nou sütao hai Eletao vei nahmai hinou poku khailai moe; Etao nou vere 
bonakha hisü Mapao vei khouko ae puhnou khupayu vah haso soupeikhai 
touyu khesü paopeilai.  
5Puhnou chikha khesü Israel maitao hi peie, ae kharochi khesü Jakob vei 
tyaosholea hi peie. Puhnou Etao puopaoh maitao hi chikha khesü puletao vei 
nahmaitao hi paodai khaipeio tea kharochi peie,  
6sübüa vere bonakha hai panou puletao hinou douloua puletao vei nahmaitao 
hisü paodou peilai.  
7Haibüa nou souyu hai puletaoye panou Ramai ye lülouche loua puhnou 
soupeikhai touyu vah haso khesü panou ngaimore donoue, ae puhvei 
chikhatao hai zü loure donoue.  
8Puletaoye panou puletao vei puopaoh maitaoye raimore donoue; puletao vei 
puopaoh maitao hai khaitya-a paochi züba-e, Ramai hi puletao vei tsüle teitei 
nou pei moe, ae puh hinou chilee cheche-a bukoute moe.  
9Ephraim maitao hai reih souyu teithe zhou nou voulou ae voulouthou sü 
pfüloua tutare.  
10Puletao nou Ramai ye koa vo soukhai touyu nasü pfüthowure, ae puhvei 
chikha khesü züba-e.  
11Puletao hai Ramai nou khupayu vah haso soupeikhai touyu khesü 
ngaiwure.  

12Puletao vei puopaoh maitao nghoujü nou Ramai nou khupayu vah haso hai 
Ejipt maivei teidei Zoan deikho hinou soungao peie.  
13Puhnou zaidu nasü souko laipeia puletao panou tacho paloue; ae dzü sü 
kivo büa latsü tea panou chao-a khopeie.  
14Puhnou puletaoye sü heakou hai teihao panou khosa-a tapeie, ae khei ki hai 
mei ava nou süthaisa-a tapeie.  
15Radeiki hi tayu phaki, puhnou chuh hinou dzü hai dapa peie, ae puletaoye 
panou dzü hai zai hinou keyu büa ke loue.  
16Puhnou chuhdu vanou dzü hai reitou büa panou küpa peie, ae rei büa 
panou dzü sü kü peie.  
17Ana puletao hai radeiki hinou Kukulai hi Abuo Ramai pei hi khaitya 
mahmo khesü soua baie.  
18Puletao nou tounüyu touso khesü kho-a puletao nou Ramai ye sü la-a zhai 
zhue.  
19Puletao nou Ramai ye ngaophou moa haibüa paoe, “Ramai nou radeiki hai 
hinou touso khesü peilou süvu?  
20Puhnou chuh sü dapeia panou dzü sü reidzü küyu büa küpa peie; ana 
puhnou raokhao ae sou hai puhvei maitao hi peilou süvu?”  
21Südonou süsü Mapao nou choulou khai-e, puh hai rarou sholure; puhnou 
puhvei maitao hisü mei seikou thoupeie, ae puletao hisü raroupu loure,  
22daiolouzü puletao nou Ramai ye sü lü moe, ae puletaoye khailupa peilou 
süe touyu nasü louche pei more.  
23Ana puhnou rateiye sü kharochi peia panou raki kikhu sü houpeie;  
24ae puhnou puletaoye panou toure donou manna sü seikou peie, ae rakiva 
thou sü puletao hi peie.  
25Südonou puletao hai rakivamai vei touso sü tou-e, ae puletaoye panou 
tounüyu veishi sü puhnou peie.  

26Puhnou teinghi palova teikhai sü panou hüve, ae puhvei khouko sünou 
khelova buyu teikhai sü panou hü shisho vepeie;  
27ae puhnou puhvei maitao hi raohou khesü reipe hi buyu vonai zhoua hüve 
peie.  
28Raohoutao hai puletao vei fühao toutsü hi ae puletao vei sahpao pehao 
teitei hi dekou peie.  
29Südonou maikhe mai hai sütao sü touloua rukhare; puletao nou jüpayu 
veishi sü Ramai nou puletao hi peie.  
30Ana puletao nou thainüa touyu touso nasü touche loumoa bukinou,  
31puletao pei hisü Ramai vei lekha rarou nasü vere, ae puletao hrohinou 
khoukayu maitao ae nahle maitao hrohinou pfüphao veikayu maitaoye sü 
southawure.  
32Haibüa vepa-a buyuma maikhe mai hai mahmo khesü soukoute-a bubaie; 
puhnou khupayu vah haso tyatyali soupeia buyuma puletao hai puhye louche 
peimore.  
33Südonou puhnou puletao vei teithe teile sü ssü haiyu büa souhawure, ae 
puletao vei hrümamai hai thashoa panou pishiyu hinou akhai soupeie.  
34Puhnou kamaia southa peiyu phaki, mai kukhe maitao hai puh hi dakhai 
ve-e; puletao nou ledaloua puh hi soutaosoua veachi sü paoe.  
35Ramai hai puletaoye vupa-apeio nasü touyu hai puletao nou licho veloue, 
ae Khoukhoulai nanou tave puletaoye soukha peie touyu puletao nou süloue.  
36Ana puletao nou müvei müthea nou puh hisü dayu chi nou pao-a baire.  
37Puletao vei tsüle hai puh hinou lachü tea bumoe; puletao nou koa puhye vo 
soukhai touyu nasü puletao nou chilee cheche-a thaifü peimoe.  
38Ana Ramai nou puhvei maitaoye sü zhuvea peie, puhnou puletao vei 
mahmo khesü khaipeie ae puletaoye sü souha pei moe. Vu taoli hai puhvei 
lekha rarou nasü khailoua panou pamoe.  

39Puhnou puletao hai thai-a bailaiyu mai ali baie, teikhai nou hüta-a dakhai 
vemoyu büa baie touyu sü licho loua baiwe.  
40Vu kizhou koute puletao nou puhye rekounou khaitya peie; vu daizhou 
koute hai puletao nou puhye radeiki hinou le souvea peie!  
41Puletao nou Ramai ye daibü laisa tea zhuyu thainou zhupu khaikhai peie, 
ae Israel maivei Sheeyu Ramai ye sü souvea shopeie.  
42Puletao nou puhvei khouko ae puletaoye ngaobayu maitao bah hinou 
khailupa peiyu teithe nasü licholou more.  
43Puletao nou puhvei vah haso soupfüpei khaitouyutao ae Ejipt maivei Zoan 
deikho hinou khupayu vah soupeiyu khesü ngaiwure.  
44Puhnou reidzü khesü zhe hi souda thou peie, ae Ejipt maiye panou kere dzü 
sü souha peie.  
45Puhnou puletaoye souvea peire donou puletao hisü khaomai seive peie, ae 
vaoye panou puletaoye soushi peie.  
46Puhnou khazü seive puletao vei shinamara khesü touloue, ae puletao vei 
dou sü soushi khaipeie.  
47Puhnou puletao vei darkhabe khesü panou reithou nou kou souha peie, ae 
doushibe khesü panou vüra nou soushi peie.  
48Puhnou puletao vei kikhaorü khesü reithou panou kou deitha peie, ae 
zhaotu nghitu me khesü teipeiyu sünou southa peie.  
49Puhnou puletao hi puhvei rarou lekha ae chaa sü seikou souvea peie, ae 
soushi soukanghire donou rakivamai me aliye seive peie.  
50Puhnou puhvei lekha nasü nuchao khaimoe, moyuma puletao vei hrümai sü 
vupapei moe, ana puletaoye southare donou rahta rahvu nasü seive peie.  
51Puhnou Ejipt hi nah narai nahpoutu mai hrülaiye sü southa khaipeie.  
52Süthaisü puhnou puhvei maitaoye sü zhaotu büa süthaisa-a papeie, ae 
radeiki hinou zhaokhome ali büa puletaoye süthaisa-a tapeie.  

53Puhnou puletaoye panou kaozhou ashi daomoa süthaisa-a tapeie, ae puletao 
hai ngaopi moe; ana puletaoye ngaobayu maitao hai zaidzü nou maokhai 
touloure.  
54Puh lah veilouyu deichitao, puhvei sheeyu teidei hisü puhnou puletaoye 
save thoupeie.  
55Teidei sühinou hrüa buyu tyahrü kukhe maitaoye sü puhnou puhvei maitao 
talouyu phaki hulai peie, puhnou puletao vei teidei sü Israel maitaoye zha 
dadezhi peie, ae puletao vei ki khesü puletaoye panou hrüre donou peie.  
56Ana puletao nou Khoukhoulai Ramai ye sü khaitya pare ae puhye daibü 
laisa tea zhutare. Puletao nou puhvei chikha khesü züpei more,  
57ana puletao hai puletao vei puopoah maitao büa khaitya pare, ae chilee 
cheche more, puletao hai khirukaoyu vouloushu ali büa baire.  
58Puletao nou rashitaoye thoyu buh souyu donou puhvei rarou sü soupa peie, 
ae basharataoye thoyu donou puhvei lekha sü daipa peie.  
59Sütao hai puhnou ngaolou khaie Ramai hai lekha pare, südonou puhnou 
puhvei maitaoye sü malaiwure.  
60Puhnou Etaoye koa sabuyu sahpao, puh buh Shiloh nasü thaowua tare.  
61Puhvei khouko ae kathe nasü Etao hi bue tea shee soua buyu Vo Sübvü 
nasü panou ngaoba maiye shaopoa tare.  
62Puhnou puhvei maitaoye rarouyu donou puletaoye sü ngaoba maitao panou 
southawure.  
63Nahleyu maitao hai soureih hinou southawure, südonou nahleyu naotu 
maitaoye mai linoua na peire mai hare.  
64Napao maitao hai kho-nghou hinou thaire, ae puletao vei mimea 
maipfütaoye panou kra-a dopfü baide.  
65Süthaisü khouchi shoyu mai ali nou zhaoh soloua shura souyu 
büaMapao nou tashu loure.  

66Puhnou puhye ngaoba-a buyu maitaoye sü teisa panou hraongu ngao-a bure 
buh hisü hukou thoupeiwure.  
67Ana puhnou Josef vei tyaosholea maitaoye sü malaire, puhnou Ephraim 
khü-a dolou more.  
68Anou puhnou Judah khü sü dopaloure, ae puhnou jüpa shoyu Zion Deichi 
nasü doloure.  
69Puhnou buh sühinou rakiva puhvei ki buyu na büa puhvei Rathoki sü 
souloure; Puhnou teisa panou khouchia buloure donou deiphao soupeiyu büa 
sünasü soushupa peiwure.  
70Puhnou zhaotu kho-a buyu puhvei kilai David ye sü dopaloure,  
71zhaotu kho-a buyu hinou puhnou puhye saloua panou Ramai vei maitaoye 
khore donou Israel maivei veo sü soupeie.  
72David nou le sheesha tea nou puletaoye sü kiko peie, ae dokai veishoyu 
sünou puhnou puletaoye süthai peie.  

Loutao 79 

Tyahrüye Khailupa Loure donou Veachi Paoyu 

1Oh Ramai, neye sümoyu tyahrü kukhe maitao nou nevei teidei hisü reih 
huloure. Puletao nou nevei sheeyu Rathoki nasü souzhai khaiwure ae 
Jerusalem sü soushi souka nghiwure.  
2Puletao nou nevei maitao pfüphao sü panou tei hi raohouye pa toure donou 
khaipeie, nevei kilai maitao vei thaiphao hai panou rekhaonaye toure donou 
khaipeie.  
3Puletao nou nevei maitao zhe hai dzü büa soupa peie; zhe sü Jerusalem 
teitei hi dzü büa küre, ae puletaoye sü mai linoua daovu peire mai hare.  
4Etao hai kinapa maitao hinou hraongu sü ngaore, puletao nou Etaoye sü 
konüre ae ngaophou moa Etaoye sü pahnü soupeie.  
5Oh Mapaowo, ne Etaoye teisa nou raroua bailaiwu? Nevei lekha rarou nasü 
mei taoyu büa teisa nou tao-a bubai laidou?  

6Nevei lekha rarou nasü neye tho moyu tyahrütao hi vepeio, ne hi veachi pao 
moyu maitao hi vepeio.  
7Daiolouzü puletao nou nevei maitaoye sü southawure; puletao nou nevei 
teidei nasü soushi peiwure.  
8Etao vei paipaoh maitao nou mah soukhai touyu donou Etaoye tudee peiso. 
Etaoye chunou thashoa zhuvea peio; daiolouzü Etao hai areih sü hazei baire.  
9Etaoye soukha peio, Oh Ramai, Etaoye khailupa peio; neye tsükhou loure 
donou Etaoye vupa peio ae Etao vei mahmo khesü khaipeio.  
10“Neletao vei Ramai sü daikinou bue?” tea daisounou tyahrü kukhe maiye 
panou Etao hisü chi nouwe? Nevei kilai maitao zhe soukou peiyu donou 
nenou tyahrü sütaoye tudee peiyu nasü Etao hi soungao peikhaio.  
11Hukhaki hinou buyu maitao nou lea buyu paisü keipeio, ae nevei khouko 
sünou, southa laire tea buyu maitaoye sü khailupa peio.  
12Mapaowo, neye konüa buyu tyahrütaoye sü puletao nou soupfüyu deida 
anai koute hai nenou puletao hi soupeio.  
13Süthaisü nevei zhaokhome, nevei maitao, Etao nou neye teisa nou kalo 
paolai, ae vere teile veishi hinou neye paosholai.  

Loutao 80 

Tyahrü Naye Podakhai Peire donou Veachi Paoyu 

1Oh Israel maivei Zhaokhopu, Etao vei pai kei peio; zhaotu me ali büa Etaoye 
süthai peipu, Etao chi nou peio. Shouh pfüyu cherabim khaona phaova nou 
vebuh soua buyupu,  
2Tave Ephraim, Benjamin ae Manasseh maitao hi ne zhu ngaopeio. Nevei 
khouko nasü tave Etao hi ngaopeio; taveloua nou Etaoye khailupa peio!  
3Oh Ramai, Etaoye poa dakhai ve peio! Nevei zhuvea nasü Etaoye tave 
ngaopeio, sükulouzü Etao hai khailu loulai.  
4Khoukhoulai Ramai Mapao, teile kasho-a nevei maitao nou veachi paoyu sü 
nenou raroua bulaige?  

5Nenou Etaoye sü veahoyu hai touso touyu büa panou toua bure, ae dzü keyu 
büa panou nghidzü nou ke-a bure.  
6Nenou Etao vei teidei hisü panou kinapa soua buyu tyahrütao nou reih 
huloure, ae Etaoye ngaobayu maitaoye sü panou paoshi-a bure.  
7Oh Ramai, Etaoye sa-a dakhai ve peio! Nevei zhuvea nasü Etao hi tave 
ngaopeio, sükulouzü Etao hai khailu louyu sü ngaolou süe.  
8Nenou darkhabe ali Ejipt hinou pove peie; nenou tyahrü kukheye sü 
hulaiwua sünasü puletao vei teidei hinou shopeie.  
9Nenou sünasü panou veipa loure donou phi soupeie, sünasü dei khevai 
thoushoa nou maa tsülouloua dei veishi sü kei phouloure.  
10Deichi khesü sünanou tsüpa phouloure; sedar süübe khesü süna botao nou 
keiho loure.  
11Süna vei süübotao nou kei poa Mediterranean Zai hi koute koure, ae 
Euphratis rei hi koute-a vere.  
12Daidonou ne sünavei bokha khesü hrapa peiwe? Chuo süphi hi talai veyu 
mai tarali nou darkha shithou sü haitoulou bailaire;  
13rekou buyu nü khenou deisasawure, ae rekhaona khenou sünasü toua nou 
bure.  
14Khoukhoulai Ramai, Etao hi dakhai ve peio! Raki vanou Etaoye zhu kou 
peio; tave nevei maitaoye khailupa peio.  
15Nenou shopeikhai touyu darkhabe nasü tave vupa peio; nenou veisho-a 
panou keipayu darkhabe nasü kiko peio.  
16Etaoye ngaobayu maitao nou sünasü viloua meidei peiwure; puletaoye sü 
nevei lekha rarou sünou zhuloua souha peio!  
17Nenou dopa louyu maitao, ae nenou soudusopa peikhai touyu tyahrü nasü 
vupeio.  
18Eletao nou ne hinou tutapu khailai more; Etaoye panou hria bulo, ae Etao 
nou neye teisa nou paosholai.  

19Khoukhoulai Ramai Mapao, Etaoye sa-a dakhai vepeio. Nevei zhuvea leshi 
nasü Etaoye ngaopeio, sükulouzü Etao hai khailu louyu sü ngaolou süe.  

Loutao 81 

Nüh Nüyu Lou 

1Etaoye vupa-apeio Ramai hi shusoua lou soukhaio; Jakob vei Ramai hi lou 
sousho khaio.  
2Lou soupa peikhaio ae beibei sü dapei khaio; kho keiveih shopoa nou lana ae 
gaigou sü kapei khaio.  
3Khouh ngaorai hi ae khouh toutsü ngaoyu phaki, khonüh nüre donou shabe 
sü nghoupa peikhaio.  
4Haibüa soure sü Israel maivei chikha hi bue; ae Jakob vei Ramai nou 
kharochi peikhai toue.  
5Puhnou Ejipt maiye duyu phaki, Israel mai hi haibüa soupfülo tea kharochi 
peikhai toue. Enou raichoki sükhai toumoyu pai ali haibüa choue:  
6“Neletao phaova nou sühshoa pfüyu koupo nasü Enou haokou peiwure; 
neletao bah hinou veasho-a polaiyu naichuh khesü Enou neletaoye panou 
popu khailai more.  
7Neletao nou veaho-a buyu phaki, neletao nou Eye ku-e, ae Enou neletaoye sü 
khailupa peie. Enou teikhai teirü ashi hinou tutsüa buyu buh hinou neletao 
vei akho nasü chila peie. Enou dzüla payu Meribah hinou neletaoye kabü 
laisa tea zhai zhu-e.  
8Avei maitaore, Enou paopi peiyu khesü keinoulo; Oh Israel maitaore, neletao 
nou avei chi kei peilouzü, E lesa sholai!  
9Neletao hai rah kukheye thokhai tiso.  
10Neletaoye Ejipt teidei hinou sapa peiyu Ramai Mapao nasü E baie. Enou 
neletaoye sü kiko peilai.  
11“Ana avei maitao hai achi kei bare. Israel maitao hai achi zübare.  

12Südonou Enou puletaoye sü panou lah rochishoa tanüyu hisü tare, ae 
puletao nou soupfü nüyu vah khesü panou soutare.  
13Avei maitao nou achi zülouyu thaio; ae Israel mainou paochi zülouyu thaio 
E hai daizhou koute lesa laisa!  
14Enou thashoa puletaoye ngaobayu maitaoye sü hraongu soupeilai, ae 
puletaoye hrai-a buyu maitaoye sü soukanghi khaipei-a bailai.  
15Eye ngaora-a buyu maitaoye sü panou Eye ngaopi-a khurüa bailai, 
puletaoye sü panou teisa nou hraongu ngao-a bua bailai.  
16Ana Enou neletaoye sü thoudzü veikayu tyanou peilai, ae neletaoye rekou 
nou buyu laivoudzü nou pa toua rukha-a bubailai.”  

Loutao 82 

Kaozü nasü Soupeio tea Khoyu 

1Ramai nou puhvei chikuyu buh hinou buloua ramaitao nou vejüa buyu 
hrohinou puhnou puhvei chidei nasü peie:  
2“Neletao nou cheche moa chidei peiyu nasü bailo; mai ashi maiye phaobo 
peia souku peiyu khesü soupu khaiso!  
3Lülou homai ae pfüpuo hayu mai hi kaozü nasü soupeio, ae touha-a veaho 
laiyu maivei kaozü nasü kho peio.  
4Puletaoye mai ashi mai bah hinou vupa peio.  
5“Neletao hai daizhou koute tsüha-a nou vo sarou! Neletao mai hrülai nou 
shitakhai toure, ae teideiphao hisü kaozü ae acheche nasü hatare.  
6Enou paowe, ‘Neletao hai ramaitao-e, Kukulai hi Abuo vei nahmaitao-e.’  
7Ana neletao hai mai büa thai ta-a bailai, neletao vei hümamai hai veo 
nahpoutu maitao büa akhai soulai.”  
8Oh Ramai, tave deiphao sü khasa-a hrüpeio, deiphao hi tyahrü veishi sü 
nevei baie.  

Loutao 83 

Israel Maiye Ngaobayu Maitaoye Soukanghi Peio tea Veachi Paoyu 

1Oh Ramai, pai khai timoa bupeiso; nasei teanou zei tea bupeiso!  
2Zhukhaio, neye ngaoba-a buyu maitao sü shurao soua bure, ae neye 
ngaorayu maitao sü neye khaitya bure.  
3Puletao hai nevei maitaoye soushi peire donou shodo ashi sü kheikheisou 
soua bure; nenou khopeia buyu maitaoye sü puletao nou do ashi soua nou 
soushi peilai tea bure.  
4Puletao nou paoe, “Khe, puletao vei tyahrü veishi nou souha peilai she, 
sübüa Israel maiye panou teisa nou ngaibailai khe!”  
5Puletao nou tsüle ali souloua me zholoure; puletao nou ne pei hi hrailai 
donou vo souloure:  
6Edom ae Ishmael maitao; Moab ae Hagrits maitao;  
7Gebel, Ammon ae Amalek maitao; alia Philistin ae Tair maitao;  
8Assaria maitao-a puletaoye louzho loure, sübüa Lot vei tyaosholea Ammoa 
ae Moab maiye koa khouchi shoyu reihmai me ali souloure.  
9Nenou Midian mai hi, alia Sisera ae Jabia maitaoye Kishon Rei hinou 
soupeiyu büa puletao hia soupeio.  
10Puhnou puletaoye sü Endor hinou souha peie, ae puletao vei thaiphao sü 
panou deiphi hinou tangia khaipeie.  
11Puletao vei süthai-apei maitaoye sü nenou Oreb ae Zeeb hi soupeiyu büa 
soupeio, puletaoye khasa-a hrüyu mai hrülaiye sü nenou Zebah ae Zalmunna 
hi soupeiyu büa soupeio,  
12puletao nou haibüa paoe, “Ramai vei teidei nasü Eletao vei souloure donou 
polou laikhe.”  
13Oh Ramai, puletaoye sü teikhai nou hüpoa tayu naihü büpeio, ae teikhai 
nou hüpoa tayu thouba büpeio.  
14Hiphao hai mei nou deiyu büa, deichi phao hai mei nou deilaiyu büa 

15puletaoye sü nevei teikhai teirü ashi sünou hulai peio, ae nevei teikhai 
shishoyu sünou soupi tsütsü khaipeio.  
16Oh Mapaowo, puletao pah sü panou hraongu nou hopfüa bupeio, sükulouzü 
puletao nou nevei khouko nasü süloulai.  
17Puletaoye sü panou hraongu ngaoyu soupeio ae teisa panou ngaopia bulo; 
puletaoye panou chaa ngaoa thaita-o.  
18Ne likhei Mapao nasü baie, teideiphao teitei pei hinou kukulaio nasü baie 
touyu hai puletao panou sülo.  

Loutao 84 

Ramai vei Ki Naye Ngaothaiyu 

1Ki paopu soua buyu Mapao, nevei Rathoki hai daizhou koute veisarou!  
2Enou sühi buyu hai jüpa sho-e! Enou Mapao vei Rathoki hi dukinou ve 
bulaisa tea nou thainüa zhia bue. Avei tsüle ae hrümai veishi nou sasho-a 
hriyu Ramai hi lou soushowe.  
3Khoukhoulai Mapao, apuo veo ae avei Ramai, khaitu ae taitu koute-a nevei 
ki hinou phe soua bue, puletao vei toutu hai nevei posheelabu nghia nou 
khaikhaitoue.  
4Nevei Rathoki hinou bua teisa nou neye soushoyu lou soua buyu maitao hai 
daizhou koute sava sarou!  
5Ne hinou khouko ngaolouyu maitao, ae puletao vei tsüle hinou Zion Deichi 
vanou tave ratho nüyu maitao hai daizhou koute vasayu maitaosa!  
6Puletao nou Baka deikho tachopoa kouyu phaki, sühisü dzüla payu buh ali 
soure; dzükhao khesü kaki-a teirü rükou phoutao loure.  
7Puletao nou tapo koukhaie khouko ngaopu lailai pare, ramaitao vei Ramai 
nasü puletao nou Zion hinou ngaoloulai.  
8Khoukhoulai Ramai Mapao, avei veachi sü keipeio. Avei akho nasü kei peio, 
Oh Jakob vei Ramai.  
9Oh Ramai, nenou dolouyu Etao vei veoye sü shiha peio.  

10Nevei Rathaoki hinou teithe ali buyu hai buh kukhe hinou teithe theli buyu 
jünou veipu hie. Mai ashi maivei ki hinou hrüa bulaijüo avei Ramai ki hi 
taloure rokhubomü hinou la-a buyu hai-a veipu hie.  
11Daiolouzü Ramai Mapao hai Etaoye vupa-apeio ae kathe bushoyu veo 
nasüe, puhnou Etaoye zhuvea peie ae tsükhouyu nasü peie. Acheche hinou 
hrüyu maiye sü puhnou haveih khesü peiba chamoe.  
12Khoukhoulai Mapaowo, neye loucheyu mai sü daizhou koute sava sarou!  

Loutao 85 

Ramai vei Soukha Khoyu 

1Mapao, nenou nevei teideiye sü zhuvea peie; nenou Israel maiye sousava 
pupeie.  
2Nevei maitao nou mahmo soukhai touyutao, ae puletao nou soupfü 
khaitouyu mah veishi sü nenou khaipeie.  
3Nenou puletaoye sü rarou peipu more, ae nevei lekha teitei sü puletao hinou 
podakhai laipeie.  
4Etaoye khailupa–apeio, Oh Ramai, Etaoye sa-a dakhai vepeio, ae Etao pei hi 
vamoyu nasü polai peio.  
5Ne Etao pei hi teisa nou rarou bailaivu? Nevei lekha nasü khaitalai mowu?  
6Etaoye soukhou souhripu peio. Nevei maitao, Etao nou neye sü paosholai.  
7Oh Mapaowo, nevei tobai soumoa leshi peiyu nasü Etaoye ngaopeio, ae 
nevei khailupa peiyu nasü Etao hi peio.  
8Ramai Mapao nou chi paoyu nasü Enou kei nou bue; daiolouzü puhnou 
puhvei maitao, ledaloua puh hi dakhai velouyu maiye sü puhnou kaonayu 
nasü peilai touwe.  
9Cheche vujünou puhye tsükhoua buyu maitaoye sü puhnou khailu peilai, ae 
puhvei khouko ava nasü teisa nou Etao vei teidei hisü bupeilai.  
10Tobai soumoa leshi peiyu ae louchilou veiyu nasü tave daolai; acheche ae 
kaonayu nasü alinou aliye mütei-a kholai.  

11Louchelou veiyu nasü deiphao hinou paopalai, ae acheche nasü raki vanou 
zhu koulai.  
12Mapao nou Etaoye sousava peilai, ae Etao vei teidei sü thoudzü veisho-a 
nou peipulai.  
13Acheche nasü nou Mapao vei nghoujü nou rai-a tapeilai, ae puhye donou 
ludu sü souda peilai.  

Loutao 86 

Soukha Khoyu Veachi 

1Oh Mapaowo, Enou khoyu nasü keipeio, ae Eye chila peio, daiolouzü E 
khouko hare ae lülou hore.  
2Eye athai hinou khailupa peio, daiolouzü Enou ne chi züwe; Eye khailupa 
peio, daiolouzü E hai nevei kilai baie ae Enou neye louchewe.  
3Ne hai avei Ramai-e, südonou Eye zhuvea peio; Enou ne hisü teisa nou 
veachi pao-a bue.  
4Oh Mapaowo, nevei kilai Eye sousava peio, daiolouzü avei veachi paoyu 
nasü ne hi khetere.  
5Oh Mapaowo, newo louzü veisho-e ae khaipeiyu nasüe, ne hi veachi paoyu 
mai hrülai hisü, nevei tobai soumoa leshipeiyu nasü peie.  
6Mapao, avei veachi sü kei peio, Enou kra-a soukha khoyu sü noupeio.  
7Enou veaho-a buyu phaki neye kuwe, daiolouzü nenou avei veachi sü keinou 
peiwe.  
8Oh Mapaowo, neye raiyu ramai ali-a ha-e, nenou souyu büa mai linoua 
soupfü loumoe.  
9Nenou soupei khaitouyu tyahrü hrülai nou tave neye khurülai; puletao nou 
nevei aduso nasü paosholai.  
10Ne hai dusho-e, ae khupayu vah haso khesü soupeie; ne likhei Ramai sü 
baie.  

11Mapao, nenou Eye panou dai-e sounüwe touyu nasü doupeio, ae Enou 
chilee cheche-a ne chi zülai; avei hrümamai veishi nou peia nevei kuvah 
souloure donou Eye doupeio.  
12Oh Mapaowo avei Ramai, avei tsüle veishi nou peia Enou neye paosholai; 
nevei aduso nasü teisa Enou shapaolai.  
13Nenou Eye tobai soumoa leshi peiyu nasü daizhou koute dusa! Nenou Eye 
khüh hinou khailupa peie.  
14Oh Ramai, khaophu souyu maitao nou Eye dulai tea laire; ae leshi sümoyu 
maitao nou Eye southalai tea vere, puletao hai neye ngaophou moe.  
15Ana newo louzü, Oh Mapaowo, maiye zhuvea süyu ae leshi süyu Ramaie, 
ne hai teisa nou heamea süyu, zhuvea leshi süyu ae chilee checheyu nasüe.  
16Ahilo reidakhai vepeio ae Eye zhuvea peio, Eye soukhou soutsü peio ae 
khailupa peio, daiolouzü apfü nou souyu büa Enou nevei kuvah sü soue.  
17Oh Mapaowo, nenou Eye zhuvea peiwe touyu shee ali Eye ngaopeio, nenou 
Eye savayu ae soukha peiyu nasü Eye ngaorayu maitao nou ngaoloure 
toulouzü puletao hai hraongu ngaolai.  

Loutao 87 

Jerusalem ye Paoshoyu 

1Mapao nou puhvei nuhdu nasü sheeyu deichi hinou soushu khaitoue;  
2Puhnou Israel maivei teidei kukhe jünou Jerusalem nuhdu naye leshipu hie.  
3Ramai vei nuhdu nare, neye donou khupayu chipao paopei khaitouyu nasü 
keilo:  
4“Achi züyu tyahrütao zhih rüthouyu hisü Enou Ejipt ae Babilon puhai zhih-a 
thoupeilai; Enou Jerusalem hinou hrüyu maitao pei phouyu hisü Philistin, 
Tair, ae Ethiopia maitao zhih-a phouthou peilai.”  
5Zion ye haibüa mainou paolai, tyahrü veishi sü haina vei baie, ae 
Khoukhoulai puhnou puhye sü soukhou souduso peilai.  

6Mapao nou maipei phouyu phaki mai hrülaiye sü Jerusalem nuhdu hi mai-e 
tea rüthou peilai.  
7Puletao nou chopoa nou haibüa lou sou-e, “Shiha teitei sü Zion hinou ve-
we.”  

Loutao 88 

Kra-a nou Soukha Khoyu 

1Eye khailupa apeio, Ramai Mapao, Enou heamajü kra-e, ae khei koua Enou 
ne hi ve-e.  
2Avei veachi sü kei peio; Enou kra-a soukha khoyu nasü noupeio.  
3Ewo veahoyu khaikho ve dao-a bubaire, südonou Ewo thaiyu nghitei baire.  
4Thaita laiyu mai ali raibüa Ewo bu baire; avei khouchi veishi sü hare.  
5Thaimai hrohi poa Eye sü laithouwure; southa loua khüh hi pokhai touyu 
mai ali büre. Licho khailai moyu mai ali büre, ae nenou soukha louhoyu mai 
ali büa khaiwure.  
6Nenou Eye sü thoushoyu khüh, zhikayu ae thoukayu buh hisü laithou 
khaiwure.  
7Nevei lekha rarou sünou apei hi sühsho-a nou khaipeie, ae sünavei dzü 
khüpayu nanou Eye maoloure.  
8Nenou avei samai khamaiye sü panou Eye thaowua tare; ae puletaoye panou 
Eye ngaora shoyu nasü soupeie. Eye sü khube khaiwure ae tupalou hore;  
9veahoyu donou anghithou sü halia ngaolou hore. Mapaowo, teithetsü Enou 
neye kuwe, ae abah sü lapoa nou ne hi veachi paoe.  
10Nenou thaitayu maitao hi khupayu vah khesü soungao peiwu? Puletao nou 
tashuloua neye paosho laivu?  
11Nevei tobai soumoa leshi peiyu nasü khüh hi paongao peilaiwu? Moyuma 
nevei chilee checheyu nasü soukanghi khaitouyu buh hinou paopeivu?  

12Nevei khupayu vah haso khesü zhitei touyu buh hinou ngaolaivu? Moyuma 
nevei aveih nasü mainou ngaiyu teidei hinou ngaolou süvu?  
13Mapaowo, Enou ne hinou soukha peio tea khowe, shona tsü sü Enou ne hi 
veachi paoe.  
14Mapaowo, daivanou ne Eye malaiwe? Ne daidonou ahinou tarei tawe?  
15E nahle-a bukinou veahoyu khesü daoshore, ae thaiyu nore; nenou Eye 
tudee peiyu vanou chuo E haliro soulou hore.  
16Nevei lekha rarou sünou Eye soushi peiwure, nevei zhaipou ashi sünou Eye 
souhawure.  
17Puletao nou heamajü Eye sü dzüdu nou sühao poa buyu büa buloure; 
puletao nou Eye sü sühao loure.  
18Nenou avei sapokha veikayu maitao koutea panou Eye sü thaowua tare, 
chuo teimai teizhi na likhei avei samai soua bubaire.  

Loutao 89 

Veahoyu phaki Lou Souyu 

1Oh Mapaowo, nevei tobai soumoa leshi peiyu nasü Enou teisa nou lou 
soulai; nevei chilee checheyu nasü Enou teisa nou shapaolai.  
2Nevei leshiyu hai teisa nou bua bailai, ae nevei chilee checheyu nasü ratei 
büa bukou telai touyu Enou süwe.  
3Nenou paoe, “Enou dolouyu maitaoye koa vo ali soukhai toue, ae avei kilai 
David hai Enou haibüa chaachou soupei khaitoue.  
4Enou nevei tyaosholea taoye panou vere khaphao teitei hi veo sü soukou 
telai; Enou nevei tyaosholea taoye sü teisa donou soushu peilai.”  
5Oh Mapaowo, nenou khupayu vah soupeikhai touyu khesü rakiva mainou 
lou soushowe; sheeyu maitao nou nevei chilee checheyu nasü lou soushowe.  
6Rakivamai ali-a neye raiyu ha-e, Mapao; rakivamai ali koute-a neye deiyu 
hae.  



1372 

 

 
   Sheeyu Baibel 

© 2009, Bible Society of India. 
 

 
 

 

7Sheeyu maitao nou tave jüa buyu buh hisünou neye ngaopi-a bue; ae puletao 
mai hrülai nou neye khuhao-a nou lapoa bue.  
8Khoukhoulai Ramai Mapao, neye büa khouko buyu mailia ha-e; ha teitei 
hinou ne hai chilee cheche-e.  
9Nenou khouko bushoyu zaidu pei hia khowe, ae zhaipou shishoa dzü 
khüpayu hai-a soukaona peilou baie.  
10Nenou maitouyu Rahab soukhaona nasü southa peie; nevei khouko sünou 
neye ngaobayu maitaoye sü soukanghi peie.  
11Raki ae deiphao sü nevei baie, nenou teideiphao ae sühi na veishi sü 
soupeie.  
12Nenou teibe ae teizü sü soupeie, Tabor ae Hermon Deichi sünou asasho poa 
neye lou soushowe.  
13Ne hai daizhou koute khouko busa! Nevei pfüchi hai daizhou koute duso 
sarou!  
14Nevei vedei nasü acheche ae kaozü hinou soushu khaitoue; nenou soupfüyu 
vah teitei hai leshiyu ae chilee checheyu hinou soungao peie.  
15Oh Mapaowo, neye lou soupoa thoyu maitao ae nevei zhuvea hinou hrüa 
buyu maitao hai daizhou koute savayu maitaosa!  
16Puletao hai ne vanou lesa shoa teisa nou bua baiwe, ae nevei aveih khesü 
puletao nou paoshowe.  
17Nenou Etaoye veilou ngalouyu nasü peie, nevei leshiyu sünou nenou Etaoye 
kolouyu nasü peie.  
18Oh Mapaowo, nenou Etaoye vupa-apeio nasü dopa peie; Israel maivei 
sheeyu Ramai, nenou Etaoye sü veo ali peie.  

Ramai nou David hi Apaopeiyu 

19Daoh raichoki nenou louchelou veiyu nevei kilai hi zho kounou haibüa 
paoe: “Enou khouko bushoyu reihmai aliye soukha peie; Enou maikhe mai 
hrohinou dopa louyu mai aliye vebuh sü peie.  

20Enou avei kilai David ye sheeyu theadzü sünou pa veo soure donou napeie.  
21Avei pfüchi nasü teisa nou puh hi bulai, avei khouko sünou puhye sü 
soukhouchi peilai.  
22Puhye ngaobayu maitao hai puh jünou veilou khai toulai moe, ae mai ashi 
maitao nou puhye sü hraongu soupei louhoe.  
23Puhye ngaobayu mai veishi sü Enou souha peilai, ae puhye ngaorayu mai 
hrülaiye sü Enou southa peilai.  
24Enou avei louchelou veiyu ae tobai soumoa leshi peiyu nasü teisa nou puh 
hi bulai, ae Enou puhye sü panou kolou ngalou koutelai.  
25Enou puhvei vedei sü Mediterranean zai hinou poa Eupheritis Rei hi koute 
souduso papeilai.  
26Puhnou ahi haibüa paolai, ‘Nenou apuo-e, ae avei Ramai-e; ne hai Eye 
vupa-apeio ae khailupa peiyu nasüe!’  
27Enou puhye sü anahpoutu naraio nasü soupeilai, ae vemai hrülai hrohinou 
dukayu nasü soupeilai.  
28Enou puh hi apaokhai touyu teitei sü souvete peilai, ae Enou puhye koa vo 
soukhai touyu nasü teisa nou bukoute peilai.  
29Enou puhvei tyaosholea sü panou teisa bukoute peilai, ae puhvei vebuh 
nasü panou ratei büa akhai bulai moe.  
30“Ana puhvei tyaosholea maitao nou avei chikha khesü zülou more toulouzü, 
ae avei kharochi thaifüa hrümore toulouzü,  
31ae Enou paodu peiyu khesü ngaophou molouzü, ae avei chikha thaifüa 
talou more toulouzü,  
32süthaisü Enou puletaoye sü puletao nou mahmo souyu donou tudee peilai, 
ae puletao nou kaomoa soupfü khaitouyu donou puletaoye sü souvea peilai.  
33Ana Enou David ye sü leshi koute peilai, ae puh hi apaokhai touyu khesü 
Enou souvete moyu sü soulai moe.  

34Enou puhye koa vo soukhai touyu nasü pfütho laimoe, moyuma Enou puh 
hi chaachou soukhai touyu khesü ali koute-a souvete peimoyu sü soulai moe.  
35“Ha teitei sü Enou bakha ali soua avei sheeyu zhih hinou chaachou 
souwure; Enou David hisü dayu hai soukhai toulai moe.  
36Puhye panou tyaonah bukoute peilai, ae Enou teinghi hamo koute puhvei 
vedei sü zhupeilai.  
37Khouh büa panou teisa sü bukoute peilai, ratei bubusa sü panou bukoute 
peilai.”  

Veo nou Hraongu Ngaoyu donou Dopfüyu 

38Ana nenou dolouyu veoye sü nenou lekha loure; nenou puhye sü chuo 
malaiwure ae popei more.  
39Nenou puhye koa vo soukhai touyu nasü pfüthowure ae puhvei veo peirü 
nasü konai hi laithou peiwure.  
40Nenou puhvei nuhdu kivo khesü dakhowure, ae puhvei reikhao buh khesü 
soushi peiwure.  
41Ludu tacho poa kouyu mai hrülai nou puhvei na khesü vaoloure, ae kinapa 
mai hrülai nou puhye sü konüa bure.  
42Nenou puhye ngaobayu maitao hisü veilouyu nasü peire, nenou puletaoye 
sü sousava peie.  
43Nenou puhvei reih basei khesü soushi peiwure ae puhye panou reihbu 
hinou hraongu ngaore.  
44Nenou puhvei bah hinou puhvei khekai nasü polai peiwure, ae puhvei 
vebuh nasü deiphi hi soukaokou khaipeiwure.  
45Nenou puhvei hrümai veiyu nasü soujü laiwure, ae puhye sü panou 
hraongu pfüa bure.  

Khailupa Peio tea Veachi Paoyu 

46Mapaowo, ne teisa nou tutsüloua bailaiwu? Teile kasho nevei lekha rarou 
nasü mei büa kei-a bulaige?  

47Avei hrütou hai daizhou koute jüsa licho peio, thai-a bailaiyu mai hai 
nenou soupeia baie touyu sü ngaipeiso.  
48Hriyu maitao hai thaonou thai moa bulaige? Thaonou khüh hi loumoa 
lahye vupalou süyu khouko sü bue?  
49Mapao, nenou raichoki Etaoye leshi peiwe touyu vei shee sü daiki bue? 
Nenou David hi apaokhai touyu khesü daiki bue?  
50Nevei kilai Eye mainou kabüa hraongu soupeiwe, ae neye sümoyu maitao 
nou Eye kabüa chaa peiwe touyu khesü ngaipeiso.  
51Oh Mapaowo, nevei ngaobayu maitao nou nenou dopa louyu veoye konüa 
ngaophou moyu sü soupeiwe! Puhnou tayu buh veishi hisü puletao nou 
ngaophou moa konüa lai-a baire.  
52Mapao ye sü teisa nou paosholo! Amen! Amen!  

Loutao 90 

LARÜBVÜ ADAINA 

(Loutao 90—106) 
Ramai ae Mai 

1Oh Mapaowo, nenou Etaoye panou baichao loure ki nasü teisa nou soupeie.  
2Deichitao soupei mojü nou moa teideiphao soushumo jünou ne hai akhai 
hayu Ramai-e, ae haithai-a teisa nou bure Ramai sü ne baie.  
3Nenou maiye sü puhnou veyu buh hi soudakhai thoupeie; nenou puhye sü 
nai hi soudakhai thoupeie.  
4Ne hiolouzü po theli hai teithe ali bütoua baie; süna hai latayu do teithe 
raibütoua baie, kheikou teile jütouli bütoua baie.  
5Nenou Emaiye sü dzüdu nou dupoa tayu büa phaipoa tare, Emaitou hai 
zhiho mekou bütoua baie. Shona paopayu poubetou ali bütoua baie,  
6süna hai vipaloua heakou poupa pahpaloue, süthaisü koukhe loukhaie 
kiveta-a thaita baiwe.  

7Nevei lekha sünou Etaoye sü soushiwure, ne vei rarou sünou Etaoye khuh 
soupa peiwure.  
8Etao vei mahmo khesü nenou nevei nghoujü hi khaitoue, ae Etao nou 
kheikhei soua mah soukhai touyu khesü nenou nevei nghingao hi 
khaikhaitoue.  
9Etao vei hrümamai hai nevei lekha sünou soujü khai peiwure, Etao vei po 
teile hai kheikhei soua pai raoyu büa hatare.  
10Etao vei hrütou hai po rainai baie— hakinou pfüphao vei-a bulouzü po 
raicha sü baie; ana sütao hia veahoyu ae tateishoa hrüyu khaikho baie; 
hrümamai hai thasho nou hata-a baiwe, ae Etao hai sübüa ta-a baiwe.  
11Nevei lekha sü khouko kazhou bue touyu sü thaonou süwe? Nevei rarou 
nasü ngaopiyu kazhou pove peilai touyu sü thaonou süge?  
12Etao vei hrütou hai jüsho baie, südonou kabüa tsüveia hrüloulai touyu nasü 
Etao hi doupeio.  
13Nevei lekha rarou nasü teile kasho bukou laige? Oh Ramai, nevei kilai 
Etaoye zhuvea peio.  
14Teithetsü nevei tobai soumoa leshi peiyu nasü Etao hi peio, sükulouzü Etao 
vei hrümamai veishi hai lesa-a neye lou sousholai.  
15Etao nou po teile haitao hi veahoyu ae leveayu thaosü chunou Etao hi 
savayu nasü peio.  
16Nevei kilai maitao hi nevei vah haso khesü soungao peio, ae Etao vei 
tyaosholea hi nevei khouko ava nasü ngaopeio.  
17Etao Ramai Mapaowo, nevei ha nasü Etao hi peio. Etao nou soupfüyu veishi 
hai panou veilouyu sü soupeio!  

Loutao 91 

Etaoye Vupa-apeio Ramai 

1Kukulaio hi velou bulouyu maitao, Khoukhoulaiwo vei shouh khe hinou 
baibu soua bulouyu maitao,  

2Mapao hi hai büa paolai, “Ne hai Eye vupa-a peio ae kho-apeio nasüe, Ne sü 
avei Ramai-e, Enou neye louchewe.”  
3Puhnou neye kaozhou ashi daore hinou ae thailou veiyu sounou ashi hinou 
vupa peilai.  
4Puhnou neye puhvei shouh nou hopeilai; puhnou neye kiko peilai; puhvei 
chilee checheyu sünou neye khopeilai ae vupa peilai.  
5Nenou khei teile hi kaozhou ashi daore donou ngaopi laimoe, moyuma heaki 
mai ashi mainou dure donou pilai moe 
6moyuma teizhi hinou sounou ashi vere, moa hea teile hi mainou southare 
khesü ngaopi laimoe.  
7Ne pehao hinou mai theli kaodu tayuma, moa ne nghiki nou mai thekirou 
thaitayuma, neye sü hatara linoua soushi louhoe.  
8Mai ashi maiye kabüa tudee peiwe touyu khesü nenou zhulouzü ngaoloulai.  
9Nenou Mapao ye sü nevei baibu souloure, ae Kukulai hi Abuwo nasü nevei 
kho-apeio sü souloure,  
10südonou kaozhou ashi nasü neye ve dailou hoe, ae taidayu nasü ne nghiki 
velou hoe.  
11Nenou buh tarali hi veyuma Ramai nou rakiva maiye panou neye khosa-a 
tapeilai.  
12Neye panou phi sülou more donou puhnou neye puh bah nou süthaisa-a 
laipeilai.  
13Nenou soukhaoveo ae nghou khesü phi nou taidei poa taloulai.  
14Ramai nou paoe, “Eye leshiyu maiye sü Enou khailupa peilai, ae 
Eye Mapao-e tea süa buyu maiye Enou vupa peilai.  
15Puletao nou Eye kuyu phaki, Enou chila peilai; puletao nou veahoa buyu 
phaki, Enou puletaoye sü kozho peilai. Enou puletaoye sü vupa peilai ae 
tsükhou peilai.  

16Enou puletaoye hrü shoyu nasü peilai; Enou puletaoye sü khailupa peilai.”  

Loutao 92 

Paoshoyu lou 

1Oh Mapaowo, ne hi kalo paoyu hai daizhou koute veisa, nevei zhih aveih 
nasü lou soushoyu hai dai zhou kou te savasa, Oh Kukulai hi buyu Ramai,  
2nevei tobai soumoa leshi pei nasü teithetsü shapaoyu hai, ae nevei chilee 
checheyu nasü kheitsü shapaoyu hai daizhou koute veisa,  
3poa lou souyu basei nou koa kho veishoa neye lou soushoyu hai daizhou 
koute vei sarou!  
4Oh Mapaowo, nevei vah haso sünou Eye sousa vapei; nenou soupfü 
khaitouyu vahtao donou E asa-a lou souwe.  
5Mapao, nevei vah haso khesü daizhou koute dusa! Nenou tsüchoyu khesü 
daizhou koute thousarou!  
6Hai khesü avomai nou sülou hoe; tsü chemoyu maitao nou sükulou hoe;  
7mai ashi mainou poube paopayu büa paopa malae; vah ashi souyu maitao 
nou duso-a bua malae; ana puletaoye sü souhakhai-a bailai,  
8daiolouzü Mapao hai kukulai hinou teisa puhnou khosa-a hrülai.  
9Etao nou süwe sülouzü neye ngaobayu maitao hai thaita-a bailai, ae mai ashi 
maitao hai hakata-a bailai.  
10Nenou Eye sü rekou chode ali büa soukhouchi peie; nenou Eye savayu shiha 
sü peie.  
11Eye ngaobayu maitao nou hakatayu sü Enou ngaore, ae mai ashi maitao 
nou kra-a buyu pai sü Enou choure.  
12Acheche mai hai habe büa duso palai; puletao hai Lebanon hi sedar süübe 
büa vipalai.  
13Puletao hai Mapao vei ki hinou shokhai touyu süübe ali bülai, Etao Ramai 
vei Rathoki hinou duso palai,  

14tsülouyu thai-a rashithou alao shipeiyu bülai, ae teisa nou daiva-a nou 
khouchi-a bukoulai.  
15Haibüa soupeiyu donou Mapao hai cheche-e touyu sü ngaowe, puhnou Eye 
kho-apeio nasüe ae puh hi cheche moyu aliro hae.  

Loutao 93 

Ramai hai Veo Süe 

1Mapao nou veo sü soua bue. Puh hai kathe aveih ae khouko sünou banoupoa 
bue. Deiphao hai soutaosoua nou soutsü tou khaipeiwure, ae hainasü 
soulülou hore.  
2Oh Mapaowo, nevei vebuh sü araikha hinou tsüsho-a soushu khaiwure, ae 
newo louzü akhai ha-a teisa nou bue.  
3Zaidu hi dzü sünou khüpare, Oh Mapaowo; dzüdu sünou shusoua khüpare.  
4Zaidu hi dzü khüpayu jünou dupua ae zaidzü nghoupayu jünou khouko 
bupua Mapao nou rakiva hinou khasa-a nou bue.  
5Nevei chikha khesü teisa nou bulai, Mapao, ae nevei Rathoki hai akhai ha-a 
teisa nou sheesha tea bukoutewe.  

Loutao 94 

Ha Veishi Pei hi Ramai nou Chiku-apeio Nasüe 

1Mapao, ne hai khüngu phou peiyu Ramai nasüe; nevei lekha rarou nasü 
popa ngaopeio.  
2Ne hai deiphao mai hrülai vei chiku-apeio nasüe; tashuloua nou khaophu 
souyu maitaoye sü puletao nou ngaozü nasü peio.  
3Mai ashi maitaoye panou teile kasho sava-a nou bukou laihie? Teile kasho 
panou puletaoye bukou laihige, Mapao?  
4Mahmo soua laiyu maitaoye sü panou teile kasho khaophu soua bulaige?  
5Oh Mapaowo, puletao nou nevei maitaoye sü soushi khaipeiwe; ae puletao 
nou nevei kikaa thaore maitaoye sü souvea souchoro peiwe.  

6Puletao nou mimea maipfü ae rounahtou taoyesü southa peie, ae Etao teidei 
hi ve buyu shetumaiye sü taitha datha peiwe.  
7Puletao nou haibüa paoe, “Mapao nou Etaoye ngaolou hoe; Israel maivei 
Ramai nou haisü sülou hoe.”  
8Avei maitaore, neletao daisounou haizhou koute vowe? Neletao dukinou tsü 
veipa laige?  
9Ramai nou Etao vei noubei sü soupeie— puh sü choulou hovu? Puhnou Etao 
nghithou soupeie— puhnou halia ngaolou horevu?  
10Puhnou tyahrütaoye tuzü peiwe— puhnou puletaoye sü tudee peilou 
hodou? Puhnou mai hrülaiye sü paodou peiwe— puh hi tsülia hazei baidou?  
11Mapao hai puletao nou tsü choyu nasü süwe; puletao hai daizhou koute tsü 
chemosa touyu sü puhnou süwe.  
12Oh Mapaowo, nenou paodou peiyu maitao, ae nenou nevei chikha khesü 
doupeiyu maitao hai daizhou koute savayu maisa!  
13Mai ashi maitaoye donou deibvü heloumo koute nenou puletao sü veahoyu 
hinou sochao louyu sü peie.  
14Mapao nou puhvei maitaoye sü thaongai peilai moe; puhnou puletaoye 
thaokhaia talai moe.  
15Kaozü nasü chikuyu ki hisü dakhai veloulai, ae acheche mai hrülai nou 
sünasü jüpa-a thaifü talai.  
16Thaonou Eye donou mai ashi maiye dulaige? Thaonou amü poa vah ashi 
souyu maitaoye dure donou la peilai?  
17Mapao nou Eye soukha peimoyu thaio, Ewo louzü zei tea buyu teidei hisü 
tabai laire.  
18Enou paoe, “Esü kaodu talaire; ” ana nevei tobai soumoa leshi peiyu sünou 
Eye soukha peie, OhMapaowo.  
19Enou tsü tyatyali cho-a levea-a buyu phaki, nenou Eye sousava peie.  

20-21Shee moyu chiku apei maitao, kaozü moyu khesü veiwe tea chikha 
soupeiyu maitao, mai aveih maiye soushi peire donou do ashi phouyu maitao 
ae mah hayu maiye southare donou chidei peiyu maitaoye koa neletao nou 
vah souzholou veiyu sü halia hae.  
22Ana Mapao nou Eye vupa peie; avei Ramai nou Eye kho peie.  
23Puhnou puletaoye sü vah ashi souyu donou tudee peilai, ae puletao nou 
mahmo souyu donou puletaoye sü souhawulai; Etao Ramai Mapao nou 
puletaoye sü souhakhai bailai.  

Loutao 95 

Paoshoyu Lou 

1Tavelo, Etao Mapao ye paosholai! Etaoye vupa-apeio Ramai hi asah soua lou 
sousho laikhe!  
2Eletao puh nghoujü hi kalo pao-a velaikhe, ae asayu lou nou puhye sousho 
laishe.  
3Daiolouzü Mapao hai khouko pfüshoyu Ramai-e, ramai hrülai pei dukayu 
veo nasüe.  
4Puhnou deiphao veishi thoukayu deibvü hinou poa kukayu deichi hi khete 
khasa-a bue.  
5Zai hai puhvei-e, daiolouzü haisü puhnou soupeie; ae puhnou dei hai-a 
soupeie.  
6Tavelo, Etao puhye nakou khurüloua tho laikhe; Etaoye Sou-
apeio Mapao nghoujü nou Eletao khoukhü loulai she!  
7Daiolouzü puh hai Etao vei Ramai-e; Etao hai puhnou pouto aveih hinou 
kiko peia buyu maitao-e, ae puh bah hinou buyu zhaotutao-e. Puhnou zhou 
Etao hi daitea paowe keilou laikhe:  
8“Neletao vei puopaoh maitao nou Merribah hinou, ae Massah touyu radeiki 
hinou rochiyu büa neletao louzü rochiso.  

9Enou puletaoye donou soupfü peikhai touyu vah khesü puletao nou ngao-a 
bulukhu, buh sühi sünou puletao nou Eye kabü laisa tea zhure.  
10Po raidai hai Enou puletao vei khaphao nasü ngaoshi shore. Enou paoe, 
‘Puletao hai daizhou koute chilee more sarou! Puletao nou avei chikha khesü 
zübare.’  
11Enou rarou loua haibüa chaachou souwure: ‘Enou neletaoye panou sochao 
loure donou peikhai touyu teidei hisü neletaoye panou taloukhai toulai moe.’ 
”  

Loutao 96 

Ramai hai Dukayu Veo Nasüe 
(1 Puo 16.23-33) 

1Mapao ye lou ashu sünou sousho peikhaio! Deiphao mai hrülai, Mapao ye 
lou sousholo!  
2Mapao ye lou sousho khaio, ae puhye paosholo! Puhnou Etaoye khailupa 
peiyu ko aveih nasü teisa nou shapao peikhaio.  
3Puhvei kathe nasü tyahrütao hi paopeio, puhvei khupayu vah khesü mai 
hrülai hi shapao peio.  
4Mapao hai due, puhye soutaosoua paosho züe; puhye rah kukhe jünou 
tsükhoupu züe.  
5Tyahrü kukhe vei rah khesü bashara baie, ana Mapao nou teideiphao sü 
soupeie.  
6Tsükhouyu ae kathe sü puh hi bue; khouko ae hüveiyu nasü puhvei Rathoki 
hi bue.  
7Deiphao mai hrülai Mapao ye paosholo; puhvei khouko ae kathe nasü 
paosho khaio.  
8Mapao vei zhih aveih nasü paosholo; puhvei Rathoki hisü posheela na khesü 
pove peio.  
9Deiphao mai hrülai, Amasheeo ye ngaoyu phaki puhye nakou khurülo; puh 
nghoujü hinou ngaopi-a ngua bulo!  

10Tyahrü hrülai hisü haibüa paopeio, “Mapao hai veo süe! Deiphao hai 
veisho-a soukhai peiwure, hainasü soulülou hore; puhnou deiphao maiye 
kaozü hinou chiku peilai.”  
11Raki ae deiphao sü panou asalo! Zai ae sühi buyu hrikhaona veishi, shura 
soukhaio;  
12dou ae sühinou buyuna veishi panou asalo! Vaobvü hi buyu süübe khenou 
asah soua shalai 
13Mapao nou deiphao hi ve khasa-a hrülaiyu phaki. Puhnou deiphao maiye 
kaozü hinou ae acheche hinou khasa-a hrüpeilai.  

Loutao 97 

Ramai hai Dukayu Kho-apeio Nasüe 

1Mapao nou veo nasüe! Deiphao, asalo! Zai dzü nou sühao buyu teideitao, 
lesa loukhaio!  
2Teihao ae azhi sünou puhye sühao-a nou bue; puhnou acheche ae kaozü 
sünou khasa-a hrüpeie.  
3Mei nou puh nghoujü hinou tawe, ae puhye ngaobayu maitaoye sü deitha 
peie.  
4Puhvei tei peivavayu nasünou deiphao sü phuva peie; deiphao nou süsü 
ngaolou khaie, ngaopi-a nguwe.  
5Deichitao hai Mapao vei nghoujü hinou dzü vita-a baiwe, teideiphao teitei 
pei hi Mapao vei nghoujü nou dzü data-a baiwe.  
6Puhvei acheche nasü raki nou shapaowe, ae tyahrü hrülai nou puhvei 
khouko ava nasü ngao-e.  
7Bashara thoyu mai hrülaiye sü hraongu soupeilai; Mapao ye sü rah veishi 
nou nakou khurülai.  
8Oh Mapaowo, nenou chidei soupeiyu donou, Zion hi buyu mai hrülai nou 
lesa-a bue, ae Judah nuhdutao hi hrüa buyu mai hrülai nou asasho-a bure.  

9Khoukhoulai Mapao, nenou teideiphao veishi pei hi kukayu nasüe; ne hai 
rahtao teitei jünou dukayu nasüe.  
10Hashi taoye ngaorayu maiye sü Mapao nou leshi-e; puhnou puhvei 
maitaoye sü khopeiwe; puhnou puletaoye maishi mai bah hinou vupa peie.  
11Acheche maiye sü ava sünou phupeiwe, ae mai aveih maiye sü savayu peie.  
12Achehe hinou hrüyu mai hrülai, Mapao vei zhih hinou asalo! Sheeyu Ramai 
nou soupeikhai touyu vah khesü licholoua puhye kalo paopeikhaio.  

Loutao 98 

Ramai nou Teideiphao Khasa-a Hrülai 

1Lou shitho ali Mapao hisü soungao peikhaio; puhnou khupayu vah haso 
khesü soupei khaitoue! Lah puhvei khouko ae sheeyu puhvei pfüchi sünou 
veilouyu sü souloue.  
2Mapao nou kolouyu nasü paosü peiwure; puhvei khailupa peiyu khouko 
nasü tyahrü veishi hi süngao peie.  
3Puhnou Israel maitao hi apaokhai touyu nasü thaifüa puhnou puletao hi 
chilee cheche-a ae tobai soumoa leshi peie. Etao Ramai nou veilouyu nasü 
deiphao mai hrülai nou ngaoloure.  
4Deiphao veishi, Mapao ye lesa shoa nou lou sousho khaio; puhye sü shurao 
soua nou lou sousho khaio!  
5Mapao ye lou sousholo! Paikho veisho-a nou poa lou souyu basei khesü 
dakhaio!  
6Shabe ae hakai khesü nghoukhaio, ae asah soua nou Etao vei 
veo Mapao hisü shakhaio.  
7Zai, ae sühinou hrüyu hrikhaona veishi, shusoua rakhaio; deiphao, ae 
sühinou hrüa buyu teitei, lou soukhaio!  
8Reidzü taore, neletao bah phakhaio; deichi taore, Mapao nghoujü hinou asah 
soua lou soukhaio,  

9daiolouzü puhnou tave teideiphao sü khasa-a bulaire. Puhnou deiphao 
maiye sü kaozü hinou ae acheche hinou khosa-a hrülai.  

Loutao 99 

Ramai nou Dukayu Veo Nasüe 

1Mapao nou veo süe, mai hrülaiye panou pingua bulo. Puh hai shouh pfüyu 
khaona phao vanou puhvei vebuh hisü bue, ae deiphao sü panou ngulü 
khaio.  
2Mapao hai Zion hinou dusho-a nou bue; puhnou mai hrülai pei hi dukayu 
nasüe.  
3Mai hrülaiye panou puhvei aduso ae zhih aveih nasü paosholo. Sheeyu nasü 
puh baie!  
4Khouko buyu veo, acheche nasü nenou leshi-e; nenou Israel mai hi kaozü 
nasü soushu peie; nenou acheche ae kaozü nasü pove peie.  
5Etao Ramai Mapao ye paosholo; puhye tave puhvei vebuh hinou tholo! 
Sheeyu nasü puh baie!  
6Moses ae Aaron hai puhvei napao-e, ae Samuel hai puh hi veachi paoyu mai 
ali-e; puletao nou Mapao ye kue, ae puhnou puletaoye sü chila peie.  
7Teihao vei deka hisü nou puhnou puletaoye sü cha peie; puhnou peikhai 
touyu chikhatao ae kharochi khesü puletao nou züpeie.  
8Oh Mapaowo, Etao Ramai, nenou nevei maitaoye sü chila peie; puletao nou 
mahmo souyu donou nenou puletaoye tudee peia buyuma, nenou puletao 
hisü ne hai khaipeiyu Ramai nasüe touyu ngaopeie.  
9Etao Ramai Mapao ye sü paosholo, ae puhye sheeyu deichi hinou tholo! 
Eletao Ramai Mapao hai sheewe.  

Loutao 100 

Paoshoyu Lou 

1Deiphao mai hrülai Mapao ye lou sousho khaio!  

2Asa shopoa nou Mapao ye tholo; puh nghojü hi sashoyu lou nou soupoa 
tavelo!  
3Mapao hai Ramai-e touyu sülo. Puhnou Etaoye soupeie, Etao hai puhvei 
baie; Etao hai puhvei mai-e, ae Etao hai puhvei zhaokhome nasüe.  
4Puhvei Rathoki hisü kalo pao-a nou taloulo; puhvei ki hisü paosho poa nou 
taloulo. Puhye kalo paopeio, ae paosho peio.  
5Mapao hai veisho-e; puhvei leshi hai akhai hae, ae puhvei chilee checheyu 
nasü teisa nou bukou telai.  

Loutao 101 

Veo Maivei Chaachou 

1Avei lou hai maicheyu ae kaozüyu hinoue, ae Enou lou sünasü ne hi souwe, 
Oh Mapaowo.  
2Enou mah khaimoyu ludu hinou talai; ne duki ahi velaige? Enou avei 
hrümamai hai sheesha tea nou aki hinou bulai,  
3ae hashi nasü hatara lisoua aetoukhai laimoe. Ramai hinou tavai tayu mai 
ali vei vah haso khesü Enou ngaora-e, Enou puletaoye sü koa hataralia 
souzho laimoe.  
4Enou tsüle sheemoyu sü soulai moe, ae vah ashi khesü Enou soukhailai moe.  
5Kheikhei soua kinapa maiye paoshiyu maiye sü Enou hulaiwulai; khaophu 
souyu mai ae khaityayu maiye koa Enou heamea poa nou bukhailai moe.  
6Chilee checheyu maiye sü Enou zhuvea peilai, ae puletao hai Eye koa abuh 
hinou bulai; tsüle sheesha tea nou buyu maiye sü panou avei kuvah soua 
bulai.  
7Dayu maiye sü panou avei buh hi bulai moe, veikhokho soua laiyu maiye sü 
panou anghoujü hi bulai moe.  
8Teithetsü Enou avei teidei hisü mai ashi maiye souha peilai, Enou Mapao vei 
nuhdu hinou mai ashi maiye sü hulai-a bailai.  

Loutao 102 

Veahoa buyu Nahle Maivei Veachi 

1Oh Mapaowo, Enou veachi paoyu sü keipeio, Enou kra-a soukha khoyu nasü 
nou peio!  
2Enou veahoyu phaki, ahinou tavai tapeiso! Nevei noubei sü ahi pfürei peio! 
Ae Enou neye kuyu phaki Eye thashoa nou chila peio!  
3Avei hrü hai meikhao büa hata-a bure; avei pfüphao sü mei taoyu büa tao-a 
bure.  
4Eye sü poube ali büa phailaiwure, ae kivü tare; E hai haliro tounüyu hare.  
5Ewo shusoua le-a bubaire, avei pfüphao hai hee ae rao likhei bua baire.  
6Ewo radeiki hinou raohou ali bütoua bubaire, ae mainou thaokhai touyu buh 
ali hinou tuturou bütoua bua baire.  
7Ewo zhiholou hore; lah likhei kipeitaoh hinou buyu raohou ali büre.  
8Teithetsü Eye ngaobayu maitao nou Eye sü haongu soupeia bure, ae Eye 
konüa buyu maitao nou avei zhih nou poa chaawe.  
9-10Nenou lekha rarouyu donou, vounai nou avei touso sou baire, ae avei 
nghidzü sünou Esü ke-a bubaire. Nenou Eye sü polaloua shilai peiwure.  
11Avei hrütou hai-o koukhe teikhu büa baire, kitayu pounghou ali büa baire.  
12Ana Mapao, newo louzü teisa nou veo sü soulai, vere khaphao teitei nou 
neye sü licholai.  
13Ne tashuloua Zion ye zhuvea peio, puhye zhuvea leshi peire teile sü vere, 
chu hai kaotouyu teilere.  
14Nevei kilai maitao nou puhye sü leshiwe, puh hai soushi khaitouyuma; 
puhye sü soushiwua thaokhai-a tayuma puletao nou honapaiye sü zhuveawe.  
15Tyahrü veishi nou Mapao ye sü ngaopi-e, deiphao hi veo mai hrülai nou 
puhvei khouko nasü ngaopiwe.  
16Mapao nou Zion ye soushu dakhai peiyu phaki, puhnou puhvei aduso nasü 
pongao peilai.  

17Puhnou thaolai khaiyu puhvei maitao vei veachi paoyu sü puhnou keinou 
peilai.  
18Mapao nou soupei khaitouyu vah haso khesü vere bonakhaye donou rüdai 
khaipeio, sükulouzü chuchu nakou moa buyu maitao-a puhye sü paosholai.  
19Mapao nou puhvei sheeyu buh hinou zhukouwe, puhnou raki vanou 
deiphao hisü zhukoua nou bue.  
20Hukhaki hinou lüa buyu maitao pai sü puhnou chouwe, ae southalaio tya 
chikude khaitouyu maitaoye sü puhnou lahdo soupeie.  
21Südonou puhvei zhih sü Zion hinou shapaolai, ae puhye sü Jerusalem hinou 
paosholai,  
22ae tyahrütao ae vedei khenou koa tave Mapao ye thoyu phaki, puhye sü 
paosholai.  
23E nahle-a bukinou Mapao nou Eye sü southou lülou hoa khaipeiwure, 
puhnou avei hrümamai sü soujü peire.  
24Oh Ramai, E tsülou mojüo Eye pota peiso. Oh Mapaowo, newo louzü teisa 
nou bukou telai;  
25Nenou teideiphao sü daohdao nou soupeiwure, ae ne bah vuzünou raki sü 
soupeie.  
26Sütao veishi nou hata-a bailai, ana newo louzü teisa nou bulai; sütao teitei 
hai sabanü büa shita-a bailai, ae sütao hai hata-a bailai.  
27Ana newo louzü teisa nou raibüa bubaie, ae akhai ha-a nou ne louzü hrülai.  
28Etao vei nahmaitao hai kaozhou veia hrülai, ae nevei khopeiyu khe hinou 
puhtao vei tyaosholea maitao hai zhoukao ashi daomoa hrülai.  

Loutao 103 

Ramai vei Lesha 

1Mapao ye paosholo, arako! Avei hrümai hrülai, puhvei sheeyu zhih sü 
paosholo.  

2Arako, Mapao ye paosholo, ae puh hai daizhou koute zhuvea süwe touyu 
nasü ngaiso.  
3Puhnou avei mah veishi khaipeie, ae avei sounou teitei sü souvei paie.  
4Puhnou Eye khüh hi loure hinou popa peie, ae puhvei leshi zhuvea sünou 
Eye ha peie.  
5Puhnou avei hrümamai hi haveihli soupeie, südonou E hai nahle-a nou lüche 
büa khouchi sho-a nou bue.  
6Mapao nou kaozü hinou chiku peiwe, ae veahoyu maivei zü nasü zhupeiwe.  
7Puhvei tsüchoda khesü puhnou Moses hi pongao peie, ae Israel maiye panou 
puhvei khupayu vah haso khesü ngaoloue.  
8Mapao hai zhuvea peisü sho-a ae leshi süe, rarou lekha haha moe ae tobai 
soumoa leshi peiyu sü bukoute peiwe.  
9Puhnou maiye zükoute-a bumoe, ae teisa nou rarou koute-a bumoe.  
10Etao nou ngaozü na thaifüa puhnou Etaoye tudee moe, moa Etao nou 
soumah pfümah khaitouyu thaifüa paoh khapei moe.  
11Daiolouzü ratei hai deiphao jünou kua buyu bütoua puhye tsükhoua buyu 
maitao hisü puhvei lesha hai dushoa bue.  
12Teinghei palova nou teinghei loulova koute hai doushoa buyu bütoua 
süzhou koute du-a nou Etao vei mahmo khesü puhnou polai peiwure.  
13Puonou nahye zhuvea leshiyu büa puhye tsükhoua buyu maiye 
süMapao nou zhuvea leshi peie.  
14Puhnou Etaoye dainou poa soukhai toue touyu sü süwe; Etao hai nai baie 
touyu sü puhnou licho peiwe.  
15Emai hrütou hai pounghou ali büa baie. Etao hai rekou nou paopayu 
poupah ali büa baie;  
16sünasü teikhai nou hüsho peikhaie, raita hata-a baiwe— mai linoua sünasü 
daikinou busa touyu sü sümoe.  

17Ana Mapao ye tsükhoua buyu maiye sü puhnou leshi peiyu hai akhai ha-e, 
ae puhnou chilee checheyu nahai puletao vei tyaosholea koute hi bupeie.  
18Puhnou vo soukhai touyu nasü züa buyu maitao, ae puhvei chikha khesü 
züa buyu maitao hi puhnou zhuvea leshi peiwe.  
19Mapao nou puhvei vebuh hai raki hi khaikhai toue, ae puhnou ha veishi pei 
hinou veo sü soua bue.  
20Khouko pfüshoa buyu rakiva maitaore, Mapao ye paosholo, puhvei 
kharochi züa buyu maitao, Mapao ye paosholo!  
21Raki vanou khouko pfüa buyu hrülai, puhvei kilai maitao, ae puhvei leli 
soua laiyu maitao, Mapao ye paosholo!  
22Puhnou soupeiyu bashana hrülai, puhnou khasa-a buyu buh teitei, 
Mapao ye paosholo! Arako Mapao ye paosholo!  

Loutao 104 

Soupeiyu Mapao ye Paoshoyu 

1Oh Arako, Mapao ye paosholo! Oh Mapaowo, avei Ramai, ne hai daizhou 
koute due! Ne maizü khouko ae aduso sünou banou poa nou bue;  
2ae ava sünou züpoa nou bue. Nenou raki sü sahpao haoyu büa haokhai peie,  
3ae nevei ki hai dzü pei hinou soukhaitoue. Teihao nou nevei rheiluki soua 
pfütawe, ae teikhai vei shouh nou pfüa zhaotawe.  
4Nenou teikhai sü nevei kopomai souwe, ae teipeivavayu nasü nevei kilai 
souwe.  
5Nenou teideiphao hai nasü panou lümore donou soutaosoua beikhei sü 
soutou toukhai peiwure.  
6Nenou zaidu nasü deiphao hi sabanü banouyu büa khaipeie, ae dzü khesü 
panou deichi hopeie.  
7Nenou dzütaoye züpeiyu phaki, puletao hai tuta-a baiwe; shusoua nenou 
kharochi peiyu pai sü choulou khaie, puletao hai tuta-a baiwe.  

8Puletao nou deichi phao hisü küpawe ae deikho hisü küvewe, sübüa puletao 
hai puletao nou bure buh hisü küve tawe.  
9Nenou teideiphao sü dzü panou hopulou more donou puletaoye sü panou hai 
hi koute bua bailai touyu vei raih sü thoupeie.  
10Nenou deikho hi panou küre donou dzüla sü soupeie, ae deichi kohi panou 
küre donou rei khesü soupeie.  
11Sütao nou rekhaona khesü dzü peie, ae rei-a rekou nou buyu rheisüh khesü 
panou reikha louwe.  
12Süpehao hinou buyu süübetao hinou raohou khenou phe souloua lou soua 
bue.  
13Ratei hinou nenou teirü sü deiphaova rükou peie, ae deiphao sü nevei shiha 
khenou kou phoupeie.  
14Nenou kikhaorü taoye panou toure donou poudai khesü paopa peie, ae 
maikhe maiye donou tea shinamara khesü soupeie,  
15maikhe maiye souva peire donou darkhadzü soupeie, maikhe maiye lesousa 
peire donou oliv theadzü sü soupeie ae puletaoye pfüchi peire donou raokhao 
sü soupeie.  
16Mapao nou shokhai touyu süübetao, Lebanon hi sedar süübetao hai dzü 
veishoa nou ngaoloue.  
17Sütao hinou raohou khenou phe soua bue; ae dzü raohoutao-a sütao hinou 
phe souwe.  
18Renghitu khenou deichi kuyu kinou buwe, ae chuhlya qulu kinou rekhaona 
taonou tutsüa bue.  
19Khouh teile süloure donou nenou khouh sü soupeie, ae teinghei sü panou 
lah loutare teile süa soupeie.  
20Nenou khei teimai teizhi nasü rekhaona metaoye panou ngaohao-a to 
phoutoure donou soupeie.  

21Ramai nou souda peikhai touyu touso khesü khaosouveo khenou rapoa 
phoutouwe.  
22Tei thepakhaie, puletao hai lah buyu phe hisü dakhailou dazü ta-a baiwe.  
23Süthaisü deiphao mainou lahlah nou soupfüre vah khesü teizhi loumo koute 
soupfüwe.  
24Mapao, nenou soupeikhai touyu na khesü daizhou koute pousa! Ne hai 
daizhou koute tsüdo vei-a nou haitao veishi sü soupeisa! Deiphao hai nevei 
bashana khenou phoutao-a bure.  
25Nenou kasho-a ae duso shoa nou zaidu sü soupeie, sühisü phouhao louho 
hrikhaona khesü tai-du sümoa nou bue.  
26Sühinou dzüluki khesü tawe, ae Leviathan khaona-a koa nou bue.  
27Haitao hrülai hai puletao nou touso-a hria buloure donou ne hinou vuzhia 
nou bue.  
28Nenou puletaoye sü touso sü peie, ae puletao nou tousoloua rukha loue.  
29Nenou thaowua tayu nasü puletao nou ngaopi-e, nevei ssü nasü puletao 
hinou pota peiyu phaki, puletao hai thai-a baiwe, ae nai data-a baiwe.  
30Ana nenou puletao hi ssü houthou peikhaie, puletao sü soulou baie. Sübüa 
deiphao hisü hrü ashu nasü peie.  
31Mapao vei kathe sü panou teisa nou buyu sü soulo! Puhnou soupeikhai 
touyu bashatao donou puhye sü panou lesa-a bulo!  
32Puhnou deiphao zhu peiyu phaki, deiphao hai lüngua baiwe, puhnou deichi 
khesü deipei khaie, sütao hai meikhao pa-a baiwe.  
33Enou hrüa bubusa sü Mapao ye lou sousholai, ahi hrirai buki sasü Ramai ye 
lou nou sousholai.  
34Enou lou souyu nasü puhye panou jüpayu sü soupeio, daiolouzü Enou sava-
a buyu haisü puh hinou ve baie.  

35Mahmo souyu maiye sü deiphao hinou souha laiwo; mai ashi maiye sü 
panou bupu khaiso. Arako, Mapao ye paosholo! Mapao ye paosholo!  

Loutao 105 

Ramai ae Puhvei Maitao 
(1 Puo 16.8-22) 

1Mapao ye kalo paopeio, ae puhvei aduso nasü shapao peio; tyahrü hrülai hi 
puhnou soupeikhai touyu vah haso khesü pokhaio.  
2Mapao ye lou sousho khaio; puhnou khupayu vah soukhai touyu khesü 
paopeio.  
3Etao hai puhvei mai souyu donou lesalo; puhye thoyu mai hrülaiye sü panou 
asalo.  
4Soukha ngaoloure donou Mapao hi tavelo; ae puhye tobai soumoa tho-a 
bulo.  
5-6Puhvei kilai Abraham vei tyaosholea maitao, puhnou dolouyu Jakob vei 
tyaosholea maitao: Ramai nou khupayu vah haso soupeikhai touyu khesü 
licholo, ae puhnou chidei peikhai touyu khesü licholo.  
7Mapao hai Etao vei Ramai; puhvei chikhatao hai deiphao teitei donoue.  
8Puhye koa vo soukhai touyu nasü puhnou teisa khaipeilai, ae puhnou 
paohkhai touyu nasü khaphao thethe koute hai khaipeilai.  
9Puhnou Abraham hi chaachou soukhai touyu ae Isaak hi ae-ao tea soukhai 
touyu nasü puhnou souvete peilai.  
10Puhnou Jakob hi vo soukhai touyu nasü teisa donou soupei khaitoue.  
11Puhnou paoe, “Enou Kanaan maivei teidei sü neletao hi neletao vei kikaa 
panou soure donou peilai.”  
12Ramai vei maitao hai daoti baie, ae Kanaan maivei teidei hinou shetumai 
soua bue.  
13Puletao hai teidei ali hinou teidei ali hi ae vedei ali hinou ali hi sühao poa 
nou ta-e.  

14Ana Ramai nou puletaoye sü panou mai linoua souvea souchoro peimoe, ae 
puletaoye vupa peire donou puhnou veo maitao hisü haibüa paopi peie.  
15“Enou dopa louyu avei kilai maitaoye deiso; avei rachipaola-apei maitao hi 
vah ashi souso.”  
16Mapao nou puletao vei teidei hisü tokaa seive peie, ae puletao vei touso 
khesü potakhai toupeie.  
17Ana puletao jünou rai-a puhnou mai ali hai vakou seita peie, puh hai Josef 
toue, ae puhye sü qila mai ali soua zholai peie.  
18Puh phi hai hurai nou khipfüe, ae puh te hi hu nou thou khapfüe;  
19puhnou paoyu chipao khesü vepamo koute, Mapao vei chipao nou puhye sü 
kabü laisa tea zhuwe.  
20Süthaisü Ejipt hi veo nou puhye pophapeie, tyahrütao hi kho-apeio maitao 
nou puhye lahdo soupeie.  
21Puhnou puhye sü panou puh kihikha hi paopu nasü soupeie, ae puhvei na 
veishi pei hi panou khopu soupeie.  
22Veo vei khe hinou buyu peikho maitaoye paodou peire khouko sü puh hi 
bue.  
23Süthaisü Jakob nou Ejipt hisü vere, ae sühinou puhnou füsho-a buloure.  
24Mapao nou puhvei maitao hi tyoudzü alao soumoa hapeie, ae puletaoye sü 
panou ngaobayu maitao jünou khouko ngaopuloue.  
25Puhnou Ejipt maiye panou puhvei maitaoye ngaorare donou soupeie, ae 
puhvei kilai maitaoye panou souvea souchoro peie.  
26Süthaisü puhnou dopalouyu puhvei kilai Moses ae Aaron ye sü seive peie.  
27Puhai nou Ejipt teidei hinou Ramai vei vah haso ae khupayu vah khesü 
soungao peie.  
28Ramai nou teizhiyu sü teidei sühi seive peie, ana Ejipt mai hai puhvei 
kharochi khesü zübare.  

29Puhnou puletao vei reidzü khesü zhe hi souda thoupeie, ae kha veishi sü 
southakhai peie.  
30Puletao vei teidei veishi hi ae vebuh hi koute-a vao nou pa phoutao-a 
bupeie.  
31Ramai nou kharochi peia panou khaomai ae seihei nou teidei teitei hisü 
phoutsü peie.  
32Puhnou teirü seiveyu thaosü reithou ae teipeiyu sünou teidei hisü seive 
peie.  
33Puhnou puletao vei darkhabe ae doushibe khesü soushi khaipeie, ae süübe 
veishi sü soucha khaipeie.  
34Puhnou kharochi peikhaie, khazü khesü phouhao louho soua teidei veishi 
hisü ve phoutao loure,  
35ae puletao nou teidei hi buyu pounghou ae shinamara veishi hai toukhai 
loure.  
36Puhnou Ejipt teidei hi hrüa buyu nah narai mai hrülai hai southakhai 
toupeie.  
37Süthaisü puhnou Israel maiye süthaisa-a tapa peie, puletao nou shahu ae 
sana khesü poa tare, alia puletao mai hrülai hai pfüphao veishoe ae khouchi 
khaitoue.  
38Ejipt maitao hai puletaoye ngaopire ae puletao nou tapa peikhai puletao hai 
lesa shore.  
39Ramai nou puletaoye sü teihao nou züpoa tapeie, ae khei teile hi mei nou 
vapeie.  
40Puletao nou kho khaie, puhnou puletao hi raohou khesü seive peie, raki 
vanou puletaoye sü touso alao seikou peie.  
41Puhnou chuhdu ali hinou pa dzü küpa peie, sünasü radeiki hinou rei ali büa 
panou dzü küta-e.  
42Puhnou puhvei kilai Abraham hi chaachou soukhai touyu nasü licho peie.  

43Südonou puhnou dopa louyu maitaoye sü puhnou süthaisa-a papeie, ae 
puletao hai sasho-a nou shusoua lou soue.  
44Puhnou puletao hi mai kukhe maivei teidei sü peie ae puletao nou puletao 
vei kilu khesü poloue.  
45Sübüa soupeiyu hai puhvei maitaoye panou puhvei chikhatao ae kharochi 
khesü züloure donoue. Mapao ye paosholo!  

Loutao 106 

Puhvei Maitao hi Mapao vei Aveih 

1Mapao ye paosholo! Mapao hi kalo paokhaio, daiolouzü puh hai veishoe, 
puhvei leshi hai akhai ha-e.  
2Puhnou soupeikhai touyu vah haso khesü thaonou paovete lousüe? Thaonou 
puhye lichekhou teanou paosho peilou süge?  
3Puhvei chikha khesü züa laiyu maitao ae teisa nou kaozü nasü soua buyu 
maitao hai savayu maitaore.  
4Oh Mapaowo, nenou nevei maitaoye soukha peiyu phaki E-a licho peio; 
nenou nevei maitaoye khailupa peiyu phaki E-a panou sühisü loulo.  
5Nenou dopaluyu nevei maitao nou duso payu nasü E-a panou ngaolo, nevei 
tyahrü maitao nou sava-a buyu hisü ae puletao nou sava-a kathe soua buyu 
hisü E-a panou loulo.  
6Etao puopaoh maitao büa Etao nou mahmo khesü soupfüwure, Eletao nou 
vah ashi sü soure ae mai shi-a soure.  
7Etao vei puopaoh maitao nou Ejipt hi buyu phaki, nenou khupayu vah haso 
soupei khaitouyu khesü licho peimoe; nenou puletao hi tobai soumoa zhuvea 
leshi peiyu nasü puletao nou ngaiwure; ae puletao nou Khoukhoulai hi Abuo 
ye sü Zai Ho hinou khaitya pare.  
8Ana puhnou paohkhai touyu thaifüa puhvei dushoyu khouko nasü soungaore 
donou puletaoye sü khailupa peie.  

9Puhnou Zai Ho nasü kharochi peie, ae sünasü panou the tare; puhnou puhvei 
maitaoye sübüa dei the hinou süthaisa-a tachopa peie.  
10Puletaoye ngaora-a buyu maitao hinou puhnou puletaoye sü khailupa peie, 
puhnou puletaoye sü ngaobayu maitao bah hinou vupa peie.  
11Ana puletaoye ngaobayu maitao sü pa dzü nou maothare, puletao mai ali 
koute-a turei palou moe.  
12Süthaisü puhnou paohpei khaitouyu nasü puhvei maitao nou louche loure, 
ae puletao nou puhye lou soushoe.  
13Ana puletao hai puhnou soupeikhai touyu vah haso khesü thaso-a nou 
ngaiwure, ae puhnou paodou peiyu khesü khomoa lahdodo soutare.  
14Puletao hai radeiki hinou pfüphao jüpa nasü sounüa Ramai hai kabü laisa 
tea puhye zhai zhue.  
15Südonou puhnou puletao nou jüpa-a khoyu nasü peie, ana puhnou puletao 
hi sounou ashi-a koa nou seive peie.  
16Maikhe mainou radeiki hinou ta-a buyu teile hinou sheeyu Mapaovei kilai 
Moses ae Aaron ye sü ngaorai pare.  
17Süthaisü dei nou kopaloua Dathan ye zhaoloure, ae Abiram alia puhvei 
kihikha maiye paoloure;  
18mei nou kou puletao thaifüyu maiye taoloure ae mai ashi maitaoye sü 
deithare.  
19Puletao nou Sinai deichi hinou chode ali zhai hai sana nou souloua sünaye 
sü thotare;  
20puletao nou Ramai vei khouko ava nasü pounghou touyu chode zhairai ali 
nou poa lealoure.  
21Ejipt hinou khupayu vah haso duduli soupeipu, puletaoye khailupa-apeio 
Ramai ye sü puletao nou ngaire.  
22Puhnou daizhou koute khupayu vah tyatyali soupeie! Zai Ho hinou daizhou 
koute khupayu vah haso khesü puhnou soupeie!  

23Ramai nou puhvei maitaoye souha laire tea buyu phaki, puhnou dopa louyu 
puhvei kilai, Moses nou Ramai nghoujü hinou laloure, ae puhvei lekha rarou 
nou puletaoye souhalai tea buyu nasü ngichao loure.  
24Süthaisü Ramai nou paohpei khaitouyu nasü puletao nou louche moa 
puletao hai sava shoa nou buloure teidei nasü malaiwure.  
25Puletao hai puletao vei sahpao hinou nolealea bue, ae Mapao nou paoyu chi 
sü kei bare.  
26Südonou puhnou puletaoye sü panou radeiki hinou thaita khai-a bailai tea 
chaachou soure,  
27ae puletao vei tyaosholea maitaoye sü panou porarou ta-a vakou maivei 
teidei hinou pa thaita bailai tea puhnou lelawure.  
28Süthaisü Peor tea kuyu teidei hinou, Ramai vei maitao hai Baal rahye tho 
tare, ae hrirai hayu rahtaoye posheelayu sou khesü toutare.  
29Puletao nou soupfüyu vahtao donou Mapao vei lekha sü daipawure, 
südonou puhnou puletao hisü sounou ashi sü seive thoupeie.  
30Ana Phinehas nou lashuloua kaomoyu maitaoye sü tudee peie, ae rahta 
nasü chaore.  
31Hai khesü puhvei leli ae jüpayu nasüe tea nou vere teile teitei hia licholai.  
32Meribah touyu dzüla buh hinou maikhe mainou Mapao vei lekha sü soupa 
peie, ae puletao donou Moses hai veahoyu sü ngaoe.  
33Puletao nou puhye sü souchoro peiyu donou puhnou tsücho loumoa chi 
ashi taoli hai pao hahare.  
34Puletao hai Mapao nou kharochi peiyu nasü zümoa cheche moyu rahye 
thoyu maikhe maiye sü southa more,  
35ana puletaoye koa shanghi souzho loure, ae puletao nou tayu zhai nasü 
fütare.  
36Ramai vei maitao hai bashara taoye tho tare, ae süna vanou puletao hai 
kaodu tare.  

37Kanaan teidei hinou puletao hai puletao vei nah naotu poutu khesü 
basharaye poa sheela peire.  
38Puletao nou mahmo ali-a hayu nahmaitaoye southayu donou teidei nasü 
souzhai khaire.  
39Puletao nou soupfüyu vahtao donou puletao hai sheemore, ae Ramai hinou 
chilee chechemo tare.  
40Südonou Mapao hai puhvei maitao hi lekha loure, ae puletaoye sü puhnou 
ngaora loure.  
41Puhnou puletaoye sü Ramai sümoyu tyahrü maitao bah hi thaothou 
peiwure, ae puletaoye sü puletao ngaobayu maitao nou khasa-a hrüe.  
42Ngaobayu maitaoye panou puletaoye souvea souchoro peie, ae puletao khe 
hinou pa veasho-a nou hrüe.  
43Mapao nou puletaoye sü vutaoli hai khailupa peie, ana puletao hai puhye 
khaityayu nasü doloua baire, ae mahmo khesü soutapu-a baire.  
44Ana puletao nou krayu pai sü Mapao nou keinou peie, ae puletao nou 
veahoyu nasü puhnou süpeie.  
45Puhnou puletaoye donou vo soukhai touyu nasü licho peie, ae puhvei 
zhuvea leshi hinou puhnou puletao hi lekha nasü khaita peie.  
46Puhnou puletaoye souvea souchoro peiyu maitaoye panou puletaoye sü 
zhuvea leshi peie.  
47Oh Mapaowo, Etao Ramai, Etaoye khailupa peio, ae Etaoye tyahrütao hinou 
sa-a dakhai ve peio; sükulouzü Etao nou ne kalo sü paolai ae nevei sheeyu 
zhih sü paosholai.  
48Israel maivei Ramai Mapao ye sü paosholo; puhye chua ae teisa nou 
paosholo! Mai hrülaiye sü “Amen!” tea panou paolo! Mapao ye paosholo!  

Loutao 107 

LARÜBVÜ ANGOUNA 

(Loutao 107-150) 
Ramai vei Aveih naye Paoshoyu 

1“Mapao ye kalo paokhaio, daiolouzü puh hai veisho-e puhvei leshi zhuvea 
hai akhai hae!”  
2Mapao nou khailupa peiyu maitaoye sü panou haibüa paosholo. Puhnou 
neletaoye sü ngaobayu maitao bah hinou vupapei khaitoue,  
3ae neletaoye sü vakou maivei teidei, teinghei palo ae teinghei loulova nou, 
alia reilo ae khelo vanou sapoa dakhai vepei khaitoue.  
4Kamai sü nuhdu hi vere ludu ngaoloumoa radeiki hinou sühao poa laire.  
5Puletao hai houzü shoa nou bure, ae areih aliro hazei toure.  
6Süthaisü puletao nou veahoa buyu hinou Mapao ye sü kue, ae puhnou 
puletaoye veahoa buyu hinou khailupa peie.  
7Puhnou puletaoye ludu zütou touyu hinou puletao nou hrüre nuhdu hisü 
süthaisa-a velou peie.  
8Mapao nou puletaoye leshi peiyu donou puletao hai puh kalo paozüe, 
daiolouzü puhnou puletaoye donou khupayu vah haso alao soupeie.  
9Puhnou dzü rei-a laiyu maiye sü rukha soupeie, ae houzüa laiyu maiye sü 
touso veihlinou soupou phoupeie.  
10Kamaia levea nou azhi hinou hukhamai soua veasho-a nou bue,  
11daiolouzü puletao nou Khoukhoulai Ramai vei chikha khesü zübare ae 
puhnou paodou peiyu khesü laiwu laire.  
12Puletao hai vah khoushoa soupfüyu donou shaloure, puletao hai kaodu 
talaire, ae mai linoua puletaoye sü soukha peilai moe.  
13Süthaisü puletao nou veaho shoa buyu hinou Mapao ye sü kue, ae puhnou 
puletaoye sü veahoa buyu hinou khailupa peie.  
14Puhnou puletaoye sü veaho-a azhi buh hinou popa peie, ae puletaoye 
phupfüa buyu hurai khesü puhnou soudelai peie.  

15Mapao nou puletaoye zhuvea leshi peiyu donou puletao hai puh kalo 
paozüe, daiolouzü puhnou puletaoye donou khupayu vah haso alao soumoa 
soupeie.  
16Puhnou baosahu nou soukhai touyu kikhubomü khesü dakho peie, ae hu 
nou khakhai touyu bokha khesü dahra peie.  
17Kamai sü voyu donou puletao vei mahmo vanou sounou soua bue, ae 
puletao nou vah ashi souyu donou veaho-a nou bue.  
18Puletao hai touso ali-a jüpayu sü hare, ae thaire teile sü nghitei-a nou bure.  
19Süthaisü puletao nou veahoa buyu hinou Mapao ye sü kue, ae puhnou 
puletaoye sü veahoa buyu hinou khailupa peie.  
20Puhnou puhvei chipao nou seive puletaoye sü souvei peie, ae khü hi loutare 
hinou puletaoye khailupa peie.  
21Mapao nou puletaoye leshi peiyu donou puletao hai puh kalo paozüe, 
daiolouzü puhnou puletaoye donou khupayu vah haso alao soupeie.  
22Puletao hai posheela peiyu noupu koa puh kalo paozüe, ae asayu lou nou 
koa puhvei vah haso khesü paopeio.  
23Kamai-o zaidu phao vanou dzüluki pfüa huha soua hrüwe.  
24Puletao nou zaidu hi khupayu vah haso khesü Mapao nou soulousüe touyu 
ngao-e.  
25Puhnou kharochi peikhaie, zaidu hi dzü hai chishoyu teikhai nou hükhü 
paloua baiwe.  
26Dzüluki khesü tei hi hüpoa kukhe ae zai thouyu hi hüpoa loupeie. Haibüa 
kaozhou shishoa buyu phaki maikhe mai hai khuveiyu hazei baiwe;  
27puletao hai zhaoh sozhiyu mai ali büa chaorara-a baiwe, ae puletao hi 
soulou süyu dokai veishi hazei toua baie.  
28Sübüa puletao nou veahoa tsü ha-a buyu phaki, puletao nou Mapao ye kue, 
ae puhnou puletaoye sü kaozhou shi-a veahoa buyu hinou khailupa peie.  

29Puhnou teikhai teirü ashi nasü soukaona peie, ae zaidu hi dzü khüpayu sü 
nasei tare.  
30Zaidu hi dzü hai kaonaphi tayu phaki puletao hai lesa shore, ae puhnou 
puletao nou venüyu buh hisü savete peie.  
31Mapao nou puletaoye zhuvea leshi peiyu donou puletao hai puh kalo sü 
paozüe, daiolouzü puhnou puletaoye donou khupayu vah alao soupeie.  
32Maisou vejüa buyu buh hinou puletao hai puhvei aduso nasü shapao 
peizüe, ae süthai–apei maitao nou vejüa buyu buh hinou puhye kalo paopei 
züe.  
33Mapao nou reidzü khesü deithe soupeie, ae dzüla khesü southekei khaipeie.  
34Puhnou thoudzü veishoa buyu teidei khesü tai buyu teidei hi souda 
thoupeie, daiolouzü teidei sühi hrüa buyu maitao hai maishiyu donou.  
35Puhnou radeiki khesü dzübvü hi soudapa peie, ae deithe khesü panou 
dzünghou dzüla payu buh soupeie.  
36Puhnou houzüa laiyu maitaoye panou buh sühinou hrüyu soupeie, ae 
puletao nou nuhdu khesü soushu loue.  
37Puletao nou shinamara khesü daothou peie ae darkha kipei khesü souloua 
veishoa nou chachiyu sü souloue.  
38Puhnou puhvei maitaoye hapeie, ae puletao hai tou-dzü alao ngaoloue; 
puhnou puletao vei kikhaorü khesü panou shita hatayu sü soupei moe.  
39Ramai vei maitaoye zhaipou shiyu mainou haoungu soupeiyu phaki ae 
soutai sounou peiyu phaki,  
40Puhnou puletaoye sü souvea souchoro peie, ae puletaoye sü panou ludu 
phouha-a radeiki hinou sühao poa ta-e.  
41Ana puhnou touha laiyu maiye puletao nou veahoa buyu hinou vupa peie, 
ae puletao vei kihikha maiye sü panou zhaokhome büa tyaka peiyu sü 
soupeie.  

42Acheche maitao nou haisü ngaoloua lesa-e, ana mai ashi maiye sü panou zei 
tea bue.  
43Tsüveiyu maiye sü panou hai khesü tsücholo; puletaoye panou Mapao vei 
tobai soumoa leshi peiyu nasü sülo.  

Loutao 108 

Ngaobamai Bah Hinou Vupa Peio tea Veachi Paoyu 
(Lou 57.7-11; 60.5-12) 

1Oh Ramai, avei tsüle veishi nou peia neye louchewe! Enou lou soulai ae 
neye paosholai! Arako, tashulo!  
2Poa lou souyu avei basei natao, tashulo! Enou teingheiye sü kaishu peilai.  
3Oh Mapaowo, Enou neye sü tyahrütao hinou kalo paopeilai, Enou maikhe 
mai hrohinou neye sü paosholai.  
4Daiolouzü nevei tobai soumoa leshiyu na hai raki hi khetere; nevei chilee 
checheyu nasü ratei hi khe daire.  
5Oh Ramai, nevei aduso nasü ratei hinou pongao peikhaio, nevei khouko ava 
nasü deiphao hi ngaopei khaio.  
6Nevei khouko sünou Etaoye khailupa peio, Enou veachi paoyu sü kei peio, 
sübüa nenou leshi-a buyu maitaoye sü panou turei palou.  
7Ramai nou puhvei sheeyu buh hinou haibüa paoe, “Veilouyu hisünou Enou 
Shekem nuhdu nasü delaiwulai, ae Sukkoth Deikho nasü Enou avei maitao hi 
zhipeilai.  
8Gilead hai avei baie, ae Manasseh haina-a avei baie, Ephraim hai avei peirüe 
ae Judah hai avei süüpo-e.  
9Moab hai Enou poa dzükhüyu reikhao nasüe, Edom hai avei baie touyu shee 
soungaore donou avei phi kha khailai, Philistin teidei hinou Enou veilou 
ngalouyu nasü shapaolai.”  
10Oh Ramai, thaonou Eye veisho-a soukhai touyu nuhdu hisü save peilai? 
Thaonou Eye Edom hi sapoa vepei laige?  

11Nenou Etaoye sü malai chekhao rewu? Ne Etao vei soureih souyu maitaoye 
koa tapu peilai modou?  
12Ngaobayu maitaoye duloure donou Etaoye soukha peio, daiolouzü deiphao 
maivei soukha-apei haiolouzü hamako baie.  
13Ramai nou Etaoye kozho peiyu thaio Etao nou kolou süe, puhnou Etaoye 
ngaoba-a buyu maitaoye sü soukanghei peilai.  

Loutao 109 

Mai alinou Veahoyu donou Ramai hi Paoyu 

1Oh Ramai, Enou neye paosholai; ne ngasou zei tea bupeiso!  
2Mai ashi mai ae dayu maitao nou Eye sü duloure. Puletao nou Eye sü 
dahrührüa nou paopeire,  
3ae puletao hai kaokhai moa Eye paoshi peie, ae zülia ha-a nou Eye sü dure.  
4Enou puletaoye leshi peiyu thaosü puletao nou Eye mah paodu peie, ana 
Enou puletaoye donou veachi paopeie.  
5Enou vah aveih soupeikhai touyu nasü puletao nou Eye vah ashi sünou paoh 
khapeie, ae Enou leshi peiyu thaosü puletao nou Eye ngaora peie.  
6Puh pei hi chikure donou chiku peiyu mai ashi aliye dothou peio, ae puhye 
sü panou puhye ngaobayu mai aliye panou mah paodu peio.  
7Puh pei hi chikuyu phaki puhvei mah khesü panou ngaolo; puhnou veachi 
paoyu hai-a panou kaomoe tea sülo.  
8Puhye sü panou hrü shoso; mai kukhe mai aliye panou puhvei vahbu nasü 
polo!  
9Puhvei nahmaitaoye sü panou rounahtou soutawo, ae puh chapfüye sü 
panou mimea maipfü southeo.  
10Puhvei nahmaitaoye sü panou ki ha-a nou tosüyu mai souta peio; puletaoye 
sü puletao nou buyu buh hinou hulai peio.  

11Paozho pfüyu maitaoye panou puhvei buyu na veishi sü potakhai peio, ae 
shetumaiye panou puhnou soupfü khaitouyu khesü polouyu sü soupeio.  
12Puhye sü panou mai taralinoua zhuvea peiso, moyuma puhnou thaodai 
khaitouyu rounahtou taoye sü panou mai linoua kiko peiyu sü soupeiso.  
13Puhvei tyaosholea hrülaiye sü panou mai ali-a hria bupeiso, ae puhvei zhih 
sü panou khaphao ahai chena hiolouzü lichopu khaiso.  
14Puhvei puopaoh maitao nou vah ashi soukhaitouyu khesü Mapaoye panou 
licho peiyu soulo, ae puh pfü nou mah soukhai touyu khesü panou khaipei 
khaitouso.  
15Mapao ye panou puletao vei mahmo khesü teisa nou licho peiyu sü soupeio, 
ana puletaoye sü panou teisa nou ngaiyu sü soupeio!  
16Mai sünanou leshi zhuveayu nasü licholou more, ana touhayu mai, veaho-a 
laiyu maitao ae le pepoa nou dopfüa laiyu maiye sü souvea souchoro peia 
nou southa peiwure.  
17Puhnou maiye chaa peiyu nasü jüpa-e, puhye panou chaa nasü ngaotheo! 
Puhnou maiye ha peiyu nasü ngaora-e, mai lia panou puhye sü shiha peiso!  
18Puhnou maiye chaayu hai sabanü banouyu büa teisa nou banoupoa lai-a 
baiwe; puhvei chaa nasü puh pfüphao hi dzü chayu büa chatheo, ae rao hi 
theadzü nakhai touyu büa nakhai peio.  
19Sütaoye sü panou puhye sah nou hopüa buyu büa ae khyakho nou khopüa 
buyu büa bupeio.  
20Oh Mapaowo, Eye ngaobayu maitao ae Eye paoshi-a laiyu maitaoye sü 
sübüa soupeio!  
21Ana Oh Mapaowo, avei Mapao, nenou paohkhai touyu thaifüa Eye soukha 
peio, ae nevei tobai soumoa leshi peiyu nevei aveih sünanou Eye khailupa 
peio.  
22E hai touha-a nou veahoa laiyu mai ali baie; avei tsüle hi loute hai zhishih 
shoa nou khaipeiwure.  

23Koukhe teihao büa Ewo thashoa nou hata laire, Eye khaonatou ali büa 
teikhai nou hüpoa tare.  
24Ewo hatou moa khü pouleyu donou lülou hore; avei pfüphao hai kirürüa 
nou rao ae hee likhei bua baire.  
25Eye mainou ngaolouyu phaki, puletao nou Eye sü konü peie, puletao nou 
pei züpoa nou Eye sü dua baire.  
26Oh Mapaowo, avei Ramai, Eye soukha peio; nevei tobai soumoa leshi peiyu 
sü nanou Eye khailupa peio.  
27Eye ngaobayu maitaoye panou nenou Eye sü khailupa peiwe touyu nasü pa 
sülou khaio.  
28Puletaoye panou Eye sü chaa peio, daiolouzü nenou Eye shiha peia bailai. 
Eye souvea souchoro peiyu maiye panou hraongu ngaoyu soupeio, ae nevei 
kilai Eye panou asalo!  
29Eye ngaobayu maitaoye panou hraongu sünou sahba soua balo, ae hao 
ngaoyu sünou puletao vei sabanü büa panou banoulo!  
30Enou shura soua nou Mapao kalo sü paolai; maisou vejüa buyu hrohinou 
Enou puhye sü paosholai,  
31daiolouzü puhnou veahoa laiyu maiye sü vupeiwe ae puletaoye soushi 
souhalai tea buyu maitao bah hinou khailupa peie.  

Loutao 110 

Mapao alia Puhnou Dolouyu Veo 

1Mapao nou avei paopu hisü paoe, “Enou neye ngaobayu maitao hai nevei 
phi khevai pothou khailoumo koute abah zhoulo vanou bulo!”  
2Mapao nou nevei vebuh nasü Zion hinou souduso papeilai. “Neye ngaobayu 
maitaoye sü khasa-a hrülo,” tea puhnou paopeilai.  
3Nenou nevei ngaobayu maitaoye reih souyu teithe zhousü nevei maitao hai 
puletao lah nou tave neye soukha peilai. Shona vidzü kouyu büa nevei nahle 
maitao nou nenou buyu sheeyu deichi hisü veloulai.  

4Mapao nou chaachou souwure, ae puhnou süsü podakhai laimoe, “Napao 
Malkhizedak zhai büa nenou teisa sü napao soulai.”  
5Mapao hai ne bah zhoulova nou bue; puhnou lekha payu teithe zhousü, 
puhnou veo maitaoye sü souka sounghi khaiwulai.  
6Puhnou tyahrütao pei hi chiku peilai ae reihbu hisü panou thaiphao khaikho 
bulai; puhnou deiphao hi veo mai hrülaiye sü hraongu soupeilai.  
7Veo nou ludupe hinou buyu reitou hinou dzü sü kelai, ae puhnou khouchi sü 
ngaoloulai, puhnou veiloua laloulai.  

Loutao 111 

Mapao ye Paosholo 

1Mapao ye paosholo! Puhvei maitao nou tave jüa buyu hrohinou avei tsüle 
veishi nou peia Enou puh kalo sü paopeilai.  
2Mapao nou soupfüyu vah haso khesü daizhou koute khupasa! Sütao jüpa-a 
buyu maitao nou sütao hai daivanoue touyu sülou nüwe.  
3Puhnou soupfüyu vah haso teitei hai ngaoposhu tsükhou louveiyu khaikho 
baie; puhvei acheche nasü akhai ha-e.  
4Mapao nou Eletaoye panou puhvei khupayu vah haso khesü licho louwe; ae 
puh hai maiye leshi zhuvea peisüh sho-e.  
5Puhye tsükhoua buyu maiye sü panou khüzüa bumoe, puhnou vo soukhai 
touyu nasü puhnou ngaikhai timoe.  
6Puhnou puhvei khouko nasü puhvei maitao hi vakou maivei teidei khesü 
puletao hi peia soungao peie.  
7Puhnou soupfüyu vah teitei hai louche louveie ae kaozü hinou soua baie; 
puhvei kharochi pfüphou hai veikhai-a baie.  
8Sütao veishi hai teisa donou peikhai toue, sütao hai louche louveiyu hinou 
ae acheche hinou peikhai toue.  
9Puhnou puhvei maitaoye sü panou lahdo soupeie, ae puletaoye koa teisa 
donou vo soukhai peie. Sheeyu ae khouko buyu nasü puh baie.  

10Tsüdo veia hrülai toulouzü Mapao ye tsükhoulo, puhvei kharochi züa buyu 
mai hrülai hisü puhnou tsüveiyu nasü peiwe. Puhye teisa nou paosholo.  

Loutao 112 

Mai aveih Mainou Savayu 

1Mapao ye paosholo! Mapao ye tsükhouyu maitao ae puhvei kharochi hai 
jüpa sho-a nou züyu maitao hai savayu maitao-e!  
2Mai aveih maivei nahmaitao nou teidei hisü aduso mai soua nou hrülai; 
puletao vei tou-dzü taonou shiha ngao-a nou sava-a hrülai.  
3Puletao vei kihikha maitao hai toungia nou hrülai, ae puletao hai teisa nou 
vasa-a nou bulai.  
4Mai aveih maitao donou zhiyu buh hia ava sünou vapeiwe, 
daiolouzü Mapao hai zhuvea leshi peiyu ae acheche nasüe.  
5Savayu maitao hai lela veisho-a nou maiye pou-pao peiyu ae tsüle sheesha 
tea nou huha souyu maitaoe.  
6Mai aveih maiye sü panou kaodu takhailai moe, puhye sü teisa nou licho 
peilai.  
7Puhnou ko ashi khesü chouyuma ngaopilai moe; puhvei lü hai khousho-a 
nou bue, ae puhnou Mapao ye louche-a bua bailai.  
8Puh hai levea laimoe moa ngaopi laimoe; puhye ngaobayu maitao hai 
hakata-a bailai touyu sü puhnou lütei tea nou bua baiwe.  
9Puhnou touha-a laiyu maiye lela veisho-a nou pei zhi-a baiwe, ae puhvei 
zhuvea nasü hakhai moe, puh hai duso palai ae mainou puhye sü tsükhou 
peilai.  
10Mai ashi mainou hai khesü ngaoloua lekha-e; puletao hai lekha shopoa nou 
hakata-a baiwe; puletao nou jüpa-a vurei-a buyu khesü hata baiwe.  

Loutao 113 

Mapao vei Aveih naye Paoshoyu 

1Mapao ye paosholo! Mapao vei kilai maitaore, puhvei zhih sü paosho khaio.  

2Puhvei zhih sü paoshokhaio, chunou poa teisa nou paosholo.  
3Teinghei palova nou poa teinghei loulo koute Mapao vei zhih sü paosholo!  
4Mapao nou tyahrü veishi pei hinou khasa-a nou bue; puhvei khouko ava hai 
raki jünou kua nou bue.  
5Etao Ramai Mapao ye raiyu mai ali-a ha-e. Puh hai kukulai hinou bue,  
6ana puhnou nakou raki ae deiphao sü zhupeiwe.  
7Puhnou touhayu maiye sü deiphi hinou pokupa peie, puhnou veahoa laiyu 
maiye sü puletao nou veahoyu hinou popa peie,  
8ae puletaoye sü panou vemai nahtaoye koa bupeie, puhvei maitao pei hi veo 
nahmaitaoye sa-a panou bue.  
9Puletao nou nahapfü soua buyu maiye sü tsükhou peie, puhnou puletaoye sü 
tounah peia panou asayu sü ngaoloue. Mapao ye paosholo!  

Loutao 114 

Tachopa Nüh vei Lou 

1Israel maitao nou Ejipt teidei thaowua tayu phaki, Jakob vei tyaosholea 
taonou vakou maivei teidei thaowua tapayu phaki,  
2Judah hai Mapao vei sheeyu mai soutare, ae Israel maitao hai puhvei navei 
soutare.  
3Zai Ho nasü puletaoye ngaoloua tutare; Jordan rei hai dzü kümoa chaore.  
4Deichi khenou nghitu büa chore; deitao khenou zhaotu büa tei hi zhaopare.  
5Oh zaidu nare, ne daisou nou tutawe? Oh Jordan, ne daisounou dzükü moa 
chaotawe?  
6Oh deichi taore, neletao daisounou nghitu büa chowe? Deitao khere, neletao 
daivanou zhaotu büa tei hi zhaopage?  
7Teideiphao hai Mapao nou veyu phaki, Jakob vei Ramai nghoujü nou 
ngaopi-a ngulo.  

8Puhnou chuhdu khesü dzükhao hi soudathou peie, ae chuhlya khesü 
dzünghou dzüla hi soudapa peie.  

Loutao 116 

Thaire hinou Khailupa Peiyu Mainou Ramai ye Paoshoyu 

1Enou Mapao ye sü leshi-e, daiolouzü puhnou avei pai sü kei peie; puhnou 
avei veachi sü keinou peie.  
2Enou puhye kuyu chüsü, puhnou apai sü keinou peie.  
3Athai hi loutare kaozhou ashi sünanou Eye sühao loure, khüh hi tare 
ngaopiyu nasü ahi nghitei loure, Esü ngaopi-a nou dopfüa bua baire.  
4Süthaisü Enou Mapao ye sü haibüa kue, “Enou ne hinou ra-a nou khowe, 
Oh Mapaowo, Eye khailupa peio!”  
5Mapao hai zhuvea peisüh shoe ae veishoe; Etao Ramai hai maiye leshi 
sühsho-e.  
6Mapao nou lülou hoyu maiye vupa peie; Enou kaozhou shi-a buyu phaki, 
puhnou Eye khailupa peie.  
7Oh arako, tsüle soutou toulo, daiolouzü Mapao nou ahi veisho peikhai toue.  
8Mapao nou Eye thaire hinou khailupa peie; puhnou anghidzü southe peie ae 
Eye panou hraongu hinou povailai peie.  
9Südonou chuo Enou Mapao vei nghoujü nou, hriyu maivei teidei hinou talai.  
10Enou haibüa pao-a buyuma puhye louchelai, “Eye soushi sasaloua 
khaipeiwe,”  
11ae Enou ngaopi shopoa nou haibüa paoyuma “Mai ali koute-a louche lou 
hore,” puhye likhei louche-a bua bailai.  
12Mapao nou ahi veisho peikhai toue, südonou Enou puhye dainou peilaige?  
13Enou khailupa peiyu pai nasü poa lashu peilai, ae Mapao zhih sü kulai.  
14Puhvei maitao nou vejüa buyu buh hinou Enou apaokhai touyu khesü puh 
hi pove peilai.  

15Mapao vei nghoujü hinou muh teishoyu hai puhye loucheyu mai ali nou 
thaitayu nasüe.  
16Oh Mapaowo, E hai nevei kilai baie; apfü nou souyu büa Enou nevei kuvah 
sü soulai. E thaire hinou nenou Eye khailupa peie.  
17Enou neye kaloyu vei posheela nasü pove peilai, ae Mapao vei zhih sü 
kulai.  
18-19Nevei maitao nou tave jüa buyu buh hinou, nevei sheeyu Rathoki buyu 
Jerusalem hinou Enou apaokhai touyu khesü ne hi pove peilai. Mapao ye 
paosholo!  

Loutao 117 

Mapao ye Paoshoyu 

1Mapao paosholo, tyahrü hrülai! Mai hrülai nou puhye paosholo!  
2Puhnou Etaoye leshiyu hai dusho-e, ae puhvei chilee checheyu hai akhai ha-
e. Mapao ye paosholo!  

Loutao 118 

Veilouyu donou Kalo Paoyu Veachi 

1Mapao ye kalo paopei khaio, daiolouzü puh hai veisho-e, ae puhvei leshi hai 
akhai ha-e.  
2Israel maitaoye panou haibüa paolo, “Puhvei leshiyu hai akhai ha-e.”  
3Ramai vei napao maitaoye panou haibüa paokhaio, “Puhvei leshiyu hai 
akhai hae.”  
4Puhye thoyu mai hrülaiye panou haibüa paolo, “Puhvei leshiyu hai akhai 
hae.”  
5E veahoa buyu phaki, Enou Mapao ye ku-e; puhnou Eye chila peie ae Eye 
lahdo soupeie.  
6Mapao nou Eye koa bupeiwe, Enou hataralia ngaopi laimoe, thaonou Eye 
souloure sü bue?  



1412 

 

 
   Sheeyu Baibel 

© 2009, Bible Society of India. 
 

 
 

 

7Mapao nou Eye sü soukha peiwe, südonou Eye ngaobayu maitao nou 
hakatayu sü Enou ngaolai.  
8Maiye loucheyu jünou Mapao ye loucheyu na-a veipu hie.  
9Süthai-apei maitaoye loucheyu jüo Mapao ye loucheyu-a veipu hie.  
10Ngaobayu maitaoli nou Eye sü sühao loure, ana Enou puletaoye Mapao vei 
khouko sünou souha peiwure.  
11Puletao nou Eye sü sühao loure; ana Enou puletaoye sü Mapao vei khouko 
sünou souha khaiwure.  
12Puletao nou Eye sü laivoutu büa zhaoh sühao loure; ana puletaoye sü poube 
shube khenou mei taopa peikhaie thashoa nou deihayu büa Mapao vei 
khouko sünou Enou puletaoye sü souhawure.  
13Eye sü puletao nou soutaosoua nou due, ae Esü kaodu tare, ana Mapao nou 
Eye soukha peie.  
14Mapao nou Eye soukhouchi peie; puhnou Eye khailupa peie.  
15Ramai vei maitao nou sashoa nou puletao vei sahpao hinou veilouyu vei 
shura soua shayu paisü kei khaio: “Mapao vei khouko sünou haisü soupeie!  
16Puhvei khouko sünou soureih sü soupeie, ae Etaoye veilouyu nasü pove 
peie!”  
17E hai thailai more, hria bulaire, ae Mapao nou soupeikhai touyu vah haso 
khesü shapaolai.  
18Puhnou Eye shisho-a nou tudee peie, ana puhnou Eye panou thai moe.  
19Rathoki vei kikhu sü Eye houthou peio, Enou talou loua nou Mapao ye sü 
kalo paopeilai!  
20Hai nasü Mapao vei kikhubomü-e; checheyu mai likhei taloua bailai.  
21Oh Mapaowo, Enou neye paoshowe, daiolouzü nenou avei veachi nasü 
keipeie, nenou Eye veilouyu nasü peie.  

22Ki souyu mainou veimoe tea polaiyu chuh nasü matsü kayu chuh ali 
souloure.  
23Hai sü Mapao nou soupeiyu vah haso-e; haisü zhuposhu khupa shore!  
24Zhou hai Mapao nou veilouyu teithe-e; Eletao nou asa-a khonüh nülai khe!  
25Etaoye khailu peio, Mapaowo, Etaoye khailupa peio! Oh Mapaowo, Etaoye 
veilouyu sü peio!  
26Mapao vei zhih hinou taveyu maiye sü Ramai panou hapeiyu sü soulo! 
Mapao vei Rathoki hinou neletaoye sü Etao nou shiha peiwe.  
27Mapao hai Ramai-e, puhnou Etao hi veih sho-e. Neletao bah hinou süübo 
khesü poloua khonüh nüre donou posheelabu nasü tasühao khaio!  
28Ne hai avei Ramai-e, ae Enou neye kalo paopeilai; Enou nevei aduso nasü 
shapao peilai.  
29Mapao hi kalo paopei khaio, daiolouzü puh hai veisho-e, ae puhvei leshiyu 
hai akhai ha-e.  

Loutao 119 

Mapao Vei Chikha 

1Mahmo lia soupfü moa Mapao vei chikha hinou hrüa laiyu maitao hai 
savayu maitaore.  
2Puhvei kharochi khesü züa laiyu maitao, ae puletao vei tsüle veishi nou peia 
puh chi züyu maitao hai vasayu maitao-e.  
3Puletao hai kaomoyu vah haso ali-a soumoe; puletao nou Mapao vei ludu 
hinou ta-a baiwe.  
4Mapao, nenou Etaoye nevei chikha khesü peie, ae sütao hai soutao soua zülo 
tea nenou Etao hi paopeie.  
5Nenou paodou peikhai touyu khesü züloure donou Eye panou soutaosoua 
latou toulo.  

6Enou nevei chikha khesü soutaosoua reitou tea nou züa bulouyu thaio, Eye 
panou hraongu daokhailai moe.  
7Nenou acheche hinou chikude peiyu khesü Enou sülouyu thaio, avei tsüle 
sheesha tea nou neye paosholai.  
8Enou nevei chikha khesü zülai, Eye thaokhai peiso!  

Mapao vei Chikha Züyu 

9Nahlemai alinou kabüa puhvei hrümamai sü sheesha tea hrülou laige? Nevei 
chikha khesü züa bulouzü puhvei hrümamai hai sheesha tea hrülou süe.  
10Avei hrümai veishi nou peia nevei kuvah soure donou E te-a nou bue; Eye 
panou nevei chikhatao hinou tacho tarei taso.  
11Nevei nghingao hinou mahmo soumore donou Enou nevei chikha khesü 
avei tsüle hi thoukhai toue.  
12Oh Mapaowo, Enou neye paoshowe; nevei ludu khesü Eye paodou peio.  
13Nenou peikhai touyu chikha khesü Enou pai chishoa nou phoukhai 
phoukhai-a bue.  
14Kini taoli buyu jüolouzü nevei chikhatao züa buyu nanou E jüpapue.  
15Nenou paodou peikhai touyu khesü Enou licho-a nou bue; nenou doupei 
khesü soutaosoua Enou zhu-a nou bue.  
16Nevei chikhatao hinou E sava-a nou hrülai; nenou peikhai touyu kharochi 
khesü Enou ngaikhailai moe.  

Mapao vei Chikha hinou Vasayu 

17Nevei kilai Eye panou nevei chipao khesü züa buloure donou ahi veisho 
peio.  
18Khupasoua checheyu nevei chikhatao hai Eye panou ngaoloure donou 
anghithou souhepa peio.  
19E hai deiphao hai hi teile jütou likhai bua bailai, südonou nevei chikha 
khesü ahinou poku peiso.  

20Nenou chikude peiyu khesü teisa nou sülou nüsho-a buyu donou ale sü 
buthoulou hore.  
21Puhnou khaophu souyu maiye sü tudee peiwe, nevei kharochi züba-a tayu 
maiye sü chaa peie.  
22Puletao nou Eye ngaonghia hraongu soupeiyu hinou Eye popa peio, 
daiolouzü Enou nevei chikha khesü züa bue.  
23Nuh teidei khasa-a buyu maitao nou vejüloua Eye soushire donou bure, ana 
Enou nevei doupei khesü licho-a bu bailai.  
24Nevei paodou peiyu taonou Eye sousava peiwe, sütao nou Eye süthaisa-a 
tapeie.  

Mapao vei Chikha Zülai tea Lela Louyu 

25Ewo veilou hoa deiphi hi kaokou dazütare; nenou apaokhai touyu thaifüa 
Eye souvei souhripu peio.  
26Enou soupü khaitouyu mahmo khesü paopayu thai, nenou avei akho khesü 
kei peie; nevei ludu khesü Eye paodou peio.  
27Nevei chikha khesü Eye panou süloure donou soukha peio, ae Enou nevei 
khupayu vah haso khesü licho-a bulai.  
28Ewo veahoyu khaikho dao-a bu baire; nenou apaokhai touyu thaifüa Eye 
soukhou soutsü peio.  
29Eye panou kaomoyu ludu hilo taso, ae nevei aveih sünou Eye nevei chikha 
khesü paodou peio.  
30Paoyu chi zülai tea Enou doloure; nenou chikude peikhai touyu khesü Enou 
poa anghoujü hi khailoure.  
31Oh Mapaowo, nenou paodou peikhai touyu khesü Enou thaifü loure; 
südonou Eye panou hraongu daoso.  
32Enou nevei kharochi khesü soutaosoua nou züloulai, daiolouzü sütao nou 
Eye tsü veipuyu nasü peilai.  

Tsüvei Loure donou Veachi Paoyu 

33Oh Mapaowo, nevei chikha khesü daivanou peikhai toue touyu süloure 
donou Eye paodou peio ae Enou sütao hai teisa nou züa bulai.  
34Nevei chikha khesü ahi paongao peio, Enou sütao sü zülai; Enou sütao hai 
avei hrümai veishi nou peia pokhai loulai.  
35Nevei chikhatao hai Eye panou zülo, daiolouzü sütao hinou savayu nasü 
Enou ngaoloue.  
36Eye panou toungiyu jü-o nevei chikhatao züa hrüyu naye pa jüpa pulo.  
37Eye panou komoyu nali hi avei tsüle hai peiso, nenou apaokhai touyu 
thaifüa ahi veisho-a bupeio.  
38Neye tsükhoua ne chi züa buyu mai hi nenou paokhai peiyu nasü nevei 
kilai, ahi-a paohkhai peio.  
39Enou ngaopi-a buyutao hinou Eye khailupa peio; nevei chidei khesü 
daizhou koute khupasa!  
40Enou nevei chikha khesü züyu jüpawe, nevei checheyu nasü Eye tsü ashu 
thoupeio.  

Mapao vei Chikha Loucheyu 

41Mapao nenou Eye daizhou koute leshiwe touyu nasü ngaopeio, ae nenou 
paopeikhai touyu thaifüa Eye khailupa peio.  
42Süthaisü Eye paoshi-a buyu maitao hi Enou chila peilai, daiolouzü Enou 
nevei chipao sü louchewe.  
43Teisa panou acheche chi paoloure donou Eye soukha peio, daiolouzü avei 
areih hai nevei chipao hinou bua baie.  
44Enou teisa nou nevei chikha züa bukoute-a bailai.  
45Enou lahdo soua hrüa bulai, daiolouzü nenou paodou peikhai touyu khesü 
Enou züre donou te-a bue.  
46Enou nevei chikha khesü veo maitao hi paongao peilai, ae E hraokhai toulai 
moe.  

47Nevei chikhatao züa buyu hinou E savayu sü ngaowe, daiolouzü Enou sütao 
hai leshi-e.  
48Enou nevei chikha khesü tsükhouwe ae leshi-e, nenou paodou peikhai 
touyutao hai Enou teisa licho-a bulai.  

Mapao vei Chikha Lüloucheyu 

49Mapao kilai ahi nenou paopeikhai touyu nasü licho peio, sünasü vuzhi poa 
nou Esü bua baie.  
50E veaho sho-a nou buyu phaki-a sava-a nou Ewo bubaie, daiolouzü nenou 
apaokhai touyu nasü nou Eye ahri sü peie.  
51Khaophu souyu maitao nou Eye sü teisa nou jünüa lai-a baiwe; ana Enou 
nevei chikha hinou tala takhai toulai moe.  
52Nenou raichoki chidei peiyu khesü Enou ngaikhai toumoa taipoa nou buwe, 
ae sütao nou ahi vasayu nasü pove peie, Oh Mapaowo.  
53Mai ashi maitao nou nevei chikha pfüthoyu ngaolou khaie, ale sü rarouyu 
nou phoutao-a bua baiwe.  
54Jüshoyu avei deiphao hrütou hinou Enou nevei chikha khesü lou hi dathou 
peie.  
55Mapao, Enou neye khei teile hi licho-a bue, ae nevei chikha nasü tsücho-a 
nou buwe.  
56Nevei chikhatao züa buyu donou E savayu sü ngaowe.  

Mapao vei Chikha Licho-a buyu 

57Oh Mapaowo, Enou jüpayu hai neye likhei baie, Enou nevei chikha khesü 
zülai tea paochewure.  
58Nenou apaokhai touyu thaifüa Eye zhuvea peio tea avei tsüle veishi nou 
peia ne hinou khowe.  
59Enou nevei jüpa hinou hrüwe, ae nenou paodou peiyu khesü Enou fülai tea 
paochewure.  

60Enou puhvei chikha khesü züa soupfüre donou ponakhai toumoa thaso-a 
nou soupeie.  
61Mai ashi maitao nou Eye shorü southou peie, ana Enou nevei chikha khesü 
ngaikhai timoe.  
62Nenou acheche hinou soupfü peikhai touyu vah haso khesü Enou khei 
toutsü hinou kushuloua neye paoshowe.  
63Nevei kuvah soua buyu maitao ae nevei chikha züa buyu mai hrülai hai 
avei samai-e.  
64Mapao, deiphao hi hai nevei tobai soumoa leshi peiyu nasü nou phoutao-a 
bure, nevei chikha khesü Eye doupeio.  

Mapao vei Chikha hai Muh Teisho-e 

65Oh Mapaowo, nenou apaokhai touyu thaifüa ne kilai Eye veishoa nou 
zhuvea leshi peie.  
66Eye ratsü ae tsüdo aveih nasü peio, daiolouzü Enou nevei chikhesü 
louchewe.  
67Nenou Eye tudee peimo jü hai, Enou kaomoyu hilonou ta-a nou bue, ana 
chuo Enou ne chi sü züloure.  
68Ne hai daizhou koute vei-e ae zhuvea sühshoe? Nevei chikha khesü Eye 
paodou peio.  
69Khaophu souyu maitao nou Eye dahrührüa paopeie, ana avei tsüle teitei 
nou peia Enou nevei paodou peiyu khesü züloue.  
70Mai haitao hai sükulou süyu sü ha-e, ana Ewo louzü nevei chikha hinou 
vasayu sü ngaoloue.  
71Eye tudee peiyu hai Eye donou vei-a baie, daiolouzü sütao hinou Eye panou 
nevei chikha khesü douloue.  
72Deiphao hi buyu thoudzü teitei jünou nenou Eye peikhai touyu chikhatao 
nou muteipu hie.  

Mapao vei Chikhatao hai Kaozüe 

73Nenou Eye soupeie, ae Eye panou kaozhou vei-a hrüloue; ahi tsüdo aveih 
nasü peio, sükulouzü Enou nevei chikha khesü douloulai.  
74Neye tsükhoua buyu maitao nou Eye ngaolouyu phaki puletao hai asalai, 
daiolouzü Enou nevei paopeikhai touyu khesü louchewe.  
75Mapao, nenou chiku peiyu hai chechewe touyu Enou süwe, ae nehai chilee 
checheyu donou Eye tudee peia baie.  
76Nenou paokhai touyu thaifüa nevei kilai Eye nevei tobai soumoa leshi peiyu 
nasü nou sousava peio.  
77Eye zhuvea leshi peio, sükua Eye panou hrüa bulo; daiolouzü Enou nevei 
chikha hinou vasa-a buwe.  
78Khaophu souyu maitao panou hrao ngaotheo, daiolouzü puletao nou 
dakhokhoa nou Eye mah paoka peiwe; Ewo louzü nenou paodou peikhai 
touyu khesü licho-a nou bua bailai.  
79Neye tsükhoua buyu maitao ae nevei chikhatao züa buyu maitaoye sü 
panou ahi velo.  
80Eye panou nevei chikha khesü soutaosoua zütou toulo, sübüa Eye panou 
hraongu nasü ngaoso.  

Khailupa Peio tea Veachi Paoyu 

81Oh Mapaowo, Ewo nevei khailupa peiyu nasü vukho-a buyu donou veaho 
chekhore; Enou nevei chipao khesü louche-a vuzhia bue.  
82Nenou apaokhai peiyu khesü vuzhia buyu donou anghithou hai veare; Enou 
chi noue, “Ne dukinou Eye sousava peilai?”  
83Daiolouzü komoa nou laikhai touyu lekhabvü ali büa Ewo bua baire; ana 
Enou nevei chikha khesü ngaikhai toumoe.  
84Eye panou teile kasho kho-a nou bukoulai hige? Eye souvea-a laiyu 
maitaoye nenou daisouyu teile hinou tudee peilai?  
85Khaophu souyu maitao, nevei chikha zümoa buyu maitao nou Eye panou 
deloure donou deibvü rao-a bure.  

86Nevei chikha teitei sü veichekho toua baie; maikhe mainou da-a nou Eye 
souvea-a bure, Eye soukha peio.  
87Puletao nou Eye sü southa nore, ana Enou nevei chikha khesü ngaophou 
moyu sü soumoe.  
88Nevei tobai soumoa leshiyu nou avei hrirai sü khailupa peio, sükulouzü 
Enou nevei chikha khesü züa bulai.  

Mapao vei Chikha Lüloucheyu 

89Oh Mapaowo, nevei chipao hai teisa nou akhai ha-a bukou telai, haina sü 
raki vanou teisa sü bulai.  
90Nevei chilee checheyu nasü vere khaphao veishi hia bukou telai, nenou 
deiphao sü soupeie, ae hainasü sübüa bukoulai.  
91Nenou kharochi peikhai touyu thaifüa na veishi hai zhou teithe hi koute 
sübüa buwe, daiolouzü sütao teitei hai nevei kilai baie.  
92Nevei chikha sünou Eye sousava peimoyu thaio, E sounou soua veahoa 
buyu hinou thaita laire.  
93Nenou paodou peiyu khesü Enou ngaophou moyu sü soukhai toumoe, 
daiolouzü sütao vanou E hria bubaie.  
94E hai nevei baie— Eye khailupa peio! Enou nevei chikha khesü züre donou 
te-a nou bue.  
95Mai ashi maitao nou Eye southare donou da-a nou bue, ana Enou nevei 
chikha khesü licho-a bulai.  
96Na veishi hai akhai bue touyu sü Enou süloure; ana nevei chikhatao hai 
lichekho toua bubaie.  

Mapao vei Chikha Leshiyu 

97Nevei chikha hai Enou daizhou koute leshi-e! Enou sütao hai teile busasü 
licho-a bue.  
98Nevei chikha hai ahinou teisa bua baiwe, ae süna nou Eye ngaobayu maitao 
jünou avei tsü sü souveipu peie.  



1421 

 

 
   Sheeyu Baibel 

© 2009, Bible Society of India. 
 

 
 

 

99Eye dou-apei mai hrülai jünou E-a tsüdo veipue, daiolouzü Enou nevei 
paodou peiyu khesü licho-a nou bua baiwe.  
100Tsümai jünou Enou ratsü sü süpu hie, daiolouzü Enou nevei chikha khesü 
züwe.  
101Veimoyu zhaidou veishi sü Enou thaokhaiwure, daiolouzü Enou nevei 
chipao khesü züyu hai jüpa-e.  
102Enou nevei paodou–apei khesü ngaophou moyu sü soumoe, daiolouzü ne 
hai Eye dou-apeio nasüe.  
103Nevei chipao khesü daizhou koute jühsa, sütao hai laivoudzü jünou jühpu 
hie.  
104Nevei chikhatao hinou E ratsü sü ngaoloue, südonou hrümamai ashi nasü 
Enou ngaora-e.  

Mapao vei Chikha hi Ava 

105Mapao chipao hai avei meivabvüe ae aludu hi ava nasüe.  
106Nevei checheyu kharochi khesü Enou zülai tea chaachou souchewure.  
107Oh Mapaowo, E hai haohao soumoa veaho shore, nenou apaokhai touyu 
thaifüa Eye panou hria bulo.  
108Oh Mapaowo, Enou kalo pao-a veachi paoyu sü popeio, ae nevei chikha 
khesü Eye paodou peio.  
109Kaozhou ashi daore khesü Enou ngaopi moe; Enou nevei chikha khesü 
ngaikhai timoe.  
110Mai ashi mainou Eye shorü southou peie, ana Enou nevei chikha khesü 
zübayu sü soumoe.  
111Nevei chikhatao hai teisa nou avei kaalo soure nasüe, sütao vanou E lesa-a 
bue.  
112E thaitamo koute nevei chikha khesü zülai tea lela chewure.  

Mapao vei Chikha hinou Kaozhou Aveih 

113Tsüle ahaisü souyu maiye Enou ngaora-e, ana Ewo louzü nevei chikha nasü 
leshi-e.  
114Ne hai Eye vupa-apeio nasüe; avei areih hai nevei apaokhai touyu hisü 
bue.  
115Mahmo souyu maitao, ahinou tavai talo. Ewo louzü Ramai vei chikha 
khesü züa bu bailai.  
116Nenou paokhai touyu thaifüa Eye pfüchi sü peio, sükulouzü E hria bulai, 
avei areih khesü panou vete moyu sü soupeiso!  
117Eye panou kaozhou vei-a hrüloure donou Eye moupeio, ae Enou nevei 
chikha khesü teisa nou lenoua soupü peilai.  
118Nevei chikhatao zü moyu mai hrülaiye sü nenou malai khaiwure, puletao 
vei tsüdo ashi khesü hamako baie.  
119Mai ashi mai hrülaiye sü nenou nghoushi laikhai touyu büa powe, südonou 
Enou nevei doupei khesü jüpa-e.  
120Enou neye sü ngaopi-e; nenou chikude peiyu khesü Enou ngaopie.  

Mapao vei Chikha Züyu 

121Enou kaozüyu ae veiyu nasü souwe; Eye ngaobayu mai bah hi thoupeiso!  
122Nevei kilai Eye soukha peilai tea paohpeio, zhaipou shiyu maiye panou 
Eye souvea peiso!  
123Nevei khailupa peiyu nasü vuzhia buyu donou Ewo veare, ae nevei 
checheyu hinou apaokhai peiyu khesü dukinou vepalaisa tea kholou hosoua 
bure.  
124Nevei tobai soumoa leshiyu hinou Eye zhupeio, ae nevei chikhatao sü Eye 
doupeio.  
125E hai nevei kilai baie, Eye tsüveiyu nasü peio, sükulouzü nevei dou-apei 
khesü Enou süloulai.  
126Mapao, vah soure teile sü chude, daiolouzü maikhe mainou nevei chikha 
khesü zübare.  

127Enou nevei chikha hai sana jünou leshipu hie, veikayu sana jünou jüpapu 
hie.  
128Südonou nevei dou-apei teitei sü Enou thaifüwe, kaomoyu vah veishi sü 
Enou ngaorae.  

Mapao vei Chikha Jüpashoa Zhiyu 

129Nevei dou-apeitao hai daizhou koute khupasa; Enou sütao hai avei tsüle 
veishi nou peia züwe.  
130Nevei chipaotao hai soutaosoua hupakhaie ava nasü peiwe, ae tsüvei moa 
buyu maiye tsüsüyu peie.  
131Nevei chikha khesü Enou jüpa shopoa nou amü hepaloua ssü paodou 
doupoa bue.  
132Nenou neye leshi-a buyu mai hi soupeiyu büa ahi dakhai vepeio ae Eye 
zhuvea peio.  
133Nenou apaokhai touyu thaifüa Eye panou kaodu taso, ashi naye panou 
ajünou veilouyu sü soupeiso.  
134Eye souvea buyu maitao hinou Eye khailupa peio, sükulouzü Enou nevei 
chikhatao sü züa buloulai.  
135Nenou Eye kozho-a bupeiyu nasü nou Eye ha peio, ae nevei chikha nasü 
Eye doupeio.  
136Maikhe mainou nevei chikha khesü sümoyu donou reidzü küyu büa 
anghidzü sü kükoua bure.  

Mapao vei Chikha hi Kaozüyu 

137Oh Mapaowo, checheyu nasü ne-e, ae nevei chikhatao hai kao-e.  
138Nenou chikha peikhai touyu teitei hai veikhai toubaie ae zükhai toua baie.  
139Eye ngaobayu maitao nou nevei chikha khesü ngaophou moyu donou, mei 
tao-a buyu büa Ewo lekha sho-a bubaire.  
140Nenou apaokhai touyu khesü vete vuzüa baiwe! Enou sütao hai leshi-e!  



1424 

 

 
   Sheeyu Baibel 

© 2009, Bible Society of India. 
 

 
 

 

141Ewo mainou komoyu ae zhojüyu mai ali baie, ana Enou nevei chikha 
khesü ngaophou moyu soumoe.  
142Nevei acheche nasü akhai bulai moe, ae nevei chikha khesü teisa nou 
cheche-a bulai.  
143Ewo veahoyu ae leveayu nou phoukha nou bua baie, ana nevei chikhatao 
nou Eye savayu nasü pove peie.  
144Nenou paodou peiyu khesü teisa nou vei-a baiwe, Eye tsüveiyu nasü peio, 
sükulouzü E hria buloulai.  

Vupa peio tea Veachi Paoyu 

145Avei tsüle teitei nou peia Enou neye kuwe; Eye chila peio, Mapao, ae Enou 
nevei chikha khesü zülai.  
146Enou neye kua nou bue; Eye khailupa peio, ae Enou nevei chikha khesü 
züa bulai.  
147Shona teinghei pamo jünou Enou nevei soukha peiyu nasü kho-e; nenou 
apaokhai touyu khesü Enou vureih-a nou bue.  
148Nenou paodou peiyu khesü Enou khei mathe zhaihea nou licho-a bue.  
149Oh Mapaowo, nevei tobai soumoa leshiyu nanou avei paila sü kei peio; 
nevei zhuveayu nasü Eye ngaopeio, ae avei hrütou hai kiko peio.  
150Zhaipou shishoa Eye souveayu maitao nou ahi nghitei poa koure, puletao 
hai nevei chikha khesü zü moe.  
151Ana nenou Eye nghitei tea bue, Oh Mapaowo, ae nevei chikha khesü teisa 
nou cheche-a bulai.  
152Nenou paodou peiyu khesü Enou raichoki nou süloure; teisa panou bure 
donou nenou sütao hai soukhai peiwure.  

Soukha Khoyu 

153Enou sounou soua buyu sü zhupeio, ae Eye khailupa peio, daiolouzü Enou 
nevei chikha khesü ngaophou moyu soumoe.  

154Avei zü nasü vu peio, ae Eye panou lahdo soulo, nenou apaokhai touyu 
thaifüa Eye khailupa peio.  
155Mai ashi maitao hai khailu louyu sü ngaolai moe, daiolouzü puletao nou 
nevei chikha khesü zü moe.  
156Ana Mapao, nevei leshi zhuveayu hai dusho-e; nevei zhuvea peiyu nasü 
Eye ngaopeio ae Eye khailupa peio!  
157Eye ngaobayu mai ae souvea peiyu mai hai alaosou nou bue, ana Enou 
nevei chikha khesü zü moyu sü soumoe.  
158Enou shodo ashi souyu maitaoye ngaolouyu phaki, ale hai rarouyu nou 
phoutao-a baiwe, daiolouzü puletao nou nevei chikha khesü züpei moe.  
159Mapao, Enou nevei paodou-apei khesü daizhou koute leshiwe touyu sü 
zhukhaio. Nevei leshiyu hai dakhai toumoe, südonou Eye khailupa peio.  
160Nevei chikha hai checheyu nasüe, ae nenou cheche hinou chikude peiyu 
teitei sü teisa nou bu bailai.  

Mapao vei Chikha hi Hrümai Peithouyu 

161Khouko buyu maitao nou zü ali-a ha-a nou Eye souvea peie, ana Enou 
nevei chikha sü tsükhou peie.  
162Mai alinou nangi alao ngaolouyu phaki lesa shoyu büa Ewo nevei apaokhai 
touyutao hinou sava shoa nou bue.  
163Enou dayu hai ngaora-e ae jüpa moe, ana nevei chikha hai Enou leshi-e.  
164Nenou checheyu hinou chiku peiyu donou Enou teithe ali hinou bakha 
anai hai neye paoshowe.  
165Nevei chikha leshiyu mai hai kaonayu sü bue; hatara linoua puletaoye sü 
soushi louhoe.  
166Mapaowo, Enou nevei khailupa peiyu nasü vureih-a nou bue, ae nenou 
chikha peikhai touyu nasü Enou soupfüwe.  
167Nevei chipao khesü Enou züwe; Enou sütao hai avei tsüle teitei nou peia 
leshi-e.  

168Enou nevei chikhatao ae paodou peiyu khesü züwe, Enou soupfüyu veishi 
sü nenou ngaowe.  

Soukha Khoyu Veachi 

169Oh Mapaowo, Enou kra-a soukha khoyu nasü panou ne hi khetelo! Nenou 
apaokhai touyu thaifüa Eye tsüvei nasü peio.  
170Enou veachi paoyu sü kei peio, ae nenou apaokhai touyu thaifüa Eye 
khailu peio!  
171Nenou Eye nevei chikha khesü doupeiyu donou Enou neye teisa nou 
paosholai.  
172Nevei kharochitao hai checheyu thaifüa Enou nevei chikha nasü lou nou 
sousholai.  
173Enou nevei chikha khesü züa buyu donou Eye soukha peire donou teisa 
nou souda-a bupeio.  
174Oh Mapaowo, nevei khailupa peiyu nasü Enou kholou hosoua nou bure! 
Nevei chikhatao hinou E savayu sü ngaoloue.  
175Eye ahri nasü peio, sükoulouzü Enou neye paosholai, nevei paodou peiyu 
nasü nou Eye soukha peio.  
176Ewo hakhai touyu zhaotu ali büa moa laire; südonou nevei kilai Eye tave 
zhupeio, daiolouzü Enou nevei chikha khesü ngaophou moyu sü soumoe.  

Loutao 120 

Soukha Peio tea Veachi Paoyu 

1E veahoyu phaki, Enou Mapao ye sü ku-e, ae puhnou Eye chila peie.  
2Oh Mapaowo, Eye dayu maitao ae shodo ashi souyu maitao hinou khailupa 
peio.  
3Dayu maitaore, Ramai nou neletao hi dai soupei laisa? Puhnou neletaoye 
kabüa tudee peilaisa?  
4Puhnou neletaoye sü reihmai nou voulouthou pei southou tsüphi touyu nasü 
nou peilai, ae meithou deithou homara khaitouyu nanou peilai.  

5Neletaoye koa buzhoyu hai Mehesh hi bushiyu büa bushi-e, ae Kedar maiye 
sa-a chorosoua buyu büa bushi-e.  
6Teile taoli hai Enou kaonayu naye ngaorayu maiye koa bure.  
7Enou kaonayu paopeiyu phaki, puletao hai soureih soulai tea baire.  

Loutao 121 

Mapao hai Etaoye Vupa-apeio Nasüe. 

1Enou deichi khesü zhu-e; daikinou Eye soukha peire nasü velai?  
2Raki ae deiphao soupeiyu Mapao hinou Eye soukha peiyu sü velai.  
3Puhnou neye sü panou kaodu talai moe; neye vupa-apeio nasü tsürei-a 
bukoute-a baiwe.  
4Israel maiye kho-apeio pusü zhinü khaichamoe ae zhikhai timoe.  
5Mapao nou neye sü kho peilai; puhnou neye salai peilai ae vupa peilai.  
6Teinghei nou neye heaki soushi peilai moe, moa khei teile hi khouh nou 
neye soushi laimoe.  
7Mapao nou neye kaozhou ashi teitei hinou vupa peilai; puhnou neye sü 
khosa-a laipeilai.  
8Nenou tapa talouyu veishi sü Mapao nou chunou poa akhai koute hai khosa-
a tapeilai.  

Loutao 122 

Jerusalem ye Paoshoyu 

1Puletao nou ahi haibüa paoyu phaki E lesa sho-e, “Etao Mapao vei ki hi velai 
khe.”  
2Ae chuo Etao nou hai hi bure, Jerusalem vei rokhubomü khevai nou la-a nou 
bure.  
3Jerusalem hai hüvei sho-a nou ae zhai loutou toua nou soushukhai touyu 
nuhdu ali-e.  

4Nuhdu hai hisü tyahrütao nou tave, Israel maivei tyahrütao nou 
tave Mapao nou peikhai touyu chikha thaifüa puh hi kalo paowe.  
5Hai hinou Israel maivei veotao nou puletao vei maikhe maiye chiku peie.  
6Jerusalem hi panou kaona-a buloure donou veachi paopeio: “Neye leshi-a 
buyu maiye sü panou sava-a bulo.  
7Nevei kivo khevai nou buyu maitaoye panou kaona-a bulo, ae nevei vemai ki 
hinou hrüyu maitaoye panou zhoukao vei-a hrülo.”  
8Avei kityarai ae samaitao donou Enou Jerusalem hi haibüa paoe, “Kaonayu 
nasü ne hi bulo.”  
9Etao Ramai Mapao vei ki na donou neletaoye panou sava-a bupeio tea Enou 
veachi paoe.  

Loutao 123 

Zhuvea Peio tea veachi paoyu 

1Raki vanou vebuh soukhaitou-a buyu Mapao, Enou neye lashu zhua nou bue.  
2Kilai nanou paopu hinou soukha peiyu vuzhia buyu büa kilaipai nou paopai 
hinou soukha peiyu vureih-a buyu büa Oh Ramai Mapao, nenou Etaoye 
zhuvea peimo koute Etao nou neye vuzhi-a nou bulai.  
3Etaoye zhuvea peio, Mapao, zhuvea peio; daiolouzü mainou Etaoye sü chola-
a nou ngaora peia bure.  
4Etaoye sü toungiyu mainou teile taoli hai jünüa ngaohi peia nou bure, ae 
khaophu soua Etaoye souvea peiyu maitao nou Etaoye sü ngaophou moa 
konüa bua baire.  

Loutao 124 

Puhvei Maitaoye vupa-apeio Ramai 

1Mapao nou Etaoye kozho peimoyu thaio, Etao daipha soulai? Israel 
maitaore, chila peikhaio!  
2“Mapao nou etaoye kozho peimoyu thaio, Etaoye ngaoba maitao nou duveyu 
phaki,  

3Etaoye sü puletao vei lekha rarou teitei hinou hria zhaoloua bailai;  
4süthaisü Etaoye sü dzüdu veyu phaki dzü nou dupoa paolouyu büa bailai,  
5Etaoye sü dzü nou maotha bailai.”  
6Etaoye ngaobayu maitaoye panou etaoye soushi souha moyu 
donou Mapao kalo paolai khe.  
7Raohou rüh southouyu maitao hinou tupa louyu raohou ali büa Etao hai 
turei paloure; rüh nasü detare, ae etao hai lahdo souloure.  
8Etaoye soukha peiyu hai raki ae deiphao sou-apeio Mapao hinou vewe.  

Loutao 125 

Ramai Vei Maitao donou Kaozhou Aveih 

1Mapao ye lüa louche-a buyu maitao hai Zion Deichi büwe, süna hai soulü 
louhoe, ae teisa nou bukoute-a bailai.  
2Jerusalem hai deichi nou sühao-a buyu büa Mapao nou puhvei maitaoye sü 
teisa nou sühaopoa nou bue.  
3Mai ashi maiye panou mai aveih mai hi peikhai touyu teidei hisü phateile 
sho-a nou khasa-a bulai moe, hakinou puletao nou teile sho-a nou khasa-a 
bure toulouzü checheyu maitao hai vah ashi khesü souta shulai.  
4Oh Mapaowo, mai aveih maitao hi, ae nevei chikha züa buyu maitao hi 
haveih khesü soupeio.  
5Ana nenou mai ashi maitaoye tudee peiyu phaki, nevei ludu hinou tamoa 
buyu maitao-a tudee peio. Israel maitaoye sü panou kaona-a bulo!  

Loutao 126 

Vupa peire donou veachi Paoyu 

1Mapao nou Etaoye Jerusalem hi sa-a dakhai vepeiyu phaki, haisü zhiho 
mekou büa baie!  
2Etao hai savayu nou phoutao-a nou nüe, ae lou sou-e! Süthaisü tyahrü kukhe 
maitao nou haibüa etaoye paoe, “Mapao nou puletao donou dushoyu vah 
haso sü soupeie.”  

3Cheche vuzünou puhnou etaoye donou dushoyu vah khesü soupeie; etao hai 
lesa shore.  
4Oh Mapaowo, teirü koupeiyu phaki, the-a buyu reitao hai dzü chalouyu büa 
savayu nasü Etao hi dakhai peipu peio.  
5Nghidzü kou-a taimou vuthou khaitouyu maitaoye sü panou asah soua 
chachi louyu sü soupeio.  
6Thoutai vuthoure donou kra-a taimou potayu maitao hai sasho-a nou chachi 
poa ki hisü velai.  

Loutao 127 

Ramai vei Aveih naye paoshoyu 

1Mapao nou koa ki nasü soushu peimoyu thaio, ki soua buyu maitao vei telai 
sü hamako baie; Mapao nou nuh teidei nasü kho peimoyu thaio, reihkhao 
maitao nou kho-a buyu hai hako baie.  
2Hrire donou shona nou kushu zhisho-a ae kheiki züta nasho-a nou teroupoa 
vah soupüa buyuma hamako baie, daiolouzü Mapao nou leshiyu maiye sü 
puletao nou züzhi-a buyu hinou peia baiwe.  
3Nahmaitao hai Mapao nou sapeina soua nou peie, puletao hai Ramai vei 
shiha-e.  
4Mapao vei chi züyu maiye sü haibüa nou shiha peilai.  
5Savayu maitao hai puhvei lekhabvü hi voulouthou taoli pfüa laiyu maitao-e. 
Puhnou ngaobayu maitaoye chikuyu buh hinou ve daoyu phaki puh hai 
hraongu daolai moe.  

Loutao 128 

Mapao vei Chi Züyu vanou Buu Ngaoyu 

1Savayu maitao hai Mapao chi züa buyu maitao, ae puhvei chikhatao hinou 
hrüa buyu maitao-e.  
2Nevei terou vanou ne hai toua nou hrülai, nenou süna vanou savayu sü 
ngaolai, ae kaozhou vei-a hrülai.  

3Ne chapfü nou ne ki hi hai darkhabe ali nou shiveih sho-a shipeiyu bülai, ae 
nevei nahmaitao hai nenou buyu buh hinou oliv süübe nou veisho-a botao 
lapayu bülai.  
4Mapao vei chi züa buyu maitao hai haibüa shiha sü ngaolai.  
5Mapao ye panou neye sü Zion hinou ha peio! Nevei hrümamai veishi hinou 
Jerusalem hai panou sava-a buyu sü ngaolo!  
6Neye panou nevei tyaomai nahmaitao koa buyu sü ngaolou theo! Israel 
maiye panou kaonayu sü ngaolo!  

Loutao 129 

Israel maiye Ngaobayu Maitao donou veachi paoyu 

1Oh Israel maitaore, ngaobayu maitao nou kabüa neletaoye nahle-a bukinou 
chu koute hai souvea sho peie touyu khesü etao hi paongao khaio.  
2“E nahle-a bukinou, eye ngaobayu maitao nou zhaipou shishoa souvea 
shopeie, ana puletao nou ajünou veilouyu sü soumoe.  
3Tatayu mainou dou shayu büa puletao nou aphao vasü zhimü thoushoa nou 
soupa peie.  
4Ana checheyu Mapao nou Eye maivei qila soua buyu hinou pa lahdo 
soupeie.”  
5Zion ye ngaora-a buyu mai hrülaiye sü hraongu soupeio ae hulai peio.  
6Puletaoye sü panou kiphao hinou paopayu pounghou ali büa duso paloumo 
jünou phuthayu büa phutha peio.  
7Sütao hai mai linoua pojükhai tumoe, moyuma phujüloua pota chamoe.  
8Mai linoua puletaoye panou haibüa paopeiso; “Mapao ye panou neletao ha 
peitheo! Etao nou neye Mapao zhih hinou shiha peiwe.”  

Loutao 130 

Soukha Khoyu Veachi 

1Oh Mapaowo, E veasho-a buyu hinou neye kua bue.  

2Avei pai sü kei peio, Oh Mapao; Enou soukha peio tea paoyu avei pai sü 
keipeio.  
3Etao vei mahmo khesü nenou licho-a buyu thaio, thaonou ne nghoujü hinou 
lalou khailaige?  
4Ana nenou etao vei mahmo khesü khaipeie, südonou etao nou neye khuhao-
a nou ne nghoujü nou la-a bue.  
5Enou Mapao vei soukha nasü vuzhi sho-a nou bue, ae puhvei chipao khesü 
enou louche-e.  
6Reikhaoyu maitao nou tei thepayu nasü kho-a buyu jünou la-a ae puletao 
nou tei thepayu nasü vureih-a buyu jünou la-a nou Enou Mapao ye vureih-a 
nou bue.  
7Israel maitao, Mapao ye louchelo, daiolouzü puhvei leshi hai akhai ha-e ae 
puh hai teisa nou khailu peinüshoa bua baie.  
8Puhnou puhvei maitao, Israel maitao vei mahmo teitei nou khailu peilai.  

Loutao 131 

Louche-a nou Veachi Paoyu 

1Oh Mapaowo, Enou khaophu nasü soumore, ae rochi-a khaityayu nasü 
thaokhaiwure. Enou dushoyu vahtao ae tatei shoyu vah khesü soure donou 
ahi lüpei more.  
2Sütao soure thaosü, Ewo ngasou-a nou ae kaonaphi-a nou bu baire. Nahtou 
nou pfü vei bah hinou nasei tea nou vasho-a buyu bütoua bua baire.  
3Oh Israel maitaore, Mapao ye teisa nou louche-a bulo.  

Loutao 132 

Rathoki Naye Paoshoyu 

1Oh Mapaowo, David ye sü ngaipeiso, ae puhnou veaho shoa nou soukhai 
touyu khesü licho peio.  
2Mapao, puhnou ne hi apaokhai touyu ae khoukhoulai Jakob vei Ramai hi 
chaachou soukhai touyu khesü licho peio.  

3“Enou ki hi velai moe, moa züphao hi taopalai moe;  
4E solai moe, moa zhilai moe,  
5Enou Mapao ye donou buh souda peimo koute, Khoukhoulai Jakob vei 
Ramai ye donou ki ali soupeimo koute hai.”  
6Etao nou Vo Sübvü vei ko khesü Bethlehem hinou chou-e, ae Etao nou 
sünasü Jearim vei dou hinou ngaoloue.  
7Etao nou paoe, “Etao Mapao vei ki hi velai khe, puhvei vebuh nghoujü nou 
Etao tave puhye tho laikhe.”  
8Oh Mapaowo, nevei khouko buyu vei shee soua buyu Vo Sübvü noupu 
Rathoki hisü tave loupeio, ae hai hinou teisa bupeio.  
9Nevei napao maitaoye panou kaozü nasü teisa nou soulo; nevei maitaoye 
panou sasho-a shusoua shalo.  
10Oh Mapaowo, nenou nevei kilai David hi apaopei khaitoue; nenou dolouyu 
veoye sü malai peiso.  
11Nenou podakhailai moyu chaachou sü David hi haibüa soupei khaitoue: 
“Enou nevei nahpoutu mai aliye panou ne thaosü vekoulai, ae puhnou ne thai 
hai veo soua panou khasa-a bulai.  
12Nevei nahpoutu maitao nou avei vo nasü pfüthomo louzü ae Enou peikhai 
touyu avei chikhatao hai züa bulouzü, puletao vei nahpoutu maitao nou teisa 
sü veo soua bukoute-a bailai.”  
13Mapao nou Zion sü doloure; puhnou sühinou puh ki sü sounüe.  
14“Enou buh hai hinou teisa sü bulai, hai hinou khasa-a buyu Enou jüpa-e.  
15Enou Zion hisü molou shiyu veishi hai peilai; puhvei touha laiyu maiye 
Enou touso peilai.  
16Puhvei napao maitao nou soupfüyu vah veishi sü Enou shiha peilai, ae 
puhvei maitao nou vasa-a nou shusoua lou soulai.  

17Sühi sünou Enou David vei nahpoutu mai aliye panou dushoyu veo soulai, 
Enou dolouyu veoye sü Enou koa bupeilai.  
18Enou puhye ngaobayu maitaoye hraongu soupeilai, ana puhvei vedei hai 
panou sava-a duso palai.”  

Loutao 133 

Thaihou Jürai Maitao nou Leshi-a buyu Nasü Paoshoyu 

1Thaihou jürai maitao nou koa chavei lathao-a buzhoyu hai daizhou koute 
ngaovei-e ae savasarou!  
2Hai nasü muh tei shoyu theadzü sünou Aaron vei pei hi lazü peia khoumai 
hi kükouyu, ae puhvei naazao te hi kükouyu büe!  
3Hai nasü Hermon Deichi vanou zhidzü zhaokou Zion vei deichitao hi 
shopeiyu büe! Sünasü Mapao nou ha peilai tea apaopeikhai touyu nasüe— 
teisa nou pa hria bukou telai.  

Loutao 134 

Ramai ye Paosholo tea Kuyu 

1Mapao vei kilai mai hrülai, puhvei Rathoki hinou kheiki vah soua buyu mai 
hrülai, tave Mapao ye paosholo.  
2Neletao bah lapoa Rathoki hinou veachi paolo, ae Mapao ye paosholo!  
3Raki ae deiphao sou-apeio Mapao ye panou neletaoye sü Zion hinou ha peio!  

Loutao 135 

Paoshoyu Lou 

1Mapao paosholo! Mapao vei kilai maitao, puh zhih sü paosholo,  
2Mapao vei ki hinou kuvah soua buyu maitao, Etao Ramai vei Rathoki hinou 
vah soua buyu maitao, puhye paosholo.  
3Mapao ye paosholo, daiolouzü puh hai vei-e, puhvei zhih sü lou sousho 
khaio, daiolouzü puh hai maiye zhuvea sühshoe.  
4Puhnou Jakob ye sü puhvei soure donou doloue, Israel maiye puhvei mai 
soure donou doloue.  

5Etao Mapao hai dusho-e touyu Enou süwe, puh hai ramai hrülai jünou dupu 
hie.  
6Puhnou rakiva hi ae deiphao hi, zaidu hi-a ae deikhevai hia sounü vah veishi 
sü souloua baiwe.  
7Puhnou deiphao akhai hinou teihao seive peie, puhnou teirü peire donou pa 
teisüve peie, ae puhvei na khaiyu kide hinou teikhai sü pove peiwe.  
8Puhnou Ejipt teidei hi nah nakou raikayu mai hrülai ae kikhaorüa toukou 
raikayu hrülai sü southa khaitou peie.  
9Puhnou Ejipt hi khupayu vah hasotao ae shee khesü veo Pharaoh alia puhvei 
maitaoye tudee-a souvea peire donou soupeie.  
10Puhnou tyahrü taoli hai souha peie ae khouko püshoyu veo mai taoli hai 
southa peie.  
11Amor maivei veo Sihon, Bashan maivei veo Og, alia Kanaan teidei hi buyu 
veo mai hrülai hai southa peie.  
12Puhnou puletao vei teidei khesü puhvei maitao hi peie; puhnou sütao hai 
Israel mai hi peie.  
13Oh Mapaowo, neye sü teisa nou Ramai-e tea shapaolai; vere khaphao veishi 
nou neye sü louchelai.  
14Mapao nou puhvei maitaoye vupa peilai; puhnou puhvei kilai maitaoye 
zhuvea peilai.  
15Tyahrü kukhe maitao vei ramai hai shahu ae sana nou soua baie; puletao 
hai deiphao mai bah nou soua baie.  
16Puletao hai mü bue, ana raolou hoe; ae nghithou bue, ana ngaocha moe.  
17Puletao hai noubei bue, anou chou moe; puletao hai ssüa hailou hoe.  
18Puletaoye souyu maitao ae puletaoye loucheyu mai hrülaiye sü panou 
puletao nou soukhai touyu basharatao raibüa buyu sü soupeio!  

19Mapao ye paosholo, Israel maitao; Ramai vei napao maitao, puhye 
paosholo!  
20Mapao ye paosholo, Levi maitaore; puhye tho-a buyu mai hrülai, puhye 
paosholo!  
21Zion hinou, Jerusalem hinou ae puhvei ki hinou Mapao ye paosholo! 
Mapao ye paosholo!  

Loutao 136 

Kalo Paoyu Lou 

1Oh Mapaowo hi kalo paokhaio, daiolouzü puh hai veishoe; puhvei leshiyu 
hai akhai hae.  
2Rah veishi pei hinou dukayu puhye kalo paokhaio, puhvei leshiyu hai akhai 
hae.  
3Paopu hrülai jünou khoukayu puhye kalo paokhaio, puhvei leshiyu hai akhai 
hae.  
4Puh likhei dushoa khupayu vah haso khesü soua baie; puhvei leshiyu hai 
akhai hae.  
5Puhnou raki khesü puhvei tsüdo aveih hinou souloue; puhvei leshiyu hai 
akhai hae;  
6Puhnou deiphao hai zaidu pei hinou soushu peie; puhvei leshiyu hai akhai 
hae.  
7Puhnou khouh teinghi soupeie; puhvei leshiyu hai akhai hae;  
8teinghei panou hea ki kho peie; puhvei leshiyu hai akhai hae;  
9khouh ae vutao hai panou kheiki bure donou soupeie, puhvei leshiyu hai 
akhai hae.  
10Puhnou Ejipt hi nah nakou raikayu mai hrülaiye southa khai toupeie; 
puhvei leshiyu hai akhai hae.  

11Puhnou puhvei maitao hai Ejipt hinou sapoa papeie; puhvei leshiyu hai 
akhai hae;  
12khoushoyu puhvei bah nou Israel maiye süthaisa-a papeie; puhvei leshiyu 
hai akhai hae.  
13Puhnou Zai Ho nasü ahai soua dadepeie; puhvei leshiyu hai akhai hae;  
14puhnou sühinou puhvei maitaoye süthaisa-a koupeie; puhvei leshiyu hai 
akhai hae;  
15ana puhnou Ejipt hi veo ae puhvei reihmaitao hai dzü nou maotha peie; 
puhvei leshiyu hai akhai hae.  
16Puhnou puhvei maitaoye rekou radeiki hinou süthaisa-a tapeie; puhvei 
leshiyu hai akhai hae.  
17Puhnou khouko bushoyu veo maitaoye southa peie; puhvei leshiyu hai 
akhai hae;  
18Puhnou zhih tashoyu veo maitaoye southa peie; puhvei leshiyu hai akhai 
hae;  
19Amor maivei veo Sihon ye southa peie; puhvei leshiyu hai akhai hae;  
20Bashan hi veo Og ye southa peie; puhvei leshiyu hai akhai hae.  
21Puhnou puletao vei teidei sü puhvei maitao hi peie; puhvei leshiyu hai 
akhai hae;  
22puhvei kilai Israel maitao hi teidei sütao sü peie; puhvei leshiyu hai akhai 
hae.  
23Etao nou hraongu ngao-a buyu phaki puhnou Etaoye thaongai peimoe; 
puhvei leshiyu hai akhai hae;  
24Etaoye ngaoba-a buyu maitao hinou puhnou etaoye vupa peie; puhvei 
leshiyu hai akhai hae.  
25Puhnou hria buyu hrikhaona hrülaiye sü touso peie; puhvei leshiyu hai 
akhai hae.  

26Raki vanou buyu Ramai ye kalo paokhaio; puhvei leshiyu hai akhai hae.  

Loutao 137 

Israel Maiye Vakou Nüpoa Tayu donou Dopfüyu 

1Babilon reipe hinou etao hai dopfüa nou chobue; Etao hai Zion ye sü licho 
loua nou kra-e.  
2Poa lou souyu Etao vei basei natao hai reipe hi buyu süübe tao hinou vaozhu 
khaitoue.  
3Etaoye nüpoa tayu maitao nou Etaoye lou soukhaio tea paowe; Etao nou 
puletaoye sousava peio tea paoe; “Zion vei lou soungao khaio tea Etao hi 
paoe.”  
4Kabüa Mapao vei lousü Etao nou vakou maivei teidei hinou soulai?  
5Oh Jerusalem, Enou neye ngai louzü, abah sü panou pothai tatheo!  
6Enou neye licho moa bulouzü, ae avei sava kayu hai ne hinou baie tea 
tsücho-a bumoyu thaio, Eye panou lou soupu khaiso!  
7Oh Mapaowo, Edom mainou Jerusalem ye polouyu teithe puletao nou dai 
soupeie touyu khesü licho peio. Puletao nou haibüa paoyu sü licho peio, 
“Beikhei hi koute souphepho laikhai touwo.”  
8Oh Babilon, neye sü soushi souhawulai. Nenou Etao hi soupeiyu zhai büa 
neletao hi soupeiyu maitao hai savayu maitao soulai— 
9Neletao vei nahmaitaoye poloua puletaoye sü chuh hinou pokou datha peiyu 
maitao hai savayu maitao-e.  

Loutao 138 

Kalo Paoyu Veachi 

1Oh Mapaowo, avei tsüle veishi nou peia Enou ne kalo hai paowe; ratao 
nghoujü hinou Enou neye lou soushouwe.  
2Enou nevei Rathoki hilo reiloua nakou neye thowe, ae nevei zhih sü 
paoshowe, daiolouzü nevei tobai soumoa zhuvea leshi peiyu donou ae nevei 

chilee checheyu donou alia nevei zhih ae nevei chikhatao hai hateitei jünou 
kuka-a soungao peiyu donou.  
3Enou neye kuyu phaki nenou Eye chila peie, Nevei khouchi sünou Eye 
soukhou peie.  
4Oh Mapaowo, deiphao hi vemai hrülai nou neye paosholai, daiolouzü nenou 
apaokhai touyu khesü puletao nou choure.  
5Nenou soupeikhai touyu vah hasotao ae nevei aduso khesü puletao nou lou 
soushowe.  
6Ne hai kushoa nou buyuma tainou tisoua laiyu maitaoye sü kiko peie, ae 
khaophou soua laiyu maitao hai ne hinou tutsü louhoe.  
7Eye veahoyu ae tateiyu khenou süho-a buyuma nenou Eye kikoa sa-a tapeie. 
Eye ngaobayu maitaoye sü nenou dupeie, alia nevei khouko sünou Eye 
khailupa peie.  
8Nenou paohkhai touyu teitei sü nenou souvete peilai; Mapao, nevei leshiyu 
hai akhai hae. Nenou soushu khaitouyu vah khesü souche peio.  

Loutao 139 

Süchekhoyu Ramai 

1Oh Mapaowo, nenou Eye phou-e ae Eye süloure.  
2Enou souyu vah veishi nenou sükhaiwe; doushoa buyuma nenou avei tsüle 
teitei sü sükhaiwe.  
3Enou vah soua buho moa ngasoua busa nenou ngaowe; avei vah haso veishi 
sü nenou süwe.  
4Enou paipa mojünou, dai chi paopa laisa touyu nasü nenou süwe.  
5Nenou avei pehao teitei hi dai bue touyu sü süwe; nenou nevei khouko 
sünou Eye vupa peie.  
6Nenou süngaoyu hai Eye donou khupa zhuhle-e; Enou haisü ha kilia süvete 
louhoe.  

7Ne hinou tuvai paloua E taho buloure buh daiki nou bue? Ne nghoujü hinou 
tutsü loure buh daikiniou bue?  
8Enou raki hi kheyuma, ne sü sühinou bua bailai, Enou athai maivei teidei hi 
hoyuma sühia ne sü bua bailai.  
9Enou teinghei palova zhaola poho buyuma moa teinghei loulova jünou dou-a 
buyuma,  
10buh sühia nenou Eye salai peilai, ae buh sühia nenou Eye soukha peilai.  
11Teizhiyu nasü panou Eye züholo, moa apehao hi buyu ava nasü panou 
teimaiyu khei soupeio tea pao-a buyuma,  
12azhi na koute-a ne hio zhi moe, ae kheiki-a ne hiolouzü hea teivayu bütoua 
baie. Ne hiolouzü teizhiyu ae teivayu hai raibütoua bubaie.  
13Nenou avei vasou veishi sü soupeie, nenou Eye apfü pou hinou sou peie.  
14Neye sü ngaopiyu kao-e, südonou Enou neye paoshowe; nenou soupfüyu 
vah haso teitei hai ngaokhupa khaibaie. Sütao teitei hai Enou sükhai toue.  
15Nenou soutaosoua avei rao khesü apfü vei pou khevai hinou southou tou 
peie. Enou sühinou kheikhei soua duso payu phaki, ae sühinou bue touyu sü 
nenou süe— 
16E nakoumo jünou nenou Eye ngaore. Eye panou teile kasho hrülai touyu 
khesü Eye souchemo jünou nevei larübvü hisü rüthou khaiwure.  
17Oh Ramai, nenou tsüchoyu khesü Eye donou daizhou koute tatei sarou! 
Sütao hai daizhou koute pou-a nou busa!  
18Enou sütao hai phoulai toulouzü, sütao hai rei hi vonai jünou pou-a bulai. 
Enou kaishuyu phaki, Esü neye koa bue.  
19Oh Ramai, nenou mai ashi maiye southa peiyu Enou jüpashoa nou bue! 
Zhaipou shishoa buyu maitao nou Eye thao-a tare nasü E vuzhi shoa nou bue!  
20Puletao nou neye sü ngaophou moa chi ashi nou pao nou bue; puletao nou 
nevei zhih sü paoshia nou bue.  

21Oh Mapaowo, neye ngaorayu maitao hai E-a puletaoye ngaora-e! Neye 
khaitya duyu maitao hai Enou puletaoye ngaonü moe!  
22Enou puletaoye sü cheche vuzünou ngaora shore, Enou puletaoye sü Eye 
ngaobayu maitao-e tea powe.  
23Oh Ramai, Eye soutaosoua nou poa zhupeio, ae avei tsüle sü süpeio; Eye 
kabü laisa tea zhupeio, ae Enou tsüchoyu veishi sü süpeio.  
24Ahi hakinou tsü ashi bulouzü popa peio, ae Eye teisa nou bure ludu hisü 
süthaisa-a tapeio.  

Loutao 140 

Vupa Peire donou Veachi Paoyu 

1Oh Mapaowo, Eye mai ashi maitao hinou khailupa peio, Eye zhaipou shiyu 
maitao hinou vupa peio.  
2Puletao hai teisa nou shodo ashi soua bu baie, ae züveire donou souda-a 
bukoute-a baiwe.  
3Puletao vei mali hai nghou tushitya raibüe, ae puletao vei chipao hai tushi 
shoyu nghouvu raibüe.  
4Oh Mapaowo, mai ashi maitao bah hinou Eye vupa peio, zhaipou shishoa 
Eye soushilai tea buyu maitao hinou Eye kiko peio.  
5Khaophu souyu maitao nou Eye muloulai tea rüh southou khaipeiwe, ae Eye 
beloulai tea puletao nou khahbe sü avei ludu hi khikhai toue.  
6Enou Mapao hi paoe, “Ne hai avei Ramai-e.” Enou kra-a soukha khoyu avei 
pai keipeio, Mapao.  
7Oh Mapaowo, Khoukhoulai avei Mapao, Eye vupa-apeio, nenou Eye reih 
souyu reihbu hinou vupa peie.  
8Mapao, mai ashi maitao nou jüpa-a buyu khesü panou ngaolouso, puletao 
nou shodo ashi souyu khesü panou vete louso.  
9Eye ngaobayu maitaoye panou veilouso; puletao nou Eye soupi-a buyu khesü 
panou puletao hi dakhai koupeio.  

10Soushoyu meithou nou puletao hi lakou peio; puletaoye sü deibvü hi panou 
delou loua dakhai papuso.  
11Dahrührüa maiye poshiyu maiye sü panou veilouyu ngaoso; zhaipou shiyu 
maiye sü panou ashi hinou veiloua puletaoye sü souha peio.  
12Oh Mapaowo, nenou touha laiyu maiye vupeiwe, ae veahoa laiyu maivei zü 
nasü zhu peiwe touyu Enou süe.  
13Checheyu maitao nou neye sü paosholai, ae puletao nou nevei nghoujü 
hinou bulai.  

Loutao 141 

Koukhe Veachi Paoyu 

1Oh Mapaowo, Enou neye kua bue, chunou Eye soukha peio! Enou neye kuyu 
phaki avei pai sü keipeio.  
2Enou veachi paoyu sü poukai nüvei meideiyu ali büa popeio, ae abah 
lashuyu haina hai koukhe posheela peiyu büa popeio.  
3Oh Mapaowo, amü panou khore donou reikhaomai ali khaipeio, avei 
mütaiye panou khore donou mai ali khaipeio.  
4Eye panou vah ashi souyu hi louso, ae mai ashi maiye koa kaomoyu vah 
khesü souso. Eye panou puletao vei savayu khonüh hi louzhoso.  
5Mai aveih maiye panou Eye zhuveayu hinou tudee-a züpeiyu sü soupeio, ana 
mai ashi mainou Eye tsükhou peiyu nasü enou jüpa moe, daiolouzü Enou 
teisa puletao vei vah ashi souyu khesü aetou moa veachi paoe.  
6Puletao pei hinou khasa-a hrüyu maitaoye chulya shiyu pei hinou laikou 
peiyu phaki, maikhe mainou avei chipao khesü cheche-e tea nou süloulai.  
7Süü ali hai jüde loua rakho sasayu bütoua puletao vei rao khesü khüpe 
hinou soupho raroua khaipeilai.  
8Ana khoukhoulai avei Mapaowo, Enou neye louche-a bue. Nevei vupa peiyu 
nasü Enou phoua nou bue, Eye panou thaiso!  

9Puletao nou Eye muloulai tea rüh southou khaitouyu hinou povai peio, ae 
mai ashi maitao nou rüh southou khaitouyu hinou vupa peio.  
10Enou puletao vei shorüh hinou tavai tarei palouyu phaki, puletaoye sü 
panou lah puletao nou southou khaitouyu rüh hinou mulouyu sü soupeio.  

Loutao 142 

Soukha Peio tea Veachi Paoyu 

1Oh Mapaowo, Eye soukha peio tea ne hinou khowe; Eye zhuvea peio tea ne 
hi paowe.  
2Enou vamoyu veishi sü ne hi paongao-e; avei veahoyu teitei ne hi paowe.  
3Enou chathai ta-a bailaire tea buyu phaki, puhnou Eye panou daisoulai 
touyu nasü süwe. Enou tayu ludu hisü, Eye ngaobayu maitao nou shorüh 
southou peikhai toue.  
4Enou zhu haoveyu phaki, mailia Eye soukha peire mai sü ngaomoe, mailia 
Eye vupeire mai sü hare. Eye donou tea mailia zhuvea peia lüpeire mai sü 
hare.  
5Oh Mapaowo, Enou kra-a ne hinou soukha khowe; Eye vupa-apeio 
nasü Mapaowo, ne baie; avei hrümamai hi jüpayu hai ne likhei baie.  
6Enou kra-a soukha khoyu avei pai sü kei peio, daiolouzü Ewo veahoyu nou 
akhai hi kou loure. Eye ngaobayu maitao hinou vupa peio; daiolouzü puletao 
hai ajünou khoupu shohie.  
7Eye veaho-a buyu hinou popa peio; süthaisü Enou neye maisou nou vejüa 
buyu hrohinou paosho peilai, daiolouzü nenou Eye zhuvea leshi shopeie.  

Loutao 143 

Soukha peio tea Veachi paoyu 

1Oh Mapaowo, avei veachi sü keipeio! Nevei checheyu nasü nou avei akho 
noupeio, nevei chilee checheyu nou Eye chila peio.  
2Nevei kilai Eye sü panou veahoyu hi kabü laisa tea pothou peiso; daiolouzü 
nevei nghoujü hinou checheyu hai mailia hae.  

3Eye ngaobayu maitao nou Eye thaihu loure, ae puletao nou Eye hraongu 
soupeiwure, ae raichoki nou thaitayu mai ali büa Ewo bubaire.  
4Südonou Ewo soulou hore, thaokhai-a bailaire tea bure; Ewo veahoyu nou 
paoshalou hore.  
5Enou raichoki vei teithe teile taohai licho-e; nenou soukhai touyu vah teitei 
hai Enou tsücho-e, nevei vah haso khesü Enou lichopoa nou bue.  
6Enou abah lapoa nou ne hi veachi paoe; dei kirü touyu ali hai dzü reihshoa 
buyu büa avei rako nou neye sü jüpa sho-a bure.  
7Mapao, Eye chunou chila peio! Ewo areih touyu teitei nou hazei baie. Ne 
ahinou tuvai tutsü peiso, Ewo athai maivei teidei hi hotayu laire.  
8Nevei tobai soumoa leshi peiyu nahai Eye shonachü nou süngao peio, 
daiolouzü Enou neye louchewe. Enou tare ludu nasü Eye ngaopeio, daiolouzü 
Enou ne hi veachi paoe.  
9Oh Mapaowo, Eye panou vupeire donou E ne hi vewe, ngaobayu maitao 
hinou Eye vupa peio.  
10Ne hai avei Ramai-e; nevei jüpa leli nasü Eye doupeio. Ahi maiveih shopeio, 
ae Eye ludu aveih hinou süthaisa-a tapeio.  
11Oh Mapaowo, nenou paokhai touyu thaifüa Eye vupa peio; nevei aveih nou 
Eye veahoyu teitei hinou khailupa peio.  
12Daiolouzü nenou Eye leshiyu hinou Eye ngaobayu maitaoye southa peio, ae 
Eye souveayu maitaoye soukanghi peio, daiolouzü E hai nevei kilai baie.  

Loutao 144 

Veo nou Veilouyu donou Ramai hi Kalo Paoyu 

1Eye vupa-apeio Mapao ye sü paosholo! Puhnou Eye kabüa soureih soulai 
touyu dokai khesü doupeie.  
2Puh hai Eye kho-apeio chuhdu nasüe, alia avei baibu ae Eye khailupa 
peipue, puhnou Eye pa kaozhou ashi daokhailai moe touyu Enou puhye 
louchewe. Puhnou tyahrütao hai avei khakhe hi pothou peie.  

3Oh Mapaowo, nenou süngao-a buyu Emaitou hai daige? Thai-a bailaiyu 
hazhoti lia moyu maiye donou ne daitea tsü chowe?  
4Puh hai teikhai hüphou tayu büa baie; puhnou bure teile hai teihao ali büa 
ta-a baiwe.  
5Oh Mapaowo, ratei sü paipha loua takou peikhaio, deichi khesü kou deipei 
khaio, sükulouzü sütao hai meikhao pa-a bailai.  
6Tei peivavayu nasü seive peio, sükulouzü neye ngaobayu maitao hai tupo 
rarou ta-a bailai.  
7Kushoyu buh hinou ne bah thaikou Eye zai thoushoyu hinou paipa peio ae 
khailupa peio, Eye vakou maivei khouko hinou khailupa peio,  
8puletao hai acheche chi paokhai toumoe, ae chaachou soukhai touyuma 
dakhokho-a baiwe.  
9Oh Ramai, Ewo neye lou ashu nou sousholai; Enou shapoulei ae lanabvü poa 
neye lou sousholai.  
10Nenou veo maitaoye soureih veilouyu sü peie, ae nevei kilai David ye vupa 
peie.  
11Zhaipou shishoyu ngaoba maitao hinou Eye khailupa peio, vakou mai bah 
hinou Eye vupa peio, puletao hai checheyu chi paokhai timoe, ae chaachou 
soukhai touyuma da-a baiwe.  
12Etao vei nahpoutu maitao hai nahle-a buyu phaki, panou khouchi sho-a 
buyu süübe ali büa bupeio. Etao nahnaotu maitao hai veo vei ki hi zhainga 
veihsho-a soukhai touyu deka ali büa panou maiye thainüa bupeio.  
13Etao vei thoubao khesü panou thou tyatyali nou phoutao-a bupeio. Etao vei 
teidei hi kikhaorü khesü panou tyakaa nou phoutao-a hrüyu sü soupeio.  
14Etao vei kikhaorü khesü panou tyoutu touthayu sü soumoa alaolao toupeiyu 
sü soupeio. Etao vei teidei hisü panou veaho-a choroyu sü soupeiso.  
15Haibüa ha ngaoyu mai hai savayu maitao-e; Mapao ye panou puletao vei 
Ramai soulouyu maitao hai savayu maitao-e.  

Loutao 145 

Paoshoyu Lou 

1Oh avei Ramai ae veo, Enou nevei duso nasü paosholai. Enou neye teisa nou 
kalo paolai.  
2Teithechü Enou neye kalo paopeilai, Enou neye teisa nou paosholai,  
3Mapao hai dushoe ae puhye soutaosoua paosho züe, puhvei aduso nasü Etao 
nou süvete louhoe.  
4Nenou soukhai touyu vah haso khesü khaphao ali hinou khaphao ali hi 
paosho poa koulai; puletao nou nevei khupayu vah khesü shapaolai.  
5Puletao nou nevei kathe ae khouko sü paolai, ae Enou nevei khupayu vah 
haso khesü licho-a bulai.  
6Maikhe mainou nevei khupayu vah haso khesü paolai, ae Enou nevei aduso 
nasü shapao peilai.  
7Puletao nou nevei aveih teitei sü paolai ae nevei zhuvea leshiyu nasü lou 
nou sousholai.  
8Mapao hai zhuvea leshi sühsho-e, lekha haha moe ae tobai soumoa leshi 
peiyu nasü phoutao-a bua baiwe.  
9Puh hai mai hrülai hi veishoa baiwe, ae puhnou soupeikhai touyu na veishi 
hi zhuvea leshi peiyu nasü bue.  
10Oh Mapaowo, nenou soupeikhai touyu bashana teitei nou neye sü 
paosholai, ae nevei maitao nou neye kalo paolai.  
11Puletao nou nevei vedei vei kathe nasü paolai, ae nevei khouko sü mai hi 
paongaolai,  
12sübüa mai hrülai nou nevei vah haso khesü süloulai, ae nevei vedei vei 
kathe nasü süloulai.  
13Nevei vedei hai teisa vei vedei soulai, ae nenou akhai ha-a teisa nou veo sü 
soulai. Mapao nou paokhai touyu chipao teitei hai cheche-a vete-a bailai, ae 
puhnou soupfüyu veishi hai zhuvea leshi hinou soupeia baie.  

14Veaho-a laiyu maiye puhnou soukha peie, kaodu tayu maiye sü puhnou 
phaola phaoshu peie.  
15Hriyu na hrülai vei areih nasü ne baie, ae nenou puletaoye sü touso hai 
peie.  
16Nenou puletaoye sü rukhalou sü peie ae puletao nou jüpayu veishi sü peie.  
17Mapao nou souyu vah teitei hai kaozü hinou soupeia baie, ae puhnou leshi 
hinou vah haso veishi hai soupeie.  
18Puhye kua buyu maitao hisü puhnou nghiteia bupeie, puhye cheche-a nou 
phouyu mai hisü nghiteia bupeie.  
19Puhye tsükhoua buyu maitaoye sü puhnou puletao vei jüpa na khesü peie; 
puletao nou krayu paisü puhnou chouloua puletaoye khailupa peie.  
20Puhye leshi-a buyu mai hrülaiye sü puhnou kho peie, ana puhnou mai ashi 
maiye sü souha-a bailai.  
21Enou Mapao ye sü teisa nou paosholai, puhvei sheeyu zhih nasü panou 
hrikhaona hrülaiye paosholo.  

Loutao 146 

Khailupa peiyu Ramai ye Paosholo 

1Mapao ye paosholo! Arako, Mapao ye paosholo!  
2E hria buki sasü puhye paosholai, avei hrümamai veishi sünou E avei Ramai 
ye lou sousholai.  
3Süthai-apei maitaoye loucheso; deiphao mai nou neye khailupa peilou hoe.  
4Puletao nou thaitayu phaki, nai vita-a bailai; süzhou teithe hinou puletao vei 
tsü chodayu veishi hai akhai soua baie.  
5Asayu maitao hai puletaoye panou Jakob vei Ramai nou soukha peiyu ae 
puletao vei Ramai Mapao hinou vureih-a buyu maitao-e.  
6Puhnou raki, deiphao ae zai, alia sütao hinou buyu na veishi sü soupeie. 
Puhnou apaokhai touyu khesü puhnou teisa nou khaipeie;  

7puhnou veahoa laiyu maiye sü kaozü hinou chiku peie, ae houzüa laiyu 
maiye pouphou reikha soupeie. Mapao nou hukhaki hi buyu maiye lahdo 
soupeie,  
8ae nghicha laimaiye souvei peie. Puhnou kaodua buyu maitaoye pola peie; 
checheyu maiye puhnou leshi peie.  
9Puhnou Etao vei teidei hinou buyu shetumaiye vupa peie; puhnou mimea 
maipfü ae rounahtou taoye soukha peie, ana mai ashi maiye souha peie.  
10Mapao nou teisa sü veo soulai. Oh Zion, nevei Ramai nou akhai ha-a teisa 
nou veo sü soulai. Mapao ye paosholo.  

Loutao 147 

Khoukhoulai Ramai ye Paoshoyu 

1Mapao ye paosholo! Etao Ramai ye lou soushoyu hai veisho-e; puhye 
paoshoyu hai vashoe, südonou puhye paosho züe.  
2Mapao nou Jerusalem sü soushupu peie, ae puhnou vakou nüpoa tayu 
maitaoye sa-a dakhai vepeie.  
3Puhnou tsüle pepoa buyu maitaoye sü souvei peie, ae zhizhu khaitoua buyu 
maitaoye sü kiko peie.  
4Puhnou teihi vuh khesü panou haizhou bulai touyu sü soupeie, ae alili nou 
zhih kupeie.  
5Dushoyu ae khouko bushoyu hai Etao Mapao-e, puhvei tsüsü hai Etao nou 
süvete louhoe.  
6Puhnou tainou soua laiyu maiye souduso peie, ana mai ashi maiye deiphi hi 
sounakou khai peie.  
7Mapao ye lou nou sousho khaio; Etao Ramai ye poa lou souyu baseina 
noupu paila aveih nou sousho peikhaio.  
8Puhnou ratei hi teihao khesü poa khaipeie; puhnou deiphao hi teirü kou peie 
ae poudai khesü puhnou deichi hinou pa paopa peie.  



1449 

 

 
   Sheeyu Baibel 

© 2009, Bible Society of India. 
 

 
 

 

9Puhnou hrikhaona khesü touso peie, ae ra-a buyu tei hi lüche tao-a touso 
peie.  
10Puhnou asayu hai khoushoyu rheitao donou moe, moa khuvei shoyu 
reihmaitao donou moe;  
11ana puhnou savayu hai puhye tsükhoua buyu maitaoye donoue, ae puhvei 
tobai soumoa leshiyu nahai louche-a buyu maitaoye donoue.  
12Oh Jerusalem, Mapao ye paosholo! Oh Zion, Ramai ye paosholo!  
13Puhnou nevei rokhubomü khesü soukhou peilai; puhnou nevei maitaoye sü 
ha peilai.  
14Puhnou nevei deirai hisü kaonayu hai peilai, ae puhnou neye sü thoudzü 
veishoa nou peilai.  
15Puhnou deiphao hisü kharochi peie, ae puhnou paoyu nasü thashoa nou 
soupeie.  
16Puhnou vü nou sahba ali büa khukhai peie, ae vüra khesü naihü büa 
soupho rarou peie.  
17Puhnou reithou hai chuh ali büa seikou peie, puhnou kaosho-a nou seive 
peiyu sütao hisü mai lia lalou hoe!  
18Süthaisü puhnou kharaochi peikhai-e, vüke khesü dzü vita-a baiwe; puhnou 
teikhai seive peikhai-e, dzü hai küta-a baiwe.  
19Puhnou chipao hai puhvei maitao hi peie, puhvei paodou peitao ae 
chikhatao hai Israel mai hi peie.  
20Puhnou haibüyu hai tyahrü kukhe hi soupei moe; puletao hai puhvei chikha 
khesü sümoe. Mapao ye paosholo!  

Loutao 148 

Deiphaomai Hrülai Ramai ye Paosholo tea Kuyu 

1Mapao ye paosholo! Raki vanou Mapao ye paosholo, kuyu buh hinou hrüa 
buyutao puhye paosholo.  

2Rakivamai hrülai, puhye paosholo, puhvei reihmai hrülai, puhye paosholo.  
3Khouh teinghei, puhye paosholo; puhye paosholo, tei hinou va-a buyu 
vuhtao.  
4Kukayu hi buyu rateitao, puhye paosholo, ratei pei hinou buyu dzütao, 
puhye paosholo.  
5Puletao hrülaiye sü panou Mapao vei zhih sü paosho khaio! Puhnou 
kharochi peikhaie, sütao hai souloua baie;  
6puhvei kharochi thaifüa puletao hai lahkuku nou bure buh hisü teisa nou 
buloue, ae puletao nou puhvei chi sü züba moe.  
7Deiphao sü panou Mapao ye paosholo, dzü hi buyu maitouyu khaotao ae 
zaidu hi buyu hrülai,  
8tei peivavayu na ae reithoutao, vüra ae teihaotao, ae teikhai chishoyu khesü 
puhvei kharochi sü züe.  
9Puhye paosholo, deichi ae deitaoh veishi, rashibetao ae vaobvütao;  
10kikhaorü ae rekounou buyu hrikhaona hrülai, pounou roupoa tayu 
khaonatao ae tei hi raohou veishi, puhye paosholo.  
11Puhye paosholo, veo maitao ae mai hrülai, veo nahpoututao ae süthai-apei 
mai hrülai;  
12kheloumai, nahle maitao, tsümaitao ae nahmaitou hrülai nou puhye 
paosholo.  
13Puletao mai hrülaiye panou Mapao vei zhih sü paosho khaio! Hakukhe 
veishi jünou puhvei zhih hai dupu hie, puhvei kathe hai deiphao ae raki 
jünou kupu hie.  
14Puhnou puhvei maitaoye soukhouchi peie, südonou puhvei mai hrülai, 
puhye paosholo. Israel maitao hai puhnou leshi shoe. Mapao ye paosholo!  

Loutao 149 

Paoshoyu Lou 



1451 

 

 
   Sheeyu Baibel 

© 2009, Bible Society of India. 
 

 
 

 

1Mapao ye paosholo! Mapao ye lou ashu nou sousho peikhaio; puhvei chilee 
checheyu maitao nou vejüa buyu hinou puhye paosho khaio!  
2Israel maiye panou puletaoye Sou-apeio donou asalo; Zion hi maitaoye 
panou puletao vei veo donou lesalo!  
3Puletaoye panou puhvei zhih hinou asashoa chopoa nou paosholo; khubvü 
ae gaigou da-a puhye paosho khaio.  
4Mapao nou puhvei maitaoye donou savawe; puhnou tainou soua laiyu 
maitaoye veilouyu nasü peia panou tsükhou peie.  
5Ramai vei maitaoye panou ngalouyu donou asalo, ae lesa shopoa nou 
kheimathe sü panou lou soukhaio.  
6Puletaoye panou shura soupoa Ramai ye paosho khaio, ae hei veishoyu 
khoche sü puletaoye panou poloua 
7tyahrü kukheye sü hraongu soupei khaio ae maikhe maiye tudee peikhaio;  
8puletao vei vemai taoye sü panou hurai nou phulo, puletao vei süthai-apei 
maitaoye hurai nou phupeio;  
9ae Ramai nou kharochi peikhai touyu büa tyahrütaoye tudee peio. Haibüa 
Ramai vei maitao nou veiloulai. Mapao ye paosholo.  

Loutao 150 

Mapao ye Paosholo 

1Mapao ye Paosholo! Puhvei Rathoki hinou Ramai ye paosho khaio. Puhvei 
khouko sü raki vanou paosholo!  
2Puhnou dushoyu vah haso khesü soupeiyu donou puhye paosholo. Puhvei 
aduso nasü paosho khaio.  
3Shabe nou poa puhye paosholo, lou souyu baseina khenou poa puhye paosho 
khaio.  
4Khubvü da-a chopoa nou puhye paosholo. Shapoulei ae lanabvü noupu 
puhye sousho khaio.  

5Beibei da-a nou puhye paosholo. Puhye kho chishoyu beibei dapoa nou 
paosho khaio.  
6Hrikhaona hrülai nou Mapao ye paosholo! Mapao ye paosholo.  

Tsüchitao 

Tsüchitao 1 

Tsüdo vei Muh 

1Tsüchi haitao hai David nahpoutu, Israel mai hi veo Solomon vei tsüchitao-e.  
2Tsüchi haitao hai neye panou ratsü ae paodou peiyu, alia tsünghei chipaotao 
sü panou soutaosou süloure donoue.  
3Soulou süyu, acheche, zü alia kaoluyu haitao vei paodou peiyu poloure 
donou;  
4chaomeh soumaiye kaozü soupeire donou, nahlemai hi tsüdo alia doro 
soupeire donou,  
5tsüveina-a keilou-a süpu loure donou, tsüsümai-a sou-kai ngaoloure donou,  
6tsüchilee alia zhuzhaili süloure donou, tsüvei mai chipao alia dokai chi 
süloure donou 
7Mapao ye piyu hai tsüdo vei beih-e; Avomai nou tsüvei alia paodou peiyu sü 
ngaophou moe.  

Nahlemai hi Paodou Peiyu 

8Keilo, anahna, ne puo nou paodou peiyu, alia ne pfü nou doupeiyu sü 
loubasouo.  
9Daiolouzü sütaonou neye donou hüveiyu poupa raizao lie, alia ne ngu donou 
touh-e.  
10Anahna, mahmainou neye jülouzü, aetou souo.  
11Puletao nou haibüa paolouzü, “Khe, Etao koa maiye southare donou 
chaolai! Etao koa mah hayu mai-a kheia soushi peire donou dahlai khe! 
12Rabedushao büa Etao koa puletaoye hria zhaolou laikhe, alia puletaoye lia 
shomoa teitei nou belou laikhe.  
13Mutei na veishi Etao nou ngaoloulai; Etao ki hi shaolou-a pove phoutao 
loulai.  

14Nevei na buyu veishi Etao hrohi laithouwuo, Etao shabvü ali soua bailai.”  
15Anahna, puletao ye koa ludu tazhoso. Puletao hinou ne tarei tavai talo.  
16Daiolouzü puletao phi hai ashi hi tuho baie, alia puletao nou maiye 
southayu hi thashoe.  
17Daiolouzü nüloulai tea buyu raohou ngheingao hinou besah laiyu hai hako 
baie;  
18sükuyuma, mai haitaowo lah puletaoye muloure donou rüh southouwe, lah 
puletaoye southa loure rüh southoua baie.  
19Zhaipou shia nou ngaolouyu vei ludu sü haibüa baie, sünanou puletao vei 
hrü sü pota-a baiwe.  

Tsü-aveio nou Kuyu 

20Keilo! Tsüveio nou kijüdu hinou shusoua shawe, hupobu kinou pai chia 
shapoa kuwe;  
21ludu hinou puhnou shawe, nuhdu vei rokhubomü hinou puhnou paowe;  
22“Oh voyu maitaore! Neletao daisounou chaomeh souzhouzhou-a bulaige? 
Teile kashoa neletao nou tsüveiye sü konüa bulai? Alia hrüpeyu taonou 
tsüdoye ngaora-a bulaige?  
23Enou tudee peiyu chi keitoulo; Enou avei tsütao sü ne hi lapa peilai; Enou 
avei chipaotao sü neye pa süloulai.  
24Daiolouzü Enou neye kue, ana nenou kei peiba-a baire, abah-a thaipa peie, 
anou mailia poba zhuba-a baire.  
25Enou paodou peiyu khesü nenou sümo khokhosoua baire, alia Enou tudee 
peiyu chitao sü nenou lia popei bare.  
26Südonou ne hi veahoyu veyu phaki, alia ne hi teikhai teiro ashi veyu phaki 
E-a neye konülai; 
27ngaopiyu nou ne hi rüraipao büa veyuki, ae tsühayu alia veahoyu nou ne hi 
teikhai teirü ashi büa veyu phaki Enou neye sü konü peilai. 

28Süphaki nenou Eye kulai, sükuyuma Enou chila peilai moe. Lenousou-a 
nenou Eye phoutalai, sükuyuma nenou Eye ngaolou laimoe. 
29Daiolouzü nenou tsüdoye ngaorawude, alia Mapao ye piyu hai dolou more.  
30Enou paodou peiyu hai nenou lia ponü more, alia Enou tudee peiyu chi 
veishi sü nenou ngaophou more.  
31Südonou nenou lah nevei shithou sü toulai, alia lah nevei jüpa vahtao 
soukhai touyu hinou veahoyu sü ngaolai.  
32Daiolouzü chaomeh souyu nasü lah puhnou tsüvei nasü laiyu donou thai-a 
baie, alia hrüpeyu nasü chaochao souyu donou hakata-a baie.  
33Ana achi keiyu maisü kaozhou veia hrülai, alia kaozhou ashi naye piyu ha-a 
zokei-a hrülai.”  

Tsüchitao 2 

Tsüveiyu Navei Buu 

1Anahna, Enou neye paodou peiyu avei chipaotao sü polo, alia avei 
kharochitao sü ne hi pojü khailo.  
2Tsüvei nasü kei toulo ae sünasü süloure donou telo.  
3Ouvai, nenou shurasoua tsünghi kho louzü, ae paipa-a tsüsü kho louzü;  
4nenou sünaye shahu büa phoulouzü, alia sünasü pokukhai touyu chingi büa 
phou louzü;  
5sütou louzü Mapao ye piyu hai nenou süloulai, ae Ramai vei tsüdo nasü 
ngaoloulai. 
6Daiolouzü Mapao nou ratsü hai peiwe; Puh mü hinou tsüvei ae sükulou süyu 
nasü pawe.  
7Puhnou maiveih maiye donou tsüvei sü pojüwe; Puh hai checheyu mai vei 
rüe.  
8Puhnou kaozü maivei ludu sü khopeiwe, alia sheeyu mai bo vupei-a bue.  
9Nenou achi kei louzü, nenou acheche, kaozü ae veiyu nasü süloulai. 

10Ne sü tsüvei palai, ae tsüdo aveih nasünou neye souvasa peilai. 
11Aveih ashi dokulou süyu nanou neye zhupeilai; ae tsüsü nanou neye 
khopeilai,  
12ae neye ashi ludu hinou vupa peilai, kaozü moyu chipao paoyu maitao 
hinou povailai peilai— 
13checheyu bo thaowua azhi hinou ta-a bumai hinou;  
14ashi souyu hi lesayu mai, alia vah ashi souyu jüpa-a buyu maitao hinou;  
15shodo veimoyu maitao hinou, alia ludu zümo hi tayu maitao hinou neye 
vupa peilai.  
16Neye chilee moyu naotumai, honapai vei mü theayu chipaotao hinou vupa 
peilai;  
17nahle-a buki puh paye thaoyu naotu, alia puhvei Ramai hi vo soukhai touyu 
nasü ngaiyu naotupai hinou turei taloulai. 
18Daiolouzü honapai vei ki sü athai hi leilou baiwe, alia honapai vei bo sü 
mai-zhi hi vewe;  
19honapai hi veyu mai lia khaive moe, hriloure vei bo-a ngao dakhailou moe.  
20Südonou ne sü mai aveih mai ludu hinou talo alia acheche mai hrü hinou 
hülo.  
21Daiolouzü acheche mai — chilee checheyu mainou Etao vei teidei hai hisü 
hrülai.  
22Ana Ramai nou maishiyu mai alia mah souyu maiye sü teidei hai hinou 
poube ali hai kamaa hinou paila laiyu büa pailai-a bailai.  

Tsüchitao 3 

Nahlemaiye Paodou-apei 

1Anahna, Enou ne hi paodou peiyu khesü ngaiwuso, sütao hai teisa nou licho-
a bulo.  
2Sütao nou neye hrüh shoyu alia savayu sü ne hi pove peilai.  

3Rozüyu alia chilee checheyu nasü panou neye thaowua taso; süna haisü ne 
ngu hinou haolo; ne lethou pei hi rüthou khailo. 
4Sükua souloure toulouzü, nenou maivei jüpa ae zhih aveih, alia Ramai nou 
jüpayu sü ngaoloulai.  
5Nevei tsüle veishi nou peia Mapao ye louchelo. Ne lah nevei tsü chokhai 
touyu nasü lülou chewuso.  
6Nenou soupfüyu vah veishi hinouMapao ye licholo, sükulouzü puhnou neye 
checheyu ludu nasü ngaopeilai.  
7Lah neye tsüveiwe tea chowuso, Mapao ye ngaopilo, ae ashi hinou tavai talo.  
8Sünanou ne souke hi soua buyu nasü souvei peilai, alia ne raotaoye souhri 
peiyu soulai.  
9Nevei teidei hinou payu shinamara, potei hi ngaolou raitao ae veikayu nou 
poa Mapao ye tsükhoua posheela peio.  
10Sükua nenou souloure toulouzü, nevei thoubao sü phouloulai, alia nevei 
darkha dzübvü sü darkhadzü nou külyalai.  
11Anahna, Mapao nou tukhayu hai ngaophou moyu souso, Puhvei tudei peiyu 
hai keinü moyu souwuso.  
12Daiolouzü Mapao nou leshiyu maiye tudei peiwe, puo mai linou jüpayu nah 
hi souyu büa soupeiwe. 
13Ratsü ngaolouyu mai alia tsüsü ngaolouyu mai hai asayu maie. 
14Daiolouzü sühinou vilouna hai shahu hinou vilouyu najünou veie; alia süna 
vei hupayu hai sana jünou veipu hie.  
15Ratsü hai muteichuh jünou mutei hie, alia nenou jüpa taralinoua poa 
sünaye nadalou hoe. 
16Hrüshoyu hai puh bah zhoulova hi bue, puh bah nalo hisü kini alia 
tsükhouyu bue.  

17Honapai vei ludu sü tavayu ludue, alia honapai vei bo teitei hai kaonayu 
nasüe.  
18Honapaiye tao-a buyu maitao nou puhye sü hriyu süübe teanou kuwe; 
puhye taochüa buyu maiyesü asayu maitao tea kuwe.  
19Mapao nou deiphao hai puhvei tsüvei nou soushuloue, puhvei tsüsü nanou 
raki hai soushu peie.  
20Puhvei tsüdo vanou reidzü hai kütaloue, alia teihao nou vidzü zaokou peie.  
21Anahna, nevei ratsü aveih alia tsüvei sü khaitou tilo, sühai sü panou ne 
nghingao hinou tuta louso.  
22Sühai nou neye hriyu sü peilai — savayu ae hüveiyu sü peilai.  
23Nevei ludu sü kaozhou veia taloulai, alia ne phisü süloulai moe.  
24Nenou chobuyuma ngaopilai moe, nenou dazüyuma vashoa nou züzhi 
loulai.  
25Sümo ngaomo hinou maishi mainou ngaopiha tiyu, alia puhmai nou haka 
tayu phaki, sükhesü ne ngaopiwuso.  
26Daiolouzü Mapao nou neye zhoukao veiyu sü peilai, alia puhnou neye 
panou rüh hi deloulai moe.  
27Mai talinou soukha peiyu jüpa-a buyu phaki, ae süsü nenou soukha lousüyu 
khouko bulouzü, vah aveih sünasü puh hi soupei moyu sü souso.  
28Nevei kinapa mai ali nou soukha peio tea ne hinou kholouzü, ae süsü nenou 
peilou süa bulouzü, dosho nou peilai tea ponawuso. 
29Neye lütei tea ne hinou buyu nevei kinapa mai hi vah ashi soure donou do 
phousouo.  
30Ne hi hashi lia soumoyu maiye qo lia ha-a nou züvaso.  
31Zhaipou shiyu maiye thainüso, moyuma puletao nou tayu büa talai tea 
tsüchoso,  

32daiolouzü vah ashi souyu maiye sü Mapaonou ngaora-e, ana checheyu 
maiye sü Puhnou loucheyu sü bue. 
33Mapao vei chaa sü maishiyu maivei ki hi bue, ana Puhnou checheyu maivei 
ki hisü hra peiwe.  
34Maiye konüyu mai hisü puhnou jühnü showe, anou tainou soumai hisü 
puhvei jüpa hai ngaopeiwe. 
35Tsüveiyu mainou tsükhou peiyu sü ngaolai, ana voyu maiwo hraongu ngao-
a bailai.  

Tsüchitao 4 

Ratsü vei Viyu 

1Anah maitaore, ne puo nou paodou peiyu khesü keilo, alia tsünghei 
ngaoloure donou soutaosoua keinoulo.  
2Daiolouzü Enou ne hisü tsüsha aveih peiwe: Enou doupeiyu khesü licholo, 
thaowuso.  
3E nahtou soua buyu phaki, apfüpuo vei nahzü touli soua buyu teile hi,  
4apuo nou Eye paodou peie. Puhnou haibüa paoe, “Enou doupeiyu khesü 
licholo ae sütao hai ngaikhai touso. Enou kharochi peiyu khesü zülo, 
sükulouzü ne hriloulai.  
5Enou paodou peiyu khesü ngaiwuso, alia amü nou paopeiyu chipaotao hinou 
tavai tawuso. Tsüvei polo; alia tsünghei ngaolouo.  
6Sünaye thaoso, sükulouzü sünanou neye vupeilai; sünaye leshilo, sütoulouzü 
puhnou neye khopeilai.  
7Tsüvei loure vei beirai sü haide: Tsüvei polo, alia hataralia nenou poloulai 
toulouzü, tsünghei nou polouo.  
8Sünaye mutei shoa popeio, sütoulouzü puhnou neye pokupa peilai; nenou 
puhye kholoure toulouzü, puhnou neye tsükhouyu sü peilai.  
9Puhnou neye zhai veishoyu poupa raizaoli toupeilai, puhnou neye hüvei 
shoyu vepeirü rüpeilai.”  

10Keilo, anahna. Enou ne hi paopeiyu chipaotao hai soutaosou polo, 
sükulouzü ne hai hrüh sho-a nou hrüloulai.  
11Enou ne hi ratsü alia kaozü hinou hrüloure vei ludu sü doupeiwure.  
12Nenou tayu phaki, ne phi süloulai moe; alia nenou tutayuma, hraloulai 
moe.  
13Paodou peiyu khesü soutaosoua potou tilo, panou tala tasho; puhye kholo, 
daiolouzü puhsü nevei ahri nasüe.  
14Maishiyu maivei ludu hi talouso, alia ashi souyu maivei zhaidou douso.  
15Sünasü tavailo; sühi lou tasouo; sühinou tareilo alia tacho talouo.  
16Daiolouzü puhmai nou vah kaomoli soumosa sü zhithou louhoe; puhtao 
nou maiye panou phi sühlou mosa puletao hai zaihea bubaiwe.  
17Daiolouzü puletao sü mai ashi maivei raokhao touwe, alia lekhashi maivei 
zhaoh sowe.  
18Ana acheche maivei luduwo teinghi payu büe, hea touchü hi koumo koute 
valailai payu kue.  
19Mai ashi maivei luduwo khei touchü zhiteiyu büa baie. Puletao nou dai 
hinou hraloua kaodu taresa touyua sümoe.  
20Anahna, Enou paoyu chi khesü leloua polouo; avei chipaotao hai keilo.  
21Sütao sü panou ne nghingao hinou latasouo; sütao hai licholo alia nevei 
lüthou hi pokhailo.  
22Daiolouzü honaye ngaolouyu mai hai hriloulai, alia puhye donou sou 
souvei peilai.  
23Nevei tsüle hai tsüreia khailo, daiolouzü sühinou ahri dzünghou küpawe.  
24Cheche moyu chipao ali-a paokhai tiso, da-a nou kheirei soua chiphayu hai 
ne hinou doushoa polaiwuo.  
25Ne nghithou panou nghoujülo toutei teanou zhulo, alia nevei nghithou hai 
panou ne nghoujülo züsha tea nou zhuloua baio.  

26Nenou souyu vah haso khesü soutaosou chotou tilo, sütou louzü nenou 
soupfüyu veishi sü vei-a bailai.  
27Zhoulova moyuma nalova-a reitawuso, ne phei hai ashi hinou tavei talouo.  

Tsüchitao 5 

Sheemoyu alia Chilee moyu hi Aetimoyu 

1Anahna, avei tsüveiyu hi leloulo, avei tsüsüyu hi nevei nou pfüreilo. 
2Sütou louzü nenou kabüa zhaidou veiyu hinou hrüloulai touyu hai süloulai, 
alia ne hai tsüveiwe touyu sü nevei chipao hinou ngaoloulai. 
3Chilee moyu naotumai livei mütai hai laivoudzü büa zümou malae, alia 
honapai vei mümu peiyu hai oliv theadzü büa bumalae,  
4ana akhai hiwo puh sü khasü büa bailai, ae hovai haivai heipfüyu khoche 
büa bailai.  
5Honapai nou neye sü sapoa thaimai vei teidei hi hota bailai; honapai nou 
tayu ludu hai thaimai vei ludu baie.  
6Hanapai hai hriyu maivei ludu hi tawu moe; ana chaochao soua holo hailo 
haota-a baiwe, ae daidai vepawe touyu hai sücha moe.  
7Oh anahmaitaore, achi keilo, alia avei chipaotao sü ngaikhaiso.  
8Ne ludu sü honapai hinou doushoa khailo, alia honapai vei ki hisü tanghi 
kouso!  
9Nenou sükua soure toulouzü nevei khekai hai mai hi peia bailai, alia ne sü 
zhuvea hayu mai bah hinou nahle sho-a thai bailai. 
10Shikho moyu maiye panou nevei nangi khesü pota more donou, ae nenou 
teroua soukhai touyu khesü mai kukhe livei soumore donou; 
11alia ne hrü akhai hi kou nevei souke ae vasou sü hatayu thainou levea 
dongai pfülai,  
12alia nenou haibüa paolai, “E daisounou tukha peiyu sü ngaora baidesa? Alia 
Eye deipeiyu nasü daisounou ngaophou moa bairesa?  

13Eye dou-apei mai pai Enou keilo more. Eye paodou peiyu mai hi anou 
pfürei loumoa baire.  
14Esü chuo maisou hrohinou haongu ngao-a bure.”  
15Ne lah nevei dzübvü hinou dzü ke-a baio, lahvei dzükhao hinou pa dzü küa 
baio.  
16Nevei dzüla sü panou vakou kürata-a bailaivu, süsü panou duva kinou 
külaiwu?  
17Sütaosü panou lah nevei souloua baio, panou neye shikhomo maivei 
souwuso.  
18Nevei dzünghou sü shiha ngaolouyu sü soulo, alia nahle-a buki nevei 
chapfü hinou asayu sü souloua baio— 
19zhainga veiyu ae hüvei shoyu kho-shu lou ali bülo. Panou puhvei lesha nou 
neye phabusa jüpa nou phoulo, honapai vei lesha naye teisa nou hralo.  
20Anahna, ne daisounou chilee moyu naotu kukhe liye hralai? Ne daisounou 
kukhe mai livei maipfüye sü thainü laige?  
21Daiolouzü mai livei ludutao sü Mapao nou ngaokhai touwe. Nenou tayu 
ludu teitei sü puhnou zhu-a bue.  
22Maishiyu mai nou lahvi mah hinou muloua bailai, alia lah nou soukhai 
touyu mahtao hinou beloua bailai.  
23Puletao sü lahye tukha hayu vanou thai-a baiwe. Puletao sü voyu vanou 
hakata-a baiwe.  

Tsüchitao 6 

1Anahna, nenou kinapa maili vei müpfü louzü, shetumai li hi chaachou 
souwu louzü;  
2ne lah nevei münou paopayu chipao hinou muloure toulouzü; ne lah nevei 
chipao hinou phumu loure louzü; 

3süthaisü haibüa soulo, anahna, alia neye lah vupalo, daiolouzü ne sü nevei 
kinapamai vei khouko khe hinou bure: thalasou taho nasha-a nevei kinapa 
hinou ra-a neye phapeio tea kholo.  
4Sünasü ne souloumo koute zhitawuso, moyuma sochaoso.  
5Kho-shu ali nou souhuyu mai nghoujü hinou tavai louyu büa moyuma rüh 
southou khaitouyu hinou raohou ali nou tupa louyu büa ne tupalo.  
6Heakayu maitaore, taho chasei hinou douloua tsüveilo.  
7Puletao hai süthai-apeio, peikhowo, ae veo tiyu lia ha-e,  
8ana puletao hai teilü kinou touso hai teisaiki toure donou souda khailouwe.  
9Oh shakawo, teile kaso ne züphao hinou dazüa bulaige? Ne zhi-a buyu sü 
teile kapha hinou kaishu laige?  
10Dazü kholoulai hie, zhikho touloulai hie, bah khyapoa sokho touloulai hie 
tea bulouzü,  
11touha sohayu nou haolai mai ali büa ne hisü ve-a bailai, alia nevei jüpa nou 
reihmai ali büa velai.  
12Muh hayu maili, mai ashi maili nou dadouyu chipao paopoa tawe. 
13Nghei nou maichouwe, phinou puuwe, batou nou tewe,  
14kaozümo tsüle pfüa shodo ashi tsüchodawe, thaokhai timoa sha southou 
peiwe. 
15Südonou veahoyu sü puh hisü süngaokhai moa velai; nghimaisü lihinou 
puhsü souveilou hoyu hi koute soushi khaiwulai.  
16-19Mapao nou ngaorayu alia healou hoyu na anai bue: khaosouyu nghithou, 
dayu mali, mah lia hayu mai zhe soupayu bah, do ashi phouyu lüthou, ashi hi 
thashoa tuhoyu phi, dahrührüa dashakhi soumai, alia thaihou-jürai mai hrohi 
sha southou apeimai.  

Khulou Souyu vanou Paopi Peiyu 

20Anahna, ne puo vei kharochi sü zütoulo, alia ne pfü vei paodou-apei sü 
ngaiso.  

21Chipao sütao sü ne lüthou hi khaikou telo, ne ngarao hi phupa khailo.  
22Nenou tapayu phaki, sütaonou neye süthaita peilai; nenou dazüa buyu 
phaki, sütaonou neye khopeilai; alia nenou kaishuyu phaki, sütaonou neye 
chaku peilai.  
23Daiolouzü paodou-apei sütao hai meivabvü alie, alia tudee peiyu sütao hai 
ahri vei ludue.  
24Sütao nou neye naotu shiyu maitao hinou povailai peilai, maiye züa thaoyu 
naotu maitao vei müvei müthea hinou vupa peilai.  
25Houmaitao vei hüveiyu nasünou pa neye seilouso, alia puletao vei nghi 
pheiyu sünou neye panou nülouso.  
26Daiolouzü khakha maipfü liwo raokhao alinou poa ngalou süe, ana chilee 
moa khulou souyu haina nou puhvei buyu na veishi sü pota-a bailai.  
27Mai alinou mei hai taopa khaimoa puhvei sabanü hinou hopoa bulou süwu?  
28Mokhaia mailinou meithou peinou puh phi deimoa talou süvu?  
29Sübütoua baie, kinapa maivei chapfü hi talouyu mai nasü; honapaiye deiyu 
mai sü souvea peimoa panou talai moe.  
30Mai linou houzüyu vanou maivei vaotou louzü, mai nou puhye ngaora moe. 
31Anou puhye mainou nüloure touyu thaisü, puhsü deida anai hai zholai; 
puhvei ki hi buyu na veishi peilai-a bailai.  
32Ana maiye sapayu mai nasü tsülia hare; puhsü lahye soushi lou-a baie.  
33Puhsü zhizhu louyu alia tsükhou hayu ngaoa bailai, alia puhsü teisa nou 
hraongu pfüa bailai.  
34Daiolouzü ngaoraiyu hai nanou mai livei lekha daipa-a baiwe, alia puhnou 
khüngu phouyu phaki, halia phapei laimoe. 
35Puhnou seihla peia aetoulai moe, alia deida alao peiyuma rukhalai moe.  

Tsüchitao 7 

1Anahna, achipao khesü zülo, alia avei kharochi khesü ngaikhai tiso. 

2Avei kharochi khesü zülo alia hrilouo, Enou doupeitao hai ne nghithou 
hinou mara ali büa khailo;  
3sütao hai ne bah hi zükhailo, alia nevei lüthou pei hinou rüthou khailo.  
4Tsüvei hi paolo, “Ne hai atupai-e”, ae tsüsü naye chavei shoyu nevei samai 
soua kulo.  
5Sünanou neye chilee moyu naotupai bah hinou povai peilai, züa thaoyu 
naotupai vei müvei müthea hinou vupa peilai.  

Chilee moyu Naotumai 

6Vuli Enou aki vabomü hinou vakou zhupae,  
7alia Enou chaomeh souyu nahlemai taoli zhingaoe, sütao hrohinou Enou 
voyu nahlemai ali ngaoe.  
8-9Puhsü honapai vei ki kainghou hinou buyu ludu hinou takoue. Puhnou 
teimai roro louyu teile hinou honapai vei ki hisü takoue,  
10Alia zhukhaio, khakhamai na tupoa ae soushi shoyu naotumai linou puhye 
sü daoloure.  
11Honapai hai dukhya-a ladodo souyu naotumai alie, puh phei sü ki hi bumoa 
sashi shoe;  
12chachakio lududo kinou kho-a bue, akia hupobu kinou buwe, ae buh 
likinou honapai nou dazüa khowe.  
13Honapai nou puhye sü kholoua mümure, alia hraoha puchia puh hi paoe:  
14“Enou zhou teithe posheela peiwure, alia posheelayu sou hai-a ahi bue.  
15Südonou chuo Enou neye daore donou tapawe, neye jüpa shoa phou-e, ae 
Enou neye ngaoloure.  
16Enou avei züphao sü sahnou khuvü tea khaitue, Ejipt maivei züzüyu sahnou 
zühsou khaitoue.  
17Enou azüphao sü poukai nüvei myrrh, aloes alia cinnamon nou kaida 
khaitoue.  

18Khe, ahai koa teithemo koute leshiyu vei vah soulaikhe; ahai koa khusou 
poshu savasho laikhe.  
19Daiolouzü akhapu sü ki hi hae; puh hai doushoyu veidou veitare.  
20Puh sü pousha taoli pfüa tare; puh sü khouhdubvü teile hinou ki hi dakhai 
velai hie.” 
21Honapai nou reshi shoyu chipao sünou puhye taih loure; hounapai vei 
müvei mütheayu sünou puhye seiloure.  
22Chode ali hai dathayu buh hi süthaipoa tayu büa puhsü honapai thaifü poa 
tare, ae puhsü rüh hinou mukhai touyu kho-shu ali büre;  
23loushu linou lüthou hi lou phyawure. Puh sü raohou linou rüh hi zhaolou 
mulouyu büre — puh hai kaozhou shilaire touyu sülou mode.  
24Südonou chuo, O anah maitaore, achi keilo. Enou paoyu khesü soutaosoua 
keilo.  
25Sübüyu naotumai hinou tavai tareilo; honapai vei ludu hisü taso.  
26Honapai nou mai alao soushi peiwure, ae khekai veili phousha louhoa 
southawure.  
27Honapai vei ki hai rabedushao hi louyu vei ludue, athai maivei teidei hi 
hotayu ludu nasüe. Thasho-a thaire vei bo nasüe.  

Tsüchitao 8 

Ratsü ye Paoshoyu 

1Keikhaio! Ratsü sünou maiye kua bure. Tsüsüyu nanou pai pa-a bure.  
2Kuyu bukinou, ludu pe kinou, ae maibo kinou honapai nou lah-a bue;  
3nuhdu vei rokhubomü pe hinou, rokhubomü kinou shusou sha-a bure:  
4“Oh maitaore, neye Enou kua bue, Enou shusou-a rayu hai deiphao mai 
hrülai donoue.  
5Oh memeh soutaore, kaozü souyu nasü doulo; Oh voyu maitaore, leikeia 
keilo.  

6Mutei shoyu avei chipao khesü keilo; Enou paoyu veishi sü veikhai-a baie.  
7Enou paoyu sü cheche-e; madayu hai Enou ngaora-e.  
8Amü nou paopayu chipao veishi sü cheche-a baie; dayu moa khiyu lia sühisü 
hae.  
9Tsüsüyu maiye donou sütaosü züsha tea baie alia tsüdo ngaolouyu maiye 
donou sütao hai kaotou tea baie.  
10Shahu jüwo louzü Enou paodou peiyu nou poloua baio; alia sana jüwo 
louzü tsüdo nanou dolou baio.  
11“Daiolouzü tsüvei hai muteichu jünou veipu hie; nenou jüpa-a buyu na 
teitei-a puhye paokhalou hoe.  
12E hai ratsü nasüe, ae ahi tsünghei sü bue; ahi tsüdo ae kaozü hinou chidei 
peilou süyu sü bue.  
13Mapao ye piyu touyu hai hashi naye ngaorayu na-e; Khaophu souyu ae 
zhaipou shiyu ae ashi vei ludu alia kaozümoyu chipao khesü Enou ngaorae.  
14Ahi douzüapei alia veiyu ratsüa bue, Ahi tsünghei-a bue, ae khouchia bue.  
15Avanou vemaitao nou veo souwe, alia teidei khoyu maitao nou veiyu 
chikha sü soulouwe.  
16Avanou veo nahmaitao nou teidei kholouwe, alia aduso maitao nou deiphao 
tukha louwe.  
17Eye leshiyu maitaoye sü Enou leshie; alia Eye toutei-a phouyu maitao nou 
Eye ngaoloulai.  
18Hangiyu alia tsükhouyu hai ahi bue, dulousü chingi alia sava payu haia ahi 
bue.  
19Avei rashithou hai sana jünou veipu hie, sana veikayu tya jünoua veihie, 
alia Enou peiyu hai veikayu shahu jünoua veipu hie.  
20Enou acheche ludu hinou tawe, kaozü vei bo hinou tawe,  

21Eye leshiyu maitao hisü Enou nangi peie, alia puhmai vei kini khaiyu buh 
hisü lathou phoupeie.  
22“Mapao nou puhvei vah soushurai hinou Eye soupeie, puhnou souyu puhvei 
vah araina soua Eye soupeie.  
23Shurai nou Eye soushu la peiwure, deiphao soushumo jünou rai-a Eye 
soupeiwure.  
24Zai thou soumo jünou Eye soupeiwure, dzünghou ha-a bukinou Eye 
soupeire.  
25Deichi zhai souloumo jünou, deitaoh zhai southou loumo jünou rai-a Eye 
souwure,  
26Puhnou deiphao ae doutao soumo jünou, moa naihü toulia soumo jünou 
raia Eye soupeiwure.  
27Puhnou raki soushuyu phaki, puhnou zai pei hi teihao souveyu phaki, E 
sühinou bure.  
28Puhnou ratei hi teihao soukhai peiyu phaki, zaidu vei dzüla soushuyu 
phaki,  
29ae puhnou zaidzü hi kharochi peia hai hi koute bailai tea paopeiyu phaki, 
sühisü E bure. Puhnou deiphao vei beikhei soutayu phaki E sühi bure.  
30Süteile hinou Esü puh pe hinou sa-a vah souyu paopu soua bure; alia 
teithechü puhvei jüpa nasü soua bure, Puhvei nghingao hinou teisa sü lesa-a 
nou bure— 
31mainou hrülou veiyu deiphao vanou lesa-a ae deiphao mai donou vasa-a 
bure.  
32“Südonou chuo, anah maitaore, achi keilo: Lesayu maitao sü aludu thaifü 
tayu maitaoe.  
33Paodou peiyu khesü keiloua tsüveilo, alia sünasü ngaophou moyu souso.  
34Achi kei louyu maisü savayu maitao-e, teithechü avei rokhubomü hinou 
buyu maitao, avei kikhu bomü hinou khopoa buyu maitao sü vayu maitao-e.  

35Daiolouzü Eye ngaolouyu maina sü ahri ngaoloure, alia Mapao vei jüpa 
nasü ngaoloude;  
36ana Eye polou moyu mai sü lahye zhiloua baie; Eye ngaorayu maisü athai 
naye leshia baie.”  

Tsüchitao 9 

Tsüveiyu alia Voyu 

1Tsüveio nou deka anai shulaloua puhvei ki sü souloure.  
2Honapai nou puhvei kikhaorü sü datha loure, puhvei zhaoh sü cholure, ae 
puhnou touso-a soudawure.  
3Puhnou nuhdu hinou kukayu buhtao hinou hrüyu maitaoye kutare donou 
puhvei kilai maitaoye seitawure: 
4“Maitara lia chaomeh soua buyu maitao, tavelo!” Tsühayu maitao hisü 
honapai nou haibüa paoe,  
5“Tave avei raokhao touwuo alia Enou chokhai touyu azhaoh sü sowuo.  
6Memeh soua buyu maime sü thaokhaio, sükia ho hrülo. Tsünghi ngaoyu 
ludu hi talo.”  
7Maiye lyasüyu mailiye souzüyu maisü lah hraongu ngao-a bailai. Mai 
ashimai liye tudeeyu maisü lahye zhiloua bailai.  
8Maiye lyasüyu mailiye tudee peiso, molouzü puhnou neye ngaora-a bailai. 
Ana nenou tsüveimai liye tudee peilouzü, puhnou neye tsükhou peilai.  
9Tsüvei mailiye paodou peio, sütoulouzü puhsü tsüvei pupalai. Checheyu 
mailiye doupeio, sütoulouzü puhsü süpu khekhai khekhailai.  
10Mapao ye piyu hainou tsüvei loure vei beih-e, alia Masheeo ye süyu hai 
tsünghei ngaolou nasüe.  
11Daiolouzü avanou nevei teithe tao sü deida choputhou peilai, alia ne hrü hi 
po alao thoupu peilai.  

12Nenou tsüvei louzü, ne lah neye donou tsüvei-a baie; nenou sünasü malai 
louzü, ne lah vea-a bailai.  
13Voyu naotumai lisü pai pouwe; puhsü tounü due alia hraolou sümoe.  
14Honapai nou puh kikhu bomü hinou bubaiwe, puhnou nuhdu vei buh kuyu 
kinou bua baiwe,  
15takou takheyu maiye kuwe, lahvei ludu hinou züsha tea ta-a buyu maiye sü 
kuwe,  
16“Chaomeh souyu maisü panou haihi talou khaio.” Voyu mai hisü honapai 
nou paoe,  
17“Vao louyu dzü hai ke veiwe, alia kheikhei soua vaotouyu raokhao sü 
touveie.”  
18Ana puhnou sühisü athai bue tiyu hai sümoe, alia honapai vei shemaitao 
hai rabedushao vei teikhai hi bue tiyu sümoe.  

Tsüchitao 10 

Solomon vei Tsüchitao 

1Tsüveiyu nah linou puo vei le sousa peiwe, ana voyu nah liwo pfüye 
souveayu sü baie.  
2Maishi soua ngaolouyu nangi haio hupa hae, ana checheyu sünou neye athai 
hinou vupa peilai.  
3Mapao nou acheche maiye panou hou-züa tamoe, ana maishiyu mainou 
jüpashoa buyu nasü puhnou souka pei baiwe.  
4Bah keiyu vanou touha sü vewe, ana kounouyu mai bah linou soungi peiwe.  
5Teilü kinou pojü louyu nah sü kaozü souyu mai-e, ana chaki zhiyu nah lisü 
haongu pfüve peiwe.  
6Checheyu mai nou ha khesü ngaolai, ana mai ashimai mü hinou zhaipou 
shiyu chipao khesü kupfüa bue.  

7Acheche maiye lichoyu hai shiha alie, ana mai ashimai livei zhih sü taha-a-
bailai.  
8Mai aveih linou paodou peiyu khesü polouwe, ana mü pouyu vomai liwo 
hakata-a bailai.  
9Chilee-a tayu mailisü kaozhou veia tawe, ana tsüle sheemoa kaomoyu ludu 
hi tayu mai louzü phoupaloua bailai.  
10Nghimaiyu mai nasü maiye radaipa-a baiwe, ana khuveia züpeiyu mai 
nanou soukaona peiwe.  
11Acheche maili vei müwo ahri dzüla li-e, ana mai ashimai müwo poushi 
kupfüa bue.  
12Ngaorayu sünou souzüvei peiwe, ana leshiyu sünou kaomoyu teitei hongi 
baiwe.  
13Tsüsüyu maina mütai hinou tsüvei sü ngaoloue, ana süüda louzü tsühayu 
maiye dare donou baie.  
14Tsüvei maiwo tsüdo pojükhai louwe, ana vomai livei chithou loumoyu ae 
müpouyu nou hakayu sü thasho-a pove peiwe.  
15Hangiyu maili vei chingisü puhvei khouyu nuhdue; hahayu maivei touha sü 
puhmai vei ha-a katayu nasüe.  
16Vah aveih souyu maivei buu sü ahri nasüe, ana maishiyu maiwo mah 
ngaopuloua baie.  
17Paodou peiyu hai kei louyu maisü hriyu ngaoloulai, ana deipeiyu chi 
lubayu maisü shita-a bailai.  
18Ngaorayu pokheia buyu mai nasü dayu mütai pfüwe, alia maiye paomah 
paoshi-a laiyu maisü vomaie.  
19Nenou chi alao paolouzü, ne sü mah soupu louveie, ana mü tukhalou mai 
nasü tsüveiyu mainae.  
20Acheche maili vei chipao hai veikayu shahue; mai ashi maili vei tsüle louzü 
muh lia hae.  

21Acheche maili vei chipao sünou mai alaoye souvi peiwe, ana vomai louzü 
tsü hayu vanou thai-a baiwe.  
22Mapao vei shiha nou soungi peiwe, alia puhnou sühisü leveayu hai thoupei 
moe.  
23Kaomoyu vah souyu hinou savayu hai voyu vah baie. Tsüveiyu mai sü ratsü 
vanou vasawe.  
24Maishi mai nou piyu nasü puh pei hi ve-a bailai, ana acheche mainou jüpa-
a buyu khesü ngaoloulai.  
25Teikhai teirü ashi veyu phaki, mai shiyu maitaoye sü hüpoa ta bailai, ana 
acheche maiwo louzü teisa nou kaozhou vei-a bailai.  
26Heakayu mai liye panou nevei vah sü soukhai tiso, puhsü neye donou 
khaiyu dzü keloua huh keiyu büa bailai, moyuma nghithou hi meikhao louyu 
büa bailai.  
27Mapao ye piyu vanou hrüso hrüloulai, ana maishi mai louzü hrü jüa bailai.  
28Acheche maivei areih louzü lesayu hinou ve akhai soulai, ana maishi 
mainou vuzhi-a buyu nasü hamako bailai.  
29Mapao nou tsüle sheesha touyu maiye vupa peilai, ana vah kaomo souyu 
maiye souhawu bailai.  
30Acheche mai louzü popa laikhai tilai moe, ana maishiyu mai louzü teidei 
hinou hrüa bulai moe.  
31Acheche mai mü nou tsüvei paopa peiwe, ana kaozümo souyu mai mali 
louzü daode laiwu bailai.  
32Acheche mainou aetou louveiyu chipao khesü süwe, ana maishimai müwo 
kaozü moyu chipao likhei süa baie.  

Tsüchitao 11 

1Kaomoyu sühdoukhao poyu maiye Mapao nou ngaora-e, ana checheyu 
sühdou poyu maisü Puhnou jüpae.  

2Khaophu souyu maisü thasho-a hraongu vedao baiwe; ana tainou soumai 
hisü tsüvei bue.  
3Mai aveih maiye tsüle sheeyu nanou süthai peilai, ana mai ashi maiwo louzü 
puletao vei shodo ashi sünou souha-a bailai.  
4Kini nou poa chaa ngaoyu teithe hio shupayu hae, ana checheyuo louzü 
athai hinou vupa peilai.  
5Mai veiyu maili hai puhvei tsüle sheesha touyu vanou vaphi tea nou 
hrülouwe, ana maishi mai louzü lah puhvei ashi vanou kaoduta-a bailai.  
6Chilihyu maivei acheche sünou puletaoye vupa peiwe, ana shodo ashi 
soumai louzü lah puletao vei dutounü hinou muloua baiwe.  
7Mai ashi nanou thaiyu phaki, puhvei areih-a koa thaita-a baiwe, alia Ramai 
samo maivei kini khesü muh liro ha-a bailai.  
8Acheche maiye veahoyu hinou vupa peilai; anou süna hisü mai ashi mainou 
thaosou deloua bailai.  
9Ramai sümoyu nanou puh münou kinapaye soushi peiwe, ana tsüdo süyu 
vanou acheche maina louzü vupa peiwe.  
10Acheche mainou kaozhou veia buyu phaki, nuhmai-rümai khenou vasa-a 
buwe; ae maishiyu mai thaiyu phaki, asah soua shusou shawe.  
11Chilih checheyu mai livei shiha vanou nuh sü pola pokupa peiwe, ana süsü 
maishi mai münou soushi souha baiwe.  
12Kinapamai liye soutaiyu nasü tsü ha-e, ana tsüsüyu mai liwo lapai chamoe.  
13Mü la-a maichi pao-a laiyu mai nanou kheichi pophao-a baiwe, ana 
louchelou veiyu mai nawo louzü kheichi poku peiwe.  
14Süthai peimai hayu hisü tyahrü hai kaoduta-a baiwe; ana douzü-apei mai 
pouyu buh hisü kaozhou veia bulai.  
15Vakou maili vei chimü pfüyu mai nasü lengai-a bailai, ana chimü pfüyu 
ngaorayu maisü rako veie.  

16Zhuveasüh naotupai nou khuhraoyu ngaoloue, alia zhaipou shiyu mainou 
chingi ngaoloue.  
17Maiye zhuvea süyu hai lahye donou veia baie, ana hraishiyu mai sü lahye 
soushilou-a baiwe.  
18Mai shiyu mai sü shodo ashi sünou buu soua ngao-a bailai, ana acheche 
hinou vuthou khaitouyu mai nasü veikhaimo-a buu aveih ngaolai.  
19Acheche hinou latei toulouyu mai sü hrilai, ana hashi thaihu-a laiyu mai sü 
thai-a bailai.  
20Tsüle shimoyu maisü Mapao nou ngaorae, ana kaozü vah souyu maisü 
puhnou leshie.  
21Cheche vuzünou mai ashimaiye sü souvea peimoa panou talai moe, ana 
checheyu maitaowo tureipa loulai.  
22Hüvei shoyu naotu linou puh hi aveih ashi sükulou süyu tsü hayu thaio, vo 
nghou hi sana bahkha ali khikhai touyu büa baie.  
23Acheche mainou jüpa-a buyu khesü haveih nou ngaoloulai; mai ashimai 
nou vuzhia buyu nasü ngaolouyu phaki, mai hrülai nou rapa-a baiwe.  
24Mai kamai-a nou pangai khaimoa pei-zhi koutewe, anou toungipu pa-a baie. 
Mai kukheli nou peizütao-a peimoa totei sho-e, anou puhsü chejü-a baiwe.  
25Tolayu mai liye sü soungi peilai, alia maiye soukha peiyu mai sü soukha hai 
ngaoloulai.  
26Maikhe mainou thoudzü phabayu maiye sü chaa peiwe, ana maikhe maiye 
thoudzü zhopeiyu maisü shiha ngaolai.  
27Haveih nasü lenoua phoulai maisü tsükhouyu sü ngaolouwe, ana hashi 
phoua laiyu maisü, süna ngaoloua bailai.  
28Lahvei nangiye louche-a buyu maisü kaki süünghou raitayu büa raita-a 
bailai, ana acheche mainawo louzü houki süünghou lapayu büa veishoa bulai.  
29Lah puhvei kikhamaiye souveayu mai nasü akhai hi kou haliro bulai moe. 
Voyu mai nasü teisa nou tsüvei maivei kilai soukoute-a bailai.  

30Acheche maivei rashiwo hriloure vei süübe alie, ana zhaipou shiyu nanou 
hrü sü pota-a baiwe.  
31Acheche maiye deiphao hinou buu peiyu thaisü, mai ashimai alia mah 
souyu maiye kazhou koute tudee peipulai!  

Tsüchitao 12 

1Maitalia paodou peiyu sü leshi louzü tsüdo ye leshiwe, ana tudee peiyu naye 
ngaorayu mai nasü vode.  
2Mai aveih mainou Mapao vei jüpa ngaoloue, ana shodo ashi souyu maiye 
puhnou ngaorae.  
3Shodo ashi souyu mai sü halia soushuloulai moe, ana acheche maivei kamaa 
sü lükhai tilai moe.  
4Chapfü veihli hai maipuo vei peirüe, ana haongu pfüve thouyu chapfü louzü 
puhvei rao hinou tahngiyu büa baie.  
5Acheche mai vei tsü louzü züwe; mai ashimai vei dou-apei louzü shodo ashi 
sü baie.  
6Mai ashimai vei chipaotao louzü maiye southare donou dah-a bubaie, ana 
acheche maivei chipao sünou puletaoye vupa peiwe.  
7Mai ashimai sü popa laihwu bailai alia hakata-a bailai, ana acheche maivei 
kikhamai louzü laloulai.  
8Puhvei tsüveiyu na thaifüa puhye mainou paosho-e; ana kaozü moyu tsü 
pfüyu maiye sü mainou ngaorae.  
9Tai-noutou soua lah vah souyu mai nanou mai nghoujü hinou duso zhaisou-a 
toure ha-a buyu na jünou veipu hie.  
10Achechemai lisü puhvei kikhaorütao ye soutaosoua kiko peiwe, ana mai 
shimai louzü zhaipou shisho-a baiwe.  
11Kounou shoa tatayu maina sü touso alao bulai, ana komoyu vah liye thaihu-
a laiyu puh sü tsü ha-e.  

12Mai ashi navei ki hai khousho-a soukhaitoua buyuma shita baiwe, ana 
acheche maiwo soutaosoua maa tsülou latsü loulai.  
13Hashi soumai nawo lah puhvei chipao hinou muloua baiwe, ana acheche 
nawo veahore hinou turei paloua baiwe.  
14Nenou chi paoyu ae soupfü khaitouyu thaifüa ne sü buu ngaolai; lahnou 
souyu vah sü lah hi dakhai velai.  
15Vomai liwo teisa nou lah puhye kao-e tea baiwe, ana tsüvei maiwo mainou 
paodou peiyu züa tawe.  
16Vomai livei kheitsü hai mainou sühalou baiwe, ana tsüvei mai louzü 
mainou hrao soupeiyuma shamea loua baiwe.  
17Cheche chi paoyu puhnou kaozü nasü souwe, ana da shaki souyu nanou 
shodo ashi chi paopeiwe.  
18Paohahayu chipao sü khoche nou khüyu büa baie, ana tsüveiyu maivei 
chipao sünou maiye souvei peiwe.  
19Dayu haio teile daotili donou baie, ana checheyu louzü teisa nou hria 
bukou loulai.  
20Ashi do phoua buyu mai lüthou hisü shodo ashi nou bue, ana haveih soure 
donou tsüchoda-a bumai louzü lesayu bue.  
21Acheche mai hi veahoyu hai vepalai moe, ana mai ashimai louzü veahoyu 
nou phoua bu bailai.  
22Dayu mütai hai Mapao nou ngaorae, ana puhvei chipao thaifüa vah souyu 
maiye sü puhnou jüpae.  
23Souzü süyu maili nou puhvei tsüdo hai pokhei khailouwe, ana vomai nou 
puhvei kaomoyu tsü hai sha-a laiwe.  
24Kounouyu mai linou maiye tukhasa-a hrülai, ana heakayu maina louzü mai 
qila soua bailai.  
25Dopfüyu hai nanou maiye soukhao baie, ana chi lako aveih linou puhye 
sousava peiwe.  

26Acheche maiwo puhvei samaitaoye kaozü hinou süthaisa-a tapeiwe, ana 
mai ashimai luduwo puletaoye süthaimah peia baiwe.  
27Hikei mai liwo puhnou phoua buyu nasü ngaoloulai moe, ana kounouyu 
mai linou muteiyu nangi ngaoloulai.  
28Checheyu maivei ludu hai hriyu nasüe, ana hashi souyu maivei ludu louzü 
athai sü baie.  

Tsüchitao 13 

1Tsüveiyu nah linou puh puo vei paodou-apei sü keiwe, ana maiye ngaohiyu 
mailinou maichi kei moe.  
2Mai aveih linou lah puh mü hinou paopayu rashithou aveih nasü toulai, ana 
shodo ashi souyu mai nawo louzü züvei-a buyu sü baie.  
3Lah müye tukha louyu mai sü lahvei hrü hai vulouwe; chaochao soua chi 
paoyu maisü lahvei hrü hai souhaloua baie.  
4Heakayu mai linou hataralia jüpasho-a buyuma, puhnou sünasü ngaoloukhai 
tilai moe. Kounouyu mai sü puletao nou jüpa-a buyu veishi hai ngaoloulai.  
5Acheche mai linou dayu hai ngaorae, ana mai ashimai liwo haongu alia 
hashi hinou vah souwe.  
6Acheche sünou chileeyu maili vei ludu sü khopeie, ana mah nanou mai ashi 
naye panou kaoduta-a baiwe.  
7Mai kamai-a halia hayuma toungiyu khokho souwe; mai kukheli nou hayu 
khokho souwe, anou toungi shoa bue.  
8Mai livei hrü hai hüpayu muh sü puhvei chingi-e, ana touhayu mai liwo po-a 
vupaloure halia hae.  
9Acheche maili hai vavei shoyu ava ali büe, ana maishiyu maivei meivabvü 
louzü souhei bailai.  
10Mai chi chouba-a rochiyu nasü khaityayu likhei baie, ana mainou paodou 
peiyu züyu mai hiwo tsüvei sü bue.  

11Thahaha-a ngaolouyu chingiwo hataha bailai, ana tititou nou pojükhai 
louyu mainawo pulailai palai.  
12Areih vetemoyu thaio tsüle pepoa baiwe, ana jüpa souche louyu nawo ahri 
süübe lie.  
13Paodou peiyu nasü ngaophou moyu puhsü lah pei hi hakayu pove louwe, 
ana kharochi tsükhou louyu mai sü buu ngaolai.  
14Tsüvei maili vei doupeiyu hai ahri dzüla lie; kaozhou ashi hi loulaiyu phaki, 
sünanou nevei hrü hai vupa peilai.  
15Tsüvei nanou maivei jüpa ngaoloue, ana mainou louchelou hoyu maina 
louzü haka tayu ludu hi tawe.  
16Kaozü süyu mai nanou vah soutamo jünou tsü cholouwe, ana voyu mai 
linou lah puhvei voyu shapao-a baiwe.  
17Kopola peiyu mai ashi nanou maikhe maiye panou veahoyu daowe, ana 
louchelou veiyu kijü pamai linou souvei louyu pfüve peiwe.  
18Paodou peiyu chi pobayu maina sü touhayu ae hraongu ngao-a bailai, ana 
tudee peiyu chi keilouyu mai nasü tsükhou peiyu hai ngaolai.  
19Jüpa vete louyu hai daizhou koute veisa! Ana voyu mai donou ashi hinou 
pah pfürei tabae.  
20Tsüvei maiye sa-a tayu mai sü tsüvei palai, ana vomaiye sa-a tayu mai 
louzü veahoyu vedao-a bailai.  
21Rako ashi sünou mah souyu maiye thaihu-a laiwe, ana acheche maiye 
haveih nou buu peilai.  
22Mai aveih mainou puhvei tounah mai hi nangi khesü kaa khaidai peiwe, 
ana mah maili vei chingi sü acheche mai donou pojü khaipeia baie.  
23Touhayu mai linou vukhai touyu dei hinou thoudzü alao ngaolou süe, ana 
süsü kaozü moyu sünou phailai baiwe.  
24Süra nah hai to-e, ana mü nah-wo zü-a baiwe. (Lah nahye tudee moyu 
maisü, nahye leshi moe; ana nahye leshiyu maisü tudee peiwe.)  

25Acheche mai louzü toujü-sojü moe, ana mai ashimai liwo houzü-a bukoute 
bailai.  

Tsüchitao 14 

1Naotumai livei tsüvei nanou lah puh ki sü soulouwe, ana voyu naotupai 
louzü lah puh bah nou soushi loua baiwe.  
2Cheche-a tayu mai nasü Mapao ye piwe, ana kheirei souyu ludu hi tayu 
nanou Puhye ngaophou moe.  
3Voyu mai livei chipaoyu haio lah puhye dare süüda ali baie, ana tsüvei mai 
livei mütai nou puletaoye vupa peilai.  
4Sa-a tatayu chode hayu buh hisü thou hae; ana shinamara pouyu hai chode 
vei pfüchi vanou vewe.  
5Louchelou veiyu shaki mai nou dayu chi pao moe; ana dayu la-apeio louzü 
dayu likhei pao baiwe.  
6Maiye ngaohiyu maisü hako hinou tsüveiyu phoua baie, ana tsüdo sü 
tsüsüyu maili donou talapa-a baie.  
7Vomai nou buyu buh hisü buso, daiolouzü sühisü nenou tsüdo lia douloulai 
moe.  
8Süyu maili vei tsüveiwo louzü lah puhvei ludu sükuloue. Maili hai daivanou 
tsüha-e toulouzü, puhsü lah süwe tea tsücho louyu vanou vo-e.  
9Ramai nou mai ashi maiye lekhawe, ana maicheyu nawo puhvei jüpa 
ngaolouwe.  
10Lüthou nou lah vei veayu nasü süwe, alia shevai-shesü maili noua puhvei 
lesayu nasü zha ngaozholai moe.  
11Mai ashimai vei ki sü souhawu bailai, ana acheche mai vei ki louzü 
veipalai.  
12Mai linou ludu haina hai kaore tea tsücho-a buyuma, sünasü akhai hi kou 
thailou veiyu ludu soulou veie.  

13Nü-a buyu teile hi-a lüthou sü levea-a bubaie, alia savayu vei akhai sü 
dongai baie.  
14Kaozümo souyu maili hai lahnou ngaozü thaifüa ngaolai, alia mai aveih 
maili sü puhvei vah sovei thaifüa buu ngaolai.  
15Chaome souyu mainawo haveishi nou louche baiwe, ana souzü süyu nawo 
louzü puhnou daiki tawe tiyu zhuwe.  
16Tsüvei mai linou leikeia hashi hinou tarei talouwe, ana voyu nawo 
shameayu laiwu-a chaochao sou-a baiwe.  
17Lekha shiyu mai liwo thoulou moyu vah souwe, ana lahvu soulou süyu mai 
louzü shamea süe.  
18Tsüvei moyu mailiwo lah puhnou vo-a kaozü moyu soukhai touyu nasü 
ngao-a baie, ana dokai veiyu maiwo louzü tsüdo aveih nanou vepeirü 
soupeiwe.  
19Hashi nasü haveih na nghoujü nou khurüwe, alia mai ashi nanou acheche 
mai hinou zhuvea peio tea kholai.  
20Touhayu mai sü lah puh kinapamai koutea jüpa moe, ana toungi nawo 
louzü samai khamai alao bue.  
21Lah kinapaye ngaophou moyu haisü mah-e, ana touhayu maiye zhuvea 
leshi peiyu mai sü savalai.  
22Haveih souyu mai sü mainou louchelai alia tsükhouyu ngaolai; hashi soure 
bo phouyu mai sü kaomo tare.  
23Teroyu teitei hisü shupa bue, ana mü pha-a laiyu maisü touha-a bailai.  
24Tsüvei maivei peirü louzü puhmai vei ratsü nasüe, ana voyu nasü kaozü 
moyu hinou sülouwe.  
25Cheche-a shaki soupeiyu nanou mai hrirai vupa peiwe, ana dachi paoyu 
nawo maiye doutha peie.  
26Mapao ye piyu hinou maili vei leduyu sü bue, alia puhvei kikhamai hai 
kaozhou vei-a bulai.  

27Mapao ye piyu hai ahri vei dzüla lie, süvanou athai vei rüh hinou tarei 
paloulai.  
28Mai pouyu hinou veo vei kathe sü bue, ana mai hayu thaio puh sü hakata-a 
bailai.  
29Sososoua lekhayu nasü tsüveie, ana lekha ashi mai lisü puhvei kaozü moyu 
sü soupa ngao-a baie.  
30Kaonasha touyu tsüle hai pfüphaoye souvei peiwe, ana maiye ngaoraiyu 
hai-o sourao hi sou ashi soua tangiyu büa baie.  
31Touhayu maiye souveayu mai sü puletaoye soupeiyu Ramai ye ngaophou 
moe, ana vea-a laiyu maiye leshi peiyu maisü puhye tsükhoue.  
32Mai ashi mai sü lah puletao vei hashi souyu vanou hakata-a baiwe, ana 
acheche mai louzü puhvei chileeyu vanou baibu ngaolouwe.  
33Ratsü hai tsüsüyu mai hrülai hi bue, ana sünasü vomai linou sümoe.  
34Acheche nanou tyahrü liye souduso peiwe, ana mah touyu haina louzü 
tyahrü taraliye donoua hraongu sü baie.  
35Tsüvei-a vah souyu kilai mai lisü veo vei jüpa ngaoloue, ana puhvei lekha 
rarou nasü haongu vah souyu mai hi bue.  

Tsüchitao 15 

1Veitou-a nou chila peiyu linou lekhayu sü soukhai peiwe, ana rarayu chipao 
linou lekha soupa peiwe.  
2Tsüveimai linou chi paoyu phaki, puletao nou tsüdo sü panou veisho-a 
ngaowe, ana vomai müwo kaozü moyu chipao pao-a baiwe.  
3Mapao vei nghithou sü veishi hi zhuwe; ashi alia aveih teitei nou zhu poa 
bue.  
4Chipao lako veiyu sünou ahri pove peiwe, ana chipao lako ashi nanou 
maivei tsüle souphe baiwe.  

5Voyu maili hai puh puo nou paodou peiyu khesü ngaophou moe, ana tudee 
peiyu zülouyu mai nasü tsüveie.  
6Acheche maivei ki hisü nangi alao bue, ana mai ashimai vei nangi sü veaho 
vedaoyu phaki souhakhai baiwe.  
7Tsüdo aveih haisü tsüveiyu mainou polata peiwe, voyu mainou soumoe.  
8Mai ashimai livei posheelayu hai Mapao nou ngaora-e, ana mai veiyu livei 
veachi sü puhnou jüpae.  
9Mai ashimai vei ludu sü Mapao nou ngaorae, ana checheyu phoua laiyu 
maiye puhnou leshi-e.  
10Kaomoyu vah souyu maisü tatei sho-a souvea peilai; deiapei ngaorayu 
maina sü thai-a bailai.  
11Thaimai buh hi koute-a Mapao nou daibue touyu veishi sü ngaokhai touwe; 
süthaisü kabüa mai linou tsüchoyu khesü Ramai hinou pokulou khailaige?  
12Maiye ngaohiyu mai liwo maiye panou souzü peinü moe; puletao hai 
tsüveiyu mai hinou kabülai touyu sü nouba-e.  
13Maikhe mainou vasayu phaki nüwe, ana leveayu phaki zhu veimoe.  
14Tsüsüyu mai livei tsüle haio tsüdoye phouwe, ana vomai li-o kaozümo nou 
tou-a laiwe.  
15Veahoyu maili hai teisa nou tero koute-a bubaie, ana savayu maiwo tobai 
soumo-a khonüh nüwe.  
16Touha-a buyuma Mapao ye piyu hai nanou toungi-a veahoyu maina jünou 
veipu hie.  
17Ngaorayu maiye koa touso veihli nou toua buyu jüo leshiyu maiye koa 
vupou nou toua buyu nou veipu hie.  
18Lekha shimai linou radaipa peia züvei baiwe, ana shamea süyu mainou 
soukaona peiwe.  



1483 

 

 
   Sheeyu Baibel 

© 2009, Bible Society of India. 
 

 
 

 

19Heakayu mai vei ludu sü shuhbe nou paohou loua baiwe, ana maicheyu mai 
vei ludu louzü ludu ka-e.  
20Tsüveiyu nahmai nou puoye sousa peiwe, ana voyu mai liwo puh pfüye 
ngaophou moe.  
21Kaozü moyu hai tsühayu maina donou lesayu alie, ana tsüsüyu mai liwo 
cheche-a tawe.  
22Douzüapei mai hayu thaio choda-a buyu khesü mahta baiwe, ana paodou 
peiyu mai alao buyu thaio puhmai nou veiloulai.  
23Kaotou touyu chila ali hai mai li donou sashoyu lie, alia teile thaotouyu 
chipaosü daizhou koute veisa!  
24Tsüvei mai bo hai ahri hi tapo-a reikhewe, puhsü panou khekou thaimai 
buh hisü takoulai moe.  
25Mapao nou khaophu souyu maina vei ki sü soushi peilai, ana mimeamai vei 
deirai hai vupeiwe.  
26Mai ashimai vei tsü hai Mapao nou ngaorae, ana lesheeyu mai vei chipao sü 
Puhnou kei veie.  
27Zümo hinou dutou nüyu maina sü puh kikhahi veahoyu southoulou baiwe, 
ana seihla ngaorayu mai sü hriloulai.  
28Acheche mai liwo kabüa chila peilai tea tsüchowe, ana maishi mai livei mü 
louzü hashi laapa baiwe,  
29Mai aveih maivei veachi sü Mapaonou kei peiwe, ana maishi maivei louzü 
pomoe.  
30Nghithou hi ava nanou lethouye sousa peiwe, ae ko veih nou souraoye sou 
hriva toupeiwe.  
31Souzüre donou deipeiyu kei louyu maina sü tsüveie.  
32Paodou-apei loubayu mai nasü lahye soushiloua baie, ana tudeiapei 
keilouyu mai nasü tsüsü ngaopu loulai.  

33Mapao ye piyu hai ratsü vei doupeiyu alie, alia tainou souyu hai tsükhouyu 
jünou rai-a tawe.  

Tsüchitao 16 

1Tsücho dayu haio mai zha-e, ana chila peilaio Mapao veie.  
2Mai li vei vah haso veishi hai puh nghithou hio louzü khaotou tea baiwe, 
ana Mapao louzü puhvei tsüle nou zhua baiwe.  
3Nevei vah sü Mapao hi thaothoulo, sütou louzü nevei chodayu veishi sü 
souche loulai.  
4Mapao nou hateitei hai vah bukhai-a soukhai toue, mai ashimai koute-a 
panou veahore donou soukhai toue.  
5Zhaipou shiyu mai hrülaiye Mapao nou ngaora-e, cheche vuzünou puletaoye 
sü souvea peimoa panou taloulai moe.  
6Chi züyu ae louchelou veiyu vanou mah sü khailu peilai. Mapao ye piyu mai 
sü panou hashi daolai moe.  
7Mai linou Mapao vei jüpa souloure touyu thaio, puhnou puhvei ngaobamai 
koute-a samai soulouwe.  
8Kaozü moyu hinou nangi alao ngaolouyu najüwo, cheche hinou titya 
ngaolouyu nanou veipu hie.  
9Mai ali nou tsüchodawe, ana Mapao nou puhvei phika süthaita peiwe.  
10Ramai nou zhopeiyu vemai ali hio, puhnou chikuyu phaki mah soumoe.  
11Cheche-a sühdouyu ae macha hinou kadouyu alia tsüle sheesha tea huha 
souyu hai Mapao nou jüpa-e.  
12Vemai nou hashi souyu hai ngaorayu alie, daiolouzü vebuh hai acheche 
hinou soushupa khaitoue.  
13Checheyu hai vemai vei jüpae, alia puhnou cheche chi paoyu nasü leshie.  
14Veo vei rarou hai thaiyu ko pfümai ali büe, ana tsüvei mai linou süsü 
soukhai loulai.  

15Vemai livei pah vayu hisü ahri bue, alia puhnou jüpayu hisü houki teirü 
pfüve peiyu teihao büe.  
16Ratsü ngaolouyu nanou sana ngaolouyu najünou veipu hie, shahu ngaolai 
jüwo tsüsü nanou dolo.  
17Checheyu mai vei ludu-o ashi hinou tarei talouwe, lah ludu zhutou louyu 
puhsü puhvei hrü hai khailupa loulai.  
18Khaophu soupa khai-e hakata baiwe, ae rochi lekhai-e kaotayu nou rai-a 
baie.  
19Tainoutou soua touha-a buyu nanou khaophu soua maivei shaolouyu navei 
zhiloua kuku-a buyu jünou veipu hie.  
20Paodou peiyu chipao keilouyu maisü duso palai, alia Mapao ye lülou cheyu 
maisü lesayu maie.  
21Tsüveiyu naye sükulou süyu mai tea kuwe, alia keiveiyu chipao sünou 
maiye pa thai-nüyu soupu peiwe.  
22Tsüvei maiye donou ratsü hai ahri vei dzülae, ana voyu maiye paodouyu 
hai hamako baie.  
23Hasüyu mai hai raomo jünou tsücho louwe, alia puletao vei chipao hisü 
maiye panou keinüyu hai thoupu louwe.  
24Keiveiyu chipao haiwo laivoudzü büwe — kei veishoe alia pfüphao-a souvei 
peiwe.  
25Mai linou ludu haina hai kaore tea tsücho-a buyuma, sünasü akhai hi kou 
thailou veiyu ludu soulou veie.  
26Vah soumai livei müzhoyu sünou puhye panou vah soupu louwe, daiolouzü 
puhnou houzüyu haina sü rukha soulou nüe.  
27Muh hayu mailinou shodo ashi souwe, alia puhvei chipao hai soushoyu mei 
ali büe.  
28Kaozümo soumai linou zü-veiyu polata peiwe, alia kheichi paoyu mailinou 
sah-po khaye pora peiwe.  

29Zhaipou shiyu mailiwo puh kinapaye lalouwe, alia puhye hashi hi süthou 
peiwe.  
30Nghimai chouyu maisü kaozü moyu tsü chodawe, mütai muchi louyu mai 
nanou hashiye pa lata-a baiwe.  
31Peipaoyu hai aveih sodu soulouyu vei peirüe; hrümai shoyu nasü acheche 
mai vei buu-e.  
32Heamea süyu nanou khouko buyu mai jünou veipu hie. Lahye tukha 
lousüyu nanou nuhdu veishi khasa-a buyu jünou veipu hie.  
33Maikhe mainou Ramai vei leli nasü rako dazhuwe, ana chila 
peilaiyuo Mapao pha baie.  

Tsüchitao 17 

1Züvei-a buyu ki li hinou khonüh nüa buyu jüolouzü kaonaphi teanou khoto 
müsha ali touyu nou veipu hie.  
2Tsüveiyu qila mai linou hraongu vah soua laiyu puhvei paopu nah peinou 
tukha soulai; alia puhnou chinamai ali büa kaathao zholoulai.  
3Shahu alia sana hai meinou dei-a zhuwe, alia maivei tsüle haiMapao nou 
zhuwe.  
4Vah ashi souyu maisü maishiyu mai chi keiwe; alia dayu maisü shodo ashi 
soumai vei chi keiwe.  
5Touhayu maiye konüyu maisü puletaoye soupeiyu Ramai ye ngaohei-a baie; 
mai linou veahoyu vedaoyu phaki lesayu maiye sü tudee vuzülai.  
6Tyaomaitao hai paipaoh maivei peirüe, alia nahmai vei kathe sü puletao vei 
puo maitao-e.  
7Tsükhoulou veiyu mainou dachi paocha moe, ae vomai nou koyu chi lia pao 
chamoe.  
8Seihla pei-a buyu nanou sünasü kheikhupa chuh ali büa louchewe, puhnou 
buliki veyuma veisodu soulouwe.  

9Maikhe maiye panou neye jüpa-a leshi nülouzü, puletao nou soumah 
khaitouyu khesü khaipeio. Mainou soumah khaitouyu khesü licho-a bukou 
teyu hai samai khamaiye soukho-a baiwe.  
10Tsüsü mai hi bakha ali züpeiyu nanou vomai li hi bakha kaihli dapeiyu 
jünou veipu hie.  
11Tobai soumoa souvea souroyu mai shimai hisü zhaipou shiyu kopomai ali 
büa athai sünou puletao hi velai.  
12Vomai linou puhvei kaozümo soua daore jüwo puhye panou vuh toutu 
shaolouyu vuhkü ye nou daobaio.  
13Mai linou haveih soupeiyu thaosü hashi nou khapei louzü, ashi sünou puh 
ki hinou talaikhai tilai moe.  
14Züvei parai hiwo dzü dekhai touyu zaibvü hinou dzü tsütayu büa baie; 
südonou züva pamo jünou tavai lou-a baio.  
15Mai ashimai ye panou talouyu moa acheche maiye paoshi peiyu mai ahai 
khinou Mapao nou raibüa ngaorae.  
16Tsüsüyu lia ha-a bulukhu daidonou vomai li bah hisü tsüvei hrüloure vei 
muh bukhai laige?  
17Samai liye teisa nou leshi-a baiwe, ae thaihou china mai liwo veahoyu 
phaki babou khare donou bue.  
18Tsü hayu mai linou chaachou souwe, ae kinapamai nghoujü nou maivei 
müpfü peia baiwe.  
19Chohla tanüyu mai nasü züveiyu jüpae; kikhu souku payu mai nasü haka 
tayu phouwe.  
20Kheirei tsüpfüyu mai lisü dusopa laimoe, alia kaozü moyu müli pfüyu mai 
sü veayu hi delou bailai.  
21Tsühayu nah ali hai puo vei leveayu sü baie; alia avomai li vei puo sü 
lesayu hae.  

22Savayu lüthou lisü pou aveih lie, ana levea koutea buyu hio sososoua 
southayu nasü baie.  
23Maishi mai liwo seihla peiyu polou-a zü nasü soumah peia baiwe.  
24Tsüsüyu mai linou puh pahsü tsüvei hilo pfüreiwe, ana vomai vei 
nghithouwo deiphao akhai hi zhua baiwe.  
25Voyu nah liwo puh puo le souvea peiwe, alia puhye napeiyu pfüye panou 
dongai pfüa baiwe.  
26Acheche mai hi zhotouyu hai veimoe; dusomai liye süüda nou dayu hai 
mah-e.  
27Lah vei chipao tukha louyu maisü tsüdo bue, alia tsüle kaonayu maisü 
tsüsüyu mai-e.  
28Vomai li koute-a raokhai timoa buyu thaio puhsü tsüveiyu mai pha-e tea 
chopeia bailai.  

Tsüchitao 18 

1Maiye koa hrüzholou sümoyu mai lisü lah puh jüpa likhei phouta-a baiwe; 
mai hrülai nou kaore tea buyuma puletao hai aetou moe.  
2Voyu mai linou tsüsüyu hinou savayu sü hae, ana lah puhvei tsüchoyu nasü 
paopa loure donou likhei te-a baiwe.  
3Hashi alia mah sü koa tazhowe. Nevei khekai hare touyu thaisü, ne hraongu 
sü ngao-a bailai.  
4Mai livei chipao sü thoushoa buyu dzü, veisho-a kütayu reitou ali büa ratsü 
sü bulou veie.  
5Mai ashimai liye souku peiyu hai veimoe, moa achechemai liye panou züna 
ngaomoyu hai kaomoe.  
6Vomai livei mütai nou züveiyu pove peiwe, alia puh mü nou süra dapeiyu 
khowe.  

7Vomai livei mü hai puhvei hakayu baie, ae puh mütai hai puhye donou rüh 
baie.  
8Kheichi paomai livei chipao hai touvei shoyu touso ali büa baie; sütao nou 
vasou khevai louta-a baiwe.  
9Heakayu maili hai soukanghi peiyu mai bütoua baie.  
10Mapao vei zhih hai khoushoyu reihbu alie, acheche mainou sühi tuvelou-a 
zhouvei ngaolouwe.  
11Toungi mai chingi sü puhvei khouyu nuhdue, ae kuyu kivo ali büa puhye 
vupeiwe.  
12Hakatayu vemojüo mai li le hai maiye ngaohia baiwe, ana tainou souyu 
nawo tsükhou peiyu jünou ra-a tawe.  
13Chila peimo jünou mai chi sü keitou louraio, sübüa soulou moyu thaio, süsü 
lah nevei voyu alia hraongu baie.  
14Mailinou sounouyu shamea lousüe, ana thaonou le pepoyu sü mealoulai?  
15Tsüveiyu mai linou tsüdo pojü louwe, alia tsüveio nou tsüdoye phouwe.  
16Mai livei sapeina nou puhye donou buh soukhai peiwe, alia puhye 
adusomai nghoujü hi save peiwe.  
17Chi-lou kuyu phaki, puhvei zü rai-a paoyu nanou kaoyu büa baiwe, mai 
kukhe navei zü tave paomo jüwo.  
18Khouko bushoyu mai ahai vei chi-lou kuyu phaki, rako dazhuyu nanou 
züveiyu hai akhai soupeiwe.  
19Thaihou jürai maivei soukha peiyu haio khoushoyu nuhdu ali büe, ana 
züveiyuwo ki aduli hinou kivo khaku khaitouyu büa baie.  
20Puh mü vei rashithou nanou mai lisü rukha loulai; puhvei mütai vanou 
shipeiyu thou sünou puhsü toulai.  
21Athai ae ahri sü nevei mali khouko hi bue, alia sünaye leshiyu maisü süna 
vei thou toulai.  

22Maipfü ngaolouyu mai nasü havei li ngaoloure, alia Mapao hinou puhvei 
jüpa sü ngaoloure.  
23Touha mai nasü ra-a khowe, ana toungi mai nanou chi-la shi-a chila pei 
baiwe.  
24Samai kamaio khaokhao tisou-a samai soua baiwe, ana samai kamaio 
thaihou jüraimai jünoua hei-a thaoyu bue.  

Tsüchitao 19 

1Kaozü moyu chipao-a ae vo-a laiyu maina jüwo louzü chilee chechea 
touhayu mai lia veipu hie.  
2Mai linou tsüdo ha-a buyu hai veimoe, alia tharara-a tayu mai nanou ludu 
tamah baiwe.  
3Mai linou züdou moyu soupfüa haka tayu phaki, puhnou rapa-aMapao pei hi 
paodu-a bubaiwe.  
4Nangi sünou samai ashu taoli save peiwe, ana touhayu mai liye samai 
khamai nou thaowua baiwe.  
5Chikuyu buh hi da-a lah-apei mai nasü souvea peimoa pa talai moe, alia da-a 
chi paoyu mai nasü turei palou hoe.  
6Mai hrülai nou lelah veiyu maina jüpa phouwe, alia mai hrülai nou maiye 
sapeina peisüyu naye samai sounüe.  
7Touhayu mai naye thaihou jüraimai hrülai nou puhye ngaora-a baiwe; 
daizhou koute puhvei samaitao nou puh hinou hrotalai! Puhnou chipao lako 
aveih nou jüa thaihuyuma, puletaoye seilou moe.  
8Tsüvei ngaolouyu mai nasü lahye leshiwe; tsüsü khailouyu mai nasü duso 
palai.  
9Da-a la-apei nasü souvea peimoa panou talai moe, alia dachi paoyu maisü 
hakata-a bailai.  
10Vomai linou vasho-a hrüyu hai thao moe, alia kilai mai linou adusomai pei 
hi pa tukha souyu hai zhai moe.  

11Tsüveiyu maili-o sososoua lekha baiwe. Mai linou puh hi soumah peiyu 
phaki, sünaye khaipeiyu hai veikayu nasüe.  
12Vemai livei lekha hai chipeikhaoduo nou rayu büe, ana puhvei jüpa louzü 
pounghou pei hi vidzü koupeiyu büe.  
13Voyu nahli hai pfüpuo donou soukanghi peiyu baie, alia chapfü shiyu-o ki 
zhaoyu büa baie.  
14Ki alia chingi hai pfüpuo hinou kaathao loue, ana tsüsüyu chapfü 
louzü Mapao likhei nou peiloua bailai.  
15Heaka nülouzü puhye panou heakha theo; zhinü louzü panou zhiwo, ana 
puhsü pouzüa bailai.  
16Ramai vei chikha zü louyu maisü hrü sholai; sünaye ngaophou moyu mai sü 
thai-a bailai.  
17Touhayu maiye zhuvea poupaoh peiyu hai Mapao hi poupaoh peiyu raibüa 
baie, Mapao nou puhye sü peidakhai-a bailai.  
18Nahle-a bukinou ae doulousüa bukinou ne nahye tukhalo; nenou sübüa 
soulou moyu thaio, ne nahye panou shitare donou ne sü puhye soukha peia 
baie.  
19Lekha shishoyu mai nasü puhye panou ngaozü nasü ngaolou theo; nenou 
puhye phapei louzü haithaia ne sü soupua bailai.  
20Paongao peiyu keilo ae paodou-apei polouo, sükulouzü haithai ne sü tsüvei 
loulai.  
21Mai ali vei tsü hisü chodayu hai alao bue, ana Mapao vei leli thaifüa soushu 
paloua bailai.  
22Mai linou souzüyu hai chilee chechea hrüyu nasü baie, dayu maili jüo 
touhayu mai-a veipu hie.  
23Mapao ye piyu nanou ahri hi süthai save peie; süna buyu mai sü vaphi tea 
soyu ngaolouwe; puh sü veayu vedaolai moe.  
24Mai kamai-a heaka leyu donou touso koutea lah mü hi pokhe thounü moe.  

25Maiye ngaoheiyu maiye dapeio, sütou louzü chaome souyu mai-a souzü 
nasü douloulai. Tsüsü mailiye souzü peio, sütou louzü puhnou tsüdo ngaopu 
loulai.  
26Puoye souchoroyu ae lah pfüye hulaiyu mai nasü hrao soupeiyu alia 
souzüh-vei peiyu nah ali baie.  
27Anahna, nenou paodou peiyu sü keibare touyu thaio, ne sü tsüdo vei chipao 
hinou tarei tare.  
28Muh lia hayu lah-apei mai linou zü naye konüwe, alia mai shimai navei mü 
nou ashi touwe.  
29Maiye ngaohiyu mai naye donou mah paodu peire donou souda chewure, 
alia vomai liye dapeire donou soudawure.  

Tsüchitao 20 

1Zhaoh hai havei nya moe, zhoah sokhai-e maiye züva-a baiwe; südonou mai 
talia sünaye panou süthaimah peiyu mai sü tsü veimoe.  
2Veo vei ngaopi shoyu lekha rarou nasü kipeikhaodu livei raah büe; puhye 
rasou payu mai nasü lah puhvei hrü hai souhaloua baie.  
3Züveiyu hinou tavai talouyu maisü tsükhou louveie; ana vomai louzü züva-a 
bubailai.  
4Heakayu mai nanou tahtayu teile hinou tathoulou moyu puhsü chaki halia 
chachi loulai moe.  
5Mai livei tsüle hisü tsü hai thoushoyu dzübvü hinou dzü buyu raibüe, ana 
tsüvei mai linou süsü paipa loua bailai.  
6Mai alao soumoa nou lah kukuvei veiyu ae chileeyu sü sha-a paowe, ana 
thao nou louchelou veiyu maiye ngaolou süe?  
7Tsüle sheesha touyu ae kaozü vah souyu pou buyu nahmaitao hai daizhou 
koute rako veisa!  
8Vemai linou chikuyu buh hinou buyu phaki puhnou veiyu shiyu teitei 
ngaokhai tilouwe.  

9Thaonou “Avei tsüle-o soushee loure; Ewo mah hinou sheeshare” tea paolou 
süge?  
10Sühdou mahyu alia kacho doumahyu ahai kheinou raibüa Mapaonou 
ngaorae.  
11Nahmaitou koutea puh vah hinou puhnou souyu sü shilouwe; alia puh hai 
kao-e ae chechewe touyu sü sülouwe.  
12Chouyu nyou alia ngaoyu nghithou, sühai kheinou Mapao nou soupeie.  
13Zü-zhiyu ye leshawuso, ne touha shulai; ne nghithou hrüpalo, sütou louzü 
ne tounghi-a bailai.  
14“Haire shie, taire shie,” tea na hrüyu nanou paoe; ana puhnou tayu thainou, 
khaosou khaiwe.  
15Sana bue, alia muhtei chuh-a alao bue; ana tsüdo veiyu mai mütai-a 
muteipu hie.  
16Mai ali vei sabanü polo, puhnou shimomai livei müpfü peiyu phaki, alia 
puhye chaa hinou mukhailo puhnou vakoumai donou müpfü peiyu phaki.  
17Tsüle sheemoa ngaolouyu nasü chuo nenou touvei shoyu touso ali büa toua 
malae, ana nakouwo ne mü hai chuhsa touyu büa bailai.  
18Tsüchoda taohai douzüapei nou soushu peiwe; tsüvei-a süthaiapei nou koa 
reih soupeiwe.  
19Maiko paoshi-a laimai nou kheichi pophao peiwe; südonou chaochao soua 
chipao-a laiyu mai liye koa tasouo.  
20Pfüpou maiye chaayu maisü puhye sü meivabvü souhei loua zhiteiyu buh 
khaiyu büa khai-a bailai.  
21Talabou-a ngaolouyu nangi sü neye donou haveih lia soupeilai moe.  
22“Enou ashina ye paohkha peilai” tea paoso, Mapao vei vu kholo, sütoulouzü 
Puhnou neye soukha peilai.  

23Tsüle sheemoa sühdou peiyu ae kaomoa kacho doupeiyu maiye 
süMapao nou ngaora-e.  
24Mai livei phika sü Mapao nou lüpei-a baie; süthaisü daibüa mai linou puh 
ludu sü sükulou khailaige?  
25Ramai hi posheela peilai tea chaachou soumo jünou rai-a tsücho toulou 
raio, sükumo louzü ne sü lengai-a bailai.  
26Tsüveiyu vemai linou soumah khaitouyu maitaoye sü phoupaloua bailai, ae 
puhnou zhuveayu ha-a tudei pei-a bailai.  
27Mai alivei rako hai Mapao vei meivabvü baie, puhvei lekhe teitei po-a nou 
phoulou baiwe.  
28Chi züyu ae louchelou veiyu sünou veo yesü pokhai peiwe, alia puhvei 
vebuh sü acheche nou pfülapa peiwe.  
29Nahle maivei savayu ae veiyu hai puhmai vei pfüchi-e, ana tsümai livei 
hüveiyu haiwo puhmai vei peipao-e.  
30Zhime dapa peiyu bahkha nou ashi ye polai peiwe; hekhokho peiyu nanou 
vasou khevai loute soushee peiwe.  

Tsüchitao 21 

1Vemai ali vei le hai Mapao bah hinou reidzü büa baie, Puhnou venüyu buh 
hisü panou küve-a baiwe.  
2Mai linou souyu vah veishi hai lah puhvei nghithou hiwo kaokhai tea baiwe, 
ana Mapaowo puh lethou hinou zhua baiwe.  
3Acheche ae kaozü nanou soulo; süna hai Mapao nou posheela peiyu jünoua 
jüpapu hie.  
4Ngaohiyu nghithou alia khaophu souyu lüthou, mai ashimai vei meivabvü, 
haitao veishi nou mah baie.  
5Kounouyu mai nanou tsüchoda khaitouyu taosü veimo soua toungi hisü 
süthai save thoupeiwe, ana lehoyu mai liwo chelou jüyu hi ve-a bailai.  

6Dayu hinou ngaolouyu nangi louzü thasho-a khaophu phoutayu teihao büa 
baie, ae athai vei rüh baie.  
7Mai ashimai navei zhaipou shiyu sünou puletaoye paipoa ta-a bailai, 
daiolouzü puletao nou souzü nasü soubae.  
8Mahyu maina vei ludu louzü khirukao baiwe, ana sheeyu maina louzü kaozü 
vah souwe.  
9Züvei süyu maipfü liye koa ki li hinou buzho laijüo maivei kikai touli hinou 
hrüyu nou veipu hie.  
10Mai ashimai livei tsüle hi louzü hashi sounü koute-a bua baiwe; puletao 
hisü maiye zhuveayu sü hae.  
11Maiye ngaoheiyu mai liye tudee peikhaie, chaome soumai nanou tsüvei 
pawe; tsüvei mai liye paodou peikhaie, puhsü tsüsüpu louwe.  
12Checheyu Ramai, puhnou mai shiyu maivei ki hisü zhu-a nou bue, ae 
puhnou mai ashi maiye sü hakayu hi laithoua baiwe.  
13Touha mainou krayu pai kei bayu mai nawo puh-a vuli kra palai, ana mai 
linoua puh pai sü kei peilai moe.  
14Mai ali nou ne pei hi lekha louzü, kheikhei sou-a puhye sapeina ali peilouzü 
puhvei lekha sü souna loua bailai.  
15Kaozü nasü soupeiyu phaki, mai aveih mainou lesawe, ana ashi soumai 
donou leveayu li baie.  
16Tsüsü vei ludu hinou tarei tayu mai lisü athai maivei vejüyu buh hinou ve 
solai.  
17Vayu phou-a laiyu mai nasü touhamai li sou bailai; zhaoh alia theadzü ye 
leshiyu mai nasü toungi laimoe.  
18Mai shimai sü acheche maiye hüpa louyu muh baie, alia lü hayu mai nasü 
checheyu maina donou baie.  
19Zhaipou shiyu ae nolealeayu maipfü liye sa-a bure jüwo radeiki li hinou 
taho hrüyu-a veipu hie.  

20Muh teiyu chingi haio tsüveiyu mai livei ki hinou bua baiwe, ana vomai 
liwo süsü touhaloua baiwe.  
21Checheyu alia leshi zhuvea phouyu mai nasü ahri alia tsükhouyu sü 
ngaoloulai.  
22Tsüveiyu mai linou khouko bumai vei nuhdu pei ngaopa louwe, alia 
puhmai nou louche-a buyu kivo sü soushiloua baiwe.  
23Kaozhou ashi ae veahoyu sü daolai moe toulouzü, soutaosoua ne lah mü-li 
sü tukhalo.  
24“Ngaohei-o” touyu sü khaophu souyu ae dulapayu maina vei zhih-e, puhsü 
zhaipou shia lado soua vah souwe.  
25Heakayu maina vei jüpa nou lah puhye southalou baiwe, daiolouzü puh bah 
sü vah soubae.  
26Teisa nou mai ashimai nawo maivei thainüa bubaiwe, ana checheyu mai 
nawo lela veisho-a peikoute-a baiwe alia halia shokhailou moe.  
27Mai ashimai nou posheela peiyu hai Mapao nou ngaora-e, puhnou ashi 
tsücho-a pove peiyu-a ngaorapu hie.  
28Da-a lah-apei (Da shaki souyu) mai nasü hakata-a bailai, ana soutaosoua 
maivei chipao kei louyu maisü laloulai.  
29Mai ashimai lisü khuveiyu zhai soua baiwe, ana maicheyu mai liwo lah 
puhvei ludu sü tsücho louwe.  
30Tsüvei linoua, kaiyu linoua, douzüapei linoua po-a Mapao ye dulou hoe.  
31Rhei nasü reih soure donou souda khaitoue, ana veilou 
ngalouyuoMapao vei bah hi bue.  

Tsüchitao 22 

1Zhih aveih nou laiho toungiyu noulai dolo tea paolouzü, zhih aveih nanou 
doloua baio.  

2Toungi na-a ae touha na-a koa dao bailai; Mapao nou puletao mai hrülaiye 
sü soupeia baie.  
3Souzü süyu nawo kaozhoushi vere ngaolou-a tuchü louwe; ana chaome 
souwo louzü süna hi tapokou süna veayu dao-a baiwe.  
4Tainou souyu alia Mapao ye piyu vei buu louzü tourai ngiyu, khuhaohyu 
alia hriyu nasüe.  
5Rai-shuh alia rüh southou khaitouyu nasü kaozümo maivei ludu hisü bue; 
lahnou lahye kholouyu maisü sütao hinou tavai talouwe.  
6Nahtou liye puhnou tazü douyu ludu hinou douzüpa peio, sütoulouzü 
puhnou tsüpayu phaki-a sütao hinou tarei talai moe.  
7Toungi nanou touhana peinou tukha souwe, alia maivei poupaoh louyu mai 
nasü pouapei navei kilai baie.  
8Kaozümo thou vuhthouyu mai nasü veahoyu chachi bailai, alia puhvei 
lekhayu süüra nasü shita-a bailai.  
9Lela veiyu maiye sü hra peilai, daiolouzü puhnou puhvei touso hai touhayu 
maiye koa zhitouwe.  
10Maiye ngaoheiyu maitaoye sü hulaiwuo, sütoulouzü züveiyu-a ta-a bailai, 
alia züvayu ae chi ashi paoyua ha-a bailai.  
11Tsüle sheesha touyu ae chipao lako aveih paoyu mai nasü, veo vei samai 
sou-a bulai.  
12Mapao nou tsüdoye sü zhu-a nou khopeiwe, ana puhnou lühayu navei 
chipao sü popa laihwu baiwe.  
13Heakayu mainou paoe, “Kipah hi chipeikhaodu bue! Eye lududo hinou 
southawu bailai.”  
14Cheche moyu naotu livei mü sü thoushoyu kaobvü alie; Mapao nou rarouyu 
mai nasü sühi delou bailai.  
15Kaozü moyu sü nahmai vei tsüle hi bue, ana tukha souyu sünou sükhesü 
puh hinou hulailoua baiwe.  

16Lah chingi ngaopu loure donou touha maiye souveayu, moa toungi maiye 
peiyu nasü, lah touhata-a bailai.  
17Keilo, Enou tsüvei mainou paoyu chipao khesü ne hi doupeilai. Puletao vei 
dou-apei khesü ne le hi pothou khailo,  
18nenou sütao hai licholoua poa vah souta louzü, savayu nasü nenou 
ngaoloulai.  
19Enou nevei lüloucheyu nasü Mapao hi panou bulou nüwe; südonou chu 
Enou sütao hai ne hi paongao peilai.  
20Enou neye donou chipao shirou hai rüpei khaitoue. Sütao hisü paodou-apei 
alia tsüdo aveih khesü louwe, 
21ae neye kaoyu ae checheyu sü doupeilai. Süthaisü neye seitayu maitao hisü 
nenou checheyu chila sü peiloulai.  

Tsüchi Araina 

22Touha maivei shaosouo, daiolouzü puhsü halia hae, moyuma vea-a bumaiye 
robomü hinou pahshi soupeisouo.  
23Daiolouzü Mapao nou puhmaiye sü phaobo peilai alia puletaoye soupira 
peiyu maiye sü puhnou sübüa soupeilai.  

Tsüchi Ahaina 

24Lekha shiyu moa zhaipou shiyu maiye samai sousouo, moa lekha-a laiyu 
maiye koa tasouo.  
25Molouzü ne-a puhvei zhaidou doulou shulai alia rüh hinou ne-a lah lou 
muhlou bailai.  

Tsüchi Asüna 

26Mai paoh pfüyu maili vei müpfü khaiso, molouzü ne-a mai pao pfüyu mai 
souta shulai.  
27Nenou paohkhai touyu nasü khalou hoyu thaisü, puletao nou nevei züphao 
sü pota-a bailai.  

Tsüchi Adaina 

28Paipaoh maivei deirai chuh sü poda laisouo.  

Tsüchi Angouna 

29Ne vah soulousü shoyu mai lia ngaoho moe? Puhsü vemai nghoujü hinou 
la-a bubailai; puhsü züdou moyu mai nghoujü hinou la-a bulai moe.  

Tsüchitao 23 

Tsüchi Arouna 

1Nenou aduso mailiye koa toulai tea buyuki, ne nghoujü hi dai bue touyu 
zhutou louo.  
2Ne hai tonghou shiyu mai alie toulouzü soutaosoua lah neye tukhalo.  
3Nenou puhvei touveiyu touso nasü jüpa shosouo, daiolouzü sünanou neye 
soushi peilou veie.  

Tsüchi Anaina 

4Chingi ngaoloure donou teroua vah soula lesouo; phibah khailoure donou 
tsüvei cholo.  
5Nevei nangi khesü mei keipha touyu ali hinou hatalou veie, süna hai 
sükhaimoa shouh pfülou-a lüche büa tei hi zhaokhe ta-a bailai.  

Tsüchi Acha 

6Toteiyu mai livei raokhao tousouo; puhvei touveiyu natao sü jüpaso. 
7“Talou toupulo” tea puhnou ne hisü paowe, ana puh lekhe hisü sübümoe. 
Puh sü puhnou tsücho-a buyu nasü baie.  
8Nenou touthou khaitouyu khesü rüpawu bailai, alia nevei chipao lako aveih 
khesü hamako bailai.  

Tsüchi Akü 

9Vomai ali hi chipao aveih paore donou tesouo; daiolouzü puhnou nevei 
tsüchitao sü ngaophoulai moe.  

Tsüchi Kirou 

10Puopao maivei deirai chuh polaiso, moa pfüpuo hayu maivei deirai taisouo.  
11Daiolouzü puletaoye Vupa-apeio nasü khoushoe; Puhnou puletao donou 
neletaoye dulai.  

Tsüchi Kiali 

12Paodou-apeio vei chipao khesü soutaosoua keilo, alia nenou tsüdo chipao 
khesü doulou süyu koute doulo.  

Tsüchi Kiahai 

13Nahmai aliye tukha nümoyu sü sousouo; nenou puhye süra nou dayuma 
puhsü thailai moe.  
14Nenou puhye süra nou dapei louzü, nenou puhye rabedushao hinou puhvei 
hrü hai vupaloulai.  

Tsüchi Kiasü 

15Anahna, nenou tsüvei louzü, Esü savalai.  
16Nenou tsüsü chipao paolouzü, Esü lesa sholai.  

Tsüchi Kiadai 

17Mah souyu maiye thainü souo; ana newo Mapao ye piyu hinou teithetsü 
lichopoa hrülo.  
18Cheche vuzünou sühisü thaikhai veilai, alia nevei areih nasü soude 
laihwulai moe.  

Tsüchi Kiangou 

19Keilo, anahna, alia tsüveilo, alia nevei tsüle hai nenou hrüpfüa tayu ludu 
nasü soutaosoua cholouo.  
20Zhaoh sozhiyu mai hrohi moa tohou shiyu maitao hrohi busouo;  
21Daiolouzü sozhiyu mai alia tohou shiyu mai sü touha-a bailai, alia pfünüyu 
nanou mai liye sahhea nou banou peia bailai.  

Tsüchi Kiarou 

22Neye napeiyu ne puo pai keilo, alia ne pfü tsüpayu phaki, puhye ngaophou 
moyu souso.  
23Acheche nasü hülo, ae sünasü zolaiso; tsüvei, paodou-apei, alia tsüsü taosü 
hülouo.  
24Acheche mai livei puo sü lesa sholai, nah tsüvei ali nalou nasü puh hinou 
sayu soulai.  

25Ne pfüpuoye panou ne vanou khaophu soulo, alia ne pfüye panou lesalo.  
Tsüchi Kianai 

26Anahna, nevei tsüle sü Eye peio, ae nevei nghithou sü avei ludu sü zhulo.  
27Khakhapfü ae chilee moyu naotumai hai thailou veiyu rüh baie.  
28Honapai nou maivei shaomai büa dazüa khowe alia mai taoliye sü soumah 
peiwure.  

Tsüchi Kiacha 

29Thaomai nou dopfüwe? Thaomai nou leveage? Thaomai nou pepo-a bue? 
Thaomai nou nolealea-a chi pao-a buwe? Thaomai nou nghithou homara-a 
buge?  
30Teile poulao zhaoh sozhi-a laiyu maitao, zhaoh lathou hrüloua solai tea 
buyu maitao-e.  
31Zhaoh hai homara-a buyu phaki, pai hinou reipha phayu ki alia lavü kouyu 
phaki zhaoh sü zhuso. 
32Akhai hisü sünanou nghou büa daolai, alia laih büa keipei-a bailai. 
33Ne nghithou sü sheemoyu na ngaopalai, alia ne sü kaomoyu chi paopalai.  
34Ne sü zai touchü hinou soubu soua dazüyu mai li büa bailai, dzüluki vei 
haosah deka peinou pa züyu mai li büa bailai. 
35“Puletao nou Eye da-a phare,” tea nenou paolai, “Eye mainou da-a phare, 
ana Enou sülou more. Daisounou E hai kushulou hodesa? E zhaoh pai kukhe 
li phoutalai.”  

Tsüchitao 24 

Tsüchi Kiakü 

1Mai ashi maiye thainüso, moa puletao ye koa bunüso.  
2Daiolouzü puletao vei tsüle hio shodo ashi phou-a baiwe, alia puletao nou 
mü hepayu chüsü maiye soushi peia baiwe.  

Tsüchi Kai 

3Ratsü nou ki sü soulouwe, alia tsüsüyu nou süsü soushu palouwe. 

4Tsüdo nou muteihyu alia veishoyu chingi taonou poh-a kide taosü 
phoulouwe.  

Tsüchi Kaili 

5Tsüveiyu mai li hai khouko bumaili jünou veipu hie, alia tsüdo buyu maili 
hai pfüchi bumai jünou kopu hie.  
6Daiolouzü tsüveiyu süthaiapei vanou ne reih soulou süe, alia paodou-apei 
mai alao bulouzü reih sü veilouyu bue.  

Tsüchi Kaihai 

7Ratsü hai vomai donou süloure hai tateih sho-e. Puletao nou tateiyu chi 
phayu phaki, chi lia paolou hoe.  

Tsüchi Kaisü 

8Hashi soure donou tsüchoda-a bukou teyu mai nasü vahshi soupuna tea 
kulai.  
9Kaozümo do phouyu hai mah-e, alia maiye ngaoheiyu nasü mainou ngaora-a 
bailai.  

Tsüchi Kaidai 

10Rako shiyu teithe zhou ne zhai shitayu thaio, nevei pfüchi tousü titya baie.  
Tsüchi Kaingou 

11Southalai tea satayu maiye sü taho vupa peio; dathayu buh hinou hralou-a 
delou laiyu mai sü nükhai papeio.  
12Nenou haisü nevei vah moe tea pao-a mala-e, ana Ramai nou nevei tsüle sü 
süwe ae neye chikulai. Puhnou neye süwe ae neye zhua nou bue. Alia puhnou 
neye nenou soupfü khaitouyu vah thaifüa buu peilai.  

Tsüchi Kairou 

13Anahna, laivoudzü toukhaio, daiolouzü haisü veie, alia laivoudzü pho hinou 
zaokouyu hai touvei shoe.  
14Ratsü hai nevei hrü donou sübütoue; nenou süsü ngaolouyu thaisü haithai 
donou ne hi areih sü bue, ae nevei areih sünasü soudewu laimoe.  



1503 

 

 
   Sheeyu Baibel 

© 2009, Bible Society of India. 
 

 
 

 

Tsüchi Kainai 

15Acheche maivei kibu soushire donou mai ashimai büa dazüa kho-a busouo, 
puh ki hisü zhaipou shitya souso.  
16Daiolouzü acheche mai liwo bakha anai koute kaodu tayuma lashu loua 
baiwe; ana mai ashimai louzü veahoyu veyu phaki hakata-a bailai.  

Tsüchi Kaicha 

17Neye ngaobayu mainou kaodu tayu phaki asah souso, alia puhnou phi 
hralouyu phaki ne lesaso;  
18molouzü Mapao nou ngaoloua ne hi vamoyu soushulai, alia puh hinou 
puhvei lekha nasü pfürei tashulai.  

Tsüchi Kaikü 

19Hashi soumai donou ne pikhai tisouo, alia mai ashi maiye thainüso; 
20daiolouzü mai ashi maisü thaikhai hi halia hae, mai ashimai vei meivabvü 
sü souhei bailai.  

Tsüchi Shirou 

21Anahna, Mapao ye alia vemaiye tsükhoulo. Puhaiye khaityayu maiye sü koa 
vah souzhoso;  
22sükuyu maiye hisü hakatayu hai thashoa velu veie. Ramai nou moa vemai 
nou kabüa soushi peishulai touyu sü ne sülou süvu?  

Tsüchi Kukhetao 

23Haitao-a tsüvei mainou paoyu chipaoe: Chikuyu hi soukuyu hai veimoe.  
24Mai ashimai na hi “Ne mah hae” tea paoyu nasü, maikhe mainou chaalai, 
alia tyahrütao nou ngaoralai; 
25ana mai ashi maiye züpeiyu maisü savayu ngaolai, alia hra aveih khesü 
puletao hi bulai.  
26Tsüle sheesha tea nou chila peiyu hai cheche-a sapokha souwe touyu vei 
shee alie.  
27Nenou dou sü souda loumojü ae kabüa ne hriloulai touyu khesü souda 
loumojü, ne ki sü souso.  



1504 

 

 
   Sheeyu Baibel 

© 2009, Bible Society of India. 
 

 
 

 

28Kaomoa nou ne kinapa maiye dashaki soupeiso, alia maiye süthaimah peire 
chipao sü paoso.  
29Haibüa paoso, “Puhnou ahi soupeiyu büa E-a puh hi soupeilai; puhnou ahi 
souyu na thaifüa Enou puh pao khapeilai.”  
30Enou shakawo vei doupe hi tachokoue, tsühayu maili vei darkha kipei pe hi 
tapoa koue;  
31alia zhukhaio, sühisü rai-shuh nou chüpa bouchü loure; alia dei sü 
ngubetao nou pa phouloure, alia sünavei chuh nou kivo khokhai touyu khesü 
pesasa tare.  
32Süthaisü Enou ngaoloua tsüchoe; Enou zhuloua paodou peiyu khesü süloue.  
33Dazü kholoulai hie, zhikho touloulai hie, bah khyapoa sokho touloulai hie 
tea bulouzü, 
34touha sohayu nou haolai mai ali büa ne hisü ve-a bailai, alia nevei jüpa nou 
reihmai ali büa velai.  

Tsüchitao 25 

Solomon vei Tsüchi Kukhetao 

1Haitao-a Solomon vei tsüchitaoe, Judah hi Veo Hezekiah vei larü rüyu 
maitao nou rükhai toue.  
2Pokukhai touyu nasü Ramai vei khouko ava nasüe, ana vemai kathe louzü 
popa ngaopeiyu nasü noue.  
3Tei nou kuyu büa ae zaidzü nou thouyu büa vemai vei tsüle hai phoupa 
louhoe.  
4Shahu hinou komoyu hubatao polaiwuo, sütaosü hukupu donou likhao 
soululai.  
5Mai ashimai hai vemai nghoujü hinou hulaiwo, sütoulouzü puhvei vebuh sü 
acheche hinou soushu loulai.  
6Ne lah vemai nghoujü hi talou lasouo, moa adumai buh hi pa lasouo.  

7Daiolouzü nevei buh nasü ne jünou veipuyu mai ali hi peio tea paoyu jünou 
neye buh haina tapa polo tea paoyu nanou veipu hie.  
8Nenou ngaoyu nasü thalasou chikubu hi popaha tisouo; daiolouzü akhai hi 
ne kinapa mainou neye hrao soupeiyu phaki ne daisoulai?  
9Kinapa maiye vamoyu bulouzü, ne hai lah vamoyu nasü phaloua baio, 
maivei kheichi sü vakou paopa phaoso.  
10Sükumo louzü mai hrülai nou neye kheichi pokulou sümoyu mai ali baie 
tea paoshulai, alia ne sü hraongu pfüa ne zhih shiyu sü akhai halai.  
11Thaohsho-a chipao li paoyu hai sana nou souyu phoshi ali shahu khao hi 
thoukhai touyu büe.  
12Tsüvei shoyu mai linou paopiyu hai kei louyu mai lisü veikayu sana nou 
soukhai touyu bahkha moa zhusana jünou veipu hie.  
13Louchelou veiyu kopomai ali hai puhye seita peiyu maitao donou chachiyu 
phaki, kaoshoyu vürah dzü büa souhrivaa peiwe.  
14Peilai tea paohkhai toua peimoyu mai nasü, teirü pfümoyu teihao moa 
teikhei büa baie.  
15Shamea süyu poa vemai liye taih lousüe, alia chilako aveih linou sourao 
koutea souphe peilou süe.  
16Nenou laivoudzü ngaolouzü, ne lah tou thao toulou-a baio; toupoule louzü 
ne sü rüpa-a bailai.  
17Ne kinapa mai ki hi talaiho buba leso, molouzü puhnou neye sa-a choshulai 
ae neye ngaorata shulai.  
18Lah kinapa hi da-a lah-apei mai lisü thailou veiyu reih basei, süübou moa 
khoche, moa vouloushuh büa baie.  
19Lühayu mai liye veahoyu teile hi loucheyu hai hu shiyu moa shovaiyu mai 
li büa baie.  
20Leveayu maili hi lou sou peiyu hai tei kaoyu teile hi na phapeiyu büa baie, 
alia vazhimü hi tai napeiyu büa baie.  

21Neye ngaobayu mai nanou hroua bulouzü, puhye khaoto patoulo; alia 
puhnou rei louzü, puh ye dzü pei-a pa kelouo.  
22Sükulouzü puh pei hi meithou khaipeiyu büa bailai, alia Mapao nou neye 
buu peilai.  
23Reilova vei teikhai nou teirü pfüve peiyu büa mai thailo nou maichi 
paoshiyu mai sü lekha rarou pfüve peiwe.  
24Züvei süyu naotu liye koa ki ali hinou bure jüwo ki shatouli hinou hrüyu 
nou veipu hie.  
25Kadou kounou ko aveih chouyu haisü, rei shoyu phaki dzükao paili keyu 
bütoue.  
26Acheche mai linou mai ashimai liye lou zho-a bo phou peiyu hai kühyu 
dzünghou moa sheemoyu dzüla li büa baie.  
27Laivoudzü alao touyu hai veimoe, südonou shohpeiyu chipao hai lailo.  
28Lahnou lahye tukhalou hoyu mai lisü pepotayu alia kaoro lia ha-a buyu 
nuhdu büa baie.  

Tsüchitao 26 

1Teilüki vüra kouyu alia chachiyu phaki teirüyu büa tsükhou peiyu hai vomai 
li donou thaomoe.  
2Ngaozü moyu chaa hai taohbu ha-a yaolaiyu raohoutao büa baie.  
3Süü hai rhei donoue, mükha hai rheisühye donoue alia süüda hai vomai 
donoue.  
4Nenou vomai liye puhnou nouyu thaifüa chila peilouzü, ne-a voyu süna 
bütoua baie.  
5Vomai liye puhvei kaozümo thaifüa chila peikhaio, sükulouzü puhnou lahye 
tsüveiwe tea choyu nasü kaomore touyu hai süloulai.  
6Vomai li bah hinou ko seitayu mai nasü lah puh phi jüdeloua baie, ae lah 
nou veahoyu sü poveloua baie.  

7Vomai livei tsüchi haio shovaiyu maivei phibah büa bubaie.  
8Vomai liye tsükhou peiyu mai nasü louka hi louthou khipa khaiyu büa baie.  
9Vomai linou tsüchi paoyu hai zhaoh sozhiyu mai linou shuh hai bah hinou 
polaiyu bütoua baie.  
10Mai linou ludu hinou tayu vomai moa zhaoh sozhiyu mai liye ngapoa vah 
souyu hai voulou kayu mai linou mai hrülaiye zhi peiyu büa baie.  
11Vomai linou kaozümo vah soukhai khaiyu hai sei linou rühpa khaitou hi 
khailou touyu büa baie.  
12Mai lia lah nou lahye tsüveiwe tea choyu ngaoho moe? Sübüyu mai hai 
vomai li hi-a areih bupu hie.  
13Heakayu mai nanou paoe, “Duva hisü chipeikhaodu bue! Ludu hisü 
chipeikhaodu bue!”  
14Kikhu ali hai vanü (kabacha) hi khizhu khaitouyu büa heakayu mai liwo 
züphao hinou dakou dakhe-a bubaiwe.  
15Heakamai nasü puh bah hai likhao hinou thaithou khaitua puh mü hi pokhe 
thoure donou hikei-a baiwe.  
16Heakayu mai linou lahye veishoa chila peitou toulou süyu tsüvei mai anai 
jünoua tsüveipu hie tea choe.  
17Mainou züvayu li hi louzhoyu hai hao-a laiyu sei ali nou daoyu büa baie.  
18-19Mai ali nou mai aliye süthaimah peiyu thainou, süsü Enou müzha baie 
tea paoyu mai nasü vomai linou thailou veiyu basei poa koyu büa baie.  
20Süü chüthou moyu thaio, mei sü heita-a bailai; alia maichi paoshiyu hayu 
buh hisü züveiyu ha-a bailai.  
21Meivi nou meibvü hi souyu büa ae süü nou mei deikeiyu büa mai shimai 
nou sha southou peiwe.  
22Maichi paoshiyu hai vashore! Etao nou sünasü jüpa shopoa nou 
zhaothouwe!  

23Müvei müthea nou ashi tsüle pfüyu mai hai naili aliye peivavayu dzünou 
nahokhai touyu büa baie.  
24Veikhokho souyu mai ali hai puhnou ngaora-a buyu nasü puhvei chipao 
lako aveih sünou pokuloua baiwe.  
25Puhnou chi lako veishoa paoyuma, puhye loucheso, daiolouzü puhvei lekhe 
hisü ngaorayu tya anai bue.  
26Puhnou ngaorayu nasü do dusho-a nou poku louyuma, puhvei ashi nasü 
maisou vejüyu buh hinou pophao papeia bailai.  
27Deibvü raoyu mai nasü sühi deloua bailai, alia chuh khaodu tayu maina 
hisü ludakhai poa ve-a bailai.  
28Dayu chi paoposhu daishi peikhai touyu naye ngaorawe, alia sei-jüyu mü 
sünou pa hakare vah souwe.  

Tsüchitao 27 

1Dosho donou khaophu souso, daiolouzü dosho teithe dai-e vepalaisa touyu 
sü ne sümoe.  
2Ne lah neye paosho moa mai kukhe liye moyuma vakoumai liye panou 
paosho-a baio.  
3Chuh ali hai süh bue, vünai hai süwe, ana vomai linou lekha soupa peiyuo 
sühai jünou süpu hie.  
4Rarou lekha payu hai zhaipou shisho-e; ana thaonou ngaoraiyu nghoujü 
hinou lalou süge?  
5Dua nou züpeiyu nanou kheikhei soua leshi peiyu najünou veipu hie.  
6Samai khamai nou zhizhu peiyuo veie; ana ngaobamai linou neye phaovoyu 
shodo ashi soulou veie, sünasü zhutou toulo!  
7Pou phouyu mai nanou laivoudzüa thainülai moe, ana houa laiyu mai liwo 
khayu touso koutea touveisho-a bailai.  

8Mailinou puh ki hinou tapayu hai raohou linou puh phe hinou tapayu büa 
baie.  
9Theadzü alia poukai nüveidzü nou mai liye souva peiwe, ana veayu linou 
tsüle souphe peiwe.  
10Nevei samai moyuma ne puo vei samai khamaiye ngaisouo. Nenou veahoyu 
teithe, ne thaihou-jürai mai ki hi hosouo. Hoshoa buyu nevei kityarai mai 
jünou nghiki nou buyu ne kinapa mai-a veipu hie.  
11Tsüveilo anahna, alia ale sousava peio; sükulouzü mainou Eye paoshiyu 
phaki puletao hi Enou chila peilou bailai.  
12Kaiyu mai linou kaozhou ashi zhingaoloua tarei talouwe; ana chaome 
souwo louzü sühi tapokou veahoyu dao-a baiwe.  
13Shimoyu maili vei müpfü lailouzü, puhvei sabanü sü pokhailo, alia mai 
linou vakou maivei müpfü peilai toulouzü puh hi hanali nou poa chaachou 
soukhailo.  
14Mai linou shohna nou kushu zhiloua puh kinapa maiye ha peiyu louzü chaa 
ali bübaie.  
15Teirüyu phaki thaomoa dzü zhaotatayu ali hai züvei süyu naotuli sü raibüa 
baie.  
16Honapaiye tukhayu hai teikhaiye nuchaolai tea teyu büa baie, mokhaia puh 
bah hinou theadzü polaiyu büa baie.  
17Hu linou ali hinou hei thaiwe, alia mai linou mai ali hinou doulouwe.  
18Doube koyu mai nanou süna vei rashithou sü toulai, alia kilai mai linou 
puhvei paopu ye kikotou peiyu nasü tsükhou peiyu ngaolai.  
19Dzü hinou lah zhu ngaolouyu büa maili vei tsüle nou maiye pongao peiwe.  
20Athai maivei deiphao ae mai livei jüpayu hai raibüa baie, sühai hisü 
rukhayu akhai hae.  
21Shahu alia sana hai mei nou dei zhuwe; alia maiye sü puhye paosho peiyu 
sünou poa zhuwe.  

22Vomai liye daposhu thainono khaitouyuma puhvei voyu nasü puh hinou 
halai moe.  
23Nenou soulou süyu koute soutaosoua nevei kikhaorü sü zhutou tilo, 
24daiolouzü nangi hai teisa nou bulai moe, alia vepeirü hai-a khaphao teitei 
hi bukou telou moe.  
25Poudai sailouyu thai, ashu nou lapa-a baiwe, alia deichitao phi hisü holou 
baiwe,  
26zhaotu mainou poa sabanü soulai, alia nghitutao nou dou livei muh peilai.  
27Nghitu kukhetao nou neye donou ae nevei kikha mai alia naotu kilai maitao 
donou naodzü peia kiko peilue.  

Tsüchitao 28 

1Mai nou thaihu moyuma mai ashi maiwo tuta-a baiwe, ana achechemai 
louzü kipeikhaoduo büa khuveie.  
2Teidei linou kaozü moyu mah soukhaie, süthai-apeimai alao pa-a baiwe; ana 
teidei sühi süthai-apei maitao hai tsüsüyu ae tsüdo buyu thaio, teile sosho-a 
kaona-a buloulai.  
3Khouko buyu mai linou touhamai liye souveayu haiwo teikhai teirü ashi nou 
routhou hüraiyu büa baie.  
4Chikha ye ngaophou moyu mai nasü mai ashi maiye paosho-a baie; ana 
chikha züyu maitao louzü puletaoye duwe.  
5Maishi mainou kaozü nasü sülou moe, ana Mapao ye thoyu mainou sünasü 
sütou toulouwe.  
6Tsüle sheesha teanou touhayu mai nanou kaozümo soua toungiyu maina 
jünou veipu hie.  
7Chikha züyu nahlemai nasü tsüvei-e, ana thoulou moyu maiye samai souyu 
nah linou puoye hrao soupeiwe.  

8Pousha vea souloua toungi louyu mai vei nangi khesü, touhayu maiye 
zhuvea peilaiyu maina donou pojü khaipeia baie.  
9Chikha zümoyu mai linou veachi paoyu hai, Ramai nou puhvei veachi sü 
keira sho-a bailai.  
10Maicheyu maiye süthai poa ashi hi thoupeiyu puhsü lah vei kaobvü hi 
deloua bailai. Mah hayu mainawo louzü veishoyu buu peilai.  
11Toungi maiwo lahnou lahye tsüveiwe tea cho-a baiwe, ana tsüsüyu 
touhamai nanou puh jünou süpu hie.  
12Acheche mailinou reih veilou khaie, sühisü dushoa savayu bue; ana mai 
ashi nanou dusopa khaie, maikhemai sü tutsüta-a baiwe.  
13Lah vei mahtao pokuyu puh sü duso palai moe, ana mah lawu-a vah ashi 
khesü thaokhaiyu mai sü zhuvea ngaoloulai.  
14Teisa nou Mapao ye piyu mai nasü sava-a hrüloulai, ana le khouyu puh sü 
veahoyu hi deloua bailai.  
15Mai ashi mai linou nuh teidei khoyu phaki, touhayu maiye donou 
kipeikhaodu nou rayu moa khushoyu vuhkü ali büa baie.  
16Tsüsü hayu tukha soumai lisü zhaipou shisho-a souveayu sü baie; ana 
cheche moyu naye ngaorayu puh sü puh hrü souso louwe.  
17Mah zhe vei kou pfü maisü panou athai koute veatheo, mai lia panou puhye 
soukha peiso.  
18Chilih cheche-a tayu puh sü kaozhou veia taloulai, ana kaozümo ludu hinou 
tayu puhsü kaobvü hi deloulai.  
19Kounou shopoa vah souyu mai sü toure alao bulai, ana komoyu liye thaihua 
buyu puh sü touha bailai.  
20Louchelou veiyu mai nasü vasa-a nou puhvei hrü hai hrüche loulai, ana 
thasho-a nou toungi nüyu maisü souvea peimoa panou talai moe.  
21Mai zhai zhu-a soukuyu hai veimoe, ana chiku peiyu mai kamai louzü 
seihla titouli hinoua mah ta-a baiwe.  

22Toteiyu mai linou toungire donou tu-a laiwe, anou touhayu nou puh pei hi 
velaire touyu hai puhnou sümoe.  
23Maiye züa nou souzü peiyu nanou, haithai hi, maiye paovei paosho peiyu 
najünou maivei jüpa hai ngaopu loulai.  
24Pfüpuo maivei vaolou-a “Hai louzü mah moe,” tea paoyu puhsü avomai 
kukhe jünou veipu moe.  
25Tounü kayu mai linou züveiyu sü soupa peiwe, ana Mapao ye lülouche 
louyu maiye sü soungi peilai.  
26Lahnou tsüchoyu naye loucheyu puhsü vomai li baie. Tsüvei puyu maili vei 
paodou peiyu sü züloua kaozhou vei-a bulou baio.  
27Touhayu maiye peiyu puh sü chelou jülai moe, ana nghithou pfüvaiyu 
puhsü chaa alao ngaolai.  
28Mai ashi nanou khouko bukhe khaie, maikhe maisü tuchü ta-a baiwe, ana 
puletao nou hata khaie, achechemai nou poupalai.  

Tsüchitao 29 

1Mainou züpei khaie, nou khoulailai payu mai nasü souveilou hoyu hi 
soushikou khaipeia bailai.  
2Acheche mainou nuh teidei khasa-a bukhai-e, maikhe mai hai lesawe; ana 
mai ashimai nou tukha soukhaie, maikhe mai hai chorosoua bubaiwe.  
3Tsüvei jüpayu mai nanou puoye sousava peiwe. Ana khakhapfü taoye koa 
tayu hinou nangi soura hayu hai voyu vah baie.  
4Vemai linou kaozü vanou tsüchoa bulouzü puhvei teidei hai duso palai, ana 
puhnou thoudzü likhei donou tsücho-a bailouzü puhvei teidei hai pepota-a 
baiwe.  
5Mai linou puh kinapaye chechemoa paosho peiyu hai lah phi hi rüh 
southouyu büa baie.  
6Maishiyu mai lisü lah vei mahtao vei rüh hinou muloua baiwe, ana 
achechemai liwo lado soua vasa-a nou bue.  

7Achechemai linou touhamai livei zü süwe, ana maiashi mai linou süpaitea 
tsü hai sümoe.  
8Maiye ngaoheiyu mailinou nuhdu sü mei shyao peiwe, ana tsüvei maiwo 
rarou nasü hulai peiwe.  
9Tsüvei mai linou vomai liye veiva louzü, avona sü teisa nou rarou-a nüh-a 
baiwe; kaonayu sü lia bulai moe.  
10Mai zhe teinüyu mainou tsüle sheeyu maiye ngaorawe, ana checheyu 
mainou puhvei hrirai vupa peiwe.  
11Avomai linou puhvei lekha veishi nou paopa khaiwe, ana tsüveiyu mai liwo 
shamealoua lekha nasü khaloua baiwe.  
12Teidei khoyu mai linou mahyuna chi kei peilouzü, puh khenou vahsoumai 
hrülai nou mai ashi soukhai ta-a bailai.  
13Touhayu maina-a alia souvea peiyupua raibüyu ali bue; Mapao nou puhai 
mai ahai khihinou ava panou ngaoloure donou nghithou peikhei khaitoue.  
14Vemai linou touhayu mai vei kaozü thaifüa chiku peilouzü, puhsü teile sho-
a nuh teidei khasa-a hrükou loulai.  
15Sühda ae tudei peiyu nah linou tsüvei peilai, ana lahdo souyu nah sünou 
puh pfüye hraongu pfüve peiwe.  
16Mai ashimai nou khouko pfüyu phaki, mah souyu mai poupawe; ana 
puletao nou kaodu tayu sü acheche mainou ngaolai.  
17Ne nahye tukha toulo, sükulouzü puhnou neye soyu peilai; puhnou neye 
sousava peilai.  
18Ramai chipao hayu buh hisü, maikhe mainou shameayu ha-e, ana Ramai 
vei chikha züyu mai sü vasayu maitao-e!  
19Chipao nou paodou peiyu likhei nou kilai mailiye souzü peilou hoe, 
daiolouzü puhnou süyuma popeilai moe.  
20Tsücho moa chi paohahayu mailia ne ngaoho moe? Sükuyu mai sü vomai 
nou areih bupu hie.  

21Kilai mai liye taibu kinou puhnou jüpayu khaikho soupei louzü, akhai hio 
puh vei kikaa thaolou bailai.  
22Rarouyu mai linou souzüvei peiwe, alia lekha shimai lisü mah alao souloua 
baiwe.  
23Mai livei khaophu nanou puhye ponakou bailai, ana tainouti souyu mai 
nanou khuhaoyu sü ngaoloulai.  
24Vaomai liye koa pasouyu pusü puhye ngaoba kayu maina-e. Puhnou 
chikuyu buh hinou checheyu chi paopei louzü neye tudeelai, alia paomo 
louzü Ramai nou chaa peilai.  
25Maiye piyu haio rüh hi lou-a baiwe, ana Mapao ye louche-a bulouzü 
zhouvei-a bailai.  
26Mai hrülai nou aduso maivei jüpa sounüe, ana Mapao hinou mai linou 
kaozü nasü ngaolouwe.  
27Mai ashi maiye sü acheche mainou ngaora-e, ae acheche maiye mai ashimai 
nou ngaora-e.  

Tsüchitao 30 

Agur vei Chipaotao 

1Chipao haitao hai Jakeh nahpoutu Agur vei chipaotao-e: “Ramai sü Eye koa 
bumoe, Ramai sü ahi ha-e, ae E sü souloure khouko lia hare.  
2Cheche vuzünou Ewo maili soure donou chemoe, Ahio mai linou pfüyu tsü-a 
ha-e.  
3Enou tsüvei doulou more, ae Enou Ramai vanou haliro sülou more.  
4Thaonou raki hi khewu-a khaikou louyu bue? Thaonou teikhaiye puh bah 
hinou pojü louyu bue? Thaonou sah hinou dzü beh louyu buge? Thaonou 
deiphao kainghou veishi soushu loue? Nenou sülouzü, puh zhih sü thaotoue? 
Puh nahpoutu sü thaoge?  
5“Ramai vei chipao veishi nou cheche-a baie! Puhvei vuapei phouyu mai sü 
puh hai rü büa bue.  

6Puhnou paomoyu chipao lihai puhnou paowe tea paolouzü, Puhnou neye 
souvea peia bailai alia neye dayu maili soua poloua bailai.”  

Tsüchi Kukhetao 

7Oh Ramai, ne hinou E na ahai kholai; sühaisü E thaimo jünou pa ngaolouyu 
sü soupeio:  
8Ahinou dayu nasü doushoa polai peio; alia Eye touha shoyua moa toungi 
shoyua peiso; Eye rukhalou süyu touso sü peio.  
9Hakinou E hai toungi sholou louzü, neye malaiwua “Mapao sü thaoe?” tea 
paoshulai. Mokhaia E hai touha sholouzü, maivei vaota-a avei Ramai zhih sü 
soushi shulai.  
10Kilai mai aliye puhvei paopu nghoujü hinou paoshiso, paolouzü puhnou 
neye chaa peishulai, ae ne sü mahyu hi loushulai.  
11Lah puo ye chaayu alia lah pfüye paosho moyu mai-a bue.  
12Lah nghithou hinou sheesha touyu mai-a bue, ana puh sü lah vei houshi 
hinou khüshee loumoe.  
13Lahye veisho-a choyu mai bue, alia puhnou lahye daizhou koute veisa tea 
cho-e!  
14Kamai-o puhmai huh hai khoche büa buyu mai bue, kamai huh-o kaiti büa 
puletao nou deiphao hi touha-sohayu maitaoye souhalai tea bue.  
15Vaa hai nahnaotu ahai bue, ae puhai zhih sü “Eye peio,” tea sapei khaitoue. 
Rukha khaimoyu na adai bue:  
16Rabedushao, nahapfü vei nahbvü, teirü jüpa-a buyu dei the, alia nulouhoyu 
meikei.  
17Puo maiye ngaoheiyu maitao alia tsükhaivu payu thai pfü maiye ngaophou 
moyu maitaoye sü lüche panou toulouyu kaobaie, moyuma rashopeiki panou 
puletao vei nghithou sü daola pa-a kaobaie.  
18Na asü hai Eye donou khupa shore; adai nasü Enou sülou hore:  

19Lüche nou tei hinou zhaoyu, nghou nou chuhlya hinou tayu, dzüluki nou 
zai pei hinou ludu phouloua tayu, alia naotu maili ae poutu maili leshi louyu 
haitaoe.  
20Chilih moyu maipfü linou haibüa hrüwe: honapai nou khulou vah soulouyu 
thai, dzü khüloua haibüa paoe, “Enou vah mahlia soumoe!”  
21Na asü khehinou deiphao sü nguwe; ae adai na puhnou healou hore:  
22qila mai linou pa vekou louyu, vomai linou tounüyu veishi toulouyu,  
23lesha hayu naotumai linou maipuo ngaolouyu, alia kilaipai nou paopai buh 
pa thaolouyu haitaoe.  
24Deiphao hi taishoyu hrikhaona adai bue, ana sütao hai tsüdo veishowe:  
25Chasei: puletao hai lülouhoyu khaona touli baie, ana puhtao nou teilü 
kinou touso pojü louwe.  
26Chukhaotu: puhtao-a lülouhoyu khaonatou baie, ana puhmai nou chuhlya 
hinou ki soubuwe.  
27Khazü: puhtao hisü veo hae, ana puhtao nou me souloua zhaotawe.  
28Harakiki: nenou puhye sü bah nou nülou süe, ana puhtao hai veo vei ki 
hinou ve bu-a baiwe.  
29Na adai hai puletao nou tayu zhai ngaoloua ngaovei showe:  
30Kipeikhaodu hai soukhaonatao hinou khoukayu khaona alie ae halia ngaopi 
chamoe;  
31Nghitsü, Dulapo-a tayu houdzü, alia veo nou puhvei maitao nghoujü nou 
phika kayu.  
32Hakinou ne hai avomai lisoua lahnou lahye kushoa tsücho-a bulouzü, 
moyuma hashi soure donou roh-a bulouzü, ne bah sünou ne mü hi thoulo.  
33Daiolouzü chonaodzü hai vapei khaige, chonaodzüke popalouwe. Nenou 
maili vei nghou dapeiyu phaki zhe pawe, alia lekha daipa peikhaie, züveiyu 
pawe.  

Tsüchitao 31 

Vemaiye Paodou Peiyu 

1Chipao haitao hai Veo Lemuel vei pfünou puhye paodou peiyu chitaoe:  
2“Ne hai Enou leshi shoyu anahpoutue, Enou veachi paoyu chila nasüe. Enou 
ne hisü dai-e paopeilai?  
3Nevei khouko sü naotumai hi peisouo, vemaiye souhare ludu hilao tasouo.  
4Sükhesü vemai donou moe, O Lemuel, vemai hai zhaoh soyu kao moe, zhaoh 
sü vemai linou thainüyu kaomoe.  
5Puhmaitao nou zhaoh sore touyu thaisü, chikhatao hai ngai-a bailai, alia 
maikhe maitao hi souzü vahtao hai souche peimoa poreilai-a bailai.  
6Zhaoh hai thailaiyu maitao hi peio, alia le pepoa buyu mai hi peio;  
7puletaoye panou soloua puletao vei touhayu ae veahoyu nasü ngaiwuo.  
8“Chi paolou sümoa buyu maitao donou chi paopeio. Veahoa laiyu maitao vei 
zü sü vupeio.  
9Puletao thaosoua chi paopeio ae checheyu hinou chiku peio. Touha sohayu 
maitao vei zü vupeio.”  

Lamo Shoyu Maipfü 

10Maipfü veili hai thaonou ngaolou süe? Puhsü mutei chuh jünou mutei 
puhie.  
11Puhvei khapuo nou honapai ye louchewe, alia puhsü touha sohalai moe.  
12Hopainou puh hisü vah veih soupeiwe, hopai vei hrüsasü hashi soukhai 
toulai moe.  
13Honapai nou kounou shopoa nou soumaisah alia züzüyu sabanü sü souloua 
banouwe.  
14Honapai nou huha souyu maivei dzüluki ali büa ki hisü touso hai pove 
peiwe.  
15Honapai nou teithemo-a buki nou kushu loue, ae puh kikhamaiye touso 
soupeiwe, alia kilai mai hi vah lüpeiwe.  



1518 

 

 
   Sheeyu Baibel 

© 2009, Bible Society of India. 
 

 
 

 

16Honapai nou ki-lu khesü zhuloua hülouwe, lahnou kuluyu sana nou darkha 
kipei soulouwe.  
17Honapai nou khya sü khochü touloua puh baokao sü soukhou louwe.  
18Honapai nou puhvei na sü huhpa bue touyu rai-a sülouwe, honapai vei 
meivabvü sü khei teile hi-a ngheitu moe.  
19Honapai bah sü louhmü hi khaiwe, alia lah vei sabanü sü daoloua baiwe.  
20Honapai hai touha sohayu mai hi lülah veihshoe.  
21Honapai nou puh kikhamai donou vürah ye ngaopi moe, daiolouzü puhnou 
lah kikhamaiye donou banoure sabanü rai-a tuda khaiwure.  
22Honapai hai lahvei züsah rülouwe, ae kikha maiye sabanü veisho-a 
tupeiwe.  
23Honapai vei maipuo hai mainou shiha loua baiwe, ae puh sü nuh hi 
matsüyu maitao hrohi loulouwe.  
24Honapai nou veishoyu sabanü ae khyakho khesü souloua huha souyu mai hi 
zolouwe.  
25Honapai sü khouko bue ae mainou tsükhou peiwe, alia honapai nou vere 
teithe donou ngaopiyu hae.  
26Honapai hai chipao lako aveih ae ratsü loua chi pao-a baiwe.  
27Honapai nou puh kikhamai vei ludu sü zhutou louwe, alia sato touwu moe.  
28Puhvei nahmaitao nou puhye hra ngaolouyu pai tea kuwe, honapai vei 
khapuo nou puhye sü paoshowe.  
29“Veishoyu naotumai alao bue, ana puletao mai hrülai jünou ne-a veihkae,” 
tea puhnou paoe.  
30Mainü nanou souvo peiwe, alia hüveiyu hai hako baie, ana Mapaoye piyu 
naotu maiye paosho züo.  
31Honapai nou soupfüyu vah teitei sü puh hi buu peikhaio, alia mai hrülai 
nou puhye sü paosho züe.  

 Kopaodouwo 

Kopaodouwo 1 

Emai Hrü hai Hamako baie 

1Kopaodouwo, David nahpoutu, Jerusalem hi veo vei chipao sü haitaoe.  
2Hamako vei hamako tea Kodouwo nou paoe. Hamako vei hamako! Hali hala 
hai hamako baie.  
3Maili nou teinghi khenou vah terou-a souyu hai dai patouyu bue?  
4Khaphao ali tawe, alia khaphao ali vewe, ana deiphao louzü teisa nou 
bubaie.  
5Teinghi pawe alia teinghi louwe, alia puhnou payu buh hi thashoa tabaiwe.  
6Teikhai nou kheko hükouwe, alia reikou haopoa khewe; haokhai khai-a 
teikhai nou tawe, alia puh vei bolu hisü dakhai louta baiwe.  
7Reitou teitei nou zaidu hi külouwe, ana zaidu sü phoutu moe; reitou nou 
küyu buh hisü, puhtao nou küpu dakhaiwe.  
8Hali hala hai veayu nou phouwe; mai ali nou süsü paohao louhoe; nghithou 
nou ngaoyu taonou khawumoe, nyou-a chouyu taonou phouwu moe.  
9Daoh nou daibüa bue sünasü haithai-a sübüa bua bailai, alia haithai 
soulaina-a daie souwure sünasü baie, teinghi kheh hinou halia ashu hae.  
10“Zhukhaio haihai ashu-e” tea paolou veiyu na aliro buhae? Sünasü 
maiphaophao jünou bure, Etao hrüvemo jünou rai-a bure.  
11Daorai maitaoye lichoyu hae, na-a vere maitao-a puletao jünou na-a nou 
vere maitao nou lichoyu hai bulai moe.  

Kopaodouwo nou Puh Hrü hinou Vedaoyu 

12Kopaodouwo, E hai Jerusalem hinou Israel mai pei hi veo soure. 
13Alia raki kheh hinou souyu vahtao hai tsü-avei nou poa phoupa loure 
donou atsüle hai-a peie; maiye pa zohashoa buyu hai, puhtaoye Ramai nou 
peiyu lesa moyu vah li-e.  

14Teinghi khehnou souyu vah lilihai Enou ngaowure; alia zhukhaio, hai teitei 
hai hamako baie, ae teikhaiye huhyu ali baie.  
15Khiyu nasü souzü louhoe, alia hayu nasü cholou shie.  
16E lah ahi paoe, “E hai tsüvei shore, ajünou rai-a Jerusalem hi buyu mai 
hrülai jünou la-a tsüveipuhie; alia tsüveihyu ae tsüsüyu hai daie touyu Enou 
süloue.”  
17Alia voyu ae vavayu süloure donou atsü peie. Enou süloue süolouzü, hai 
hai-a teikhaiye ngouyu baie.  
18Daiolouzü, tsüvei alao buyu hisü rarou hai-a alao bue, alia tsüsü pupayu 
puh hisü leveayu hai-a pupa baiwe.  

Kopaodouwo 2 

1E lah ahi paoe, “Khe chuo, kabüa valai tiyu sü soulai; lah savalai.” Ana 
zhukhaio, hai-a hamako baie.  
2Enou nühyu vanou paoe, “Hai hai voyu baie,” ae vayu vanou paoe, “Hai hai-
a dai vayu bue?”  
3A tsüvei nou süthai peia bulikhu, zhaoh nou kabüa apfüphao ye sousa 
peilaisa tea phoue. Enou tsücho-e, maili vei hrü hi teinghi khehnou phajü 
touli hrüa buki haina souyua veih kare.  
4Enou vah dusho khesü soue; Enou ki tao-a soue alia lah adonou darkha be-a 
sho-e.  
5Enou lah adonou kipei ae sobuhtao-a soue alia sütao hi rashibe tya teitei hai-
a sho-e.  
6Sühinou popa paopayu süübetao dzüzü peire donou Enou dzübvü hüe.  
7Enou qilamai naotu poutu hai-a hrüloue, alia aki hinou nalouyu qila mai 
hai-a bue; A jünou rai-a Jerusalem hi buyu mai tarali vei jünou kou-a nou E 
sü kikhaorü ae zhaotu khome alao bue.  

8Enou süthai-a, vemaivei ae vedei khemai vei shahu, sana alia kinitao hai-a 
pojülou-e; E hai lousou mai naotu-a poutu-a bue, alia ke-zhe jüpa soure 
donou khopfü alao bue.  
9Ajünou rai-a Jerusalem hinou hrüyu mai hrülai jünou E-a dukae; alia avei 
tsüvei sü ahi bu baie.  
10Nghithou nou jüpayu taralia Enou phakhai moe, ale hai vayu tarali hinou-a 
phakhai moe, daiolouzü alenou avei terouyu teitei hinou vayu ngaoloue, alia 
haitao hai avei teroua souyu teitei vei buu-e.  
11Süthaisü Enou a bahnou souyu veishi ae sütao hi Enou teroua souyutao 
vanou tsüchoe, alia zhukhaio, sütao teitei hai hamako baie alia teikhaiye 
thaihuyu büa baie, teinghi khenou halia patou loure ha-e.  
12Süthai Enou reikhaive, tsüvei ae vavayu ae voyu vanou tsüchoe; daiolouzü 
vemai linou veyu thainou hrüveyu puhnou dai souloulai? Puhnou souwuyu 
tao likhei sou bailaie.  
13Süthaisü tei vanou teizhi jünou veipuyu büa Enou tsüvei hai voyu jünou 
veipu-a ngaoe.  
14Tsüvei mai sü puhvei nghithou hai tsü hinou pfüe, ana voyu maiwo teizhi 
hinou ta baiwe. Anou sütea bua, mai hrülai hai raibüa haka tayu hai Enou 
ngaoe.  
15Süthai Enou lah ahi paoe, “Voyu mai hi vepayu nasü ahi-a pa-a bailai; 
südonou E daivanou alao sou tsüveiwe?” Alia Enou lah ahi paoe, “Hai hai-a 
hamako baie.”  
16Daiolouzü tsüveio vanou-a ae avowo vanou-a licho peiyu ha-e, velaiyu 
teithetao hisü hai teitei nou ngaikhai bailai. Daibüa tsüvei mai hai avomai 
nou thaiyu raibüa thailai?  
17Südonou Ehmai hrü hai Enou ngaora-e, daiolouzü Eye donou teinghi 
khenou souyu pfüphou hai levea shoyu vah baie; souyu vah teitei hai hamako 
baie alia teikhaiye thaihuhyu ali baie.  

18Athai laonou velaiyu maitao hi Enou teinghi khenou teroua souyu atelai 
teitei hai puletao hi thaopei khaiwua bailai tiyu ngaoloua Enou ngaora-a 
baide.  
19Alia thaonou süwe, puh hai tsüvei mai ali laiho avomai ali bailaisa? Ana 
Enou terou-a teinghi khenou tsüloua soukhai touyu teitei hisü puhnou paopu 
sou-a bailai. Hai hamako baie. 
20Südonou Enou thailao dakhouloua Enou teinghi khenou terouyu ae haso 
teitei donou choloua bouthaire.  
21Daiolouzü chachaki mai kamai-a nou tsüvei, tsüsü ae dokai lou-a nou terou 
souyu hai thaodaiwua sühi terou moyu mai aliye pa savayu sou-a bailai. Hai-
a hamako baie alia rako shiyu ali baie.  
22Mai alinou teinghi khenou teroua souyu ae veayu hinou daie ngaoyu bue?  
23Puhvei hrümai hai souhnouyu khaikho baie, alia puhvei vahtao sü rarou-a 
chomoroyu baie; khei hi koutea puhvei tsü hai showu moe. Hai hai-a hamako 
baie.  
24Mai ali donou-o puhvei teroua souyu vahtao vanou touso-a savayu jünou 
veipuyu halia hae. Hai hai-a Ramai bah hinou-e tiyu Enou ngaowe.  
25Daiolouzü Puh hinou moa thaonou touso-a sava lousüe? 
26Süolouzü puh jühpa souyu mai ali hisü Ramai nou tsüvei, tsüsü alia lesayu 
hai peiwe; ana mah maina hiolouzü, pojüyu ae poko khaiyu vah hai Ramai 
jühpa souyu mai ali hi peire donou baie. Hai-a hamako baie alia teikhaiye 
thaihuhyu vah baie.  

Kopaodouwo 3 

Hahrülai donou Teile Alili Bue 

1Hali hala donou pha teile ali bue, alia teikhenou buyu na lily donou teile ali 
bue;  
2Nah nare teile ae thaiyu teile; shore teile ae shokhaitou nasü paipare teile;  

3Southare teile ae souveih peire teile; souphe-souphoure teile ae soushu palai 
teile;  
4Krayu teile ae nühre teile; Dopfüre teile ae savare teile;  
5Chuh khilaire teile ae chuh pove jüre teile; khore teile ae kho bare teile;  
6Phoure teile ae hawure teile; pokhaire teile ae khilaire teile;  
7Paiphyare teile ae rümure teile; pai hazhi tea bure teile ae chipaore teile;  
8Leshire teile ae ngaorayu teile; reih soure teile ae kaonayu teile.  
9Vah soumai nanou puhvei terouyu hinou patouyu dai bue?  
10Ramai nou maiye pa zoha-a bure donou peiyu vah nasü Enou ngaowure. 
11Lahkuku vei teile hisü puhnou panou thao shore donou soupeiwure; alia 
puhnou maivei tsü hisü teile khaiha peiwure, ana arainou akhai koute Ramai 
nou daie soue tiyu hai puhye pa phoupalou hore hai soukhaiwure.  
12Enou süwe süolouzü, puhtao donou hrüa busasü lesa-a ae va-a buyu jünou 
veipuyu halia hae.  
13Alia mai lilinou puhvei teroua souyu hinou touso-a va-a bure hai Ramai vei 
sapeina alie.  
14Enou süwe, süolouzü hatalia Ramai nou souyu nahai teisa nou bua bailai; 
halia sühi thoupulou hoe ae sühinou poa popa louhoe; Ramai nou maiye pa 
puhye pia bure donou sübüa souwure.  
15Hataralia payu ae palaiyu hai rai-a nou soudawure. Ramai nou süsü panou 
papu khaikhaire donou soubaie.  

Kaozü moyu Deiphao 

16Süthai-a Enou teinghi khenou kaozü buhisü, ashi-a bua ngaowe, alia 
acheche buhisü, mai-ashi-a bue.  
17Enou lah ale khenou paoe, Ramai nou acheche alia ashisü chikulai, 
daiolouzü puhnou hali hala donou alia vah alili donou paohkhai tiyu teile 
alili bue.  

18Deiphao maiye donou Enou lah ale khenou paoe, süolouzü puletao hai 
khaona baie tiyu ngaopeire donou Ramai nou puletaoye süh zhuhyu souwe. 
19Daiolouzü maili vei pfüpousao alia khaona li vei pfüpousao hai ali baie, ali 
nanou thaiyu büa alina-a thaiwe. Puletao nou ssü haiyu hai raibüa baie, 
mainou khaona jünou veipuyu hae; daiolouzü hai teitei nou hamako baie.  
20Hateitei nou buh alihi ve baiwe; na teitei nou nai hinou ve-e, ae sü teitei 
hai naihi dakhai tabaiwe.  
21Thaonou süwe mai rako hai teipei pawe ae khaona rako hai deikhe louwe 
tiyu?  
22Südonou Enou ngaoyu mai aliye donou lah puhvei vah hinou savayu jünou 
veipuyu halia hae, daiolouzü süsü lah puhvei zha-e; thaonou puhye save puh 
thailo dai palai tiyu ngaopei lousüe?  

Kopaodouwo 4 

1Süthai-a teinghi khehnou souveayu vahtao Enou ngao-e. Zhukhaio, vealai 
maitao vei nghidzü, alia puletao ye souva peire mai aliro hare! Puhtaoye 
souveayu maitao hilosü khouko bue, alia puletaoye souva peire mai ali-a hae.  
2Enou tsüchoe, thaitayu thaimai nou hrihyu ahri maitao jünou rako veire;  
3Ana puhai haikhei jünou rako veipuyuo, hrüve moyu, alia teinghi khehnou 
ashi souyutao ngaomoyu na-e.  
4Süthai Enou ngaoe, süolouzü maili vei terouyu alia dokai teitei hai puh 
kinapa vei thainüyu vanou pawe. Haire-a hamakoe alia teikhaiye thaihuyu ali 
baie.  
5Avo mainou puh bah khailoua lahvei vasou touwe. 
6Nasha-a bahli ali buyu hainou teroua teikhai thaihu-a bah ahai buyu jünou 
veipu hie.  
7Süthai-a teinghi khehnou Enou hamako ngaoe:  
8Mai alisü puh nah-a moa thaihou-jürai-a hae, ana puhvei terouyu hai akhai 
hae, alia puh nghithou hai kini nou ngaoposhu khayu hae. “E hai thaoye 

donou terou soua lahye savayu ali-a peimoa buwe” teanou puletao lah noue. 
Hai-a hamako baie alia lesa moyu vah ali baie.  
9Ali jünou ahai-a veipu hie, daiolouzü puhmai vei terouyu vei buu aveih ali 
bue.  
10Daiolouzü mai alinou kaolouyuma, ali nanou puh khamai naye sü phaola 
peilai; ana lah likhu buyu nasü daizho vealaisa, puhnou kaolouyu ki mai ali-a 
puhye phaola peiloure mai bulai moe. 
11Süthai-a, mai ahai koa zükhaie puh haisü lüh-a baiwe; ana lah likhu buyu 
nasü kabüa soulü loulai?  
12Alia mai alinou lah likhu buyu na jünou ngalouyuma, mai ahai louzü puhye 
dulousüe. Raipo asü nou khyayu rai hai theashoa delumoe.  
13Touhayu tsü-avei nahlemai alinou voyu maichi polai moyu veo tsümai na 
jünou veipu hie.  
14Mai linou hukhaki hinou pa vebu hi bulou süe, puh hai touha sho-a veteidei 
hinou naveyuma.  
15Enou hrüyu, teinghi khehnou lüa laiyu veishi ngaokhaire alia nahlepu süna 
nou pa veobu hi thaore na-a ngaore.  
16Puhnou süthaiyu maitao hisü akhai hae; ana puh jünou na-a velaiyu maitao 
nou puh pei hi valai moe. Vuhzünou haina-a hamako baie alia teihkhaiye 
thaihuyu baie.  

Kopaodouwo 5 

Thahaha-a Chaachou Souso 

1Nenou Ramai ki hi talouyu phaki ne phika leikeilo; nghiki takouloua kei 
louyu nanou avo mainou posheela peiyu jünou veipu hie; daiolouzü puletao 
nou vah ashi souwe tiyu hai sümoe.  
2Ne mü pousouo, alia Ramai hi theasho-a nou chaachou souso, daiolouzü 
Ramai hai raki hinou bue alia ne sü deiphao hi bua baie; südonou nevei 
chipao hai panou chi-a baio.  

3Daiolouzü nenou tsücho poulouzü, veayu hai-a daopou-a bailai, alia nenou 
lapai poulouzü, voyu chipao hai-a alao paopa-a bailai.  
4Südonou nenou Ramai hi chaachou soulouzü, sünasü soupeimoa nou 
ponawuso; daiolouzü puhsü avo maiye jüpa moe. Soulai tea chaachou 
soukhai tiyu nasü soupeio.  
5Nenou chaachou soukhaitoua soumoyu jüwo chaachou soukhai moyua veipu 
hie.  
6Ne müye panou neye mah hisü süthai thouwuso, alia kopomai nghoujü hi ne 
paomahre tea paoso; daisounou Ramai ye pa ne pai chouloua rarou shulai, 
alia puhye pa ne bahnou soukhaitou vah sü souha shulai?  
7Me alao sou mukhai-e, thouloumo chipao hai alao pa baiwe; ana newo louzü 
Ramai ye pilou baio.  

Ehmai Hrüh hai Hako baie 

8Deide ali hinou touha maiye souvea-a alia acheche ae kaozü nahai soumoa 
buyu nenou ngaolouzü, süna vanou ne khupawuso; daiolouzü aku vahbuh 
buwo ye sü kupuyu alinou zhua bue, süthai-a süjü kupuyu linou puletaoye-a 
zhua bue.  
9Dei hinou patouyu hai mai hrülaiye donoue: veo koutea sühinou zha 
ngaowe.  
10Sha jüpayu mai nasü sha nou khalai moe; kini jüpayu na-a nangi vanou 
khalai moe. Hai-a hamako baie.  
11Na hai pupakhai-e, sütaoye toulaiyu mai-a pupa-a baiwe; alia paopu hai dai 
viyu bue puh nghithou nou na sütaoye ngaoyu baimoa nou?  
12Vah soumai ali hai, puhnou toupouyuma moa touchiyuma vasho-a zhilou 
baiwe; ana toungiyu maili vei kouliyu haina vanou puhye pa zhilai moe.  
13Enou teinghi khehnou ashi ali ngaoe: kini hai paopuye souveare donou 
khai-a baie,  

14ana kini sütaosü vah humahyu ali donou ha-a baiwe; alia puhsü puh 
nahmaitaoye donou halia shokhai peilai moe. 
15Puhpfü nabvü hinou kouyu büa puhsü sakhai-a dakhai ta-a bailai, baitou 
tea veyu büa baitoua ta-a bailai; puletao nou teroua soukhai tiyu taohai 
haliro poa talai moe.  
16Hai-a levea shoyu ashi alie: puhnou veyu bütou tea puhsü ta-a bailai; 
puletao nou terou-a teikhaiye thaihuhyu vanou daie vilouyu bue?  
17Süpeinou, puletao vei teile teitei hai teizhi ae leveayu, rarouyu, sounou alia 
lekha moyu hinou souhawure.  
18Mai liye donou veiyu alia kaoyu hai daie tea Enou ngaolouyu sü, Ramai 
nou puhye teile chitea teinghi khehnou hrüwuo tea peiyu tao hinou puhnou 
terou-a soukhai touyu hinou, puhnou touso-a sava-a ngaolouyu haire, 
daiolouzü hai sü puhvei zha-e.  
19Mai lili hai Ramai nou kini-a peie, paopu sou-a peie alia sütao poa sava 
loure vei khouko-a peie ae puh zha-e tiyu aeti lousü ae puhvei terouyu hinou 
sava lousüe tea peikhai tiyutao hai Ramai vei sapeina-e.  
20Daiolouzü puhnou puhvei teile hai li-a chosho laimoe, daiolouzü Ramai nou 
puh tsü hai pa lesayu nou phou-a bulouwe.  

Kopaodouwo 6 

1Enou teinghi kheh hinou ashili ngaoe, alia sünanou mai pei hinou süsho-a 
bue.  
2Mai ali hisü Ramai nou kini, paopu souyu, alia tsükhouyu hai pei-a pa 
puhvei jühpa alia chemoyu ha-a bue, ana Ramai nou puhye sütao poa sava 
loure khouko peimoe, sütea shikhomo mai linou sütao sü poa sava-a bue; 
haihai-a hamako ali baie; süsü choro souyu sounou alie.  
3Mai alinou nahmai kaihli nalouyuma, po alao hrüyuma, süthemoa puhvei po 
taovei teithe alaoyuma, ana puhnou hrüvei havei taosü poa sava moyukou-o, 

alia poa daovure buh hayukou-o, Enou paoe, teile chemoa nayu nahmai ali 
nou puh jünou veipue.  
4Daiolouzü sünasü hako hinou vewe alia teizhi hi loutare ae teizhi nou puh 
zhih sü holoure;  
5sübai moa sünanou teinghi-a ngaokhai toumoe, moa hataralia sükhai timoe; 
ana puhnou ngaolou hoyu soyu nasü ngaoloure.  
6Puhnou po thethe hrüyuma - haveilia poa sava loumoyu thaio, puhai mai 
ahai khinou buh ali hi vekhi bailai movu?  
7Mai alinou terouyu hai puhvei müye donoue, ana puhvei müzo hai rukhalou 
moe.  
8Daiolouzü tsüvei nanou voyupu jünou daie veipuyu bue? Alia touha mai 
linou mai nghoujünou kabüa talai tiyu zhai süyu vanou daie viyu bue?  
9Nghingao nanou ho-hai jüpayu jünou veipu hie; haihai-a hamako baie alia 
teikhaiye thaihuyu ali baie.  
10Hatara lia vepa-a bunasü rai-a zhih sapeiwure, alia puh jünou khouyu 
mailiye puhnou shaova louhoe tiyua rai-a süa bue.  
11Chipao paopu khaie, komoyu hai-a pua baie, alia mai nanou veipuyu sü 
daie bue?  
12Daiolouzü maili donou puhvei khungu büa ta-a buyu hamako vei hrü teile 
jütea buyu hi puhye donou daie veiyu bue tiyu thaonou süwe? Daiolouzü puh 
thailo, teinghi kheh hi daie bulai tiyu thaonou paolousüe?  

Kopaodouwo 7 

Emai Hrü vanou Tsüchoyu 

1Zhih aveih nanou muteiyu poukai nüveidzü ali jünou veipu hie; alia thaiyu 
teithe hainou nayu teithe jünou veipu hie.  
2Khonüh nüyu ki hi veyu jüo dopfüyu ki hi tayunou veipu hie, daiolouzü 
haisü mai teitei vei akhaie, alia hria bumai nou süsü puletao vei lüthou hi 
khaipeilai.  

3Leveayu hainou nühyu jünou veipue, daiolouzü veayu zhu nanou lüthouye 
sousa peiwe.  
4Tsüveio vei tsüle hai dopfüyu ki hinou bue; ana voyu navei tsüle sü savayu 
ki hi bue.  
5Voyu maili vei lou keilai jüwo tsüvei mai linou züa paodou peiyu sünou 
keiyua veipue.  
6Daiolouzü voyu mai linou nühyu haio rai-shuh linou mei hinou paokhai 
khaiyu kho büa baie; hai-a hamako baie.  
7Ne hai tsüvei-a buyuma, mai hi dazhu louzü, ne sü voyu mai ali büa baie. 
Nenou seihla po louzü, ne sü lah nevei hrü hai soushi loua baie.  
8Ha alivei akhai nanou beih deiyu na jünou veipue. Shamya lousü nanou 
khaophu souyu na jünou veipu hie.  
9Rarou haha souo, daiolouzü lekha hai vomai vei tsüle hinou buwe.  
10“Daivanou raichoki teithetao hai chu jünou veipuge?” tea nouso. Daiolouzü 
nenou haibüa nouyu hai tsü aveih hinou moe.  
11Tsüavei hai kaathao louyu mai büa veie, alia teinghi kou ngaoyu mai büa 
zhou aveih bue.  
12Daiolouzü tsüaveih vei vupa peiyu hai, sha nou vupeiyu büe; alia tsüaveih 
nanou hrü hai pokhai peiwe, hai hai hasü vei zhou avei nasüe.  
13Ramai vei vahtao lichokhaio; puhnou soukhi khai tiyu hai thaonou souzü 
lousüe?  
14Moulou veiyu teithe hisü asalo, alia veahoyu teithe hisü tsücholo; Ramai 
nou sühai khinou soupeie, maiye pa puh thailo daie palai tiyu sümore 
donoue.  
15Avei hamako hrü hinou Enou hali hala sü ngaore; acheche maili sü puhvei 
acheche hinou thaiyu bue, ana mai-ashi liwo puhnou ashi soulikhu hria 
buloue.  

16Südonou cheche laleso, alia ne lah neye pa tsüvei laleso; daisounou ne lah 
neye southalai touwe?  
17Maishiyu hia laleso, alia voyu maili souwuso; daisounou ne teile mokinou 
thai shulai?  
18Nenou haihai-a polouo alia alina-a ne bah phamoyu punou veilai; daiolouzü 
Ramai ye piyu maili sü sühai hinou veih loulai.  
19Tsüaveih nou tsüveimai lihi khouko peiyu hai nuhdu lihi buyu vemai kirou 
nou peilou süyu jünou puhie.  
20Vuhzünou deiphao hi mah soukhai timoa vah avei souyu acheche mai li-a 
hae.  
21Mainou paoyu teitei hi lepeiwuso, molouzü ne kilai nanou neye chaayu 
choulou shulai.  
22Nenou maikhe maiye bakha alao chaa peiwure touyu sü ne lah süwe.  
23Hai teitei hai Enou tsüavei nou poa süzhuwure; Enou paoe, “E tsüveilai,” 
ana süsü ahinou doushoa bubaire.  
24Hainare tiyu hai doushoa bue, alia thouwe, thoushowe, thaonou süsü 
phoupa lousüe? 
25Enou süloulai alia phoupa loure donou ae tsüavei phouloure donou, alia 
maiashi vei voyu süloure donou ae tsühayu avo sü daie tiyu süloure donou, 
alia hali hala sükhai loure donou ale peia phoue.  
26Süthai Enou süloue, süolouzü athai jünou shipuyu ali — naotumai vei 
shodo. Honapai nou leshi-a seiyu hainou neye rüh moa besah linou belouyu 
büa bailai, alia hopai bahnou neye kholouyu hai hurainou phulouyu büa 
bailai. Ramai jüpa soumai louzü tupa loulai, ana mah soumai louzü honapai 
nou nülou bailai.  
27Zhukhaio, Enou pfüphou süloure donou ali nou ali pei hi thoucho-a sülouyu 
sü haie, tea Kopaodouwo nou paoe.  

28Choda khaikhai-a atsüle nou phou-e, ana Enou ngaolou hoa baire. Enou 
poutumai theli hrohinou tsükhou louvei mai ali ngaoloue, ana naotumai hio 
mai ali koutea ngaolou moe. 
29Zhukhaio, Enou hailikhei süloua baie, süolouzü Ramai nou maiye cheche-a 
soupeie ana puhtaonou hatya tyali phoutare.  

Kopaodouwo 8 

1Thaonou tsüveiyu mai liye raiwe? Alia thaonou haitao ko paola peilou süe? 
Maili vei tsüavei nanou puh pah hai souva peiwe, alia pah zhia buyu zhu hai-
a hata baiwe.  

Veo vei Chi Zülo 

2Veo nou paoyu chi zülo, daiolouzü nenou Ramai nghoujü nou sheeyu 
chaachou souwure.  
3Puhnou jüpa moyu ali soulouzü, puh nghoujü hinou tavailo, ponasouo, 
daiolouzü puhwo puhnou jüpayu nasü soua bailai.  
4Daiolouzü veo vei chipao nou duka-e alia thaonou puh hi “Ne daie souwe?” 
tea paolou süge?  
5Kharochi züyu maili sü soushi peiyu ngaolai moe, alia tsüvei maili vei lenou 
teile ae ludu nasü süloulai.  
6Daiolouzü hali hala hai lahkuku vei teile ae ludu bue, maivei veahoyu 
hainou puh pei süshoa buyuma.  
7Daiolouzü puhnou daie palai tiyu sümoe, kabüa palai tiyu puh hi thaonou 
paopei lousüe?  
8Mai linoua teikhaiye khuloure khouko hae, moa athai teithe pei hi khouko 
hae. Sou-reih souyu hi maiye phapeiyu hae, sübüa ashi souyu maiye sü ashi 
nanou phapei laimoe.  

Mai Ashimai ae Achechemai 

9Hai teitei hai Enou teinghi khenou atsüle pei-a zhukhai toure, maili nou 
tudee soua mai kukhe taoye souveayu hai.  

10Süthai Enou mai-ashi maiye daovuyu ngaoe; puhtao sü mashee buh hinou 
tapa taloua buwe, alia nuhdu hisü puhtao nou sübüyu vanou paoshoa buwe. 
Hai-a hamako baie.  
11Vah ashi souyu nahai thashoa kaozü soupeimo vanou maikhe mai le hisü 
ashi soure donou souda chewua bure.  
12Mah mai alinou vu kaili ashi soua puh hrü hai hrüshoa bue, ana Enou süwe 
Ramai ye piyu mai donou zouvei-a bailai, daiolouzü puhtao sü puh nghoujü 
hinou pi-a buwe.  
13Ana süsü mai ashi maiye donou veilai moe, puh hai khungu ali büa puh hrü 
hai sholouhoe, daivanou tilouzü puhsü Ramai nghoujü hinou piyu hae.  
14Deiphao haihi ta-a buyu zhai hai hako baie, daiolouzü acheche mai taoli hai 
ashimai nou vealaiyu nanou ngaolou baiwe, alia ashi soumai nou acheche 
mainou ngaolaiyu buu ngaoloua baiwe. Enou paoe, hai-a hako baie.  
15Südonou Enou savalo tea paowe, daiolouzü maiye donou teinghi khehnou 
tousoyu ae lah savaloure hai likhei baimoa veiyu na lia hae, daiolouzü 
teinghi khe hi hrüa buki, Ramai nou puhye peikhai tiyu vahtao hai teroua 
soulai.  
16Enou tsüavei süloure donou, ae deiphao hi mai livei nghithou nou hea-khei 
ziyu ngaolou hoa soupfüyu vahtao ngaoloure donou tsüchoe; 
17süthaia Enou Ramai vei vah teitei nou ngaoe, süolouzü teinghi khe hi souyu 
vahtao hai mainou sülouhoe. Tyali soua mainou terou souyuma, sühsü 
puhnou phoupalou laimoe, tsüvei maili nou süwe tea khayuma, puhnou 
sühsü phoupa louhoe.  

Kopaodouwo 9 

1Hai teitei hai Enou soutaosou tsücho-e, kabüa achechena-a ae ashina-a alia 
puhmai vei vahtao-a Ramai bah hi bue tiyu; maiye leshiyu-a moa ngaorayu-a 
lia sümoe. Puhmai nghoujü hi bu teitei hai hako baie.  

2Daiolouzü acheche mai hia ashimai hia, veiyuna hia shiyuna hia, sheeyuna 
hia sheemoyu na hia, posheela peiyu na hia sheela peimoyuna hia raibütoua 
ve-a bailai. Veiyu maina hi büa mah souyu na hia, alia chaachou souyuna hia 
chaa thoubayu na hia raibüyu rahdzüsao baie.  
3Pfüpousao alinou mai hrülai hi veyu hai teinghi khehnou soupfüyu teitei 
hinou haihai shiyu alie. Süthai-a mai hrülai lüthou hisü ashinou phou-a bue, 
alia puletao nou hria buki hai voyu-a bue, alia süthai puletao nou athai hisü 
hota baiwe.  
4Ana hriyu taoye koa hrücha-a buyu nawo areih bue, daiolouzü hriyu sei 
alinou thaiyu kipeikhaodu jünou veipu hie.  
5Ahriwo nou thailai tiyu hai süwe, ana thaimai louzü halia sümoe; puletaowo 
buu ngaopure ali-a hare; ae puletaoye lichoyu-a hare.  
6Puletao vei lesha, puletao nou ngaorayu ae ngaoraiyu hai hatare, alia teinghi 
khehnou souyutao hinou puletao vei zha hai teisa nou hade.  
7Taho nevei raokhao toura-o ae sava-a bulo; alia ne zhaoh sü lesayu nou koa 
sokhaio; daiolouzü nenou souyu teitei hai Ramai nou raikinou aetou peiwure.  
8Nevei sabanü sü panou teisa kahlo; ne pei hisü panou theadzü chejüa buso.  
9Puhnou neye teinghi khehnou hamako vei hrümai peiyu sasü, nenou leshiyu 
nevei chapfüye sa-a savalo, daiolouzü süsü nevei hrü hi ne zha-e alia teinghi 
kheh hinou nenou terou-a souyu vei souyu zha-e.  
10Nenou soua buyu vah sü eihtea soukhaio; daiolouzü nenou talaiyu 
rabedushao hio vah lia hae, moa tsüchoyu, moa tsüsüyu, ae tsüveiyu-a hae.  
11Süthai-a Enou ngaoe, teinghi kheh hio tuvayu hai tuveiyu navei souwumoe, 
moa reih hai khouko aveih navei soutumoe, moa raokhao hai tsüveio vei 
souchamoe, moa kini hai kaiyu maivei souwumoe, moa jüva souyu hai 
dokaisüo vei souwumoe; ana teile ae rako thaifüa mai hrülai hi pa-a baiwe.  

12Daiolouzü mainou puhvei veayu teile vere sümoe. Khah hai besah ashi 
lihinou belouyu büa, alia raohou lihai rüh hinou mulouyu büa, maihrü 
touhai-o teile ashili hinou sükhai timoa belou bailai.  

Tsüsü hai Avo jünou Veipu hie 

13Enou nada haina-a teinghi kheh hinou ngaolure, alia süsü Eye donou 
dushoyu büe.  
14Süsü nuhdu taitu ali hi mai chitea hrüa bue. Nuh sünasü dushoyu vemai 
alinou talou poloure donou souda loure. 
15Nuhdu sühisü touhayu tsüvei mai ali bua ngaoloue, alia puhnou puhvei 
tsüavei nou nuhdu nasü vupaloue. Ana mai alinoua touhapu sünaye sü licho 
peimore.  
16Südonou Enou paowe, “Tsüavei hai khouko jünou veipu hie, ana touhayu 
maivei tsüvei hai-o mainou ngaophou moe, alia puhvei chipao hai mai linou-
a keipei moe.”  
17Tsüvei maili vei chi nasha-a keiyu-a vemai linou pai rasou-a avomai hrohi 
paoyu jünou veipue.  
18Tsüvei hainou reih vei baseitao jünou veipue, ana mah souyu mai linou 
havei alao soushi baiwe.  

Kopaodouwo 10 

1Thaiyu khaomai alinou kaivei pousoupu vei pou panou kai-ashi pawe; sübüa 
voyu vah titu linou tsüvei-a zhih tayu ae tsükhouyu souha baiwe.  
2Tsüvei mai livei lethou hai zhoulova kaovewe, ana avomai livei lethou-o 
nalova kaovewe.  
3Avomai nanou ludu hi tabu-a puhsü tsüvei hae, alia puh hai voyu mai alie 
tiyu hai mai hrülai hi ngaowe.  
4Teidei khoyu mai linou ne pei hi rarou-lekhayuma, nevei vahbu nasü 
thaowuso, daiolouzü nenou naasei teanou bulouzü mah aduduli-a khaipei 
lousüe.  

5Teinghi khehnou ashi li buyu Enou ngaoe, süsü vemai hinou ve-e: 
6Avo maiye buh kuyu taoli hinou khaipeiwe, alia toungiyu maiye sü buh 
nayu hi panou bubaie.  
7Kilai mainou rheiphao hi bua Enou ngao-e, alia veo nahmaitao nou kilai mai 
büa phinou tawe.  
8Mai taralia deibvü raoyu nasü sühi delou bailai; alia bouvo souphe poa 
louyu nasü nghou nou daolai.  
9Chuhtao laayu maina sü süna vanou ziloulai; ae süülao seiyu maina-a süna 
hinou kaozhoushi daoloure bue.  
10Marei mü shiyu hai nenou hei roulou molouzü, nevei pfüchi alao loupua 
nou ne poa vah soulai; ana rai-a tsüchoda louyu nanou veipu hie.  
11Nghou liye soume loumo jünou daowu bailouzü, kochaoyu maina vei koyu 
lia hae.  
12Tsüvei mai livei chipao nou puhye jüpayu pove peiwe, ana avomai livei 
mütai nou puhye toulou baiwe. 
13Puhvei lako beihsü voyu nae, alia luyu ashi nanou puhvei chipao akhai 
souwe.  
14Voyu mai linou thaokhai timoa raobaiwe. Mai linoua daie palai tiyu sümoe, 
alia puh thailo daie palai tiyu thaonou paolou süe?  
15Avomai livei terou nanou puhye souveawe, daiolouzü puhnou nuhdu hi tare 
ludu koute-a sümoe.  
16Iyaho, Oh thaomai teidei hi kilai mainou veo soua busa, alia veo nahmaitao 
nou hea-khei sümoa nou khonüh nüa busa!  
17Lesayu teidei sü, Oh neletaore, vah soulou süyu mai linou neletao vei veo 
souyu hai, alia teile kaolu hinou veo nahmaitao nou khonüh nüyue, süsü 
khouko ngaore donou baie, touso zhire vanou moe!  
18Shakayu vanou kichü vülouwe, alia hikeiyu donou kidzü zhaowe.  

19Khonüh hai nüre vanou souwe; zhaoh hai hrü sousare donoue, alia sana 
raka nou hali hala vei chila peiloue.  
20Nevei tsüle hi koute-a vemaiye chaaso, moa ne zübuki hinou toungi maiye 
chaaso; daiolouzü teikhai hi buyu raohou nou ne pai hai pfüa ta-a bailai, moa 
shou pfüyu khaona linou süsü paowu bailai.  

Kopaodouwo 11 

Tsüveiyu Mainou Souyu Vah 

1Nevei raokhao sü dzühi laithouwuo, daiolouzü nenou teithe taoli thai 
ngaoda khailou bailai.  
2Nevei kini buyu taohai zha anai moa acha soua dade khailo, daiolouzü 
deiphao haihi dai shili palaisa tiyu nenou sümoe.  
3Teihao nou chaotei loua deiphao va teirü koupeiwe; süübe linou kheko moa 
reikou kaolou yuma, süübe sünanou kaolouyu buh hisü bubailai.  
4Teikhai zhai zhu-a bunasü thoutai vuhthou khailou laimoe; alia teihao 
vanou tsücho-a bunasü chachi laimoe.  
5Nenou kabüa nahbvü hinou nahtu ali hai ssühea loue tiyu sümoyu büa, hali 
hala soupeio Ramai vei vah sü nenou sümoe.  
6Shona nou thoutai vuhlo, alia koukhe-a ne bah thaowuso; daiolouzü nenou 
sümoe kananou veilaisa tiyu, haina ho tenasa, moa ahai kheinou raibüa 
veilaisa.  
7Ava sü jühmouwe, alia teinghiye zhuyu hai nghithou donou vashoyu lie.  
8Mai linou po alao hrülouzü, puhye panou sütao teitei hinou savalo; ana 
puhye pa teizhiyu teithe hai-a alao bue tiyu tsücholo. Velaiyu teitei hai 
hamako baie.  
9Oh nahlepunare, ne nahle-a bukinou lesalo, alia nevei nahleyu teithetao 
vanou neye sü panou ne le sousavalo; nenou jüpayu ludu alia nghithou nou 
ngaoveiyu hisü takhaio. Ana haisü sülouo, akhai hisü hai teitei vanou neye 
Ramai nou chikulai.  

10Nele hinou jüphiyu hai souhawuo, alia ne pfüphao hinou souhyu nasü 
polaiwuo; daiolouzü khelouyu ae nahleyu-a hamako baie.  

Kopaodouwo 12 

1Ashi teithetao vemo jünou, alia nenou “E savayu hare,” teanou paolaiyu 
poteitao nghivemo jünou, neye Sou-apeio ye sü ne nahle-a bukinou licholo.  
2Khouh teinghi ae ava, alia teivuh haitao zhitamo jünou alia teihao nou teiro 
thai khaivemo jünou;  
3ki khoyu mainou pinguyu teithe vemo jünou, alia khouchiyu maitaoye 
rashayu, alia thou saoyu naotu taonou mai chileyu donou saomoa baimo 
jünou, alia vabomü hinou zhupayu phaki rara-a ngaotamo jünou,  
4kijüdu hi kikhutao khumo jünou, alia thousaoyu kho choulouho tamo jünou, 
alia raohou rayu süloua tashuyu phaki, alia lou souyu nahnaotutao pai khosü 
khaitamo jünou;  
5aku buhtaoye pitamo jünou, alia ngaopiyu nou ludu hi bumo jünou; 
khuhshibe nou pahpa mojünou, alia khahzü nou chopa mojünou ae jüpa 
hatamo jünou; daiolouzü mai hai teisa puletao vei ki hi veta bailai, alia 
dongai pfüyu mainou jüdu hinou talai.  
6Shahu rai detamo jünou, moa sana khaosao petamo jünou, moa likhou hai 
dzühou hinou petamo jünou, moa lukiphi hai dzübvü hinou petamo jünou,  
7alia naihü hai lezhai soua dei hi dakhai tamo jünou, alia rako hai peiyu 
paopu Ramai hi khaitamo jünou neye sou-apeio ye sü ne nahle-a bukinou 
licholo.  
8Hamako vei hamako baie tea Kopaodouwo nou paoe; teitei hai hako baie.  
9Tsüveiyu bai moa nou, Kopaodouwo nou maikhe maiye tsüsüa doupeie, 
sühdouyu ae tsüphouyu alia soutaosou tsüchi zekoyu hai-a doupeie.  
10Kopaodouwo nou keivei shoyu lako phou-e, puhnou maiche-a cheche hinou 
rüe.  

11Tsüvei maivei chipao hai chokhaorü khoyu maivei süda büe, alia hushu 
veachü tukhaiyu li büa zhaokho mai livei chipao pojü khaitiyu hai.  
12Anahna, haitao jünou latayu hatali vanou leikeilo. Larübvü popayu hai 
akhai hae, alia alaosou tsüphouyu hai pfüzoye donou veayu alie.  
13Haina vei akhai soua; teitei sü chouloure. Ramai ye ngaopilo, alia puhvei 
kharochi zülo; daiolouzü haina hai mai hrülai nou souzüyu vah-e.  
14Daiolouzü Ramai nou haso teitei hai chikuyu hisü pothoulai, khei-a nou 
soukhai tiyu vah pfüphou nou, veiyuma shiyuma chikuyu hisü popa thouvu 
zülai.  

Solomon Vei Lou 

Solomon Vei Lou 1 

1Loutao vei Lou, haitao hai Solomon vei lou-e.  
Lou Araina 

Naotupai 

2Nenou Eye ne mümu nanou mütei peio! Daiolouzü ne lesha hai zhaoh jünou 
veipue,  
3nenou noupeiyu theadzü taosü kainü veishoe, ne zhih sü lapa khaitouyu 
kainüvei theadzüe; südonou naotu maitao nou neye leshiwe.  
4Eye ne thailao paikoulo, ahai koa thashoa ta-a bailai she. Ne avei veo soulo 
alia Eye ne kidü hi salou khailo. Ahai koa vashoa nou asalai, Etao nou asah 
soua ne leshaye zhaoh jünou pua paosholai; kaotou-a puletao nou neye 
leshiwe.  
5Oh Jerusalem hi nah naotu maitaore, Ewo teishowe ana hüvei showe, Kedar 
sahpao büa tei-e, ana Solomon vei haosah büa hüveie.  
6Eye sou teiwe tea ngaophou moa zhutei tiso, daivanou touyuo teinghi nou 
Eye phuh thewure. Apfü vei nahpoututao sü apei hi rarouwe, puhtao nou Eye 
darkha kipei khonapai pa soue; ana lah avei kipei sü Enou kholou moe!  
7Ahi paopeio, ahrümai nou loua leshiyu nare, nevei zhaokhome pa daiki nou 
pou toulai, daikinou pa heako kouh dazüa bulaige? Daisounou Eye panou 
zhaokhome kukhe hinou neye phou-a laiwe?  
Poutuna 

8Oh naotu maitao hrohinou hüvei khapai, Nenou avei buh sümolouzü, 
zhaokhome vei bosü fülo, alia ne zhaotu tyoututao sü zhaokhowo vei sahpao 
pe hinou pa poutoulo.  
9Aleshi pai, ne hai Pharaoh vei rheiluki pfüyu rheilou ali büa maiye souva 
peiwe.  
10Ne baiva zaokouyu zhusanatao hai daizhou koute ngaoveisa, ne ngu hi 
mutei chuh raizaotao toupfüa laiyu hai daizhou koute hüveisa!  

11Etao nou neye sana nou tou soupeilai, alia shahu nou zhusanatao sou peilai.  
Naotupai 

12Veo nou züphao hi dazüyu phaki, avei poukaivei na kainüvei sü phapeie.  
13Aleshiwo nou anao ahaiko hi buyu phaki, poukaivei myrrh bvü nahai ahi 
buyu büwe.  
14Aleshiwo hai Engedi kipei hinou kainü veishoa pahyu henna poupa büe.  
Poutuna 

15Oh aleshipai, ne hai daizhou koute hüveisa, ne nghithou haisü khao 
nghithou büe!  
Naotupai 

16Oh aleshipu, ne-a daizhou koute hüveisa, cheche vujünou ne hai mainü 
hrüe. poudai sünou ahai vei züphao soulai;  
17ahai vei ki deka khesü sedar süünou soulai, ahai vei kivo sü haosü nou 
khalai.  

Solomon Vei Lou 2 

1Ewo Sharon hinou buyu rose poupa alie, alia deikho hinou pahyu lily 
poupae.  
Poutuna 

2Aleshipai nou naotu maitao hrohinou buyu hai lily poupa alinou shube 
hrohinou buyu büa baie.  
Naotupai 

3Aleshipu nou nahle maitao hrohinou buyu hai Phobe linou vaohro hinou 
buyu büa baie, Lesa shoa E puh khunghu khe hinou bue, alia puhvei 
rashithou sü Eye donou touvei shoe.  
4Puhnou Eye sa-a nünüyu ki hi save-e, alia puhnou ape hinou lesha sah sü 
hrapae.  
5Eye kikhai touyu darkha thou nou vaih peio, alia phoshi nou ale souhrü 
peio; daiolouzü lesha vanou Esü lelou hore.  

6Oh, puhvei bah nalao nou apei khe thaithou, alia puh bah zhoulao nou Eye 
khopeie.  
7Oh Jerusalem hi buyu naotu maitao, E neletao hi khowe, taveiyu kho-shu 
zhih hinou: lesha nahai lah puh jüpa souche loumo koute neletao nou puhye 
daishu moa daikailai moe tea chaachou soupeio.  

Lou Ahaina 
Naotupai 

8Oh, A leshipu vei pai sü Enou choou-e! Zhukhaio, puh sü laire, deichi hinou 
chopo-a, deitao pei hinou kapoa laire.  
9Aleshipu hai nahleyu kho-shu ali büe. Zhukhaio, puhsü bouvo thailao nou 
lawe, puhnou vabomü hinou phithouwe, ki chayu hinou chozhua bue.  
10Aleshiwo nou ahi paoe.  
Poutuna 

Tashulo, aleshipai, avei jüpapai, tapalo;  
11daiolouzü zhukhaio, chuo teisai sü latare, teiro sü chere alia tare.  
12Poupa khesü pahpare, lou souyu teile sü laire, Chingu paisü Etao teidei hi 
chou-a bure.  
13Doube nou doushithou shikoure, alia darkhabe taosü pah pare; puhtao nou 
kai veihsü peipare, tashulo, aleshipai, avei hüveipai, tapalo.  
14Ne hai lya qulu hinou tuchüa buyu khrao büre, Oh aleshipai, Eye pa nepa 
ngaowuo, Eye pa nepai chouwuo, daiolouzü nepai sü keivei shoe, alia ne 
pasü ngaovei shoe.  
15Darkha kipei ve soushi-a buyu lakhaotao, Lakhao taitya Eye nüpeio, 
daiolouzü Ahai vei kipei hisü darkha pah papha-a bure.  
Naotupai 

16Aleshipu sü aveie, alia Esü puh veie, puhnou puhvei zhaokhome sü lily 
poupatao hrohinou pa poutouwe 
17Shona teikhai hümo koute alia khungu hatamo koute. Aleshipu, nahleyu 
kho-shu alinou Bether deichi hinou tayu büa ahi dakhai vepeio.  

Solomon Vei Lou 3 

1Kheikou azüphao hinou, ahrümai nou loua leshiyu puhye sü phoue; E puhye 
phoue, ana ngaolou moe; E puhye la-e, ana puhnou keala peimore.  
2Chuo E tashu loua nuhdu hisü hotalai, taho züdu alia kibvü kinou Aleshipu 
ye sü phoutalai. Enou puhye phoue, ana puhye phou hare.  
3Enou nuh sühao-a zhutayu phaki nuh khomai ye ngao-e, Enou puletao hi 
noue, “Neletao aleshipu ye ngao homoe?”  
4E puletao ye tacho poa takouyu phaki, Ahrümai nou loua leshiyu aleshipu ye 
ngaoloue. Enou puhye kholoure, alia puhye apfü ki hi salou loumo koute, alia 
apfü nou Eye hrülouyu kide nahi salou loumo koute puhye Enou phapei 
laimoe.  
5Oh Jerusalem hi naotu maitaore, E neletao hinou khowe, taveiyu kho-shu 
zhih hinou lesha naye lah puh jüpa souche loumo koute, neletao nou puhye 
daishu moa daikailai moe tea chaachou soupeio.  

Lou Asü chena 
Naotupai 

6Rükou nou meikhao vei deka büa pa-a buyu kaivei pou alia kaivei theadzü 
husoumai nou poa laiyu nahai daie?  
7Zhukhaio, haihai Solomon vei vebue! Süpehao hisü Israel maitao hrohinou 
khouko veishoyu khouko abu mai rairou laie.  
8Puletao hrülai hai khoche poveiwe; alia reih sousü mai khai touwe. Kheikou 
ha ashi vepare dure donou puletao hrülai hai khoche pfükhai touwe.  
9Veo Solomon ye kaopore buh nahai veikayu Lebanon hi vaosü nou soukhai 
toue.  
10Süna vei deka khesü shahu nou soukhai toue, phaovü nasü sana nou soue, 
alia buh bure nahisü zaiyu sah nou khukhai toue, süsü Jerusalem hi naotumai 
taonou hüvei shoa nga southou pei khaitoue.  

11Oh Zion hi nah naotumai taore, takou veo Solomon ye zhukhaio. Puh hai 
puh pfünou puhvei shanghi souyu teithe, puhvei asayu teithe hi rüpeiyu 
vepeirü nasü rüpoa laire.  

Solomon Vei Lou 4 

Poutuna 

1Aleshipai, ne hai daizhou koute hüveisa! Ne nghithou sü pahosah khenou 
khao nghithou büa bue. Ne peishu hai Gilead deishao hi takouyu nghitu 
khome ali büe.  
2Ne huh hai zhaotu mai saiwua dzü khesha touloua tapayu büre, alia teitei 
nou pa-pa buyu, alikhei-a thaido moyu zhaokhome ali büre.  
3Ne mütai hai homarayu phapo ali büa hüvei shore, Ne baitu sü touchü hinou 
lyavai khaitouyu vajüshihithou büa pahosah khevai nou bue.  
4Ne ngu hai David veo nou reihna khaibu soua kushoa soukhai touyu ki, reih 
poa soure basei thethe khaiyu büre.  
5Ne nao ahai sü kho pfüna büre, lily poupa hrohinou poutoua buyu shuh 
teutu ahai büre.  
6Shona teikhai hümo koute, ae khungu hatamo sasü Ewo kaivei pou deichü hi 
alia kaivei theadzü deichi hisü bua bailai.  
7Aleshipai, newo hali hala veikhai toua baie, ne hiwo chaa taoyu ali-a hae.  
8Enou nyalaiyu napaire, Eye koa Lebanon hinou ta-a baikhe! Eye koa 
Lebanon hinou ta-a baio. Kipeikhaodu alia shirakhao nou buyu buh Amana 
deichitao hinou, Senir alia Hermon deichi hinou tavai talo.  
9Nenou Alesü sousasho peiwure, atupai, Enou nyalaiyu pfüpai, Ne nghithou 
Eye bakhali zhupeiyu nanou, alia nevei touh mutei chuh alinou Alesü sousa-
vasho peiwure.  
10Atupai, Enou nyalaiyu pai, nevei lesha nahai daizhou koute jüh-e! Nevei 
leshiyu nahai zhaoh jünou veipu shohie, alia nevei kaiveipou hai kaiveipou 
kukhe jünou veipu shohie.  

11Aleshipai, ne mütai hio voudzü buyu büe, voudzü alia chonaodzü hai ne 
mali khehi buyu büre; Nevei sahbanü hi kaivei hai Lebanon hi buyu 
kaiveipou tao bucheyu büre.  
12Atupai, aleshipai, ne hai bokha khaitouyu kipei ali büre, khangi khaitouyu 
dzühla ali büe.  
13Ne hai vajüshithou alia rashibe aveih tyanou doloua shokhai touyu kipei 
büre, alia kainüvei henna ae nard paitya hrüyu kipei büe.  
14Sühisü saffron, kalamus, ae sinnamon, sütao koa kaiveipou ae kaivei 
theadzü, kainüvei na matsütao teitei nou sühisü koa buche-e.  
15Ne hai dzühla payu kipei-e; hriyu dzükhao, alia Lebanon deichi hinou 
kükouyu reitou alie.  
Naotupai 

16Kaishulo, Oh reilo teikhai, alia tave-o, khelo teikhai! Avei kipei hi ve 
hüpeio, panou puhvei kainüvei nasü pfüa vakou raolai. Aleshipu ye panou la 
puhvei peida hi vewo, alia puhnou jüpayu rashi khesü ve touwuo.  

Solomon Vei Lou 5 

Poutuna 

1Atupai, aleshipai, avei kipei hisü E vere, Enou avei kainüvei pou khesü 
pojülaire, Enou voudzü sü avei voudzüpho koa nou toulai, Enou rashidzü sü 
avei chonaodzü koa sho-e.  
Naotupai 

Toukhaio, Oh aleshipu, alia ke khaio; lesha nasü nenou khamo koute ke 
khaio.  

Lou Adai Chena 
Naotupai 

2E zütae, ana alesü kai-a bubaie. Keikhaio! Aleshipu nou kikhu sü khou-a 
bure.  
Poutuna 

Eye kikhu houthou peio, atupai, aleshipai, Avei khao, avei chahche paire; 
daiolouzü apei sü vidzü nou chare, apeishu-a khei vei dzü zaoyu vanou chare.  

Naotupai 

3Ewo asahnü phawure; E kabüa süsü thoupulou khailai? Aphi-a dzü khüwure, 
E daisounou süsü nai napu khailai?  
4Aleshipu nou kikhu hi puh bah thaithou deire, ae ale khevai sü sayu nou 
phoukhare.  
5E-a aleshipu ye sü kikhu houthou peilai tea tashue. Abah sü kaiveipou nou 
naloue, ae abah teutu hisü kainüvei pou nou naloua kou kikhu khukhai touyu 
nasü phapeie.  
6Enou aleshipu ye sü kikhu houpeie, ana aleshipu hai ta-a baire. E puh vei pai 
choloua lülou hoa baire. E puhye phouta-e, ana puhye ngaolou moe, E puhye 
la-e, ana puhnou khüpei moe.  
7Nuh khomai taonou nuh sühao zhutayu phaki, puletao nou Eye ngaolou-a 
baire, puletao nou Eye dapeie, puletao nou Eye zipeie; romü khoyu maitao 
nou avei sahpu nasü soupha peia baire.  
8Oh Jerusalem hi naotumai taore, E neletao hi khowe, neletao nou aleshipu 
ye ngaolouzü, E lesha vanou sou-a bure tea puh hi paopeio.  
Naotu Maitao 

9Oh naotumai hrohinou hüvei khapaire, ne leshipu hai mai kukhe mai leshipu 
jünou daie kouyu bue? Ne leshipu hai mai kukhe vei leshipu jünou daie 
veipuyu bua ne Etao hi puh daikinou bue touyu paopeio touwe?  
Naotupai 

10Aleshipuo hüvei shoe alia khouko-a bue; puh hai mai thekirou hrohinou 
dopa khaitouyu mai alie.  
11Puh pei hai veikayu sana-e; puh peishu sü kheireireiwe, ae teivayu lütei 
büwe.  
12Puh nghithou hai chonaodzü hinou theasha loua dzünghou hinou pa dadou-
a buyu rahouh büa hüveie.  
13Puh baitu hai kainüvei papeiyu pou kaivei kipei büa veie. Puh mütai hai 
kainüvei lily poupa dzü büe.  

14Puh baokao sü sana nou ngasouthou khaitoua mutei chuh nou roukhai 
touyu büe, puh pfüphao hai muteiyu paongi nou veishoa souho khaitouyu 
büe.  
15Puh phi haisü sana nou beikhei soua albaster chuh nou shokhai touyu deka 
büe. Puh zhurao hai Lebanon hi dopa khaitouyu sedar süübe kue.  
16Puh chipao hai-a jühka-e, alia puh hai hali-hala hinou lichekhai toue. 
Aleshipu ae asamai nahai haibüe, Oh Jerusalem hi naotu maitaore.  

Solomon Vei Lou 6 

Naotu Maitao 

1Ne leshipu sü kalao vetare, Oh naotu maitao hrohinou hüvei kayu paire? Ne 
leshipu hai ludu kalova vetare, Eh hi paopeio; Etao-a neye koa puhye sü phou 
talai.  
Naotupai 

2Aleshipuwo puhvei kaiveipou buyu kipei hi hotare, puhvei zhaokhome ye 
panou pou toure donou alia lily poupa khaire donou tare.  
3Aleshipu hai aveie, ae E-a aleshipu veie. Puhsü puhvei zhaokhome ye sa-a 
lily poupatao hrohinou pou daitouwe.  

Lou Angouna 
Poutuna 

4Aleshipai, ne hai Tirzah büa hüveie, Jerusalem büa ngaoveie, sahra polaiyu 
reihmai büa ngaopi shoe.  
5Ne nghithou ahinou phereita peio, daiolouzü sünanou ale dairei baire. Ne 
peishu hai Gilead deishao hinou nghitu khome ali nou takouyu büre.  
6Ne huh hai dzü khüsha loua tapayu zhaokhome ali büa kaapha toure, teitei 
nou papa buyu, alikhei-a thaido moyu zhaokhome ali büre.  
7Ne baitu hai touchü nou lyavai khaitouyu vajüshithou büa pahosah khevai 
nou nga veishoa bue.  
8Veo ye sü panou vemaipfü rairou, khusoupfü raicha, alia kilai maipfü chosha 
louho soua buwu!  



1547 

 

 
   Sheeyu Baibel 

© 2009, Bible Society of India. 
 

 
 

 

9Ana Ewo mai alikhei leshi-a baie, puhsü khao büa hüvei shoe. Puh hai 
puhpfü vei nah naotu alikhei soua ae puh pfünou jüpakayu nah ali soue. Kilai 
maipfü taonou puhye ngaoloua lesayu pai tea kuwe; vemaipfüa ae khusoupfü 
tao-a puhye paoshowe.  
10Teithe payu zhai büa buyu, khouh büa hüveiyu, teinghi büa vaveiyu, 
reihmai nou sahra polaiyu büa ngaopi-a buyu hai nahai thaowe?  
11Enou thaoye touyu zhure donou rashi kipei hi takoue, deikho vei poupatao 
zhure donou, darkhabe tao hai lahpa pamoyu zhure donou, vajüshithou pa 
pahpa mosa touyu zhure donou.  
12Enou sülou mojünou, Eye hra-a buyu naotupai nou Eye sü rheiluki ali hi 
veo nahpoutu mai ali büa pothou khaiwu baire.  
Naotu maitao 

13Dakhai velo, dakhai velo, Oh Shulam naotumai nare, Etao-a pa neye zhure 
donou khaivelo, khaivelo.  
Naotupai 

Neletao daisounou Eye reihme ahai nghoujü hinou hrosouyu zhulai touwe?  

Solomon Vei Lou 7 

Poutuna 

1Oh vemaipfü büa ngaveiyu pai, ne phipha hai raidao phika nouyu phaki 
daizhouzhou ngaoveisa! Ne nahke hai raishoyu mainou mutei chuh nou 
soukhai touyu büre.  
2Ne poula hai thouhrü khaitouyu rashidzü teisa nou hakhai moyu pai ali büe. 
Ne pou hai southou hinou lily poupa nou sühao khaitoua buyu büwe.  
3Nevei naonao ahai hai shuhteuteu pa-a toukhai touyu büre, alia kholü ahai 
buyu büre.  
4Ne ngu hai praongi nou souyu ki aku ali büe, Ne nghithou sü Heshbon hi 
dzübvütao Bathrabbim robomü peh hinou buyu büre. Ne nghou sü Damaskas 
hilo zhuchopoa buyu Lebanon hi ki kuyu ali büe.  

5Ne pei nou neye Karmel deichi büa vepeirü rüpeie, alia nevei peishu shubo 
veih hai zaiyu sah aveih khana büre; haina vei aveih sünou vemai ali koute-a 
nükhaiwu baie.  
6Daizhou koute ne hai hüveisa, alia savade sarou; Oh leshiyu napai, vashoyu 
naotupai!  
7Ne hai nghabe ali büa lachü toue, alia ne nao hai süna vei bo büre.  
8Enou paoe, E nghabe na hi ngaopalai, alia sühi botao hinou pa rashi sü 
hailai. Oh! ne naonao ye sü panou darkhashi nou naoyu bütheo, alia ne ssü 
hai panou phoshi kaivei büo.  
9Alia nevei mümu apei nahai panou rashidzü veikayu büpeio.  
Naotupai 

Panou maohzüzüyu rashidzü nasü Aleshipu vei mütai ae huh hinou küpoa 
louwuo.  
10Esü aleshipu veie, alia puhvei jüpa nasü E baie.  
11Khe, aleshipu ahai koa sühao talai, alia rükounou ho zü bailai she.  
12Koa darkha kipei hi zishoa nou talai khe, alia darkhabe hai lahpa pamoyu 
zhulai, darkha pa pahpa pamoyu zhulai, ae vajüshithou be pah pamoyu 
zhulai. Sühinou alesha sü E neye peilai.  
13Kaivei shoyu mandrak kai hai ne nghia bailai, alia ahai kikhu pei hisü 
touveiyu rashi tya teitei nou bue, Enou neye peire donou ashutya ae kutya 
pokhai pei khaitoue, Oh aleshipu.  

Solomon Vei Lou 8 

1Oh, ne hai apfü nou naopa peikhai touyu aprou mai ali tousarou! Süthaio, E 
neye vakou nou daoyuma, Enou neye kholoua mümu peiyu phaki maili noua 
Eye jüphilai moe.  
2Enou neye süthai poa apfü ki hi sa-a loulai, alia Eye hrülouyu puhvei kide 
nahi sa-a loulai. Enou neye kaivei pou nou thou souyu rashidzü pa solai, alia 
avei vajüshidzü sü panou kelai.  

3Oh nevei bah nalao nanou apei khehi thoulo, alia nevei bah zhoulao nahai 
Eye khopeio!  
4Enou neletao hi chaachou soupeio tea khowe, Oh Jerusalem hi nah 
naotumai taore, süolouzü neletao nou leshaye panou la puh jüpa souloumo 
koute puhye soushu moa soukai laimoe teanou.  

Lou Arouna: Ki hi Veyu Lou 
Naotu maitao 

5Rükou nou leshipai ye khopoa laiyu hona hai thaoe?  
Naotupai 

Phobe phinou Enou neye soukai peiwure, buh tehinou nepfü sü veashowure, 
buh sühinou neye nyapeiyu paisü veashowure.  
6Eye sü nevei lethou pei hi sheesao soua khaipeio, alia ne baokao hinou shee 
ali soua khaipeio, daiolouzü lesha hai athai büa khouwe, sounüyu hai khüh 
büa pou shiwe. Puhvei meikei hai-a mei vei meikei büe, chachih shoyu 
meikei ali büa taowe.  
7Lesha vei meikei nahai dzü alao lathouyuma souhi louhoe, dzüdu hai-a 
puhye maolou hoe. Mai tarali nou puhvei kini nou poa lesha ye hrülai 
toulouzü puhye sü mainou ngaora shoa bailai.  
Naotupai proumai 

8Etao hi nahle shoyu tupai ali bue, alia honapai hai naonao-a titouli bai hie, 
khemainah nou puhye ve koa bulouzü Etao daisou peilai?  
9Honapai hai bouvo aliyu thaio, Etao nou puh pei hi nou shahu nou soushu 
peilai, mokhaia honapai hai kikhu aliyu thai-o, puhye sü sedar sünou lukhao 
souloua dakha peilai.  
Naotupai 

10Esü bouvo alie, alia anaonao hai kushoyu ki alie. Aleshipuye koa bukhai-e 
Ale khayu ae kaonayu hai bue touyu puhnou süwe.  
Poutuna 

11Solomon hai Baal Hamon hinou darkha kipei bue, puhvei darkha kipei sü 
kho-apei mai hi ngapeiwe; mai ali nou puhye sü shahu thelili pove peiwe.  

12Avei darkha kipei sü avei vuzü baie, süsü la Eye donou baie; Veo Solomon 
ye sü panou theli butheo, alia rashi kipei kho-apei mai panou kraihai butheo.  
13Oh Aleshipai, ne paisü Eye panou keio; Avei samaitao-a ne paisü keinüa 
kho-a bure.  
Naotupai 

14Aleshipu, kaiveipou hrüyu deichi hinou tayu kho-shu ali büa mokhai-a 
nahleyu kho-lü ali büa ahi kou khaio.  

Isaiah 

Isaiah 1 

1Judah hi veo Uzziah, Jotham, Ahaz ae Hezekiah mai haitao nou veo souyu 
phaki Amoz nahpoutu Isaiah hi Judah ae Jerusalem donou zho ngaoyutao sü 
haitao-e.  

Ramai nou Puhvei Maitaoye Souveayu 

2Mapao nou paoe, “Oh raki ae deiphao, Enou paoyu sü kei pei khaio! Enou 
kiduso papei khaitouyu nahmaitao nou chuo Eye dutare. 
3Kikhaorü louzü lah puletao vei paopuye süwe, alia rheisüh-a lah paopu nou 
to peiyu buh ngaowe. Ana Israel mai-o louzü sülou more, avei maitao hai tsü 
sükulou more.”  
4Oh mah souyu tyahrü, vah ashi soua laiyu neletao hai daizhou koute 
vealaisa! Neletao vei mahmo nanou neletaoye sü paikhaowure! Neletao nou 
sheeyu Israel maivei Ramai Mapao ye malaiwure, ae neletao hai puh hinou 
tarei tare.  
5Neletao daidonou puhye dupuwe? Daidonou neletao hai chua panou 
souveapu peiyu sü jüpawe? Nevei pei teitei nou zhimü khaibaire, ae nevei 
tsüle sü souloure.  
6Nevei pei hinou poa phi hi koute hai veiyu ali-a hazei toure. Zhimü payu, 
soukao pfüyu ae zhe küpayu zhimü khaitoure. Zhimü taosü soushee loumoe, 
moa sah nou zülou moe, mokhaia darü-a thoulou more.  
7Nevei nuh teidei khesü hazei toure, nevei nuhdu veishi sü mei nou dei 
hazeiwure. Ne nghoujü hinou nevei teidei sü shetumai nou poloure, alia 
soushi khaiwure.  
8Jerusalem nuhdu likhei shokhaitoua bubaire, nuhdu sünasü darkha kipei hi 
repao ali büa ae rekou hi sahpao haobuyu ali büa duloure buh ali-a hazei 
toure.  
9Khoukhoulai Mapaonou kamai-a panou hria phapei moyu thaio, Jerusalem 
nuhdu hai Sodom ae Gomorrah büa souhazei laire.  

10Oh Jerusalem, nevei peikho maitao ae nevei mai hrülai hai Sodom ae 
Gomorrah hi mai büre. Mapao nou neletao hi paopeiyu chi khesü keilo, ae 
Eletao Ramai nou neletao hi paodou peiyu khesü leloua keilo. 
11Mapao nou paoe, “Neletao nou natyatyali nou Eye pove sheela peilouzü E-a 
na sütao hai jüpa shulai tea neletao tsüchovu? Neletao nou zhaotu ae 
kikhaorü hübo veitya nou Eye meidei-a posheela peiyu sü khare. Ewo chode, 
zhaotu ae nghitu zhe khesü jüpa more.  
12Neletao nou tave Eye thoyu phaki, thaonou neletao hi na haipaitya pove 
peio tea paopeige? Thaonou neletaoye avei Rathoki sü haibüa tainasasa peio 
tea paopeie?  
13Hamako hinou Eye pove sheela peipu khaiso. Neletao nou poukai nüvei 
meidei-a Eye thoyu hai Ewo kai hüthoulou hore. Khouh Ashu Nüh nüyu, 
Soteithe reiyu alia maisou nou tave jüa buyu teitei sü Ewo zhu thoulou hore, 
daiolouzü sütao teitei hai neletao vei mah nou souzhai khaiwure.  
14Neletao vei Khouh Ashu Nüh ae Sheeyu Khonüh khesü E ngaorae. Khonüh 
sütao hai Eye donou kou süre ae sütao pfüyu hai Eye donou vealere.  
15“Neletao nou bah lapoa veachi paoyuma Enou zhu peilai moe. Neletao nou 
shusoua veachi alao paoyuma Enou keipeilai moe, daiolouzü neletao vei bah 
hisü zhe khai-a bubaie.  
16Neletao lah soushee-a bulo, neletao hai anghingao hinou vah ashi souyu 
teitei sü thaokhai touwo. Vah ashi souyu nasü bailo,  
17ae vah aveih souyu khesü doulo. Kaozü nasü soulo — mainou souvea 
souhoyu maiye soukha peio, pfüpuo hayu mai vei zü zhupeio, alia 
mimeapfüye vupeio.”  
18Mapao nou paoe, “Tavelo, Etao koa nou tsülou-a chi phazho laikhe. Neletao 
vei mah hai homara-a buyuma Enou vüra jünou soukaapu peilai, ae zhe büa 
hothou teiküa buyuma Enou phakaa büa soukaa peilai.  
19Neletao nou süsü ae-ao tea achi zü louzü, neletao nou teidei hi pa-a buyu 
haveih khesü ngaotou loulai.  

20Ana neletao nou khaitya-a Eye dulouzü, neletaoye sü souha bailai. 
Daiolouzü Mapao Enou haisü paopawure.”  

Mah Souyu Nuhdu 

21Raichokio louchelou veiyu nuhdu nasü chuo khakhapfü ali büre. Raichokio 
kaozü soua hrüyu ae acheche mainou phoutao-a buyu nuhdu nasü chuo 
maiye southayu mai khaitoure.  
22Jerusalem, ne hai raichokio shahu büa bue, ana chuo huba datare; ne hai 
raichokio darkha zhaoh veitya büe, ana chuo dzü büre.  
23Neletao vei süthai-apei maitao hai maishi tare, ae avao maiye koa samai 
khamai soutare. Puletao hai seihla züpa tare alia sapeina khesü thaihu tare. 
Puletao hai vearou nahtouye sü vupei more alia mimeapfütao nou paoyu chi 
sü keipei bare.  
24Südonou chuo Khoukhoulai Mapao, Israel maivei khoushoyu Ramai nou 
haibüa paoyu sü keikhaio, “Eye ngaobayu maitao hisü khüngu phouta laire, 
ae neletao nou Eye souveapu laimore.  
25Enou neletao pei hisü abah thaithou talaire. Enou neletaoye sü hu hai 
pothou meidei-a sousheeyu büa soushee peilai alia neletao hi sheemoyu 
veishi sü soushee peikhai touwulai.  
26Enou neletao hisü raichoki büa peikhoyu mai ae paodou apei maiye sü 
peilai. Süthaisü Jerusalem hai chilee checheyu ae louche louveiyu nuhdu tea 
kulai.”  
27Daiolouzü Mapao hai acheche nasüe, südonou puhnou Jerusalem nuhdu ae 
sühinou leda louyu mai hrülaiye sü vupa peilai.  
28Ana puhnou mah souyu maitao ae puhye khaityayu maitao sü souhawulai; 
puhye malaiyu mai hrülaiye sü puhnou southawulai.  
29Daiolouzü neletao hai süübe taoye thoyu donou alia jüpasho-a sheeyu kipei. 
soulai tea dokupa khaitouyu donou hraongu ngaolai. 
30Neletao hai süünghou raita-a kitayu phüsüübe büa thaita-a bailai, alia dzü 
züpei moyu kipei ali büa bailai.  

31Rouvao hai meipa ali nou dei louyu büa khouchi shoyu maitaoye sü puletao 
vei vah ashi nanou lah souhawu bailai, ae mai linoua puletaoye sü vupa 
peilou laimoe.  

Isaiah 2 

Teisa Kaona-a Hrüre 

1Chipao haitao hai Ramai nou Amoz nahpoutu Isaiah hi Judah ae Jerusalem 
donou paopeie:  
2Haithai naki haibüa nou vepalai, süolouzü Mapao vei Rathoki soukhai touyu 
deichi nasü deichi teitei jünou kupulai, ae deitao kukhe jünou taopulai. 
Tyahrü hrülai nou hai hisü tobai soumoa tave loulai.  
3Maikhe mainou taveloua haibüa paolai, “Khe, Etao Mapao vei deichi peiva 
Israel maivei Ramai ye thoyu Rathoki hisü tave laikhe. Etaoye panou daivah 
souyu jüpawe touyu puhnou Etao hi dou peilai; ae puhnou dopa peikhai 
touyu ludu hisü Etao nou talai. Daiolouzü Mapao vei dou-apei nasü 
Jerusalem hinou vepawe, Zion hinou puhnou puhvei maitaoye chaku peiwe.”  
4Puhnou tyahrütao kohinou lou chiku peilai, ae maikheye acheche hinou 
chiku shee peilai. Süthaisü puletao vei khoche hai dathou phou souloulai, ae 
puletao vei heung sü pothou tatayu shi souwulai. Tyahrü ali nou ali hi 
soureih soupu laimoe, mokhai-a reih soure donou soudapu khailai moe.  
5Oh Jakob vei tyaosholea maitaore, chuo Etao Mapao vei ava hinou tabai 
laishe!  

Khaophu Souyu Maiye Souhalaiyu 

6Oh Ramai, nenou Jakob vei tyaosholea maitao, nevei maitaoye sü 
malaiwure. Chuo teidei haihio teinghi palova mai ae Philistin mai büa 
keingumai nou phouloure. Maikhe mai hai vakou maivei zhaidou hinou hrüta 
khaire.  
7Puletao vei teidei hi hai shahu ae sana nou phoutao bure, ae puletao vei kini 
khesü akhai hare. Puletao vei teidei hisü rhei khaitoure, alia rheiluki hai-a 
akhai ha-a nou bure.  

8Puletao vei teidei hisü bashara nou phoutao buloure, ae puletao hai lah 
puletao bah nou soukhai touyu nakhesü thotare.  
9Mai hrülaiye sü hraongu soupeilai. Puletaoye sü khaipei khaiso, 
OhMapaowo!  
10Puletao nou Mapao vei lekha rarou ae puhvei khouko alia kathe nasü 
ngaopi-a deichi hi buyu lyaqulu kinou ae deibvü raoloua tuchü tuvai talai.  
11Khaophu souyu maiye panou akhai soure ae khaityayu maiye souhawure 
teile sü velaire. Süzhou teithe sü Mapao ye likhei paosho-a bailai.  
12Süzhou teithe sü Hali-hala Soulousüo Mapao nou khaophu souyu mai ae 
aduso mai hrülaiye sü sounakou khaiwulai. 
13Puhnou Lebanon hi kushoa buyu sedar süübe ae Bashan hinou veishoa buyu 
phesüübe khesü souhawulai.  
14Puhnou deichi ae deitao kuyu teitei,  
15kushoa soukhai touyu ki teitei ae kaopo soua pokhai touyu kivo veishi sü 
souchivü tea khaiwulai.  
16Puhnou dushoa soukhai touyu dzüluki teitei ae hüveishoa soukhai touyu 
shamara veishi sü souhawulai.  
17-18Süzhou teithe sü khaophu souyu mai ae vah ashi souyu mai hrülai hai 
souha khaiwulai. Basharatao-a ngaomo ta-a bailai, alia Mapao ye likhei 
paosho-a bailai.  
19Mapao nou deiphao hai ngulü poa veyu phaki, puhvei lekha rarou hinou 
tureipa loure donou ae puhvei khouko ae kathe hinou tuchü loure donou 
maikhe mai hai deichi hi tupa lyaqulu kinou ae deibvü vouloua tuchü talai.  
20Teithe süzhou sü puletao nou shahu ae sana nou soukhai touyu bashara 
khesü zhao ae bailou hi shilai peilai.  
21Mapaonou deiphao ngulü poa soupi soura veyu phaki puhye ngaopiyu 
donou ae puhvei aduso nasü ngaopiyu donou maikhe mai hai lyaqulu ae 
deibvü kinou tuchü talai.  

22Thai-a bailaiyu mai hisü neletao vei lü hai khaipu khaiso. Puletao hai dai-e 
koyu bue?  

Isaiah 3 

Jerusalem hi Büroyu 

1Chuo Mapao, Hali-hala Soulousüo Mapao nou Jerusalem ae Judah hi buyu 
na veishi sü pota laire. Puhnou puletao vei touso ae dzü,  
2puletao hi khouko pfüyu maitao ae reihmaitao, puletao vei chiku peiyu 
maitao ae rachipaola apei maitao, puletao vei keingu maitao ae chi paoveiyu 
mai hrülai,  
3puletao vei reihmai peikho maitao ae nuh teidei khasa-a hrüyu maitao, alia 
vepare khesü süa kheikhupado nou poa vah soulou süyu mai hrülaiye sü 
potawulai.  
4Süthaisü Mapao nou maikhe maiye pa nahmaitou nou khasa-a hrülai.  
5Maikhe mai hai ali nou aliye souchoroa hrülai. Nahle mai nou tsümaiye 
ngaophou laimoe, ae maikhe mainou puletao jünou aduso maiye tsükhouyu 
sü hatalai.  
6Mai ali nou lah puhvei kityarai mai aliye nüloua “Newo banoure sabanü 
buyu thaifüa Etao vei süthai-apeio soupeio” tea paoyu teile sü velaire.  
7Süzhou teithe sü puhnou haibüa chila peilai, “Ewo soulou hoe! Neletaoye 
soukha peire donou ahi halia ha-e. A ki hi touso ae sabanü-a ali-a hae. 
Südonou Eye panou neletao vei süthai-apeio nasü pa souso!”  
8Jerusalem hai phi süloure, ae Judah hai kaotare; daiolouzü puletao 
nou Mapao vei aduso nasü ngaophou moa puletao vei chi lako ae vah haso 
teitei sü Ramai ye hraiyu hinou soutare.  
9Puletao vei shodo ashi nasü nou lah puletaoye sü zhiloua baie. Puletao hai 
Sodom hi maitao büa mah khesü dukhya-a nou soua bubaire. Puletaoye sü 
panou hakata theo, daiolouzü puletao hai lah nou lah hisü souka sounghi 
loua baie.  

10Acheche mai louzü kaozhou vei-a bailai tea puletao hi paopeio. Puletao 
louzü lah nou soupfü khaitouyu rashithou sü touloulai.  
11Ana mai ashi maitaoye donou daizhou koute vealaisa! Puletao nou vah ashi 
soukhai touyu khesü chuo lah puletao pei hisü velaire.  
12Nahle maitao nou avei maitaoye sü souchoro pei-a bure, ae naotu maitao 
nou puletaoye sü khasa-a hrüa bure. Oh avei maitaore, neletao vei süthai apei 
maitao nou neletaoye sü süthai mah peiwure, südonou neletao hai ludu kalo 
talai touyu sümoa bure.  

Mapao nou Puhvei Maitao hi Chikure 

13Mapao nou chikure donou chikuyu ki hisü talou buloure, ae puhvei maitao 
pei hi chikure donou souda-a bure.  
14Mapao nou tsümaitao ae süthai apei maitao pei hi chikure donou haibüa 
paoe, “Neletao nou avei darkha kipei sü soushiwure; ae neletao ki hisü touha 
laimai hinou polouyu natao nou pove phoutao-a khailoure.  
15Neletao nou avei maitaoye soushiyu ae touha sohayu maiye soutai sounou 
peiyu zü aliro hae. Khoukhoulai Mapao, Enou haisü paowe.”  

Jerusalem hi Hrüa buyu Naotu maitao hi Chi Deipeiyu 

16Mapao nou paoe, “Zhukhaio, Jerusalem hinou hrüa buyu naotu maitao hai 
daizhou koute khaophu sousa! Puletao nghou sü pfülachü touloua tabaiwe. 
Puletao hai baonü shopoa phi hisü baosa khipfüa holo rei ae hailo phea nou 
reikhokho poa tawe.  
17Ana Enou puletaoye sü tudee peilai — Enou puletao pei sü biwulai sübüa 
panou pei kilei-a bailai.”  
18Jerusalem hi naotu maitao nou khaophu soua banouyu sabanü ae zhusana 
khesü Mapao nou pota laiyu teithe sü velaire. Süzhou teithe sü puletao nou 
phi-bah hi thou khipfü buyu zhusanatao, pei hi phupfüa buyu zhusana, touh,  
19baosatao, zhuh hosah,  
20pei phuyu sahtao, kainüvei poubvü, phi-bah hi zhainga southou pfüa laiyu 
natao, 

21puletao vei bahtou ae nghou hinou pfülai-a buyu bahtoukha, 
22puletao vei sabanü aveih teitei, lekhabvü,  
23maiye panou thainüre donou banouyu sabanü teitei, züzüyu sabanütao, alia 
pei phuyu sahtao ae zhuhosah khesü puletao hinou polai peiwulai.  
24Puletaoye sü pou kainüvei panou poyu thaosü tangiyu kai sünou peilai, 
khyakho veihtya nou phupfüyu thaosü panou rai phupfülai, peishu veihsho-a 
pfüyu thaosü panou pei kilei toulai, sabanü aveih banouyu thaosü pa soukou 
sah nou banoulai, sava-a hüvei sho-a bure thaosü panou hraongu pfüa bulai.  
25Nuhdu hinou khouchi kayu mai koute-a pa soureih hinou thai-a bailai.  
26Nuhdu vei robomü khesü soushi sasawua panou baitoua buyu naotumai ali 
nou dopfüa krapoa buyu bülai.  

Isaiah 4 

1Süzhou teithe sü naotumai anai nou poutumai aliye nüloua haibüa paolai, 
“Zhuvea nou Etaoye panou nevei khapfüe teanou paolo, Etao lah nou toure 
touso ae sabanü khesü phouloua bailai, sübüa panou Etao hai nghimo hie 
touyu vei hraoyu nasü polai peio.”  

Jerusalem ye Souvei Dakha Peire 

2Süzhou teithe Mapao nou teidei sühi poube ae süübe khesü soudusho peilai, 
alia teidei sühinou pa-a buyu shinamara khesü panou shokhai toua buyu 
Israel maitao vei kathe ae khaophu panou soulai. 
3Jerusalem nuhdu hinou shokhai tou-a buyu maitao, Ramai nou thaimo-a 
panou dopapei khaitouyu mai hrülaiye sü sheeyu maitao tea kulai.  
4Ramai vei khouko sünou chiku pei-a tyahrü nasü soushee peilai alia 
Jerusalem vei mahmo ae sühinou zhe kükou khaitouyu khesü khüshee peilai.  
5Süthaisü Zion Deichi teitei ae sühinou vejüa buyu mai hrülai pei 
hisü Mapao nou heako hai teihao nou seive khaipeilai. Alia khei hai meikhao 
ae meikei ali panou khopeilai. Mapao vei khouko sünou puletao vei nuhdu 
teitei sü khopeilai.  

6Mapao vei khouko ava sünou nuhdu nasü heaki teinai hinou pa soloure buh 
soupeilai alia teikhai teiro ashi veyu phaki-a panou bailoure buh soupeilai.  

Isaiah 5 

Darkha Kipei vei Lou 

1Asamaina donou lou ali soungaolai, puh vei darkha kipei donou leshiyu lou 
ali: Akho hai veishoyu deichi ali hinou puhvei darkha kipei bue.  
2Puhnou dei sü helou-a chuh khesü kolaiwure, ae darkha veihkayu tyanou 
sholoure. Darkha panou khore donou puhnou kipei toutsü hinou douhbuh ali 
souloure, ae darkha dzü süyu buh-a ali soukhailoure. Puhnou darkha shiyu 
teile hi zhuveyu phaki darkhashi teitei sü veimo tyanou shi-a baire.  
3Südonou chuo asamai nanou paoe, “He Jerusalem ae Judah hinou hrüa buyu 
maitao, zhuvea nou avei darkha kipei ae ahai ko hi thaonou mahsa touyu chi 
kupeio.  
4Enou darkha kipei donou soupei chemoyu dai bue? Enou rashithou aveih 
shipei shulai tea kho-a bukhai-e, daidonou rashithou ashi tyanou shi-a baiwe?  
5“Enou avei darkha kipei hi dai-e soulai touyu sü neletao hi paongaolai: Enou 
bokha sü hralaiwulai, ae bouvo sü dakhao laiwulai alia rekhaona panou talou 
toulou-a deisasa-a bailai.  
6Enou kipei nasü phi soupei mo-a nou vukhai bailai, phi soupeiyu thaosü 
panou pounghou ae shube khenou paphoulou bailai. Enou teihao-a panou 
sühisü teirü koupei laimoe.”  
7Israel mai hai Khoukhoulai Mapao vei darkha kipei-e, ae Judah mai hai 
puhnou jüpasho-a shokhai touyu darkhabe nasüe. Puletao hai vah aveih 
soushulai tea Puhnou cho-e, ana zhe kükouyu vah sou-a baire. Puletao hai 
kaozü soua hrüshulai tea Puhnou li-e, ana vah ashi khaikho sou-a bubaire.  

Maikhe Mainou Vah Ashi Souyu 

8Teidei hamo koute ki-lu hüthou khai hüthoukhai-a buyu maikhemai, neletao 
hai daizhou koute vealaisa! Neletao litou teidei sühisü hrüa bubailai.  

9Khoukhoulai Mapao nou haibüa paoyu Enou choue, “Veisho-a nou soukhai 
touyu ki hai khesü mai bumo-a kirao soukhai bailai. 
10Darkha kipei dusho-a nou souyu hactar kirou hisü darkhashi dzü litar acha 
likhei sülou bailai. Thoutai sülai kaihlia kiacha thouyu hai sülai kiacha likhei 
chachi lou-a bailai.”  
11Shona kushu zhilou-a zhaoh sotayu mai alia khei koute zhaoh sozhi-a 
bukouyu mai sü daizhou koute vealaisa!  
12Puletao vei khonü ralea hisü khubvü, gaigou, lana, beibeibvü ae poa lou 
souyu basei tyatyali alia zhaoh loua souwe, ana puletao nou Mapao vei haso 
ae puhnou dai vah soupei khaitoue touyu lichomoe.  
13Südonou neletaoye sü hukhamai ali sou-a vakou nüpoa tawulai; neletao vei 
süthai-apei maitao hai khü-a thailai, alia maisou nou rei-a thailai.  
14Thailuko koure rabedusho vei ludu sü puletaoye panou takoure donou 
dusho-a soukhaitoua bure. Jerusalem hi aduso maitao, peikho maitao ae 
maisou nou buh sühisü takou louta laire.  
15Mai hrülaiye sü ponakou khaiwulai, khaophu souyu maitao alia zhosou-a 
laiyu mai khesü ponatai khailai.  
16Ana Khoukhoulai Mapaonou puhvei dusho nasü kaozü hinou vah soungao 
peiwure, alia puh hai sheeyu Ramai-e touyu nasü puhvei maitaoye tudeeyu 
hinou popa ngaopeiwure.  
17Soushi khaitouyu nuhdutao hinou zhaotu sü panou pou phoutoulai, alia 
nghitu khesü panou buh sühinou kholai.  
18Kaozü moyu naye sü madayu rai nou ae choha khiyu rai nou khipoa tayu 
büa mah sü khipoa laiyu maitao hai daizhou koute vealaisa!  
19Neletao nou paoe, “Mapao nou soulai tea paoyu nasü panou thashoa 
soukhaio, sükua Etao-a zhulai. Israel maivei sheeyu RamaiMapao nou dai-e 
tsücho-a busa Etao-a panou süloure donou vah nasü thashoa panou 
soukhaio.”  

20Ashi nasü veih-e ae aveih nasü shi-e tea paoyu maitao, azhi nasü ava hi ae 
ava nasü azhi souda thouyu maitao, alia khayu nasü jüe (mou-e) ae jüyu nasü 
kha-e tea buyu maitao, neletao hai daizhou koute vealaisa!  
21Lahnou sühsho-a laiyu maitao ae dokai veisho-e tea nou buyu maitao, 
neletao hai daizhou koute rako shilaisa!  
22Zhaoh soyu hinou zhih tayu maitao, ae zhaoh tarasoua ngaopi moa soyu 
maitao,  
23seihla jüpa-a kaozü moyu mailiye panou lahdo soulouyu maitao, ae acheche 
mailiye puhvei zü peimoyu maitao hai daizhou koute vealaisa!  
24Südonou chuo neletaoye sü rouvao meideiyu büa alia maa tahtayu 
pounghou taonou kita-a pothou mei deiyu büa deihawulai, daiolouzü neletao 
nou Khoukhoulai Mapao, Israel maivei sheeyu Ramai ye sü malaiwure.  
25Südonou Mapao sü puhvei maitao pei hi rarou loure, puh bah sü thaipa 
puhvei maitaoye tudee talaire. Deichi khesü ngure, alia thaiphao khesü 
lududo kinou hashi laikhai touyu büa thai-a bure. Mapao vei lekha-rarou 
nasü chua chemo hie, puhvei maitaoye tudeepure donou buhie.  
26Mapao nou tyahrü kukhe maiye panou vere donou shee soupeie, alia teidei 
akhai hi buyu maiye tavelo tea zhaophiphi poa kuwe. Alia zhukhaio, puletao 
sü laire, thasho poa laire!  
27Puletao hai mai ali koute-a vea moe, mai aliro phi-a sülou moe, puletao vei 
khyakho hai-a pita moe, ae maili vei phikharai koute-a demoe.  
28Puletao vei voulouthou hai veihshoe, kare donou souda poa laire. Puletao 
vei rhei phimou hai chuh veitya büa khou-e, alia puletao vei rheiluki phihao 
hai rührai büe.  
29Soureih maitao hai chipeikhaodu nou rayu büa ae nülouyu soukhaona sü 
puletao bah hinou vupa louhoyu büa bue.  

30Süzhou teithe sü zaidu hi buyu dzü khüpayu büa ae rayu büa Israel mai pei 
hisü mainou ralai. Teidei süna zhuyu phaki, maikhe mainou teizhi ae 
veahoyu likhei ngao-a bailai. Alia ava hisü azhi nou züloua ngao-a bailai.  

Isaiah 6 

Ramai nou Isaiah-ye Kulouyu 

1Veo Uzziah thaiyu po hi Enou Mapao ye ngaoe. Puh hai du-sho shoa nou 
puhvei vebuh hinou bue, alia puhvei naazao kai nou kou rathoki sü phoutao 
loure.  
2Puhvei pehao teitei hisü shouh pfüyu Seraphim khaona sünou sühao poa 
bue, alia puletao hai shouh arou pfüe, shouh ahai nou pah ho-e, shouh ahai 
sünou pfüphao ho-e, alia shouh ahai sünou pfüa zhaowe.  
3Puletao hai alinou ali hi haibüa paoe, “Masheeo, Masheeo, Masheeo! 
Khoukhoulai Mapao hai mashee-e! Puhvei khoukho ava sünou deiphao teitei 
hi phupoa nou bue.”  
4Puletao vei paikho sünou rathoki sü pfülere, alia rathoki teitei sü meikhao 
nou phoutao loure.  
5Süthaisü Enou paoe, “E hai daizhou koute vealaisa! Ahio veiyu touyu ali-a 
hare, daiolouzü avei mü-li hai shee moe, ae E sü mah chipao ae mah lou soua 
buyu maitao hrohinou hrüa bubaie, alia anghithou vuzünou Veo, 
Khoukhoulai Mapao sü ngaowure.”  
6Süthaisü shouh pfüyu khaona ali nou posheelabu hinou meithou ali meibya 
nou biloua ahi zhaokoue.  
7Puhnou amü hisü meithou nou pokou deiloua paoe, “Chuo hai nanou ne mü 
sü deipeiwure, ne hi buyu kaomoyu ae zümoyu khesü hatare, alia nevei mah 
khesü khaipeiwure.”  
8Süthaisü Mapao nou haibüa paoyu Enou choue, “E thaoye seitalai, alia 
thaonou Eye donou tapeilai?” Enou chila peie, “E hai hi bue, Eye seita peio.”  
9Süthaisü puhnou ahi takou chipao haitao hai maikhe mai hi paopeio tea 
paoe, “Neletao nou chi kei khai, kei khaia buyuma sükulou süyu sü neletao hi 

bulai moe. Neletao nou zhukhai, zhu khai-a buyuma dai vepawe touyu sü 
sülou laimoe.”  
10Süthai-a puhnou haibüa ahi paoe, “Mai hai maitao tsüle sü soume peikhaio, 
puletao vei nou sü soupe peikhaio, alia puletao vei nghithou sü souchawo, 
sükua panou puletaoye ngaolou laimoe, moa choulou laimoe, moa sükulou 
laimoe. Puletao nou ngaolou, choulou ae sükulou süre toulouzü ahi dakhai 
veloua puletao vei sounou nasü souveilou shulai.”  
11Süthaisü Enou noue, “Haibüa teile kaso koute Enou soukou laige, 
Oh Mapao?” Puhnou haibüa chila peie, “Nuhdu khesü soushi souha laiwua 
panou sakhai-a bumo koute, ki khesü panou mai hrümo koute, alia teidei 
teitei sü soushi khaimo koute,  
12Enou maikhe maiye kadouyu teidei hilo seita khaimo koute alia teidei teitei 
soushimo koute soulai.  
13Mai kirou hinou mai ali koute-a shokhai toua bulouzü, puhye koute-a 
souhawulai; puhye sü süübe vikhao khaitouyu süümü ali buyu bütoua panou 
bulai.” (Süümü nasü daie paowe toulouzü, süübe lapa louyu bütoua Ramai 
vei maikhe sü hrüdakhai shupu loulai).  

Isaiah 7 

Veo Ahaz donou Paoyu Chipao 

1Uzziah tyao, Jothan nahpoutu Ahaz nou Judah hi veo soua buyu teile hinou 
Sairia hi veo Rezin ae Israel hi veo Remaliah nahpoutu Pekah nou Jerusalem 
hi soureih souloue, ana puletao nou reih sü hulou louhoa baire.  
2Judah teidei hi reih souloure donou Sairia mai nou Israel maiye chavei loure 
she touyu ko chouve loukhaie, veo Ahaz alia puhvei mai hrülai nou pinguyu 
hai teikhai nou süübe hülüyu büa lüre.  
3Süthaisü Mapao nou Isaiah hi paoe, “Ne nahpoutu Shear Jashub ye saloua ve 
veo Ahaz ye daotawo. Ne hai puonah nou puhye sü sabanü dzüsao mai dou 
ludu hilo kouyu dzükhao reilova hinou dzü popayu buh akhai hinou bua 
ngaolai.  

4Puh hi haibüa paopeio, ‘Leikei-a bulo, nasei tea bubaio, piso, moyuma hobvü 
haibvüa leavea buso, daiolouzü veo Rezin ae puhvei Sairia maitao alia 
Remaliah nahpoutu veo Pekah vei lekha-rarou nasü nenou ngaopire hai mei 
deiyu süüpotao jünou ngaopi pure halia hae.  
5Daiolouzü Sairia nou Israel mai ae Remaliah nahpoutu ye koa neye haibüa 
soushilai touwe,  
6Khe, Judah teidei hi reih hulou Etao nou polou laishe, alia Tabeel nahpoutu 
ye panou veo soulou laikhe.’ ”  
7Ana Mapao Enou puletaoye sü panou haibüa soulou laimoe touyu sü 
paopawe.  
8Daiolouzü Sairia jünou Damaskas-a dupu hie, ae Damaskas jünou veo Rezin-
a khoupu hie. Alia po rairoungou levai hinou Israel maiye sü panou peposasa-
a hrüyu tyahrü ali soupeilai.  
9Israel jünou Samaria dupu hie, Samaria jünou veo Pekeh-a khoupu hie. 
“Neletao nou lülouche loumore toulouzü, neletao lalou hoa bailai.”  

Immanuel vei Shee 

10Mapao nou veo Ahaz hi paopue,  
11“Nevei Ramai Mapao hinou shee ali kholo, sünasü nenou thousho-a buyu 
thaimai buh hinou laiho moyuma kusho-a buyu raki hinoulai.”  
12Ahaz nou chila peie, “Enou shee nasü kholai moe, daiolouzü Mapaoye 
louche moa kabü laisa tea Enou zhulai moe.”  
13Süthaisü Isaiah nou paoe, “Oh veo David vei kihikha maitaore, haihai keilo. 
Neletao nou maiye souchoroyu hai taile hie tea Ramai ye souchoro peipulai 
hie tea chovu?  
14Südonou Mapao nou neletao hi shee ali peilai, süolouzü loumainah ali nou 
nah hrüloua nahpoutu ali naloulai, ae puh zhih sü Immanuel tea salai.  
15Nahtou sünanou dupa aveih ashi sükulouyu phaki, maikhe mainou 
chonaodzü ae leivudzü toua bulai.  

16Ana sübüyu teile koumo jünou neletao nou ngaopi-a buyu veo ahai vei 
teidei khesü soushi khaia panou mai ali-a bumoa bailai.  
17“Mapao nou ne hi, nevei maitao pei hi, alia nevei kihikha maitao pei hisü 
daoh Judah hinou Israel maitao nou ratayu nou poa zhou koute vepakhai 
moyu veahoyu sü pove peilaire – puh nou Assaria hi veoye sü neletao hi 
seithou peilai.  
18“Süzhou teithe sü Mapao nou ka dousho-a buyu Ejipt maiye panou khaomai 
zhaoveyu büa velai, alia Assaria maiye panou laivoutu büa velai.  
19Puletao nou velou deichi deirao, alia poube shube buyu dei teitei hisü 
panou phoutao loulai.  
20“Süzhou teithe Mapao nou Assaria mai vei veo hinou pei soumaiye ngaloua 
panou neletao vei peishu, mümai ae khoumai khesü bipeilai.  
21“Süzhou teithe tatamai ali nou cholou ali ae nghikü ahai likhei bubaiyuma,  
22puletao nou rukhalou süyu chonaodzü sü ngaoloulai. Daiolouzü teidei sühi 
shokhai touyu maitao nou chonaodzü ae laivoudzü tou-a bulai.  
23“Süzhou teithe, veishoa buyu darkha kipei, darkhabe thethe bua muh 
paohao louhoa buyu buh khesü shube ae poube khenou paopa phoutsüa 
bailai.  
24Buh sükhe hisü mainou kha-sou phoutouyu buh soutawulai, alia teidei teitei 
nou poube ae shube nou paopa phoutao-a bailai.  
25Shinamara daothou toua buyu deichi khesü shube süübe khenou paopaloua 
mai ali-a velai moe. Buh sükhesü soukhaona khenou pou touyu buh 
souwulai.”  

Isaiah 8 

Isaiah vei Nahpoutu hai Maikhe Maiye donou Shee Soungao Peiyu 

1Süthaisü Mapao nou ahi paoe, “Larücha rüthou khaire donou chuh ali polo 
ae süva hisü chadu tyanou haibüa rüthoulo, ‘Ma-her-Shal-al-hash-baz’ 
(thashoa shaolouyu, ae thashoa potayu).  

2Louchelou veiyu mai ahai, napao Uriah alia Jeberechiah nahpoutu Zekharia 
ye panou shaki soure donou salouo.  
3Phazütou thaisü akhapfü nou nahpoutu ali naloue. Mapao nou nahtai na 
zhih sü ‘Ma-her-shal-al-has-baz’ tea salo teanou paopeie.  
4Daiolouzü nahtou nasü dupa ‘Pfü’ ae ‘Puo’ tea kuloumo jünou Damaskas hi 
kini khe ae Samaria hi shaolouyu nakhesü Assaria hi veo nou potalai.”  

Assaria hi Veo nou Vere 

5Mapao nou ahi haibüa paopue,  
6“Maikhe mainou kaonaphi-a kükou peiyu Shiloah reidzü sü malaiwua veo 
Razin ae Ramaliah nahpoutu veo Pekah ye ngaopi shoyu donou,  
7Mapao nou chuo Judah teidei hisü Assaria hi veo alia puhvei reihmaitaoye 
sü panou reidzü duveyu phaki reipe teitei hia dzü nou pa küyu büa küvelai.  
8Sübüa küveyu sünou Judah teidei teitei sü naolaiwulai, alia puletao ngu 
jünou la-a ae na buyu veishi sü phoutao loulai.” Ramai nou Etaoye koa 
bupeilai! Puhvei shouh nou teidei sü vupeilai.  
9Tyahrü khemaitao, nuh teidei kadoukou nou hrüa buyu maitao, keilo, 
neletao nou soureih soure donou tudalou, ana ngaopilo; reih soure donou 
soudalo, ana pilo.  
10Neletao nou kabüa vah soulai touyu khesü tsüchodah khailo, ana vete 
khailou laimoe; neletao nou chi sü paolai, ana hamako bailai, daiolouzü 
Ramai nou Eye koa salai peilai.  

Mapao nou Rachipaolawo hi Paopeiyu 

11Mapao nou Eye chih shoa nou maikhe mainou tayu ludu hinou taso tea 
haibüa paoe,  
12“Maikhe mainou vah ashi soulai tea sou-a buyu hisü ne louzhoso, ae 
puletao nou ngaopi buyu khesü ne piso.  
13KhoukhoulaiMapao E hai sheewe touyu sü sülo, Eye likhei nenou khuhao-a 
tsükhoulai alia ngaopi bailai.  



1567 

 

 
   Sheeyu Baibel 

© 2009, Bible Society of India. 
 

 
 

 

14E hai sheesha touyu donou maikhe mainou chuh linou phi sülouyu büa 
ahinou sülouwe ae sorüh hinou mulouyu büa Israel ae Judah hi maitao alia 
Jerusalem hi maitao hai muloulai.  
15Mai alaosou phi süloulai; ae puletao sü kaotalai alia petalai, puletaoye sü 
muloulai alia satawulai.”  

Thaimai hinou Vere-pare Nou-a Laiyu Maiye Tukhayu 

16Avei rozümaitao Ramai nou ahi paopeilai touyu chitao soutaosou pokhai 
toulo,  
17Mapao louzü puhvei maitao hinou puh pah pfüku tare, ana Ewo louzü 
puhye louchewe alia avei areih sü puh hi bue.  
18Ewo louzü hai hinou Mapao nou ahi peikhai touyu nahmaitaoye koa bue, 
Khoukhoulai Mapao vei vebuh hai Zion deichi hinou bue, ae puhnou Etaoye 
Israel mai hi hriyu chipao panou soure donou seive khaitoue.  
19Ana maikhe mainou ve neletao hisü “Thaimai hinou ae keingumai hinou 
noukhaio” tea polai. Puletao nou haibüa paolai, “Daiolouzü maikhe mai hai 
thaimai hinou ae neletao hinou hria buyu maitao thaosoua daie velai touyu 
sü nouyu kaomowu?”  
20Neletao nou puletao hisü haibüa chila peilai, “Mapao nou Eletao hi 
doupeiyu khesü keilo! Keingumai ae thaimai ko pola-apei maitao nou paoyu 
sü keiso, puletao nou paopeiyu hinou haveih ali koute-a palai moe.”  

Veahoyu Vere Teile 

21Maikhe mainou veahosho-a alia houzüa nou teidei teitei hisü takou-
takhelai. Puletao houzüyu ae lekhararou hinou puletao vei veo alia Ramai ye 
chaalai. Puletao nou ratei hi zhukheyuma,  
22ae deiphao hi zhuyuma puletao nou hali-a ngaolai moe, ana veahoyu ae 
zhiteiyu likhei ngao-a bailai, zhitei touyu buh hisü puletaoye laithouwulai.  

Isaiah 9 

1Haibüa veahoyu phaki puletaoye donou tupa lure ludu ali-a bulai moe.  
Haithai vere Veo 

Zebulun ae Naphtali khü nou hrüyu teidei hai raichokio mainou ngaolou 
moe, ana vere teile hiolouzü vakou mainou hrüyu Galilee nuhdu, teinghi 
palova buyu Meditaranian zai hinou poa Jordan hi koute hai mainou pa 
tsükhou shoyu teidei ali soupeilai.  
2Azhi hinou ta-a buyu maitao hai dushoyu ava ali ngaoloure; puletao hai 
zhitei touyu teidei hinou hrüa bue, ana chuo ava sünou puletao hisü vapoa 
bure.  
3Mapao nou puletao tyahrü sü souduso papeie, ae puletaoye sü savayu hai-a 
peie. Maikhe mainou chachi buyu phaki asayu büa ae saolouyu kini khesü 
zha zhipayu phaki lesayu büa puletao hai sashoa bure.  
4Raichoki nenou Midia mai hinou veilouyu büa nenou puletaoye souveayu 
phaodao nasü souphe peiwure, ae puletaoye da-a buyu süüru nasü sousha 
peiwure.  
5Soureih souyu hinou shaolouyu kinitao, ae zhe nakhai touyu sabanü khesü 
süü büa mei hi pothou deiwulai.  
6Daiolouzü Etao hi nahtou ali napeie; Nahpoutu ali Etaoye peie! Ae puhnou 
Etao pei khopu soulai. Puh zhih sü “Khupa shoyu Soukha-apeio,” 
“Khoukhoulai Ramai,” “Teisa ahri Puo,” “Kaonayu Veo nahpoutu” tea kulai.  
7Nuh teidei khasa-a hrülai puhvei khouko sü dupupalai; puhvei vedei sü teisa 
nou kaona-a bulai. David veo vei tyaosholea sou-a Puhnou vebuh hi bulai, 
chunou poa akhai koute acheche hinou ae kaozü hinou puhnou khasa-a 
hrülai. Khoukhoulai Mapao nou hai teitei sü haibüa soulai tea le lawure.  

Mapao nou Israel Maiye Tudeere 

8Mapao nou Israel maivei vedei, Jakob vei tyaosholea hisü tudeire donou 
paopawure.  
9Israel mai hrülai, Ephraim ae Samaria nuhdu hinou hrüyu mai hrülai nou 
haisü puh nou souwe touyu sülaie. Chuo puletao nou haibüa khaophu soua 
paoe,  

10“Naichuh nou soukhai touyu ki nasü khaotare, ana Etao nou chuh veitya 
nou daoloua ki sü soushupuloua bailai; ki kakhaiyu sycomor süü khesü jüde 
laima, Etao nou veikayu sedar süü nou thouloua bailai.”  
11Südonou Mapao nou puletao pei hisü ngaoba maiye panou soureih souvere 
donou soupeiwure.  
12Sairia maiye panou teinghi palova nou ae Philistin maiye panou teinghi 
loulova nou Israel maiye nütou loure donou puletao mü sü ngepoa bure. 
Haibüa soupeiyu thai-a Mapao vei lekha rarou nasü akhai mohie; chukoute-a 
puletaoye tudeipure donou puh bah la poa buhie.  
13Haibüa soupeiyuma Israel mai hai leda moe, alia KhoukhoulaiMapao nou 
puletaoye tudei pei-a buyuma puh hisü dakhai velou moe. 
14Südonou Mapao nou Israel maiye sü pei hinou poa phi koute teithe ali levai 
nou souhawulai.  
15Tsümai ae khuhao-a buyu maitao hai pei-e alia dayu hinou dou-apei 
rachipaola maitao nou mi-e.  
16Daiolouzü mai khemaiye süthai-apei maitao nou süthai mah peiwure alia 
maikhe maiye soubürarou laiwure.  
17Südonou Mapao nou nahle mai hrülai, pfüpuo hamai (vearou nahmai) ae 
meamaipfü ali koute-a panou tupalou laimoe, daiolouzü mai hrülai nou 
Ramai ye louche more alia vah ashi souyu maikhai baire, ae ashi chipao 
khaikho pao-a baire. Haibüa Mapao nou puletao hi tudei peiyu nanou puhvei 
lekha rarou nasü akhai mo hie, puletaoye tudeipure donou puh bah sü la poa 
buhie.  
18Maikhe maivei vah ashi sü mei deiyu phaki pounghou ae shube khesü deiyu 
büa dei-a bure, alia süsü himei taoyu büa meikhao sü tei hi khaopare.  
19Khoukhoulai Mapao vei lekha rarou sünou teidei sü mei dei-a bure, mei 
deiyu phaki süü pothou deiyu büa maikhe maiye sü meidei khailai, mai ali 
koute-a shokhai peilai moe.  

20Maikhe mainou teidei sühi ngaoyu touso teitei sü tarasoua nou toulai, ana 
rukhayu sü ngaolai moe. Puletao nou lah vei nahmai koute-a toulai.  
21Manaseh maitao nou Ephriam maiye dulai, ae Ephriam mainou Manasseh 
pei hi reih soulai, alia puhai koa Judah mai pei hi reih huloulai. Haibüa 
veahoyu peiyu hai-a Mapao vei lekha sü khaita mohie, puh vei bah sü la poa 
puletaoye tudeire donou buhie.  

Isaiah 10 

1Kaozü moyu hinou zhai soupeiyu maitao ae maikhe maiye souchoro peire 
donou chikha rüpeiyu mai sü daizhou koute vealaisa!  
2Veahoyu mainou ngaozü-a buyu puletao vei zü nasü porei laiyu maitao, ae 
mimea maipfü ae pfüpuo hayu maivei nangi poloua lahvei soulouyu Emaikhe 
sü daizhou koute vealaisa!  
3Ramai nou neletao ye tudei veyu teithe, ae buh doukou nou teikhai teirü 
ashi veyu teithe neletao dai soulai? Neletao daikinou ve soukha kholaige? 
Alia neletao vei kini khesü daiki khailaige?  
4Neletao sü panou soureih souyu hinou thaitawulai moyuma hukha mai soua 
panou nüsata khaitouwulai. Mapao vei lekha rarou sü chukoute-a khaita 
mohie, puh bah sü lapoa puletaoye tudeipure donou buhie.  

Assaria hi Veoye Ramai vei Basei soua poa Vah Souyu 

5Mapao nou paoe, “Oh Assaria! Enou neye avei lekha-rarou vei süüda sou-a 
poa vah soulai.  
6Enou neye seiho Ramai ye louche moyu tyahrü ae avei lekha soupayu 
maitao vei nangi khesü panou shaoloulai alia puletaoye sü maisou ludu hi 
buyu naihü büa panou deisasa khaiwulai.”  
7Ana Assaria veo vei tsüle hiolouzü tyakua nou vah ashi soure donou tsücho 
da-a bue, puhvei tsüle hiolouzü tyahrü taoliye souhare donou tsücho-a bue.  
8Puhnou khaosoua haibüa paoe, “Avei peikhomai hrülai hai veo mai khaitou 
mowu?  

9Kalno ae Karkhemish, Hamath ae Arpad, Samaria ae Damaskas nuhdutao hai 
Enou reih veiloue.  
10Jerusalem ae Samaria hi buyu basharatao jünou pou-a thoyu vedeitaoye 
souveare donou abah thaipa-e.  
11Enou Samaria ae sühi buyu basharataoye souhayu büa Jerusalem ae 
sühinou tho-a buyu basharatao sü souhawulai.”  
12Ana Mapao nou paoe, “Zion Deichi hi ae Jerusalem hi Enou soure vahtao 
souche louzü, Assaria veoye sü puhnou khaophu souyu vanou puhye tudei-a 
souvea talai.”  
13Assaria veo nou haibüa khaophu chipaoe, “Avei khoukho nou haitao teitei 
sü souloue, avei khoukho, tsü aveih ae dokai nou tyahrü khevei deirai sü 
souda laipeie, ae puletao vei kini khesü shaoloue, alia nuh teidei sühi hrüa 
buyu maitaoye chode büa Enou deisasa peie. 
14Deiphao hi tyahrütao vei kini khesü Enou raohou phe vaongi louyu büa 
poloure; mai ali koute-a Eye soupire donou puletao shouh sü pha moe, moa 
mü-a ngepa ramoe.”  
15Ana Mapao nou paoe, “Marei nanou puhye poa daoyu mai na jünou dupu 
hie tea khalou süvu? Süva hai poa süü vayu maina jünou kopu hie tea paolou 
süvu? Süüda nanou maiye pochamoe, ana mai nou süüda nasü polou-a 
baiwe.”  
16Südonou Khoukhoulai Mapao nou pfüphao aveih reihmaitao hisü sounou 
ashi seive thoupeilai, alia puletao vasou hisü mei deiyu büa panou deilai.  
17Ramai, Israel maivei ava nasü mei ali datawulai, ae Israel maivei Amasheeo 
Ramai sü meikei ali vitawulai, sübüa süna sünou süü, shube ae na teitei sü 
teithe ali hinou deihawulai.  
18Sounou ali nou mai aliye soushi peiyu büa Mapao nou veihshoa buyu 
vaobü, pounghou süübe ae shinamara veishoa shipeiyu teidei teitei sü soushi 
khaiwulai.  

19Puhvei veihshoa buyu vaobü hisü süübe daotu shokhai peia bailai, süsü 
nahmaitu ali koute nou phouloua bailai.  

Mai Daotu Dakhai Velai 

20Shokhai toua buyu Israel maitao hai puletaoye souhalai tea buyu tyahrü 
taoye louchepu moa Israel maivei Amasheeo, Mapao sü acheche hinou 
loucheyu teithe sü velaire.  
21Shokhai toua buyu Israel mai daotu hai Khoukhoulai Ramai hi dakhai velai.  
22Daiolouzü Israel mai hai chuo louzü zai hi vünai zhoua buyuma, mai daotu 
dakhai ve-a bailai. Puletaoye souhare donou soudachewure.  
23Cheche vuzünou Khoukhoulai Mapao nou paoyu thaipfüa tyadei sühi hrüyu 
mai hrülaiye sü souha khaiwulai 

Mapao nou Assaria Maiye Tudeire 

24Khoukhoulai Mapao nou Zion hinou hrüa buyu maitao hisü paoe, “Oh Zion 
hinou hrüa buyu avei maitao, Ejipt mainou souyu büa Assaria mai nou 
neletaoye souveayu sü ngaopiso.  
25Phajütou thaisü avei lekha-rarou nasü neletao hinou latawulai, süthaisü 
avei rarou sünou puletaoye tudei talai.  
26Khoukhoulai Mapao Enou Midia maiye Oreb chuhdu hinou dayu büa 
puletaoye sü dapeilai, ae Ejipt maiye souveayu büa Assaria maiye sü 
soupeilai.  
27Süzhou teithe sü Enou neletaoye panou lahdo souyu ngaoloulai, Assaria 
maivei khakhe hi sünou pa bupu khailai moe.”  

Reihmai nou Reih Hulouyu 

28Ngaobayu reihmai nou Ai nuhdu nasü poloure! Puletao nou Migron tacho 
poa taloue! Mikmash hi puletao vei nangi khesü khaire donou buh souda 
khaiwure.  
29Puletao ludu sü tapoa velou süzhou khei hai Geba hi bure. Ramah nuhdu hi 
hrüa buyu maikhe sü ngaopi shoa bure, alia Saul Veo vei Gibeah nuhdu hi 
buyu maikhe sü tutare.  

30Shakhaio, Oh Gallim hi maitao! Oh Laishah hi maitao, kei khaio! Oh 
Anathoth hi maitaore, chila sü peikhaio!  
31Madmenah ae Gebim hinou hrüa buyu maitao sü tutsü tare.  
32Zhou teithe hai ngaoba mai nou Nob nuhdu hisü ve buloure, ae puletao nou 
Zion Deichi alia Jerusalem nuhdu ye sü bahzü züloua soupi-a bure.  
33Khoukhoulai Mapao nou puletaoye sü süübe hinou süübo daodeyu büa 
daode laiwulai. Khaophu soukayu maitao ae kukulai hinou buyu puletaoye sü 
daode pokou hraongu soupeilai.  
34Mapao nou puletaoye sü vaobü hinou süübe viyu büa vilaiwulai, Lebanon 
hi süübe veikayutao vilaiyu büa vilai bailai.  

Isaiah 11 

Kaona Shoyu Vedei 

1David vei veotya hai süübe ali vikhao khaitouyu raibüe; ana süübe hinou 
süübo lapayu büa David vei tyaosholea hinou veo mai ashu ali hrüvelai.  
2Mapao vei Rako sünou puh hisü bupeilai, ae puh hisü ratsü, sükulou süyu 
tsü, maikhe maiye kholou süyu dokai, khouko, hasü alia Mapao ye piyu rako 
sü puh hi bulai,  
3ae puhvei asa sü Mapao ye pi-a puh chi züyu nasüe. Puh sü mai zhai zhua 
nou ae mainou paoyu chi nou poa chiku peilai moe,  
4ana acheche hisü nou touha laimai vei chi sü kupeilai, alia veaho laimai vei 
zü sü vupa peilai. Puhvei kharochi hisü nou kaozü moyu maikheye sü tudei 
peilai, alia mai ashi maitao sü thaita-a bailai.  
5Acheche ae louche louvei hisü nou puhnou maikhe maiye khasa-a nou 
hrülai.  
6Lakhao ae zhaotu sü chavei-a nou koa bubailai, alia khaoshira sü nghitu koa 
dazüa bailai, chotu ae chipeikhaodu sü koa nou to touzho-a bubailai, alia 
nahmaitao nou puletaoye sü kho-a bailai.  

7Cho ae vuh sü koa pou touzho-a bailai, alia puhai toutu khesü koa dazü 
bailai. Chipeikhaodu-a chode büa pou toua bailai.  
8Nahmaitu nou nghou poa marasoua buyuma puhye sü daolai moe.  
9Ramai vei sheeyu Zion Deichi hisü, hatara linoua ve soushi louhoe moyuma 
ha ashi touyu khesü bupulai moe. Sühisü Mapao ye süyu tsü nou zai hi dzü 
phoutao buyu büa bubailai.  

Vakou Tutayu Maitao Dakhai Vere 

10Veo David vei tyaosholea hinou shee ali soua vemai ashu ali hrüvere teile 
sü velaire. Maikhe mainou puhye sü phoulai, ae puhye sü maikhe mainou 
tsükhoulai.  
11Mapao nou süzhou teithe sü vakou tuho hrütayu puhvei maitaoye sü 
Assaria, Ejipt, Pathro, Ethopia (Sudan), Elam, Shinar (Babilon), Hamath ae 
zaipe hinou hrüa buyu maitaoye sü sa-a ki hi dakhai vepu peilai.  
12Mapao nou tyahrütao hi panou sheeloure donou sahra pola peilai, sübüa 
puhnou tutayu Israel maiye sü save jüpeilai, alia Judah hinou porarou ta-a 
buyu maikhe maiye sü deiphao kainghou adai hinou save jüpeilai.  
13Israel mai-a Judah maiye ngaoraipu laimoe, ae Judah mainoua Israel maiye 
souchoropu khailai moe.  
14Puhai koa nou teinghi loulo buyu Philistin maiye sü reih soulai, ae teinghi 
palovatha nou buyu maikhe maivei kinangi khesü shaoloulai. Puhai nou reih 
hulou Edom ae Moab mai jünou veiloulai, alia Ammon mai nou puhai vei chi 
zülai.  
15Mapao nou Ejipt hi buyu zai (Suez) sü southe peilai ae puhnou Eupratis 
reidzü sü soushoyu teikhai nou seive southe peilai, sübüa panou taishoyu 
reitou hai soupeia maikhe maiye panou deithe hinou kachopo palou süyu 
soupeilai.  
16Daoh raiki Israel maitao puopao nou Ejipt thaokhaiwua tayu büa Assaria 
hinou poa veishoyu ludu sü soupeia hrüa buyu Israel maitaoye sü panou 
talai.  

Isaiah 12 

Kalo Paoyu Lou 

1Neletao nou haibüa lou soure teile sü velai: “Oh Mapaowo, Enou nevei kathe 
sü paolai, Raichokio ne ahi raroue, ana chuo nevei lekha nasü latare, ae 
nenou Eye souva peie.  
2Ramai hai Eye khailu apeio nasüe, Enou puhye louchelai alia haku liye pilai 
moe; daiolouzü puhnou avei khouko ae pfüchi nasüe, puh hai Eye khailupa 
peiyu nasüe.  
3Rei-a laimai nou veishoyu dzü ngaoloua asayu büa Ramai vei maitao sü 
puhnou khailupa peiyu donou asawe.”  
4Maikhe mainou haibüa lou souyu teithe sü velai: “Mapao hi kalo paokhaio! 
Neye soukha peire donou puh zhih kulo! Tyahrü teitei hi puhvei vah haso 
khesü paongao peikhaio; puh hai daizhou koute due touyu sü paopei khaio.  
5Mapao nou soupeikhai touyu vah haso khesü puhye lou nou sousho 
peikhaio, haisü deiphao mai hrülai hi paosüta peikhaio.  
6Zion hinou hrüa buyu mai hrülai pai chi-a lou sü soukhaio, daiolouzü Israel 
maivei sheeyu Ramai hai due-e, ae puh sü puhvei maitao hinou koa bue.”  

Isaiah 13 

Ramai nou Babilon Maiye Tudeire 

1Amoz nahpoutu Isaiah nou Babilon donou zho ngaoyu sü haitaoe.  
2Halia hayu deichi matao hisü taopaloua reihmaitao hisü shusoua shapei 
khaio, ae reih soure sahra sü pola peikhaio, alia khaophu soua buyu nuhdu 
vei robomü hisü reih huloure donou bah lapa ngaopei khaio.  
3Mapao nou louche-a khaophu soulou vei ae puhnou soushee khaitouyu 
reihmaitao sü kupa loua panou puhnou lekhayu maitao hisü reih soure donou 
soudawure.  
4Deichiva hi mai soudu nou shusou raoyu pai sü kei khaio. Keikhaio, tyahrü 
taoli ae vedei taoli tave jüa buyu paisü. Reihmaitao vei 
Khoukhoulai Mapao nou reih soure donou puhvei reihmaitao sü soudawure.  

5Puletao hai tyadei adoukou nou velouwe, ae teidei akhai hinou vewe. 
Mapao nou puh vei lekha rarou hinou tyadei teitei sü souhawure donou 
veloure.  
6Kra-a dopfü loukhaio, daiolouzü Mapao vei teithe sü nghiteire; 
Khoukhoulai Mapao nou veahoyu sü seive laire.  
7Süphaki mai hrülai bah sü lülou hoa bailai, ae mai veishi nou khuha talai.  
8Puletao hai ngaopi talai, sounou ae veahoyu sünou puletao hi velai, puletao 
hai naotumai nou nah nalaiyu phaki khya souyu büa veasholai. Puletao hai 
maili nou aliye zhuloua ngaopilai, ae puletao pah sü mei taoyu büa hraoyu 
nou phoutaolai.  
9Zhukhaio, Mapao vei teithe sü laire, leshiyu ha-a nou lekha rarou ae zhaipou 
shiyu sünou deiphao sü soushire donou alia mahmaiye sü souhare donou 
velai.  
10Süzhou teithe sü teihi vutao ae rakiva ava khesü puletao vei ava sü vapeipu 
laimoe, teinghi-a zhitei tabailai ae khouh-a vamo ta-a bailai.  
11Mapao nou paoe, “Enou deiphao sü soushiwulai, ae mai ashi maiye puletao 
mah donou soushiwulai, khaophu souyu maiye sü souhawulai, ae leshiyu ha-
a aduso zhai soua laiyu maikhe sü sounakou khaipeilai. 
12Thaimoa hria buyu maitaoye sü Enou sana jünou veipua soupeilai. 
13Khoukhoulai Mapao Enou, avei lekha payu teithe sü rakiva buyu na khesü 
ngulülai, ae deiphao hai puh buh hinou souda laiwulai.  
14“Shuh ali souhumai nou huyu büa, moa zhaotu ali hai zhaokhomai hayu 
büa Babilon hinou ve hrüa buyu vakou maitao sü lahkuku vei nuh teidei hisü 
tuta bailai.  
15Nülouyu maikhe maiye sü southa bailai. 
16Puletao nahmaiye sü puletao vei nghingao hinou southa bailai, puletao vei 
ki sü soushiwulai, ae puletao khapfüye sü, sabu sazü peiwulai.”  

17Mapao nou paoe, “Enou Medes maiye panou Babilon hi reih huloure donou 
soupeilai. Puletao hai shahu donou tsücho moe alia sana jüpayu hae.  
18Puletao vei voulou nou nahlemai khesü vuthawulai. Nahmai touye zhuvea 
leshiyu sü puletao hi hae.  
19Veishoa buyu Babilon vedei, alia sühinou hrüa buyu maitao vei khaophu ae 
kathe khesü, Mapao, Enou souhayu teithe sü Sodom ae Gomorrah raibüa 
bailai.  
20Buh sühisü mainou ve hrüpu khaitou laimoe, Arab mai-a puletao vei sahpao 
sü buh sühi ve haopu laimoe, zhaokhomai-a zhaotu save buh sühisü khopu 
laimoe.  
21Ana buh sühisü rekhaona nou bua bailai, ae khebo nou phe soua bulai, 
Ostrik rehou alia rekhaona khenou tukou tukhe-a bubailai.  
22Veishoa nou soukhai touyu kipeitaoh ae veo vei fühao tao hisü nüsei alia 
lakhao rayu buh souwulai, sübü laiyu teile sü nghitei baire alia sübüyu teithe 
sü shomore.”  

Isaiah 14 

Vakou Nüpoa Tayu Maitao Dakhai Vere 

1Mapao nou Israel maiye zhuvea peilai, ae puletaoye puhvei mai soure donou 
dodakhai loua panou lah vei teidei hisü dakhai ve panou hrüpu loulai. 
Shetumai-a puletaoye koa ve hrüzholai.  
2Tyahrü taoli nou Israel maiye soukha peilai, sübüa neletao ye Mapao nou 
peikhai touyu teidei hisü panou dakhai ve hrüpu loulai, ae tyahrü kukhe 
maiye puletao vei qila panou soua hrülai. Puletaoye nüpoa tayu maitao sü 
puletao nou nüloua puletao vei hukhamai soulai, ae puletaoye souveayu 
maitao pei hinou neletao nou khasa-a hrülai.  

Babilon Veo Kaotayu 

3Neletao panou veaho shoa ae chorosoua tateishoyu vah souyu 
hisüMapao nou neletaoye soyu peiyu phaki,  

4neletao nou Babilon veo hisü haibüa nou konülai: “Zhaipou ashi veo sü 
kaotare! Puhnou maiye sü souvea souchoropu khailai more.  
5Mapao nou ashi hinou nuh teidei khoyu maiye khouko sü souha peiwure,  
6Lekha rarou hinou maikhe maiye tudeiyu ae zhaipou shishoa maikhe maiye 
souvea souhoyu peikho maiye sü souhawure,  
7Chuo deiphao teitei sü asashoa shoyu ae kaonayu sü ngaoloure, mai hrülai 
sü sasho-a lou soua bure 
8Lebanon hi haosüü ae sedar süübe khenou sashoa ne pei hi haibüa paoe, 
‘Nenou kaodu tayu thai Etaoye chuo mai linoua vilai more.’  
9“Rabedushao nou neye daore donou ne velouyu vuzhia bure. Deiphao hinou 
maiye khosa-a buyu ae tyahrü tya tya li hinou veo maitaoye Rabedushao 
sünou chalai tea puh buh hinou kushu bure. 
10Puletao mai hrülai nou ne hi haibüa paolai, ‘Chuo ne-a Etao büa lelou hore! 
Ne sü chuo Etao bütoua baire!  
11Neye sü maikhe mainou shapoulei, gaigou ae poa lou souyu basei nou 
tsükhoua lou sousho peie, ana chuo ne-a thaimai buh hisü vere. Shikhao 
sünou nevei zü khuyu ae bazüyu sah soure.’  
12“Oh Babilon hi veo, vavei shoyu shona teivu, kabüa nou ne sü raki vanou 
dekou tare? Raichokio tyahrü kheye nenou veiloua buwe, ana chuo ne sü 
deiphi hi kaolou tare.  
13Ne le hinou, ‘E rakiva kheloua Ramai vei teivutao pei hi pa avei vebuh 
soulai, ae ramaitao nou vejüa buyu reilova buyu deichi hinou veo mai büa 
Enou bulai.  
14E teihao pei hi taopa bulai, alia kukulaio raibüa sühisü bulai,’ tea ne 
tsüchoe.  
15Ana neye sü thoukayu thaimai buh hisü polou khaiwure.  
16“Thaimaitao nou neye zhutei touloua haibüa tsücholai, ‘Deiphao soulüyu ae 
vedeitao soungu peiyu sü mai haina movu?  

17Nuhdutao souhawua panou radeiki büa datayu ae hukha maiye phapei bayu 
sü mai haina movu?’  
18Deiphao hi veo mai hrülai hai lahlah vei khü hinou tsükhou shoa vukhai 
toupeie,  
19ana newo louzü khü ha-e, nevei thaiphao sü tangiyu na ali büa laidu 
khaiwure, soureih souyu hinou thaiyu thaiphaotao koa nevei thaiphao sü 
lyaqulu hi laithou khaiwure. 
20Veo mai ali büa neye louzü poa vupei more, daiolouzü ne hai lah nevei 
teidei sü soushi khaiwure alia lah nevei maitaoye sü southare. Ashi souyu 
nevei sholya hrülai sü panou mai ali koute-a hrilai moe. 
21Mah souyu donou puletao panou deiphao hisü hrüpulai moe alia deiphao 
hinou nuhdu khesü panou soupapu laimoe.”  

Ramai nou Babilon souhayu 

22Khoukhoulai Mapao nou paoe, “Enou Babilon sü dutalai alia souhawulai, 
sübüa nahmai ali koutea panou hrilai moe.  
23Enou Babilon teidei sü rekhaona buh soupeiwulai, ae zaidzü soudawulai. 
Phai nou poa phailaiyu büa Enou souhakhai touwulai,” tea 
Khoukhoulai Mapaonou paoe.  

Ramai nou Assaria Maiye Souhalai tea Paoyu 

24Khoukhoulai Ramai Mapao nou haibüa chaachou souwure, “Enou souda 
khaitouyu thaipfü haisü vepalai, alia Enou tsücho khaitouyu thaipfüa soulai.  
25Enou Assaria maiye sü avei teidei hinou souhawulai alia puletaoye sü avei 
deichi hinou aphikhe taidei thou khaiwulai. Assaria maivei phaodao nasü 
avei maitao phao hinou laokou peilai, ae avei maitao vei kousüh nasü polai 
peilai.  
26Deiphao teitei donou soudayu sü haire ae tyahrütaoye souveare donou abah 
sü thaipawure.” 

27Daiolouzü Khoukhoulai Mapao nou haibüa soulai tea tsüchodawure, ae 
hainasü thaonou kha lousüe? Puh bah sü thaipawure, ae haisü thaonou 
nulousüe?  

Ramai nou Philistin Maiye Souhare 

28Veo Ahaz thaiyu po hinou paopeiyu chipao sü hai haie.  
29Oh Philistin maitaore, neletaoye dayu süda nasü chatare tea asah souso, 
daiolouzü nghou ali thaitayuma süna thaosü shipuyu nghou ali pabaiwe, alia 
nghoudzü hinou shishoyu nghou alao kopa peiwe.  
30Mapao nou touha sohayu puhvei maitaoye sü vupa peilai, ana Philistin 
maitao hiolouzü tokaayu seive peilai, alia thaihao moa shokhai touyu maitao 
sü puhnou southawulai.  
31Oh Philistin nuh teidei hi hrüa buyu mai hrülai, kra-a dopfü loukhaio! Oh 
Philistin mai hrülai, ngaopi lou khaio! Daiolouzü reilonou reihmai sü 
meikhaoyu büa laire, puletao hio khuhayu mai aliro laimoe.  
32Etao nou Philistin maivei kopomai hisü kabüa chila peilai? Mapaonou Zion 
nuh sü soushupeie, ae veahoyu puhvei maitao nou buh sühinou kaozhou veia 
hrüloulai tea chila peilai.  

Isaiah 15 

Ramai nou Moab Maiye Souhare 

1Moab donou paopeiyu chipao sü haitao-e: Ar ae Kir nuhdu ahai sü khei-zhou 
ali hinou souhare, alia Moab maivei teidei teitei sü soushikhai touwure.  
2Dibon hi hrüyu mai khesü kuyu buh kinou krare donou tare. Moab hi maitao 
sü Nebo ae Medeba nuhdu donou kra-a bure, puletao vei pishu ae khoumai 
khesü sai-a dopfüa bure.  
3Puletao nou ludu kinou soukou/ngulousah banouloua dopfüa laire, alia kipei 
kinou ae kijüdu kinou kra-a dopfüa bure. 
4Heshbon ae Elealeh mainou dopfü krayu paisü Jehaz hi koutea choukoure; 
südonou Moab hi reihmaitao-a ngaopisho-a bure.  

5Moab maiye donou ale vea-a kra-e! Puletao nou Zoar hi, ae Eglath 
Shelishiyah hi shetumai soua tave bure, kamai-a kra-a nou Luhith ludu hilo 
tukhe-e, kamai-a nou shusou kra-a Horonaim ludu hilo tare. 
6Nimrin hi reitou nasü thetare, reipe hinou buyu poudai khesü thaitare, 
poudai khesü lapapu more, daiva-a buyu teitei sü hazhi toure. 
7Südonou maikhe maisü puletao vei buyu nangi khesü poloua dzü buyu 
Willows Deikho hilo hrülai tyanou tutare.  
8Maikhe mainou krayu paisü Moab maivei deirai teitei hi chouve khaire, 
puletao nou krayu pai sü hai Eglaim ae Beerelim nuhdu hi koute-a choure.  
9Dibon nuhdu hi buyu rei teitei sü zhe khaibaire, ana Ramai nou sühi hrüa 
buyu maitao hisü hai jünou shi pua soulai hie. Moab teidei hinou tupa louyu 
maitao ae shokhaitoua buyu mai hrülai hisü veahoyu peipu lahie-e.  

Isaiah 16 

Moab Maiye donou Areih Hayu 

1Radeiki hilonou buyu Sela nuhdu hisü nou Moab mainou zhaotu ali sü 
Jerusalem hi khasa-a hrüyu maitao hisü seive peie.  
2Raohou phe hinou hulai khaitoua zhaokou zhaokhe-a buyu raohoutao büa 
Moab maitao hai shizhumoa Arnon reipe hinou takou toukhe-a bure.  
3Puletao nou Judah maitao hisü paoe, “Etao dai-e soulai touyu paopeio. Hea 
tei soushoyu phaki süübe phinou ve bailouyu büa Etaoye panou neletao phi 
nou bailo, Etao hai shetumai baie, Etaoye pokupeio, do ashi tya soupeisho 
4Etaoye panou neletao teidei hinou buwo, Etaoye souhalai tea phouyu maitao 
bah hinou vupeio.” (Souchoroyu maikhe sü hata laire, ae veahoyu sü akhai 
laire, alia maiye soutai sounouyu maikhe sü teidei sühinou halaire.  
5Süthaisü acheche ae leshi hinou vebuh ali soushulai, vebuh sühisü David vei 
tyaosholea hinou hrüveyu mai ali nou bulai. Puhnou acheche hisünou chiku 
peilai, kaozü nasü phoulai, ae checheyu nasü thashoa soupeilai.)  

6Judah mainou paoe, “Etao nou Moab mai hai khaophu soushoyu ae rochiyu 
sü choue, ana puletao nou khaophu souyu sü hamako baie.”  
7Moab mainou puletao veahoyu donou dopfüa kralai. Puletao mai hrülai nou 
Kir Heres hinou touso aveihli potouyu sü licholoua kralai. 
8Hebron hi buyu doutao ae Sibmah hi darkha kipei khesü soushire— daoh 
teile ali hio tyahrü vei peikho maitaoye panou vashoa sozhiyu vei darkhabe 
khesü Jezer nuhdu hi ae teinghi palo hai radeiki khete kipoa ta-e, alia teinghi 
loulo hai athai zai hi koute kikou-e.  
9Chuo Enou Jezerye donou krayu büa Sibmah hi darkhabetao donou krawe, 
Oh Hebron ae Elealeh, Enou nehai donou avei nghidzü kouwe, dai sounou 
toulouzü neletao vei thoudzü meipa-a chachiloua asashoa shusoure sü hare.  
10Chamou veisho-a chilouyu doutao donou mailiro savayu sü hare, ae darkha 
kipei hinou lou soua shusouyu sü hatare. Darkha dzü süa shusoua hihiyu sü 
raomozhi tare.  
11Südonou Enou Moab ae Kir Heres donou levea-a dopfüe.  
12Moab hi maitao nou deichi vanou taopa puletao vei rathoki kinou veachi 
paota-e, ana puletao donou veiyu hali-a ngaolai moe.  
13Mapao nou Moab maiye donou rai-a paopeiyu chipao sü haitao-e. 
14Alia chuo Mapao nou paoe, “Po asü levai hinou Moab maivei nangi teitei sü 
hata bailai, ae mai alao buyu sü mai daotu shokhaipei bailai alia mai sütao 
hai-a lelou hoyu maitao nou bubailai.”  

Isaiah 17 

Ramai nou Sairia ae Israel Maiye Tudeire 

1Mapao nou paoe, “Damaskas hai nuhdu ali sou-a bupu khailai more, soushi 
khaitouyu ae tangiyu nakhe nou phoutao poa bubailai.  
2Sairia vei nuhdutao hai teisa panou mai hrümoa buyu buh souwulai. Buh 
sütao hisü zhaotu ae nghitu nou pou touyu ae dazüyu buh souwulai, halinoua 
puletaoye sü daichoro laimoe.  

3Ephraim maivei reihbutao ae Damaskas vei vedei sü hata bailai, alia 
shokhaitoua buyu Sairia maitao hai Israel nahmaitao büa khouko ava sü 
ngaolai,” tea KhoukhoulaiMapao nou paoe.  
4Mapao nou paoe, “Süzhou teithe Israel maivei kathe sü hata bailai, alia 
puletao vei hrübo aveih sü kita bailai.  
5Israel mai hai Rephaim Deikho hi buyu doutao chachiyu mainou routhou 
vakhai loua vaomü likhei shokhai touyu büa bailai.  
6Israel mai hai Oliv süübe hi rashithou haikhai touloua puhtao hi rashithou 
ahai-sü moa botao hinou rashithou asü-dai likhei shokhai touyu büa bailai, 
tea Israel maivei Ramai Mapaonou paoe.”  
7Süzhou teithe sü maikhe mainou puletaoye Souva-apeio Mapao hisü dakhai 
velai, ae puletao nou Israel maivei Amasheeo sü phoutalai. 
8Alia puletao bah nou soukhai touyu bashara khesü thaowulai, ae puletao 
bah nou soukhai touyu Ashera rapfüpai ae kainüvei pou dei-a posheelayu 
rathobu khesü louchemo ta-a bailai.  
9Israel mainou talouyu phaki Hiv mai ae Amor mainou puletao vei nuhdu 
khesü thao-a tutayu büa süzhou teithe veyu phaki puletao nou veishoa 
soukhai touyu nuhdu khesü thao-a tuta bailai.  
10Daisounou toulouzü neletaoye vupa-apeio Ramai ye sü neletao nou 
ngaiwure, ae puletao vei baibu chuhdu nasü licholou more. Neletao hai 
sheeyu kipei alao soukhailoua vakou maivei rahye thore donou soudakhai 
tou-a bure.  
11Neletao nou shothou khaitouyu süübe khesü vipayuma ae shinamara 
vuthou khaitouyu khesü paopayuma neletao nou sükhesü touloulai moe, ae 
veilou hoyu sounou khaikho vedao-a bailai.  

Ngaobayu Tyahrütaoye Hraongu Soupeiyu 

12Khouko pfüsho-a buyu tyahrü khenou raoyu paisü zai hi dzü nou rayu pai 
büa ra-a bure, alia dzüdu kho payu büa ra-a bure.  

13Tyahrütao nou dzüdu külaiyu büa velai, ana Ramai nou puletaoye züpeiyu 
phaki, puletao hai tudakhai ta-a bailai, teikhai nou thouba hüpoa tayu büa 
alia teikhai ashi sünou halih hüpoa tayu büa puletaoye sü hüpoa ta-a bailai.  
14Koukhedao hai puletao nou khushoa veloulai, ana thainesho shona sü 
puletao hai ha-a bailai. Neletao vei nangi shaolouyu ae teidei soushiyu 
maitao sü haibüa hata bailai.  

Isaiah 18 

Ramai nou Sudan Maiye Tudeire 

1Ethiopia (Sudan) rei alilova buyu, shouh zavüvüyu kho süa buyu teideitao 
hai daizhou koute vealaisa.  
2Buh sühinou Nail rei hi sakhao saopfüa sühseita maiye panou vewe! Ta 
veishoa buyu kopomaitao, neletao dakhaiho sah shoyu, zhurao veiyu, hüvei 
shoa buyu, holo hailo buyu mai hrülai nou ngaopia buyu, soureih veishoa 
buyu alia reidzü nou küsühao-a buyu tyahrü hisü ko haisü pove peio.  
3Deiphao hi hrüa buyu mai hrülai, keilo! Shee soupeire sahra sü deichi peitao 
hinou polapa peilai, zhulo! Shabe nghouyu kho sü keilo! 
4Daiolouzü Mapao nou ahi haibüa paoe, “Tei leirei-a buyu phaki teinghi vayu 
büa alia chachiyu phaki vidzü kouyu büa Enou raki hinou zhukoulai.  
5Chachi loumo jü darkhashi pa raita-a meipayu phaki, Sudan maiye sü 
ngaoba mainou darkhabo shaodeyu büa talapasoua souhawu bailai.  
6Puletao vei thaiphao khesü daovu peimoa panou raohou ae rekhaona nou 
toulou bailai. Puletao vei thaiphao khesü raohou khenou teilüki toulai, alia 
rekhaona khenou teisaiki toulai.”  
7Sübüyu teile veyu phaki Khoukhoulai Mapao nou sah shoyu, zhurao veiyu, 
hüveih sho-a buyu, holo hailo mai hrülai nou ngaopi-a buyu, soureih souveih 
shoa buyu, alia reidzü nou küsüho-a buyu tyahrü navei posheela nakhesü 
poloulai. Puletao nou Khoukhoulai Mapao ye thoyu buh Zion Deichi hisü 
velai.  

Isaiah 19 

Ramai nou Ejipt Maiye Tudeire 

1Chipao haisü Ejipt donou paoe. Taveih shoyu teihao phao nou Mapao sü 
Ejipt mai hi ve-e. Ejipt maivei bashara khesü puh nghoujünou pia ngure, alia 
Ejipt maivei khuveih nasü hatare.  
2Mapao nou paoe, “Enou Ejipt mai hrohisü haivayu thoupeiwulai, sübüa 
panou thaihou ae jürai sü züveilai, kinapa ali nou aliye davalai, nuhdu ali 
nou ali pei hi soureih soulai, alia vedei alinou ali pei hi reih soulai.  
3Ejipt mainou tsüchoda khaitouyu khesü Enou souhawulai, ae puletao sü 
chathai talai, puletao nou basharatao soukha phoulai keingumai ae thaimai 
rako hinou daisoulai tea noulai. 
4Enou Ejipt maiye sü soushi shoyu ae lesha hayu veomai bah hi thoupeiwua 
panou puletaoye khasa-a hrülai. Haisü Khoukhoulai MapaoEnou paopawe.”  
5Nail reidzü sü thetalai, ae rei kukhetao-a dzü theta-a bailai.  
6Lao khesü kai nushisho palai, alia Nail rei hi küve louyu reitou khesü 
shoshonou theta bailai, ae poudai khe-a kita-a bailai.  
7Nail reipe hi thoukhai touyu shinamara teitei sü kita-a bailai, ae teikhai nou 
hülaikhai bailai.  
8Nail rei hinou kha phoutoua hrüyu maitao sü dopfüa kralai, daiolouzü 
puletao vei khahsü ae khahbe khesü matsü laimoe. 
9Pha souyu maitao ae lüh souyu maitao sü levea talai,  
10ae sah daoyu maikhesü chathai talai, alia zho kutouyu maitao sü veaho 
talai.  
11Zoan hinou hrüyu peikhomaitao sü vore! Ejipt teidei hi tsüdo veikhayu 
maitao sü kaozü moyu hinou paodoupeia baire. Neletao kabüa veo hisü “Etao 
hai daoh raichoki hasüyu maitao ae veo maitao vei tyaosholea-e” tea 
paolouwe?  

12Ejipt hi veowo, nevei hasüyu maitao sü daiki vetare? Puletao nou 
Khoukhoulai Mapao nou Ejipt pei hi tudeire donou kabüa chodawe touyu 
khesü ne hi panou paopeio. 
13Zoan ae Memphis hi süthai-apei maitao hai votare, puletao hai nuhmai ae 
rümaitaoye kaozü hinou süthaisa-a tapeiyu pha-e, anou kaomo hilo süthaisa-a 
tare.  
14Mapao nou puletao tsüle hisü chohayu peiwure, südonou puletao sü 
kaomoyu hinou paopeiwua Ejipt maiye sü panou zhaoh sozhiyu mai hinou 
rüpakhai touyu hinou pyaloua duyu büa puletao nou souyu vah veishi 
hisünou shita-a bure.  
15Ejipt hi maitara linou-a, toungiyupu-a touhayupu-a, matsüpu-a ae 
matsümona-a soukha loure ludu hare.  

Ejipt Mainou Mapao ye Thore 

16Sükuyu teile veyu phaki Ejipt mai hai naotumai büa natai talai, 
Khoukhoulai Mapao nou puletaoye tudeire donou puh bah thaipayu sü 
ngaoloua ngaopi shopoa ngurürülai.  
17Alia Judah maivei teidei hai Ejipt maiye donou ngaopi shoyu ali souwulai, 
daisounou toulouzü Khoukhoulai Mapao nou puletaoye sü dure donou souda 
khaiwure.  
18Teithe süna veyu phaki, Ejipt maivei nuhdu hisü Kanaan (Hebrew) mai la 
nou raolai, alia puletao nou Khoukhoulai Mapao khehinou hrülai tea 
chaachou soulai. Nuhdu sütao hrohinou nuhdu ali zhih hai “Teinghi Nuhdu” 
tea kulai.  
19Süzhou teithe sü Ejipt teidei hi Mapao vei rathobuh bulai, alia Ejipt maivei 
deirai hisü Mapao hi peithouwure touyu chuhsho khesü bulai. 
20Khoukhoulai Mapao hai Ejipt maivei teidei hi bue touyu shee ae shaki sü 
hai nanou soulai. Souvea hoyu mai bah hinou soukha peio tea puletao nou 
paoyu phaki Mapao nou puletaoye vupapeire donou mai ali seive peilai.  

21Mapao nou Ejipt mai hisü puh lah süngao peilai, alia süzhou teithe sü Ejipt 
mainou Mapao ye sü süloulai, ae puhye tho-a meideiyu posheela nakhesü 
pove peilai, alia puletao nou Mapao hi chaachou soukhai touyu khesü 
soupeilai.  
22Mapao nou Ejipt maiye souvea peilai, ana süthaisü puletaoye souvei peilai, 
alia puletao nouMapao hi dakhai velai, ae puletao nou veachi paoyu khesü 
noupeilai ae souvei peilai.  
23Sübüyu teithe veyu phaki, Ejipt hinou Assaria hi koute hai ludu adu ali ae 
Ejipt mainou Assaria hisü talai, alia Ejipt mainou Assaria maiye koa ratholai.  
24Süzhou teithe sü, Israel mai-a Ejipt ae Assaria maiye koa sava-a hrülai, alia 
tyahrü haitao asü vanou deiphao mai hrülai nou shiha ngaolai.  
25Khoukhoulai Mapao nou puhtao hisü shiha peia haibüa paolai, “Ejipt, avei 
maitao, ae abah nou soukhai touyu Assaria maitao, alia Enou dopa khaitouyu 
Israel maitao, neletao hisü Enou shiha peilai.”  

Isaiah 20 

Rachi Paolawo nou Baitoua Tayu 

1Assaria hi veo Sargon nou puhvei reihmai peikho naye seive Philistin maivei 
Ashdod nuhdu hi soureih soulou polouyu po nahi, 
2Amoz nahpoutu Isaiah ye sü Mapao nou sabanü phawua baitoua tawo tea 
paoe. Puhnou paoyu chi züa sabanü ae phikha noumoa baitaoua ta-e.  
3Süthaisü Mapao nou paoe, “Avei kilai Isaiah nou po asü hai sabanü 
banoumoa ae phikha thoumoa baitoua tayu büa Ejipt alia Ethiopia (Sudan) 
mainou talai.  
4Assaria hi veo nou Ejipt maitao ae Ethopia maitaoye sü nahmai tsümai 
sümoa baitoua panou haongu soupeia nüpoa talai.  
5Ethopia maiye louche-a buyu maitao alia Ejipt vanou khaophu soua buyu 
maikhe sü ngaopi talai ae hrao talai, puletao vei areih khesü hatalai.  

6Sübüyu teithe veyu phaki, Philistin maivei zaipe hinou hrüa buyu maitao 
haibüa paolai, ‘Zhukhaio, Assaria mai bah hinou Etaoye panou vupa peiloure 
donou ae Etaoye soukha peiloure donou etao nou zhia buyu mai hisü haibüa 
vepare! Chuo Etao daipha soulai?’ ”  

Isaiah 21 

Babilon Kaodutare donou Zho Ngaoyu 

1Babilon vanou paoyu chipao sü haitao-e. Negeb hinou teikhai teirü ashi 
hüveyu büa, ngaopisho-a buyu teidei ali hinou reihmai sü veloure.  
2Enou avei zho hinou ngaopi shoyu ali haibüa ngaoe-e; shohdo souyu mainou 
shoh souwe, ae maiye soushiyu mainou soushi peiwe. Elam vei soureih 
maitao, reih hulou khaio! Media hi reihmaitao, nuhdu khesü talou soushi 
khaio. Puhnou maiye souvea hoyu teithe sü chuo Enou pa akhai soulaire.  
3Avei zho kounou ngaoyu ae chouyu vanou Esü ngaopi shore alia apfüphao 
teitei sü sousho-a bure. Enou souyu hai naotumai ali nou nah nayu phaki 
souyu büa souwe.  
4Apei sü vei-a bubaire ae ngaopiyu sünou nguhrührüre. Enou teimai louyu 
hai jüpa-a zhi-a bue, ana süsü veimoa nou shipu baire.  
5Avei zho hinou puletao hai tousore donou buh souda loure, maikhe maiye 
panou bure donou soumai sah sü khuloure. Sübüa puletao nou touso-a buyu 
hinou, thashoa nou peikho maitao, “Neletao vei basei sü tuda lourao” tea 
paoe!  
6Süthaisü Mapao nou ahi haibüa paoe, “Taho reihkhaomai khailo, alia 
puhnou ngaoyu teitei sü panou paopeio.  
7Puhnou rhei pfüa laiyu mai ngaolouzü, papa nou pfüa lailouzü, rheisüh ae 
racho pfüa laiyu ngaolouzü, soutaosou zhutou loua panou paopeio.”  
8Reikhaopu nanou paoe, “Oh Paopuwo, Enou reihkhaobu hai hinou hea-khei 
lapoa nou kho-a bue.”  

9Enou rheipfüyu mai, mai ahai ahai nou laiyu ngaoe. Reihkhaowo nou haibüa 
sha-a paore, “Babilon sü kaota laire, kaolaire! Puh vei bashara teitei sü deiphi 
hi soukou deikho khaiwure.”  
10Oh avei maitaore, neletaoye sü chathai hinou thou taiyu/dayu büa nou bue, 
ana chuo Enou Khoukhoulai Mapao, Israel maivei Ramai hinou chouyu ko 
aveih sü paosü peiwe.  

Edom vanou Paoyu 

11Chipao haisü Edom (Dumah) vanou-e. Mai ali nou Eye Seir (Edom) hinou 
kuloua haibüa noue, “Reihkhaowo, khei teile sü kapha hinou chelaige?”  
12Enou haibüa chila peie, “Tei thepa laire, anou khei kou daopu laihie. Nenou 
noupulai toulouzü dakhaive noupuloua bailai.”  

Arabia Maiye donou Paoyu 

13Chipao haisü Arabia maiye donoue. Oh Dedan maitaore, rachome koa 
chaobu soupoa tave Arabia vei radeiki hinou fühao souloua buyu phaki,  
14reia laiyu maitao nou neletao hi veyu phaki dzü peia panou kelo. Tema 
hinou hrüa buyu maitao, shetu maitaoye touso soupeio.  
15Daiolouzü maikhe maitao hai khoche mü hinou, voulouthou hinou, ae 
soureih shishoyu hinou tuvewe.  
16Süthaisü Mapao nou ahi paoe, “Po ali lüvai hinou Kedar maivei kathe khesü 
akhai soua bailai.  
17Soureih souyu hi voulou poveih shoyu Kedar maikhe sü daotu shopeia 
bailai. Daiolouzü Israel maivei RamaiMapao Enou paowure.”  

Isaiah 22 

Jerusalem vanou Paoyu 

1Zho hinou ngaoyu Deikho vanou paoyu chipao. Daisounou neletao mai 
hrülai hai kipei hi taopa bukhai touwe? 
2Nuhdu teitei hisü shurao soua buyu sü daidonoue? Neletao mai thaiyu hai 
khoche nou daotha moe, moa reih soua thaimoe.  

3Neletao vei peikhomai sü voulouthou ali koute-a kalou moa tuta-a nüloua 
baie.  
4Südonou Enou paoe, “Eye zhuso, thaitayu avei maitao donou Eye panou kra-
a buwo, Eye souva peilai hie tea teso.” 
5Daiolouzü Khoukhoulai Mapao nou zho kounou ngaoyu Deikho hisü panou 
büraroua ngaopiyu, haongu pa ngaoyu, ae nuhdu vei kivo panou pepotayu 
alia shusoua sharayu paisü pa deichiva hi khana büyu teithe sü panou 
vedaoe.  
6Elam teidei hinou reihmai khesü soutaosoua reih basei tupoa rheiluki ae rhei 
pfüa veloure. Kir hi mainou rü sü pfüa bure.  
7Neletao vei veikayu Judah deikho taosü rheiluki nou phoutao loure, ae 
Jerusalem vei robomü hisü rhei pfüyu mainou la-a kholoure.  
8Judah vei reihdubuh teitei sü souphepho khaiwure. Süzhou teithe neletao 
nou rekou nou reih basei khesü polou sholaie. 
9-10Neletao nou Jerusalem nuhdu vei kivo sü pepotayu taoli ngaoe, ae neletao 
nou Jerusalem hi buyu ki khesü sühao zhuta-e, alia neletao nou nuhdu vei 
kivo poa soure donou ki kamai-a deikho loure. Neletao nou dzü pojü 
khailoure donou,  
11dzükhao araina hinou dzü kükouyu nasü nuhdu vei kivo ahai kohinou 
jokhai loure. Ana neletao nou haisü thaonou soupeie touyu sü licholou more 
moa daorai kinou haibüa soulai tea tsüchoda apeio nasü popeilou more.  
12Süteithe zhousü Khoukhoulai Mapao nou neletaoye kra-a dopfülo, pei 
saiwuo ae soukousah banoulo tea paopeie.  
13Ana neletao nou sübüa soure thaosü nühnüa chode ae zhaotu khesü 
dathaloua sou toua ae zhoah sü soa bure. “Tounü tou, sonü solai khe, 
daiolouzü dosho Etao thai bailai” tea neletao nou paore.  

14Khoukhoulai Mapao nou ahi paoe, “Haibüa vah ashi souyu hai neletao 
thaimo koute neletaoye khaipei laimoe, tea KhoukhoulaiMapao Ramai nou 
paoe.”  

Shebna ye Paopi Peiyu 

15Khoukhoulai Ramai Mapao nou Eye taho veo vei ki khowo Shebna hi 
haibüa paopeio tea paoe,  
16“Ne lah neye thaowe tea tsüchowe? Alia kuyu chulea hinou ne lah nevei 
khüh vouthou khaitouyu nevei zü daie bue?  
17Ne hai matsü shoa buyu mai aliyuma Mapao nou neye poloua khilai bailai.  
18Neye poloua süveivei loua bol büa teidei kukhe hi laiho khaiwulai, ae buh 
sühi sünou nenou khaophu soua buyu rheiluki phi hinou thailai. Nenou nevei 
paopu ki hisü ahrao pfüve peie.  
19Mapaonou neye sü nevei vahbu hinou popawulai ae kuyu hinou ponakou 
khaiwulai.”  
20Mapao nou Shebna hi paoe, “Süzhou teithe sü Enou akilai Hilkiah nahpoutu 
Eliakim ye kuloulai.  
21Enou nevei sabanü ae khyakho sü puhye noupeilai, nevei khouko sü puh 
bah hi thoupeiwulai, alia puhnou Jerusalem ae Judah hinou hrüyu maikhe 
maivei puo sü souwulai.  
22Enou puh hisü veo vei khouko teitei ae David kihikha maivei khareih sü 
thoupeilai; sübüa puhnou kikhuyu sü mai linoua houlou laimoe, ae puhnou 
houkhai touyu nasü mailinoua khulou laimoe.  
23Enou puhye sü kivo vahi hushu veathou khaitouyu büa veathou khaipeilai 
ae puh vanou puh puo vei kihikha maiye panou tsükhouyu ali soulai.  
24“Puh puo kihikhamai ae kityarai mai hrülai nou kivo vahi veathou 
khaitouyu hushu hisü na veishi ae paikhaotao vaozhu khaiyu büa puh vanou 
bulai.  

25Sübüyu teile veyu phaki, kivo vahi veathou khaitouyu hushu nasü ngaih 
talai ae dekouta bailai, alia sühinou vaozhu khaitouyu na teitei sü dekou-a 
bailai,” tea Khoukhoulai Ramai Mapaonou paoe.  

Isaiah 23 

Phonisia vanou Paoyu Chipao 

1Chipao hainasü Tair maiye donoue. Dzüluki pfüa buyu Oh Tair maitao, kra-a 
dopfü loukhaio, daiolouzü neletao vei ki ae dzüluki khikhaiyu buh khesü 
soushi souhawure. Ko hainasü puletao nou Kaipras teidei hi buyu phaki nou 
paosü peiwure. 
2Oh zaipe hinou hrüa buyu maitao alia Sidon hinou huhasoua buyu maitao, 
neletao paikhai toumoa bulo. Neletao vei kopomai khesü zaidu tala tare,  
3alia zaidu pei hinou bure. Neletao vei nangi khesü Ejipt hinou payu thoudzü 
ae Nail rei hinou chachi louyu thoudzü khesü poa neletao nou tyahrütao hi 
huhasouwe.  
4Oh Sidon hi maitao, hraolo, daiolouzü zaidu sünou haibüa paopare, “Enou 
khya soua nahmai ali-a nakou moe, moa Enou nah naotu moa nahpoutu ali-a 
kidupa peimoe.”  
5Tair teidei hai soushire touyu ko sü chouloua Ejipt koute-a levea-a chathai 
talai.  
6Phoenisia maitao, dopfüa kralo, Spain hi tupa loure donou tekhaio. 
7Daoh raichoki nou puletao nou khaophu soua soushu khaitouyu Tair nuhdu 
nasü hainavu? Dushoa buyu füdei kukhe hi taho puletao vei füsho khaitouyu 
nasü hainavu?  
8Veihshoa buyu nuhdu, veo mainahtao nou huha soua buyu alia nuhdu 
sühinou huha souyu maitaoye deiphao mai hrülai nou tsükhoua buyu Tair 
nuhdu nasü thaonou haibüa soushi souhare donou tsüchoda khaiwe?  
9Puletao vei kathe, khaophu souyu teitei, alia deiphao mainou tsükhoua buyu 
veishi sü souhare donou Khoukhoulai Mapao nou haibüa soure donou 
tsüchoda khaiwure.  

10Oh Tarshish (Spain) hi hrüa buyu maitaore, neletao lavei teidei sü 
thaokhaiwua ta-o, daiolouzü mai linoua neletaoye sü vupeire hare. 
11Mapao nou puh bah sü zai pei hi thaipa khailoure, puhnou vedei khesü 
khaongu khaire. Puhnou Phoenisia (Kanaan) maivei huhasoua buyu nuhdu 
khesü soushi khaio tea kharochi peiwure.  
12Oh Sidon nuhdu hinou hrüa buyu maitao, neletao vei savayu sü akhai 
soure, neletaoye souvea hoyu hinou kushu loua Kaipras nuhdu hi tuve loua 
buyuma, buh sühi-a neletao nou kaozhou aveih sü ngaoloulai moe.  
13(Zhukhaio, haisü Assaria mainou moe, ana Babilon mainou baie, puletao 
nou Tair maivei teidei sü panou rekhaona buh soupeiwure. Puletao nou reih 
hulou veiloua polouyu kipeitaoh nasü soukhore, alia honapai vei veo fühao 
teitei sü soushiwure alia honapaiye sü souhare.)  
14Oh Tarshish hi buyu dzülukitao, neletao levea-a dopfü loukhaio, daiolouzü 
neletao vei dzüluki chaoyu buh khesü soushi khaiwure.  
15Süzhou teithe hinou Tair sü po rainai koute hai ngai-a bailai, süsü 
vemaiphao ali hrüyu pha-e. Po rainai cheyu phaki Tair hai khakhapfü vanou 
lou souyu büa bailai:  
16Lou poa souyu gaigou poloua nuhdu sü sühao takhaio, Oh mainou ngaiwua 
buyu khakhapfüpai! Maikhe maiye panou neye lichopu loure donou lou sü 
soulousü koute soukhaio.  
17Po rainai cheyu phaki, Mapao nou Tair hisü veloulai, ae honapai nou 
raichoki souyu vah hisü dakhai loulai, ae deiphao vedei teitei hi puhnou 
khakha-a bulai.  
18Honapai nou khalouyu pousha khesü Mapaobah hi thoupeilai, ae puhnou 
pousha khesü pojükhai laimoe, anaMapao ye thoyu maikhe nou puletao vei 
touso ae sabanü sü hüloulai.  

Isaiah 24 

Mapao nou Deiphao Maiye tudeire 



1594 

 

 
   Sheeyu Baibel 

© 2009, Bible Society of India. 
 

 
 

 

1Chuo Mapao nou deiphao hai souhawulai, ae haihai panou sakhai-a bubai 
laire. Puhnou deiphao sü podavou bailai, alia mai khesü panou raroupoa ta 
bailai.  
2Mai hrülai sü raibütoua bailai, maisoua ae napao maitao, qila maitao ae 
paopu maitao-a, zhoyu mai ae hülouyu maitao-a, poupao peiyu maitao ae 
pou louyu maitao-a, toungiyu na-a alia touhayu maina-a raibüa bailai.  
3Deiphao hai soushi souhawulai, daiolouzü Mapao nou haibüa soulai tea chi 
paopawure.  
4Deiphao sü thetare ae kitare; teideiphao teitei sü shitare alia kitare, raki-a 
deiphaoye sü koa shitare.  
5Deiphao hi hrüa buyu maikhe mainou souzhaiwure, daiolouzü puletao nou 
chikha khesü pfüthore alia kharochi khesü züpei more, teisa donou vo 
soukhai touyu nasü soukho laiwure.  
6Südonou Ramai nou deiphao sü chaa peiwure. Deiphao hi hrüa buyu maikhe 
maisü puletao vei mah vanou veahoyu sü ngaowe, südonou deiphao mai sü 
shoshonou hatare, mai daotu shopei-a baire. 
7Zhaoh sü thetare, darkhabe sü kitare. Raichoki sava shoa buyu khesü chuo 
veahoyu ae leveayu nasü baire.  
8Puletao nou asah soua poa lou souyu khubvü ae lanabvü kayu kho khesü 
choumo tare.  
9Lou soupoa mailiro zhaoh sü sopu more, veishoyu zhaoh khesü zhaoh 
somaiye donou khatao-a baire.  
10Nuhdu teitei sü bürarou loure, ae ki khesü khu-a mai lia kikha hi loulou 
hore 
11Maikhe maisü zhaoh hayu donou kijü kinou shusoua sha-a laire, savayu sü 
deiphao hinou hatare. 
12Nuhdu khesü soushi khaiwure, alia robomü sü pepo takhaire. 

13Haibüyu hai deiphao hi buyu tyahrü hrülai hisü vepakhai toulai. Süsü 
kabülai toulouzü oliv süübe vanou rashithou haikhai toulouyu büa ae 
darkhabe hinou rashithou haikhai toulouyu büa bailai.  
14Thaimoa nou shokhai touyu maitao nou sashoa nou lou soulai. Teinghi 
loulova hrüyu maitao nou Mapao ye daizhou due tea paosholai,  
15alia teinghi palova buyu maitao-a puhye paosholai, ae zai pehao hinou 
hrüyu maitao nou Israel maivei Ramai Mapao zhih sü paosholai.  
16Deiphao kainghou hinou hrüyu mainou checheyu tyahrü, Israel maiye lou 
soushoyu paisü choulai. Ana Enou paoe, Eye donou savayu ae areih sü halia 
hare! Ewo shilailai ta-a baire, E hai daizhou koute avea sü dusa! Daiolouzü 
maikhe mai hai do ashi vah soua paochi zübare, puletao hai shipukhai 
shipukhai ta-a baire.  
17Deiphao mai hrülai hisü pirayu, kaobvü hekhai touyu alia rüh soukhai 
touyu khaikho baire.  
18Maiye pirayu kho chouloua tutayu maikhe sü kaobvü hi deloua bailai, alia 
kaobvü hinou tupa louyu maisü shorüh hinou muloua bailai. Raki vanou teirü 
sü ngaopisoua nou rükoulai ae deiphao vei beikhei sü pepotalai. 
19Deiphao sü peposasa ta-a bailai.  
20Deiphao hai zhaoh sozhiyu mai ali büa bure, ae repao ali teikhai ashi nou 
hüpoa tayu büa hüpota bailai. Deiphao maivei mah hai sühleyu donou 
deiphao sü pfülouhoa kaodu ta bailai, alia kushupu loulai moe.  
21Süzhou teithe veyu phaki Mapao nou khouko pfüshoa buyu adusho maitao 
alia veo maitao sü tudei peilai.  
22Ramai nou puletaoye sü hukhamai büa raobvü ali hi thou bekhailai, teithe 
taoli thainou puletaoye sü tudeilai.  
23Süthaisü khouh nou zhita bailai, ae teinghi-a vamo ta-a bailai, daiolouzü 
Khoukhoulai Mapao nou Jerusalem hi buyu Zion deichi vanou veo soua 
puhnou khosa-a hrülai, alia maikhe mainou puhvei khouko ava sü ngaolai.  

Isaiah 25 

Paoshoyu Lou 

1Oh Mapao, ne hai avei Ramaie, Enou neye tsükhoulai alia ne zhih sü Enou 
paosho peilai. Daiolouzü nenou khupayu vah tyatyali soupeie, raichoki nou 
tsüchoda khaitouyu teitei sü nenou veikhai toumoa souvete peie.  
2Nenou nuhdu khesü soushi khaiwure, alia puletao vei veihshoa soukhai 
touyu kivo ae robomü khesü soupepo khaipeiwure. Eletao ngaobamai vei veo 
fühao teitei sü souhakhai toupeiwure, sükhesü soushupu laimore.  
3Südonou khouko pfüshoa buyu tyahrütao nou neye paosholai, zhaipou 
shishoa buyu nuhdutao vei tyahrü khenou neye ngaopilai.  
4Daiolouzü touha sohayu mainou bailoure buh sü ne-e, veahoyu mainou 
bailoure buh sü ne-e. Teikhai ae teirü ashi veyu phaki bailoure buh sü ne-e 
alia teinai soushoyu phaki panou soukao loure sü ne-e. Daiolouzü lekhashi 
mainou kaki teikhai hüve kivova shoyu büa,  
5alia teikoyu phaki soushoyu teikhai hüveyu büa nou ve-e, ana Mapao, nenou 
ngaoba mai paisü souha peiwure, teinai soushoyu phaki teihao nou kou 
chaolea loua kaotayu büa lekha ashi mainou lou souyu khesü souha peie.  

Ramai nou To Vaire donou Soudayu 

6Khoukhoulai Mapao nou Zion deichi vanou deiphao hi buyu tyahrü hrülaiye 
donou touso aveihli nou vaire donou souda peilai.  
7Alia puhnou deichi vanou tyahrütaoye veahoyu sünou hopfü buyu nasü 
souha peiwulai.  
8Puhnou athai nasü teisa polaiwulai, ae Mapao nou mai hrülai nghithou hisü 
nghidzü southe peilai, alia deiphao hinou hrüa buyu puhvei maitao nou 
veaho-a chaa pfüa buyu nasü polai peilai, daiolouzü Mapao nou haibüa paoe.  
9Teithe haizhou sü mai hrülai nou haibüa paolai, “Puh hai Etao Ramaie, 
Eletao nou puhye louchewe, alia puhnou Etaoye khailupeie. Puh sü Mapao, 
Etao nou puhye lüloucheyu vanou chuo Etao hai sava-a nou bure, daiolouzü 
puhnou Etaoye khailupa peie.”  

Ramai nou Moab Maiye Tudeire 

10Mapao nou Zion Deichi sü vupeilai, ana Moab maiye sü puhnou dou hi 
rouvao taifüyu büa taifü khaiwulai.  
11Sühi sünou puletao nou dzü dayu mainou bah thaipayu büa thaipalai, ana 
puletao vei khaophu souyu sü Mapao nou sounakou peia bailai.  
12Puhnou Moab maivei kushoa soukhai touyu kivo ae reihkhaobu khesü 
deiphi hi soulakou khaipeilai.  

Isaiah 26 

Ramai nou Puhvei Maitaoye Veilouyu sü Peilai 

1Judah teidei hi haibüa lou soure teithe sü velaire: Etao vei nuhdu hai 
khouko bue! Ramai vuzünou kivo soukhai touyu büa kho peilai.  
2Robomü sü houpeio sübüa chilee cheche-a buyu tyahrü nasü panou loulo, 
kaozü soua buyu tyahrü nasü pa loulo.  
3Neye tsüle ae hrümai nou peiyu mai hisü nenou kaonayu sü peie, kaonayu 
sü daivanou ngaoloue toulouzü puletao nou neye loucheyu donoue.  
4Teisa Mapao Ramai ye louchelo, sükoulouzü teisa nou puhnou Etaoye 
vupeilai.  
5Khaophu souyu maiye sü puhnou souna taikou khaipeiwe, duso shoa buyu 
nuhdu khesü puhnou souha peiwe, ae puhnou nuhdu vei kivo khesü deiphi hi 
soupepokou khaipeiwe.  
6Touha sohayu mainou ae veaholai mainou chuo süsü puletao phi nou 
taideipoa tayu sü soure.  
7Mapaowo nenou mai aveih maivei ludu sü souveih peie, ae acheche maivei 
ludu sü souchi peiwe.  
8Oh Mapaowo, Etao nou nevei leli hisü talai, ae Etao vei areih sü nebaie, 
nevei zhih aveih sü Etao nou jüpa kayu nasüe.  

9Khei teile hi avei tsüle teitei nou neye thainüwe, avei hrümai teitei nou neye 
phouwe. Nenou deiphao maiye chikuyu phaki deiphao hi hrüa buyu mainou 
acheche nasü süloulai.  
10Nenou mai ashimaiye zhuvea peiyuma puletao nou kaozü nasü doulou 
chamoe. Acheche maivei teidei hi-a puletao nou vah ashi sü soua bubaiwe, ae 
nevei aduso nasü tsükhou peibae.  
11Neye ngaobayu maitao hai nenou puletaoye tudei peilai touyu sü sümoe. 
Mapaowo, puletaoye sü ahrao soupeio, alia nenou tudeilai tea souda-a buyu 
veahoyu nasü panou puletao hi vetheo. Ana nenou nevei maitaoye daizhou 
koute leshi peiwe touyu nasü panou puletao-a ngaolo.  
12Oh Mapaowo nenou Etaoye savayu sü peie, Etao nou soupfü louyu teitei sü 
nenou soukha peiyu donou baie.  
13Oh Etao Ramai Mapaowo, paopu kukhe maitao nou Etaoye khasa-a hrüwe, 
ana Etao Mapao hai ne likhei baie.  
14Chuo puletao hai thaitare, puletao hai hri dakhaipu laimore, puletao vei 
rako sü kushupulai more, daiolouzü nenou puletaoye sü tudei peiwure alia 
souhare. Puletaoye sü mai lia lichopu khailai more.  
15Oh Mapaowo, nenou Etao vei tyahrü sü souduso peie, nenou Etao vei deirai 
sü kainghou adai teitei hinou soukapa peie, südonou neye sü khuhaowe.  
16Nevei maitaoye nenou tudei peiyu phaki, veahoyu donou puletao nou neye 
phouve-e, ae puletao nou ne hisü veachi paoe.  
17Naotumai ali nou nalaiyu phaki khya soua krayu büa Oh Mapaowo, Etao 
nou ne nghoujü nou kra-e.  
18Ehnou khya soue, ana halia nalou moe, Ehnou deiphao hinou ngalouyu sü 
ali-a ha-e, ae deiphao hi hrüloure donou-a haliro soulou moe.  
19Thaitayu nevei maikhesü hrishupu loulai, deiphao hinou züzhi-a buyu 
maitao, kushulo alia savayu lou sü soukhaio. Daiolouzü vidzü nou kou dei 

theyu hi shopeiyu büa Mapao nou raichoki nou thaitayu maikhe sü soukaishu 
peilai.  

Tudei Peiyu ae Khailupa Peiyu 

20Avei maitaore, neletao kikhahi lou kikhu sü khuloua bulo, Ramai vei lekha 
rarou sü khaitamo koute phateile daotu kikha nou tutsüa buwo.  
21Deiphao mainou mahmo souyu donou puletaoye takou tudeire 
donou Mapao sü rakiva puh buh sü thao-a tapare. Deiphao hinou maiye 
southayu maisü pongao peilai, ae southa khaitouyu maikhesü dei nou pokupu 
lou laimoe.  

Isaiah 27 

1Süzhou teithe sü Mapao nou puhvei veihshoyu khoche sünou poa Leviathan 
zhaoyu ae dakou dakheyu nghoudu nasü daotha peilai, alia zaidu hinou buyu 
khaona nasü southawulai.  
2Süzhou teithe Mapao nou puhvei veishoa buyu darkha kipei vanou haibüa 
paolai,  
3“Enou reihkhao soua kipei hainasü khowe, teisa Enou hainasü dzü zükou 
tewe. Mai taralia panou hainasü soushi more donou Enou hea-khei kho-a bue.  
4E kipei süna donou raroupu more, sühi poube, shube ae haoro paitya 
sousheere buyu phaki, Enou sousheeloua meidei laiwe.  
5Ana avei maitaoye ngaoba-a buyu maitao-a Enou vupeiyu sü jüpawe 
toulouzü, puletao-a panou Eye chaveilo, puletao-a Eye panou lathao-a bulo.”  
6Vere teithe hiolouzü, Jakob vei tyaosholea, Israel maitao hai beima tsülou 
loulai, ae puletao hai veishoa nou duso paloua pah palai, alia deiphao teitei 
sü puhvei rashithou nou phoutaolai.  
7Israel maiye Mapao nou puletaoye ngaobayu mai büa souvea moe, moa 
puletaoye ngaobayu maiye southayu büa southa moe.  
8Mapao nou puhvei maitaoye hukhamai soua panou vakou nüpota-a souvea 
peie. Puhnou puletaoye sü teinghi palova teikhai ashi alinou pa hüpoa tare. 

9Ana Israel maivei mah khesü puletao nou haibüa soulouzü khaipeilai, ae 
puletao vei mahmo khaipeiyu rashithou meichekho-a buyu shee sü haibülai: 
ra kukheye thoyu buh ae chuhsho khesü naika souphoyu büa soupe 
souposasa khaiwuo, ae Ashera rapfüpai vei zhurai soukhai touyu basharatao, 
moyuma kainüvei poa meideiyu posheela buh teitei panou ali-a bumoa 
souhakhai toulai.  
10Veihshoa chuh nou khohao khaitouyu nuhdu nasü mai vei paila choukhailai 
more, mai hrümoa thaovyua rekou büa bubailai. Sühisü choha (kikhaorü) 
nou pou touyu buh ae dazüyu buh souwulai.  
11Süübo khesü kita chata-a bailai, alia naotumai nou süü sükhesü poloua mei 
deilai. Daiolouzü maikhe mai hai sükulou süyu tsüdo sü hare, südonou 
puletaoye Sou-apeio nou puletaoye zhuveayu sü bulai more, ae puletaoye 
leshi-jüpayu sü ngaopei laimoe.  
12Süzhou teithe sü Mapao nou puhvei maitaoye sü Euphratis rei hinou Ejipt 
maivei deirai hi koute hai thou cheyu mainou vuyu büa mai alili nou 
dopaloulai.  
13Süzhou teithe sü shabe houpoa Assaria teidei hi ho hrütayu maitao ae Ejipt 
teidei hinou ho hrütayu maitaoye sü kudakhai loulai, alia puletao nou sheeyu 
deichi Jerusalem hinou ve Mapao ye sü tholai.  

Isaiah 28 

Reilo Vedei hi Hrüyu Maitaoye Tukhayu 

1Israel maivei vedei hai daizhou koute vealaisa! Puhvei hüveiyu ae kathe hai 
vütayu poupa peirü ali zhaoh sozhi-a peikhoyu mai ali nou puh pei hi thou 
pfüyu büa baie. Puletao vei khaophu souyu sü pei hi kainüvei theadzü napfüa 
laiyu büe, ana sozhitei touyu mai ali nou kou dazü tayu büa sühi sünou kou 
zütare.  
2Mapao nou khouko bushoyu mai aliye panou teikhai teirü ashi veyu büa 
reithou kouyu büa ae dzüdu nou ve soushiyu büa puletao teidei sü soushire 
donou soudawure.  

3Touzhi sozhia buyu süthai-apei maitao vei khaophu sü phinou taidei 
khaiwulai.  
4Khaophu souyu süthai-apei maitao vei kathe sü houki doushi meipa raikayu 
taosü mainou ngaolou khaie haitouha louyu büa bailai.  
5Velaiyu teithe hisü Khoukhoulai Mapao nou puhvei shokhai touyu maitao 
hisü veishoyu vepeirü ae hüvei shoyu poupatou kulai.  
6Puhnou chilou kuyu maitao hisü kaozü soulou süyu tsüdo peilai, ae 
reihkhaomai hisü khuvei ae khouko sü thoupeilai.  

Isaiah ae Judah hi Zhaoh Sozhi-a buyu Rachipaola-apei Maitao 

7Rachipaola-apei maitao ae napao maitao koute-a zhaoh sozhi poa chaorara-a 
baire. Puletao hai zhaoh sobaleyu donou choha-a laire. Ramai nou vepare 
donou zho ngaopeiyu sü sükulou hore, alia napao maitao-a kaozü hinou 
chidei soupeilou more.  
8Puletao nou buyu buh teitei hisü rüpa phoutsü khaiwure, sheeyu buh ali-a 
hare.  
9Puletao nou Eye paoshiwe, alia haibüa paoe, “Puhnou thaoye doupeilai 
touwe, ae thao hi ko sü paongao peilai touwe? Süsü naokhokhai touyu 
nahmaitou ali donou vei-a baie.  
10Puhnou Etaoye larücha alili nou, lu alili nou, ae daodao tinou doupeilai tea 
tewe.”  
11Neletao nou achi keipei ba louzü, Mapao ye panou la kukhe rao-a buyu 
vakou maiye panou neletaoye doupeilai.  
12Ramai nou neletao veahoyu mai hrülaiye panou bu-so loure donou soupeie, 
ana puletao nou puh paisü keipei bare.  
13Südonou Mapao nou neletaoye sü larüchah alili nou, lu alili nou, ae chichi 
nou doupei laire. Süthaisü neletao hai phika kapayu chüsü phisü loulai. 
Neletao hai zhizhu loulai, rüh hinou muloulai, alia hukhamai soua nüpoa 
talai.  

Zion donou Kainghou hi Thoure Beikhei Chuh 

14Südonou sükhokho soua Jerusalem khasa-a hrüa buyu maitaore, Mapao vei 
chipao sü keilo.  
15Neletao hai khaophu soua bure, daiolouzü neletao hai thaiyu maiye koa vo 
souwure, ae rabedushaoye koa nou ae-ao soukhaiwure tea nou neletao hai 
hashi tarali veyuma neletaoye soushi lou hore, daiolouzü neletao hai dayu ae 
kaozü moyu hinou bailou süre tea bure.  
16Chuo, haibüa Khoukhoulai Mapao nou paoe, “Zukhaio, Enou Zion hisü poa 
beikhei soure donou veishoyu ae khoushoyu chuh ali soukhaitoue. Chuh 
sünasü pepolou hoyu kainghou chuh soua beikhei hi thoulaie alia chuh 
sühisü haibüa larücha rükhai touwe, ‘Lüloucheyu maisü pilai moe.’  
17Enou kaozü sünou poa chiho chimoyu doure rai sü soulai alia acheche 
sünou poa thou-taoyu dou zhulai.” Kaomoyu baibuh teitei sü reithou nou kou 
deihawulai, alia dzüdu nou buh sükhe veishi sü phaipoa takhai bailai.  
18Süthaisü neletao nou koa athaimaiye vo soukhai touyu sü thaowua bailai, 
ae neletao nou rabedushao ye koa nou ae-ao soukhai touyu nasü lalou hoa 
bailai. Veahoyu ae kaozhou ashi sünou neletao jünou veiloua bailai. 
19Veahoyu ae choroyu sünou neletao hisü thaokhai tumoa teithetsü ae hea-
khei sü velai, alia neletao hi ko paoveyu teitei sü ngaopiyu ko khaikho bailai.  
20Neletao hai tsüchi hinou paoyu mai ali büa züphao titouli hinou phi tolujüa 
ae sahba holoujüa züyu büa bailai.  
21Mapaonou Perazim Deichi vanou reih souyu büa soulai, ae Gibeon deikho 
hinou souyu büa soulai. Puhvei khupayu vah haso khesü puhnou souchekhai 
toulai.  
22Ramai nou soulai tea paopi peiyu khesü konüso, neletao nou ngaophou moa 
konü louzü haijünou tateipua neletao hisü peilai; daiolouzü teidei teitei nou 
soushi souhare donou Khoukhoulai Mapaonou lela chewure touyu paisü Enou 
choure.  

Ramai vei Tsüveih 

23Enou paoyu paisü keipeio; Enou neletao hi paongaoyu khesü leloua 
noupeio.  
24Tatamai nou taimou thoure donou dou sha koute-a bubaiwu? Puletao nou 
ke da-a hrü koute-a bubaivu?  
25Tatamai nou dou shaloua hrüchi cheyu thainou rachipou (dill) ae deihathou 
(cumin) daothou movu, ae southou alia shithou hai buh macha soua daothou 
movu, alia tai-mou kukhe hai-a puhvei dou kainghou kainou ki thoumovu?  
26Puhnou puhvei vah haso khesü kabüa soulai touyu sü süwe, daiolouzü 
Ramai nou puh hisü soutaosou doupeiwure. 
27Rachipou (dill) hai süüpo nou poa dacha moe, moa deihathou hai lukiphi 
nou poa luwu moe, ana rachipou thou ae deihathou hai süü tai tyanou poa da 
baiwe.  
28Raokhao soutoure donou sou saowe, ana mai ali nou thou da-a taikoute 
moe, puletao nou rheiluki pfüa thou dayuma, thou sü reiphe reipho sasa 
khaichamoe.  
29Tsüdo haitao teitei hai Khoukhoulai Mapao hinou ve-e, ae puhvei tsüdo hai 
veisho-e.  

Isaiah 29 

Jerusalem Nuhdu Kaodutayu 

1Ramai vei posheelabu, David veo nou fühao soua buyu Jerusalem nuhdu hai 
daizhou koute vealaisa! Po ali moa po ahai sü panou puletaoye khonü ralya 
soua buwo;  
2süthaisü Ramai nou Ariel (Ramai vei posheelabu) nuhdu nasü veahoyu seive 
peilai, ae nuhdu sühisü kra-a dopfüa bulai, alia posheelabu hi zhe lazü 
khaitouyu büa nuhdu süna teitei hisü zhe nou phoutao-a homara-a külai.  
3David veo büa Ramai nou nuhdu nasü reih hulou haoloulai, alia nuhdu teitei 
sü soupepo khaiwua poloua bailai.  

4Süthaisü puletao hai dei khenou chi paopalai, ae dei nai hrohinou neletao 
hai pai raopalai. Neletao vei paila sü deikhe hinou maah nou raoyu büa alia 
neletao vei chipao khesü dei nai hrohinou raomümüyu büa bailai.  
5Ana Jerusalem, neye hrai-a buyu vakoumai hrülaiye sü naihü büa hüpoa ta-a 
bailai, ae zhaipou ashi mai sü teikhai nou hüpoa tayu thouba büa bailai. 
Lichokhai timoa buyu hinou, thasho-a nou, 
6Khoukhoulai Mapao nou nüsüyu ae teisüyu teikhai teirü ashi alia mei nou 
taopoa ve neletaoye sü khailupa peilai.  
7Süthaisü Ramai vei posheelabu (Jerusalem) pei hi soureih souyu tyahrü 
hrülai ae puletao vei reih basei teitei alia puletao vei reihbuh teitei sü zhiho 
mekou ae zho ngaoyu büa hata-a bailai.  
8Jerusalem pei hi soureih soulai tea buyu tyahrü hrülai sü hou sho-a laiyu 
mai ali nou zhiho mekou nou hatou-a kaishu hou sho-a buyu bülai moyuma 
dzü rei sho-a laiyu mai ali nou mekou nou dzü ke-a kaishu reisho-a rukha 
moa buyu büa bailai.  

Paopi Peiyu sü Ngaophou moyu 

9Neletao chaome soua vo-a buwo! Neletao lah nghithou soucha loua hangao 
moa buwo! Neletao zhi-a buwo, ana zhaoh shoyu vanou mo-a! Chaorara-a 
laiwo, ana zhaoh sozhiyu vanou sousho!  
10DaiolouzüMapao nou neletaoye panou zhitei tare donou rako sü seive 
peiwure. Rachipaola apei maitao hai maisou vei nghithou souyu pha-e, ana 
Ramai nou puletao nghithou sü vaoho loure alia vepare zhingaoyu maitao pei 
sü hongiwure.  
11Zho hinou ngaoyu teitei sü neletaoye donou sheesaoka khaitouyu larübüa 
ali büa bailai. Hai nasü neletao nou larü phoulou süyu mai ali hi pove 
phoungao khaio tea paoyu phaki, puhnou hainasü phoulou shi-e, daiolouzü 
hainasü sheesaoka khaiwure tea pao-a bulai.  
12Alia neletao nou larü phoulousü moyu mai ali hi pove hainasü phoukhaio 
tea paolouzü puhsü phoulousü moe tea chila peia bailai.  

13Mapao nou paoe, “Mai haitao hai Eye thowe tea paowe, ana puletao vei 
tsüle louzü ahinou dousho-a bue. Puletao nou Eye thoyu haiolouzü mai nou 
doupeiyu zhai hinou soua baie.  
14Südonou Enou mai haitao hisü khupayu ae ngaopi shoyu vah khesü soupu 
peilai hie. Puletao vei sükulou süyu tsü sü souhawulai.”  

Haithai donou Areih 

15Mapao hinou kheikhei soua vah soua laiyu maitao alia tutsüa thaonou 
Etaoye ngaolai ae thaonou Etaoye süloulai tea buyu maitao, neletao hai 
daizhou koute vealaisa!  
16Neletao hai ha teitei nou podadou laikhaiwure! Nailee souyu maipu neye sü 
nai bai-e tea polaivu? Soukhai touyu na ali sünou sou-apeio hisü, “Nenou Eye 
soupei moe” tea paolou süvu? Moyuma soukhai touyu na ali sünou sou-apeio 
hisü, “Ne halia sümoe” tea paolou süvu?  
17Haibüa paoyu tsüchi ali bue, süolouzü haithaio vaobvü hinou shinamara 
thou-a tah daoh toulai, alia tah daothou-a buyu dou khesü vaobvü data-a 
bailai.  
18Haibüyu teile veyu phaki, noubi peyu maikhe nou larübvü hinou rükhai 
touyu chipao khesü choulai, ae nghithou cha-a teizhitei touyu hinou hrüa 
buyu maitao sü nghi hrüpa ha ngaoloulai.  
19Touha-soha laimai ae nataiyu maikhesü Israel maivei sheeyu 
Ramai Mapao hinou vasayu sü ngaopuloulai.  
20Mai ashi maisü hatalai ae khaophu souyu mai vei teile sü akhai soua bailai. 
Mahmo vah ashi soulai tea buyu maikhesü souha bailai.  
21Maiye da-a nou soumah peiyu maitao, mahmo souyu maiye phaobo peiyu 
maitao alia acheche maivei zü panou ngaolou moa porei laiyu maikhesü 
Ramai nou souhawulai.  
22Südonou chuo Israel maivei Ramai, Abraham ye khailupa apeioMapao nou 
paoe, “Avei maitaoye panou veahoyu sü ngaopu laimoe, alia puletaoye panou 
hraoyu daopu laimoe.  

23Daiolouzü puletao hi Enou peiyu thoudzü khesü ngaolouyu phaki, E hai 
sheeyu Israel maivei Ramai-e touyu puletao nou süloulai. Süthaisü puletao 
nou Eye khuhraolai ae Eye tsükhoua hrülai.  
24Alia chaochao soua voa laiyu maikhe sü tsü pfüloulai, ae chorosoua 
nolealeayu maitao-a doupeiyu khesü poloulai.”  

Isaiah 30 

Ejipt Maiye koa Hamako hinou Vo Souyu 

1Mapao nou paoe, “Paochi chouba-a khaitya laimai sü daizhou koute 
vealaisa! Puletao hai Enou aetimoyu vah haso nou soua baie, ae mah souyu 
pei hinou puletao sü mah soupu thoukhai khai-a bubaire. 
2Puletao hai ahi noumoa Ejipt hi takou Pharoah veo hinou soukha peio tea 
khowe ae puletaoye vupeio tea khowe.  
3Ana Pharoah veo sü neletaoye soukha loure khouko hazhie-a bailai, ae Ejipt 
mainou neletaoye sü vupei louhoa neletao hai haongu ngao-a bailai.  
4Puletao vei süh-seitamaitao hai Ejipt maivei Zoan ae Hanes nuhdu hi velou 
buyuma,  
5puletao mai hrülai sü dopfüa bailai, daiolouzü puletaoye donou viyu ae 
soukha lousü halia hayu tyahrü ali hi puletao vei louche buyu donou hraongu 
ngao-a bailai.”  
6Ramai vei chipao, Negeb hinou hrüyu soukhaonatao donou haibüa chi 
paoyu ali bue: “Süh-seita maitao hai veasho-a nou tateisho-a buyu, khao-
nghou nou phoutao-a buyu teidei sü puletao vei na muh teiyu taoli hai panou 
racho ae rheisüh nou pfüa poho puletaoye donou halia soukha peilou hoyu 
tyahrü nasü peie.  
7Daiolouzü Ejipt mainou puletaoye soukha peiyu haisü hamako baie, ae muh-
a hae, südonou Enou honapaiye sü ‘Maiye zhilai moyu khaonghou (Rahab),’ 
tea zhih sapeie.”  

Paochi Zübayu Maitao 

8Maikhe mainou kabüa hrüa bue touyu khesü larübvü ali hi rükhailo, sübüa 
puletao hai daizhou koute shisa touyu sü panou teisa bure donou khailo, tea 
Ramai nou ahi paoe.  
9Daiolouzü puletao hai teisa nou khaitya-a Ramai ye du-a laibaie, teisa nou 
dahrührüa Mapao vei doupeiyu khesü keiba-a baiwe.  
10Puletao nou rachipaola-apei maitao hi paoe, “Etao hi kaozüyu ae dai-e 
souzüe touyu khesü paoso, Etao nou keinüyu chipao nou pao-a baio, cheche 
moyu tyanou Etao hi pao-a baio.  
11Etao ludu sü nusho, ludu vapeio, Etao nou Israel maivei Sheeyu Ramai vei 
chipao sü keinü moe.”  
12Südonou Israel maivei Mashio nou haibüa paoe, “Neletao hai Enou paoyu 
avei chipao sü ngaophou more alia taidayu ae lali dayu nasünou louche-a 
bure.  
13Südonou mahmo nasü neletao pei hi velai, neletao hai pekoroa buyu kivo 
büa sükhai moa buyu hinou pepota-a bailai. 
14Neletao hai nailee deipesa khaitoua petao sü poa meithou vüthou loushiyu 
moyuma dzüa saolou shiyu büa bailai.”  
15Khoukhoulai Mapao, Israel maivei Mashio nou maikhe mai hi paoe, 
“Neletao ahi dakhai velo ae Eye louchelo, sübülouzü neletao hai pfüchi bulai 
ae kaozhou vei-a bailai.” Ana neletao nou süsü soubare.  
16Süna thaosü neletao hai ngaobamai nghoujü nou tutare donou choda-a 
baire. Neletao hai tavei shoyu rhei pfüloua tutalou süe tea tutalai, ana 
neletaoye thaihu tayu maitao vei rhei-a taveipu laihie!  
17Ngaobamai vei reihmai ali neletao nou ngaoyu phaki neletao hai mai theli 
tuta-a bailai, ae mai angou nou neletao mai hrülaiye sü hulaikhai-a sahra ali 
deichi matao vahi sheesoua hrakhai touyu büa thaowua tutakhai bailai. 
18Anou chukoute-a Mapao sü neletaoye zhuvea peilai tea kho-a bue, puhnou 
neletaoye khuleshi peilai tea bue. Daiolouzü Mapao hai kaozü ae macha 

soupeio Ramai-e, Mapao ye loucheyu ae puh vuh kholouyu maikhe sü shiha 
ngaolouyu mai soulai.  

Ramai nou Puhvei Maitaoye Hapeiyu 

19Oh Jerusalem hinou hrüa buyu maitaore, neletao krayu paisü chouloua 
zhuvea peilai, ae neletao vei akho sü noupeilai.  
20Mapao nou neletaoye panou veahoyu ae tateiyu ve doa-a buyuma, puhnou 
chuo neletaoye dou-apeio nasü soua koa bupeilai, neletao nou puhye sü 
phoutapu khailai more.  
21Neletao nou tamah poa zhaolova moa nalova vetayu phaki, neletao vei 
thailo vanou pai ali nou “Ludu haihi bue, haihinou lou taloua baio” tea 
paopei-a bailai.  
22Süthaisü neletao nou shahu ae sana nou poa soukhai touyu bashara khesü 
sheemoyu na ali büa shilai bailai, alia neletao nou sütao hisü “Anghingao 
hinou talo” tea paolai.  
23Neletao nou taimou thouyu phaki, Mapao nou teirü sü seive peilai, sübüa 
panou veihshoa chachi loulai, alia neletao vei kikhaorü khesü panou veishoa 
poudai sü toulai.  
24Alia neletao nou sa-a tatayu chode ae rheisüh khesü panou veikayu poudai 
sü toulai. 
25Neletaoye ngaobayu maitao vei reihbu khesü soupepo-a puletaoye nüloua 
southa cheyu teithe sü deichi ae deitao teitei hi buyu reitoutao hinou dzü 
kükoulai.  
26Mapao nou puhvei maitaoye souveaho peiyu hinou zhilouyu zhimü khesü, 
puhnou souveih peiyu teithe zhousü khouh hai teinghi büa valai, ae teinghi 
va hai chujünou vu anai vapulai, teithe anai vakouyu büa va veih sholai.  

Ramai nou Assaria Maiye Tudeire 

27Mapao vei khouko ae aduso hai kadouyu hinou-a ngaolou süe. Mei ae 
meikhao sünou puhvei lekha rarou sü ngaoe. Puhnou rapayu chipao hai mei 
büa taowe.  

28Puhnou ssü haiyu hai, teikhai teirü ashi veyu phaki ha teitei soushi peiyu 
büa tyahrütaoye soushi peiwe, alia tsüdo ashi choda khaiyu veishi souhakhai 
peiwe.  
29Ana Ramai vei maitao, neletao louzü sheeyu khonüh nüyu phaki lou soua 
buyu büa lou soulai, alia mai ali shapoulei nghouyu kho chouloua sasho poa 
Israel maivei chuhdu, Mapao vei Rathoki hi veyu büa asa sholai.  
30Mapao nou mai hrülaiye sü panou tsükhou züyu puhvei pai sü choulai, alia 
khouko bushoyu puhvei lekha, mei taoyu meikei, teikhai teirü ashi, ae 
reithou kouyu sü panou ngaolai.  
31Mapao vei paikho choulouyu phaki, ae puhvei khouko bushoa tudeiyu hai 
Assaria mainou ngaolouyu phaki, puletao hai ngaopi sholai.  
32Mapao nou neletaoye dayu hai poa lou souyu khubvü ae gaigou dayu kho 
bülai. Mapaomasha nou Assaria maiye dulai.  
33Asaria maivei vedei pothou mei deire donou buh ali daoh raichoki nou 
souda khaitoure. Buh sünasü thou-a thoushoe ae du-a dushoa soukhaitoue, 
alia meideire süü hai-a alao soudawure. Mapao nou ssü haiyu meikei nou kou 
sünasü taoloulai.  

Isaiah 31 

Ramai nou Jerusalem ye Vupeiyu 

1Ejipt mai hi taho soukha khoyu maitao sü daizhou koute vealaisa! Puletao 
hai Ejipt maivei reihmai alao buyu donou, ae puletao vei rhei, rheiluki ae 
reihmaitao vei khouko nou loucheloua baire, ana Israel maivei Mashio 
Ramai Mapao ye louche more, moyuma puh hisü soukha khomore.  
2Puhnou daie souwe touyu lah puhnou süwe! Puhnou veahoyu khesü seive 
peie, alia puhnou paopayu chipao thaipfüa mai ashi mai ae puletaoye soukha 
peiyu mai hrülaiye sü tudei peiwe.  
3Ejipt mai hai Ramai moe, puletao-a mai baie; ae puletao vei rhei hai-a vasou 
pfüa baie, rako moe. Mapao vei bah thaipayu phaki, khouko buyu tyahrü 

nasü kaodu talai, ae puletao nou soukha peia buyu maitao-a kaoduta-a bailai 
puhai mai ahai kheinou souha bailai.  
4Mapao nou haibüa ahi paoe; “Chipeikhaodu ali nou nghitu moa zhaotu aliye 
toulai tea southa khaitoua buyu phaki, zhaokho mai nanou dotyatyali soua 
ra-a buyuma ngaopi laimoe, sübütoua KhoukhoulaiMapao Enou Zion Deichi 
nasü vu peilai.  
5Raohoukü ali nou puh phe hinou zhaohao-a toutuye vupeiyu büa 
Khoukhoulai Mapao Enou Jerusalem sü vupeilai alia kho peilai.”  
6Mapao nou paoe, “Oh Israel maitaore, neletao hai Eye khaitya-a mahmo sü 
souwure. Ana chuo ahi dakhai velo!  
7Neletao nou shahu ae sana nou soukhai touyu bashara khesü polai khai 
toulaiyu teithe/teile sü velaire.  
8Assaria maiye sü soureih hinou souha laire, ana deiphao maivei khouko nou 
laimoe. Assaria maitao hai reihbu hinou tuta bailai, alia puletao vei nahle 
maitao hai panou maivei qila soulai.  
9Puletao vei veo sü ngaopi shopoa tutalai, alia peikho maitao hai-a pileyu 
donou puletao nou poa soureih souyu sahra nasü reihbu hinou thaowua tuta-
a bailai,” tea Mapao nou paoe. Mapao ye sü Jerusalem hinou tho-a bue alia 
puhye meidei-a posheelare thaobvü sü Zion hi bue.  

Isaiah 32 

Kaozü Süyu Vemai Ali 

1Zhukhaio, veo mai ali nou acheche hinou ae peikho maitao nou kaozü hinou 
nuh teidei sü khosa-a hrüpeilai.  
2Puletao mai alili hai teikhai hinou bailoure buh ali ae teikhai teirü ashi veyu 
phaki tutsü louyu buh ali bülai, alia puletao sü radeiki hinou reidzü küyu büa 
ae halia hayu teidei hisünou chuhdu ali nou teihao soupeiyu bülai. 
3Puletao vei nghithou ae noubi sü maikhe maiye donou hepeilai ae kei peilai.  

4Puletao hai lesoua vah souhaha khailai moe, ana kaozü hinou vah soua 
bailai alia macha hi sünou sheesha-a chi sü paopeilai.  
5Vo-a chaoyu maiye sü mai linou aduso mai-e tea paopu peilai moe, moa mai 
ashi maiye sü tsükhoupu laimoe.  
6Daiolouzü vomai sünou voyu chipao pao-a baie, ae puletao vei tsüle hisü 
ashi tsü choa ae ashi vah soulai tea bubaiwe. Puletao nou chi paoyu ae vah 
souyu teitei sü Mapao ye paoshilai tea soua baiwe, alia puletao hai houzüa lai 
maiye pouphou reikha soupei moe.  
7Mai ashimai sü ashi nasü baie ae ashi vah soua baiwe. Puletao nou do ashi 
sünou souloua dahrührüa touha-sohalai maiye soushi peie, alia veahoyu mai 
vei kaozü hai-a poreilai peia baiwe.  
8Ana mai aveih mai hai vah aveih soupeie alia puletao hai kaozü hinou 
lachüa baiwe.  

Tudei Peiyu ae Khaipeiyu 

9Leveayu halia ha-a vaphi-a buyu naotu maitaore, Enou paoyu avei chi sü 
keilo.  
10Chuo neletao hai sava-a buyuma, po ali thaisü neletao hai veaho talai, 
daiolouzü darkha dzü süyu sü ngaolai more, alia darkha shithou sü haipu 
khailai more.  
11Vaphia-a buyu alia leveayu ha-a hrüyu naotu maitaore, chuo levea-a 
ngaopilo! Neletao vei sabanü khesü laolaiwo, alia neletao khya sü ngulousah 
nou kholo.  
12Neletao vei ki-lu ae kipei aveih teitei sü soushi khaiwure, südonou neletao 
khao khoukhaio,  
13alia avei maitao teidei sü raishu nou paopa phouloure, ae sava sho-a hrüa 
buyu nuhdu hi ki aveih teitei sü soushiwure.  
14Veo vei fühao koute-a thaowulai ae mai alao hrüa buyu nuhdu hai-a 
thaowua bailai, alia kitao ae reihkhaobu sü teisa panou rekhaona nou hrüyu 
buh alia rheihsüh ae zhaotu khenou pou toua sühaoyu buh souwulai.  

15Ana Ramai nou Etao hi puhvei rako sü seive peilai, süthaisü soushi 
khaitouyu teidei taosü shinamara veishoyu teidei soutalai, alia chamou 
veisho-a chachi loulai.  
16Süthaisü nuh teidei teitei hisü acheche ae kaozü soua hrülai.  
17Daiolouzü mai hrülai nou kaozü nasü souwulai, alia sühisü kaonayu ae 
kaozhou veia teisa nou bulai.  
18Ramai vei maitao sü veahoyu ha-a kaona nou ae vasho-a nou hrülai.  
19(Ana vaobvü hisü reithou koulai, ae nuhdu sü soushi khaiwulai.)  
20Reipe hinou shiramara thoulouyu mai ae kikhaorü khesü panou pou toua 
laiyu maisü daizhou koute sava laisa.  

Isaiah 33 

Soukhapeio tea Veachi Paoyu 

1Oh maiye soushi souha apeio, newo lahye soushi souha loumoe; Oh maiye 
shodo ashi sou apeio, louchelou ashio, neletao hai daizhou koute vealaisa! 
Nenou maiye soushi souha moa soyu phaki, neletaoye sü soushi souha-a 
bailai, neletao hisü shodo ashi soupeilai.  
2Oh Mapao, Etaoye zhuvea peio, Etao vei areih sü ne baie. Teithetsü Etaoye 
vupeio, ae veahoyu teile veyu phaki Etaoye khailupa peio. 
3Nenou Etaoye donou reih soupeiyu phaki, reih vei paikho sü choulou khaie, 
maikhe mai hai tuta-a baiwe; nevei khouko aduso nghojü hi tyahrü khesü 
porarou tabaiwe.  
4Soushi khaitouyu puletao vei na khesü khaongaoshuru nou vejüyu büa pojü 
khailoue, ae puletao hai khazü nou chotayu büa mainou potalai.  
5Mapao hai daizhou koute dusa! Puhnou ha veishi hinou khasa-a bue. 
Puhnou Jerusalem sü kaozü ae acheche nasü peilai.  
6Neletao vei hümai teitei hisü puhnou kaozhou aveih, khailu peiyu ae tsü 
süyu sü soupeilai. Mapao ye piyu ae puhye tsükhouyu sünou Zion vei dukayu 
kini soulai.  

7Kei khaio! Khuvei mainou soukha peio tea shusoua sha-a bure; kaonayu 
pove peilai tea vah souyu maikhe sü kradu kra-a bure.  
8Duva khesü mai lia tamore, vo soukhai touyu sü pfüthowure, ae-ao soua 
chaachou soukhai touyu khesü ngaophou more, maiye tsükhouyu sü hatare.  
9Teidei sü kra-a dopfüa bure. Veisho-a buyu Lebanon vaobvü sü kitare, 
Sharon deikho aveih nasü radeiki büre, alia Bashan ae Karmel Deichi sü 
puletao vei süünghou raitare.  

Mapao nou Puhvei Ngaobamaiye Paopiyu 

10Mapao nou tyahrütao hi paoe, “Chuo E kushuloua vah souta laire, alia E hai 
daizhou koute khouko bue touyu sü soungaolai.  
11Neletao nou tsüchodayu ae souyu vah veishi sü hamako baie. Enou ssü 
haiyu hai mei büa neletaoye sü deihawulai.  
12Maikhe maiye sü naika deiyu büa ae shuhbe jüloua mei deilaiyu büa 
soupeilai.  
13Buh dousho-a hrüyu maitao pa Enou souyu vah khesü keilo, ae buh nghia 
buyu maitaoye sü panou avei khouko sü sülo.”  
14Zion hinou mahmo soua buyu maikhe sü ngaopire ae Ramai ye louche 
moyu maikhe sü ngure. Puletao nou haibüa paoe, “Etao hrohi thao mainou 
mei tao-a buyu buh hi bulou süe? Etao hrohi thaonou teisa mei tao-a buyu 
mei hisü bulou süe?”  
15Mai taralia acheche hinou hrüyu mai, kaozü hinou paopeiyu mai, veahoyu 
maiye souchoro moyu mai, seihla pomoyu mai, hashi souyu hi koa tsü 
chozho moyu mai ae ashi vahtao zhumoyu maitao hai hriloulai.  
16Sübüyu maitao sü kaozhou veia hrülai, alia puletao vei baibu sü chuhdu 
sünou veihshoa soupeilai; ae puletao vei touso sü ngaotou ngaoso vuzüloulai.  

Haithai Vere vei Kathe 

17Neletao nou veih shoyu veo mai ali vedei dusho-a nou khosa-a hrüyu sü 
ngaolai.  

18Raichoki neletao hai vakou mainou ve kikha khayu ae reikeih pomaiye 
ngaopi-a buyu khesü konüa licho-a bailai. 
19Neletao nou sülou hoyu la nou rao-a khaophu souyu vakou maiye ngaopu 
laimoe.  
20Etao nou sava-a khonüh nüyu Zion nuhdu nasü zhukhaio! Jerusalem nuhdu 
sü zhukhaio! Sü hisü kaonaphi tea nou ae zhoukao vei-a hrüloure buh-e! 
Sünasü kaodu lou hoyu sahpao ali bülai, veakha khaitouyu süütao hai 
paizhou paloulai moe, moa sünavei rai phukhai touyu khesü detalai moe.  
21Ana sühisü Mapao nou puhvei khouko ava sü Etaoye ngaopeilai. Etao nou 
reitou ae rei adu vei pehao hinou hrüa bulai, ana Etaoye ngaobayu maivei 
dzüluki khesü velou laimoe.  
22Daiolouzü Mapao nou Etao pei hi chiku-apeio, ae kho-apeio sü soulai. 
Mapao nou Etao vei veo soulai, ae puhnou Etaoye khailu peilai.  
23Dzülukitao vei peitaoh hi khikhai touyu rai teitei sü pheitare, ae dzüluki 
hüpoa tayu sah khesü hapalou more. Etao nou ngaobamai vei kini teitei 
shaolou zhiloulai, alia phi chayu mai koute-a shaolouyu natao sü puletao vei 
zha-a ngaoloulai.  
24Etao teidei hinou hrüyu mai ali koute-a sounouyu sü bupulai moe, alia mai 
hrülai vei mahmo khesü khaipeiwulai.  

Isaiah 34 

Ramai nou Puhye Ngaobayu Maiye Tudeire 

1Oh tyahrütaore, tave jüloua keilo! Deiphao teitei ae sühinou hrüa buyu mai 
hrülai panou tave keikhaio.  
2Daiolouzü Mapao nou tyahrü hrülai ae puletao vei reihmai hrülai pei hi 
rarou loure. Puhnou neletao mai hrülaiye sü souhakhaire donou soudawure.  
3Puletao vei thaiphao sü daovu peilai moe, ana laikhaiwua panou tangua 
bailai, alia deichi teitei hisü panou zhe nou külai.  

4Rakiva buyu khouh teinghi ae teivu khesü dekou ta-a bailai, ae raki teidei sü 
larükao ali büa zhaota-a bailai, alia rakiva buyu teivu khesü darkhabe vanou 
moa doushibe vanou süünghou raitayu büa raita-a bailai.  
5Mapao nou raki vanou puhvei khoche sü soudaloure, haina sünou Edom mai 
pei hi ae puhnou soushi souhawulai tea buyu maitaoye sü souhawulai.  
6Puhvei khoche hisü zhaotu alia nghitu hai poa sheelayu phaki zhe ae southa 
neakhai touyu büa taolai. Daiolouzü Mapao nou Bozrah nuhdu hinou 
posheelayu sü soulai, ae Edom teidei hisü nou maiye southa sholai.  
7Maikhe maiye chode dathayu büa dathawulai, sübüa puhtao vei teidei sü 
zhe nou külai ae southa nou holoulai. 
8Daiolouzü Mapao nou khüngu phoure teile ali bue, ae Zion ye khailupa peire 
po ali bue.  
9Edom hi rei khesü kolas data-a bailai, ae nai sü meithou chuh vitalai, alia 
teidei teitei sü mei deiyu buh souwulai.  
10Hea-khei sü mei tao-a bulai, meikhao sü teisa nou khaoa bukoutelai. Teidei 
sü maiphao teitei hinou shi-a bailai, alia mai ali koute-a teidei sünasü tacho 
talai moe.  
11Teidei sühisü tuturu ae leche nou buyu buh soutawulai. Mapaonou Edom sü 
soubürarou peilai ae southou shizhu mosou khaipeiwua panou hasü maiye 
choha-a bailai.  
12Teidei sühisü vemai ali-a bulai moe, ae süthai peiyu mai ali koute-a ha-a 
bailai.  
13Raishuh khenou veo fühao hi ae reihkhaobu khesü tsüpa phouloua bailai, 
alia hai hisü lakhao ae rehou nou hrüyu buh soua bailai.  
14Rekhaona khenou buh sühisü takou takhe-a bulai, alia khei vei rashitao-a 
sühinou ve daolai. Buh sühi sünou kheikou hai rapfüpai nou ve soyu sü 
soulai.  

15Buh sühisü raohou khenou phe souloua dzü dzülai, toutu koloulai alia leche 
hai-a lahkuku vei reidzü ae reikü koa bulai.  
16Mapao vei larübvü hi rüthou khaitouyu hrikhaona taosü phoukhaio. Haitao 
hai ali koute-a sühisü halai moe, ali koute-a lahkuku vei reidzü ae reikü hai 
halai moe, papa buche khai-a bulai. Daiolouzü Mapao nou sübüa soulai tea 
kharochi peiwure; puhnou sükhesü pove jüpeilai. 
17Mapao nou puletao hisü teidei zhi peilai, ae lahkuku vei zha sü peilai. 
Puletao nou buh sühisü teisa nou hrüyu sü souwulai, ae khaphao teitei nou 
buh sühisü hrüa bubailai.  

Isaiah 35 

Sheeyu Ludu 

1Hiphao ae radeiki sü sasho laire, radeiki hinou poupa khesü pah pata laire.  
2Radeiki nasü sasho-a nou shusoua lou soulai, hüvei shoyu Lebanon Deichi 
büa hüvei sholai, alia Karmel ae Sharon nou dei veiyu büa veilai. Mai hrülai 
nou Mapao vei khouko ava ae puhvei aduso sü ngaolai.  
3Lelou hoa buyu bah khesü soukhou peio, ae talou hoa buyu phi khesü 
souchü peio.  
4Ngaopia nou areih hayu maitao hisü haibüa paopeio, “Khouchilo alia 
ngaopiso! Ramai nou tave neye khailupa peilai, ae neye ngaobayu maitaoye 
sü puhnou khüngu phoupeilai.”  
5Süthaisü nghichayu mainou ngaoloulai, ae noupe-a buyu mai nou 
chouloulai.  
6Phibah shiyu mai nou kho-shu büa tuta loulai, ae la hayu mainou sasho-a 
nou lou soulai. Radeiki hisü nou dzüla palai ae reidzü sü külai.  
7Mei büa soushoa buyu vünai sü zai datalai, ae radeiki hisünou dzüla küpalai. 
Lakhao khenou hrüa buyu buh hisü pounghou ae süünghou tsüpaloulai.  
8Sühisü dushoyu ludu ali talai, alia ludu sünasü “Sheeyu ludu” tea kulai. Mah 
souyu mai nou ludu süna talai moe, ae voyu mai-a hai hisü mota laimoe.  

9Sühisü chipeikhaodu-a bulai moe, moa rekhaona taralia talai moe. Ludu 
sühisü Mapao nou khailupa peiyu maitao nou ta-a ki hisü veloulai.  
10Puletao nou asasho-a nou lou soupoa Jerusalem hisü velou loulai, puletao 
nou teisa sava-a hrülai, alia veahoyu ae dongai pfüyu bulai moe.  

Isaiah 36 

Assaria Mainou Jerusalem ye Soupiyu 
(2 Vem 18.13-27; 2 Puo 32.1-19) 

1Veo Hezekiah nou vekou louyu po kiadai kou sü Assaria hi veo Senakherib 
nou Judah nuhdu taoli soureih soulou poloure.  
2Süthaisü Assaria hi veo nou Lakhish hinou reihmai peikhowo Rabshakeh ye 
reihmai me aduli noupu koa Jerusalem hi veo Hazekiah hisü seita-e. Puletao 
nou reilo dzükhao dzü poa ratayu buh ae sabanü saoyu mai douhi tayu ludu 
pe hinou buloure.  
3Veo vei fühao hi peikhowo Hilkiah nahpoutu Eliakim, rü-apeio maitao 
peichana Shebna ae larü rü-apeio Asaph nahpoutu Joah puletao nou taho 
puhye sü daoe.  
4Rabshakeh nou puletao hi paoe, “Assaria veo nou Hezekiah hi haibüa paoe 
tea nou paopeio. Ne daivanou haizhou koute le dua bue?  
5Chipao likhei sünou soureih souyu hisü dokai ae pfüchi baivu? Ne thaoye 
louche-a apei hi reih soulai touwe?  
6Zhukhaio, nenou Ejipt ye sü louchewe, ana süsü shuh pfüyu süü ali nou poa 
süüpo souyu raibüa bailai, mai taralia sünasü poa süüpo souyu mai bah sü 
khrüpeia bailai. Pharaoh veoye loucheyu maisü sübüa bailai.”  
7Assaria maivei reihmai peikhowo nou paopu peie, “Neletao nou ahi haibüa 
paolaiwu: Etao nou Ramai Mapao ye sü louchewe, veo Hezekiah nou rathobu 
ae posheelabu khesü souhawua Judah ae Jerusalem mai hi haibüa paomovu: 
‘Neletao nou posheelabu haina likhei hinou ratho-a bailai.’  
8Chuo takou apaopu Assaria veo sü reih souo; neletao nou rhei pfülou süyu 
mai bulouzü Enou neletaoye rhei thehai peilai.  

9Neletao hai Ejipt hinou rheiluki ae rhei pfüyu maiye lüa bulukhu kabüa avei 
paopu kilai maitao hrohinou taikayu reihmai peikhowo ali koute-a dulou 
khailai?  
10Süpei nou Etao nou teidei hai hi velou soushire haiMapao loumoe tea nou 
chovu? Mapao nou ahi paoe, ‘Tave teidei hai nasü soushi laiwo’ touwe.”  
11Süthaisü Eliakim, Shebna ae Joah nou Rabshakeh hi paoe, “Zhuvea nou ne 
kilai Etao hi Aramaik la nou paopei baio, daiolouzü Etao nou süsü süwe. Etao 
hi Hebrew mai la paopeiso, kivo phao buyu maitao haia süsü chouwe.”  
12Rabshakeh nou chila peie, “Chipao haitao sü avei paopu nou neletao veo ae 
neletao hi likhei pao-a baio tea Eye seive baivu? Moe, chipao hai khesü kivo 
vanou keia buyu maitao, neletaoye koa lah vei ba toure ae la vei züdzü kere 
maitao hrülai donoue.”  
13Süthaisü Rabshakeh nou lashuloua Hebrew mai la hinou shusoua haibüa 
paoe, “Assaria hi veo vei chipao khesü keilo!  
14Veo nou haibüa paowe, Hezekiah panou neletaoye souvo sho, daiolouzü 
puhnou neletaoye khailupa peilou hoe.  
15Hezekiah panou neletaoye haibüa jülouso! Mapao ye louchelo, puhnou 
neletaoye khailu peilou süe, nuhdu khesü Assaria mai bah hi thoupeilai moe.  
16Hezekiah vei chi sü keiso daiolouzü Assaria hi veo nou haibüa paoe, 
‘Neletao nou Eye chavei lathaolo, ae ahi tapalo, sükulouzü neletao mai hrülai 
panou lahkuku vei darkhabe ae doushibe vanou rashithou sü haitoulai, alia 
neletaoye panou lahkuku vei dzükhao hisü nou dzü potoulai.  
17Enou velou neletao vei teidei büa veiyu thoudzü, darkha dzü ae raokhao 
alia darkha kipei buyu teidei hi save loumo koute panou sübüa hrülai. 
18Mapao nou Etaoye khailupa peilou süe tea Hezekiah panou neletaoye süthai 
mahso, tyahrü kukhe maitao vei rah ali nou-a Assaria veo vei bah hinou vupa 
peiyu buvu?  

19Hamath ae Arpad rah sü daiki bue? Sepharvaim rah sü daiki nou bue? 
Puletao nou Samaria sü abah hinou khailupa peiwu?  
20Nuh teidei tao vei rahtao nou thaovei nuh teidei sü abah hinou khailupa 
peie? Neletao daisounou Jerusalem sü Mapao nou abah hinou khailupa peilai 
tea tsüchowe?’ ”  
21Ana puletao mai ali noua puhye sü chila pei moe, daiolouzü veo Hezekiah 
nou puletao hi haibüa kharochi peiwure, “Puhye chila ali-a peiso.”  
22Süthaisü Eliakim, Shebna ae Joah puletao nou dopfüa puletao vei sabanü 
khesü paiphawure alia taho veo Hezekiah hisü Rabshakeh nou paoyu chipao 
khesü paopeie.  

Isaiah 37 

Veo nou Isaiah vei Paodou-apei Khoyu 
(2 Vem 19.1-7) 

1Hezekiah veo nou ko sü choulou khaie, levea loua puhvei sabanü khesü 
paiphawure, ae ngulousah baloua Mapao vei Rathoki hisü tare. 
2Puhnou veo vei fühao hi peikhowo Eliakim, rü-apeio maitao hi peikhowo 
Shebna alia tsüsoua buyu napao maitaoye sü panou soukousah banouloua 
Amoz nahpoutu rachipaolawo Isaiah hisü seive-e. 
3Puletao nou puh hisü paoe, “Veo Hezekiah nou haibüa paowe, ‘Zhou teithe 
hai veahoyu, mainou züpeiyu ae hraongu soupeiyu teithere, nah nare teile hi 
pfüchi hayu donou nakoulou hoyu büre.  
4Assaria veo nou seive-a buyu Rabshakeh nou hria buyu Ramai Mapao ye 
konüa paoyu chipao khesü nevei Ramai Mapao ye panou choulouyu sü soulo, 
ae nevei Ramai Mapao nou choulouyu chipao vanou puletaoye sü tudei peiyu 
sü soushulai. Südonou shokhaitoua buyu etao maitaoye donou veachi 
paopeio.’ ”  
5Hezekiah veo vei kilai maitao nou ve Isaiah hi chipao haitao paopeiyu 
phaki,  

6Isaiah nou puletao hi haibüa chila peie, “Neletao vei paopu hisü paopeio, 
Mapao nou haibüa paowe: Assaria veo vei kilai nanou Eye paoshia neletaoye 
paopiyu chi khesü chouloua ngaopiso.  
7E vuzünou puh hisü rako ali thoupeilai, sübüa puhye panou dayu ko ali 
chouloua lahvei ki hisü dakhai talai, ae Enou puhye sü panou lahvei khoche 
vanou thailai.”  

Assaria Mainou Soupipuyu 
(2 Vem 19.8-19) 

8Süthaisü Rabshakeh hai dakhai tare, ae Assaria hi veo sü Libnah maiye 
soureih soua bushe touyu ko süloure, alia veo sü Lakhish nuhdu nasü 
thaokhaiwua tare touyu chouloure.  
9Chuo Assaria veo nou Ethopia (Sudan) hi veo Tirhakah nou puh pei hi reih 
soulai tea tare touyu ko süloure. Puhnou ko hainasü choulou khaie, Judah hi 
veo Hezekiah hisü haibüa seiko sü seive-e:  
10“Nenou louche-a buyu Ramai nou neye panou Jerusalem hai Assaria veo 
bah hi thoupeilai moe tea paoyu donou pa neye lawuso.  
11Nenou süwe, süolouzü Assaria veo nou soushi souhawulai touyu tyadei 
teitei sü souha khailoua baiwe. Ne abah hinou tupa lousüe tea tsüchovu?  
12Avei puopao mainou souha peikhai touyu Gozan, Havan, Rezeph ae 
Telassar hinou hrüyu Betheden maitaoye puletao vei Ramai nou khailupa 
peivu?  
13Hamath, Arpad, Sepharvaim, Hena, ae Ivvah nuhdutao vei veo maitao sü 
daiki vetare?”  
14Hezekiah nou seiko nasü kopomai na bah hinou poloua phouloure, süthaisü 
puhnou seiko nasü poloua Rathoki hi pove Mapao vei nghoujü hi khailoua 
15haibüa veachi paoe,  
16“Khoukhoulai Israel maivei RamaiMapaowo, shouh pfüa buyu khaona 
cherubim peivanou vebuh abuo, ne likhei Ramai sü baie, ne likhei deiphao 
veo mai hrülai pei hi veo baie. Nenou raki ae deiphao sü soupeie.  

17Oh Mapao, ne noubei sü pfüa keipeio ae ne nghithou hepa zhupeio. Hria 
buyu Ramai, neye ngaophou moa nou Senakherib nou paoyu chipao khesü 
keipei khaio.  
18OhMapao, Assaria veo nou tyahrü taoli souhawure ae puletao vei teidei sü 
soushiwure touyu sü cheche-e,  
19alia puhnou puletao vei rah khesü meidei laiwure, daiolouzü puletao sü 
Ramai moe, ana bah nou soukhai touyu süü-chuh baie, südonou puletaoye sü 
souhawure.  
20Südonou chuo, Oh Mapao, Eletao Ramai, puh bah hinou Etaoye khailupa 
peio, sükulouzü deiphao hi buyu tyahrü hrülai nou ne likhei Ramai sü baie 
touyu süloulai.”  

Isaiah nou Veo hi Chi Paoveyu 
(2 Vem 19.20-37) 

21Süthaisü Amoz nahpoutu Isaiah nou veo Hezekiah hi Israel maivei 
Ramai Mapao nou haibüa paoe: “Nenou Assaria hi veo Senakherib donou 
veachi paoyu sü,  
22Mapao nou puh vanou haibüa paoe, ‘Jerusalem nuhdu hinou hrüa buyu 
maitao nou neye sü ngaora-a kronüa bure.  
23Nenou ngaophou moa jünüyu sü thaowe? Nenou paoshiyu nasü thaoge? 
Nenou ngaophou moyu nasü Israel maivei Sheeyu Ramai-e.  
24Nevei kilai maiye panou ve Mapao ye sü konüre,’ alia haibüa nenou paore, 
‘Avei rheiluki khesü pfüloua Enou deichi kuyu hisü paloue, Lebanon deichi 
kukayu hi koute-a taopa loure; Enou sedar süübe kukayu ae haosüübe 
veikayu khesü viloue, alia vaobvü touchü hi koute-a talou loure.  
25Enou vakou maivei teidei hia dzükhao heloua dzü sü ke-e, ae Ejipt teidei hi 
buyu reidzütao sü avei reihmaitao nou taithe peie.’  
26“Haitao teitei sü Enou daoh nou choda khaiwure touyu sü ne sümovu? 
Enou raichoki nou tsü chodayu khesü chuo panou vepawe. Enou neye panou 
veisho-a soukhai touyu nuhdu khesü soushi loure khouko peia baie.  

27Nuhdu sütao hinou hrüa buyu maikhe sü khouko ha-e, chathai tare ae 
hraore. Puletao hai dou hi buyu poudai büa baie, alia hiphao vanou poube 
tsüpa-a buyu khesü dupalou moa bukinou teinghi nou phuthayu büa baie.  
28“Nenou kushuyu ae kou buyu, nenou palouyu teitei, alia nenou apei hi 
rarouyu sü Enou süwe.  
29Nenou Eye paoshiyu ae nenou khaophu souyu sü anou hi chouve loure, 
südonou Enou ne nghou sü vouwulai alia ne mü sü phuloua nenou veyu ludu 
hisünou neye panou dakhai talai.”  
30Süthaisü Isaiah nou veo Hezekiah hi paoe, “Neye donou shee sü haibüa 
soupeilai; khai ae daoko po hiolouzü lanou paopayu shinamara nou toua 
bailai, ana thaikou louzü neletao hai taimou thouloua chachi loulai, ae 
darkhabe sholoua rashithou haitoulai.  
31Judah teidei hi thaimoa shokhai toua buyu maitao sü beima veishoa dei hi 
tsülouloua rashithou alao shipeiyu süübe büa bulai.  
32Jerusalem ae Zion Deichi vanou shokhai touyu maitao sü vakou tapalai, 
daiolouzü KhoukhoulaiMapao nou haibüa panou vepare donou soudawure.  
33“Mapao nou Assaria veo donou haibüa paoe: Puhnou nuhdu levai sü talou 
laimoe, voulouthou ali koute-a kathou laimoe, moa nuhdu nghiki sü reihmai 
ali koute-a rü pfüa takou laimoe, moa soureih soure donou sahpao ali koute-a 
soukhai laimoe.  
34Puhnou veyu ludu na hinou puh sü dakhai ta-a bailai, nuhdu levai sü talou 
laimoe, süsüMapao Enou paoe.  
35Daisounou toulouzü avei kathe donou ae Enou avei kilai David hi chaachou 
souyu donou nuhdu hainasü Enou vupeilai alia khopeilai.”  
36Mapao vei rakivamai nou takou Assaria mainou fühao soua buyu hisünou 
reihmai 185,000 southawure. Thainesho shona sü buh sühisü thaiphao 
khaikho baire.  



1623 

 

 
   Sheeyu Baibel 

© 2009, Bible Society of India. 
 

 
 

 

37Süthaisü Assaria veo Senakherib vei kilai nasü dakhai ve Nineveh hisü 
chaore.  
38Teithe ali puhnou puh rah Nisrokh ye rathoki hinou ratho-a buyu phaki, 
puh nahpoutu ahai, Adrammelekh ae Sharezer nou puhye sü khoche nou 
daothawure, ae puhai sü Ararat teidei hi tuve tare. Puh nahpoutu 
Esarhaddom nou puh thaosü veo kouloure.  

Isaiah 38 

Veo Hezekiah Souyu ae Veilouyu 
(2 Vem 20.1-11; 2 Puo 32.24-26) 

1Teile hai phaki Hezekiah veo sü souloure alia thainore. Rachipaolawo Amoz 
nahpoutu Isaiah nou puhye ve cha-a haibüa paoe, “Mapao nou haibüa 
paorae; ne ki sü kaozüsoua tubai khailo, daiolouzü ne hai veilou moa thai 
bailaire.”  
2Süthaisü Hezekiah nou puh pah hai kivolo pfüa reiloua nou veachi paoe;  
3“Oh Mapao, Eye licho peikhaio tea ne hi khowe, süolouzü Enou kabüa ne 
nghoujü nou cheche-a avei tsüle teitei nou peia nevei kuvah sü soupeie, ae 
nevei nghingao hisü nou aveih vah teitei sü teroupoa soupeie.” Sübüa 
paowua puh sü leveashoa kra-e.  
4Süthaisü Mapao nou Isaiah hi haibüa paoe,  
5“Ne taho Hezekiah hi haibüa paopeio: Ne puopaoh David vei 
Ramai Mapao nou paoe, nenou veachi paoyu sü Enou chouloure, nenou 
nghidzü kouyu sü Enou ngaore; Enou nevei hümai sü po kiangou thoupu 
peilai.  
6Enou neye alia nuhdu hai nasü Assaria mai bah hinou vupa peilai alia kho 
peilai.”  
21 Isaiah nou paoe, “Doushi ali leakho loua chopayu zhime hisü mealo, 
sübülouzü puh sü veiloua bailai.”  
22Süthaisü Hezekiah nou noue, “Enou Mapao vei Rathoki hi tave loulai touyu 
vei shee sü daie?”  

7Isaiah nou paoe, “Mapao nou apaokhai touyu nasü soupeilai touyuMapao vei 
shee nasü hai nae:  
8Ahaz veo nou soukhai touyu phiheadou hisü nou pa khungu nasü phika 
kirou thailo dakhai talai.” Südonou khungu sü phika kirou hai thailo dakhai 
ta-e.  
9Hezekaih nou veilouyu thai, puhnou Mapao ye lou sou shoyu hai nasü 
rüpeie;  
10Enou tsü choe, avei pfüphao veishoa bukinou Esü rata laire, Avei hümai 
shokhai touyu taosü thai maivei deiphao hisünou ho hrüta laire.  
11Enou cho-e hria buyu mai vei deiphao hisü E hai Mapao ye ngaopulou hore, 
alia hrimai ali koute-a ngaokhailai more.  
12Zhaokho maivei sahpao ali büa avei buyu buh sü hrakouwure. Sah doyu 
mainou sah sü zükhaiyu büa avei hümai sü zükhai peiwure; Ramai nou avei 
hrü sü panou akhai soulaire tea Enou tsüchoe.  
13Chipeikhaodu ali nou arao souchayu büa souleyu donou kheimathe sü kra 
Enou soukha kho-e, Hea nou polou khei soupeia puhnou avei hümai sü akhai 
soupei laire tea Enou choe.  
14Khaitu ae raohou büa Enou ra-e, alia rahou büa E sü lüe, Enou rakiva sü 
zhungere, Mapao, veahoyu haitao hinou Eye vupa peio.  
15Ana Enou daie tea paolaige? Daiolouzü haikhe teitei sü Mapao nou soua 
baie. Ale vealeyu donou Esü zhithoulou hore.  
16Oh Mapao, E neye donou hrilai, neye donou likhei hria bailai; Eye souvei 
peio, Eye panou hrilo.  
17Cheche vuzünou veahoyu haitao teitei sü Eye panou veiloure donou baie. 
Nenou avei hümai hai sü kaoshi-a raobvü hi loure hinou khailupa peie, 
Nenou avei mahmo teitei khaipeie.  
18Daiolouzü athai maivei teidei hisü mailia neye paosholou hoe, Thaitayu 
mainou nevei tobai soumoa leshiyu nasü zhipu laimoe.  

19Enou chu neye paoshoyu büa hria buyu mainou neye sü paoshoa bue. Ne 
hai tobai soumoa leshi peiyu nasüe tea puo khemai nou nahmaitao hisü 
paodou peiwe.  
20Mapao nou Eye souvei peie, Etao nou hria bukisa sü Mapao vei ki hinou 
puhye sü lou sousholai.  

Isaiah 39 

Babilon hinou Kopomai Veyu 
(2 Vem 20.12-19) 

1Teile süphaki Babilon hi veo Baladan nahpoutu Merodak-Baladan nou veo 
Hezekiah hisü kopomai panou seiko ae sapeina khesü pove peie, daiolouzü 
puhnou Hezekiah hai sounou soua buyu hinou veiloure touyu sü choue.  
2Veo Hezekiah nou puletaoye sü süloua sheshepeie alia puhnou puletao hisü 
puhvei kini khaiyu ki hi buyu nangi teitei sü ngaoe— sana, shahu, mutei 
shoyu theadzü khe, kaivei poutao, alia reih basei teitei sü ngaoe. Kini khaiyu 
ki hi buyu ae vedei hi buyu na matsü teitei sü puletao hi ngaokhai touwure.  
3Süthaisü rachipaolaowo Isaiah nou veo Hezekaih hi ve paoe, “Puletao hai 
daiki nou ve-e ae puletao nou daichi paowe?” Hezekiah nou chila paie, 
“Puletao hai ka doushoa buyu Babilon hinou ve-e.”  
4Isaiah nou noupue, “Puletao nou veo fühao hai hisü daidai ngaoe?” “Puletao 
nou hai hinou buyu na veishi ngaokhai touloure, ngaomoyu halia hare,” tea 
Hezekiah nou chila peie.  
5Süthaisü Isaiah nou Hezekiah hi paoe, “Khoukhoulai Mapao nou haibüa 
paoe,  
6Nevei ki hinou buyu na veishi ne puopaoh nou zhou koute pojü khaitouyu 
teitei sü Babilon hi potare teithe velai, na ali koute-a shokhai pei laimoe.  
7Ne vanou nakouyu nahpoutu kamai-a Babilon hi nüpoa ve jüthoula-a panou 
veo vei fühao hinou vah soulai.”  

8Süthaisü Hezekiah nou Isaiah hi paoe, “Nenou paoyu Mapao vei chipao sü 
veishore.” Daisou nou toulouzü puhnou haibüa tsücho loure, “Avei teile 
hiolouzü kaona-a piyu ha-a hrülou süe.”  

Isaiah 40 

Ramai vei Maitaoye Sousava Peiyu 
(Lk 3.4-6) 

1“Amaitaoye souvasa peio,” tea Eletao Ramai nou paoe. “Puletaoye sousava 
peio!  
2Jerusalem hinou hrüa buyu maitaoye pailako aveih nou keapeio, ae puletao 
hisü haibüa paopei khaio, süolouzü puletao hai teile taoli veaho shore, anou 
chuo puletao vei mahmo khesü khaipeiwure. Enou puletaoye sü mahmo 
souyu donou soutaosoua tudei peiwure.”  
3Pai ali haibüa sha-e, “Mapao ye donou ludu souda peio, Etao Ramai ye 
donou radeiki hisü ludu vapeio.  
4Deikaorao teitei sü thouchi khaiwulai, ae deichi deitao teitei sü souna 
kouwulai, alia thou-tao-a buyu dei teitei sü souchiwulai, ae makhukükou 
buyu dei khesü souzü khaiwulai.  
5Süthaisü Mapao vei khouko ava sü pongao peilai, ae deiphao mai hrülai nou 
süsü ngaokhai toulai. Haisü Mapao masha vuzünou paopawure.”  
6Pai ali nou haibüa paoe, “Shusoua shakhaio!” “Daitoua shalaige?” tea Enou 
noue. “Deiphao mai hrütou hai poube büa baie, ae puletao vei hüveiyu hai 
poupa ali büa baie.  
7Mapao nou teikhai seive hüshoyu phaki, poube sü kita-a baiwe, ae poupa sü 
raita-a baiwe. Cheche vuzünou maihrütou hai poudai büa baie.  
8Poudai khesü kita-a bailai, poupa sü raita-a bailai; ana Ramai vei chipao sü 
teisa nou bukou telai.”  
9Oh Zion, deichi pei hi taopa loua ko aveih nasü shapao peikhaio, pai 
chihsho-a nou shapao peikhaio, ngaopiso. Judah vei nuhdutao hisü paopei 
khaio, puletao Ramai hai velaire.  



1627 

 

 
   Sheeyu Baibel 

© 2009, Bible Society of India. 
 

 
 

 

10Khoukhoulai Mapao sü khouko noupu khasa-a hrüre donou velai. Puhnou 
khailupa peiyu maitaoye buu pfüve peilai alia puletao paozho khesü 
khaipeilai.  
11Puhnou puhvei maitaoye sü zhaotu khoyu mainou zhaotuye kiko peiyu büa 
kiko peilai, ae zhaotu sü puh bah nou pove jüpeilai, alia zhaotu ke khesü 
zhutou poa sa-a tapeilai.  

Paonada Louhoyu Israel Maivei Ramai 

12Thao nou zai hi buyu dzü sü puh bah hi thouloua doulou süe, ae raki sü 
puh bah nou doulou süe? Thaonou dei hi buyu maitao sü pai ali hi thouloua 
doulou süe, ae deichi deitao khesü sühdou khao ali hi thou doulou süe?  
13Thaonou Mapao ye haibüa soulo tea paolou süe? Moa puhye thaonou 
paodou peilou süge?  
14Puhnou thaoye koa haibüa soulai tea chi phazhoyu bue, ae thao hinou puh 
hai kaozü nasü douloue? Thaonou puhye hasüyu ae sükulou süyu tsüdo khesü 
doupeie?  
15Mapao vei nghoujü hio tyahrütao hai hatoulia moe, dzükhou ali hinou dzü 
zhaota-ta kouyu büa baie, alia kadou shoa dzü nou sühao poa buyu nuh 
teidei ali hai naihü touli büa baie.  
16Lebanon hi hrüyu soukhaona veishi hai Ramai ye poa sheela peilou jüe, 
moa sühi buyu süü teitei hai poa sheelayu mei deilou jüe.  
17Tyahrü hrülai-a puh nghoujü hiolouzü hatou lia moe, puhye donou puletao 
hai hazho toulia moe ae sakhai-a buyu büa baie.  
18Südonou Ramai ye sü neletao thaoye nou poa nadalai, moyuma dai nou 
paonadalai?  
19Ramai hai shamara souyu mai nou zhurai ali souloua sünasü sana nou 
meaho loua ae shahu rai nou souhao khaitouyu bashara ali raimoe.  
20Sübüa sana moa shahu nou soulou hoyu touha maitao nou taralou hoyu süü 
nou doloua shamara souyu maiye panou zhurai nasü kaodu more donou 
soukhai toue.  

21Neletao haisü sümovu? Hai nasü soushurai nou neletao hi paopei movu? 
Deiphao hai kabüa soushu-e touyu sü neletao sümovu?  
22Hai nasü deiphao ae raki pei hinou buyu punou soupeie; sükhe hinou hrüyu 
maikhesü chasei ali büa baie. Puhnou rakiva hai topa haosah ali hapayu büa 
baie, ae sahpao ali haokhai touyu büa haoloua baiwe.  
23Puhnou veo maitao ae aduso maitaoye sü sounakou hazhotou lia moyu hisü 
khaipeiwe.  
24Puletao hai rashibe shokhai touyu pha somoa buyu büa buhie. Mapao nou 
teirü teikhai seiveyu phaki, puletao hai thaita-a bailai, alia thouba hüpoa 
tayu büa puletaoye sü hüpoa ta-a bailai.  
25Sheeyu Ramai ye sü neletao thaoye paona dalai? Mailia puhye raiyu buhae?  
26Ne pei pfülashu rateiva sü zhukhaio! Thaonou teivu khesü buh kukua 
khaipeie, ae chokhai khaitoue, sükhesü alili nou zhih sapeie; daiolouzü puh 
hai khouko pfüshoe, ae khouko bushoyu donou ali koute-a maha moe.  
27Oh Israel maitaore, neletao daisounou Mapao hi neletao vei veahoyu sü 
zhupei moe, ae kaozü nasü neletao hi soupei moe tea paowe?  
28Ne sümo hivu? Ne choumo hivu? Mapao hai teisa bure Ramai nasüe, 
teideiphao sou-apeio nasüe. Puh sü lelouho moe moyuma veahoyu sü ha-e, 
Puhvei tsüdo hai mai lia sülou hoe.  
29Puhnou lelouho maiye soukhoupu peiwe, ae khouko hayu maiye sü pfüchi 
peiwe.  
30Nahlemai koute-a lelouho-a veata bailai alia shaloua kaodu talai.  
31Ana Mapao vei vu kholouyu maisü puletao vei pfüchi sü soukhoupu peilai. 
Puletao sü leche büa shouh pfüloua zhaoloulai. Puletao sü tuta loulai ana 
vealai moe, puletao hai talai anou holai moe.  

Isaiah 41 

Israel Maiye Ramai nou Soukha Peilai tea Paopu Peiyu 

1Ramai nou paoe, “Zaipe hinou hrüa buyu maitao, neletao nasei tea nou bulo 
ae Enou paoyu pai sü keilo! Maikhe maiye panou puletao vei pfüchi sü 
soukhoupulo; puletaoye sü panou tave chi paolai; chikuyu buh hinou ve 
daolai khe.  
2“Thaonou teinghi palova nou reih veilouyu naye süve peie, ae puhye panou 
tayu buh liki sü reih veiloue? Thaonou puhye veo maitao ae tyahrütao jünou 
veilouyu sü peie? Puhnou puletaoye sü naihü büa puhvei khoche nou daode 
peie, ae puhvei voulouthou nou puletaoye sü rouvao büa soupo rarou peie.  
3Puhnou puletaoye sü thaihu tae, ae kaozhou shi daomoa hulailoue, puhnou 
taveiyu hai puh phi kou dei taiyu zhingao moe.  
4Thaonou haibüa vepayu khesü soupeie? Emai hrü arai nou chukoute haibüa 
hrükou louyu sü thao vanoue? Mapao, Esü araikha hinou bue, alia akhai hi-a 
Enou bulai.  
5“Teidei kadou kounou hrüa buyu maikhe sü Enou souyu vah haso khesü 
ngaoloure, puletao nou ngaoloua pishi-a nou nguhrührüa bure. Südonou 
puletao sü tave jüloua nou veloure.  
6Puletao hai mai alinou aliye soukhare, ae alinou ali hi haibüa paoe, 
‘Khuveilo!’  
7Shara souyu mainou sana souyu maiye paoshowe, ae hubao poa bashara 
dachiyu nanou hu deikhayu na hisü ‘Hai hai deikha veishore’ tea paoe, ae 
bashara sü pa lümore donou hushu nou veakha peiwe.  
8“Ana akilai maitao, Israel neye sü Enou dopa louyu maitao-e, ae asawo 
Abraham vei tyaosholea maitaoe.  
9Enou neye sü deiphao kainghou hinou poloue, ae kadou shoyu teidei hinou 
kuloue, alia ne hi Enou paoe, ‘Ne hai avei kilai-e.’ Enou neye sü malai moe, 
ana neye doloue.  
10Ngaopiso, daiolouzü Enou neletaoye sü salai peilai, hataralia panou 
neletaoye soupiso, daiolouzü Esü neletao vei Ramai-e. Enou neletaoye 
soukhou peilai, ae soukha peilai, Enou neletaoye vupeilai alia khailupa peilai.  

11“Ne pei soureih souyu mai hrülai sü hraoyu ngao-a bailai, neye ngaoba-a 
hraiyu mai sü hakata-a bailai.  
12Neye ngaoba-a hraiyu maiye sü phoutalai, ana nenou puletaoye ngaoloulai 
moe. Ne pei hi soureih souyu maitao sü hazhotu lia moa nou hakata-a bailai.  
13E hai neletao vei Ramai Mapao nasüe, ‘Ngaopiso, Enou neletaoye soukha 
peilai.’ ”  
14Mapao nou paoe, “Shikhaotu büa lülohoa buyu Israel maitao, ngaopiso, 
Enou neletaoye soukha peilai. E hai neletaoye khailupa apeio, Israel maivei 
Sheeyu Ramai nasüe.  
15Enou neletaoye sü huh pfüyu, hei veishoyu alia sheetou touyu dou poa thou 
dayu süü ali soupeilai. Neletao nou sübüa deichi sü daphe dapho loulai, ae 
deichi khesü thouba büa soulai loulai.  
16Neletao nou puletaoye sü thou thaoyu büa thaolaiwulai, ae teikhai nou 
puletaoye sü hüpo talai, alia teikhai teirü ashi sünou puletaoye sü soupho 
rarou peiwulai. Süthaisü neletao nou asalai, daiolouzü E hai neletao vei 
Ramai donou, ae Israel maivei Sheeyu Ramai, Eye neletao nou paosholai.  
17“Touha-soha laimai ae veahoyu mainou touso hayu phaki, ae houzüyu 
donou puletao vei mülee thekeikei-a buyu phaki, Mapao, Enou puletao vei 
veachi sü keipeilai; Israel maivei Ramai Enou puletaoye sü thaowu laimoe.  
18Enou kushoyu deichi vanou reidzü sü kükou peilai, ae deikho toutsü hinou 
pa dzüla palai; Enou vaohro hisü nou dzübvü hepeilai, alia radeiki hinou pa 
dzühou küpa peilai.  
19Enou hiphao hisü panou vaosüü, haosüü, chesüü ae oliv süü khesü hrülai, 
alia radeiki sü panou vaobvü data-a haosü ae süübe aveih tyatyali panou 
paopalai.  
20Hai khesü Israel maivei sheeyu Mapao, Enou soupeie touyu sü maikhe 
mainou ngaoloulai alia süloulai.”  

Dayu Rataoye Mapao nou Vayu 

21Israel maivei veo, Mapao nou haibüa paoe, “Tyahrütao vei ratao, neletao 
vei chikure nasü popa khaio, neletao vei zü khesü daie bue, paokhaio.  
22Puletaoye panou bashara khesü pove-o, ae daie vepalai touyu sü Etao hi 
paopeio. Raichoki daidai vepare touyu khesü Etao hi paopeio, sübüa Etaoye 
panou süvanou tsücholoure donou, moa vepare khesü süloure donou paopeio.  
23Haithai daie vepalai touyu khesü paopeio, sütoulouzü Etao nou neletao hai 
ramaie-e touyu süloulai! Haveih moyuma ashi vah sü soungao peikhaio, 
sükoulouzü Etao nou ngaopia bulai.  
24Neletao sü hazholia moe, ae neletao vei vah haso sü haliro ha-e; neye thoyu 
mai sü ngaorayu mai baie.  
25“Enou teinghi palova buyu mai aliye dopa loure, Enou puhye saveloua 
panou teidei reilova nou hukoulai. Leekhao souyu mainou deinai deiyu büa 
puhye panou nuh teidei khasa-a hrüyu maitao sü deipeilai.  
26Etaoye panou süloure donou rai-a thaonou paopa peie? ‘Puhnou paoyu sü 
macha-e’ tea Etaoye panou paopeire donou thaonou rai-a vepare khesü 
paopeie? Mailia paopa peimoe, mai ali-a shangao moe, nenou paoyu chi sü 
mailia choumoe.  
27Mapao, Enou ko nasü raikhai-a Zion hi paopa peie, ae Enou Jerusalem hisü 
kopomaiye seive ‘Nevei maitao sü velaire! Puletao hai ki hi velai tea laire’ 
teanou ko aveih nasü paopeie.  
28Enou rah khesü zhuyu phaki, rah khesü ali-a ngaomoe, puletao hai chipao 
ali koute-a paore ha-e; Enou chi nouyu phaki, chila ali-a pao moe.  
29Rah haitao teitei sü hamako baie, puletao nou halia soulou hoe, bashara 
haitao sü khouko lia ha-e.”  

Isaiah 42 

Mapao vei Kilai 

1Mapao nou paoe, “Enou jüpa-a dolouyu avei kilai nasü hainare, Enou puhye 
sü soukhou peikhai toue, ae avei rako sü puh hi thoupei khaitoue. Puhnou 
tyahrü hrülai hi kaozü nasü soupeilai.  

2Puh sü shusoua raolai moe, moa ludu kinou shura soua shalai moe.  
3Khi-a buyu doube ali koute-a puhnou soucha laimoe, ae ngheinonoa buyu 
meivabvü ali koute-a puhnou sounghei laimoe. Kaozü nasü puhnou acheche 
hinou soupeilai.  
4Puhnou deiphao hi kaozü nasü souche loumo koute, puh hi areih sü halai 
moe, moyuma chathai talai moe. Kadou sho-a buyu teidei khenou puh vu 
zhisho-a nou bure.”  
5Raki soupeia paitopa khai-apeio, deiphao zhainga southou apeio ae sühinou 
buyu na veishi soupeipu, ae mai hrülaiye ssü nghouthou apeio, alia maikhe 
maiye rako soupeiyu Ramai Mapao nou puhvei kilai nahisü paoe,  
6“Mapao, Enou neye acheche hinou kupa dopa loure, Enou neye sü süthaisa-a 
tapeilai. Ne vanou Enou mai hrülaiye sü koa vo ali soupeilai, alia tyahrü 
teitei hi Enou ava sü seive peilai.  
7Nghichayu maiye sü nenou souvei peilai, hukhaki hi buyu maiye sü nenou 
popa peilai.  
8“E likhei nevei Ramai Mapao sü baie, Avei kathe sü ra kukhe liye zhipei lai 
moe; Eye koa nou bashara taoye paosho laimoe.  
9Raichoki Enou vepalai tea paoyu khesü cheche-a vepare. Chuo Enou ne hi 
ashu nakhesü vepamo jünou rai-a ne hi paopeiwe.”  

Paoshoyu Lou 

10Mapao hi lou ashu ali soukhaio, deiphao hi hrüyu mai hrülai puhye 
paosholo! Zai hinou ta-a buyu ae sühinou hrüa buyu veishi puhye paosho 
khaio, zai pehao hinou buyu mai hrülai ae kadou kounou hrüyu mai hrülai 
puhye lou sousho khaio!  
11Radeiki hinou hrüyu nuhdu khesü panou Ramai ye paosholo! Kedar hinou 
buyu nuh khesü shusoua shakhaio! Sela nuhdu hinou hrüa buyu maikhe sü 
panou deichi peitaoh hi paloua asah soua lou sü soukhaio.  
12Kadou kounou hrüa buyu mai hrülaiye panou Mapao vei kathe sü paosholo.  

13Mapao nou khouko bushoyu mai ali büa tapa-e, soureih souveih shoyu mai 
ali büa puhnou lekha soua tapa-e, puhnou soureih soure donou tudaloua 
shusoua reihvo soue, ae puhye ngaobayu mai hi puhvei khouko sü soungao 
peie.  

Ramai nou Puhvei Maitaoye Soukhare donou Apaopeiyu 

14Ramai nou paoe, “Teile taoli Enou ngasoua bure; Avei maitaoye chila ali-a 
peimoa ngasou bure. Chuo Enou soure vahtao sü naotumai ali nou nah nare 
phaki khyasoua rayu büa rapa laire.  
15Enou puletao vei deichi ae deitao khesü soushi souhawulai, ae puletao vei 
süübe ae poudai khesü panou kita-a raitalai. Enou reidzü küa buyu deikho 
khesü radeiki hi soudathou peiwulai, ae dzü de-a buyu zaibvü khesü southe 
khaiwulai.  
16“Nghicha-a buyu avei maitaoye sü puletao nou sümoyu ludu hinou Enou 
süthaisa-a tapeilai, puletao nghoujü hinou zhitei-a buyu nasü Enou ava hi 
soudapa peilai, thou-tao soua buyu dei khesü Enou souchi peilai. Haitao hai 
Enou soupeilai, ae Enou neletaoye sü thaokhaiwu laimoe.  
17Basharaye loucheyu mai hrülai, ae zhurai soukhai touyu naye ramai-e tea 
buyu mai teitei sü Enou hraongu alaosou soupeilai.”  

Israel Mainou Doulou Moyu 

18Mapao nou paoe, “Noubei peyu maitao, keilo! Nghichayu maitao, 
soutaosoua zhulo!  
19Avei kilai maina moa nou thaonou nghichayu bue? Enou seitayu kopaomai 
moa nou thaonou noubei peyu bue?  
20Oh Israel, nenou ha alao ngaoloure, ana sütao hai neletao donou daitouwe? 
Chouloure donou neletao hai noubei pfüwe, ana neletao nou daie sülou 
keilouwe?”  
21Mapao hai maiye khaipei nüshoyu Ramaie-e, südonou puhnou puhvei 
chikhatao, ae dou-apei khesü puhvei maitaoye panou tsükhouyu nasü 
jüpawe.  

22Ana maikhe maivei nangi khesü soushi souhawure, puletao mai hrülaiye sü 
deibvü hi ae hukhaki hi thoube khaiwure. Puletaoye mailinoua khailupa 
peiloure hade, soushi-souha khaitouyu nakhesü mai linoua “Podakhailo” tea 
paopeire hare.  
23Neletao hrohi thaonou haisü keinou peilai, ae haithai vere teile taohi 
thaonou hai khesü lenoua keinou peilai?  
24Thaonou Israel maiye maivei shaotou shaosoyu mai bah hi thoupeie? Eletao 
nou mahmo souyu donou, puhnou jüpayu ludu hi talou moyu donou, paochi 
züba-a ae chikha khesü zülou moyu donou hainasü Mapaonou baie.  
25Südonou puhnou Eletao pei hisü puhvei lekha rarou nasü mei souyu büa 
lakou peie, mei taoyu büa puhvei lekha sünou Israel mai hrülaiye deipeie, 
ana Eletao nou haisü daisousa touyu tsü sükulou moe, Eletao nou hai vanou 
halia doupu loumore.  

Isaiah 43 

Ramai nou Puhvei Maitaoye Khailupa Peilai tea Apaopeiyu 

1Oh Israel maitaore, neletaoye sou-apeio Mapao nou habüa paoe, “Ngaopiso, 
daiolouzü Enou neletaoye sü khailupa peilai. Neletaoye sü Enou zhih sa-a 
kupa khaitoue, neletao hai avei maie.  
2Neletao nou reidzü kacho phaki, Enou neletaoye salai peilai; ae veahoyu ve 
daoyu phaki, sükheye panou neletao jünou veilou ngalou laimoe. Neletao nou 
mei tachoyu phaki, meiye sü panou neletaoye dei laimoe; ae neletao vei 
hrümai hi tatei shoyu vedao-a buyuma sükheye panou neletaoye soushiwulai 
moe.  
3Daiolouzü E hai neletao vei Ramai Mapao nasüe, neletaoye khailu-apeio, 
Israel maivei Amasheeo Ramaie. Enou Ejipt maiye poa rapha souwua 
neletaoye panou lamado soupeie, Sudan ae Seba maiye poa neletaoye 
lealoue.  

4Neletao hai avei nghingao hinou muh teishoe ae Enou neletaoye leshi-e alia 
tsükhou peie. Südonou deiphao hi hrüyu tyahrü hrülai nou pothou neletao 
vei hrirai lealoue.  
5Ngaopiso, daiolouzü Enou neletaoye koa bupeilai! “Enou neletao vei 
tyaosholea khesü teinghi palova nou save peilai, ae teinghi loulova nou kuve 
jüpeilai.  
6Enou teibekou hisü, ‘Puletaoye phapeio’ tea paopeilai, ae teizükou hi 
‘Puletaoye nükhaiso, phapeio’ tea paopeilai. Adou kounou hrüa buyu avei 
maitao ae deiphao akhai hinou buyu khesü panou ki hi dakhai veloulai.  
7Puletao hai avei maitao-e, Enou puletaoye sü panou avei kathe ae vei-sodu 
soure donou soupei khaitoue.”  

Israel Mai hai Mapao vei Shaki Soure Maitao-e 

8Ramai nou paoe, “Avei maitaoye sü chikuyu ki hi kupoa vewo. Puletao hai 
nghithou bue, ana nghichare, puletao hai noubei bue, ana noupere!  
9Chikure hisü tyahrü hrülaiye kuve jülo. Haithai vepare paolou süyu thaovei 
ramai bue? Chuchu vepayu khesü rai-a paopa peilou süyu thao bue? Puletao 
hai kao-e ae puletao vei chipao khesü cheche-e touyu shaki maitaoye sü 
panou paokhaio. Sükulouzü maikhe mainou chouloua ‘Haire acheche-e’ tea 
paopeilai.”  
10Mapao nou paoe, “Israel maitaore, neletao hai avei shaki soure maitao-e; E 
hai Mapao-e touyu neletao nou süloua Eye loucheloua tsü süku loure donou 
Enou dokupa louyu avei kilai maitao-e. Ajünou rai-a ramai kukhe ali-a ha-e; 
haithai-a ramai kukhe ali-a bulai moe.  
11“E likhei Mapao sü baie, E baimoa neletaoye khailu peire kukhe mai ali-a 
ha-e.  
12Enou daie vepalai touyu khesü paopa peiwe, ae neletaoye Enou tave soukha 
peiwe. Vakou maivei rah ali koute-a haibüa soupei mohie; neletao hai avei 
shaki soure maitao-e.  

13E sü Ramai-e ae teisa nou süna soulai. Mai ali koute-a abah hinou tupa 
louhoe; Enou souyu vah haso khesü mai linoua soudalai louhoe.”  

Babilon hinou Tupalouyu 

14Neletaoye khailu-apeio Israel maivei sheeyu Ramai Mapao nou paoe, 
“Neletaoye khailupa loure donou Enou reihmai me ali Babilon hi seive peilai, 
ae puletao vei rokhubomü khesü souphe souphowulai, alia puletao nou 
shusoua rayu khosü dopfüa krayu kho hi soudathou peilai.  
15E hai neletao Mapao, Sheeyu Ramai-e, neletaoye sou-apeio, neletao vei Veo 
nasüe.”  
16Daoh vuli Mapao nou zai hinou ludu ali soupeie, dzü alao buyu hinou ludu 
ali vapeie.  
17Puhnou rheilukitao, rheitao dushoyu soureih mai me, ae reih souveih shoyu 
maitaoye sü save soushi souha peiwua panou zü zhiyu hisü nou kushupu 
more, meivabvü aliye sounghiyu büa sounghi peiwure!  
18Ana Mapao nou paoe, “Daoh raichoki vah haso khesü ngaiwo, alia raichoki 
vepayu khesü lichopu khaiso.  
19Enou ha ashu khesü souta laire, zhulo. Sükhesü vepa-a bure, chuo neletao 
nou ngaolaire, zhukhaio. Enou hiphao vaohro hisü ludu soupeilai, ae radeiki 
hisü pa reidzü küa bulai.  
20Enou dokupa louyu avei maitaoye panou dzü kere donou hiphao laophao 
hisü reidzü kü peiyu donou rekhaona, lakhao, ae raohou khenou Eye 
tsükhoulai.  
21Puletao hai avei mai soure donou soupeie ae puletao nou Eye lou 
sousholai!”  

Israel Maivei Mah 

22Ana Mapao nou paoe, “Neletao hai Eye thomore, Oh Israel maitaore, 
neletao hai Eye donou chathai tare.  
23Neletao nou zhaotu meidei-a sheelayu khesü Eye pove pei more; neletao 
nou posheela peia buyuma Eye tsükhouyu sü hare. Neletao hi posheela na 

khesü peio tea kho-a neletao kou sü Enou sousü peimoe, moyuma kainüvei 
pou sü kho-a neletaoye souvea moe.  
24Neletao hai Eye donou kainüvei pou khesü pousha pha-a hümoe, moa 
neletao nou Eye posheela peiyu southa sünou ale khyayu soupei moe. Ana 
neletao vei mahmo sünou akou sousü peia baie.  
25Sübüa buyuma, Esü neletao vei mahmo khailu-apeio Ramai nasüe, ae Enou 
neletao vei mahmo khesü lichopu peilai moe.  
26“Chikuyu buh hi velai she; ne hi mah duka peikhai touyu nasü ve paokhaio, 
koa chi kulai khe! Nevei kaozü nasü popa paongao peikhaio.  
27Neletao vei paipaoh maitao nou mahmo sü souwure; neletaoye süthai-apei 
maitao nou ahi kaomo zümoyu vah khesü soupeie,  
28alia neletaoye khasa-a buyu peikho maitao nou avei sheeyu rathoki nasü 
souzhai peiwure. Südonou Enou Israel maiye sü panou soushi khaiwure hisü 
peithouwure; Enou avei maitaoye sü panou hraongu ngaore donou souwure.”  

Isaiah 44 

Mapao Likhei Ramai Baie 

1Mapao nou paoe, “Chuo keilo khaio, Oh Israel maitao, avei kilai maitao, 
Enou dopa louyu maitao, Jakob vei tyaosholea maitao.  
2Neletaoye sou-apeio, ae ne pfüpuo hinou neletaoye sou-apeio ae neletaoye 
soukha peiyu nasü Mapao Enoue. Enou leshia-a dolouyu avei kilaiwo, 
ngaopiso!  
3“Daiolouzü rei-a buyu deiphao hisü Enou dzü lazü peilai, ae dei theyu phao 
hisü pa reidzü kü peilai. Enou neletao vei nahmaitao hisü avei rako seikou 
peilai, ae neletao vei tyaosholea hisü Enou shiha peilai.  
4Puletao hai dzü veishoyu buh hinou paopayu poudai büa paopalai, ae reipe 
hinou paopayu süübe bülai.  

5“Mai alili nou haibüa paolai, ‘E hai Mapao vei-e.’ Puletao hai Israel mai 
soure donou tave zholoulai. Mai hrülai sü puletao bah hi ‘Mapao vei baie’ tea 
rüpfülai, ae Israel maivei zhih nou sapfülai.”  
6Mapao, Israel maivei Veo ae Khailupa-apeio, Khoukhoulai Mapao Ramai nou 
haibüa paoe, “Enou arai nasüe ae akhai na-a E baie, E baimoa ramai kukhe 
ali-a ha-e.  
7Thaonou Eye raiyu bue? Puletaoye panou paopa peikhaio, ae anghoujü nou 
paopei khaio. Thaonou rai-a vepare khesü paosü peilai touyu bue, alia haithai 
vepare khesü Etao hi pa paopei khaio.  
8Ngaopiso, moa maiye piso, Enou vepare teitei sü raichoki nou neletao hisü 
paopei movu? Neletao hai avei shaki soure maitao-e! E baimoa rah kukhe-a 
bupu hivu? Rah kukhe bupu hie touyu halia E sümoe.”  

Basharaye Konüyu 

9Bashara souyu maikhesü hamako baie, ae sükheye paosho-a asayu sü viyu ae 
koyu ali-a ha-e. Puletao nou tho-a buyu rah khesü nghicha-e alia halia sümoe, 
südonou puletao sü hraongu ngao-a bailai.  
10Bashara moyuma hu nou zhurai souloua ramai-e tea thoyu sü vei moe.  
11Mai taralia bashara thoyu mai sü hrao ngaolai. Bashara sü mai nou soua 
baie. Puletao mai hrülaiye panou chikuyu hisü tave jülou khaio, puletaoye 
mai nou soumo soupeilai ae hraongu soupeilai.  
12Hu kuyu mainou hai nasü mei deiloua hubao nou poa zhainga deithou loua 
baie. Puhnou haibüa vah souyu phaki, puhsü hou-züwe, ae veaho tawe.  
13Shara souyu mainou süü sü douloua rüsüü (pencil) nou poa sha zü loue ae 
campas nou shee souloua dao nou chaloua hüveih shoyu mai zhurai ali sü 
daoloua ki hi khaire donou soukhaitoue.  
14Puhnou vaosüü (sedar) moa haosüü moa phesüü ali vaohro hinou haina poa 
vah soure donou vi louwe. Moyuma puhnou vaosüübe ali sholoua teirükou 
shopeia panou vipayu sü khowe.  

15Süthaisü mainou süübe sünasü dapolo hai poa meideiwe ae dalilo hai poa 
bashara souwe. Puhnou haina hai dalilo poa meidei vo-a raokhao khaotouwe, 
ae dapolo hai bashara souloua thowe.  
16Süü dali pha hai meidei-e, mei hisünou sou rouloua touwe ae khyayu sü 
ngaoloue, puhnou mei vo-a “Daizhou koute lüveisa!” tea paowe.  
17Süü buyu kukhe taosü puhnou bashara souloua süna phi hi nakou khurüa 
thowe. Puhnou süna hisü haibüa veachi paowe, “Ne hai avei ramaie, Eye 
khailupeio!”  
18Haibüyu maitao hai voleyu donou puletao daie souwe touyu sü sülou more. 
Daiolouzü puletao vei nghithou sü souhore ae puletao vei tsüle sü 
soumewure. Südonou puletao nou ngaolou more ae puletao nou sükulou 
more.  
19Bashara souyu mailia tsücholoua sükuloua haibüa paolou süyu mai hare, 
“Süü haitao hai Enou meidei-a sou routouwe, ae raokhao khaolouwe, alia 
dalilo hai Enou bashara souloua sünaye sü nakou khurüa thowe!”  
20Puhnou vounai touyu büa puhvei voyu tsü sünou puhye süthaimah 
peiwure, ae puh hai lah puhye khailupa louhore, moa puh bah zhoulo nou 
poa buyu bashara nasü dayu ramai baie touyu pao-a paopalou hore.  

Sou-apeio ae Khailu-apeio Mapao 

21Mapao nou paoe, Oh Israel maitaore, hai hai licholo; neletao hai avei kilai-e 
touyu licholo. Enou neletaoye sü panou avei kilai soure donou soupei 
khaitoue-e, Enou neye sü ngaikhai toulai moe.  
22Enou neletao vei mah khesü teihao büa vailai peiwure, alia neletao vei mah 
sü vidzü büa phuthe peiwure. Ahi dakhai velo, daiolouzü Enou neletaoye sü 
khailupa peiwure.  
23Oh ratei, deiphao hinou thousho-a buyu buhtao, shusoua shakhaio! Oh 
deichitaore, shurasoua lou soukhaio, ae vaohro hinou buyu süübe veishi! 
Daiolouzü Mapao nou puhvei aduso sü puhvei Israel maitaoye khailupa peiyu 
sünou soungao peiwure.  

24“Neletaoye pfüpou hinou sou-apeio Mapao, neletaoye khailupa apeio nou 
haibüa paoe, Ha veishi soupeipu, raki houpa peipu ae mai soukha ali-a 
loumoa deiphao sou-apeio Mapao sü Enou-e.  
25Enou keingumai ae prousouyu maiye souvo peie. Enou tsüveiyu maiye 
soulu peie, ae puletao vei tsüdo aveih nasü voyu hi southou khaipeie.  
26Ana avei kilai-o nou vepare rai-a paosü peiyu phaki, Enou kopaomaiye 
seive avei tsüchoda khaitouyu khesü paongao peiyu phaki, Enou vepare 
paosü khaitouyutao ae tsüchoda khaitouyu khesü panou vepa vuzülai. Enou 
Jerusalem hisü maikhe maiye panou ve hrüdakhailai tea paopei khaitoue, ae 
Judah vei nuhdutao sü panou soushu dakhai loulai. Nuhdu sütao sü soushi 
khaitouyu hinou soushu dakhai loulai.  
27Zaidu ae reidzü khesü Enou kharochi peia southe peie.”  
28Enou Sairas hisü paoe, “Ne sü Eye donou nuh teidei khasa-a hrülai; Enou 
jüpayu vah khesü nenou soulai, nenou Jerusalem sü soushu dakhailo tea 
kharochi peilai, ae Rathoki nasü beikhei soushulo tea paopeilai.”  

Isaiah 45 

Mapao nou Sairas ye Dolouyu 

1Mapao nou theadzü napei khaitouyu Sairas veoye sü panou tyahrütao jünou 
reih veiloure donou, ae vemaitao vei reih basei, khouko khesü panou souhare 
donou, ae robomü khesü panou houpeire donou Puhnou hona hisü haibüa 
paoe,  
2“Enou ne jünou rai-a tapeilai, ae deichi khesü souchi peilai. Enou baosahu 
nou soukhai touyu robomü khesü souphepho peilai, ae hu nou tyakhai touyu 
khesü soucha peilai.  
3Enou azhi buh hinou ae sümo ngaomoyu buh hinou pokukhai touyu kini 
khesü neye peilai, sübüa neye panou E hai neye zhih nou kulouyu Israel 
maivei Ramai Mapao nasüe touyu panou süloulai.  
4Enou neye dopa louyu sü neye panou avei kilaiwo Israel maitaoye soukhare 
donou-e. Nenou Eye sümo-a buyuma Enou neye sü souduso peikhaitoue.  

5“Enou Mapao sü baie, E baimoa nou ramai kukhe ali-a hae. Nenou Eye 
sümoyuma Enou neye soukhou peie.  
6Sübüa Enou souyu hai teinghi palonou teinghi loulova koute hrüa buyu 
maikhe maiye panou E baimoa Ramai kukhe aliro hae touyu süloure donou-e.  
7Enou ava ae azhi ahai kheinou soupeie, Enou aveih ae ashi-a soupeie. 
Mapao, Enou hai teitei sü soupeie.  
8Oh raki, acheche sü panou ratei vanou rükou peikhaio; deiphao sü panou 
houpa peikhaio, sübüa khailu peiyu sü panou paopa loukhaio, ae acheche sü 
panou lapalou khaio; Mapao, Enou hai khesü soupeie.”  

Soupeiyu ae Hrümaiko vei Mapao 

9Mai ali nou puhye soupeipuye züveiyu mai sü daizhou koute rakoshi laisa, 
süsü nailee ali nou nailee souyu mai naye züyu büa bailai! Konai nou naili 
souyu naye “Ne daisouwe?” Moyuma “Nenou souyu sü veimoe” tea paolou 
süvu?  
10Mai taralia pfüpuo hi “Ne daisounou Eye napeiwe?” tea paoyu maisü 
daizhou koute rako shilaisa!  
11Hali-hala sou-apeio, Israel maivei sheeyu Ramai Mapao nou haibüa paoe, 
“Neletao nou avei nahmai donou chi noure zü ali-a ha-e, moyuma Enou 
souyu vahtao hi kharochi peilou hoe!  
12Enou deiphao sü soupeie, ae haihi hrüa buyu maikhe maiye sü soupeie. 
Abah vuzünou raki sü paitopa peie alia khouh teinghi ae teivu khesü Enou 
kharochi peie.  
13Enou Sairas ye sü panou avei leli vah soure donou soushu peie. Puhnou avei 
nuhdu Jerusalem nasü soushupu peilai, ae soureih souyu hinou nüpoa tayu 
hukha maitaoye sü vupa peilai. Haisü mai linoua muhma moyuma seihla pei-
a puhnou soumoe,” tea Khoukhoulai Mapao nou paoe.  
14Mapao nou Israel mai hi paoe, “Ejipt hi buyu nangitao ae Sudan hinou 
huhasoua buyu na khesü neletao vei soulai, ae duso shoa buyu Seba 
maikhesü neletao vei qila soulai; puletao sü hurai khipoa neletao thaifü talai. 

Puletao sü neletao phi hi nakou khurüa haibüa mah paopalai, Ramai sü 
neletaoye koa salai peiwe, puh baimoa nou ramai kukhe ha-e.  
15Israel maivei Ramai, puhvei maitaoye khailu apeio, puh hai tutsüa buyu 
Ramai ali-e.  
16Bashara souyu mai khesü hrao soupeilai, ae puletao mai hrülai nou hraongu 
ngaolai.  
17Ana Israel mai louzü Mapao nou khailu peilai, ae teisa veilouyu sü ngaolai, 
alia puletao hai hraongu sü daokhai toulai moe.”  
18Mapao nou raki ae deiphao sü soupeie! Puhnou haisü southou haokao-a 
khaipei moe, ana maiye panou hrüloure donou soupei khaitoue. Puhnou 
haibüa paoe, “Esü Mapao-e, E baimoa ra kukhe ali-a ha-e.  
19Enou kheikhei soua paomoe, teimai teizhi hinou paomoe; Enou Israel mai 
hisü bürarou-a buyu hinou Eye phoulo tea paopei moe. Mapao, Enou acheche 
nasü paopeiwe, Enou kaozü nasü süngao peiwe.”  

Deiphao Maivei Mapao ae Babilon hi Basharatao 

20Mapao nou paoe, “Shokhaitoua buyu tyahrü hrülai tave jülo chikulai! Süü 
chuh nou soukhai touyu bashara poa laiyu puletao hai halia sümoe, ae 
puletaoye khailupa peilou hoyu ra ali hinou puletao hai veachi paowe.  
21Neletao vei chi sü popa kukhaio, ae puletaoye sü panou koa kabülai touyu 
sü phaku zholou khaio! Thaonou vepare khesü rai-a paosü peie? 
Haisü Mapao Enou movu? E likhei baimoa nou checheyu Ramai ae khailupa 
peiyu Mapaokukhe alia-a ha-e.  
22“Deiphao hi hrüa buyu mai hrülai, Ahi dakhai velo ae khailulo! Daiolouzü E 
likhei Ramai sü baie.  
23Enou lah chaachou souwure, amü hinou acheche nasü paopawure. Achipao 
khesü hasou kilia datalai moe; Mai hrülai nou aphi hinou nakou khurülai, la 
hrülai nou ahinou chaachou soulai.”  
24“Puletao nou haibüa Eye paolai, Mapao hi likhei acheche ae khouko sü 
bubaie; ana puhye ngaorayu mai hrülai sü veahoyu ae hraongu ngaolai.  

25Mapao vei zhih hinou Israel maivei tyaosholea hrülai sü veilouyu ae kathe 
sü ngaoloulai.  

Isaiah 46 

1“Babilon hi ra khesü hainou akhai soure! Bel ae Nebo hai daoh vuli hio 
mainou tho-e, ana chuo puletaoye sü chokhaorü phao hinou pfüa tare, veasho 
poa chokhaorü nou pfüa tare.  
2Bashara khesü lahnou lahye khailu palou more, puletaoye sü nüloua 
hukhamai soua nüpoa tare. Babilon hi ra khesü hainou akhai soure!  
3“Oh Jakob vei tyaosholea maitao, Enou paoyu kei peio. Shokhaitoua buyu 
Israel mai hrülai, Enou neletaoye sü pou pfüa bukinou chukoute hai kikoa 
laipeie.  
4Nenou tsüpa-a peipao payu koute Esü nevei Ramai baie ae neletaoye kikosa-
a laipeilai. Enou neletaoye soupeie ae neletaoye khosa-a laipeilai, Enou 
neletaoye sü soukha peilai ae vupa peilai.  
5“Nenou Eye thao raiwe tea paona dalai?” tea Mapao nou paoe. “Eye raibüyu 
mailia buhage?  
6Maikhe mainou poushabvü hisünou sana sü popa louwe, sühdouyu hisünou 
shahu sü doulouwe. Puletao nou sana souyu maiye ngaloua panou bashara sü 
soulouwe, süthaisü puletao nou süna phi hi nakou khurüa thowe.  
7Puletao nou sünasü phao hi popaloua pfütawe, puletao nou khaibuh hi 
khaipeie, ae buh sühi sünou la-a bubaiwe; buh sühi sünou lüa tacha moe. Mai 
ali nou shusoua rao-a buyuma chila peicha moe, puhnou maikhe maiye sü 
veahoyu hisünou khailupa peimoe.  
8“Mahmo soua buyu maitao hainasü licholo; Enou daie soupei khaitouyu 
khesü licho khaio.  
9Daoh raichoki daie vepare touyu khesü licho khaio; daiolouzü E hai Ramai 
nasüe, ra kukhe alia ha-e, ae Eye raiyu ramai kukhe ali-a ha-e.  

10Soushu arai nou akhai koute vepare khesü Enou paosüpa peiwure; daoh 
raichoki nou vepare sü paopeiwure. Enou lichoda khaitouyu khesü vepalai; 
ae Enou soulai tea buyu khesü souvete vuzülai, tea Enou paopeiwure.  
11Teinghi palova nou, kadoukou buyu mai ali Enou lichoda khaitouyu khesü 
panou souvete loure donou kupeiyu phaki, puhsü raohou ali nou zhaoveyu 
büa velai. Enou paokhai touyu khesü souvete loulai, Enou lichoda khaitouyu 
khesü soupeie.  
12“Tsüle khoushoa buyu maitao, khailupa loure hinou doushoa buyu khemai, 
achi keilo.  
13Khailupa loure nasü Enou poa laire, hai nasü kadou more, ae Enou khailu 
peire nasü shomore. Enou Zion ye sü khailupa peilai, ae Israel maiye sü 
panou aveih aduso nasü soulai.”  

Isaiah 47 

Babilon Maiye Tudeire 

1Mapao nou paoe, “Oh Babilon, nevei vebuh hinou taokouloua kou deiphi hi 
chobulo. Ne sü raichokio mainou sabu-sazü khaitou moyu loumainah ali büa 
bue, ana chuo neye sü hrünowe ae chimoe tea paopu khailai more! Newo 
chuo qila mai soutare!  
2Thou saoyu chuh sü polo ae sou saokhaio! Ne pah hosah nasü laopa-o! Nevei 
sabanü aveih khesü phakhaio! Reidzü kachore donou ne nü sü laokhelo.  
3Nenou sabanü noumoa baitouyu sü maikhe maiye panou ngaolai, neye 
hraongu soupeiyu sü maikhe maiye panou zhingaolai. Enou khüngu sü 
phoutalai, mai ali koute-a shokhai peilai moe.”  
4Etaoye khailu-apeio, Khoukhoulai Mapao touyu sü puhvei zhih-e, Puh hai 
Sheeyu Israel maivei Ramaie-e.  
5Mapao nou Babilon mai hi paoe, “Ngasou teizhi hi sünou chobulo, daiolouzü 
mai linoua neye sü tyahrütao vei veopfüpai tea kupu khailai more.  

6Enou avei maitao pei hisü rarou loure, avei kikaa thaore maitaoye sü ahrao 
soupeie: Enou puletaoye sü ne bah hi thoupeie, anou nenou puletaoye sü 
zhuvea peimoe; tsümai koute-a nenou koupo sü sühpua nou peia baie.  
7Ne sü teisa nou veopfüpai soua bukoute-a bailai tea tsü choloure, südonou 
haibüyu khesü nenou tsücho lou moe, moa kabüa akhai soulaisa touyu hai-a 
tsücholou moe.  
8“Südonou chuo haisü keilo khaio, asah ralea jüpa-a laiyu maitao, kaozhou 
ashi vepai moe tea vaphia-a nou haibüa tsücho-a buyu maitao, ‘E deinou, 
thaonou Eye raiyu busü; Esü meamaipfü ali soukhai toulai moe, moa nahmai-
a thaisou sü soukhailai moe.’  
9Ana nghimaisü ali hinou ae teithe ali hinou haina ahai kheinou ne hisü 
velai. Nenou kheikhupado tyatyali soulou süshoa buyuma nevei tounahtao ae 
maipuo sü ne hinou hata-a bailai.  
10“Ne sü lah nenou souyu vah ashi khesü louche-a ‘Mai lia Eye ngaolou hoe’ 
tea paowe. Nevei hasü ae tsüvei sünou neye sü süthaimah poa tare, ae lah ne 
lekhe hinou haibüa tsücho-e ‘Esü Ramai-e, Eye büyu mai ali-a ha-e.’  
11Ana ashi sünou ne hisü velai, ae süsü nenou dotyali souyuma nukhailou 
laimoe, Veahoyu sü ne pei hi veloulai, ae sünasü nenou turei palou laimoe, 
alia nenou sükhai moa buyu hisünou hakayu sü ne hi velai.  
12Nenou nahle-a bukinou soupayu kheikhupado khesü soutaosou khaitou 
toulo. Sükulouzü nenou veiloua malae, ae neye ngaobayu maiye soupi lailoua 
mala-e.  
13Neye tyatyali soua paodou peiyu donou ne sü veapua baie. Teivu ae khouh 
ashu zhipoa vepare süyu maiye panou tave ne hi dai-e vepalai touyu khesü 
paopeio ae neye vupa peio.  
14“Zhukhaio, puletao hai rouvao büa baie, mei nou puletaoye deilai bailai! 
Puletao hai lahnou lahye meikei hisünou khailupa loulai moe, mei vore 
meithou sü ali-a hare.  

15Nenou nahle-a bukinou te-a vah soua laiyu ae puletao nou neye soukha 
peilou süyu sü sübüa baie. Neye mai linoua khailu peiloure ha-e, puletao mai 
hrülai sü lahkuku vei bo phouloua tuta-a bailai.”  

Isaiah 48 

Ramai nou Haithai-a Mapao sü Baie 

1Oh Israel maitaore, haihai keilo, ae Judah maitya hinou hrüveyu maitao; 
Mapao vei zhih hinou chaachou soukhai touyu maitao, ae Israel maivei 
Ramai ye thowe tea paoyu maitao – neletao hai acheche moa kaozü nasü 
soupfü more.  
2Ana neletao hai khaophu soua sheeyu nuhdu hinou hrüyu maitao-e tea 
paowe, ae Israel maivei Ramai, Khoukhoulai Mapao ye louche-a bue tea 
paoe.  
3Mapao nou Israel mai hi paoe, “Daoh raicho kinou Enou vepare khesü rai-a 
paodai peie; süthaisü thashoa Enou sükhesü panou vepa peie.  
4Daiolouzü neletao hai maikho mairo züba-e touyu Enou süe, neletao vei ngu 
hai hu büa khou-e, ae neletao vei pu hai baosahu büa chiwe touyu Enou süe.  
5Daoh raichoki nou sükhesü Enou paoda peiwure, sükhesü vepamo kinou 
neletao hisü Enou rai-a paosü peiwure, sübüa neletaoye panou neletao vei 
bashara ae zhurai soukhai touyu khenou soupeie tea panou paomore donou 
Enou rai-a paodakhai peiwure.  
6“Enou rai-a vepalai tea paoyu teitei sü chuo vepare; sükhesü neletao nou 
ngaore ae süloure, südonou Enou paodayu khesü cheche-e tea neletao paolai 
movu? Chuo Enou neletao hi haithai vepare khesü raia paosü peilai.  
7Chubünou hai khesü Enou pa vepa-a baie, haibüyu khesü raichoki vepakhai 
toumo hie. Raichoki haibüyu tya vepa-a bulouzü nenou ‘E-a hai khesü süwe’ 
tea paolou vei-e.  
8Nenou hai khesü choumo hie, moa ngao-a ngaomo hie, daoh nou nevei 
noubei sü houpei moe. Daiolouzü ne sü maishiyu mai ali soulai touyu Enou 
süwe, ae neye nakouyu teithe hinou ne hai khaityalai touyu sü süwe.  

9“A zhih shi more donou alekha sü khapoa bubaie, ae maikhe mainou Eye 
paoshore donou rapamoa bubaie, südonou neletaoye sü souha moa khaitoua 
bubaie.  
10Shahu hai souveipu loure donou mei hi thou deiyu büa Enou neletaoye sü 
veahoyu nou seive souvea peia zhue, ana neletao hai veipu moe.  
11E lah Eye donou haisü soua baie, avei zhih sü daisounou maiye panou 
soushi shulai, moyuma avei kathe nasü Enou mai kukhe mai hi peilai moe.”  

Sairas hai Mapao nou Dopalouyu Süthai-apei Nasüe 

12Mapao nou paoe; “Enou kulouyu Israel maitao, achi sü keilo! E hai raikayu 
ae nakayu Ramai nasüe!  
13Abah nou deiphao sü soushu peie ae raki sü soutopa peie. Enou deiphao ae 
raki ye kuyu phaki, puhai ahai kheinou thashoa tave la-a bue.  
14“Neletao mai hrülai sü tave jülo ae keilo! Thaonou hai khesü rai-a vepalai 
touyu sü paosü peie? Mapao nou puhye leshi-e, Puhnou Babilon vanou 
tsüchoda khaitouyu nasü soupeilai, ae puhnou Kaldea maiye sü reih dulai.  
15Enou puhye sü kuloue ae puh hi paopeie; Enou puhye sü save peie ae 
puhnou souyu khesü veilou ngaloulai.  
16“Ahi takou nghilo ae Enou paoyu sü keilo. Arai railai hinou Enou kheikhei 
soua paomoe, dukhya-a paopeie, ae Enou paopayu khesü cheche-a vepa-a 
baie.” (Chuo Khoukhoulai Mapao nou puhvei khouko sü ahi peie ae Eye seita 
peie.)  

Mapao nou Puhvei Maitaoye donou Chodakhai touyu 

17Neletaoye khailu-apeio, Israel maivei Sheeyu Ramai Mapao nou haibüa 
paoe, “E hai neletao vei Ramai Mapao nasüe, neletaoye panou veiloure donou 
paodou apeio nasüe, ae neletao nou tare ludu hi süthaisa-a tapeiyu nasüe.  
18“Neletao nou avei kharochi züloure toulouzü, kaozhou veiyu sünou neletao 
hisü reidzü küyu büa külai, ae neletao nou veilou ngalouyu sü zai hi dzü lüyu 
büa lüvelai.  

19Neletao vei tyaonah khesü zai hi vünai zhoua poulai, puletaoye sü 
souhakhai toulai moe, moa anghoujü nou puletaoye sü soushi laimoe.”  
20Babilon hinou tapalo, Kaldea hinou tutalo! Ko hainasü asasoua shusoua nou 
shapao peikhaio, deiphao akhai hi koute paota peikhaio, “Mapao nou puhvei 
kilai Israel maiye sü khailupa peire!”  
21Mapao nou puhvei maitaoye radeiki hinou sa-a tayu phaki, puletao hai dzü 
reimoe. Puhnou puletaoye sü chuhlya hinou dzü soupa peie, Puhnou chuh sü 
dakhopa sühinou pa dzü kü loue.  
22“Mahmno souyu maiye donou kaozhou aveih sü ha-e” tea Mapao nou paoe.  

Isaiah 49 

Israel hai Tyahrü Kukheye donou Ava Nasüe 

1Oh zaipe hinou hrüa buyu tyahrütao, Enou paoyu keilo, ka doukou nou hrüa 
buyu maitao apai sü keilo! Mapao nou Eye apfü pou hinou kuloure, apfü pou 
hinou puhnou azhih sü sapeie.  
2Puhnou amü sü hei veishoyu khoche ali büa soupeie, puhnou puh bah sünou 
Eye vupa peie. Puhnou Eye voulouthou pei southou tsüphi khaitouyu ali büa 
soupeie, puhvei voulouthou pfüyu bvü hinou puhnou Eye poku peie.  
3Puhnou ahi paoe, “Oh Israel, ne hai avei kilai na-e, ne vanou maikhe mainou 
Eye paosholai.”  
4Ana Enou paoe, “E sü hamako hinou ru-a vah souwure! Enou halia moyu ae 
komoyu hinou avei pfüchi sü souhawure.” Ana Enou soupfü khaitouyu 
khesü Mapao donou baie, ae Enou soupfü khaitouyu sü avei Ramai nou Eye 
buu peishulai.  
5Alia chuo Mapao nou paoe, puhvei kilai panou soure donou Eye apfü pou 
hinou puhnou soupeie, puhvei maitao hai puh hi sa-a dakhai vepeire donou 
ae Israel maiye puh hi save jüloure donou Eye kuloue. Daiolouzü Mapao vei 
nghingao hinou Eye tsükhou peie, ae Ramai nou avei pfüchi sü soupeie.  
6Mapao nou ahi haibüa paoe, “Avei kilaiwo, Enou neye panou dupuyu vah sü 
soulai. Shokhaitoua buyu Israel maitaoye nenou kupoa dakhai ve kiduso 

peiyu likhei bailai moe, neye panou tyahrü hrülai vei ava ali soulai, sübüa 
deiphao teitei sü panou khailu louyu sü ngaoloulai.”  
7Sheeyu Israel maivei Ramai ae puletaoye khailupa apeio nou tyahrü hrülai 
nou jüpamoa ngaora sho-a buyu ae nuh teidei kho-a buyu maitao vei kilai na 
hisü haibüa paoe, “Veo maitao nou neletaoye phapeiyu sü ngaolai, ae puletao 
nou lashu neletaoye tsükhou peilai; veo mai nahtao-a neletaoye ngaoloua 
puletao nou deiphi nakou neletaoye khurülai.” Daiolouzü neletaoye sü puhvei 
kilai panou soulai tea dolouyu vanou louchelou veiyu Israel maivei Sheeyu 
RamaiMapao nou puhvei apaopei khaitouyu nasü soupeilai.  

Jerusalem Podakhai Louyu 

8Mapao nou puhvei maitao hi haibüa paoe, “Neletaoye khaipeiyu teithe veyu 
phaki, Enou neletaoye jüpayu sü ngaopeilai ae neletao nou kra-a soukha 
khoyu paisü Enou keipeilai. Enou neletaoye kho peilai alia vupeilai, ae 
neletao vanou deiphao mai hrülai hisü Enou koa vo ali soupeilai. Chu mai 
hrümoa soushi khaitoua buyu teidei hisü Enou neletaoye panou dakhai ve 
hrüpu loulai.  
9Enou hukhaki hi buyu maitao hisü ‘Tapalo!’ ae azhi hi hrüa buyu maitao 
hisü ‘Ava hi tapalo!’ tea paopeilai. Puletao hai hiphao hinou pou tou-a buyu 
zhaotu büa bulai.  
10Puletao hai hou-zü laimoe, moa radeiki hi teisouyu ae teinghi noua 
puletaoye sü phushi loulai moe. Daiolouzü puletaoye sü zhuvea apeio sünou 
süthaisa-a tapeilai, ae puletaoye sü dzüla aveih hi süthaisa-a vepeilai.  
11“Enou deichi teitei hisü duva vapeilai, ae ludu sütao hisü panou avei 
maitaoye talai.  
12Avei maitao sü kadoukou nou veloulai, kamai-a reilova nou velai ae kamai-
a teinghi loulo vanou velai, kamai-a nou khelo nou buyu Aswan (Sinim) 
hinou veloulai.”  

13Oh raki, lou soukhaio! Asah sounou lou soukhaio, Oh deiphao! Deichi khesü 
panou shusoua lou soukhaio! Daiolouzü Mapao nou puhvei maitaoye sousava 
peiwure, ae veaho-a buyu puhvei maitaoye sü puhnou zhuvea peie.  
14Ana Jerusalem hi mainou paoe, “Mapao nou Eye thaowure, Puhnou Etaoye 
mangaiwure.”  
15Südonou Mapao nou chila peie, “Naotumai ali nou puhvei nahtouye ngailou 
süvu, ae honapai nou nakhai touyu nahtou naye leshi laimowu? Honapai nou 
nahtouye ngaiyuma Ewo louzü neletaoye ngaikhai toulai moe!  
16Oh Jerusalem, Enou neye mangaikhai laimoe! Enou nevei zhih sü abahla hi 
rüthouwure.  
17“Neye soushupu peire mai nasü thashoa laire, ae neye soushiyu maikhesü 
talaire.  
18Ne pei pfüla loua zhuhaove khaio, nevei maitao sü tave jüloua ki hi 
veloure! E hai hriyu Ramai chekhaoyu thaipfüa nenou nevei maitao donou 
khaophu soulai, nghire naotumai ali nou zhusana tutoupfüa khaophu souyu 
büa ne-a khaophu soulai.  
19“Soushi khaitouyu nevei tyadei ae thaowua buyu teidei khesü, chuo nevei 
maitao nou tave hrüre donou teidei sünasü taileshu laire. Neye soushi 
khaitouyu maikhesü panou kadou sho-a tashu laire.  
20Mainou nüpoa taho vakou maivei teidei hinou nalouyu nahmai khenou ne 
hi haibüa paolai, ‘Teidei haina hai Etaoye donou taiyu lere, Etao panou bure 
donou füdei peipu peio.’  
21Süthaisü ne le hinou haibüa tsücholai, Mai haitao hai thaonou Eye napeie? 
Esü nahmai hrülai nou hazei toudao, ae nahapfü ali soua soureih hinou 
nüpoa hukhamai ali soua vakou saho khaiwure, ana chuo thaonou mai haitao 
hai kikopa peisa? Eye sü lah likhei khaipeia baie, ae chuo mai haitao hai 
daikinou vege?”  
22Ramai Mapao nou paoe, “Enou tyahrütao hisü shee ali soungao peilai, ae 
puletao nou neletao vei nahmaitao sü ki hi save peilai.  

23Veo maitao nou neletaoye kiko peiyu puo ali soulai, ae vemai pfütao nou 
neletaoye kipeiyu pfümai soulai. Puletao nou neletaoye nakou khurülai ae 
neletaoye khuhao-a tsükhou peilai. Süthaisü E hai Mapao nasüe touyu 
neletao nou süloulai; Avu rei-a Eye khoyu mai taralia hraongu ngaolai moe.”  
24Soureih souyu hinou shaolouyu natao sü reih souvei shoyu mai bah hinou 
shaopalou süvu? Moa zhaipou shiyu mai bah hinou nüpoa tayu hukhamaiye 
khailu palou süwu?  
25Mapao nou haibüa chila peie, “Khouko bushoyu reihmai nou nüpoa tayu 
hukhamai koute-a popa loulai, ae zhaipou shishoyu mainou soureih hinou 
shaolouyu kinitao-a shaopa loulai. Neletaoye reih soua duyu maikhe sü Enou 
dulai, ae Enou neletao nahmaitaoye khailupa peilai.  
26Enou neletaoye souvea souchoroyu maitaoye sü panou lah puletao vei sou 
sü toulai, ae zhaoh sozhiyu büa panou puletaoye sü lah puletao vei zhe kelai. 
Süthaisü deiphao mai hrülai nou E hai Mapao, neletaoye khailupa-apeio ae 
neletaoye panou lahdo soulouyu Ramai nasüe touyu süloulai.”  

Isaiah 50 

1Mapao nou haibüa paoe, “Maipfü mai aliye hutuyu büa Enou avei maitaoye 
sü hutuwure tea neletao nou tsüchowu? Sükulouzü turatayu larü sü daiki 
bue? Moyuma Enou neletaoye zholaire touwu? Enou thaomai paozho pfüa 
neletaoye zholaire tea tsüchowu? Sübü moe, neletao vei mahmo vanou 
neletaoye sü zholai baie, ae neletao nou mahmo souyu donou neletao vei 
pfümai khesü sa-a ta baie.  
2“Daisounou, E veyu phaki mai ali-a habaige? Enou kuyu phaki, daisounou 
mai ali-a Eye chila peimoe? E lülou holeyu donou neletaoye khailupa peilou 
hovu? Zhukhaio, Enou kharochi peikhai-e, zai dzü sü theta-a baiwe, südonou 
kha khesü dzü hayu donou thaitare, ae reidzü sü radeiki data-a baiwe.  
3Enou ratei sü southou zhitei peiwua panou thaiyu maiye donou dopfüyu büa 
bulou süe.”  

Mapao vei Kilaiwo nou Paochi Züyu 

4Ramai Mapao nou maiye doupei lousüyu mali sü ahi peiwure, sübüa Eye 
panou veaholai maiye le sousava peire donou paila aveih sü ahi peie. 
Shonatsü sü puhnou Eye doupeire khesü panou kei nüshoyu soupeiwe.  
5Mapao nou Eye sülou süyu tsüdo hai peie, ae Enou puhye khaityawu moe, 
moyuma E puh hinou tarei tachamoe.  
6Eye taidayu mai hi Enou aphao sü pfürei peiwe, avei khoumai paiyu mai hi 
baitua pfürei peiwe, ae Eye konüa taidzü süshoyu mai hi apah sü pfüku 
chamoe.  
7Daiolouzü Ramai Mapao nou Eye soukha peiyu donou Eye sü puletao nou 
soushilou laimoe. Südonou Enou azhu sü chuh ali büa pfüla loure, ae Eye 
hraongu panou ngaolai moe touyu sü Enou süwe.  
8Daiolouzü avei khüngu phoupeire nasü ngheire. Thaonou Eye dulaige? Koa 
nou chikuyu ki hi velai khe! Eye thaonou ngaobawe? Puh sü panou ahi 
takoulo!  
9Ramai Mapao nou Eye soukha peilai, thaonou Eye nou mah-e tea paoloulai? 
Zhukhaio, puletao hrülai hai sabanü büa shita-a bailai, ae rüh nou puletaoye 
sü toulou bailai.  
10Mapao ye ngaopi-a puhye tsükhouyu mai hrülai, ae puhvei kilaiwo chi züyu 
mai hrülai, neletao nou ta-a buyu ludu nasü zhi-a buyuma, Mapao ye sü 
louchelo ae neletao vei Ramai hinou bulo.  
11Maiye soushire donou shodo ashi souyu mai hrülai sü lah puletao vei shodo 
ashi na sünou soushi souhawu bailai. Mapao nou hai khesü panou vepalai, ae 
neletao sü paoshalou hosoua veaholai.  

Isaiah 51 

Jerusalem ye Sousava Peiyu Chipao 

1Mapao nou paoe, “Khailu-apei jüpayu mai ae Eye phou laiyu mai sü Enou 
paoyu keilo. Neletaoye daokho palouyu chuhdu nasü licholo, ae neletaoye 
pojükhai touyu chuhkho nasü zhulo.  

2Neletao puo Abraham ae neletaoye napeiyu Sarah ye zhulo; daiolouzü Enou 
puhye kulouyu phaki, puh sü nahmai ha-e; ana Enou puhye shiha peie ae 
tyaosholea alao peie.  
3“Enou Jerusalem sü zhuvea peilai, soushi khaitouyu füdei hi hrüa buyu 
maikhe maisü Enou sousava peilai. Enou hiphao khesü Eden kipei büa 
soupeilai, radeiki khesü Mapao vei kipei büa soupeilai. Savayu sü honapai 
vanou ngaolai, asa-a kalo pao-a Eye lou soushoa bulai.  
4“Avei maitaore, Enou paoyu sü keilo, ae avei tyahrü taore, Enou doupeiyu sü 
polo, daiolouzü ahi nou chikha sü palai, ae avei kaozü nasü maikhe mai hi 
ava ali soulai.  
5Enou khailupa peire teile sü nghire, Enou veilou ngaloure teile sü thasho-a 
laire. E vuzünou tyahrütaoye khasa-a hrülai. Kadou sho-a buyu maikhe 
mainou E vere vuzhia nou bue, ae Enou khailupa peire sü puletao nou 
zhishoa bure.  
6Ne pei pfülashu rakiva sü zhukhaio, ae deiphao-a zhukhaio! Raki sü meikhao 
büa hata-a bailai; deiphao sü sabanü büa pata-a bailai, ae sühinou hrüa buyu 
maikhesü khaomai büa thaita-a bailai. Ana Enou khailupa peiyu nasü teisa 
nou bulai, avei khailu peiyu sü akhai bulai moe.  
7“Acheche süyu maitao, Enou paoyu keilo, neletao vei tsüle hi avei chikha 
pothou khaitoua buyu maitao, mainou neletaoye paoshi-a züyu sü ngaopiso, 
ae puletao nou cha-a züpeiyu vanou neletao chathai taso.  
8Daiolouzü puletao hai sabanü ali büa rüh nou touloua bailai, ae soumaisah 
ali büa khu nou touloua bailai. Ana avei khailu peiyu sü khapao teitei vei 
soulai.”  
9Oh Mapaowo, kaishuloua Etaoye khailupa peio! Daoh raichoki büa 
tashuloua nevei khouko sünou popa Etaoye khailu peio! Rahab ye doade sasa 
peiyu nasü nenou movu? Zai hi buyu maitoukhao nasü nenou southa 
peimovu?  

10Zai dzü southe peiyu, ae zai toutsü hinou ludu soupeia khailupa louyu 
maitaoye panou tachopa louyu nasü nenou movu?  
11Mapao nou khailupa louyu maitao sü ki hi dakhai velai, puletao nou 
asasho-a lou soupoa Zion hi ve loulai. Teisa savayu sü puletao hi bulai, 
puletao nou asah sü ngaolai, ae veahoyu alia dopfüyu sü bupu laimoe.  
12Mapao nou paoe, “Enou neletaoye soukhou peiyu nasüe. Neletao thaita-a 
bailaiyu maiye sü daisounou ngaopiwe?  
13Neletaoye sou-apeio, raki ae deiphao soupeiyu Mapao ye neletao nou 
ngairevu? Neletaoye souvea souchoroyu mai, ae soushilai tea buyu maitaoye 
daisounou neletao ngaopi koute-a laiwe? Neletaoye souvea souchoroyu 
maivei lekha rarou sünou neletaoye soushi louhoe.  
14Hukhaki hi buyu maiye sü thasho-a phapei laire, puletao hai thai moa 
hrüsho-a hrülai ae touso-a hakhai toulai moe.  
15“E hai neletao Ramai Mapao nasüe. Enou zai dzü sü soulü peia panou kho 
rapawe. Khoukhoulai Mapao touyu sü avei zhih-e.  
16Avei chipao khesü Enou neletao mü hi thoupeie, ae abah nou neletaoye sü 
pokupeie, raki ae deiphao sü Enou soupeie, alia Enou Zion ye ‘Neletao hai 
avei maitao-e’ tea paopeie.”  

Akhai soua Jerusalem nou Veahore 

17Oh Jerusalem, kaishulo! Neletao lah kaishulo ae kushulo! Mapao vei lekha 
rarou hinou tudeeyu chapai nasü neletao nou keloure; neletao nou sünasü 
keloua chaorara poa lua bure.  
18Mai linoua neletaoye süthai peire mai sü hare, nevei maitao hisü mai linoua 
neletaoye bah nou süthaipoa sata peire mai hare.  
19Veahoyu ahai sü neletao hi velai: Thaonou neletaoye sousava peilai? 
Souhayu ae soushiyu, tokaa ae khoche— haitao hinou thaonou neletaoye 
sousava peilai?  

20Nevei nahmaitao hai lülou hoa sheatare, puletao hai ludu kinou züa bure, 
shu ali rüh hinou mulouyu büa züa bure, puletao hisü Mapao vei chaa ae 
Ramai vei rarouyu sünou phoutao-a bure.  
21Veaho sho-a nou buyu Jerusalem maitao, zhaoh sozhiyu büa chaorara-a 
laiyu maitao,  
22neletao Ramai Mapao nou neletaoye vupeie ae haibüa paoe, “Avei lekha 
rarou hinou peikhai touyu pai nasü neletao hinou polaiwulai. Neletaoye 
panou sünasü keloua zhipu khailai more.  
23Enou pai sünasü neletaoye souvea-a haibüa paoyu maitao hi peiwulai, 
‘Takou dazülo, Enou neletao phao hinou talai,’ ae neletao vei phao sü deiphi 
büa pa mainou neletao phao nou ta-e.”  

Isaiah 52 

Ramai nou Jerusalem ye Khailupa Peiyu 

1Oh Zion, kaishulo, ae khouchilo! Oh Sheeyu Ramai vei nuhdu, nevei sabanü 
aveih nasü tulo. Daiolouzü sheemoyu ae vakou mainou nevei robomü hisü 
taloupu khailai more.  
2Mainou nüpoa hukhamai soua buyu Oh Jerusalem, tashuloua nou ne va hi 
konai neakhai touyu khesü khoulaiwo! Neye phupfüa laiyu hurai nasü 
phalaio, Oh Zion hi hukha maitaore!  
3Mapao nou puhvei maitao hi paoe, “Neletaoye panou maivei qila soutayu 
phaki muhma lia peimoe; sübüa chuo neletaoye phapeia panou lahdo soure 
hisü muhma ali-a peilai moe.  
4Daoh raichoki neletao nou Ejipt hi talou shetumai soua hrütayu hai lah 
neletao nou talai tea ta-a baie, anou Assaria mai louzü neletaoye halia 
peimoa nüpoa ta-a baie. 
5Chuo Babilon mai hai-a sübütoua neletaoye sü muhma lia peimoa hukhamai 
soua nüpoa ta-a baie. Neletaoye khasa-a hrüyu maitao hai khaophu soua Eye 
thaokhai toumoa konüa azhih sü ngaora-a bubaie. 

6Vere teile hiolouzü neletao nou Esü Ramai-e touyu süloulai, alia Enou rai-a 
puletao hi paopeiwure touyu sü süloulai.”  
7Deichi vanou ko avei paodou laiyu, kaonayu ko ae savayu ko aveih polai 
mai, ae khailu peiyu ko pao-a Zion hi “Neletao Ramai nou Veo soure” tea 
pao-a laiyu mai phisü daizhouzhou zhai veisa!  
8Nuh kho-a buyu reihkhaomai nou sha-a bure, puletaosü koa sasho-a nou 
shusoua sha-a bure! Daiolouzü puletao nou Mapao sü Zion hi dakhai veyu 
puletao nghithou vuzünou ngaolai.  
9Soushi khaitouyu Jerusalem, shusoua lou sü soukhaio! Daiolouzü Mapao nou 
puhvei maitaoye sü sousava peie, ae Jerusalem sü vupa peiwure.  
10Mapao nou puhvei sheeyu bah sü thaipalai, puhnou puhvei maitaoye sü 
khailu peilai ae süsü deiphao mai hrülai nou zhingaolai.  
11Mapao vei rathoki hi poa vah souyu natao poa laiyu maitao, Babilon hinou 
tapalo! Sheemoyu na ali-a deiso, neletao lahye sousheeloua tapalo.  
12Zhaovu louzü neletao hai tha-a talai moe, alia pi-a tutalai moe. 
Daiolouzü Mapao nou neletaoye sa-a tapeilai, ae Israel maivei Ramai nou 
neletaoye khosa-a tapeilai.  

Veayu Kilaiwo 

13Mapao nou paoe, “Zhukhaio, avei kilai nasü veiloua duso palai, puhye 
soukhou peilai, ae polashu peilai, alia puh sü kusho palai.  
14Mai alao nou puhye ngaolouyu phaki khupalai, puh vei zhu hai tyaku 
sholai, ae puhvei khaozhai hai maiye railai moe.  
15Ana chuo tyahrü taoli nou khupa sholai, alia veo maitaoli hai khupa shopoa 
chi paore ha-a bailai. Daiolouzü puletao hi paopei moyu khesü puletao nou 
ngaolai, ae puletao nou chokhai toumoyu khesü puletao nou süloulai.”  

Isaiah 53 

1Maikhe mainou haibüa chila peilai, “Etao nou cho-a buyu haisü thaonou 
louchelai? Ae thaonou Mapao vei bah thaithou-a vah soupeiyu sü zhingaoe?  

2Daiolouzü puhsü puh nghoujü nou süübetou ali nou deithe hinou maa 
tsülouloua paopayu büa baie. Puh hisü thainüyu ae zhainga veiyu ali-a ha-e 
ae puh hisü hüveiyu ali koute-a ha-e.  
3Puhye sü mainou ngaora-a pomoyu mai ali baie, veasho-a laiyu mai ali baie, 
ae sounou sou-a laiyu mai ali büa baie. Mai linoua puhye sü zhu chamoe, ae 
Etao nou puhye sü ngaora-a tsükhou peimoe.  
4“Ana puhnou Etao thaosou Etao nou veahore ae soure sü pfüpeiwure. Sübüa 
buyuma Etao sü puhye Ramai nou tudee-a veahoyu ae sounou sü peia baie 
tea poloure.  
5Ana Etao nou mahmo souyu donou puhye sü zhipeia baie, Etao vei vah ashi 
souyu vanou puhye dapeia baie. Puhye souvea peiyu donou Etaoye souveih 
peia baie, ae puhye zhimü soupa peiyu donou Etaoye souvei peie.  
6Etao mai hrülai motayu zhaotu büre, Etao mai veishi hai lahkuku nou 
tanüyu hisü tare. Ana Mapao nou Etao vei mahmo teitei sü puh pei hi 
pokakhai peiwure.  
7“Puhye sü souveasho peie, ana puhnou peikhai timoa shamea loure. Zhaotu 
aliye dathayu buh hi hupoa tayu büa ae zhaotu ali mai sailai teanou mai 
saiyu mai nghoujünou paikhai toumoa buyu büa baie.  
8Puhye sü nüloua souvea peia nou chikuyu buh hinou süthai poa tare, mai 
linoua puhye donou tea chopei moe. Etao mahmo donou puhye sü 
southawure.  
9Puhnou vah ashi ali-a soumoyuma ae dayu chi ali-a paomoyuma, Puhye sü 
mai ashi maiye koa khüh ali hinou povu peiwure, puhye sü toungiyu maiye 
koa daovure.”  
10Mapao nou paoe, “Puhnou veahoyu sü avei leli-e; maikhe maiye khailu 
loure donou puhye sü posheela-a phasoua thaire. Südonou puhnou puhvei 
tyaosholea khesü ngaolai, puh hai hrüsho-a hrülai ae puh vanou avei leli ae 
choda khaitouyu khesü souche loulai.  

11Puhnou veayu thainou, savayu ae rukhayu sü ngaolai; puhnou veahoyu sü 
hamako hinou vea moe touyu sü süloulai. Checheyu avei kilaiwo nou 
maitaoli vei mah sü pfüa talai, süvanou maitao liye khailu peilai.  
12Südonou Enou puhye sü aduso mai ae khouko buyu maiye koa khailu louyu 
buh hi khaipeilai, daiolouzü puhnou thaipeie, ae mai ashi mainou ngaore 
thaosü puhnou vea peie. Alia puhnou maitaoli vei mahmo sü pfüpeie, ae 
mahmo souyu maiye donou veachi paokha peie.”  

Isaiah 54 

Israel Maiye Mapao nou Leshiyu 

1Oh nahapfüpai, nahmai hrümoyu naotupai, khya soukhai toumoyu naotupai, 
sasho-a nou lou sü shusoua soukhaio. Daiolouzü mainou thaokhaiyu naotupai 
sünou maipu mainou koa teisa nou sabuyu na jünou nahmai ngaopou laire, 
teaMapao nou paoe.  
2Nenou buyu nevei sahpao nasü soudupu palo; sahpao haoyu rai sü soucholo, 
ae sahpao kayu süü khesü soutaosoua veachü toulo.  
3Daiolouzü chuo neletao vei deiraih sü soudu palai, ae neletao vei tyaosholea 
khenou chu tyahrü kukhe nou hrüa buyu teidei hisü buloulai, alia mai 
hrümoa thaokhai touyu nuhdu khesü chuo maikhe mainou ve füsho khai 
touloulai.  
4Ngaopiso, daiolouzü neye sü hraongu peipu kheilai more, ae soutai sounou 
peipu khailai more. Daiolouzü nahle-a buki nenou hraongu ngaoyu khesü 
ngaiwulai, ae mimea maipfü ali büa veahoyu khesü lichopu khailai moe.  
5Daiolouzü neye Sou-apeio sünou nevei maipou ali büa sabu peilai, 
Khoukhoulai Mapao touyu sü puhvei zhih-e. Sheeyu Israel maivei Ramai nou 
neye sü khailupa peilai, puh hai deiphao teitei vei Ramai nasüe.  
6Oh Israel, ne hai nahle shoa bukinou maipou mainou hulaiwua veasho-a lah 
likhei buyu naotupai büre. Ana Mapao nou neye sü puh hi kudakhai veloua 
haibüa paoe,  

7“Phateile jütouli hai Enou neye sü hulaiwure, ana chuo Enou neye sü leshi 
shoa podakhai loulai.  
8Teile katouli hai Enou rarou shopoa ne hinou tavai tare, ana chuo Enou neye 
sü teisa nou leshi peilai,” tea neletaoye khailu apeio Mapao nou paoe.  
9“Noha vei teile hi Enou deiphao sü dzüdu panou souhapu khailai more tea 
chaachou soupeie. Chuo Enou neletao hi chaachou souwe, süolouzü Enou 
neletao hi raroupu khailai more, ae neletaoye züa chaa pupei khailai more.  
10Deichi ae deitaoh khenou pepoa tayuma Enou neletaoye leshiyu sü hakhai 
toulai moe, Enou neletaoye koa kaonayu vo soukhai touyu nasü pfütho 
laimoe,” tea neletaoye leshi peiyu Mapao nou paoe.  

Haithai Jerusalem ye Souduso Peire 

11Mapao nou paoe, “Oh veaho shoyu paire, teikhai teirü ashi nou souvea 
shopeia buyu nare, neye sü mai linoua sousava peire hayu Oh Jerusalem, 
Enou neye sü mutei chuh nou poa soushu dakhai peilai.  
12Enou nevei ki peitaoh khesü mutei kayu rubi chuh nou poa soupeilai, nevei 
robomü khesü sana nou soupeilai, ae kivo teitei sü mutei chuh nou poa 
soupeilai.  
13“Enou neletaoye sü doupeilai, alia neletao hisü vasayu ae kaonayu sü peilai.  
14Acheche ae kaozü nasünou neletaoye soushu peilai, neletaoye souveayu ae 
souchoroyu sü bupu khailai moe, neletao nou ngaopi laimoe, ae pirayu sü 
neletao hi velai more.  
15Mai taralia neletaoye dulouzü, puh sü ahinou ve moe; mai taralia neletaoye 
züveia dulouzü puh sü kaodu ta-a bailai.  
16“Hu kua reih basei soupayu maitaoye sü Enou soupeie, ae reih basei sütao 
poa maiye southayu reihmai-a Enou soupeie.  
17Ana reih basei tarali noua neletaoye sü soushilou laimoe, ae chikuyu hi mai 
tara linoua neletaoye paoshia mah dukayu teitei hinou neletao nou veiloua 
bailai. Enou avei kilai nasü vupeilai ae veilouyu sü puh hi peilai,” 
teaMapao nou paoe.  

Isaiah 55 

Ramai nou Zhuvea Peiyu 

1Mapao nou paoe, “Tavelo, rei-a laiyu maitao, dzü hi tavelo! Pousha ha-a 
buyu maitao, tave touso sü hüloua tou khaio! Tave zhaoh ae chonaodzü kelo, 
pousha polai moe, ae muhma-a polai moe!  
2Daisounou neletao hai toulou shiyu touso hinou pousha souhawe? Ae rukha 
moyu vah haso hinou neletao daisounou hazho dowe? Enou paoyu sü keilo, 
ae sübüa neletao nou vah soulouzü neletao hai sava-a nou touso veih kayu 
tyanou toua bulai.  
3“Enou paoyu jülo, ae ahi velo; sükulouzü neletao nou hriyu sü ngaoloulai. 
Enou neletaoye koa teisa vei soure vo ali soulai, ae David hi apaokhai touyu 
tobai soumoa leshi peiyu nasü neletao hi peilai.  
4Enou puhye panou tyahrütao vei süthai-apei ae peikhowo sü soupeie, alia 
avei khouko khesü puh vanou maikhe mai hi ngaopeie.  
5Chuo neletao nou sümoyu tyahrütaoye neletao hi kupoa velai, ae neletaoye 
sümoyu tyahrütao nou neletao hi tupoa velai. Daiolouzü sheeyu Israel maivei 
Ramai Mapao, Enou neletaoye sü souduso peiwure.”  
6Mapao ye sü ngaolou süa bukinou phoulo, ae puh nghiki bukinou kulo.  
7Mai ashi maiye panou puletao vei ludu nasü thaokhaio, ae cheche moyu 
maiye panou puletao vei tsüle ashi nasü thaowo. Puhye sü panou Eletao 
Ramai Mapao hi dakhai velo, sübüa puhye sü panou puh vei zhuvea leshi ae 
khailu peiyu nasü ngaolo.  
8Mapao nou paoe, “Avei tsü hai neletao vei tsü raimoe, ae avei ludu hai 
neletao vei ludu jünou tyaku-e.  
9Raki hai deiphao jünou kuyu bütoua avei ludu hai neletao vei ludu jünou ku 
hie, ae avei tsüle hai neletao vei tsüle jünou kupu hie.  
10“Daiolouzü avei chipao hai vüra ae teirü büwe, ae sünanou deiphao hi kou 
dzü züpeiwe. Sübüa shinamara khenou paopalouwe ae thoutai vuyu mai hi 
thoutai peiwe ae maikhe maiye touso peiwe.  

11Sübütoua amü hinou paopa khaitouyu chipao khesü ahi sakhai-a dakhai ve 
laimoe, ana Enou tsüchoyu khesü soupeilai, ae Enou seitayu vah khesü 
souloua dakhai velai.  
12“Neletao nou Babilon sü asah shopoa thaowua tapalai, ae kaonaphi-a 
neletaoye nuhdu hinou süthaisa-a tapeilai. Neletao nghoujü nou deichi 
khenou lou soulai, ae süübetao-a asah soua bah taolai.  
13Poudai nou hrüa buyu hiphao hisü haosüübe nou pahpa hrüloulai, shube 
khenou hrüa buyu hisü vaobe, chasüübe nou hrüloulai. Haina nou ngailou 
hoyu teisa vei shee, ae Mapao Enou haisü soupeie touyu licho loure donou 
shee alisoua khaipeilai.”  

Isaiah 56 

Tyahrü Hrülai nou Ramai vei Mai Soulai 

1Mapao nou paoe, “Kaozü ae acheche nasü soulo, daiolouzü Enou khailupa 
peire sü nghire.  
2Soteithe soutaosoua reiyu mai ae hainaye souzhai moyu mai alia kaomo 
zümoyu vah ashi soumoyu maikheye sü Enou shiha peilai.”  
3Mapao vei maitao hi shetumai nou velou koa hrüzho-a bulouzü puhye sü 
panou haibüa paoso, “Mapao nou Eye sü puhvei maitaoye koa panou 
rathozho paimoe.” Alia jütou khaitouyu maiye panou “Esü kitayu süübe ali 
büa baie, Esü tou-dzü ngaolou hore” tea paoso.  
4Daiolouzü Mapao nou haibüa paowe, “Neletao nou avei Soteithe nasü 
reitoua bulouzü, ae Enou jüpayu vah haso soua bulouzü, alia avei chikha 
khesü soutaosoua thaifü louzü,  
5Enou puletaoye sü avei Rathoki hinou ngailai moyu zhih, nahpoutu ae nah 
naotumai buyu maitao jünou veipua halai moyu zhih aveih nasü puletao hi 
peilai.”  
6Shetumai nou Mapao ye jüpa-a puhvei kilai soulai tea Mapao vei maitao hi 
louzho louyu maitao, ae Soteithe reitoua buyu maitao alia puhnou vo soukhai 
touyu nasü soutaosoua zütoua buyu maitao hiMapao nou haibüa paoe,  

7“Enou neletaoye sü sheeyu avei Zion deichi hi save peilai, veachi paoyu avei 
ki hisünou neletao vasa-a hrülai, alia neletao nou Eye posheelayu khesü Enou 
popeilai. Avei Rathoki nasü tyahrü veishi nou veachi paoyu ki tea kulai.”  
8Hukhamai soua vakou nüpoa tayu Israel maitaoye pove jüpeiyu 
Ramai Mapao nou paoe, pove jüpei khaitouyu maitao likhei baimoa mai 
kukhe maia save jüpu peilai.  

Israel Maiye Süthai-apei Maitao nou Kaozü moyu Vah Souyu 

9Mapao nou tyahrü kukhe maitaoye rekhaona ali büa tave puhvei maitaoye 
nütoulo tea paopeie.  
10Puhnou paoe, “Süthai-apei mai hrülai hai nghithou chakhai toure, puletao 
hai halia sümore; dao moyu sei ali büre, puletao sü zhi-a memu-a bubaire, ae 
zü-zhiyu sü puletao nou jüpa-e.  
11Puletao hai tounghou shiyu sei büa rukhayu sü ali-a ha-e. Zhaokhomai 
haitao hai aveih ashi sükulou süyu tsü hare. Puletao mai hrülai nou lahkuku 
jüpayu hisü ta-a baire ae puletao mai hrülai nou lahkuku vei koyu nasü 
phouta-a baire.  
12Puletao nou ‘Etao zhaoh veitya nou phouloua solai she! Dosho-a zhou büa 
bailai, alia zhou jünou-a veipu lai hi-e’ tea pao-a bubaire.”  

Isaiah 57 

Isreal Mainou Basharaye Thoyu nasü Ramai nou Aetimoyu 

1Acheche mai sü thaire, anou mai linoua leloua tsücho peimoe; ae mai aveih 
maiye sü potare, puletaoye sü vere teikhai teirü ashi hinou poa tare touyu 
maikhe mainou sükulou more.  
2Acheche hinou hrüyu mai sü kaonayu ngaoloulai, ae vah aveih soua hrüyu 
mai sü kaona-a züphao hinou soyu ngaoloulai.  
3Mah souyu maitao, chikure donou haihi takoulo! Neletao hai hraomai, 
maipfü nahmaiye sapayu mai ae khakha-a chaozülai mai jünou veipu moe.  

4Neletao thaoye konüwe? Neletao nou mü hepoa thaoye chawe, ae neletao 
vei mali sü daivanou thaipawe? Neletao hai mahmo souyu ae dahrührüa 
buyu maitao vei tounah maitao movu? 
5Neletao süübe kinou tou-dzü hrüre donou ratho-a khulou vah soumovu, ae 
chuhlea phi kinou neletao vei nahmai sü southaloua poa sheela mowu?  
6Neletao nou deikho sühinou chuh phouveih shoyu khesü poloua süna hisü 
neletao nou zhaoh nghoupeiwe, ae neletao nou thoudzü vei posheela nakhesü 
pove peiwe, neletao nou sübüa souyu khesü Enou jüpa shulai tea neletao 
tsüchovu?  
7Neletao hai deichi kuyu vahi taopaloua khulou vah souwe, ae sühi sünou 
posheela khesü sheela peiwe,  
8Neletao nou kikhu thailo ae dekatao hi sheemoyu zhurai khesü pokhaiwe, ae 
Eye thaowua neletao hai leshi paiye sazü sabu tare. Sübüa neletao vei ke-zhe 
jüpa nasü rukha soutare.  
9Neletao nou Molek rahye thore donou theadzü ae kainüvei pou khesü naloua 
phoutawe. Neletao nou puhye thore donou kopomaiye holo hailo seitawe, 
alia thaimai nou hrüyu buh hi koute-a seitawe.  
10Rah kukheye thore donou phouhaopoa tayu donou neletao hai veahore, ana 
neletao nou thao ba-e. Neletao hai sheemoyu basharatao nou neletao hi 
pfüchi peiwe tea tsücholoua baire, südonou neletao hai lelouho moe tea 
bubaire.  
11Mapao nou paoe, “Neletao ramai kataoye ngaopi loua ahi madawe ae Eye 
ngaiwe? Neletao Eye tsükhoumo tayu sü Enou neletao hi teile phasho-a 
chakhai toumoa nasha tea buyu donouvu?  
12Neletao nou soua pfüyu vahtao hai macha-e tea neletao hai tsücholouwe, 
ana Enou neletao vei vah haso khesü popa ngaopeilai. Süphaki neletao vei 
basharatao nou neletaoye soukha peilou laimoe.  
13Neletao nou kra-a soukha khoyu phaki, neletao vei basharaye panou 
neletaoye khailu peiyu sü soulo! Teikhai nou puletaoye sü hüpoa ta-a bailai. 

Ana Eye loucheyu maitao sü teidei sühi hrülai, ae avei Rathoki hinou Eye 
tholai.”  

Ramai nou Soukha Peilai ae Souvei Peilai tea Apaopeiyu 

14Mapao nou paoe, “Avei maitaoye panou ahi tavelo. Puletao vei ludu hi khu-
a buyu veishi sü polai peio! Ludu sü souta khaio, ae souda peio.  
15“E sü kuyu ae Sheeyu Ramai-e, alia teisa nou bure nasüe. E hai kuyu ae 
sheeyu buh hinou bue, anou leda louyu mai hi ae tainou soua laiyu mai hi-a 
E bue, sübüa puletaoye sü Enou sousava peilai ae puletao hi areih sü peilai.  
16Enou avei maitaoye sü hrirai peie, südonou puletao hisü Enou mah duka 
peipu khailai more alia raroupu khailai moe. 
17Puletao nou mah souyu donou ae dutounüyu donou E rarou-e, südonou 
Enou puletaoye sü tudee peie ae thaowua Enou tavai peie. Ana puletao hai 
maichi züba-a lahdodo soua ta-a baie.  
18“Puletao nou soupfüa buyu vah khesü Enou ngaore, ana Enou puletaoye sü 
souvei peilai; Enou puletaoye sü süthaisa-a tapeilai ae kra-a dopfüyu maikhe 
maiye sü Enou sousava peilai.  
19Enou kaonayu sü mai hrülai hi peilai! Enou avei maitaoye sü souvei peilai.  
20Ana mai ashimai hai zai hi dzü nou thaokhai toumoa lüa nou haoro shitya 
ae konai hai vakou houpayu bütoua soupeilai.  
21Mai ashimaiye donou kaonayu sü ha-e,” tea Mapao nou paoe.  

Isaiah 58 

Cheche-a Lühyu 

1Mapao nou paoe, “Shusoua pai chilou süyu koute pai chi-a shakhaio! Avei 
Isreal maitao hi puletao vei mah khesü shapao peikhaio.  
2Puletao nou teithe tsü Eye phouwe ae aludu süyu donou asawe. Puletao hai 
checheyu tyahrü aliye alia sheeyu Ramai vei chikhatao sü züyu zhai souwe. 
Südonou puletao nou acheche hisünou chiku peio tea ahi nou kho-e; ae Eye 
thoyu sü jüpawe tea paoe.”  

3Maikhe mainou nou-e, “Mapao nou ngaomoyu thaio Etao daisounou lüh-a 
veachi paolai? Mapao nou süpei moyu thaisü Etao daisounou khüa tainoutou 
soua bulai?” Mapao nou puletao hi paoe, “Zhukhaio, neletao nou lüh-a buyu 
teithe hi koute-a neletao hai lah kabüa sava laisa tea phoua baiwe, ae lelou 
hoyu maiye sü pira-a souvea peia baiwe.  
4Neletao hai zü-veilai ae bahzü züpoa taidalai tea lüh-a baie. Neletao nou 
sübüa lüh-a veachi paoyu pai sü Enou keipei laiwu?  
5Neletao nou lühyu phaki, neletao hai lahnou lahvei pfüphao souveawe; 
pounghou nou deiphi kouyu büa neletao nou pei pfünakou khurüe, ngulousah 
banouloua ae vonai naloua nou souwe. Sübüa souyu hai neletao nou lühwe 
tea kuwu? Sübüa souyu sü Enou jüpa shulai tea neletao tsüchovu?  
6“Neletao nou lühyu phaki Enou jüpayuwo louzü: kaozü moyu ae lelouho 
maiye pira-a souveayu raiphu nasü phipa peiyu, alia mai khenou veasho-a 
buyu maitaoye panou lahdosou louyu,  
7houzü laimaiye touso peiyu, ki ha-a vealai maiye panou neletao ki hinou 
buchao louyu, sabanü hayu maiye sabanü peiyu, alia lah neletao vei kityarai 
maiye leshilo.  
8“Sükulouzü Enou neletaoye teithe payu büa panou vapha loulai, ae 
neletaoye thasho-a nou souvei peilai. Neletaoye sü Enou teisa nou koa salai 
peilai ae vupa peilai.  
9Süthaisü neletao nou veachi paoyu phaki Enou keinou peilai, neletao nou 
Eye kuyu phaki Enou khe peilai. “Neletao hrohi maiye souvea souchoroyu 
bailouzü, ae maiye bahtou nou raopoa chilako ashi paoyu khaita louzü,  
10ae touha sohayu maiye neletao nou touso peilouzü alia veaho laiyu maiye 
rukha soupei louzü, süthaisü neletao hi azhi buyu khesü hea büa valai.  
11Alia Enou neletaoye teisa nou süthaisa-a tapeilai, ae neletao jüpa nasü 
ngaoche loulai. Enou neletaoye panou sava-a ae khouchi-a bulai. Neletaoye 
sü panou dzü züpei koute-a buyu kipei ali railai, ae themoyu dzüla ali büa 
panou bukoute loulai.  

12Raichoki soushi khaitouyu nuh teidei khesü neletao vei maikhe mainou 
soushu dakhai loulai. Neletaoye pepo tayu kivo soushu dakhai louyu maitao, 
ae soushi khaitouyu kitao soudakhai louyu maitao tea panou kulai.”  

Soteithe Reiyu vanou Buu Ngaore 

13Mapao nou paoe, “Neletao nou Soteithe zhou hai sheeyu teithe-e tea nou 
süzhou teithe hai neletao jüpayu vah soumoa shamea louzü, ae süzhou teithe 
savayu ae sheeyu teithe soua tsükhou pei-a neletao nou lah jüpa vah soumo 
louzü ae komoyu chipha-a teile souhamoa bulouzü, 
14süthaisü neletao nou avei kuvah souyu hisü nou savayu sü ngaoloulai, Enou 
neletaoye sü deiphao mai hrülaiye panou tsükhou peilai, alia Enou neletao 
puopao Jakob hi peikhai touyu teidei hisünou vasa-a hrülai. 
Haisü Mapao Enou paowe.”  

Isaiah 59 

Rachipaolawo nou Maikhe Maivei Mah Paopeiyu 

1Mapao nou neletaoye soukha peilou hoe tea tsüchoso, moyuma neletao nou 
kuyu paisü choulou hoe touso!  
2Sübümoe, neletao vei mah sünou Ramai ae neletaoye sü soura laiwure, ae 
neletao nou mah souyu donou neletao hinou puh zhu sü pokuwure, südonou 
puhnou neletao pai sü choupei more.  
3Daiolouzü neletao bah sü zhe napoa sheemore ae neletao bahtoutu hisü zhe 
taore; neletao vei mü hinou dayu chi paowe, ae neletao vei mali hinou hashi 
khesü lapaiwe.  
4Mai ali koute-a chikuyu hisü cheche-a velou moe, maili koute-a le shee-a 
nou chiku peimoe. Neletao hai dahrührüa baiwe; südonou neletao hai ashi 
nah hrüloua mah sü nakou louwe.  
5-6Vah ashi soulai tea neletao nou tsüchoda khaitouyu khesü tu shishoyu 
nghou vei jü büa baie. Nghou vei jü nasü dakhopa louzü nghou pa-a bailai! 
Ana neletao nou ashi vah soulai tea tsüchoda khaitouyu khesü neletaoye 

donou haveih ali-a soupeilai moe – sükhesü hrairara ranou poa sah soukhai 
touyu büa hamako bailai.  
7Neletao nou ashi vah soure hio teih thashore, ae mah soumoyu maiye 
southayuo thashowe. Neletao nou tayu buliki hai soushi peiyu ae souka peiyu 
sü baie.  
8Ae neletao nou buyu buh hisü kaonayu hae, ae neletao nou kaozü moyu 
ludu hisü ta-a baie; neletao vei ludu sü makhukükou-a baie alia maitaralia 
ludu sühi tayu maisü kaozhou aveih daolai moe.  

Maikhe Mainou Puletao vei Mah Paopa louyu 

9Maikhe mainou paoe, “Chuo Ramai nou Eletaoye daisounou khailupa 
peimoe touyu sü süloure. Etao nou teiva hinou talai tea phoue, ana tei sü 
zhitei-a baire.  
10Etao hai nghichayu mai büa bah nou nghoupoa ta-a laire, Etao hea nou 
tayuma khei büa phi süloua baire, ae khouko buyu mai hrohinou Etao hai 
athai mai büa baire.  
11Etao sü ngaopire ae choha-a leveare. Etaoye mai ashi mai bah hinou ae 
kaozhou ashi hinou Ramai nou vupapei shulai tea nou kho-e, ana khailupa 
peire nasü Etao hinou doushoa buloure.  
12“Mapaowo, Etao nou soucho soulayu sü ne nghoujü nou poulere, Eh khemai 
vei mah khesü Etao pei hi bure, Etao nou Etao vei mah khesü süloure.  
13Etao nou ne chi zümoa neye malaiwure, ae ne thaifüa tamore. Etao nou mai 
kukhe maiye sü souvea souchoro peiwure, ae Etao nou kaomo zümoyu 
tsücho-a chipao lako ashi khesü paopawure. 
14Kaozü nasü hulaiwure, ae acheche nasü veloulou hore. Checheyu nasü 
maisou ludu hinou kaodu tare, ae aveih nasü buh hare.  
15Acheche touyu sü hare, alia ashi hinou tavai talouyu maikhesü rako shiyu 
mai soua baire.”  

Mapao nou Puhvei Maitaoye Khailupa loure donou Soudayu 

Mapao nou hai khesü ngaoloure, ae kaozü nasü hayu donou leva more.  

16Veaholai maiye mai linoua soukha peire hayu sü puhnou ngaoloua khupare, 
südonou puh lah puhvei khouko nou puletaoye sü khailupa loure ae veilouyu 
sü soulai.  
17Puhnou acheche sünou khaokhayu nasü soua thouloulai, khailupa peiyu 
sünou peirü soua pfüloulai, khüngu phouyu sünou sahba soua baloulai, alia 
lekha rarou sünou pei phuyu sah soua phuloulai.  
18Puhye ngaobayu maitao, kadou sho-a hrüa buyuma, puletao nou soupfü 
khaitouyu na thaifüa puhnou puletaoye paoh sü khapeilai.  
19Teinghi palova nou poa teinghi loulova koute hrüa buyu mai hrülai nou 
puhye sü ngaopilai ae puhvei khouko ava nasü tsükhoulai. Teikhai teirü 
shisho-a veyu büa puh hai velai.  
20Mapao nou puhvei maitao hi paoe, “Enou Jerusalem hisü veloua mahmo 
souyu hisünou leda louyu mai hrülaiye vupa peilai alia khailupa peilai.  
21Alia Enou neletaoye koa vo soulai: Avei khouko ae achipao khesü teisa 
panou neletao vei soure donou neletao hi peilai. Südonou chu nou poa 
neletao nou achi zülai ae neletao vei nahmai hi sükhesü doupeilai, alia vere 
teitei hie neletao nou achi züa neletao vei nahmai ae tyaosholea hisü achi 
zülo tea doupeio.”  

Isaiah 60 

Haithai Jerusalem vei Kathe 

1Oh Jerusalem, tashuloua nou teinghi büa va khaio, daiolouzü Mapao vei 
khouko ava sü ne hinou va-a bure.  
2Tyahrü kukhe maiye sü azhi sünou holoua bailai, ana neletao vanou 
vapeilai; puhvei khouko ava sünou neletao hi bupeilai.  
3Tyahrütao nou neletao vei ava hisü velai, ae veo maitao nou neletao vei 
teiva payu hisü velai.  
4Neletao nghithou hrüpa zhukhaio, neletao vei maitao hai ki hi dakhai vere 
donou vejüa bure! Neletao vei nahpoutu khesü kadouyu hinou velai, ae 
neletao vei nahnaotumai khesü daopfü poa ve peilai.  

5Neletao nou hai khesü ngaoloua asa sholai, ae lesayu nou paohao louholai, 
daiolouzü tyahrü kukhe maitao vei nangi khesü neletao hi pfüvelai, ae zai pe 
polova hi buyu kini khesü neletao hi povelai.  
6Midi ae Ephah mai teidei hinou rachome duduli neletao vei teidei hi hupoa 
veloulai. Puletao nou Sheba teidei hinou sana ae pou kainü veihli sü pfüpoa 
velai. Maikhe mainou Mapao ye sü paosholai!  
7Kedar ae Nebaioth teidei hinou hrüyu nghitu ae zhaotu khesü posheelare 
donou neletao hi hupoa velai. Alia sükhesü Mapao jüpa soure donou 
posheelabu hinou sheela peilai. Mapao nou puhvei Rathoki sü raichoki jünou 
pa veipu sholai.  
8Teihao büa zhaopoa laiyu ae rahou büa ki hi dakhai laiyu dzüluki khesü 
thaoveie?  
9Dzüluki sütao hai kadou shoyu teidei hisünou Ramai vei maitaoye ki hi 
sapoa dakhai ve-e. Puletao nou shahu ae sana khesü pove Ramai Mapao vei 
zhih, ae Isreal maivei Amasheeo sü tsükhoure donou pove peie. Puhnou 
puhvei maitaoye sü tyahrü hrülaiye panou tsükhou loure donou soupeiwure.  
10Mapao nou Jerusalem mai hi paoe, “Vakou mainou neletao vei kivo sü 
soushu dakhai peilai, ae veo maitao nou neletao vei kuvah sü soupeilai. Avei 
lekha rarou hisü nou Enou neletaoye tudee peiwure, ana chuo Enou neletaoye 
sü zhuvea leshi peilai.  
11Hea-khei neletao vei robomü khesü houkhaitoua bubailai, sübüa tyahrü 
kukhe maitao vei veo maitao nou puletao vei kini khesü neletao hi pove 
peilai.  
12Ana neletao vei kuvah soumoyu tyahrütao sü souhazei bailai.  
13“Haosüü, chasüü ae vaosüü, alia Lebanon vaohro hinou buyu süü veikayu 
tyanou pove Jerusalem sü soushupu loulai, avei Rathoki sü souhüvei peilai, 
ae avei nuhdu nasü kathe soupeilai.  
14Neletaoye souveayu nahmai ae tyaomaitao nou tave neletaoye tsükhoua 
khurülai, ae neletaoye ngaorayu mai veishi nou tave neletao phi deiloua 

neletaoye tholai, alia puletao nou neletaoye ‘Mapao vei nuhdu,’ ae ‘Isreal 
maivei Sheeyu Ramai vei Zion Nuhdu’ tea kulai.  
15“Neletaoye sü thaowua ngaorayu, ae soushi khaiwua mai hrümoyu nuhdu 
sü panou soupu khailai more. Enou neletaoye sü dushoyu ae hüvei shoyu, 
alia teisa nou sava-a panou hrüyu sü soupeilai.  
16Tyahrü kukhe maitao ae veo maitao nou neletaoye sü pfünou lah nahye 
kiko peiyu büa nelataoye kiko peilai. Süthaisü Mapao, Enou neletaoye 
khailupa apeio, ae Isreal maivei Khoukhoulai Ramai nasüe touyu süloulai.  
17“Enou neletaoye baosahu thaosü sana nou pove peilai. Hu ae süü thaosü 
shahu ae baosahu, alia chuh thaosü hu nou pove peilai. Enou nuh teidei 
khoyu maiye panou checheyu ae kaonayu hisünou khasa-a hrülai.  
18Neletao nou taidayu pai sü choupu laimoe, ae neletao vei teidei hisü 
pepoyu ae hakayu sü ngaopu laimoe. Enou neletaoye sü kivo ali büa 
khopeilai ae vupeilai. Enou neletaoye khailupa peiyu donou neletao nou Eye 
paosholai.  
19“Teinghi nou heaki neletao vei ava nasü soupulai more, moa khouhva sü 
panou kheiki neletao hi vapei pulai more, ana Mapao Enou teisa sü neletao 
vei ava soupeilai, ae avei khouko ava sünou neletao hi teisa nou vupeilai.  
20Neletao nou veahoyu teithe taosü akhai soulaire. Khouh teinghi jünou 
veipua Mapao Enou neletao vei ava nasü teisa nou soupeilai.  
21Neletao mai hrülai nou cheche-a hrüa bailai; ae teidei sü teisa vei soure 
donou poloulai. Avei aduso nasü mai hrülai hi soungao peire donou Enou 
puletaoye shothou peie, Enou puletaoye sü soupeie.  
22Neletao vei taikayu ae lelouho kayu kihikha ali nou dushoyu tyahrü ali 
soulai. Teile macha veyu phaki, Enou haibüyu sü thasho-a nou soupeilai. E 
hai Mapao-e!”  

Isaiah 61 

Khailupa Peiyu Ko Aveih 

1Khoukhoulai Mapao nou puhvei rako sü ahi thoupeiwure, touhalai mai hi ko 
aveih paopeire donou; levea-a dopfü laiyu maiye souveih peire donou, vakou 
nüpoa tayu maitaoye phapeire pao sü peire donou, Mapao nou Eye doloure 
alia Eye seitawe.  
2Mapao nou aetou peiyu mapo, ae Ramai nou khüngu phou peire teithe sü 
shapao peire donou, ae levea-a dopfülai maiye sousava peire donou,  
3Zion hinou dopfü buyu maitao hi vounai thaosü pouparaizhao peire donou, 
levea-a buyu na thaosü savayu pove peire donou, dopfüa buyu thaosü 
paoshoyu pove peire donou Mapao nou Eye doloua seitawe. Puletao 
hai Mapao nou shokhai touyu süübe ali bülai, puletao nou acheche nasü 
soulai, alia Mapao nou soukhai touyu vahtao donou puhye sü paosholai.  
4Daoh nou soushi khaitouyu nuhdu khesü puletao nou soushu dakhai loulai.  
5Avei maitaore, vakou mainou neletao vei kuvah sü soulai. Puletao nou 
neletao vei zhaokhome sü khopeilai, ae neletao vei dou, lao alia kipei khesü 
soupeilai.  
6Alia neletaoye sü Mapao vei napao maitao, Ramai vei kilai maitao tea nou 
sülai. Tyahrütao vei kini khesü neletao nou toulai, ae puletao vei nangi khesü 
neletao vei kathe soulai.  
7Neletao nou hraongu ngaoyu sü akhai soulaire. Neletao nou lah neletao vei 
teidei hisü hrülaire. Neletao nou kini sü deida ngaopu loulai, ae neletaoye sü 
teisa panou sava-a hrülai.  
8Mapao nou paoe, “Enou kaozü nasü jüpa-e, ana taidayu ae maiye souvea 
souchoroyu nasü ngaora-e. Enou avei maitao hisü louchelou veiyu buu nasü 
peilai, ae puletaoye koa teisa vei soure donou vo soupeilai.  
9Puletaoye panou tyahrütao hrohinou zhih takayu mai nasü panou soulai. 
Maitara linoua puletaoye ngaoyu maiye sü panou puletao haiMapao nou hra 
peikhai touyu maitao-e tea panou süloulai.”  
10Mapao zhih hinou E asa sholai, avei hrümai teitei nou poa Ramai hinou 
asalai, daiolouzü shinghire maiye poupatou ae sabanü aveih thoupeiyu 

büa Mapao nou Eye khailupa peiyu sabanü noupeie, ae acheche sabanü nou 
banou peie.  
11Daiolouzü dei hinou vupou paopayu büa, ae kipei hi taimou thoukhai touyu 
sü paopayu büa Ramai Mapao nou puhvei maitaoye khailu peilai, alia tyahrü 
hrülai nou puhye sü paosholai.  

Isaiah 62 

1Zion nou veilouyu sü teithepayu büa ae Jerusalem ye khailupa peiyu nasü 
meivabvü büa valou mo koute, honapaiye donou E ngasou bulai moe.  
2Oh Jerusalem, tyahrü kukhe taonou nenou veilouyu sü ngaolai, ae veo 
maitao nou nevei kathe sü ngaolai. Neye sü zhih ashu ali nou kulai; 
Mapao nou zhih sapeiyu nasü nou kulai.  
3Ne hai veishoyu vepeirü ali büa Mapao vei bah hinou bulai.  
4Neye sü “Thaowua tayu pai” tea sapulai moe, moyuma neye “Hulaiyu pai” 
tea kupulai more, ana neye sü “Asah sü honapai-e,” ae nevei füdei sü 
“Shanghi soulouyu Pai,” tea kulai. Daiolouzü Mapao nou neye jüpa-e, alia 
nevei füdei nasü puhnou maipu ali büa khopeilai.  
5Khemainah ali nou loumainah aliye nalouyu büa neye Sou-apeio nou neye 
naloulai, alia shilaiyu nanou nghilaiyu naotupaiye donou asayu büa nevei 
Ramai Mapao nou neye donou asalai.  
6Oh Jerusalem, nevei kivo vahi Enou reihkhaomai khaipei khaitoue, 
puletaoye sü panou hea-khei-a ngasou buso. Mapao hinou buyu maitao, 
thaokhai toumoa vah soua bulo, asosouo.  
7Alia Jerusalem hai soushupu loua panou deiphao maiye paoshomo koute 
puletaoye panou asosouo.  
8Mapao nou haibüa chaachou souwure, ae puhvei khouko nou haibüa soulai: 
“Neletao vei shinamara khesü panou neletaoye ngaobayu maitaoye toupu 
khailai more, alia vakou maiye panou neletao nou teroua soukhai touyu 
thoudzü khesü toupulai more.  

9Ana hai khesü soupfüa pojü khaitouyu maikhe mainou toulai, ae Mapao ye 
paosholai; alia hai khesü pove jükhai touyu maitao nou avei Rathoki hinou 
tousolai.”  
10Jerusalem hi maitaore, nuhdu hinou vakou tapalo, maikhe maiye panou 
dakhai vere donou ludu sü soukhaio! Ludu adu sü soulou khaio, ludu hi buyu 
chuh khesü soushee-o, mai khemaiye panou süloure donou ludu hi shee ali 
soukhai peio.  
11Mapao nou deiphao kainghou adai hi haibüa shapaowe: “Jerusalem hi 
hrüyu maitao hi haibüa paopeio, Mapao nou neletaoye khailupa peire donou 
laire, puhnou khailupa peikhai touyu maitaoye sü koa salaire.”  
12Neletaoye sü “Ramai vei Sheeyu Maitao,” ae “Mapao nou khailupa peiyu 
maitao” tea kulai. Jerusalem ye sü “Ramai nou Leshiyu Nuhdu” ae “Ramai 
nou Thaolai moyu Nuhdu” tea nou kulai.  

Isaiah 63 

Tyahrütao Peihi Mapao nou Veilouyu 

1“Edom hinou velouyu nasü thaoge? Bozrah nuhdu hinou sabanü homarayu 
tyanou tutoupoa khouko pfüsho-a taveyu nasü thaowe?” “Hai nasü Mapao-e, 
khouko bushoa khailu peire, ae veilouyu sü paosü peire donou tavewe.”  
2“Nevei sabanü sü daisounou darkhadzü süyu maivei sabanü büa 
homarawe?”  
3Mapao nou chila peie, “Enou tyahrü khesü darkha dzü süyu büa deipei, ae 
mai linoua Eye soukha moe, Enou puletaoye sü avei lekha-rarou hinou 
deisasa peie, südonou puletao vei zhe nou avei sabanü sü zhe dawure.  
4Daiolouzü Enou avei maitaoye khailu peire teile sü vere, ae puletaoye 
ngaobayu maitaoye khüngu phoure teile-a vere.  
5Enou zhu veyu phaki, mai linoua Eye soukha peire mai ali-a hakhaie, Esü 
khupare, ana avei lekha nasü nou Eye soukhoupu peia Enou veilouyu nasü 
ngaoloue.  

6Avei lekha nasü nou pfüa Enou tyahrü taoye sü taidei sasa peire, ae avei 
rarou hinou puletaoye sü soushikhai peiwure. Enou puletao vei hriyu zhe 
sünou deiphi hisü lazü peie.”  

Mapao nou Isreal Maiye Zhuvea Leshi Peiyu 

7Enou Mapao vei tobai soumoa leshiyu paolai, Mapao nou Etaoye donou 
soupei khaitouyu teitei donou, ae Puhnou veisho-a Israel maiye zhuvea leshi 
peiyu ae tobai soumoa leshi peiyu donou Enou puhye paosholai.  
8Mapao nou paoe, “Puletao hai avei maitaoe, hakilia ahi puletao nou dalai 
moe.” Südonou puhnou puletaoye sü veahoyu hinou khailupa peiwure.  
9Puletao nou veahoyu hinou khailupa peiyu hai rakivamaiye seive khailupa 
peimoe, ana Mapao puh vuzünou tave khailupa peie. Puhvei leshi zhuvea 
sünou puletaoye khailupa peie. Latayu teithe teile teitei hi puhnou puletaoye 
sü süthaisa-a tapeie.  
10Ana puletao nou puhye khaitya-a dure, alia puhvei sheeyu rakoye sü le 
souvea peie. Südonou puhnou puletao vei ngaobamai souloua puletaoye reih 
soue.  
11Süthaisü puletao nou raichoki puhvei kilaiwo Moses vei teile nasü licho 
loure, ae puletao nou haibüa noue, “Puhvei maitaoye zaidu hinou sa-a 
kachopa peiyu Mapao sü daiki vetare? Puhvei maitao hi puhvei rako 
thoupeiyu Mapao sü daiki bue?  
12Moses bah zhoulo nou koa tapeiyu Mapao, teisa puhvei zhih aveih aduso 
panou ngaore donou puletao nghoujü nou zai dzü soukoro peiyuna,  
13zai dzü thoushoyu hinou puhvei maitaoye sata-apeio puhsü daiki bue?” 
Vünai hinou rhei ali nou tayu büa puletao hai phi süloulai moe. 
14Kikhaorü taoye deikho hinou sa-a tayu büa Mapao vei rako nou puhvei 
maitaoye panou so-chaoyu sü peilai. Puhvei aduso ae khouko ava nasü panou 
ngaore donou puhvei maitaoye sü süthaisa-a tapeie.  

Zhuvea Peire donou Veachi Paoyu 

15Raki hinou ae nevei sheeyu alia khouko ava buh hinou Etaoye zhukou 
peikhaio. Nenou Etaoye licho peiyu ae nevei khouko sü daiki vetare? Nenou 
Etaoye zhuvea leshi peiyu sü kalova vetare? Etaoye ngaipeiso.  
16Daiolouzü ne sü Etao puo-e. Etao poupaoh Abraham ae Jakob sü Etao nou 
ngaomoe, ana Mapaowo, ne louzü Etao vei puo-e, Etaoye tobai soumoa 
khailupa peiyu nasü ne baie.  
17Oh Mapaowo, ne daisounou Etaoye panou nevei ludu hinou tamah tamo 
tawe? Ae Etao vei le sü daisounou soukhousho peiwua neye panou ngaopilou 
moge? Nevei kilai maitao donou ae teisa nou nevei mai soua buyu maitaoye 
donou zhuvea Etao hi dakhai vepeio.  
18Phajü touli hai nevei sheeyu maitaoye sü ngaoba mainou hulaiwure, 
puletao nou nevei sheeyu Rathoki nasü taisasare.  
19Nenou Etaoye sü bakha ali-a khasa-a hrümoyu büa soupeiwure, ae Etao hai 
nevei mai moyu büa soupeiwure.  

Isaiah 64 

1Ne daisounou ratei sü souphaloua nou takou peimoe? Nenou sübüa takou 
peilouzü deichi khenou ngaoloua ne nghoujü nou pingulai,  
2ae puletao sü mei pei nou dzü shaoka khaitouyu nasü mei southou deitutu 
peikhai-e, dzü kotaotaoyu büa pingulai. Südonou tave nevei khouko sü nevei 
ngaoba maitao hi ngaopei khaio, ae tyahrütaoye ne nghoujünou pa ngaopi-a 
ngukhaio!  
3Etao nou ne vere vuzhi moa buyu teile hinou nenou tave ngaopiyu ae 
khupayu vah haso khesü soupei khaie, deichi khenou ngaoloua ngaopi shore.  
4Daoh nou zhou koute hai neye louche-a nevu reih-a buyu maitao hi haibüa 
vah haso soupeiyu Ramai kukhe ali-a ngaomo hie ae chou-a choumo hie.  
5Acheche nasü sounü pfünüa buyu mai ae nenou jüpayu ludu hi tanüa tayu 
maiye sü nenou soukha peie. Ana Etao nou mahmo sü soua laiyu donou 

nenou Etaoye lekhare, anou nenou rarou-a buyuma Etao sü daoh raichoki 
nou zhou koute sü kaomo zümoyu vah haso khesü soukhaikhai-a bubaire.  
6Etao mai hrülai nou sheemore, ae Etao nou acheche vah souyu teitei-a 
sheemoyu sah ali büre. Etao mai hrülai sü süünghou ali büa paitare, ae Etao 
vei mahmo sünou Etaoye sü teikhai nou süünghou hülaiyu büa hüpoa tare. 
7Mai linoua ne zhih sü kumore, ae mai linoua ne hisü tave soukha peio tea 
paomore, daiolouzü nenou Etaoye sü mahmo souyu donou thaokhaiwua 
tuchü tare.  
8Sübüyuma, Oh Mapaowo, nenou Etao vei puo sü baie, Etao louzü konai baie, 
ne sü nailee souyu nasüe. Etaoye sü nenou soupeia baie. 
9Südonou Oh Mapaowo, Etao pei hi rarou peisou baio, ae Etao vei mah sü 
teisa nou licho peiso. Etao sü nevei mai baie, Etaoye zhuvea peio. 
10Nevei sheeyu nuhdu khesü radeiki vitare; Jerusalem hai soushi khaiwua 
mai pahatare.  
11Etao vei sheeyu ae hüvei shoyu Rathoki, raichoki Etao poupaoh maitao nou 
neye paoshoyu ki nasü mei nou deihawure. Etao nou sava-a nou jüpa-a buyu 
buh veishi sü souhawure. 
12Oh Mapaowo, haibüa buyuma ne ngasoua bulai hivu? Ne Etaoye donou 
halia soupei moa panou Etaoye veahopu laihivu?  

Isaiah 65 

Khaityayu Maiye Ramai nou Tudeire 

1Mapao nou paoe, “Enou avei maitao vei veachi sü kei peilai tea bue, anou 
puletao nou veachi paomoe. Enou puletao hi ngaopeilai tea bue, ana puletao 
nou Eye phoumoe. ‘E hai hi bue; Enou neletaoye soukha peilai’ tea pao-a 
buyuma tyahrü nasünou ahi veachi paomoe.  
2Enou hea majü abah lapoa avei maitaoye kho-a buyuma, puletao hai 
lahdosoua ae kaomoyu ludu hisü ta-a baiwe.  

3Puletao hai anghoujünou alekha sü daipa pei koutewe. Puletao nou kipei 
kinou ae naichuh nou soukhai touyu posheelabu hinou kainüvei pou khesü 
posheela peiwe. 
4Puletao hai khei kinou ae mai ngaomoyu phaki nou khü hisü taho thaimai 
rakoye chakulai tea tawe. Puletao nou sheemoyu vosou tou-e, ae vakou 
maivei rah ashitaoye posheelayu theadzü khesü kewe. 
5Süthaisü puletao nou maikhe mai hi haibüa paoe, ‘Etao hinou tavai talo! 
Etao hai sheesha touwe, neletaoye panou deilou shie-e!’ Sübüyu maitao hai 
Enou zhuthou louhoe, avei lekha sü puletao hi nghikhailai moyu mei büa tao-
a panou bulai.  
6“Enou neletaoye sü souhpeilai tea ale lachewure, alia zhukhaio, sükhesü 
anghoujünou rükhaiwure. E ngasou bulai moe, ana Enou puletao nou soupfü 
khaitouyu khesü paoh khapeilai.  
7Puletao nou ae puletao vei paipaoh maitao nou soumah pfümah khaitouyu 
noupu paoh khapei chelai. Puletao nou cheche moyu ramaiye deichi hinou 
kainüvei pou ae theadzü khesü meidei-a posheela peiwe, ae Eye ngaophou 
moa Eye paoshi-e. Südonou Enou puletaoye sü puletao nou soupfü khaitouyu 
vah haso thaipfüa soupeilai.”  
8Mapao nou haibüa paoe, “Mai taralia darkhabe aveih nasü vi moe; vire 
thaosü, süna hinou darkha shithou hailoua darkhadzü sülouwe. Sübütoua E-a 
avei maitaoye sü souhakhai toulai moe, avei kuvah soua buyu maitaoye sü 
Enou khailupa peilai.  
9Enou Judah vei khü hinou hrüveyu Israel maitaoye shiha peilai, ae 
puletaoye panou avei teidei taosü kaathao loulai. Enou dolouyu maitao, avei 
kuvah souyu maitao nou füdei sühisü hrülai.  
10Puletao nou Eye tholai, alia puletao vei zhaotu ae nghitu khesü teinghi 
loulova buyu Sharon Deikho hinou ae teinghi palova buyu Akhor (Veayu 
Deikho) hinou khopoa panou pou tou-a bulai.  

11“Ana Eye thaowua tayu neletao louzü tyakulai, avei sheeyu Zion Deichi 
naye ngaophou moyu maitao, kaozhou aveih phouta-a Gad ae Meni raye 
thotayu maitao louzü,  
12Enou puletaoye panou ssü shishoa thailai, daiolouzü Enou puletaoye kuyu 
phaki, puletao nou chila peiba-e, ae Enou puletaoye chayu phaki, puletao nou 
apai sü keipei bae. Puletao hai achi zülai moe, tea nou vah ashi nasü souta-a 
baie. 
13Südonou Enou puletao hisü paowe, ‘Eye tho-a achi züyu maitao louzü 
panou touvali ae sovali soulai, ana puletao louzü panou houzüa bulai. Avei 
maitaoye panou vasa-a hrülai, ana puletao louzü hraongu pfüa bulai.’  
14Avei maitaoye panou lesa-a lou soulai, ana puletao louzü panou dopfüa kra-
a bulai.  
15Neletao vei zhih sü Enou dolouyu maitaoye donou chaa ngaoyu mai tea 
kulai. Khoukhoulai Mapao, Enou neletaoye sü southawulai, ana achi züa 
buyu maitaoye sü Enou zhih ashu ali sapeilai.  
16Süthaisü teidei sühi maitaralia shiha khoyu maisü checheyu Ramai nou 
shiha peilai, ae maitaralia chaachou souyu maisü checheyu Ramai vei zhih 
nou poa chaachou soulai, daiolouzü raichoki veahoyu khesü lata-a bailai alia 
ngaia bailai.”  

Teideiphao Ashu Soupeiyu 

17Mapao nou paoe, “Enou raki ae deiphao ashu soupeilai; raichoki buyu 
nakhesü lichopu khailai moe.  
18Enou soukhai touyutao donou teisa sü asalo ae lesalo, daiolouzü Enou 
Jerusalem ashu nasü panou sava shore donou soupeilai, ae puhvei maitao 
nou lesalai.  
19E-a Jerusalem ae sühi buyu maitao donou asalai. Sühisü krayu pai ae 
veahoyu kho sü choupu laimoe.  

20Nahpumai toua sühisü thailai moe, moa tsümaitao-a hrüh hrüche moyu sü 
soulai moe. Po kaihli payu mai sü nahle hi-e tea nou polai. Po kaihli pamoa 
thaitayu maitaoye sü Enou tudee peiwe touyu shee soulai.  
21-22Maikhe mainou ki soua sühisü puletao nou bulai, mai kukhe mainou 
bulouyu sü panou soulai moe. Puletao nou rashibe khesü shothoulai alia 
sütao vei rashithou sü puletao nou haitoulai, mai kukhe mainou toulai moe. 
Avei maitao hai süübe büa hrüh sholai, ae puletao nou soupfü khaitouyu 
teitei hinou asayu sü ngaoloulai.  
23Puletao nou soupfüyu vah teitei sü kaozhou veia souloulai, ae puletao vei 
nahmai khesü kaozhou ashi panou daolai moe, Enou puletaoye alia puletao 
vei tyaosholea hi-a vere teithe teitei hinou shiha peilai.  
24Puletao nou ahi veachi paoche moa bukinou Enou puletao vei akho nasü 
noupeilai.  
25Lakhao ae zhaotu khenou koa touzholai, chipeikhaodu sünou kikhaorü büa 
pounghou tou-a bailai, alia nghou khesü maiye soushipu laimoe. Avei sheeyu 
Zion Deichi hisü maiye soushiyu ae hashi khesü bupulai moe.”  

Isaiah 66 

Mapao nou Tyahrütaoye Chikuyu 

1Mapao nou paoe, “Raki hai avei vebue-e, ae deiphao hai Enou phi taiyu bue. 
Kabüyu ki tyanou neletao nou Eye donou soupeilai touwe, ae kabüyu buh 
hisünou Eye panou hrülai touwe?  
2Teideiphao teitei sü Enou soupeie! Tainoutou soua ae ledalouyu maitao, ae 
Eye ngaopi-a achi züa buyu maitaoye sü Enou zhu peilai.  
3“Maikhe mai hai lahkuku nou jüpayu hisü tare. Puletao nou chode ali 
dathaloua posheela peiyu moyuma maiye dathaloua posheelayu mai sü 
raibüa baie; zhaotu ali poa sheelayu moyuma sei ali ngu rashaloua 
posheelayu na-a kheihao baie; mai ali nou thoudzü vei posheela peiyu na ae 
vo zhe nou poa sheelayu na-a zhotou baie; kainüvei pou nou licho loure 

donou poa sheelayu na ae bashara hi veachi paoyu na-a zhobütoua baie. 
Puletao nou sheemoyu vah khesü soua rathoyu nasü jüpa tare.  
4Südonou puletao nou ngaopi-a buyu veahoyu khesü Enou puletao hi pove 
peilai, daiolouzü Enou puletaoye kuyu phaki mailinoua Eye chila peimore, 
Enou puletao hi chi paoyu phaki puletao mai linoua keipei moe, ana puletao 
nou anghingao hisünou vah ashi sü soure, ae Enou jüpa moyu nasü doloure.”  
5Mapao ye ngaopi-a puh chi züa buyu maitao, puhnou chi paoyu sü keilo: 
“Neletao nou achi züa buyu donou neletao thaihou jürai kamai nou neletaoye 
ngaoralai, ae neletaoye ngaophou moa haibüa konüa paolai, ‘Mapao ye 
panou puhvei aduso nasü pongao khaio, ae neletaoye khailupa peikhaio, 
sükulouzü neletao nou vasa-a buyu sü Etao nou ngaoloulai.’ Ana puletaoye sü 
panou hraongu ngao-a bailai.  
6Nuhdu hinou pai chisho-a rayu ae Rathoki hinou shusoua raoyu paisü kei 
khaio! Pai sükhesü Mapao nou puhye ngaobayu maitaoye tudee 
laiyuMapao vei pai kho-e.  
7“Avei sheeyu nuhdu nasü naotumai ali nou nah nare teile vemo jünou ae 
khya soukhai moa nou nah nalouyu büa bailai.  
8Mai taralia sübüyu sü ngaoho ngaomo hie ae chouho choumo hie? Zion hai 
phasho-a vealai more, honapai nou tyahrü ali nakou peilaire.  
9Enou avei maitaoye panou nah nare teile ngheikou khaitoua panou nah sü 
nalou paimoe tea neletao tsü choso” tea Mapao nou paoe.  
10Jerusalem ye koa asa zholo; honapaiye leshi-a buyu mai hrülai, honapai 
vanou savalo! Honapai donou dopfüa buyu mai hrülai; honapaiye koa asalo!  
11Nahmaitou ali nou pfü naodzü naoyu bütoua neletao nou honapai hinou 
sava-a hrülai.  
12Mapao nou paoe, “Enou neletaoye sü panou vasho-a hrülai; tyahrü kukhe 
maitao vei kini khesü thekhai toumoa küa buyu reidzü büa panou neletao hi 
küve loulai. Neletaoye sü pfü nou nahmaitouye leshi shopoa nakephao hinou 
daopo peiyu büa kiko peilai.  



1681 

 

 
   Sheeyu Baibel 

© 2009, Bible Society of India. 
 

 
 

 

13Pfümai ali nou nahmaiye sousava peiyu büa Enou neletaoye sü Jerusalem 
hinou sousava peilai.  
14Neletao nou haibüyu khesü vepayu ngaolouyu phaki asasholai; ae neletao 
nou dusho palai. Süthaisü Mapao Enou achi züa buyu maiye sü soukha peilai, 
anou Eye ngaobayu maitao hisü avei lekha rarou nasü bue touyu neletao nou 
süloulai.”  
15Mapao nou lekha-a rarouyu maitao hisü mei koa velai, ae puhnou rheiluki 
nasü teikhai teirü ashi koa pfüloua velou puletaoye sü tudee peilai.  
16Puhnou mei ae khoche nou poa deiphao hi mah souyu mai hrülaiye sü 
tudeelai, alia mai taoliye sü southawulai.  
17Mapao nou paoe, “Cheche moyu raye thore donou soushee khaitoua buyu 
maitao, süü chuh thore donou tayu maitao, alia sheemoyu touso (vosou ae 
zhaosou) toua buyu maitao vei teile akhai soure sü ngheire. 
18Enou puletao vei vah haso ae tsüle sü süwe. Enou tyahrü hrülaiye save 
jüloure donou velai. Puletao nou tave jülouyu phaki, puletao nou avei 
khouko sü ngaolai,  
19alia Enou puletaoye tudeere donou vewe touyu sü süloulai. “Ana Enou 
puletao hrohinou kamai-a khailupa peilai, ae puletaoye panou avei zhih 
choumoa buyu maitao hi, ae avei khouko ngaomoa kadou sho-a buyu 
tyahrütao: Spain, Libia ae Leidia, voulou poveih shoyu maitao, Tubal ae 
Grees maitao hi avei zhih ae khouko khesü panou paosü peilai.  
20Süthaisü Israel mainou thoudzü vei posheelayu nasü sheeyu bvü 
hinou Mapao vei ki hi pove peiyu büa tyahrütao hinou neletao vei thaihou-
jürai mai hrülaiye sü Mapao hi posheela peiyu ali soua rhei phaonou, rheiliki 
hinou, rheisüh phao hinou ae racho phao hinou pfüa avei sheeyu deichi 
Jerusalem hisü veloulai.  
21Enou puletao kamai-a panou napao mai soulai ae kamai-a panou Levi mai 
soulai.  

22“Enou soupeiyu raki ae deiphao ashu nasü büa neletao vei tyaosholea ae 
neletao vei zhih sü anghoujünou bukou telai.  
23Khouh Ashu vei khonüh sasü ae Soteithe sasü deiphao mai hrülai nou 
Jerusalem haihi tave Eye tholai” tea Mapao nou paoe.  
24“Puletao nou vakou tapayu phaki Eye khaityayu maitao vei thaiphao sü 
ngaolai. Puletaoye touyu shikhao khesü thaikhai toulai moe, ae puletaoye 
deiyu mei sü nghikhailai moe. Puletaoye sü maikhe mainou ngaoloua ngaora 
sholai.”  

Jeremiah 

Jeremiah 1 

Jeremiah 

1Larübvü haina hai Benjamin teidei hi buyu Anathoth nuhdu hinou napao ali 
sou-a buyu Hilkia nahpoutu Jeremiah veie.  
2Mapao vei chipaotao sü Amon nahpoutu Josiah nou veo soulouyu po kiasü 
payu teile hinou paopeie,  
3ae Josiah nahpoutu Jehoiakim nou Judah hi veo souyu po kiali koute 
louzü Mapao nou vuh alaosou chi paopeie. Süna po vei khouh angou teile 
hinou Jerusalem hi maikhe maitao hai hukhamai soua nükhai loure.  

Jeremiah ye Kulouyu 

4Mapao nou ahi paoe,  
5“Enou neye hrirai peimo jünou, Enou neye doloure, alia ne namo nghoujü 
nou Enou neye pa deiphao teitei hi rachipaola mai ali soure donou 
dopawure.”  
6Enou chila peie, “Khoukobu Mapao, E sü nahle hie, ae chi paolou sümoe.”  
7Ana Mapao nou ahi paoe, “E nahle hie tea paoso, daiolouzü Enou neye 
seikhai touyu maitao hisü nenou talai, ae Enou neye paokhaio tea kharochi 
peikhai touyu taosü puletao hi nenou paolai.  
8Puletaoye ngaopiso, daiolouzü Enou neye vupeilai. Mapao Enou haisü 
paowe.”  
9Süthaisü Mapao nou puh bahsü topalou-a amü hi deiloua haibüa paoe, 
“Keilo, Enou neye panou paore chipao sü ne hi paopeilai. 
10Zhukhaio, Enou zhou teithe neye panou teidei ae vemai hrülaiye phaopa 
laiwure, souhawure ae khilaiwure, soushupei ae soula peire donou buh 
thoupeiwure.”  

Zho Ahai Ngaoyu 

11Mapao nou ahi noue, “Jeremiah, ne dai ngaoge?” Enou chila peie, “Almond 
süübo ali ngaoe.”  
12Mapao nou paoe, “Süsü cheche-e, ae Enou avei chipaotao sü vete loure 
donou zhu-a bue.”  
13Mapao nou ahi paopue, “Ne dai dai ngaowe?” Enou chila peie, “Reikou nou 
lee ali hinou dzü kopa-a buyu Enou ngaoe.”  
14Puhnou ahi paoe, “Reikou nou soushi souhayu nasü kokou teidei veishi hi 
raoloulai,  
15daiolouzü Enou reikou nou buyu tyahrü hrülaiye sü tavelou tea kuwe. 
Puletao vei vemaitao nou taveloua Jerusalem vei robomü hinou ae bouvo 
pehao, ae Judah nuhdu teitei hinou puletao vebuh sü soushu paloulai.  
16Enou avei maitaoye sü tudee peilai, daiolouzü puletao nou Eye thaowu-a 
rah kukheye posheela peitare, alia bahnou souyu bashara sü thotare.  
17Jeremiah, ne tashuloua Enou ne hi paopeiyu chitao sü taho puletao hi 
paopeio. Chuo ne puletaoye ngaopiso. Nenou puletaoye ngaopi louzü, Enou 
ne hi puletao jünou ngaopi puyu sü peilai.  
18-19Zhukhaio Jeremiah, teidei haihi buyu mai hrülai, süolouzü Judah hi 
vemaitao, vah adu pfümaitao, napao maitao, ae mai hrülai nou neye 
motoulai. Anou zhou Enou ne hi veiloure khouko sü peilai. Sübüa puletao 
nou ne pei hi veiloulai moe, daiolouzü Enou neye vupa peiloure donou salai 
peilai. Mapao Enou haisü paowe.”  

Jeremiah 2 

Ramai nou Israel maiye Kikoa Salai peiyu 

1Mapao nou ahi paoe,  
2Ne taho Jerusalem maitao hisü Mapao nou haibüa paowe tea paokhaio, 
“Nevei nahlea buki lesha, nenou aki veraiki vei leshi nahai nenou radeiki 
hinou ae shinamara thoumoyu buhtao hi nenou athaifü tayu Enou ngaimoe.  

3Oh Israel, ne sü avei baie; neletao hai avei sheeyu nasüe. Enou neletaoye 
souveayu maitao hisü veahoyu ae hakayu sü seive peie. Haisü Mapao Enou 
paowe.”  

Israel Maitao vei Paipao Maivei Mah 

4Jakob vei tyaosholea alia Israel maitaore, Mapao vei chipao keilo. 
5Mapao nou haibüa paoe: “Neletao vei puopao maitao nou Ahi dai mah 
dukalaige? Puletao daivanou ahinou tarei tawe? Puletao hai komoyu bashara 
khesü tho tare ae lah puletaoye sü muh souhawure.  
6Puletao nou Eye lichopei moe, Enou puletaoye Ejipt hinou vupaloua mai nou 
hrümoyu ae tayu koute talaimoyu, sünghou pounghou tsümoyu, ngaopi 
shoyu ae hakalou veiyu veidu teitei hi-a Enou puletaoye sa tapeie.  
7Enou puletaoye tophayu buh hi savepeie, buh sühi thoudzü ae havei teitei sü 
puletaoye panou ve touso loure donou save thoupeie. Sütoukhaia puletao nou 
avei teideitao sü souzhaire ae soushiwure.  
8Napao maitao nou haibüa paolou moe, ‘Mapao sü daiki bue?’ Avei napao 
maitao nou Eye sümoe. Teidei khomaitao nou Eye hailoua baire; Rachipaola 
maitao nou Baal zhih hinou rachi paotare, ae halia viyu hayu basharatao sü 
thotare.  

Mapao nou Puhvei Maitao Pei hi Chikuyu 

9“Südonou Mapao Enou neletao pei hi tsühlai, ae neletao vei tyaonah maitao 
pei hi-a tsühlai.  
10Teinghi loulo Saipras zaipeidei hi taho zhukhaio, ae teinghi palo Kedar 
teidei hi kamai-a seitakhaio. Haibüyu vah khesü buh likihia vepa khaimo hie.  
11Maihrüh talinoua puletao rah hai chechemoyuma puletao vei rah datayu 
buwu? Ana avei maitao nou puletaoye souposhu veisho peiyu Ramai naye sü 
hazholia moyu basharaye pothou leawure.  
12Südonou Enou ratei hisü ngaopi-a ngukhaio tea kharochi peie, haidonou 
khupa-a ngaopilo,  

13daiolouzü avei maitao nou mah ashi ahai souwure; puletao nou Eye sü 
thaowure, hriloure dzüla nasü malaiwure, ae puletao nou lah dzükhao sü 
heloure, süsü dzü tsüta-a bailaiyu dzükhao baie.  

Israel Mainou Chili Cheche moyu vei Thou 

14“Israel mai hai mai vei qila moe; Puh hai qilamai sou-a na moe. Sükumo 
louzü daidonou puhye ngaobamaiye panou thaihuwe?  
15Puletao nou khaosouveo büa puletao pei hi shusou raloure; puletao nou 
puhvei teidei sü radeiki soupeiwure, ae puhvei nuhdu khesü soushiwure, 
sübüa panou mai lia hrümore.  
16Süpei hinou, Memphis ae Tahpanhes mainou ne pei hi vepeirü sü 
souphewure.  
17Neletaoye süthaisa-a ta peiyu neletao vei Ramai Mapao, Eye neletao nou 
thaoyu vanou veahoyu haitao sü lah neletao pei hi povelou baie.  
18Neletao nou Ejipt hi dakhailou Nail rei hinou dzü ke louyu vanou dai viyu 
ngaolouge? Asaria hi tave Euphratis rei hinou dzü ke louzü dai viyu 
ngaoloulai tea tsüchowe?  
19Neletao vei ashi nasü nou neletaoye tudee peia bailai, ae neletao nou 
ahinou thaikhai tayu vanou neletaoye züpeia bailai. Neletao nou neletao vei 
Ramai Mapao Eye thaowu-a ae Eye pi moyu hai kazhou koute shi-e ae vea 
sarou touyu sü süloulai. Haisü Khoukhoulai Ramai Mapao Enou paowe.”  

Israel Mainou Mapao ye Thobayu 

20Khoukobu Mapao nou paoe, “Oh Israel maitaore, neletao nou achi zübae ae 
Eye thobae. Deichi kuyu hinou ae süübe phi khonou neletao nou khakha-a 
tounah hrüloure vei rah sü thotare.  
21Enou neletaoye dopa louyu darkhabe sou-a thoutai aveih nou shothou peie. 
Ana neletao hai rekou vei darkha tyashi datare! Neletao hai tah-ratayu ae 
muh hayu darkhabe ali soutare.  
22Neletao hai veikayu sabon nou poa dzükhüyuma neletao hi ashi nasü 
khülailou hore.  

23Ewo hashi nyamoe, Ewo Baal thaifüta moe tea neletao nou kabüa paolou 
khailai? Deikho hinou neletao nou mah souyu sü zhukhaio; neletao nou 
soupfüyu vah khesü zhukhaio. Neletao hai reshi sho-a laiyu racho ali büre,  
24rekou nou hrüyu racho ali nou radeiki hinou tua laiyu kure. Pra phouyu 
rachokü aliye thaonou nulou laige? Puhye phouyu mainou tatei khaimoa lapa 
soua nou ngaolou süe.  
25Ne phikha patamo koute moyuma ne raoqulu thekeimo koute rah kukheye 
thaihua laisu baio. Ana nenou haibüa paoe, ‘Moe, E thaikhailou shire, 
daiolouzü E vakoumai rahye leshi loure, ae chuwo thaikhailou shire, puhye 
thaifü ta-a bailai.’ ”  

Israel Maiye Souvea peire Zü 

26Mapao nou paoe, “Maivei vaomai aliye nülouyu phaki, haongu ngaoyu büa 
Israel maitao sü haongu ngaolai — puletao vei vemai ae vah adumaitao, 
napao maitao ae rachipaolayu maitao sü haongu ngaolai.  
27Puletao nou süübe aliye nou ‘Apuo-e ae chuh aliye nou Apfüe’ tea paoyu 
mai hrülaiye sü hraongu ngaolai. Daiolouzü neletao nou ahi tavelou moa 
ahinou tarei tala tare. Ana neletao nou kaozhou ashi daoyu teile hisü Eye nou 
tave khailupa peio tea kholai.  
28“Ana neletao nou lah soulouyu rah taosü daiki vetare? Neletao nou veahoyu 
phaki, puletao nou soulousüe toulouzü, puletaoye panou tashu loua neletaoye 
khailupa peio, daiolouzü Oh Judah, neletao vei nuhdu buyu jünou poua rah 
khesü bumowu?  
29Neletao daidonou apei hi nolealeage? Daidonou neletao apei hi vamo-a Eye 
duwe?  
30Hakonou E neletaoye tukha baire. Puletao nou achi zübare, zhaipou 
shishoyu khaosouveo ali büa neletao nou rachipaola maitao sü southare.  
31Oh Israel maitaore, Mapao vei chipao sü lenoua keilo. Israel maitao 
nghoujü nou Esü komoyu dei ali büa baidou? Mo-a zhitei touyu teidei ali 

bübaivu? Süku molouzü daidonou avei maitao nou Eye lia lahdo soua bailai, 
ae ahi dakhai vepulai moe tea paowe?  
32Loumainah alinou puhvei sabanü moa pfüa nghire puhvei zhusana khesü 
ngailou veiwu? Ana avei maitao nou Eye teile taoli hai ngaiwu baire.  
33Neletao nou kabüa neletao vei jüpa maiye thaihulai touyu sü neletao nou 
süwe. Sübüa ashi shilai naotumai ali koute nou-a neletao zhai ngaoloua 
puletao tsülou lousüe.  
34Neletao vei sabanü vasü mai ashi maivei zhe moa mai aveih mai ae touha 
soha mai zhe nou dana khai toure. “Ana haibüa buyuma,  
35neletao nou haibüa paoe, ‘Ehwo halia soumah moe; Mapao nou Etao pei hi 
lekha rarou more.’ Ana MapaoEnou neletaoye sü haibüa paoyu donou neletao 
pei hi chi kulai. 
36Neletao daidonou le hobü haibüge? Asaria mai nou neletaoye haongu 
soupeiyu büa Ejipt mainou neletaoye sü haongu soupeilai.  
37Sükisü neletao nou haoleyu donou bahnou pei holou-a Ejipt mai hinou 
talai, daiolouzü neletao nou louche-a bumai sü Mapao Enou thaowure, ae 
puletao hinou neletao sü halia viyu ngaoloulai moe.”  

Jeremiah 3 

Louchelou Hoyu Israel 

1Mapao nou paoe, “Cha ali nou puh chapfüye hulaiwua honapai nou puhye 
thaowua chaa kukhe mai ali ki vetayu thai, puhnou honapaiye sü napu 
loushi-e. Sükuyu thaio teidei sünasü souzhaiwure. Ana Isreal mai louzü 
jüpayu mai alao bue, ae chuo puletao nou ahi dakhai veyu jüpare!  
2Ne nghithou hepa deichiva hi zhukhaio. Nenou koa khakha-a vah ashi 
soumoyu daiki bue? Arab mainou rekou ludu hinou maiye kho-a buyu büa 
nenou ne jüpamaiye kho-a bue. Nenou khakha vah souyu donou teidei sü 
souzhaiwure.  
3Südonou teisü rüvepei more ae khonü-khana hi teirü sü vemore. Nenou 
khakha-a laiyuma ne hisü hraoyu touyu halia hare.  

4“Ae nenou chuo ahi haibüa paoe, ‘Ne hai Apuoe, E nahle-a bukinou nenou 
Eye khosalai peie.  
5Ne teisa nou rarou koute laimoe; akhai koute Eye thaowua talai moe.’ Oh 
Israel maitaore, nenou sübüa paowe, anou nenou vah ashi souyu louzü 
thaokhai toumoe.”  

Israel ae Judah nou Ledalou molouzü Shiyu 

6Josiah nou veo soua bukinou Mapao nou ahi paoe, “Louchelou shiyu 
naotupai, Israel nou dai vah souyu ne ngaoho moe? Puletao nou kabüa deichi 
kuyu vahi tapaloua ae süübe phi khonou khakhayu vah sou-a laiyu ne 
ngaomoge?  
7Puhnou haibüa hashi teitei soucheyu thai, puhnou ahi dakhai ve shulai tea 
Enou tsücho-e, ana dakhaive more, ae louchelou hoyu puh tupai Judah-a vah 
haitao sü ngaokhai touwe. 
8Louchelou hoyu Israel nou vah ashi souyu teiteisü Judah-a ngaokhai toure, 
ae Enou tunaoyu vei larü peiwu-a Israel ye sü hutawure. Anou louchelou 
hoyu Israel vei tupai Judah nou ngaopi more. Honapai-a khakha-a chaozüyu 
vah ashi sü soutare,  
9ae puhsü hraoyu hai-a halia hare. Puhnou süü chuhye tho-a vah ashi souyu 
donou teidei sü souzhai khaiwure.  
10Vah ashi teitei souwu-a bua, chilee moyu Israel vei tupai Judah nou puh le 
teitei nou peimoa zhai soulou-a ahi dakhai vere. Haisü Mapao Enou paowe.”  
11Süthaisü Mapao nou ahi paoe, Israel mainou vah ashi soua puh hinou tarei 
tayuma, puhnou chilee cheche moyu Judah jünou veipu hie.  
12Puhnou Israel hisü taho haibüa paopeio tea ahi paoe, “Chilee cheche moyu 
Israel, ahi dakhai velo. Enou ne pei hi raroupu khailai more, dailouzü E hai 
maiye zhuvea süyu Mapao-e, Enou neye teisa nou rarou-a bulai moe.  
13Ne hai mahwure, ae nevei Ramai Mapao khakhe hi buba-a thaikhai tare, 
süübe madai phi khonou nevei lesha nasü vakou mai rahtao hi peiwure, ae 

nenou avei chipao taosü zü peimore tea nenou mahla louzü chebaie. 
Haisü Mapao Enou paowe.  
14“Oh louchelou hoyu maitaore, dakhai velo; daiolouzü neletao hai avei baie. 
Enou neletaoye saloulai, nuhdu ali hinou mai ali, ae khü ali hinou mai ahai, 
saloua Zion Deichi hisü save peilai.  
15Enou neletaoye achi züyu zhaokho maiye seive peilai. Puletao nou 
neletaoye sü ratsü ae sükulou süyu hinou khopeilai.  
16Süthaisü teidei sühinou neletao nou mai pousho paloulai, ae maikhe 
mainou avei Vo Sübvü vanou raopu laimoe. Puletao nou hai vanou lichopu 
laimoe, moyuma hai nasü darkapu laimoe, moa kukhe ali-a soupulai moe.  
17Sükuyu teile nasü veyu phaki, Jerusalem hai ‘Mapao vei Vebuh’ tea kulai, 
ae tyahrü hrülai nou tave sühinou Eye tholai. Puletao nou rochi-a puletao vei 
tsüle ashi nasü thaifüa vah ashi sü soutapulai moe.  
18Israel nou Judah maiye louzho loulai, ae puletaoye reilova buyu tyadei hi 
nüpoa tayu hinou puletao hai koa Enou puletao vei puopao hi teisa vei panou 
soure donou peikhai touyu teidei hisü dakhaive loulai.”  

Ramai vei Maitao nou Basharaye Thotayu 

19Mapao nou paoe, “Oh Israel, Enou neye anahpoutu soua polounüe, ae neye 
veishoyu teidei ali peinüe, deiphao teitei hinou veikayu teidei. Neletaoye 
panou Eye neletao vei Puo tea kunüe, ae ahinou pa tala tapu khaimoa bunüe.  
20Ana neletao hai louchelou shiyu chapfü ali büa baire, neletao nou ahi chilee 
cheche pei more. Haisü Mapao Enou paowe.”  
21Deichi vanou Israel maitao nou kra-a khoyu pai sü choue, daiolouzü puletao 
nou mah vei hrü hinou hrüa bure, ae puletao vei Ramai Mapao ye ngaiwure.  
22Mapao hinou tala tayu mai hrülai, dakhai velo; puhnou neletaoye souvei 
peilai ae soucheche peilai. Neletao nou paoe, “Ovai, Etao nou Mapao hisü 
dakhai vewe, daiolouzü puh sü Etao vei Ramai-e.  
23Deichi vanou cheche moyu rahtaoye thoyu donou Etaoye soukha peimoe. 
Israel maiye soukha peiyu hai Etao Ramai Mapao hinou ve-a baie.  

24Ana nahlea bukinou, Etao puopao maitao nou kounoua soupakhai touyu 
puletao vei zhaokhome, chokhome, puletao nah naotu, poutu teitei sü 
hraongu hayu Baal rah nou nütoukhai loure.  
25Eletao nou Eletao hrao donou kou zülou laikhe, ae hraongu nasü panou 
Etaoye holou laikhe. Enou nahle bukinou chukoute Etaoye ae Etao puopao 
Ramai Mapao nghoujü nou mah souwure. Etao nou Mapao Ramai chi 
zümore.”  

Jeremiah 4 

Ledaloure donou Kuyu 

1Mapao nou paoe, “Israel maitaore, neletao nou jüpa louzü ahi dakhai velou. 
Enou ngaorayu basharataoye neletao nou thaowu-a achi zü louzü,  
2neletao nou azhih sü poloua chaachou soua bailai. Süthaisü deiphao mai 
hrülai nou puletaoye hapeio tea ahi nou kholai, ae puletao nou Eye 
paosholai.”  
3Daiolouzü Mapao nou Judah ae Jerusalem maitao hi paoe, “Neletao vei dou 
shamoyu taosü shawu-o, ae rai-shuh hrohi thoutai vuthouso. 
4Neletao vei Mapao Eye koa vo soukhai touyu pfüthoso, ae neletao hai Eye 
donou soushee loua peithoulo, Oh Judah ae Jerusalem hi maitaore. Neletao 
nou sükulou more toulouzü, avei lekha rarou nasü mei büa tao-a bailai, ae 
mailinoua soungheilou laimoe, daiolouzü neletao nou vah ashi souyu donou.”  

Judah hi Reih huloulai tea Piyu 

5Teidei teitei hisü shabe nghoukhaio! Pai chisho-a ae sheesha tea nou 
shapeio! Judea ae Jerusalem maitao hisü kaopo veishoa soukhai touyu 
nuhdutao hi tuve bailo tea paopeio.  
6Zion vei ludu hi bah tengaokhaio! Chaokhai timoa tutarao! 
Daiolouzü Mapao nou reilo vanou veahoyu ae souha soukayu nasü polaire.  
7Khaosouveo alisü puh shibvü hinou tapare, maikhe maiye souhawure donou 
tapaloure. Puhnou Judah teidei sü souhawure donou laire. Judah vei nuhdu 
khesü soushi khaiwulai, ae nuhdu sütao hisü mai ali-a hrülai more.  

8Südonou soukousah baloua dopfüa kralo, daiolouzü Mapao vei lekha rarou 
nasü neletao hinou potalai moe.  
9Mapao nou paoe, “Sükisü vemaitao alia peikho maitao sü khu hatalai; napao 
maitao nou tsübo phouhalai ae rachipaola maitao nou khupa soulai.”  
10Süthaisü Enou paoe, “Khoukobu Mapao, nenou Jerusalem maitaoye sü 
laluwure! Khoche nou puletao hi bulukhu nenou puletao hisü kaona-a bailai 
tea paopeire.”  
11Jerusalem maitao hi soushoyu teikhai sü radeiki hilova nou hüpoa nou velai 
tea paoyu teile sü velaire. Hai nasü kaonaphi tea nou thouba hüpoa tayu 
teikhai laimoe — 
12Mapao vei kharochi hinou vere teikhai nasü süjünou shipu sholai. 
Haisü Mapao puhnou puhvei maitao pei hi chikulai.  

Judah ye Ngaobamai nou Sühao louyu 

13Zhukhaio, ngaoba maisü teihao büa laire, puletao vei rheiluki khesü 
chishoyu rürai veiyu büre, ae puletao vei rheisü teihi lüche jünoua tuvei 
puhie. Daizhou koute ngaopisa! Eletao sü halaire!  
14Oh Jerusalem, nevei tsüle hinou hashi khesü dzükhü laiwu-o, süku louzü ne 
khailu louyu ngaoloulai. Teile kasho koute ne sü mah vei tsücho-a bulaige?  
15Dan ae Ephraim maivei deichi hinou kopomaitao nou ko ashi nasü 
shapaopa peie.  
16Tyahrütao hi ae Jerusalem hisü puletao nou dousho-a buyu tyadei hinou 
ngaobamaitao sü velaire touyu sü tave paopi peiwe. Ngaobayu maitao nou 
Judah vei nuhdutao hisü aetou moa shurasoua shalai,  
17ae puletao nou Jerusalem sü dou hi khoyu mai nou sühaoyu büa sühao 
loulai, daiolouzü honapai vei mainou Mapao chi züba-a khaityare. 
Haisü Mapao nou paoe.  
18Oh Judah, haisü nenou hrüa tayu ae soupfüyu vahtao nou lah neletao pei hi 
pove loua baie. Nenou veahoyu sü lah nevei mah donou baie, hai nanou 
nevei lüthou hisü khüwure.  

Jeremiah nou Puhmaitao donou Doyu 

19E veare, E veare! E souzhule donou shalou hore! A lethou! Alethou soulere! 
E ngasou buthoulou hore; Soureih soure paikho ae shabekho khaikho nou E 
chou-a baire.  
20Shosho nou soushi poa tare; teidei veishi sü soushi khaiwure. Sükhai timoa 
Etao vei sahpaotao sü soushire; Nghiphei ali hinou haosah khesü souhawure.  
21Teile kasho koute Enou reih vei pai ae reih vei shabekho choua bulaige?  
22Mapao nou paoe, “Avei maitao hai vopare; puletao nou Eye sümore. 
Puletao hai voyu nahmai ali büre; puletao hi sükulou süyu tsü hare. Puletao 
hai vah ashi souyu hio souvei shore, ana vah aveih louzü soupfülou more.”  

Jeremiah vei Zho hinou Soushi laiyu Ngaoyu 

23Enou deiphao zhukhaie — hai nasü halia ha-a raokei baire; ae ratei zhuyu 
phaki — ava sü ngaomore.  
24Enou deichi khesü zhuyu phaki — sütao hai ngua lere, ae deichitao sü 
lekou lekhe-a bure.  
25Sühisü mai liro zhingao moe; ae raohou koute-a tuta khaitoure.  
26Veishoyu teidei sü radeiki vitare; nuhdu khesü soushi souha khaitoure 
daiolouzü Mapao nou rarou loure.  
27(Daiolouzü Mapao nou deiphao teitei sü soushi souhawulai, ana sünanou 
akhai soulai moe.)  
28Südonou teidei nou dopfüa kralai; ratei sü zhitei talai. Mapao nou haisü 
paopawure ae puhnou le dalai moe. Puhnou haibüa soulai tea lela loure ae 
ledapu khailai moe.  
29Rheipfü maitao ae voulou pomaitao pai choulou-a mai hrülai nou tutakhai 
toulai. Kamai-a vaohro hi tuholai, mai kamai nou deichiva taopalai. Nuhdu 
teitei sü mai hrümoa thaowulai, ae mai linoua sütao hisü hrüpu laimoe.  
30Oh Jerusalem, ne sü daizhou koute veasa! Daidonou ne sah maomemeyu 
tya banouwe? Daisounou ne zhusana tupfüwe, ae nghiteipou na-a buge? 

Hakonou ne sü natupoa bubaie! Neye jüpayu maitao nou neye sü ngaora tare 
ae neye southalai tea phoua bure.  
31Nah nare naotumai ali nou nalouho-a krayu pai büa Enou choue, nah nare 
naotumai ali rayu pai büa Enou chou-e. Hai nasü Jerusalem nou ssü 
phalouho-a kra buyu pai baire, puhnou bah thaipalou-a haibüa paoe, “Oh Esü 
halaire! Puletao nou Eye tave southa laire!”  

Jeremiah 5 

Jerusalem Maivei Mah 

1Jerusalem hi maitaore, neletao vei ludu teitei hinou tuhao khaio! Pehao 
veishi sü zhukhaio! Neletao lah zhulo! Hupobu hia taho phoukhaio! Neletao 
nou acheche vah soua buyu mai alia Ramai hinou chilee cheche-a hrüyu mai 
liro ngaomoge? Hakinou neletao nou mai ali koute-a ngaolouzü Mapao nou 
Jerusalem sü khaipeilai.  
2Neletao nou Mapao ye thowe tea mü louzü khawe, ana checheyu hrüh hinou 
hrümoe.  
3Mapao louzü chilee checheyu nasü zhuwe. Puhnou neletaoye dapeie, ana 
neletao nou süpei moe; Puhnou neletaoye sousasa peie, ana neletao nou sülou 
moe. Neletao vei tsüle sü khousholou-a mah hinou leda nümore.  
4Süthaisü Enou paoe, “Puletao hai touhayu mai baie, ae voyu maitao baie; 
daiolouzü puletao nou Mapao vei ludu nasü sümoe, ae Ramai nou puletaoye 
panou soupfü nüyu nasü sülou moe.  
5Enou khouko buyu maitao hisü velai, ae puletaoye tave chakulai; daiolouzü 
puletao nou Mapao vei ludu sü süwe, ae Ramai vei chikhatao sü süwe.” Ana 
puletao mai hrülai nou Mapao vei khakhe hi bubare ae puh chi zübare.  
6Südonou puletaoye sü vaohro hi buyu khaosouveo nou southawulai; radeiki 
hi buyu lakhaotao nou puletaoye daodesasa peiwulai, ae shirakhao nou tapa 
puletao vei nuhtao hisü rasühaolai. Sübüa nuh hinou tapayu mai taralia 
sousasa khailai, daiolouzü puletao nou mah souyu hai poulere, ae puletao 
nou vu taoli hai Ramai hinou turei tare.  

7Mapao nou haibüa noue, “Kabüa Enou avei maitao mah sü khaipeilai? 
Puletao nou Eye thaowure alia cheche moyu rahtaoye tho tare. Enou avei 
maitaoye sü sou pouphou peikhai-e, puletao nou khakha vah soutare ae 
puletao vei teile sü khulou vah souyu hinou souhawure.  
8Puletao hai chipa hübo veisho khaitouyu rheipou ali büre, mai hrülai nou 
kinapamai chapfüye thainü loure.  
9Hai donou E puletaoye tudee zümowu, ae puletao hi E khüngu phouzü 
movu?  
10Puletao vei darkhabe khesü jülaire donou Enou ngaobamaiye seive peilai, 
anou puletao mai hrülaiye souhakhai toulai moe. Enou puletaoye panou 
botao sü vilaiwulai, daiolouzü sütao hai avei moe.  
11Daiolouzü Israel alia Judah maitao nou Eye louche peikhai more. 
Haisü Mapao Enou paowe.”  

Mapao nou Israel Maiye Malaiyu 

12Mapao vei maitao nou puhye malaiwua haibüa paoe, “Mapao nou halia 
soulai moe. Hashi lia Etao pei hi velai moe, Etao nou khoche moa tokaayu-a 
ngaolai moe.”  
13Rachipaola maitao sü teikhai vita bailai, puletao hi Mapao vei chipao sü 
hae. Südonou puletao nou paopayu chitao sü lah puletao pei hi ve-a bailai.  
14Südonou Khoukobu RamaiMapao nou paoe, “Jeremiah, puletao nou haibüa 
paoyu donou zhukhaio, Enou avei chipao sü nevei mü hinou mei ali büa 
soupeilai, ae puletaoye mei deiyu süü ali büa deiwulai.”  
15Oh Israel maitaore, Mapao nou kadoushoa buyu tyahrü aliye panou neletao 
pei hi reih soure donou salaire. Tyahrü süna hai khoushoyu ae daotsümai 
tyahrü alie; Puletao vei la sü neletao nou sülai moe. 
16Puletao vei voulou poyu maitao hai khouko bushoyu reihmaitaoe ae leshiyu 
ali-a bumoa neletaoye southawulai.  
17Neletao nou chachi pove khaitouyu thou ae touso khesü puletao nou 
touloua bailai; neletao vei nah naotu poutu khesü puletao nou southa bailai. 

Puletao nou neletao vei kikhaorü khesü touloua bailai, alia neletao vei 
darkhabe ae doushibe tao-a soushi souha bailai. Neletao nou louchesho-a 
soushu khaitouyu nuhdutao ae bokhatao-a puletao vei reihmai nou soushi 
bailai.  
18Mapao nou paoe, “Sükisü, Enou neletao mai hrülaiye souhakhai toulai moe.  
19Enou daidonou haibüa souwe tea puletao nou noulouzü, puletao hi haibüa 
paopeio, Jeremiah, ‘Neletao nou Eye thaowu-a neletao vei teidei hinou vakou 
maivei rahye thotayu donou neletaoye panou vakou maivei kuvah soulai.’ ”  

Ramai nou Puhvei Maitaoye Paopi peiyu 

20Mapao nou paoe, “Jakob vei kihikha maitao ae Judah vei maitao hi 
shapaopeio:  
21Oh voyu maitao ae tsü hayu maitao, nghithou pfüa ngaomoyu maitao, 
noubi pfüa choumoyu maitao, soutaosou keilo. 
22Esü Mapao-e, neletao daisounou Eye pi mowe? Neletao anghoujü hinou 
daisounou pi-hi moge? Enou venai sü zai dzü panou lapalai more donou teisa 
vei deirai soua khaipeie. Zaidzü nou hou-a buyuma süna jünou lalai moe, 
teikhai teirü ashi ve-a sünasü souphe louhoe.  
23Ana neletao louzü, le khousho loure ae khaityare; neletao nou Eye thaowua 
ahinou tarei tare.  
24Enou teile kaovei hinou teirü seive peiyu, pao-hou teile hi teirü peiyu ae po 
patsü panou chachi loua buyuma Eye tsükhoure donou tsücho moe.  
25Neletao vei mah sünou haitao hai porei laiwure, ae neletao vei mah nanou 
havei khesü pokuwure.  
26“Avei maitao hrohinou mai ashimai buloure; raohou muloure donou shorü 
southouyu mai ali büa puletao nou rüh southou khaitou-a maiye muloure 
donou da-a bure.  
27Raohou thoukhaiyu bvü ali hi raohou nüthou phoukha-a buyu büa puletao 
vei ki hisü maivei na shaopoa ve phoukha khailoure. Südonou puletao hai 
khouko buwe ae toungiwe,  

28puletao sü hübo veipare ae touso hai veishoa touloure. Puletao vei vah ashi 
souyu sü akhai hae. Puletao nou pfüpuo hamaitao vei kaozü soupei moe 
moyuma veahoyu maitao zü zhupei more.  
29“Ana Mapao Enou puletaoye sü haitao donou tudee peilai; tyahrü haina pei 
hi Enou khüngu phou peilai.  
30Ngaopi shoyu ae khukha souyu sü teidei hai hinou vepare:  
31rachipaola maitao nou acheche chi paomore; napao maitao hai 
rachipaolayu maitao vei kharochi hinou teidei kho-a baire, ae avei maitao 
nou haisü jüpa loure. Ana akhai teile veyu kisü puletao nou dai soulai?”  

Jeremiah 6 

Ngaobamai nou Jerusalem Sühao louyu 

1Benjamin maitaore, khailupa loure donou Jerusalem hinou tupa lourawo! 
Tekoa hinou shabe sü houpei khaio ae Beth Hakherem hinou shi loure meifü 
sü soupa peikhaio. Daiolouzü reikou nou souka soushi peire nasü laire.  
2Zion nuhdu nasü zhai veishoa nou bue, ana souha bailai;  
3vemaitao nou puletao vei reihmaiye sa-a sühinou fühao soua bulai. Puletao 
nou nuhdu pehao hinou sahpao haoloua bulai, ae puletao nou jüpayu buh 
veishi hisü nou fühao souloua bulai.  
4Puletao nou haibüa paolai, “Jerusalem hisü reih huloure donou tudalo! 
Tashulo, Etao hea nou reih souloulai.” Ana süthaisü puletao nou paolai, “Etao 
nalere, teinghi louzhulaire.  
5Eletao khei nou reih hulou bailaire; Etao nou honapai vei reihkhaobu veishi 
souhawulai.”  
6Khoukhoulai Mapao nou vemaitao hisü süübe vilou-a Jerusalem hi reih 
huloure donou baibu soulo tea kharochi peie. Puh nou haibüa paoe, “Enou 
nuhdu hai nasü tudee peilai, daiolouzü hai hisü maiye souvea souhoyu nou 
pouzhu lere.  

7Dzükhao ali hi dzü thoukhai touyu büa Jerusalem hisü hashi khaiko nou 
thoukhai toua bubaie. Taida vayu ae soushi peiyu khaiko chou-a bubaire; 
sounou souyu, ae zhizhu khaitouyu likhei zhingao-a bua baire.  
8He Jerusalem hi maitaore, veahoyu haitao ngaoloua ne piyu soulo, sübülou 
molouzü Enou neletaoye thaowulai; Enou neletao vei nuhdu sü radeiki hi 
soudathou khaiwulai, ae maiye panou hrülou shiyu teidei ali soupeiwulai.”  

Khaityayu Israel Maitao 

9Khoukhoulai Mapao nou ahi haibüa paoe, “Darkhabe hi rashi teitei haikhai 
toulouyu büa Enou Israel mai hrülaiye souhakhai toulai. Südonou teile 
bukinou nenou khailu palou süyu maitao sü khailu palo.”  
10Enou chila peie, “Enou pao-a tukha peiyu sü thaonou keipeilai? Zhukhaio 
puletao noubi sü kaloure ae keibare. Nenou ahi paopeiyu chipao khesü 
puletao hi paopei khaie konüa baire.  
11Mapaowo, nenou puletao hi rarouyu nasü ale khenou meikei-a bua baire, ae 
haisü E pfülou hore.” Süthaisü Mapao nou ahi paoe, “Avei lekha rarou nasü 
maisou ludu hi buyu nahmaitao pei hi, ae nahle mainou vejüa buyu buh hi 
lakou peio. Cha ae chapfü maitaoye sü potawulai, tsükhaivu mai koutea 
shopeilai moe.  
12Puletao vei ki sü mai kukhe mai hi peia bailai, ae puletao vei dou ae chapfü 
maitao noupu peiwulai; daiolouzü Enou teidei hai hinou hrüa buyu maitao sü 
tudee peilai.  
13Tai-du soumoa mai hrülai nou kaomoyu ludu hinou tounüa viyu sü phou-a 
baire; rachipaolaiyu maitao ae nahpao maitao koutea maikhe maitao hisü da-
a baire. 
14Puletao nou avei maitao zhimü sü hazholia moyu büa poa baire. ‘Veimoa 
bulukhu hateitei nou vei-a baie,’ tea puletao nou paoe. 
15Puletao nou ngaorayu vah souyu phaki hraoho haomosa? Moe, puletao sü 
hraokhai toumoe; puletao nou hrao-a pah holou moe. Südonou puletao hai 

mai kukhe nou kaodu tayu büa kaodu talai. Enou puletaoye tudeeyu phaki, 
puletao vei akhai soulai. Haisü Mapao Enou paowe.”  

Israel Mainou Ramai vei Ludu Tabayu 

16Mapao nou haibüa puhvei maitao hi paoe, “Duva hinou laloua zhukhaio. 
Daorai maivei ludu nasü noulo, acheche ludu nasü nouloua sühinou talou, 
sükulouzü neletao sü kaonayu ngaolai.” Ana puletao nou paoe, “Moe, Etaowo 
sühi talai moe.”  
17SüthaisüMapao nou reihkhaomai dopaloua panou paopi peiyu shabe 
nghouyu pai keire donou khaipeie. Ana puletao nou paoe, “Shabe kho sü Etao 
nou keilai moe.”  
18Südonou Mapao nou paoe, “Keilo, tyahrü taore, alia avei maitao hi 
vepayutao hinou doulo.  
19He deiphao, keikhaio! Puletao nou hashi soupfüyu donou Enou mai haitao 
pei hisü tudee peilai, daiolouzü puletao nou avei dou-apei sü malaiwure ae 
avei chipao sü zü bare. 
20Sheba hinou poveyu poukaivei ae kadou kounou vusanatao ahi pove peiyu 
sü poa dai soulai? Puletao nou meidei-a posheelayu moa ratho-a Eye posheela 
peiyu khesü Enou popeilai moe.  
21Enou mai haitao sü panou phi süloua kaodu talai. Pfüpuo maitao ae 
nahmaitao-a thailai, alia samai khamaitao ae kinapamai noupu puletaoye koa 
thaita bailai.”  

Reikou nou Soureihmai Veyu 

22Mapao nou paoe, “Reikou teidei hinou hrüyu mai khesü velaire; kadou 
kounou tyahrü dushoyu ali nou soureih soure donou souda-a bure.  
23Puletao nou voulou ae ngheu polou-a reih soure donou bure. Puletao hai 
zhaipou shie ae maiye zhuveayu hae. Puletao nou rhei pfüa tayu kho hai 
zaidzü kho büe. Puletao nou Jerusalem hi soureih huloure donou tuda-a 
bure.”  

24Jerusalem hi maitao nou paoe, “Etao nou ko sü chou loure, Etao bah sü 
veilealea loure; naotumai ali nou nah nare teile hi khya souyu büa Etao hi 
veayu sü veloure.  
25Dou hisü taho soubaio, moa duva hi tapasuo, daiolouzü ngaobamaitao bah 
hi khoche bue, ae ngaopiyu sünou holao hailao nou haopo-a buloure.”  
26Mapao nou puhvei maitao hi paoe, “Soukou sah nou baonoulo ae vounai 
nalo. Alikhei baiyu nahpoutuye donou do-a krayu büa dongai pfülo, 
daiolouzü soushi peilaiyu nanou neletao pei hi thashoa velaire.  
27Jeremiah, hu meidei zhuyu büa avei maitaoye zhai zhukhaio, ae puletao hai 
dai raisa zhukhaio.  
28Puletao mai hrülai nou tsüle khousoua khaityare, baosahu ae hu büa 
khoushoe. Puletao mai hrülai nou shikhai toure, ae dahrührüyu chi pao-a 
bubaire.  
29Meifü nasü taosho-a nou bure, ana huba taosü küta moe ae hu nasü 
sousheelou moe. Avei maitaoye souveipuyu hai hamako baire, daiolouzü mai 
ashi taosü hutalou moe. 
30Puletaoye sü komoyu shahu tea kulai, daiolouzü Mapao Enou puletaoye sü 
malaiwure.”  

Jeremiah 7 

Rathoki hinou Jeremiah nou Chi Paoyu 

1Mapao vei chipao Jeremiah hi haibüa nou ve-e:  
2Mapao vei ki hi talouyu robomü hinou laloua chipao haitao sü shangao peie: 
“Mapao ye tholai tea robomü hai hinou talouyu Judah mai hrülai, Mapao vei 
chipao sü keikhaio.  
3Israel maivei Ramai Mapao nou haibüa paoe, ‘Neletao vei hrü ae vah shovei 
taosü soudalo, süku loure toulouzü Enou neletaoye buh hai hinou panou 
hrülai.’  

4Neletao nou haibüa dayu chipao sü louchewusou, ‘Etao louzü kaozhou vei-a 
bailai! Haisü Mapaovei Rathoki-e, hai nasü Mapao vei Rathoki-e, hai 
hai Mapao vei Rathokie!’ ”  
5“Neletao vei hrü dalo ae neletao nou soupfüyu vah khesü bailo. Ali nou ali 
hi cheche vah soulo.  
6Vakou mai hi, pfüpuo hayu maitao hi, ae mimeamai pfütaoye souvea 
souchoro peiso. Teidei hai hinou mahmo soumoyu maiye southapuso, ae rah 
kukheye thopuso, daiolouzü sütao nou neletaoye souha-a bailai.  
7Neletao nou hrü daloure toulouzü, neletao vei puopao maitao hi teisa vei 
souloure donou peikhai touyu teidei hisü Enou neletaoye panou hrülai.  
8“Zhukhaio, neletao nou cheche moyu chipaotao sü louchewe. 
9Neletao nou maivei vao, taitha datha, khulou sou, dahrührüa chaachou sou, 
Baal rah hi poukeivei meideia posheela, ae neletao nou sümoyu rahtao thaifü 
talou,  
10ae Enou ngaorayu vah souloua rathoki hai hi tave anghoujü nou lalou-a 
azhih kua haibüa paowe, ‘Etao louzü kaozhou vei-a bailai!’  
11Avei Rathoki hai neletao nou maivei vaoyu maitao vei tutsüyu buh alie tea 
tsüchowu? Neletao nou soupfüyu vahtao sü Enou ngaowe.  
12Enou rairailai soua dopa khaitouyu Shiloh nuhdu nasü taho zhukhaio, ae 
avei Israel maitao nou mahmo souyu donou soupei khaitouyu vahtao sü taho 
zhukhaio.  
13Neletao nou vah ashi haitao teitei sü soupfüre, ae Enou neletao hi paoyu 
thainou paokhaikhai-a neletao nou keipei bare. Enou neletaoye kuyu phaki, 
neletao nou khüpei moe.  
14Südonou Enou Shiloh hi souyu büa neletao nou louche-a buyu avei Rathoki 
haina hia soupeilai. Buh hai nasü Enou neletao vei puopao maitao hi ae 
neletao hi peikhai toue, ana Enou Shiloh hi souyu zhaibüa soupeilai.  

15Enou neletao thaihou jürai soua buyu Israel maitaoye hulaiyu büa 
neletaoye avei nghingao hinou hulaiwulai. Haisü Mapao Enou paowe.”  

Maikhe mainou Paochi Zübayu 

16Mapao nou paoe, “Jeremiah, mai haitao donou veachi paoso. Puletaoye 
donou kraso moa veachi paokhasou; puletaoye donou halia ahinou khoso, 
daiolouzü nenou kho-a buyuma Enou kei peilai moe. 
17Puletao nou Judah nuhdutao hinou ae Jerusalem vei ludu khonou daivah 
souwe touyu ne ngaomovu?  
18Puletao nou Rakiva Vepfüpai tea kua buyu rah pfüpaiye raokhao khaolou-a 
sheelare donou nahmaitao nou süü raowe, puo maitao nou mei souwe ae pfü 
maitao nou sou shaoloua raokhao souwe. Puletao nou avei lekha rarou 
soupeire donou rah kukhe hia zhaoh nghou peiwe.  
19Ana puletao nou haitao sü avei lekha rarou soupa peilai tea souwu? Moe, 
puletao lah puletaoye zhiloua baie ae lah puletao hi hraongu sü poveloua 
baie.  
20Südonou RamaiMapao Enou Rathoki haina hisü avei lekha rarou lakou 
peilai. Avei rarou nasü maikhe maitao hi ae kikhaorütao hi, alia süübetao ae 
shina maratao pei hia raibütoua koupeilai. Avei lekha rarou nasü mei büa 
taolai, ae mai linoua hai nasü souhei loulai moe.  
21“Avei maitaore, posheelabu hinou meidei-a posheela peiyu kamai-a 
neletaoye panou toure donou soupei khaitoue. Ana Mapao Enou paowe, 
sülouzü posheela peiyu veishi sü lah neletao nou touloua baio. 
22Daiolouzü Enou neletao puopaoye Ejipt teidei hinou sapa peiyu teile hio 
meidei-a posheela peire donou ae posheela peiyu kukhe vanou kharochi liro 
peimoe.  
23Ana Enou puletao hi achi zülo tea kharochi peie, sükulouzü Enou puletao 
vei Ramai soulai ae puletao hai avei mai soulai, alia Enou kharochi peikhai 
touyu thaifüa puletao nou soulouzü, hai teitei hai puletaoye donou kaozhou 
veia bailai.  

24Ana puletao nou achi zü moe, ae puletao nou lenoua keipei moe. Sütao 
soure thaosü puletao nou rochia puletao vei kezhe jüpa thaifüa tare; ae 
nghoujülo takou moa thaikhai tare.  
25Neletao vei puopao maitao nou Ejipt hinou tapa louyu nou zhou koute hai 
Enou avei kilai, rachipaolayu maitaoye seive peie.  
26Ana mai linoua puletao vei chi sü keipei moe. Neletao hai neletao vei 
puopao maitao jünou-a rochipu loure ae khaityapu loure.  
27“Südonou, Jeremiah, nenou chipao haitao sü avei maitao hi paolai, ana 
puletao nou ne chi kei peilai moe; nenou puletaoye kulai, ana puletao nou 
neye chila peilai moe.  
28Nenou puletao hi puletao vei Ramai Mapao chi zübare, moyuma puletaoye 
daivanou tukha peiwe touyu sü sülou more. Acheche nasü hatare, ae hai nasü 
puletao vei mü hinou paopapu more.  

Hinnom Deikho hinou Mahmo Souyutao 

29“Jerusalem hi maitaore, dopfülo; Neletao vei peishu biloua khilaiwuo. 
Deichi hi taopalou-a kouli likhaio, daiolouzü Mapao Enou rarou loure, ae avei 
maitaoye sü malaiwure.  
30“Judah hi maitao sü mah souwure. Enou ngaorayu bashara khesü puletao 
nou avei Rathoki hi pove khaipeire ae hai nasü souzhaiwure. 
31Puletao vei nah naotu poutu khesü meideia posheela peire donou Hinnom 
Deikho hinou puletao nou Topheth tea kuyu posheelabu ali souloure. Puletao 
hi hai nasü soulo tea Enou kharochi peimoe — haisü avei tsüle hia vemoe.  
32Haibüyu teile sü veloure, süolouzü Topheth moa Hinnom Deikho tea 
kupulai more, ana Maiye Southayu Deikho tea salai, daiolouzü buh kukhe 
hayu donou puletao nou buh sühinou pove maiye daovulai.  
33Thaiphao sünou tei hi raohou ae rekhaona vei touso soulai; ae mai linoua 
puletaoye pilailou laimoe.  

34Enou Judah vei nuhdutao ae Jerusalem vei ludutao hisü savayu paikho ae 
shanghi soua vasayu pai khesü panou akhai soulaire. Teidei sü panou radeiki 
vita-a bailai.  

Jeremiah 8 

1“Sükisü Judah hi vemaitao ae peikho maitao vei rao, alia napao maitao vei 
rao, rachipaola maitao vei rao, ae Jerusalem hinou hrüa buyu maitao rao 
khesü puletao vei khüh hinou pophawulai.  
2Sütaosü puletao nou leshi-a kuvah soutayu, alia thaihua phoutayu khouh 
teinghi, alia vuhtao hi popa rapha khaipeilai, puletao vei rao khesü poku 
khaipeilai moe, porarou laiwulai, sütao sü deiphi hinou tanguyu natao 
soutalai.  
3Ashi soua buyu tyahrü haina hinou shokhaitoua hria buyu maitao, Enou 
hupoho khaitouyu buh hinou hrüyu maitao hai hri-a buyu jünou thaiyu na-a 
jüpa pulai. Haisü Mapao Enou paowe.”  

Mah ae Tudeiyu 

4Mapao nou puhvei maitao hi haibüa paopeio tea ahi paoe, “Mai alinou 
kaodu talouzü, puhnou kushupu loumowu? Mai alinou ludu tamah talouzü, 
puhnou dakhai velou movu?  
5Sükulouzü, daisounou avei maitao hai ahi dakhai vemoe? Puletao nou dayu 
nasü taotei touloure, ahi dakhai vebare.  
6Enou lenousou-a keia bue, ana puletao nou acheche chi paokhai moe. Mai 
ali koute-a vah ashi souyu hinou levea more; mailia ‘Enou daio 
soumahwure?’ tea noumoe. Rhei alinou reihbu hi tukou tayu büa mai hrülai 
sü lahkuku nou sounü pfünü hisü ta-a bubaire.  
7Tei hi raohou koutu koutea lah puletao vei teile süwe; teile thaifüa budatayu 
raohou taonou puletao teile sü-a datawe. Anou avei maitao nou Enou 
puletaoye khasa-a hrüyu chikha khesü sülou more.  

8Neletao hai kabüa ‘Ewo tsü veiwe, ae Mapao vei chikhatao sü süwe’ tea 
paolouwe? Zhukhaio, chikha khesü tsüle sheemoyu larü rümaitao nou mada-
a rüpeiwure.  
9Neletao hi tsüvei maitaoye souhao peiwure. Puletao tsüsü souhao peiwu-a 
panou shorü hinou muloure. Puletao nou avei chipao khesü pobare. Sükuyu 
thaisü, puletao vei tsüsü nasü daiki bue?  
10Südonou Enou puletao vei ki-lu ae chapfü maitao sü mai kukhe hi peiwulai. 
Daiolouzü taidu sümoa mai hrülai nou chi zü moyu hinou dutou nüre ae viyu 
sü phou-a baire. Rachipaola maitao ae napao mai koutea maikhe mai hisü da-
a baire.  
11Puletao nou amaitao vei zhilouyu zhimü sü hazholia moyu büa popeia baie. 
‘Veimoa bulukhu hai veishi nou vei-a baie,’ tea puletao nou paoe.  
12Avei maitaore, neletao nou vah ashi souyu sü maijü hraomovu? Moe, 
neletao hai haokhai timore, neletao hai haongu-a pfülou sümore. Südonou 
Enou neletaoye tudeeyu phaki, neletao hai kaotayu mai büa kaodu talai, ae 
neletao vei teile akhai soulai. Haisü Mapao Enou paoe.”  
13Mapao nou paoe, “Tatamai ali nou chachi pove jükhaiyu büa Enou avei 
maitaoye sü pove jükhai lounüe; ana puletao hai darkhabe rashithou ali-a 
taomoyu büa baire, ae doushibe hi thou lia taomoyu büa baire; süünghou 
koutea kitakhai toure. Südonou Enou puletao vei teidei sü vakou maiye 
panou poloure.”  
14Ramai vei maitao nou haibüa noue, “Daisoua etao ngasoua hai hinou 
chobue? Tapaloulai she, Etao veishoa soukhai touyu nuhdutao hi tuholou 
laikhe, ae sühinou ve thaia bailai khe. Daiolouzü Eletao vei Ramai Mapao pei 
hi Etao nou mah souyu donou puhnou Etao panou hakare donou ae thaire 
donou Etaoye poushi sü kere donou peiwure. 
15Etao nou kaonayu ae souvei peiyu teile nasü vuzhia nou bue, ana havei liro 
vemore, ngaopiyu sünou vea baire.  

16Dan nuhdu hisü ngaoba maitao nou ve buloure; puletao vei rhei nou rayu 
pai sü Etao nou choue. Puletao vei rhei nou rayu kho sü choulou-a teidei 
veishi nou pi-ngu loure. Etao ngaobayu maitao nou Etao vei teidei ae sühi 
buyu na veishi alia mai hrülaiye souhawure donou veloure.”  
17Mapao nou paoe, “Zhukhaio, Enou neletao hisü nghou seive peilai, sei-jülou 
hoyu tushi shoyu khaonghou khesü seive peilai, ae sütao nou neletaoye 
daopeilai.”  

Jeremiah nou Puhvei Maitao donou Doyu 

18Avei veayu hai sü souvei louhore;  
19Keikhaio! Teidei veishi hinou Amaitao nou kra-a buyu pai sü Enou choue, 
“Mapao sü Zion hi bumovu? Zion hi veo sü sühi bumodou?” Puletao vei veo, 
Mapaonou haibüa chila peie, “Neletao daidonou basharatao tho-a Alekha 
soupawe, ae komoyu vakou maivei rah khesü thowe?”  
20Maikhe mainou kra-a paoe, “Chachiyu sü chere, Hou teile sü tacho tare, ana 
Etao louzü khailulou mohie.”  
21Avei lethou sü pepore, daiolouzü amaitao sü zhipeiwure; Enou dopfüa kra-
e, veayu ae chathaiyu nou A hisü phouloure.  
22Gilead teidei hi souvei peiloure pou harevu? Sühisü pou apeimai ngaolou 
hodou? Bulouzü daidonou zhikhai touyu Amaitaoye souvei peimoe?  

Jeremiah 9 

1Oh apei hai dzübvü ali-e tulouzü, ae anghithou hai dzüla toulouzü, Enou 
Amaitaoye southayu vanou hea-khei sümoa kra-a bua bailai.  
2Enou radeiki hinou buloure buh bulouzü Amaitaoye thaowu-a sühinou tuho 
bua bailai. Daiolouzü puletao mai hrülai nou louchelou shire, dazhuyu 
maime baire.  
3Puletao hai teile busasü dayu chi paore donou bua baire; cheche-a teidei 
khore thaosü tsüle shee more. Mapao nou paoe, “Avei maitao nou vah ashi 
souyu thainou soupu khaikhai-a baire, ae E hai puletao vei Ramai nasüe 
touyu süpei more.”  

4Mai hrülai nou kinapatao hinou kailo, ae thaihou jürai maitaoye louche 
khaiso; daiolouzü thaihou jürai mai hrülai nou Jakob büa dare, ae mai hrülai 
nou lahvei samai khamai hi da-a baire.  
5-6Puletao mai hrülai nou samai khamaiye süthaimah peia baire, ae mai 
linoua cheche chi paomore; puletao nou dayu chi paore donou doupeiwe, ae 
puletao nou mah soua buyu nasü baibare. Puletao hai tobai soumoa züva-a 
bure, ae dazhuyu thainou dakhai dakhai-a baire. Mapao nou puhvei maitaoye 
malaire tea puhnou paowe.  
7Haivanou Khoukhoulai Mapao nou haibüa paoe, “Enou avei maitaoye sü hu 
ali mei hinou dei-a zhai zhuyu büa zhulai. Amaitao nou hashi khesü soupfüre 
— Enou puletao hi dai soupu peire bue?  
8Puletao vei mali sü thailou veiyu vouloushu kue; teisa nou dayu chi 
paobaiwe. Mü hi louzü kinapa mai hi kaonayu chi paowe, anou le khevai 
louzü soushi peire donou da-a baiwe.  
9Haidonou puletaoye E tudee zümovu? Haibüyu tyahrü ali pei hi Enou 
khüngu phou laimowu? Haisü Mapao Enou paowe.”  
10Enou paoe, “Enou deichitao donou dopfülai ae heiphaotao donou kralai, 
daiolouzü buh sütao sü kitare, ae mai linoua veihao soua tamore. Hrikhaona 
vei pairo-a choupu more; tei hi raohou ae rekhaona teitei-a tuta khaire.”  
11Mapao nou paoe, “Enou Jerusalem sü tangina khaiyu buh ali soupeilai, ae 
lakhaotao panou bure buh soupeilai; Judah vei nuhdu khesü radeiki hi 
soudathou peiwulai, mai panou hrüloushi buh ali soupeilai.”  
12Enou chinoue, “Mapaowo, daisounou teidei taosü soushi khaiwure ae thekei 
tea panou radeiki vita-a mai lia panou veihao soulou shiwe? Thaonou tsü 
veisho-a haitao sü sükulou süyu bue? Thao hi paopei-a haitao hai paopa 
peilou süyu bue?”  
13Mapao nou chila peie, “Enou peikhai touyu avei chikha taosü avei maitao 
nou laiwure, ae achi sü zümore, alia Enou puletao hi paopeiyu sü soumoyu 
donou haitao sü vepare.  

14Puletao nou rochi sholoure ae puletao vei puopao maitao nou doupeiyu büa 
Baal vei bashara sü tho tare.  
15Südonou Israel maivei Khoukhoulai Ramai Mapao nou soulaiyu sü keilo: 
Enou avei maitaoye khataoyu vupou peilai ae kelou-a thailou veiyu poudzü 
nou pa kelai.  
16Enou puletaoye puletao nou moa puletao vei puopao mainou sümoyu 
tyahrütao hrohi sourarou peilai ae puletaoye southa khaimo koute khochenou 
poa panou ngoure donou reihmaitao sü seive peilai.”  

Jerusalem hi Maitao nou Kra-a Soukha Khoyu 

17Aku kulai Mapao nou haibüa paoe, “Vepayu vah haso khesü lichokhaio! 
Dopfüa kra peire mai kulo, kouli lilou süyu naotu maitaoye kulou.”  
18Maikhe maitao nou paoe, “Etao ngheidzü soukou peiloure donou, ae 
nghithou hi panou ngheidzü phoupei loure donou thasho-a puletaoye panou 
velou kouli lipei khaio.”  
19Zion hinou kra-a kouli liyu pai sü kei khaio, “Etaoye soushi khaitoure! Esü 
hrao hraodu ngaore! Etao vei teidei sü thaowua ta-a bailaire; daiolouzü Etao 
vei ki khesü souha laiwure.”  
20Enou paoe, “Oh naotu maitaore, Mapao vei chipaotao sü keikhaio, ae 
puhvei chipaotao sü keilo. Neletao vei nah naotu maitaoye kabüa dopfüa 
kralai touyu sü doupei khaio, ae samai khamaitao hi kabüa kouli lilai touyu 
sü doupeio.  
21Daiolouzü athai sünou Etao vabomü hinou velou loure, ae Etao vei vebuh 
hisü velou loure, hai nanou maisou ludu hi buyu nahmaitao sü souhawure, ae 
hupobu kinou nahle maitaoye southare.  
22Thaiphao sü buh veishi hi lairarou khaitoure, tangiyu na ali büa bure, dou 
vayu mainou chachi lou-a deraikou khaitouyu roukotao büa bure. 
Haisü Mapao nou paowe.”  
23Mapao nou haibüa paoe, “Tsüveiyu maitao panou puletao vei tsüsü vanou 
khaophu souso, moyuma khouko buyu maiye panou puletao vei khouchi 

vanou khaophu souso, moa toungiyu mai panou puletao vei kini vanou 
khaophu souso.  
24Ana mai talinoua khaophu soulai toulouzü Eye süyu hinou panou khaophu 
soulo, daiolouzü Avei leshi hai tobai soumoa bukoute peilai, ae Enou acheche 
ae kaozü vah sü soupeilai. Enou jüpayu vah sü haitaore. Haisü Mapao Enou 
paowe.”  
25-26Mapao nou paoe, “Zhukhaio, Enou hee rodeyu mai-a hee rodemoyu 
maiye koa tudee laiyu teile sü velaire — süolouzü Ejipt mai, Judah hi mai, 
Edom mai, Ammon nahpoututao, Moab maitao, alia radeiki hinou peishu 
bijüpfüa hrüyu mai hrülaiye souvea peilai; daiolouzü mai haitao nou hee 
rodewure, ana vo soukhai touyu nasü tsükhou peimoe. Mai haitao alia Israel 
maitao nou Eye koa vo soukhai touyu nasü pfüthowure.”  

Jeremiah 10 

Bashara Thoyu ae Acheche Ramai ye Thoyu 

1Oh Israel maitaore, Mapao nou neletao hi paoyu chipaotao sü keilo. 
2Mapao nou haibüa paoe, “Tyahrü kukhe mai nou hrüa tayu zhai sü douso; 
moa rakiva nou shee tyatyali ngaoyu donou tsü veaso, tyahrü kukhe mainou 
ngaopi-a buyuma piso.  
3Puletao vei rahrüzhai hai hako baie. Vaohro hinou süübe ali vilou-a shara 
souyu mainou zhurai daolou-a baie,  
4ae süna phaova sü shahu ae sana nou zhainga southou khaitoua baie. Hai 
nasü panou kaodu tamore donou hushu nou veakha khaitoua baie.  
5Puletao nou daokhai touyu basharatao hai Mainou dou hi lupo khikhai 
touyu büa baie; sütao nou chi paolou hoe sütao hai mainou kaopoa talai. 
Sütaoye sü ngaopiso: sütao nou neletaoye soushilou hoe, moa havei liro 
soupeilou hoe.”  
6Oh Mapaowo, neye raiyu halia hae; Ne hai due, Ne zhih hai due alia khouko 
bue.  

7Tyahrü hrülai vei veo, neye sü thaonou tsükhou molaige? Tsükhouyu nasü 
nenou ngaozüe. Tyahrü hrülai hrohinou tsüveiyu maitao moa vemaitao 
hrohinou ne büyu mailia hae.  
8Puletao hrülai nou tsü hae ae vomai baie; süü nou daokhai touyu basharatao 
hinou daio douloulai?  
9Puletao vei bashara khesü Spain vei shahu nou ae Uphaz vei sana nou dale 
khaitoue, sütao hai maomeyu ae papayu sabanü nou banou peikhaitoue, süsü 
shara souvei shoyu mainou soupei khaitoua baie.  
10Ana Mapao louzü checheyu Ramaie; Puh sü hriyu Ramaie ae teisa vei veo 
nasüe. Nenou lekha payu phaki deiphao hai nüsü vewe; ae nenou rarouyu 
kisü deiphao mainou lalou hoe.  
11(Raki ae deiphao soupei moyu rahtao sü souha-a bailai tea maikhe mai hi 
paopeio. Puletaoye panou deiphao hi bupulai moe.)  

Ramai ye Soushoyu Lou 

12Mapao nou puhvei khouko sünou teidei hai soupeie; Puhvei ratsü sünou 
deiphao hai soupeie, ae rakitao sü paito papeie.  
13Puhvei kharochi vanou ratei hisü dzü panou ra-e; Puhnou teihao taosü 
deiphao akhai hinou pove peie. Puhnou teireiyu nasü teirü hinou soupa peie, 
ae teikhai sü puhvei ki hinou pa seive peie.  
14Haitao hai ngaolouyu phaki, mai hrülai sü tsü hare ae halia sümore; 
bashara souyu mai hrülaiye sü souhrao peiwure, daiolouzü puletao nou 
soukhai touyu rahtao sü cheche moe ae hrirai hae.  
15Sütaosü muh lia hae, ae nünüyu vah baie; Mapao nou veyu phaki sütaoye 
sü souha bailai.  
16Jakob vei Ramaiwo sübü moe; puhnou ha teitei sü soupeie, ae puhvei mai 
soure donou Israel maiye puhnou dopaloue. Khoukhoulai Mapao touyu sü 
puh vei zhih-e.  

Vakou Nüpoa Tayu Maitao Dakhai Vere 

17He Jerusalem hi maitaore, neletaoye mainou nüpoa talaire! Neletao vei 
natao sü tulourao.  
18Daiolouzü Mapao nou neletaoye teidei hai hinou polai laire; puhnou 
neletao mai aliro shokhai peimoa souhakhai toulaie. Haisü Mapao Enou 
paowe.  
19Jerusalem hi maitao nou haibüa kra-a paoe, “Etaoye sü zhishi showure! 
Etao vei zhimü sü veilou hore. Etao nou haisü healou süe tea tsüchoe.  
20Etao sahpao khesü souhawure; phupakhai touyu rai taosü detare. Etao vei 
nahmaitao sü takhai toure; Etao vei sahpao soulapu peire mai sü hare; 
haosahtao sü popa haopu peire mai lia hare.”  
21Enou chila peie, “Etao vei süthai-apei maitao hai tsü veimore; puletao 
nou Mapao vei leli soulou more. Südonou puletao sü kaodu tare, ae Etao vei 
maitao sü raroupo tare.  
22Keikhaio! Haibüyu ko sü velaire! Reikou teidei hinou pai büshoyu velai; 
süna vei reihmaitao nou Judah nuhdu khesü soushiwulai ae panou lakhao 
hrüyu buh souta bailai.”  
23Oh Mapaowo, Enou süwe, süolouzü mai ali vei hrü sü lah puh bah hi hae; 
mai linoua lah puhvei hrü sü haibüa talai touyu hai paolou hoe.  
24Oh Mapaowo, nevei maitaoye sü souzü peikhaio; ana Etaoye souvea 
shopeiso, moa nevei lekha hinou Etaoye tudei peiso; sükumo louzü Etao hai 
hakata-a bailai.  
25Nevei lekha rarou nasü neye tho moyu tyahrütao pei hi vepeio ae ne chi 
zübayu nevei maitao pei hi peio. Daiolouzü puletao nou nevei maitaoye 
southawure; ae Etao vei teidei sü souhakhai toupeiwure.  

Jeremiah 11 

Jeremiah alia Vo 

1Mapao nou ahi paoe,  

2“Chaachou soua vo soukhai touyu chipaotao sü keilo. Judah alia Jerusalem 
maitao hi paopeio,  
3süolouzü Israel maivei Ramai Mapao Enou vo soukhai touyu chipao khesü 
zümoa pfüthoyu mai hrülai pei hisü chaa khaipeiwure.  
4Vo hai nasü Enou puletao vei puopao maitaoye koa Ejipt teidei, puletaoye 
donou soushoyu thaobvü ali büa buyu teidei hinou sapa peiyu teile hinou 
soukhaiwure. Enou puletao hisü achi zülo ae Enou kharochi peiyu teitei sü 
soulo tea paopeire. Enou puletao hisü paopeire, süolouzü puletao nou achi zü 
louzü puletao hai avei mai soulai ae Enou puletao vei Ramai sü soulai.  
5Süthaisü Enou puletao puopao maitao hi zhou neletao nou buyu teidei, 
chonaodzü ae laivoudzü nou küa buyu nasü peilai tea paokhai touyu nasü 
souvete peilai.” Süthaisü Enou chila peie, “Mapaowo, süsü cheche-e.”  
6Mapao nou Ahi paoe, “Vo soukhai touyu chipaotao sü Judah vei nuhdutao hi 
alia Jerusalem vei maisou ludutao hisü taho paosü peio, ae maikhe maitao 
hisü chipao sütao hai keilo alia zülo tea paopeio. 
7Neletao vei puopao maitaoye Ejipt hinou sa-a palou nou zhou koute Enou 
puletao hi Achi soutaosou zülo tea paopi peie.  
8Ana puletao nou achi zü bare ae keipei bare. Süna soure thaosü, mai hrülai 
nou le khousho loua vah ashi sü raichoki jünoua soupfüpure. Vo soukhai 
touyu nasü zülo tea Enou puletao hi kharochi peie, ana puletao nou 
pfüthowure. Südonou sühinou paokhai touyu chaatao sü Enou puletao vei pei 
hi pfüve peie.”  
9Süthaisü Mapao nou ahi paoe, “Judah alia Jerusalem hi maitao nou Eye 
dure.  
10Puletao nou achi züba-a puletao puopao maitao vei mah hi dakhai loutare 
ae rah kukheye thotare. Enou Israel ae Judah maitaoye koa vo soukhai touyu 
nasü puletao nou pfüphewure.  

11Südonou chuoMapao Enou puletao pei hi hashi pfüve peilai, ae sühisü 
puletao nou turei palou laimoe. Puletao nou shusoua Eye la-a soukha 
khoyuma, Enou kei peilai moe.  
12Süthaisü Judah alia Jerusalem maitao sü puletao nou posheela peia buyu 
rah kukhe hinou taho kra-a soukha sü kholai, anou rah sütao nou puletao hi 
kaozhou ashi veyu phaki, puletaoye khailupa peilou hoe.  
13Oh Judah hi maitaore, neletao vei rahtao hai neletao vei nuh buyu zhou 
bure, ae neletao nou ngaorayu Baal rahye posheela-a thore posheelabu hai 
Jerusalem hi ludu zhou-a bure.  
14Jeremiah, mai haitao donou ahi veachi paoso, moa puletao thaosou-a ahi 
halia khoso. Puletao nou veahoyu vedao-a ahinou soukha khoyu teile hisü, 
Enou kei peilai moe.”  
15Mapao nou paoe, “Enou leshiyu maitao nou hashi sü sou-a bubaire. Puletao 
nou avei Rathoki hi veyu sü dai zü bue? Chaachou sou-a soukhaona nou 
meidei-a posheela peiyu sünou puletao hi ashi vedaore nasü nulou süe tea 
puletao nou tsüchowu? Süthaisü neletao nou sa-a bulou süvu?  
16Vuli hi Enou puletaoye oliv süübe aveih, veisho-a rashithou phou-a buyuna 
tea kupeie, ana chuo, Enou chishoa teisüyu büa süübe sünasü meinou 
deiwulai, ae botaosü daodewulai.  
17“Akukulai Mapao Enou Israel ae Judah sü shothou peie; ana chuo Enou 
puletao pei hi hashi pove peilai. Veahoyu sü lah puletao hi pfüveloua baie, 
daiolouzü puletao nou kaomoyu vah sü soupfüre; Baal rahye poukai nüveiyu 
meidei-a posheela peiyu donou alekha sü soupawure.”  

Jeremiah ye Soushire donou Shodo Ashi Phouyu 

18Ngaoba maitao nou Eye soushire donou shodo ashi souyu sü Mapaonou ahi 
paongao peie.  
19Eye sü southalai tea sa-a tayu nashayu zhaotu ali büre. Puletao nou apei hi 
shodo ashi sou-a buyu nasü Enou sülou moe. Puletao nou haibüa paoe, 

“Rashibe nasü rashithou noupu vikhao laikhe; Etao nou puhye sü southawua 
panou mailia puhvei zhih sü lichopu khailai mokhe.”  
20Süthaisü Enou veachi paoe, “Akukulai Mapaowo, ne hai acheche hinou 
chiku-apeio nasüe; nenou maivei tsüle kabüa busa touyu zhuwe. Enou ne bah 
hi avei zü nasü thaothouwure, nenou puletao pei hi khüngu phouyu sü Enou 
zhua bulai.”  
21Anathoth hi maitao nou Eye southayu sü jüpawe, ae Enou Mapaovei chipao 
hai paopu louzü Eye southawulai tea paowe.  
22Südonou Khoukhoulai Mapao nou haibüa paoe, “Enou puletaoye tudee-a 
souvea peilai. Puletao vei nahle maitao sü panou soureih souyu hinou thailai; 
puletao vei nahmaitu khesü panou tokaayu hinou khüa thailai.  
23Enou Anathoth mai pei hi veahoyu pove peire teile sü dade khaiwure, ae 
teile sükisü puletao mai ali koutea shokhai peilai moe.”  

Jeremiah 12 

Jeremiah nou Mapao hi Nouyu Chi 

1“Oh Mapaowo, Enou ne hi chi paoyu phaki, nenou cheche loua baiwe. Ana 
Enou ne hi kaozü vanou chi paolai. Daivanou mai ashi mainou vasapalou-a 
duso louge? Daidonou tsüle sheemoyu mainou veilouwe?  
2Nenou puletaoye shopeie, ae puletao nou maa tsülou loure; Puletao nou 
vipaloua rashithou shiloure. Puletao nou teisa sü neye paovei peiwe, Anou 
puletao tsüle louzü ne hinou dousho-a bue.  
3Ana Mapaowo, nenou Eye süwe, Enou soupfüyu vah khesü nenou ngaowe, 
ae Enou neye leshiyu sü nenou süwe. Zhaotu aliye pailoua dathare buh hi 
salouyu büa puletaoye soupeio; puletaoye datha laiyu teile koumo koute 
puletaoye kholo.  
4Etao vei teidei hai teile kazhou koute kirü tea bulai, ae pounghoutao kazhou 
koute ki-vüa bukou laige? Etao vei maitao nou maishiyu donou soukhaona ae 
raohou khesü hatare, daiolouzü puletao nou haibüa paoe, ‘Etao nou soupfüa 
buyu hai Ramai nou ngaomoe.’ ”  

5Mapao nou paoe, “Jeremiah, nenou maiye tuvayu koutea veayu thaisü kabüa 
rheiye tuvalou khailaige? Nenou teidei aveih hinou lalouho louzü, kabüa 
Jordan vaohro hisü nenou talou khailaige?  
6Ne thaihou jüraimaitao, nevei kihikhamai koute nou ne hi shodo ashi 
soulouzü; puletao nou neye duyu maitaoye koa neye dure ae paoshia laire. 
Puletao nou ne hi chi la aveih nou keayuma puletaoye loucheso.”  

Mapao nou Puhvei Maitao donou Leveayu 

7Mapao nou paoe, “Enou Israel maiye thaowure; Enou avei tyahrü soure 
donou dopakhai touyu nasü malaiwure. Enou leshi peiyu maitaoye sü ngaoba 
maitao bah hi peiwure.  
8Enou dopakhai touyu avei maitao sü Eye dutare; Vaohro hinou ra-a laiyu 
khaosouveo ali büa puletao nou ahi ravewe. Südonou Enou puletaoye 
ngaorae.  
9Enou dopakhai touyu maitao sü raohou ali büa puletaoye sü lüche nou 
nütoure donou ngousühao loure. Rekhaona khesü kuloua panou khonüh nüyu 
hisü tave loulo!  
10Vakou teidei khomai alao nou avei darkha toupei sü soushiwure; puletao 
nou avei dou sü taika chichiwure; puletao nou veishoa buyu avei teidei sü 
radeiki soupeire.  
11Puletao nou haisü hihro vaohro soulaiwure; anghoujü hinou haitaosü soushi 
peire. Teidei teitei sü mainou bulou shiyu radeiki soupeire, ae mai linoua 
lenou peimore.  
12Radeiki thailo teidei kuyu hinou hrüyu maitao nou souhare donou tave 
loure. Teidei veishi panou souhare donou soureih sü Enou seive peie; mailia 
panou kaonayu sü ngaolai moe.  
13Avei maitao nou thoutai aveih vuthoue, ana shu chachilou baire; puletao 
nou vah veasho-a nou souwe, ana haliro ngaolou more. Daiolouzü Enou rarou 
shoyu donou puletao nou halia chachilou moe.”  

Israel Mai Kinapatao hi Mapao nou Apaopeiyu 

14Mapao nou paoe, “Avei Israel maiye donou peikhai touyu teidei soushi 
peiyu kinapa maitao hisü Enou chi paongaolai. Enou teidei sütao hinou mai 
ashi maitaoye sü süümaa paila laiyu büa pailawulai, ae Enou Judah maiye sü 
puletao hinou vupa peilai.  
15Ana Enou puletaoye polaiyu thaisü, Enou puletaoye zhuvea leshi peilai; 
Enou tyahrü ali linou lahkuku vei teidei hi save peilai.  
16Hakinou puletao mai hrülai nou avei maitao nou hrüa tayu ludu nasü 
phoua ta louzü, ae Baal zhih hinou chaachou soulo tea doupeia buyuma 
azhih hinou haibüa ‘Mapaosü hriyu thaifüa,’ tea chaachou soulouzü— 
puletaoye sü Avei mai hrohinou soudu sousopa peilai.  
17Anou tyahrü taralinoua keipei molouzü, Enou maa noupu lapa loua 
souhawulai. Haisü Mapao Enou paopawe.”  

Jeremiah 13 

Khyakho Sah 

1Mapao nou ahi haibüa paoe, “Ne taho khyakho sah deizüzüyu ali hülo, ae 
sünanou ne khya hi kholo, ana sünasü dzü hi pülouso.” 
2Südonou Mapao vei chipao thaifüa Enou hrüloue ae kholoue. 
3Süthaisü Mapao nou ahi dakhai haibüa paopue,  
4“Nenou hülouyu khyakho nasü poloua Euphratis Rei hi taho lyaqulu ali hi 
pokukhaio.” 
5Südonou Mapao nou paoyu büa Enou taho Euphratis Reipe hi poku 
khaiwure.  
6Teithe daoli thaisü Mapao nou Euphratis hi poku khaitiyu khyakho nasü 
polou tea ahi paoe.  
7Südonou Enou taho kukhai touyu buh hinou poloue. Enou zhuyu phaki, 
khyakho nasü shitare, poa vah ali-a soulou shire.  
8Süthaisü Mapao nou ahi haibüa paoe,  

9“Enou hai zhai büa Judah maivei khaophu ae Jerusalem nou khaosou shoyu 
sü souha peiwulai. 
10Maishiyu haitao nou achi sü zübae. Puletao hai rochi shoe ae raichoki 
bütoua mai shi-e, alia rah kukheye tho tare ae puletao vei kuvah soutare. 
Südonou puletao shitayu, poa havei lia soulou shiyu khyakho büa bailai.  
11Daiolouzü khyakho alinou mai ali khya hinou taotei tea buyu büa Enou 
Israel mai ae Judah maiye panou ahinou taotei-a buyu sü sounüe. Enou 
puletaoye panou avei mai sou-a ae Eye paoshoyu alia azhih souvei peishulai 
tae nou choue, ana puletao nou achi zübare.”  

Darkha Zhaoh Leekhou 

12Israel maivei Ramai Mapao nou ahi haibüa paoe, “Jeremiah, Israel maitao 
hisü puletao vei darkha zhaoh leekhou teitei hisü darkha zhaoh thoupoulo 
tea paopeio. Puletao nou ne hi zhaoh leekhou teitei hisü zhaoh nou lithou 
phouyu kao-e touyu Etao-a süwe tea chila peilai. 
13Süthaisü nenou puletao hi Mapao nou teidei hai hi maitao — David vei 
tyaosholea hinou veyu vemaitao, napao maitao, rachipaola maitao alia 
Jerusalem hinou hrüyu mai hrülaiye zhaoh shozhimo koute zhaoh sü peilai 
tea puletao hi paopeio.  
14Süthaisü Enou puletaoye leekhao poloua daphe peiyu büa puletaoye taidu 
ae tsü-le sümoa daphe daphosasa peilai. Enou puletaoye southayu phaki, 
zhuvea leshi peiyu halinoua Eye khuloulai moe.”  

Jeremiah nou Khaophu vanou Paopiyu 

15Keinoulo, khaophu souso, daiolouzü Mapao nou paoe.  
16Ramai nou azhi pfüvemo jünou ae deichi hinou neletao phi süloumo jünou; 
neletao nou vuzhi-a buyu ava nasü puhnou zhitei hi soudathou peimo jünou 
neletao vei Ramai Mapao ye tsükhoulo.  
17Hakinou neletao nou keipei molouzü, neletao vei khaophu vanou kheikhei 
soua Enou kralai; Enou kradu kra-a anghidzü koulai, daiolouzü Mapao vei 
maitao sü hukhamai sou-a nüpoa tare.  

18Mapao nou ahi paoe, “Veo ae puhvei pfüye sü vebuh hinou taokoulo tea 
paopeio, daiolouzü hüveiyu puletao vei vepeirü sü puletao pei hinou deiphi 
dekoure.  
19Judah vei teidei khekou buyu nuhdu khesü mainou poloure, mai linou-a 
puletao hisü taloulou hore. Judah mai hrülaiye sü hukhamai soua nüpoa 
takhaire.”  
20Jerusalem haisü zhukhaio! Neletaoye ngaobayu maitao sü reikou nou laire! 
Neletao hi peikhai touyu zhaokhome sü daiki vetare? Neletao nou khaophu 
soua buyu neletao vei maitao sü kalova vetare?  
21Neletao vei samai baie tea neletao nou tsücho-a buyu maitao nou neletao 
pei hi reih sou-a veilou-a neletaoye tukhasa-a hrülouzü neletao dai chi 
paolaige? Naotu mainou nah nayuki veashoyu büa neletao veasholai mowu?  
22Neletao nou haisü daidonou vepare tea noulouzü, ae daivanou neletao vei 
sabanü paipha peiwe ae mainou nüloua sazü sabu peiwe tea noulouzü — 
haisü neletao nou ngaopi shoyu mahmo souyu donoue.  
23Ethiopia mai alinou puh vasou teiyu sü soudalou süwu, moa shirakhao nou 
puh chah souda lousüwu? Süku lousüe toulouzü, neletao hashi khaikho soua 
buyu mainou havei sü souloulai.  
24Mapao nou neletaoye radeiki hinou teikhai hüveyu sünou thouba hüpoa 
tayu büa soupho raroulai peiwulai.  
25Neletaoye donou souda khaitouyu zha sü haibülai tea Mapao nou paoe, 
daiolouzü neletao nou puhye ngaiwure, ae cheche moyu rahtaoye louche 
tare.  
26Mapao nou neletao vei sabanü sü laopa laipeilai ae neletaoye panou hrao 
ngaolai.  
27Puhnou ngaorayu vah haso khesü neletao nou souyu puhnou ngaoloure. 
Neletao nou deichi vanou ae deikho kinou khakhayu mai ali büa moa reshiyu 
rhei ali büa cheche moyu rahtaoye thaihua laiyu sü puhnou ngaoloure. 

Jerusalem hi maitaore, neletao hai daizhou koute vealaisa! ngaopeisa! 
Neletaoye sousheeyu hai teile kasho loulaige?  

Jeremiah 14 

Ngaopiyu Teiko 

1Tei kore donou Mapao nou ahi haibüa paoe,  
2“Judah sü dopfüa nou bure, ae puhvei nuhdutao sü thai tare, sühi maikhe 
maisü levea nou deiphi hi kaokou loure, alia Jerusalem nou kra nou soukha 
khoe.  
3Toungiyu maitao nou puletao vei kilaimaiye panou dzü pfütae; puletao nou 
dzükhao hisü taho-e, ana dzü ngaolou more; puletao vei leekhou sü sakhai-a 
nou pfüa dakhai vere. Puletao sü hraoloua cho hare, sübüa puletao pah sü 
holoure.  
4Teirü peimoyu donou dei sü kitare, tatayu mainou tsü vealoure ae puletao 
pei sü doloure.  
5Rekou shukü nou puhvei toutuye thaowure, daiolouzü poudai khesü hare.  
6Rekou nou buyu rheisüh khenou sakhai-a buyu deichi peinou lakhao khenou 
teikhai ssühai-a buyu büa la-a nou bure; poudai hayu donou puletao vei 
ngheithou sü hangaomo tare.  
7Avei maitao nou ahi haibüa kra-a paoe, ‘Etao vei mahtao nou eh pei hi 
zhopao sou-a buyuma, Oh Mapaowo, nenou apaokhai touyu büa Etaoye 
soukha peio. Etao nou neye thaowua vu taoli tare, Ehnou mah sü souwure.  
8Israel maivei areih nasü ne likhei baie; veahoyu teile hi Etaoye khailupa 
peiyu sü ne baie. Ne daidosou-a teidei hai hinou shejü shetumai ali büa 
buwe, veihao souyu mai linou khei ali ve chaoyu büa baiwu?  
9Ne daisounou cho hazhiyu mai ali bülai, soureihmai linou soukha peiloure 
khouko hayu büa buge? Oh Mapaowo, nenou Etao hrohi koa bupeie! Etao hai 
nevei mai baie; Etaoye thaowua tapeiso.’ ”  



1720 

 

 
   Sheeyu Baibel 

© 2009, Bible Society of India. 
 

 
 

 

10Mapao nou haikhe mai vanou haibüa paoe, “Puletao hai ahinou tutayu 
jüpae, puletao nou lahye tukha loulai moe. Südonou Enou puletaoye jüpa 
moe. Puletao nou soumah khaitouyu khesü Enou licholai ae puletao vei 
mahmo thaifüa Enou puletaoye tudee-a souvea peilai.”  
11Mapao nou ahi paoe, “Mai haitaoye soukha peio tea ahi khosouo. 
12Puletao nou tovai rei-a lüa ahinou soukha peio tea veachi paoyuma, Enou 
kei peilai moe, ae puletao nou poukai nüvei meidei-a Eye posheela pei-a 
buyuma Enou popeilai moe. Ana Enou puletao hi khoche, tokaayu ae sounou 
ashi sünou seive souhalai.”  
13Süthaisü Enou paoe, “Oh Ramai Mapaowo, nenou süwe, süolouzü nenou 
paopeiyu thaifüa rachipaola maitao nou maikhe mai hi soureih velai moe, 
moa tokaayu ngaolai moe, Etao vei teidei hisü kaonayu bu bailai tea paopei 
khaitoue.”  
14Ana Mapao nou chila peie, “Rachipaolayu maitao nou azhih hinou mada-a 
paoa baie. Enou puletaoye seita moe, moyuma Enou puletaoye taho rachi 
paopeio tea kharochi peimoe. Puletao nou zho ngaoyu hai ahinou ve moe; 
puletao nou vepare chi paoyu hai dahrührüa puletao vei tsü hinou paopayu 
chipao baie.  
15Südonou Mapao Enou seita moyuma azhih hinou teidei hai hisü soureih ae 
tokaayu velai moe tea paoyu rachipaolayu maitao hisü Enou daisoulai touyu 
ne hi paopeilai — Enou puletaoye sü soureih souyu hinou ae tokaayu hinou 
southalai. 
16Alia puletao nou rachipaolayu kei-a buyu maitaoye sü southaloua puletao 
vei thaiphao sü Jerusalem vei maisou ludu hi khilaikhai peilai, daiolouzü 
puletao vei thaiphao daovu peire hai mai bulai moe. Haibüyu sü puletao mai 
hrülai hisü velai — chapfü maitao, ae nahpoutu naotu maitao hrülai hi velai. 
Daiolouzü Enou puletao pei hi puletao nou ngaozüyu hashi nasü paoh 
khapeilai.”  

17Enou leveayu nasü maikhe mai hi paopeio tea Mapao nou ahi haibüa paoe: 
“Hea khei sümoa anghi sü panou nghidzü koupeio, Eye panou krayu sü 
chaoso, daiolouzü avei maitaoye sü shisho-a zhiloure, ae puletao vei zhimü 
sü dusho loure.  
18Enou dou hi hoyu phaki, soureih hinou thaiyu thaiphao khesü ngaoe; Enou 
nuhdu hi talouyu kisü, tokaayu vanou khüthayu mai sü ngaode. Rachipaola 
maitao ae napao maitao nou puletao vei vah sou-a bue, ana puletao nou dai 
souwe touyu sü puletao nou sümore.”  

Maikhe Mainou Mapao hinou Akho Souyu 

19Mapaowo, nenou Judahye thaovuzü chechevu? Nenou Zion hi maitaoye sü 
ngaora sholourevu? Ne daisounou Etaoye souveilou hoyu hi koute soushi 
sholoua khaipeige? Etao nou kaonayu sü zhipoa nou bue, ana havei liro 
ngaomoe; souvei peiyu sü vuzhi-a nou bue, ana ngaopiyu sünou phouloure.  
20Oh Mapaowo, Etao nou ne pei hi mah souwure; Etao nou soupfüyu mahtao 
ae Etao puopao nou mah soukhai touyu khesü mahla pawe.  
21Nenou apaopei khaitouyu khesü licho peio ae Etaoye ngaora peisou baio; 
Nevei kathe aveih vebuh khaitouyu Jerusalem hisü haongu pove peiso. 
Nenou Etaoye koa vo soukhai touyu nasü souphe peiso, sünasü licho peio.  
22Tyahrü kukhe maivei bashara linoua teirü sü seive peilou hoe; ratei lah nou 
teirü sü seikou peilou hoe. Etao Ramai Mapaowo, Etao vei areih nasü ne 
likhei baie, daiolouzü nenou hai teitei sü soupei baie.  

Jeremiah 15 

Judah hi Maitao Hakatare 

1Süthaisü Mapao nou ahi paoe, “Moses ae Samuel nou mai haitao donou 
laloua ahinou zhuvea peio tea khoyuma, Enou mai haitaoye zhuvea peilai 
moe. Puletaoye panou anghingao hinou tavai talouo. 
2Puletao nou ne hinou ‘Etao daiki talai’ tea noulouzü, puletao hi Enou 
paopeiwure tea paopeio: Rata ravu hinou kamai-a thailai— buh sühi puletao 
nou talai! Mai taoli hai soureih hinou thailai— buh sühi puletao nou talai! 

Kamai nou tokaa veyu hinou thailai— buh sühisü puletao nou talai! Kukhe 
maitaoye sü hukhamai soua vakou nüpoa talai— buh sühisü puletao nou 
talai!  
3Mapao Enou puletao pei hi ngaopi shoyu tya adai pove peilai tea lelawure: 
soureih souyu hinou puletaoye southa peilai; sei panou puletao vei thaiphao 
sü daopoa nou talai; teihi raohou panou daotoulai, ae shokou sü rekhaonatao 
panou toulai.  
4Veo Hezekiah nahpoutu Manasseh nou Judah hi veo soua buyu teile hi 
Jerusalem hinou soukhai touyu vahtao donou Enou puletaoye deiphao mai 
hrülaiye panou puletaoye ngaoloua ngaopi shoyu soupeilai.”  
5Mapao nou paoe, “Jerusalem hi maitaore, thaonou neletaoye zhuvea peilai, 
ae thaonou neletaoye donou dopfü peilaige? Thaonou chaolou-a neletao 
kabüa bue tea nou peilai?  
6Neletao nou Eye thaowure; neletao nou ahinou thaitsüpoa tare. Südonou 
Enou abah thaipa neletaoye soushire, daiolouzü avei lekha rarou nasü healou 
hore.  
7Enou puletao mai hrülaiye nuhdu robomü hinou thouba thaolaiyu büa 
thaolaiwulai. Enou neletao, avei maitaoye souhare, neletao vei nahmaitaoye 
southawure, daiolouzü neletao nou vah ashi souyu sü thao moe.  
8Neletao vei teidei hi mimea maipfütao hai rei hi venai jünou pouloure. 
Neletao vei nahle maitao sü Enou southa peiwu-a puletao vei pfümaitao 
panou veahoyu sü ngao-a nou bue. Licho khaimo buyu teile hinou Enou 
puletao pei hi pihiyu sü pove peie.  
9Nahpoutu anai buyu pfüsü sütao hatayu donou shahlou-a thaitare. Hea teiva 
hinou puhvei teinghi sü loutare; puh sü hrao ngaore ae leveare. Enou neletao 
vei ngaoba maitaoye panou hria buyu maitaoye sü southalai. 
Haisü Mapao Enou paowe.”  

Jeremiah nou Mapao hi Aetou moyu 

10E hai daizhou koute leveayu mai ali soubairesa! Daisounou apfü hai Eye 
deiphao hi navepei sarou! Teidei hai hi hrüa buyu mai hrülaiye süve tere. 
Enou mai ali hinoua poupao soulou moe, moa mai-a ahinou poupao soumoe, 
anou mai hrülai nou Eye chaapeie.  
11Oh Mapaowo, ngaoba maitao nou tateia veayu phaki, Enou puletao thaosou 
soukha khokha molouzü ae Enou puletaoye panou veiloure donou paokhai 
timolouzü, puletao nou chaa peiyu khesü panou apei hi vetheo.  
12(Mai linoua hu sü rashalou hoe, teidei reikou nou baosahu koa souyu hu sü 
sousha louhoe.)  
13Mapao nou ahi paoe, “Teidei teitei hi neletao nou mahmo souyu donou 
neletaoye tudeeyu phasoua Enou ngaoba maitaoye seive neletao vei kini ae 
thoudzü buyu veishi sü pa potawulai.  
14Avei lekha rarou hai mei büa teisa tao-a buyu donou, Enou neletaoye 
neletao nou sümoyu ngaoba maitao teidei hinou puletao vei kuvah panou 
soulai.”  
15Süthaisü Enou paoe, “Oh Mapao, nenou sükhai tiwe. Eye lichopeio ae Eye 
soukha peio. Eye souveayu maitao pei hi athaosou-a khüngu phoupeio. 
Puletao pei hi nenou shamea buyu thaio puletao nou Eye southa laire. E neye 
donou maichi mairao toua baie touyu sü lichopeio. 
16Nenou paoyu chipaotao sü Enou soutaosoua keinou peie. Khoukobu 
Ramai Mapaowo, Esü nevei baie, ae südonou nevei chipao khesü Eye donou 
vasayu nasüe.  
17Enou paralea soumai hrohi bumoe, ae Enou sava-a bumoe. Nevei kharochi 
sü züa E lah likhei bubaie, ae lekha rarou sünou ale hi phoua nou bubaie.  
18Daidonou avei veayu sü khaita moe? Daisouyu donou avei zhimü sü 
souveilou hoge? Daisounou puletaoye souvei peimowe? Rei hai kakua dzü 
kümoyu büa nenou ahi soupeilaiwu?”  
19Mapao nou haibüa ahi chila peie, “Nenou ahi dakhaive louzü, Enou neye 
podakhai loulai, ae neye panou avei kilai soupu peilai. Nenou chaochao soua 

chi paomoa muh teiyu chipao paolouzü, neye panou avei rachipaolayu nasü 
soupu peilai. Maikhe mainou ne hi dakhai velai, ae nenou puletao hi velai 
moe.  
20Enou neye maikhemai nghoujü hinou baosahu nou soukhai touyu kivo ali 
büpeilai. Puletao nou neye dulai, ana puletao nou ne jünou veiloulai moe. 
Enou neye koa bupeilai ae neye vupeilai alia kaozhou ashi panou daolai moe.  
21Enou neye maishiyu ae zhaipou shiyu maitao bah hinou vupa peilai. 
Haisü MapaoEnou paowe.”  

Jeremiah 16 

Jeremiah donou Mapao vei Leli 

1Mapao nou ahi haibüa ve paopue,  
2“Haibüyu buh hisü neye panou kilo soulai moe, nahmai pa hülai moe.  
3Buh hai hinou nah nalouyu maitao vanou ae puletaoye napeiyu pfüpuo 
maitao vanou dai vepalai touyu Enou ne hi paongao peilai.  
4Puletao hai sounou ashi souloua thai bailai, puletaoye donou mai linoua 
dopfü peilai moe, moa daovu peilai moe. Puletao vei thaiphao khesü dei hi 
nghoushi büa bubailai. Puletao sü khoche mü hinou moyuma tokaa vanou 
thai-a bailai, ae puletao vei thaiphao sü raohou ae rekhaonatao vei touso 
soua bailai.  
5“Kra nou dopfüa buyu ki hisü ne talouso. Mai tarali donoua ne dopfüso. 
Daiolouzü Enou avei maitaoye sü kaonayu vei shiha peipu khailai more, moa 
puletaoye sü zhuvea leshiyu sü ngaopulai more. 
6Teidei hai hisü toungiyu mai ae touhayu mai-a thailai, ana puletaoye 
mailinoua povu peilai moe, ae mai linoua puletaoye donou kra-a dopfüyu vei 
shee soua zhimü soupalai moe, moyuma pei hopfülai moe. 
7Mai talinou thaiyu donou tea le souva peire donou koa touso zholai moe, 
moa pfüpuo thaiyu vanou le souva peilai tea mailinoua zhuvea peilai moe.  

8“Khonüh nüa vasho nou buyu mai ki hisü ne talou puletaoye koa touso 
touzhoso.  
9Daiolouzü Israel maivei Khoukhoulai Ramai MapaoEnou paoyu sü keilo. 
Zhukhaio, Enou asah soua buyu paikho ae shanghi vei vasho-a khonüh nüyu 
kho khesü panou choupulai moe. Haibüa vepayu khesü sühinou hrüyu maitao 
nou ngaolai.  
10“Nenou puletao hi chipao haitao paoyu phaki, puletao nou ne hi haibüa 
noulai, ‘Daisouyu donou Mapao nou Etao pei hi tudee dushoyu hai peilai 
touwe? Etao nou dai mah souge, ae Etao nou Etao vei RamaiMapao pei hi 
daimah souwure?’  
11Süthaisü nenou puletao hi Mapaonou haibüa paowe tea paopeio, ‘Neletao 
vei puopao mainou Eye thaowure, ae rah kukhe thaifü tare ae puletao vei 
kuvah soutare. Puletao nou Eye malaiwure ae achi zümore.  
12Ana neletao vei puopao maitao jünou neletao hai shipure, daiolouzü 
neletao mai hrülai nou rochih sholoua achi zübare, ae hashi tsüchoyu thaifüa 
vah sü soutare. 
13Südonou Enou neletaoye teidei hai hinou neletao nou ae neletao vei puopao 
mainou sükhai timoyu buh hi huho khaiwulai, alia sühinou neletao nou rah 
kukhe taoye hea-khei sümoa puletao vei kuvah sü soulai. Enou neletaoye 
zhuvea peilai moe.’ ”  

Vakou Nüpoa Tayu hinou Dakhaiveyu 

14Mapao nou paoe, “Israel maiye Ejipt teidei hinou sapa peiyu, hriyu 
Ramai Mapao azhih poa chaachou soupulai moyu teile sü velaire. 
15Süna thaosü, Enou soupho rarou khaitouyu hinou, puletao nou Israel maiye 
reikou teideitao hinou ae tyadei kukhetao hinou puletaoye save peiyupu, 
hriyu Ramai Mapao zhih hinou chaachou soulai. Daiolouzü Enou puletaoye 
puletao vei puopao maitao hi peikhai touyu puletao vei teidei hisü save 
peilai. Haisü Mapao Enou paowe.”  

Veahoyu Vere 

16Mapao nou paoe, “Zhukhaio, Enou kha phoumai alao seive puletaoye panou 
nüloulai. Süthaisü Enou sou huyu mai alao seive peilai, ae puletao nou 
puletaoye deichi teitei hinou ae lyaqulu veishi hinou hupoa talai.  
17Puletao nou soupfüyu vah teitei sü Enou ngaowe, puletao nou ahinou 
tutsülou hoe; puletao vei mah sü anghingao hinou pokulou hoe.  
18Puletao nou mah soukhai touyu ae vah ashi souyu paotao sü zha ahai 
panou khalai, daiolouzü puletao nou avei teidei sü thaiphao büa buyu 
basharatao ae cheche moyu rahtao nou pove souzhai peiwure.”  

Jeremiah nou Mapao ye Louche-a Veachi Paoyu 

19Mapaowo, Eye vupa peiyu ae khouko peiyu sü ne baie; nenou Eye veahoyu 
teile hi soukha peie. Teidei akhai hinou buyu tyahrütao nou ne hi tave haibüa 
paolai, “Eh puopao mainou cheche moyu rahtao ae komoyu basharatao sü 
tho baie.  
20Mainou lah puletao vei ramai sü soulou süwu? Moe, hakinou soulouyuma, 
puletao hai ramai moe.”  
21Mapao nou paoe, “Südonou, zhukhaio, Enou akhai sü soua tyahrütao hisü 
avei khouko ae pfüchi hai popa ngaopeilai; alia puletao nou E 
hai Mapao cheche-e touyu sü puletaoye panou süloulai.”  

Jeremiah 17 

Judah vei Mah alia Puletaoye Tudeeyu 

1Mapao nou paoe, “Judah hi maitaore, neletao mah sü hu vei rüsüü nou 
rükhaitoue; haisü neletao vei lethou pei hi chuh mutei diamond nou larücha 
daopei khaitoue, ae neletao vei posheelabutao hisü rükhai peiwure.  
2Neletao vei maitao nou daiyu süübe phi ae deichi kuyu kinou posheelabu 
khesü souloua ratho tare ae Ashera rapfüpai zhurai souloua thotare,  
3ae deichi kuyutao ae nuh kijü hia sübüa soua laire. Neletao teidei teitei hisü 
neletao vei mah vanou neletao vei kini ae thoudzü veishi sü pa ngaobayu 
maitaoye nou saopoa talai.  

4Neletao mah donou Enou neletao hi peikhai touyu teidei sü neletao nou 
thaowua bailai, ae Enou neletaoye panou neletao nou sümoyu teidei hinou 
ngaobayu maitao vei kuvah soutalai, daiolouzü avei lekha rarou sü mei 
büloure, ae haisü teisa nou tao-a bubailai.”  

Paodou peiyu Chipaotao 

5Mapao nou haibüa paoe, “Thai-a bailaiyu maivei khouko hi ae deiphao 
maiye loucheloua Ahinou tarei tayu maikhe maiye Enou chaa peiwulai.  
6Puletao hai radeiki hi poube ali büa bailai, haveih liro puh hinou velai moe. 
deithe hinou buyu poube ali büa puh hisü veiyu halia vepalai moe.  
7“Ana Eye loucheyu maiye sü Enou hra peilai.  
8Puletao hai reipe hinou shokhai touyu süübe ali büa puhvei beimaa sü dzü 
hi tsülou loure. Puletao nou teinai souyuma piyu hae, daiolouzü puletao vei 
nghou sü dai-a bue; puletao nou teirü moa teikoyuma piyu hae; tobai soumoa 
rashithou shipeiwe.  
9“Thaonou mai ali vei tsüle hai süloulai? Hai nasü veishi jünou shikayu 
nasüe; hai nasü souvei loure hai tatei shore.  
10Mapao Enou deiphao maivei tsüle sü kabüa busa tea nou phou-a zhuwe. 
Enou mai ali liye puhnou soupfüyu ae puhvei vah thaifüa ngaozü nasü peie.”  
11Kaozü moyu hinou kini ngaolouyu maitao hai raohou alinou dzü dzükhai 
toua toutu komoyu bütoua baie. Puhnou vasho-a buyu teile hinou puhvei 
nangi khesü hata-a bailai, ae akhai hisü vomai ali büa puhsü halia bulai moe.  
12Veishoyu vebuh ali büa Etao vei Rathoki hai shurai nou kushoyu deichi pei 
hinou bue.  
13Oh Mapaowo, Israel maitao vei areih nasü ne baie; neye thaowua tayu mai 
hrülai hai hraongu ngaolai. Puletao vei zhih sü vonai phaohi rükhai touyu 
büa ngaomota bailai, daiolouzü puletao hri-a buyu dzüla, Mapao neye 
thaowure.  

Jeremiah nou Mapao Soukha Khoyu 

14Oh Mapaowo, Eye souvei peio, sükulouzü Esü veiloua bailai. Eye vupa peio, 
sükulouzü Esü kaozhou vei-a bailai. Daiolouzü Enou paoshoyu nasü ne baie.  
15Maikhe maitao nou ahi haibüa paoe, “Mapao nou Etao pei hi paopiyu taosü 
daiki bue? Sütao sü puhye panou chunou pove peikhaio!”  
16Ana Mapaowo, puletao pei hi hashi vepeio tea Enou ne hinou khomoe; moa 
tateiyu teithe sü puletao hi veyu Enou jüpa moe. Mapaowo, nenou haisü 
süwe, Enou paokhai touyu chipao khesü nenou süwe.  
17Eye donou pihiyu sü soupeiso, teile ashi veyu phaki, ne hai Enou baichao 
loure buh-e.  
18Eye souveayu maitao hisü hraongu pove peio, ana Mapaowo, Eye pa 
haongu daoso. Puletao hi peishiyu sü pove peio, anou Eye panou ngaopiyu 
ngaoso. Veahoyu sü puletao hi pove peio ae puletaoye souha peio.  

Soteithe Reiyu 

19Mapao nou ahi haibüa paoe, “Jeremiah, taho Maikhe maivei Robomü, 
Judah hi veomaitao nou tapa talouyu robomü hinou avei chipao sü shapao 
peio; süthaisü Jerusalem vei robomü kukhetao hia taho paopeio.  
20Judah hi vemaitaore, Judah hi mai hrülai, alia Jerusalem robomü hinou 
tapa talou-a buyu mai hrülai Mapao nou paoyu chipao sü keilo.  
21Haibüa puletao hi paopeio, süolouzü puletao nou lah vei hrüye leshia 
bulouzü, Soteithe zhou halia pfü talai moe; puletao nou Jerusalem robomü hi 
halia pfü loulai moe,  
22moa Soteithe zhou puletao vei ki hinou halia pfütapa laimoe. Enou puletao 
vei puopao maitao hi kharochi peikhai touyu thaifüa Soteithe zhou neletao 
vahlia soulai moe, sheeyu teithe ali sou reilai.  
23Enou paoyu chi sü puletao vei puopao maitao nou keipei moe. Süna thaosü, 
puletao nou rochi sholoure; puletao nou achi sü zübare ae ahinou doulou 
bare.  
24“Mai haitao hisü Enou kharochi peikhai touyu teitei hai zülo tea paopeio. 
Puletao nou Soteithe zhou sü hanalia nuhdu vei robomü hi pfülou laimoe. 

Puletao nou Soteithe zhou hai sheeyu teithe ali soua reilai ae vah lia soulai 
moe.  
25Sükulouzü puletao vei vemaitao ae veo nahpoutu taonou Jerusalem vei 
robomütao hinou taloulou-a David veo büa khouko sü pfülai. Jerusalem ae 
Judah hi maitao-a puletao nou rheiluki ae rhei sü pfüa talai, alia teisa nou 
nuhdu hisü mainou hrüphou-a nou bukou telai.  
26Judah vei nuhdu kukhetao hinou alia Jerusalem pehao hinou hrüyu maitao 
nou nuhdu sühisü velou bulai; Benjamin teidei hi mai, deikho deichi ae 
Judah khekou hi maitao-a tave loulai. Puletao nou avei Rathoki hisü meideia 
posheelayu natao, poukai nüveiyu na, thoudzü vei posheela ae kalo vei 
posheela khesü pove peilai.  
27Ana puletao nou achi sü zülai, ae Soteithe sü sheeyu teithe soua reilai. 
Puletao nou Jerusalem vei robomütao hinou süzhou hai hanalia pfülou moa 
pfüpa laimoe. Hakinou Enou paoyu zümoa puletao nou soupfü louzü Enou 
Jerusalem vei robomü khesü mei deiwulai. Mei nou Jerusalem vei vebuh-a 
deilaiwulai ae mai linoua mei sü sounghi loulai moe.”  

Jeremiah 18 

Jeremiah nou Nailee Souyumai Ki hi Veyu 

1Mapao nou ahi paoe,  
2“Nailee souyu maina ki hisü taveo, sühinou Enou ne hi avei chipao sü 
peilai.”  
3Südonou Enou lee souyu maina ki hisü takoue, ae puhnou lee sü sou-a bue.  
4Puhnou souyu lee nasü veimore touyu phaki, puhnou konai sü taopulou-a 
haibü louzü veilai touyu thaifüa lee kukheli souloue.  
5Süthaisü Mapao nou ahi haibüa paoe,  
6“Lee souyu mai nanou konai sü puhnou poa sounü souyu thaifüa Enou Israel 
maiye sü souzü mowu? Zhukhaio, lee souyu mai süna bah hi konai buyu büa 
neletao sü abah hi bue.  

7Teile tarali hia Enou tyahrü ali moa vedei ali hai maa nou paila pawulai, 
daphe daphowulai, moyuma soushi peiwulai tea paokhai touyuma,  
8tyahrü sünanou hashi souyu hinou leda loure touyu thaisü, Enou paopayu 
chipaotao sü Enou soulai moe.  
9Ana hakinou tyahrü ali nou moa vedei taralia Enou soushu peilai ae soula 
peilai tea paopa-a bua 
10maikhe mainou anghingao hinou hashi soulouzü, ae paoyu chi zümo louzü, 
Enou havei soupeilai tea choyu hinou ale data balai. 
11Südonou chuo, Judah hi maitao ae Jerusalem hi hrüyu maitao Enou tudeere 
donou souda bure tea paopeio. Puletao nou mah souyu sü bailo — hrü ashi 
hrüa buyu alia kaozü moa soupfü buyu hinou ledalo tea paopeio.  
12Ana puletao nou haibüa chila peie, ‘Moe, süsü hako baie. Etao mai hrülai 
nou rochia bua bailai alia hashi khesü Etao nou jüpayu thaifüa soubailai.’ ”  

Maikhe Mainou Mapao ye Popei moyu 

13Mapao nou paoe. “Haibüyu khesü raichoki vepaho vepa moyu tyahrü hrülai 
hi noukhaio. Israel maitao nou ngaopi shoyu vah sü soupfüwure.  
14Lebanon deichi peiva duki vüra hayu bue? Kaoyu deichiva daisouyu kinou 
theta-a dzü kümoyu buge?  
15Anou amaitao nou Eye ngaiwure; puletao nou basharatao hi poukai nüvei 
meidei-a posheela peie. Puletao nou tare ludu hinou puletao hai phi süloure, 
raichoki ludu hinou puletao hai tamore; sümoyu ludu hinou puletao hai ta-a 
bubaire.  
16Puletao nou teidei hai nasü souposhu ngaopi showure teisa panou ngaora 
loure. Tave taho ngaolouyu mai hrülai nou ngaoposhu khupalai; khupa shoyu 
donou puletao pei hai ngulai.  
17Teinghi palo vanou teikhai nou naihü hüpoa tayu büa Enou avei maitaoye 
ngaobamai nghoujünou hupho rarouwulai. Puletao nou veahoyu vedaoyu 
kisü Enou puletao hi azhu ngaomoa athailo nou ngaobailai.”  

Jeremiah ye Soushire donou Shodo Souyu 

18Süthaisü maikhe maitao nou paoe, “Etao nou Jeremiah pei hi hali soupei 
laikhe! Daiolouzü teisa nou napao maitao ae hasüyu maitao nou Etaoye 
paodou peia bailai, ae rachipaola maitao Ramai vei chipao sü paopeia bailai. 
Eletao nou puhye chipao lakonou paodu peilaikhe, ae puhnou paoyu chi sü 
keipeilai moshe.”  
19Südonou Enou veachi paoe, “Oh Mapaowo, Enou paoyu sü keipeio, ae Eye 
ngaobayu maitao nou chi paoyu khesü keinou khaio.  
20Havei souyu thaosü hashi nou paoh khapei laiwu? Anou puletao hai Eye 
southare donou deibvü raokhaitoue. Enou puletao thaosou ne nghoujü nou ve 
la-a chipao peiyu, ae nenou puletao pei hi rarou nasü polai peiyu sü 
lichopeio.  
21Ana chuo, Oh Mapaowo, puletao vei nahmaitaoye panou tokaa nou khütha 
peio; puletaoye khoche nou pa daothawuo. Napfü maitaoye panou puletao 
vei maipuo ae nahmaitao sü hakata peio; poutu maitaoye panou rahta hinou 
thaiwu-o ae nahle maitaoye pa soureih hinou southa peio.  
22Puletaoye paopi peimoa reihmai seive soushi khaipeio; puletao ki hinou pa 
ngaopisho-a shusou kra nou bupeio. Daiolouzü puletao nou Eye southare 
donou khobvü hekhai toure, ae aphi pa muloure donou shorü southou 
peiwure.  
23Ana, Mapaowo, Eye southare donou shodo ashi souyu khesü nenou süwe. 
Puletao nou shodo ashi souyu ae mah souyu khesü khaipeisou. Puletaoye ne 
nghoujü nou khilai peio, ae nevei lekha rarou hinou puletao hi souzü nasü 
peio.”  

Jeremiah 19 

Pepotayu Dzübvü 

1Mapao nou Eye taho nai leekhou ali hülo tea nou paoe. Puhnou Eye tsümai 
alia napaomai alia tsümai taoli salo,  
2alia Leekhaope Robomü hinou tapaloua Hinnom vei Deikho hi takoulo, ae 
Enou ne hi paopeiyu chipaotao sü shangaopeio tea paoe.  

3Mapao nou ahi haibüa paopeio tea paoe, “Judah hi vemaitao ae Jerusalem 
hi maitaore, Israel maivei Ramai Mapao vei chipao keilo. Zhukhaio, Enou 
buh hai hisü hashi pfüve peilai ae ko haina choulouyu mai hrülai vei noubi 
sü tholai. 
4Enou haibüa soupeilai, daiolouzü maikhe mainou Eye thaowure, ae puletao 
nou moa puletao puopao nou, moa Judah hi vemaitao nou sümoyu rah kukhe 
hi posheela peia buh hai nasü souzhai peiwure. Puletao nou teidei hai hi mah 
hayu mai zhe soukou peire,  
5ae puletao nou Baal rahye posheelabu souloua puletao vei nahmaitaoye 
poshu meideia thoe. Süsü Enou puletao hi soulo tea kharochi peikhai moe; 
moyuma süsü Enou tsüa chomoe.  
6Südonou zhukhaio, teidei hai nasü Tophath, moa Hinnom Deikho tea 
kupulai moe, hai nasü Maiye Southayu Deikho tea kuyu teile velaire.  
7Buh hai hi Enou Judah alia Jerusalem maitao nou tsücho dayu veishi sü 
panou vetelai moe. Enou puletaoye sü ngaobamaitao panou veiloulai ae 
soureih hinou southa khaitou peilai. Puletao vei thaiphaosü Enou tei hi 
raohou alia dei hi soukhaonatao vei touso panou soulai.  
8Enou nuhdu hai nasü ngaopiyu ae ngaorayu hai pove peilai; teidei hai hi 
tacho poa tayu maikhe mainou vepayu vah khesü ngaoloua khupa soulai.  
9Ngaobamai nou nuhdu hai nasü sühao loulai ae sühinou hrüa buyu maitaoye 
sü southare donou telai. Ngaobamai nou nuhdu sü soutaosoua dalouyu donou 
vakou palou shia nuhdu khevai buyu maitao hai alinou ali vei sou toulai, 
lahvei nahmai koute-a datha toulai.”  
10Süthaisü Mapao nou Eye koa satayu maitao nghoujü hinou nailee nasü 
daphe ngaokhaio tea ahi paoe,  
11alia puletao hi KhoukhoulaiMapao nou haibüa paowe tea paopeio, “Enou 
mai haitao ae nuhdu hainasü nailee ali soupheyu thai pothou soumulou hoyu 
büa soupeilai. Maikhe mainou puletao thaiphao khesü Topheth koute hia 
daovulai, daiolouzü buh sü hi daovuyu buh hai bulai moe.  

12Enou nuhdu haina ae haihi hrüyu maitaoye Topheth hi hrüyu maitao büa 
soupeilai. 
13Jerusalem vei kikha maitao, Judah hi vemaitao vei kikha maitao, ae 
puletao vei kipei hi poukai nüvei ae zhaoh nghoua teivutao hi alia rah 
kukhetao hi meideia posheela peiyu mai hrülai sü Topheth büa sheelai moe.”  
14Süthaisü Mapao nou Eye puhvei chipao paopeio tea letayu Topheth hinou 
dakhai veloua maisou nou vejüa buyu Rathoki hinou laloua mai hrülai hi 
15Israel maivei Ramai Mapao nou ahi paopeio tea paoyu nasü paoe, 
“Zhukhaio, hashi velai tea Enou paopayu taosü nuhdu hai hi ae pehao hi 
buyu nuhtao hisü seive peilai, daiolouzü neletao nou rochih sholoure ae Enou 
paoyu sü zübare.”  

Jeremiah 20 

Jeremiah ae Napao Pashhur Kohi Vamoyu 

1Rathoki hi peikhowo Immer nahpoutu napao Pashhur nou Mapaovei chipao 
Enou paoyu choulouyu phaki,  
2puhnou Eye dapeiwu-a hurai nou phuloua Rathoki vei Benjamin Robomü 
reilova hi popa khaio tea kharochi peie.  
3Thainesho shona, Pashhur nou Eye phukhai touyu hinou phapeiyu thaisü, 
Enou puh hi paoe, “Mapao nou ne zhih hai Pashhur tea sapei moe, ana ‘Buh 
teitei hi Pirayuna’ tea sapei khaitoue. 
4Daiolouzü Mapao nou haibüa paoe, ‘Zhukhaio, Enou neye panou lah neye 
ngaopiyu alia nevei sakhe maitaoye ngaopiyu soupeilai. Nevei nghingao 
hinou puletaoye panou ngaoba maivei khoche hinou kaotalai, ae Enou Judah 
maitao hai Babilon veo bah hi thaothou peiwulai; puhnou puletao kamai-a 
hukhamai soua nüpoa talai ae kukhe maitao hai khoche nou daothalai.  
5Süpei hinou nuhdu hai navei kini teitei, muh teina veishi, alia Judah hi 
vemaitao vei kini pokhai touyu hi buyu nangi veishi neletao vei ngaobayu 
maitao nou Babilon hi potawulai. 

6Alia Pashhur, ne ae nevei kihikhamai hrülaiye hukhamai soua Babilon hi 
nüpoa talai. Sühinou neye sü nenou da-a rachi alao paopei khaitouyu nevei 
samai hrülaiye koa nou thailai ae daovu bailai.’ ”  

Jeremiah nou Mapao hi Noyu 

7Oh Mapao, nenou ahi dawure, ae Eye laloure. Ajünou Ne-a khoupu hie, ae 
nenou ajünou veiloure. Mai hrülai nou Eye pahnü soure; teithetsü puletao 
nou Eye konüa bure.  
8Enou chi paolai touyu chüsü, E hai krapa-a baire, ae “Taida-a bure! 
Soukanghiwure!” tea shapa bure. Mapaowo, Enou nevei chipao paoyu vanou 
Ewo teisa nou mai chaa pfüa maiye panou pahnü sou-a baire.  
9Ana Enou “Ewo Mapao ye ngai-a bailaire, ae puh zhih hinou chi paopulai 
more” tea paoyu phaki, nevei chipao sü mei taoyu büa ale hinou tao-a 
buloure. Enou soulousü koute nuloure donou te-e, ana halia nushalou hore.  
10Mai hrülai nou “Buliki hai ngaopiyu khaibaire,” tea kheikheisoua phakuyu 
sü Enou chou-e. Südonou Etao nou puhye peikho maitao hi paopei laikhe tea 
bure. Avei samaitao koute-a E kaodu tare sü kho-a bure. “Puhye lalou laishe, 
süthaisü Etao nou puh jünou veiloulai, ae puh pei hi khüngu phouloulai,” tea 
puletao nou paoe.  
11Ana Mapao nou soureih veishoyu mai ali büa Eye khosalai peie. Südonou 
Eye souveayu maitao sü kaoduta-a bailai. Puletao hai teisa nou haongu ngao-
a bailai, daiolouzü puletao nou veilou laimoe. Puletao vei haongu nasü teisa 
nou ngailai moe.  
12Ana Khoukhoulai Mapao, kaozü hinou nenou maikhe maiye sü zhupeie; 
maikhe maivei tsüle teitei sü nenou süwe. Südonou puletao pei hi nenou khü 
phoupeiyu Eye panou ngaokhaio, daiolouzü Enou neye likhei zhi-a bubaie.  
13Mapao hi lou soukhaio! Mapao ye paosholo! Daiolouzü puhnou veahoyu 
maiye mai ashimai bah hinou vupa peie.  
14Eye nayu teithesü chaa ngaoyu teithe soupeio! Apfü nou Eye napeiyu teithe 
nasü lichopu khaiso!  

15Apuo hi “Ne nahpoutu ali ngaoloure,” tea ko pove peiyu maina sü panou 
chaa ngaotheo.  
16Mai sünasü panou Mapao nou zhuveayu ha-a souha laiyu nuhdutao büpeio. 
Puhye sü panou shona hi soua nou krayu pai ae hea teile hi soureih souyu 
pai-kho chou-o,  
17daiolouzü puhnou Eye apfüpou hinou southa peimore; E apfüpou hinou 
thaiyu thaio, apfüpou hai akhü soua bailai.  
18Daidonou Eye pa apfüpou hinou nakou peia panou tateiyu ae veayu sü 
ngaowe, ae avei teithetao hai panou hraongu ngao-a buwe?  

Jeremiah 21 

Jerusalem nou Hraongu Ngaore Rai-a Paopeiyu 

1Judah hi veo Zedekiah nou Malkiah nahpoutu Pashhur ae Maaseiah 
nahpoutu napao Zephamiah ye seive ahi haibüa nou paoe:  
2“Etaoye donou Mapao hinou noupeio, daiolouzü Babilon hi Veo 
Nebukhadnezzar nou Etao pei hi reih hulou loure. Mapao nou Etaoye donou 
khupa vah ali soupeia Nebukhadnezzar vei reihmaitaoye panou thaikhai 
tapei-a sülou hoe.”  
3Süthaisü Jeremiah nou puletao hi paoe:  
4“Neletao nou Zedekiah hi haibüa paopeio, ‘Israel maivei Ramai Mapao nou 
haibüa paoe: Zhukhaio, neletao bouvo pe hi buyu Babilon hi veo ae puhvei 
reihmai taoye poa reih soure neletao bah hi buyu basei taosü Enou polaiwu-a 
puletaoye panou neletao vei nuhdu toutsü hi louloulai.  
5Enou neletao pei hi avei pfüchi, avei lekha ae rarou nou poa reih soulai.  
6Enou nuhdu hai hi hrüyu mai hrülaiye sü southawulai; maitao ae soukhaona 
hrülai noupu ngaopi shoyu rahta nou pa souhawulai.  
7Ana neletao, neletao vei peikho maitao alia soureih hinou, tokaayu hinou ae 
rahta rahvu hinou thai moa hrilouyu maitaoye sü panou Babilon hi Veo 
Nebukhadnezzar alia neletaoye ngaobayu maitao, neletaoye southalai tea 

phou-a buyu maitao bah hi thoupeiwulai. Puhnou neletaoye khoche nou 
daothalai, puhnou neletaoye zhuvea peilai moe, ae leshi peilai moe, moa 
puletao nou neletao maili-a shokhai peilai moe. Haisü MapaoEnou paowe.’ ”  
8Süthaisü Mapao nou maikhe mai hi haibüa paopeio tea ahi paoe, “Enou 
neletaoye panou doloure donou hriyu ludu ae thaiyu ludu khaipei khaitoue.  
9Nuhdu hi buyu maitao hai khoche, tokaayu, ae rahta hinou thailai, ana 
Babilon mai phi velouyu mai sü hriloulai, ae puletao vei hrüsü reipa loulai.  
10Enou nuhdu hai nasü vupa peilai moe, ana souhawulai. Hai nasü Babilon hi 
veo bah hi thaothou peilai, ae puhnou hai sü meinou deiwulai. 
Haisü Mapao Enou paowe.”  

Judah hi Veo Kikhamai Peihi Chikuyu 

11-12Judah hi veo vei kikhamai, David vei tyaosholea maitao hi chipao hai 
nasü paopeio tea Mapao nou ahi paoe, “Mapao Enou dai paowe touyu sü 
keinoulo. Kaozü vah nasü teithetsü nou soulo. Mainou pirabuyu maiye 
souchoro peiyu mai bah hinou vupapeio. Neletao nou sükua soupeimo louzü, 
neletao nou hashi souyu donou avei rarou lekha nasü mei büa taopalai, ae 
sünasü mai linoua sounghi loulai moe. 
13Jerusalem hinou hrüyu maitaore, neletao chuhdu ali nou dei jünou kua 
buyu büa deikho pei jünou kua nou buwe. Ana Enou neletaoye dulai. Mai 
linoua neletaoye dulou hoe, moa neletao vei kivo sü daphe dakho poa loulou 
hoe tea neletao paowe.  
14Ana Enou neletaoye neletao nou soupfü khaitouyu thaifüa tudee peilai. 
Enou neletao vei vebuh sü meidei peilai, ae süna pehao hi buyu veishi sü 
deihawulai. HaisüMapao Enou paowe.”  

Jeremiah 22 

Judah hi Veo Kikhamai donou Jeremiah vei Chipao 

1-2Mapao nou haibüa paoe, “Judah hi veo vei kikhamai, David vei tyaosholea 
maitao hi, puhvei peikho maitao, ae Jerusalem hinou hrüyu maitao hi 
taho Mapao nou haibüa paowe tea paopeio:  

3‘Mapao Enou neletao hisü kaozü vah ae acheche nasü soulo tea kharochi 
peiwe. Mainou pirayu maiye maishiyu maitao bah hinou vupa peio. 
Shejümai, pfüpuo hamai, moa mimea pfütaoye ngaophou moyu souyu, ae 
sheeyu buh hai hinou mah hayu maivei zhe soupaso.  
4Neletao nou cheche-a Enou kharochi peikhai touyu khesü zü loure toulouzü, 
David vei tyaosholeaye panou veo soukoute peilai. Puletao alia puletao vei 
peikhomaitao ae mai hrülai nou robomü hai hisü rheiluki ae rheiphao hinou 
takou takhelai.  
5Anou neletao nou avei chikha taosü zülou more toulouzü, vedei hai nasü 
souhawulai tea Enou neletao hi chaachou souwe. Haisü Mapao Enou paoe.’ ”  
6Daiolouzü Mapao nou Judah vei vedei donou haibüa paoe, “Eye donou 
Judah vei vedei hai Gilead teidei ae Lebanon hi deichitao büa hüvei showe; 
ana Enou hai nasü mainou hümoyu buh ali soupeilai. 
7Enou hai nasü souhawure donou maiye seive peilai, ae puletao nou marei sü 
poloua sedar süü veitya nou soukhai touyu deka khesü viloua mei hi thou 
deiwulai.  
8“Haithai vakou mainou nuhdu haina tachopoa tayu phaki mai alinou ali hi 
‘Daidosoua Mapao nou nuhdu hai nasü haibüa soupeiwure’ tea paolai.  
9Süthaisü puletao nou puletao vei Ramai Mapao ye koa vo soukhai touyu 
nasü pfüthowure ae rah kukheye thotayu donou haibüa vepare tea chila 
peilai.”  

Joahaz vanou Jeremiah nou Paoyu Chi 

10Judah hi maitaore, Veo Josiah donou kraso; puh thaiyu donou dopfüso. Ana 
mainou nüpoa ta-a buyu puh nahpoutu Joahaz donou shusoua kralo, 
daiolouzü puhsü dakhai velai more, puhye nalouyu teidei nasü puhnou 
ngaopulai more.  
11Mapao nou Judah hi veo Josiah nahpoutu Joahaz, puh puo thaosou Judah 
hi pa vekou louyu puhye donou haibüa paoe, “Puh sü hai hinou tare, dakhai 
velai moe.  

12Puhye nüpoa tayu buh hinou puhsü thai-a bailai, puhnou teidei hai nasü 
ngaopulai moe.”  

Jehoikim vanou Jeremiah vei Chipao 

13Cheche moyu hinou ki soulouyu maisü daizhou koute ngaopisa, ae kaozü 
moyu hinou puhvei ki soukapa louyu mai hai daizhou koute vealaisa! Zho pei 
moa maiye sa-a vah soulouyu maitao ae zho kuyu maiye zho peimoyu 
maitao;  
14ae haibüa paoyu maitao sü haka talai, “Enou ki aduli souloulai kipei detao 
sü veisho-a souloulai.” Südonou puhnou vabomü khesü phaloure, muhteiyu 
sedar süü nou poa souloure ae hoyu zhusadzü nou naposhu peiva valoure.  
15Sedar süü nou poa ki soulouyu vanou ne sü veipuyu veo soulou laiwu? Ne 
puo louzü savashoa nou hrüh chekhou tea hrüloure. Puh hai teisa nou kaozü 
hinou vah soupfüe, ae puhnou soupfüyu vah teitei hisü vei-a nou souloue.  
16Puhnou touhayu mai donou checheyu hinou chi kupeie, ha veishi hinou 
puhsü va-a hrüe. Mapao ye süyu touyu sü haina paowe.  
17Ana neletaowo louzü lah vi loure likhei phoua baie; mah hayu mai zhe 
soukou peire ae lah maiye souchoro pei-a bubaie. Haisü Mapao Enou paowe.  
18Südonou Judah hi veo Josiah nahpoutu Jehoiakim vanou Mapaonou haibüa 
paoe: “Mai liro puh thaiyu vanou dopfülai moe, moa haibüa paolai moe, 
‘Daizhou koute ngaopisa, samaitaore, daizhou koute ngaopisa! Mai liro puhye 
donou kralai moe, moa dopfülai moe, Oh apaopuwo! Avei veo!’  
19Rheisüh aliye daovu peiyu büa puhye povu peilai, ae puhye Jerusalem 
robomü hinou vakou popa khilaiwulai.”  

Jerusalem vanou Jeremiah nou Paoyu Chi 

20Jerusalem hi maitaore, Lebanon hi taho shakhaio, Bashan hi taho kra khaio; 
Moab vei deichitao hinou shapao khaio, daiolouzü neletaoye koa me zhoyu 
mai hrülaiye sü souhawure.  

21Neletao va-a buyu teile hinou Mapao nou neletao hi paoe, ana neletao nou 
keipei bare. Neletao nou haisü neletao vei hümai veishi hinou soupfüre; 
Mapao nou paoyu sü keipei bare.  
22Neletao nou vah ashi soupfü khaitouyu donou neletao vei süthai-apei 
maitao sü teikhai nou hüpoa talai, neletao nou leshi-a buyu hrülaiye sü 
hukhamai soua nüpoa talai, neletao vei nuhdu khesü pah shilai ae hraongu 
ngaolai.  
23Neletao hai Lebanon hinou sedar süü nou pove ki souloua vaphi tea bure; 
ana veahoyu sünou neletao hi veyu phaki neletao hai naotumai ali nou nah 
nare donou souyu büa veasholai.  

Jehoiakin Pei hi Ramai nou Chikuyu 

24Mapao nou Judah hi veo, Jehoiakim nahpoutu Jehoiakin hi paoe, “E hai 
cheche-a hriyu Ramai thaifüa, ne hai abah zhoulo vanou sheeshaoyu 
bahtukha ali soua buyuma Enou paizhou paloua 
25nenou ngaopia buyu, neye southalai tea phou-a laiyu mai hi peiwulai. Enou 
neye Babilon hi veo Nebukhadnezzar ae puhvei reihmaitao bah hi peiwulai.  
26Enou neye alia neye napeiyu pfüye sü panou hukhamai soua vakou nüpoa 
talai. Enou ne haiye sü namoyu tyadei kukhe hi seitawulai ae sühinou ne sü 
thailai.  
27Neletao nou teidei haihi dakhaive hrünülai, ana dakhaive hrüpu loulai 
moe.”  
28Enou paoe, “Veo Jehoiakin hai pepo tayu leekhou, mainou ngaora-a laikhai 
touyu ali büre mowu? Süvanou puhye ae puh nahmaitaoye puletao nou 
sümoyu teidei kukhe hi hukhamai soua nou nüpoa tarevu?”  
29Oh teidei, teidei, teidei! Mapao nou paoyu chipao sü keilo:  
30“Mai haina hai nah hare tea rüthou khaiwuo, mai hai nanou vapayu ngaolai 
moe. Puh vei tou-nah nou David vei vebuh hi bulai moe, ae Judah mai pei hi 
kholai moe. Haisü Mapao Enou paowe.”  

Jeremiah 23 

Haithai donou Reihyu 

1Mapao nou puhvei maitaoye souha peiyu ae sourarou peiyu peikho maitaoye 
chikure hai daizhou koute ngaopi laisa!  
2Südonou Israel maivei Ramai Mapao nou puhvei maitaoye kikopeia zhupeire 
peikho maitao hi haibüa paoe, “Neletao nou avei maitaoye kaozü soua zhupei 
more; neletao nou puletaoye sü sourarou laiwure, ae puletaoye hulaiwure. 
Chuo neletao nou vah ashi soukhai touyu vanou Enou neletaoye tudee laire.  
3Enou soupho rarou laikhai touyu avei maitaoye sü pove jüloulai, ae 
puletaoye Enou lah puletao vei teidei hisü sa-a dakhaive peilai. Puletao hai 
tou-nah taoli hrüloulai ae mai pousho palai.  
4Puletaoye khopeire mai sü Enou dopeilai. Avei maitao sü ngaopi pulai moe, 
ae Enou puletaoye sü tudee peipulai more. HaisüMapao Enou paowe.”  
5Mapao nou paoe, “Checheyu vemai ali Enou David vei tyaosholea hinou 
dopa peire teile sü velaire. Veo süna nou dokai veisho-a teidei sü kholoulai, 
ae kaozü nasü teidei veishi hi soupeilai.  
6Puhnou veo souyu kisü, Judah hi maitao sü kaozhou vei-a buloulai, ae Israel 
mai-a kaona-a bulai. Puh zhih sü ‘Mapao hai Etaoye Khailupa-apeio’ tea 
kulai.”  
7Mapao nou paoe, “Israel maiye Ejipt teidei hinou sapa peiyu hriyu Ramai 
zhih hinou tea maikhe mainou chaachou soupulai moyu teile sü velaire.  
8Ana puletao nou Israel maiye reikou teidei hinou ae teidei kukhetao hinou 
hupho rarou khaitouyu hinou sapoa ve jüpeiyu hriyu Ramai zhih hinou tea 
chaachou soulai. Süthaisü puletao nou lahvei teidei hinou hrülai.”  

Rachipaola Maitao vanou Jeremiah nou Paoyu Chi 

9Alethou pere, ae E sü pingure. Daiolouzü Mapao donou, daiolouzü puhvei 
sheeyu chipao donou, Esü zhaoh shozhi loua laiyu mai ali büa baire.  
10Teidei hisü khulou souyu nou pouleyu donou teidei sü chaa ngao-a dopfü 
loure, ae heiphao khesü kitare. Puletao hai kaozü moyu hinou hrüa baire, ae 
puletao vei khouko sü macha moyu hinou poa vah soua bubaire.  

11Mapao nou paoe, “Rachipaola maitao ae napao maitao nou Ramai ye 
sümore; Rathoki hi koutea puletao nou hashi souyu sü Enou ngaoloure.  
12Südonou puletao vei ludu sü jülealea bailai ae zhitei-a bailai; Enou 
puletaoye panou phi süloua dutalai. Enou puletao hisü veahoyu hai pove 
peilai; puletaoye tudee peilaiyu teile sü velaire. Haisü Mapao Enou paowe.  
13Samaria hinou buyu rachipaola maitao mah sü Enou ngaoloure: puletao 
nou Baal zhih hinou rachi paowe, ae avei maitaoye sü süthaimah peiwure.  
14Ana Jerusalem hinou buyu rachipaola maitao hai süjünou shipua Enou 
ngaoloue: puletao hai khulou vah soure ae mada chi paore; puletao nou vah 
ashi souyu maiye soukha peie, sübüa maikhe maiye panou ashi hinou bailou 
moe. Eye donou puletao mai hrülai sü Sodom ae Gomorah hi maitao büre.  
15“Südonou Kukulai Mapao nou Jerusalem hi rachipaola maitao hi haibüa 
paoe: Enou puletaoye panou khataoyu pouhou nou toulai, ae thailou veiyu 
poudzü panou kelai, daiolouzü teidei teitei hisü puletao nou zhaidou ashi 
sünou poa raota peire.”  
16Akukulai Mapao nou Jerusalem maitao hisü paoe, “Rachipaola maitao nou 
paoyu chi sü keiso; puletao nou cheche moyu chi paopeia panou hamako 
hinou neletaoye areih buwe. Enou paoyu chi moa nou puletao hai lah tsücho 
loua pao-a baie.  
17Achi kei ba-a buyu maitao nou puletao hisü haveishi nou vei-a bailai tea 
pao-a nou bue, ae puletao nou rochiyu mai hrülai hisü veahoyu hashi nasü 
puletao hi velou hoe tea paowe.”  
18Enou paoe, “Rachipaolayu mai haitao hai Mapao vei kheitsü taosü sümoe. 
Mai haitao sü puhnou paoyu chipao khesü chou moe, moa sükulou moe, 
moyuma kei-a keipei moe.  
19Puhvei rarou lekha sü teikhai teirü ashi büa ashi souyu maitao pei hi vere 
donou tapare,  
20ae puhnou soulai tea lichoyu taosü souche loumo koute khailai moe. 
Nakinou haihai cheche touyu sü puhvei maitao nou süloulai.”  

21Mapao nou paoe, “Enou rachipaolayu mai haitaoye leta moe, ana puletao 
nou lah ta-a baie. Enou puletao hi chipao aliro peimoe, ana puletao nou azhih 
hinou pao-a baie.  
22Puletao nou avei kheitsü sülouzü, puletao nou avei chipao taosü maikhe 
mai hi paopayu phae ae maikhe mainou vah ashi ae kaomo ludu tayu khesü 
thaoyu phae.  
23“E hai buh veishi hinou buyu Ramai-e ae buh alikhi hi bubai moe. 
24Enou ngaolou hoyu buh hinou mailia tutsülou süvu? Raki ae deiphao teitei 
hinou E bue touyu neletao nou sümowu?  
25Rachipaola maitao nou azhih hinou mada-a ‘E memue, E memue!’ tea 
paoyu Enou choue. 
26Da-a rachipaola maitao nou lah puletao vei tsüle hinou teile kazhou koute 
avei maitaoye süthaimah peilaige?  
27Puletao nou memuyu nasü paopei louzü avei maitao hai puletao vei puopao 
maitao büa Eye ngaiwua Baal rahye thota shulai tea puletao nou tsüchowe.  
28Me muyu rachipaola maisü panou mesü paokhaio, ana achipao paoyu 
maitao sü panou checheyu hinou achipao sü shapao khaio. Thouba sü thou 
hinou daie veiyu bue?  
29Avei chipao hai mei büwe, ae chuhdu daphe sasa louyu hubao büwe.  
30Südonou, zhukhaio, rachipaola mai alinou ali hinou achi vaoloua rachi 
paoyu maitao pei hi Enou aetoulai moe. 
31Alia lahvei tsü hinou achipao soua paoyu rachipaola maitao hisü Enou 
aetoulai moe.  
32Mapao Enou paoyu sü keilo! Dahrührüa me paoyu rachipaola maitaoye sü 
Enou aetoulai moe. Puletao nou da-a me sü paopeia avei maitaoye sü 
süthaimah peiwure, ae puletao nou khaophu soua bue. Enou puletaoye sü 
seita moe, moyuma takhaio tea kharochi peimoe, ae puletao hai avei 
maitaoye donou koyu liro hae. Haisü Mapao Enou paowe.”  

Mapao vei Veakou 

33Mapao nou ahi haibüa nou paoe, “Jeremiah, avei mai taralinou, moa 
rachipaola mai linou moyuma napao mailinou ne hinou ‘Mapaovei chipao sü 
daiki bue?’ tea nouyuki, nenou puletao hi haibüa paolai, ‘Neletao hai puhye 
donou veakou ali soua baire, südonou neye sü puhnou hulaiwulai.’  
34Hakinou avei mai taralinoua moa rachipaola mai moyuma napao mai tara 
linoua ‘Mapao vei veakou’ tea paoyu nasü Enou puhye ae puhvei kikhamaitao 
sü tudee peilai.  
35Süna thaosü puletao nou alinou ali hi ‘Mapao nou dai chila peiwe? 
Mapao nou daitea paowe?’ tea noulai.  
36Puletaoye panou ‘Mapao vei veakou,’ tea paopulai moe, daiolouzü mai 
taralinoua sübüa paopu louzü, Enou puhye sü cheche vujünou avei chipao 
nou souvea peilai. Maikhe mainou puletao vei hriyu Ramai, 
Khoukhoulai Mapao vei chipao sü souzhaiwure.  
37Jeremiah, rachipaola maitao hisü haibüa noukhaio, ‘Mapao nou neletao 
hisü dai chila peie? Mapao nou dai paowe?’ 
38Hakinou puletao nou achi züba-a ‘Mapao vei veakou’ tea paopu louzü, 
puletao hi paopeio,  
39Enou veimosoua puletaoye sü Enou puletao vei puopao maitao hi peikhai 
touyu teidei noupu puletaoye sü anghingao hinou khilaiwulai.  
40Enou puletao pei hi teisa nou ngailou hoyu haongu ae chaa sü pove peilai.”  

Jeremiah 24 

Doushi Sülai Ahai 

1Babilon hi veo Nebukhadnezzar nou Jerusalem hinou Judah vei veo 
Jehoiakim nahpoutu Jehoiakin ye hukhamai soua Judah vei vemai nahtao, 
shara soulou sümai, hukumai noupu Babilon hi satayu thai, Mapao nou ahi 
zho haina hai ngaopeie: Zhukhaio, doushi sülai ahaiMapao vei Rathoki hi 
khaitoue.  

2Sülai arai na hisü doushi meipa layu büa veishoyu doushi bue, ana sülai 
kukhe alina hisü shishoyu doushi, toulou shiyu doushi nou bue.  
3Süthaisü Mapao nou ahi paoe, “Jeremiah ne dai ngaoe?” Enou chila peie, 
“Doushi ngaoe. Veiyu doushitao hai veishore, ae shiyu doushitao hai 
shishore, toulou shi-e.”  
4Süthaisü Mapao nou ahi paoe,  
5“Israel maivei Ramai Mapao Enou Babilon teidei hi hukhamai sou-a nüpoa 
tayu maitao sü veiyu doushi büe tea powe, ae Enou puletaoye zhuvea peilai.  
6Enou puletaoye teidei hai hi sa-a dakhaive peilai. Enou puletaoye soushu 
peilai, souhawulai moe; Enou puletaoye shothou peilai, pailai peilai moe.  
7E hai Mapaosüe touyu puletaoye panou süloure tsüle sü peilai. Süthaisü 
puletao hai avei mai soulai, ae Enou puletao vei Ramai soulai, daiolouzü 
puletao vei tsüle alia hrümai teitei nou peia ahi dakhai velai.  
8“Ana Mapao nou haibüa paoe: Judah hi Veo Zedekiah, puh khehi buyu 
peikho maitao, teidei hai hinou shokhai touyu maitao, ae Ejipt teidei hi 
hotayu maitao sü toulou shiyu doushitao büwe.  
9Enou puletao hi veahoyu sü seive peia panou deiphao mai hrülaiye ngaopi 
shoyu soupeilai. Maikhe mainou puletaoye ngaophou moa konü peilai, ae 
Enou puletaoye soupho laiyu buh veishi hisü panou puletao vei zhih sü chaa 
soua poa talai.  
10Enou puletao poupao hi peikhai touyu teidei hinou hrüyu mai hrülaiye 
souha khaimo koute Enou puletao hi soureih, tokaa, ae rahta rahvu sü seive 
peilai.”  

Jeremiah 25 

Reilova nou Ngaobamaina 

1Judah hi veo Josiah nahpoutu Jehoiakim nou vekou louyu po adai navasü 
Judah hi maitao donou Mapao vei chipao hai ahi ve. (Süsü Babilon hi veo 
Nebukhadnezzar nou vekou louyu po arai na hinoue.) 

2Enou Judah ae Jerusalem mai hrülai hi paoe,  
3“Po kaisü koute, süolouzü Judah hi veo Amon nahpoutu Josiah nou veo 
soulouyu po kiasü hinou chukoute hai Mapao nou ahi paopeiyu chipao khesü 
Enou neletao hi soutaosou paopeie, anou neletao nou kei peibae.  
4Mapaonou neletao hi puhvei kilai rachipaola maiye seive peie, ana neletao 
nou puletao vei chi sü keipei bare, moyuma lenou peimore.  
5Puletao nou neletao hisü neletao vei hrü ashi ae mahmo souyu hinou ledalo, 
sükulouzü Mapao nou neletao vei poupao hi peikhai touyu teidei hinou pa 
neletaoye teisa nou hrülai tea paopeie.  
6Puletao nou neletaoye rah kukheye tho tasou moyuma sütao vei kuvah 
soua Mapao vei lekha rarou soupa peiso tea nou paopeie. Neletao 
nou Mapao vei chi zülouyu thaio, neletaoye puhnou souvea peilai moe.  
7Ana neletao nou puh chi zü bare tea Mapao nou paoe. Puh chi züre thaosü 
neletao nou bashara khesü tho-a puhvei lekha soupa peire ae veahoyu sü lah 
neletao pei hi neletao nou poveloua baie.  
8“Südonou Kukulai Mapao nou haibüa paoe: Neletao nou achi zübayu donou,  
9Enou reikou nou buyu tyahrütao ae akilai Babilon hi veo Nebukhadnezzar ye 
seive peilai. Enou puletaoye save Judah ae sühinou hrüa buyu maitao alia 
kinapa soua buyu tyahrü veishi hi panou soureih soulai. Enou tyahrü haina 
ae kinapa soua buyu hrülaiye sü teisa donou soushi souhawulai, sübüa panou 
ngaoposhu pi shoyu ali soupeilai. 
10Süpei hinou Enou puletao hinou vasayu paila, shinghi-a khonüh nüyu sü 
panou soupulai moe. Puletao vei meivabvü vapulai moe ae thoudzü sü panou 
bupulai moe.  
11Teidei teitei sü soushi souha khaiwulai, ae tyahrütao nou po rainai hai 
Babilon hi veo vei kuvah soulai.  

12Po rainai cheyu thaisü, Enou Babilon hi veo ae sühi buyu maikhe maitaoye 
puletao vei mah vanou souvea peilai, ae puletao vei teidei sü teisa donou 
soushi khaiwulai.  
13Enou raichoki nou paokhai touyu chitao, Jeremiah nou maikhe mai hi 
paopei khaitouyu veahoyu teitei, larübvü haihi rüthou khaitouyu veishi sü 
Babilon maivei teidei teitei hi panou vepalai.  
14Enou Babilon sü puhnou soupfü khaitouyu büa soupeilai, sübüa panou 
tyahrü alao nou ae vemaitao ye panou puletaoye sü sa-a qila soulai.”  

Tyahrütao Peihi Ramai nou Chikure 

15Israel maivei Ramai Mapao nou ahi haibüa paoe, “Zhaoh pai haina hisü 
avei lekha rarou nou lathou phoukhai toue. Enou neye seitayu tyahrütao hisü 
pai haina hai poloua panou puletaoye kelo.  
16Puletao nou hai hai ke louyu kisü, Enou puletao hi khoche seive peiyu 
donou puletao sü vota bailai.”  
17Südonou Enou Mapao vei bah hinou pai nasü polou-a Mapao nou Eye 
seitayu tyahrü hrülaiye panou süsü keloue.  
18Jerusalem ae Judah vei nuhdutao, alia sühi vemaitao ae peikho maitaoye 
panou sünasü keloue, sübüa puletaoye panou radeiki vita-a ngaopi shore 
donoue, ae maikhe maiye panou puletao vei zhih sü chaa soua chukoute poyu 
büa pore donoue.  
19-26Pai hinou ke louyu mai kukhe maitao zhih sü haitaoe: Ejipt hi veo, 
puhvei peikho maitao ae süthai-apei maitao; Ejipt hi mai hrülai ae sühi hrüyu 
shetumai hrülai; Uz teidei hi vemai hrülai; Philistin nuhdutao, süolouzü 
Ashkelon, Gaza, Ekron ae shokhaitouyu Ashdod hi vemai hrülai; Edom, Moab 
ae Amon hi maitao; Tair alia Sidon hi vemaitao; Mediterranean teidei hi 
vemaitao; Dedan, Tema ae Buz nuhdutao hi maitao; peishu bijüa pfüyu mai 
hrülai; Arabia hi vemaitao; radeiki hi buyu mai hrülai; Zimri, Elam alia 
Media hi vemaitao; kadouyu ae nghiki nou buyu reilova vemai hrülai. 

Deiphao hi buyu tyahrü hrülai nou haisü kelai. Akhai soua Babilon hi veo 
panou kelai.  
27Süthaisü Mapao nou ahi haibüa paoe, “Israel maivei Ramai, 
Khoukhoulai Mapao Enou puletaoye sü sozhimo koute kelo ae rüpakhaio, alia 
kaoduta-a kaishupumo koute ke khaio tea kharochi peiwe tea maikhe mai hi 
paopeio, daiolouzü Enou puletao hisü soureih seive peilai.  
28Alia puletao nou nebah hinou poloua ke balouzü, nenou puletao hi 
Khoukhoulai Mapao nou puletao panou ke vuzülai tea paowe tea paopeio.  
29Daiolouzü zhukhaio, Enou avei nuhdu hinou soukanghiyu vah nasü 
soutalai. Puletao hai souvea peipai moe tea tsüchowu? Moe, puletaoye sü 
souvea vuzülai, daiolouzü Enou deiphao mai hrülai hisü soureih hai seive 
peilai. Haisü Mapao Enou paowe.  
30“Südonou Jeremiah, Enou ne hi paoyu avei chipao teitei hai shapao 
vuzülai. Maikhe mai hi haibüa paopeio, ‘Mapao nou ratei vanou rapalai ae 
kuyu raki vanou teisü palai. Puhnou puhvei maitao hisü aetou moa nou ralai; 
puhnou darkhadzü süyu mai büa shurao soua ralai. Deiphao hi buyu mai 
hrülai nou rayu pai sü choulai,  
31ae rayu pai sü deiphao akhai koute khana büpo-a talai. Mapao nou 
tyahrütao pei hi chikure bue. Puhnou mai hrülaiye chi kuyu buh savelai ae 
mai ashitaoye southalai.’ Haisü Mapao nou paoe.”  
32Soukanghiyu nasü tyahrü ali hinou ali hi shoshonou velai, ae teikhai teirü 
ashi sü deiphao akhai hinou vejüa nou bure tea Khoukhoulai Mapao nou 
paoe.  
33Süzhou teithe Mapao nou southa khaitouyu thaiphao khesü deiphao 
kainghou ali laonou alilao koute raosa khaitoulai. Puletaoye donou mai 
linoua dopfü peilai moe, ae puletaoye mailinoua daovu peilai moe, Puletao 
hai deiphi hinou tangu-a bulai.  

34Do-a kralo, süthai-apei maitao, avei maitaoye khoyu zhaokhomaitao, 
shusoua kralo! Dopfüa vonai hrohinou dakhaio. Neletaoye southa laiyu teile 
sü velaire, ae neletaoye sü zhaotu ali büa dathawulai.  
35Neletao nou tureipa loure bo ali-a bulai moe.  
36-37Mapaonou neletao vei tyahrü ae kaonaphi-a buyu teidei sü puhvei lekha 
rarou hinou souhayu donou neletao sü veahoyu hinou dopfüa kra-a nou bure. 
38Souveo ali nou puhvei shibvü sü thaowua tayu büa Mapao nou puhvei 
maitaoye sü thaowure. Soureih souyu vei ngaopiyu ae Mapaovei lekha sünou 
teidei sü radeiki hi souvithou peiwure.  

Jeremiah 26 

Jeremiah ye Pove Chikuyu 

1Judah hi veo Josiah nahpoutu Jehoiakim nou vekou louyu thaibü, 
2Mapao nou ahi haibüa nou paoe, “Rathoki vei bomü hinou laloua Judah vei 
nuhdutao hinou hrüyu maitao nou ratholai tea velouyu mai hrülai hisü Enou 
ne hi paopeio tea kharochi peikhai touyu khesü maikhe hi paopeio. Chipao 
ali koute-a paoche moyu sü souso. 
3Hakinou puletao nou keiloua vah ashi souyu khesü baire toulouzü, puletao 
nou vah ashi souyu donou puletaoye souhawulai tea Enou tsüchoda 
khaitouyu sü soumoa khaipei bailai.”  
4Mapao nou ahi haibüa maikhe maitao hi paopeio tea paoe, “MapaoEnou 
neletaoye achi zülo ae avei chikhatao thaifüa talo tea paopeie, 
5alia Enou neletao hi tobai soumoa seive peiyu avei kilai, rachipaola maitao 
nou paoyu chi khesü keitou toulo tea paopeie. Ana neletao nou puletao vei 
chi sü zübare.  
6Hakinou neletao nou paochi zümoa bukoure toulouzü, Enou Rathoki hai 
nasü Shiloh hi soupeiyu büa soupeilai, ae deiphao mai hrülaiye panou nuhdu 
haina zhih sü chaa ali soua polai.”  

7Enou Rathoki hinou paoyu chi khesü napao maitao, rachipaola maitao, ae 
mai hrülai nou chouloure,  
8alia Mapao nou ahi paopeio tea kharochi peikhai touyu chitao sü paocheyu 
thai, puletao nou Eye nüloua haibüa shapaore, “Nenou chi paoyu thaifüa ne 
sü thailai!  
9Ne daisounou Mapao zhih hinou Rathoki hai nasü Shiloh büa bailai ae 
nuhdu hai nasü soushiwua mai hrümoa bailai tea paowe?” Süthaisü mai 
hrülai nou Eye sühao loure.  
10Judah hi süthai-apei maitao nou vepa-a buyu ko khesü chou louyu phaki, 
puletao nou thalasoua Rathoki hi tave puletao vei buh Rokhubomü Ashu 
hinou buloure.  
11Süthaisü napao maitao ae rachipaola maitao nou peikho maitao alia maikhe 
maitao hisü paoe, “Mai hai nasü thai züe, daiolouzü puhnou nuhdu hainaye 
paoshiyu sü mai hrülai nou choure.”  
12Süthaisü Enou paoe, “Neletao nou chouyu chipao veishi, Rathoki ae nuhdu 
haina vanou paoyu chitao sü Mapao nou ahi shapao peio tea kharochi peia 
baie.  
13Südonou chuo neletao nou ta-a buyu ludu ae soupfüa buyu vah khesü 
souzülo, ae neletao Ramai Mapao chi zülo. Neletao nou sübüa souloure 
toulouzü, puhnou neletaoye soushilai tea paopa peiyu khesü soumoa ledaloua 
bailai.  
14Ana Ewo louzü neletao vei bah hi bubaie. Neletao nou apei hisü kananou 
vei-e ae kao-e touyu nasü soulo.  
15Ana haisü sütou toulo: hakinou neletao nou Eye southa louzü, neletao ae 
nuhdu hai hi hrüyu maitao sü mah hayu maivei zhe soukouyu vei mah sü 
pfülai, daiolouzü Mapao nou haitao sü neletao hi paopi peio tea Eye seive 
baie.”  

16Süthaisü süthai-apei maitao ae maikhe maitao nou napao maitao ae 
rachipaola maitao hi paoe, “Mai haina hai Etao hi Eletao vei 
RamaiMapao zhih hinou chi paowe; puhye southayu kaomoe.”  
17Süthai hai tsümai kamai-a nou tashu laloua vejüa buyu maitao hisü haibüa 
paoe,  
18“Judah hi veo Hezekiah teile hi Moresheth hinou rachipaolapu Mikah nou 
Khoukhoulai Mapao nou haibüa paowe tea paoe, ‘Zion hai dou büa tadao 
toulai, Jerusalem sü soushiwua panou houshi khaiyu buh soutawulai, ae 
Rathoki vei deichi sü vaohro vitawulai.’  
19Veo Hezekiah ae Judah hi maitao nou Mikah sü southa moa Hezekiah 
nou Mapao ye tsükhoua puhvei jüpa soure donou phouloure. Mapao nou 
puletao pei hi soushi peilai tea paopi peikhai touyu sü soupei moa leda loure. 
Chuo hashi ae veahoyu nasü lah Etao pei hi pove loulaire.”  
20(Mai kukhe ali Mapao zhih hinou Jeremiah büa nuhdu haina ae tyahrü 
haina donou rachipaola peia bue, puh sü Kiriath Jearim puona Shemaiah 
nahpoutu Uriah toue.  
21Veo Jehoiakim alia puhvei reihmaitao ae peikho maitao nou Uriah vei 
chipao choulouyu phaki, veo nou puhye southare donou phouloure, ana 
Uriah nou süloua puhnou tuho Ejipt hinou tutsü loure.  
22Süthaisü Veo Jehoiakim nou Uriah panou saloure donou Akhbor nahpoutu 
Elnathan ae puhye koa mai daoli hai Ejipt hi seihoe.  
23Puletao nou Ejipt hi ve Uriah ye sü nüloua Veo Jehoiakim hi save peire, ae 
puhye southawua puhvei thaiphao hai maisouye daovuyu buh hi laikhai 
peie.)  
24Ana Shaphan nahpoutu Ahikam nou Eye soukha peiyu vanou, Eye panou 
southare donou maisou bah hi pei moe.  

Jeremiah 27 

Jeremiah nou Chode vei Phaodao Pfüyu 

1Judah hi veo Josiah nahpoutu Zedekiah nou vekou louyu thaibü, Mapao nou 
ahi 
2chophaodao rai hai souhee nou soulo ae phaokayu nasü süü nou souloua 
avei ngu hinou pfülo tea paoe.  
3Judah hi veo Zedekiah ye daore donou Jerusalem hi velouyu Edom hi veo, 
Moab maivei veo, Ammon, Tair ae Sidon hi vemaitao hisü Mapao nou ahi 
kopomaiye seiho haibüa paopeio tea paoe.  
4Khoukhoulai Mapao, Israel maivei Ramai nou puletao vei vemaitao hisü 
haibüa kharochi peio tea ahi paoe:  
5“Avei khouko ae pfüchi sünou teideiphao, deiphao mai, ae deiphao hi 
hrikhaona teitei sü Enou soupeie; ae hai nasü Enou dolouyu mai tarali hia 
peia baiwe.  
6Enou tyahrü veishi sü avei kilaio Babilon hi Veo Nebukhadnezzar bah hi 
thaothou peiwure, ae Enou rekhaona koute panou puhvei kuvah soure donou 
peiwure.  
7Tyahrü hrülai nou puhvei kuvah soulai, ae puhvei vedei hai kaodu tare teile 
vemo koute hai puletao nou puhvei nahmai ae tyaomaitao vei kuvah sü 
soulai. Süthaisü puhvei tyahrü sünou khouko buyu tyahrütao ae dusoyu 
vemaitao vei kuvah soulai.  
8“Ana tyahrü moa vedei taralinoua Babilon hi veo Nebukhadnezzar vei 
khakhe hi buba louzü, Enou tyahrü süna sü soureih, tokaa, ae sounou ashi 
sünou tudee peia panou Nebukhadnezzar nou souha khaimo koute souvea 
peilai.  
9Südonou neletaoye Babilon hi veo vei khakhe hi buso tea paoyu rachipaola 
maitao, moa mümuyu maitao, keingu maitao, moyuma kheikupado soulousü 
maitao chi loucheso. 
10Puletao nou neletao hi da-a rachi sü pao-a nou baie, süvanou neletaoye 
neletao vei teidei hinou dousho-a satawulai, ae Enou neletaoye hulaiwulai 
alia souhawulai.  

11Ana tyahrü taralinoua Babilon veo vei khakhe hi bua puhvei kuvah 
soulouzü, Enou puletaoye sü panou lah puhvei teidei hinou tadao toua hrüa 
bulai. Haisü MapaoEnou paowe.”  
12Enou Judah hi Veo Zedekiah hi sübütoua paoe, “Babilon veo vei khakhe 
hinou buloua baio, puh ae puhvei maitao kuvah soulouzü ne hriloulai.  
13Mapao nou paoyu büa Babilon vei veo khakhe hinou bumoyu tyahrü taralia 
soureih hinou, moyuma tokaa hinou moa sounou hinou thai-a bailai. 
Daisounou ne alia nevei maitao hai thailai touwe?  
14Babilon vei khakhe hi buso tea paoyu rachipaola maitao vei chi sü poso. 
Puletao nou neletao hi da-a rachi pao-a baie.  
15PuletaoyeMapao nou seita moe, ae puhvei zhih hinou da-a rachi pao-a baie 
tea puhnou paoe. Südonou neletaoye puhnou hulaiwulai, ae neletao alia 
neletao hi da-a rachi paoyu rachipaola maitaoye sü southawulai.”  
16Süthaisü Enou napao maitao ae maikhe maitao hi Mapao nou paoyu chipao 
khesü paopeie, “Babilon hinou rathoki vei kini khesü thashoa nou poa 
dakhaive laire tea paoyu rachipaola maitao vei chi keiso, puletao nou da-a 
neletao hi pao-a baie.  
17Puletao vei chi sü keiso! Babilon vei veo khakhe hi peithoulo ae hrilo! 
Daisounou pa nuhdu hai nasü soushiwulai touge?  
18Puletao hai checheyu rachipaola maitaoye toulouzü ae avei chipao hai 
puletao hi bue toulouzü, puletaoye panou Khoukhoulai Mapao ahinou 
Rathoki ae veo vei ki hinou buyu kini khesü panou Babilon hi potaso tea 
kholo.”  
19-20(Veo Nebukhadnezzar nou Judah hi veo Jehoiakim nahpoutu Jehoiakin 
alia Judah ae Jerusalem hi peikho maitaoye Babilon hi nüpoa tayu phaki, 
puhnou dekatao, baosahu vei dzükhao, cholukitao, ae rathoki vei kini daotuli 
hai shokhai peie.)  
21“Israel maivei Ramai, Khoukhoulai Mapao Enou Rathoki hinou ae 
Jerusalem hi veo vei ki hinou buyu kinitao vanou paoyu sü keikhaio: 

22Sütao hai Babilon hi pota-a bailai, ae Enou avei tsüle peimo koute sütao hai 
Babilon hinou bua bailai. Süthaisü Enou poa dakhaive peilai ae buh hai hinou 
soushu dakhai peilai. Haisü Mapao Enou paowe.”  

Jeremiah 28 

Jeremiah ae Rachipaolawo Hananiah 

1Po sükou, Judah hi veo Zedekiah nou vekou louyu po adai vei khouh angou 
nava Gibeon nuhdu hinou veyu rachipaolawo Azzur nahpoutu Hananiah nou 
napao maitao ae maisou nghoujü hinou ahi haibüa paoe, 
2“Khoukhoulai Israel maivei Ramai Mapao nou haibüa paoe: Enou Babilon 
veo vei khouko sü souhawure.  
3Po ahai lüvai hinou Enou Babilon hi Veo Nebukhadnezzar nou rathoki vei 
kini potayu khesü buh haihi poa dakhaive peilai.  
4Enou Judah hi veo Jehoiakim nahpoutu Jehoiakin, ae Judah hinou Babilon 
hi nüpoa tayu mai hrülaiye sü sa-a dakhaive peilai. Enou Babilon veo vei 
khouko sü souha laiwure. HaisüMapao Enou paowe.”  
5Süthaisü napao maitao ae Rathoki hinou la-a buyu mai hrülai nghoujü hinou 
Enou Hananiah hi haibüa paoe:  
6“Khupa soure! Mapaonou haisü soupei shulai touyu Enou louchewe! Nenou 
paoyu sü Mapaopanou souvete peiyu sü soulo, ae rathoki vei kinitao alia 
hukhamai soua nüpoa tayu mai hrülaiye sü panou sa-a dakhai veyu sü soupei 
theo.  
7Ana Enou ne hi paoyu ae maikhe maitao hi paoyu sü kei peio. 
8Daoh raichoki ahai jünou raiyu rachipaola maitao nou soureih, tokaayu ae 
sounou ashi hai tyahrü taoli hi ae khouko bushoyu vedeitao hi velai tea 
paopei khaitoue.  
9Ana kaonayu paopeiyu rachipaola maitao vei chipao sü vete loure touyu 
phaki, Mapao nou seita checheyu rachipaola mai-e tea popeiwe.”  

10Süthaisü Hananiah nou te hinou pfüa laiyu phaodao nasü poloua daphe 
sasa peire,  
11ae maisou nghoujü hinou Hananiah nou haibüa paoe: “Mapao nou paowe, 
süolouzü Babilon hi Veo Nebukhadnezzar nou tyahrütao ye panou pfüa laiyu 
phaodao nasü haibüa souphe peilai; ae puhnou haisü po ahai lüvai hinou 
soupeilai.” Süthaisü Enou tare.  
12Rachipaolawo Hananiah nou avei phaodao nasü souphe peiyu teile daotuli 
thaisü, Mapao nou ahi ve haibüa 
13Hananiah hi paopeio tea paoe, “Mapao nou paoe: Süü nou soukhai touyu 
phaodao nasü nenou soushare, ana süna thaosü Enou hu nou phaodao 
soupeilai. 
14Daiolouzü Khoukhoulai Mapao, Israel maivei Ramai nou haibüa paoe: Enou 
tyahrü hrülai vei ngu hisü Babilon hi Veo Nebukhadnezzar vei kuvah soure 
vei hu phaodao sü thoupeiwure, ae puletao nou puhvei kuvah sü soulai, 
daiolouzü Enou rekhaona koute-a panou puhvei kuvah soure donou 
peiwure.”  
15Süthaisü Enou rachipaolawo Hananiah hisü haibüa paopue, “Hananiah, 
keilo! Mapao nou ne ye seita moe, ae nenou da-a maikhe maiye panou dayu 
chi sü louche loure.  
16Südonou Mapao nou neye sü deiphao hinou polaiwulai. Khaipo chemo 
jünou ne sü thai-a bailai, daiolouzü nenou maikhe maiye panou Mapao pei hi 
khaitya-a chi paowe.”  
17Ae Hananiah sü po süna vei khoukha anai ki thaire.  

Jeremiah 29 

Babilon hi buyu Jihudimai hi Jeremiah nou Seiko Rütayu 

1Nebukhadnezzar nou Jerusalem hinou hukhamai soua nüpoa Babilon hi tayu 
napao maitao, rachipaola maitao, süthai-apei maitao alia mai hrülai hisü 
Enou seiko rüloua seita-e.  

2Enou hai nasü Veo Jehoiakin, puh pfü, veo vei ki hi peikho maitao, Judah ae 
Jerusalem hi süthai-apei maitao, shamara souyu maitao, ae vah souveiyu 
maitaoye nüpoa tayu thainou rüta-e.  
3Enou seiko nasü Judah hi Veo Zedekiah nou Babilon hi Veo Nebukhadnezzar 
hi seitayu Shaphan nahpoutu Elasah ae Hilkiah nahpoutu Gemariah bah 
hinou seitae. Süsü haibüe:  
4“Khoukhoulai Mapao, Israel maivei Ramai nou hukhamai soua Jerusalem 
hinou nüpoa Babilon hi satayu mai hrülai hisü haibüa paowe:  
5‘Ki souloua puletaoye koa hrülo. Kipei soulo ae sühinou payu khesü 
toukhaio.  
6Shanghi soulo ae nahmai hrülo. Süthaisü neletao vei nahmaitao-a panou 
shanghi soulo, ae tounah pa hrülo. Buh sühinou mai sü panou poupalo, ae 
panou mai sü khaitaso.  
7Enou neletaoye hukhamai soua seitayu nuhdutao donou te-a vah aveih 
soupeio. Puletao thaosou veachi paopeio, daiolouzü puletao nou sava louzü, 
neletao-a vasalai.  
8Daiolouzü Khoukhoulai Mapao, Israel maivei Ramai nou haibüa paoe: 
Neletao hrohinou koa buyu rachipaola maitao ae vepare ngaoyu maitaoye 
panou neletaoye lalouso, ae puletao nou memuyu khesü keiso.  
9Daiolouzü puletao nou neletao hi azhih hinou da-a nou pao-a baie; Enou 
puletaoye seita moe. Haisü Mapao Enou paowe.’  
10“Mapao nou haibüa paoe, ‘Babilon maiye donou po rainai cheyu phaki 
Enou neletao hi velai, ae Enou paokhai touyu khesü Enou neletao hi souche 
peilai alia neletaoye buh haihi sa-a dakhaive peilai.  
11Daiolouzü Enou neletaoye donou tsüchoda khaitouyu sü Enou süwe 
tea Mapao nou paoe, ashi moa nou aveih nou soupeilai, ae haithai panou 
areih nou phoutao-a buyu sü soupeilai.  

12Süthaisü neletao nou Eye kulai. Neletao nou ahi tave veachi paolai, ae Enou 
neletaoye chila peilai.  
13Neletao nou Eye phoulai ae Eye ngaoloulai, daiolouzü neletao nou Eye 
neletao vei tsüle veishi nou peia nou phoulai.  
14Ovai, neletao nou Eye ngaoloulai tea Enou paowe, ae Enou neletaoye 
neletao vei teidei sü dakhai peilai. Enou neletaoye teidei kukhe hi soupho 
rarou khaitouyu buhtao hinou save jüloulai, ae Enou neletaoye hukhamai 
soua panou nüpoa tayu teidei hinou sa-a dakhaive peilai. Haisü Mapao Enou 
paowe.’  
15“Daiolouzü neletao nou haibüa nou paoe, ‘Mapao nou Etaoye donou 
Babilon hinou rachipaola maiye seive peie.’  
16Mapao nou David vei vebuh hinou buyu veo hi ae vedei sühinou hrüa buyu 
maitao, süolouzü neletao vei thaihou jürai, hukhamai soua nüpoa tamoyu 
maitao donou paoyu sü keilo:  
17Khoukhoulai Mapao nou haibüa paoe, ‘Enou puletao hisü soureih, tokaayu, 
ae rahta rahvu seive peilai, ae Enou puletaoye sü doushi meilale-a toulou 
shiyu büa soupeilai.  
18Enou puletaoye khoche, tokaayu, ae rahtayu sünou thaingou talai, ae 
puletaoye hupove khaitouyu buh veishi hinou puletaoye mai hrülai panou 
ngaopiyu, chaa, pihiyu, ngaohiyu ae chaa peiyu sü soupeilai.  
19Haibüa puletao hisü vepalai, daiolouzü Enou tobai soumoa avei kilai 
rachipaola maitaoye sü puletao hi seive peie, ana puletao nou avei chipao sü 
zübare.  
20Enou Babilon hi hukhamai soua seitayu mai hrülai, Mapao Enou paoyu chi 
sü keilo.’  
21“Khoukhoulai Mapao, Israel maivei Ramai nou puh zhih hinou da-a 
rachipaolayu Kolaiah nahpoutu Ahab ae Maaseiah nahpoutu Zedekiah vanou 
haibüa paoe: Zhukhaio, Enou puhaiye sü Babilon hi Veo Nebukhadnezzar bah 

hi thaothou peilai, ae puhnou puhaiye sü neletao vei nghingao hinou 
southawulai. 
22Puhai vanou Jerusalem hinou Babilon hi hukhamai soua nüpoa tayu mai 
hrülai nou chaa peiyu phaki haibüa chaalai: ‘Mapaopanou neye Babilon hi 
Veo nou Zedekiah ae Ahab ye hria mei nou deithayu büa soupei theo!’  
23Puletao nou Israel mai hrohinou vah ashi sü soupfüre, maichimai nahmaiye 
sapare, ae Enou kharochi peimo lukhu azhih hinou da-a rachi sü paoyu 
donou haibülai. Enou süwe, ae Enou shaki nasüe tea Mapao nou paowe.”  

Shemaiah vei Seiko 

24-25Khoukhoulai Mapao, Israel maivei Ramai nou Nehelam puona Shemaiah 
vanou ahi haibüa chipao ali peie, daiolouzü puhnou Jerusalem hi hrüyu mai 
hrülai hi ae napao Maaseiah nahpoutu Zephaniah, alia napao mai hrülai hi 
lah puhvei zhih hinou seiko sü haibüa rüpeie:  
26“Mapao nou neye sü Jehoiada thaosou napao sü soupeie, ae chuo 
nenou Mapao vei Rathoki hi peikhowo nasü soure. Südonou vo-a nou 
rachipaolayu mai hrülaiye sü hurai nou ngu hinou phumure sü nevei vah-e.  
27Ne daisounou Anathoth puona rachipaolawo Jeremiah ye sübüa soupei 
moe?  
28Daiolouzü puhnou Babilon hinou haibüa Etao hi paoe, ‘Neletao hai 
hukhamai soua vakou nou bure teile hai taoli bulai, südonou ki souloua bulo, 
ae kipei souloua sühinou payu khesü toukhaio,’ ”  
29Napao Zephaniah nou seiko nasü ahi phoungaoe,  
30ae süthaisüMapao nou ahi haibüa 
31-32Babilon hi hukhamai soua nüpoa tayu mai hrülai hisü Shemaiah vanou 
paopeio tea paoe, “Mapao Enou Shemaiah alia puhvei tyaosholea veishi sü 
tudee peilai. Enou puhye sü seita moe, ana puhnou neletao hi rachipaolayu 
mai ali büa da-a nou paopeia panou neletaoye louche loure. Puh sü panou 
tounah halai. Enou avei maitaoye panou vasa-a hrülaiyu teile nasü panou 

puhye ngaolai moe, daiolouzü puhnou Eye khaityare. Haisü Mapao Enou 
paowe.”  

Jeremiah 30 

Mapao nou Puhvei Maitao hi Apaopeiyu 

1Israel maivei Ramai Mapao nou 
2ahi haibüa paoe, “Enou ne hi paoyu veishi sü larübvü hi rüthoulo,  
3daiolouzü Enou Israel ae Judah, avei maitaoye panou savare teile pove peire 
sü velaire. Enou puletao vei puopaoh hi peikhai touyu teidei hisü Enou 
puletaoye sa-a dakhaive peilai, ae puletao nou haisü teisa vei soure donou 
kathao loulai. HaisüMapao Enou paowe.”  
4Mapao nou Israel ae Judah maitao hisü paoe:  
5“Enou ngaopi sho-a nou krayu pai chou-e, kaonayu moa nou pisho-a krayu 
pai choue.  
6Noukhaio, ae zhukhaio! Poutumai alinou nah nalou süvu? Sütoumo louzü 
daisounou poutu mai hrülai nou naotumai ali nou nah nare phaki pou souyu 
büa puletao vei pou sü bah nou dei-a nou buwe? Daisounou mai hrülai vei 
zhu hai hanghoubou-a nou buge?  
7Ngaopi shoyu teithe sü velaire; teithe kukhe ali-a hai nasü paonada louhoe— 
haizhou sü avei maitao nou veaho sholai, ana puletao nou hriloulai.”  
8Khoukhoulai Mapao nou paoe, “Teithe süna veyu phaki, Enou puletao vei 
ngu hinou khapfüa buyu phaodao nasü souphe peiwulai, ae puletaoye 
phupfüa buyu hurai nasü polai peiwulai, ae puletaoye panou vakou maivei 
qila sü soupulai moe.  
9Anou puletao nou puletao vei Ramai Mapao, avei kuvah sü soulai, alia David 
vei tyaosholea hinou Enou pa veo soua vebuh hi bulai.  
10“Avei maitaore, ngaopiso; Israel maitaore, chathai taso. Enou neletaoye 
kadou shoyu buh hinou vupa peilai, ae neletaoye hukhamai soua buyu teidei 

hinou khailupa peilai. Neletao nou lahvei teidei hi dakhaive kaona-a 
hrüloulai; neletao hai kaozhou vei-a mai linoua neletaoye soupilai moe.  
11Daiolouzü Enou neletaoye tave vupa peilai. Enou neletaoye hupho rarou 
khaitouyu tyahrü veishi sü souhakhai toupeilai, ana Enou neletaoye souhalai 
moe. Neletaoye tudee peimoa panou talai moe; ana Enou neletaoye kaozü 
hinou tudee peia bailai. Haisü Mapao Enou paowe.”  
12Mapao nou puhvei maitao hi haibüa paoe, “Neletao vei zhimü sü kulou 
hore, neletaoye zhizhu khaitouyu khesü veilou hore.  
13Neletaoye soukha peire mai ali-a hare, neletao vei zhimü sü souvei loure 
pou liro hare, neletaoye souvei loure areih halia hade.  
14Nevei leshi mai hrülai nou neye ngaiwure; puletao nou neye donou tea 
tsücho peimore. Enou neye sü ngaobamai ali büa dukhaire; neletaoye 
zhuveayu ali-a ha-a nou souvea shopeire, daiolouzü neletao vei mah sü alao 
loure ae neletao vei ashi khesü pousho loure.  
15Neletao zhizhu louyu vanou daisounou neletao nolealeawe? Neletao nou 
souyu sü veilou hoe. Enou neletaoye haibüa tudeeyu hai daisou nouge touyuo 
neletao vei mah pousho loure, ae neletao vei ashi sü dusho-a buloure.  
16Ana chuo, neletaoye soushiyu mai hrülaiye sü soushi peiwulai, ae neletaoye 
ngaobayu mai hrülaiye sü hukhamai soua nüpoa tawulai. Neletaoye souveayu 
mai hrülaiye sü souvea peilai, ae neletaoye soushi peiyu mai hrülaiye sü 
soushi peilai.  
17Enou neletaoye souveipu peilai; Enou neletao vei zhimü khesü souku peilai, 
ngaoba maitao nou neletaoye haibüa pao-a buyuma, ‘Zion hai mai nou 
komore, ae mai linoua zhuvea leshi peimore.’ Haisü Mapao Enou paowe.”  
18Mapao nou paoe, “Enou avei maitaoye sü puletao vei teidei hi sa-a 
dakhaive peilai ae kihikhamai alili nou zhuvea peilai; Jerusalem nuhdu sü 
soushu dakhai peilai, ae vebuh sü panou raichoki büa bulai.  

19Sühinou hrüa buyu maitao nou paoshoyu lou soulai; puletao nou asah soua 
ralai. Avei shiha vanou puletao hai mai tyaka palai; avei ha sünou puletaoye 
tsükhouyu sü pove peilai.  
20Puletao vei nahmaitao sü panou tsümai ali büpeilai, ae puletao vei maime 
sü anghoujü hinou veishoa soushu peilai; Enou puletaoye souchoro peiyu mai 
hrülaiye sü tudee peilai.  
21-22Puletaoye khasa-a hrülai mai hai lah puletao vei tyahrü hinou bailai, 
puletao vei veo nahpoutu sü lah puletao vei mai hinou palai. Enou puhye ahi 
soungheikou peilai, ae puhnou ahi takoulai, daiolouzü thaonou ahi Enou 
kumoa takou nghilou laige? Puletao nou avei mai soulai, ae Enou puletao vei 
Ramai soulai. Haisü Mapao Enou paowe.”  
23-24Mapao vei lekha rarou hai teikhai teirü ashi büe, teikhai teirü ashi sünou 
mai ashi maitao hisü hüvelai. Hai nasü soulai tea buyu nasü souche loumo 
koute chaolai moe. Vere teile hisü haitao hai puhvei maitao nou sheesha 
teanou süloulai.  

Jeremiah 31 

Israel Mainou Ki hi Dakhai Veyu 

1Mapao nou paoe, “Enou Israel mai hrülai vei Ramai soure teile sü velaire, ae 
puletao nou avei mai soulai.  
2Athai hinou tureipa louyu maitao hai radeiki hinou Enou zhuveayu sü 
ngaopeie. Israel maitao nou sochaoyu jüpa sho-a buyu phaki,  
3kadou shoyu buh hinou puletao hi ve ngaopeie. Israel maitaore, Enou 
neletaoye thaokhai toumoa leshi peie, südonou Enou tobai soumoa neletaoye 
leshi peilai.  
4Enou neletaoye soushupu peilai. Neletaoye panou beibei poloua asah soua 
lou soua choyu pa soupu peilai.  
5Neletaoye panou Samaria deichitao hinou darkha kipei sü soupu loulai, ae 
rashibe shothouyu maitaoye panou rashithou sü haitou loulai.  

6Ephraim deichitao hinou reihkhaomai panou haibüa sha-a paoyu teile sü 
velai, ‘Eletao RamaiMapao nou buyu Zion hisü talai she.’ ”  
7Mapao nou haibüa paoe, “Israel maiye donou asa-a lou soulo, ae tyahrütao 
pei hinou dukayu naye donou shusoua shakhaio. Neletao nou paoshoyu lou 
sü soukhaio, ‘Mapao nou puhvei maitaoye khailupa peire; puhnou shokhai 
toua buyu mai hrülaiye sü vupa peire.’  
8Enou puletaoye sü reilova nou save peilai, ae deiphao akhai hinou puletaoye 
save jüpeilai. Puletaoye koa nghichayu mai alia shovaiyu mai, poupfüyu mai 
ae nah nare teile nghitei-a buyu maitao-a panou veloulai. Puletao nou 
dakhaive tyahrü aduli soulai.  
9Avei maitao nou krapoa nou veloulai, veachi pao-a Enou puletaoye sa-a 
dakhaive peilai. Enou puletaoye reidzü küa buyu buh hisü save peilai, ludu 
züveiyu hinou sa-a panou phi süloulai moe. Enou Israel maiye puo ali 
büpeilai, ae Ephraim hai anahpoutu naraio nasüe.”  
10Mapao nou paoe, “Tyahrü taore, apai keilo, ae dousho-a buyu zaipetao hi 
avei chipao sü shapao peio. Enou avei maitaoye hupho raroulaiwure, ana 
Enou puletaoye sa-a dakhaive peilai, ae zhaokhowo nou zhaotu khesü 
khopeiyu büa Enou puletaoye khopeilai.  
11Enou Israel maiye sü lahdo soua phapeiwure, ae puletaoye khouko bushoyu 
tyahrü hinou vupa peiwure.  
12Puletao nou Zion Deichi hinou tave asah soua lou soulai, ae Enou 
sapeinatao donou lesa sholai — thoudzü, darkhadzü, oliv theadzü, zhaotu, 
nghitu ae kikhaorü peiyu vanou asalai. Puletao hai dzü veisho-a züpeiyu 
kipei ali bülai; puletao nou jüpa-a buyu veishi sü ngaoche loulai.  
13Süthaisü loumainah nou asah soua cholai, ae nahlemai alia tsümai nou 
lesalai. Enou puletaoye sousava peilai, ae puletao nou dopfüa buyu nasü asah 
hi soudathou peilai, ae puletao nou veaho-a buyu nasü vasayu hi soudathou 
peilai.  

14Enou napao maitaoye touso veili nou pa toulai, ae avei maitao nou jüpayu 
veishi sü rukhayu soupeilai. Haisü Mapao Enou paowe.”  

Israel Mai hi Mapao nou Zhuvea Peiyu 

15Mapao nou paoe, “Ramah hinou dopfüa krayu pai ali choue. Rachel nou 
puhvei nahmai donou kra-a bure; puletao sü tare, ae honapai hai panou le 
sousa bare.  
16Neletao nou krayu sü baio ae neletao vei nghidzü sü southe-o. Neletao nou 
nahmai donou soupfüyu vah veishi sü panou buu ngaomoa talai moe; puletao 
sü ngaobayu maitao teidei hinou dakhai velai.  
17Haithai naki donou neletao hai areih bue, neletao vei nahmaitao sü ki hi 
dakhai veloulai. Haisü Mapao Enou paoe.  
18“Israel maitao nou haibüa dopfüa nou paoyu Enou choue, ‘Mapao, Eletao 
hai sa-a tata moyu cho-ha büre, ana nenou Etaoye chi zülo tea paodou peie. 
Etaoye sa-a dakhai vepeio; dakhai tare donou Etao hai souda loure, Etao 
Ramai Mapao.  
19Etao hai ne hinou tarei tare, ana thasho-a nou dakhaive nülure. Nenou 
Etaoye tudee peiyu thai, Etao sü dopfüa nou bure. Etao nou nahle-a buki 
mahmo souyu donou Etao hai haongu pfüa nou bure.’  
20“Oh Israel, neye sü Enou leshi kayu nahpoutu nasüe, Enou jüpa kayu 
nahtou-e. Enou ne zhih sapayu chüsü Enou neye leshi-e. Avei tsüle sü ne hi 
bua baie, ae Enou neye zhuvea peilai.  
21Ne lah nevei ludu sü shee soukhailo; ne thaowua tala tayu ludu nasü 
phouda khailo. Oh Israel maitaore, dakhai velo, nenou thaowua tayu nuhdu 
hisü dakhai velo.  
22Lü hayu maitaore, neletao teile kaso letsüa bulaige? Daiolouzü Enou 
deiphao hi ha ashu ali soupeiwure, naotumai ali nou poutu maiye vupa 
peilai.”  

Ramai vei Maitao nou Haithai Vasare 

23Israel maivei Ramai Mapao nou paoe, “Enou puletaoye zhoukao aveih peiyu 
phaki, puletao nou Judah vei teidei ae nuhdutao hinou haibüa paolai, 
‘Sheeyu Jerusalem deichi, puhnou buyu sheeyu buh nasü Mapao panou ha 
peio!’  
24Maikhe mainou Judah ae sühinou buyu nuhdutao hisü hrüpulai, alia sühisü 
tatamai, ae zhaokhomai nou zhaotu kho-a nou hrülai.  
25Veaho-a laiyu maitaoye sü Enou souhripu peilai ae touha-a lülouho-a laiyu 
maitaoye sü pouphou rukhayu sü soupeilai.  
26Süthaisü maikhe mainou haibüa paolai, ‘Enou zü-zhi ta-e ae veisho-a kaishu 
ngaoloue.’  
27“Mapao Enou Israel ae Judah teidei sü panou maikhe mai ae soukhaona 
nou hrüphoua bupure teile sü velaire tea paowe.  
28Enou puletaoye paila laiyu, paikhaoyu, polaiyu, soushi peiyu ae souhayu 
bütoua Enou puletaoye shothoupu peilai ae soushupu peilai.  
29Teile süna veyu phaki, maikhe mainou haibüa paopulai moe, ‘Pfüpuo nou 
darkha shithou khraiyu toulou khaie, nahmaitao huh nou kei-a baiwe.’  
30Ana mah souyu mainou lah mah donou thai-a bailai; darkhashi khaiyu 
toulouyu mainou lah huh nou kei-a bailai.”  
31Mapao nou paoe, “Enou Israel ae Judah maiye koa vo ashu soure teile sü 
velaire.  
32Haina louzü Enou puletao vei puopao maitaoye Ejipt teidei hinou sapa 
peiyu phaki, koa vo souyu büa soulai moe, daiolouzü Enou puletao vei cha ali 
büa salai peiyuma puletao nou vo sünasü pfüthowure.  
33Enou Israel maiye koa vo ashu soure nasü haibülai: Enou avei chikha nasü 
puletao vei tsüle hi thoupeilai ae puletao vei lüthou pei hi rüthoukhai peilai. 
Enou puletao vei Ramai soulai, ae puletao nou avei mai soulai.  
34Süthaisü puletao mai ali noua mai ali hiMapao ye sülo tea paodoulai moe, 
daiolouzü taidu sümoa mai hrülai nou Eye süa bailai. Enou puletao vei 

mahmo khesü khai peilai, ae puletao nou soumah pfümah khaitouyu khesü 
Enou lichopu peilai moe. Haisü Mapao Enou paowe.”  
35Mapao nou hea teile panou vare donou teinghi peie, khei teile hi panou 
vare donou tei hi vuh ae khouh peie. Puhnou zai hi dzü sü soule peia panou 
rapawe; puhvei zhih sü Khoukhoulai Mapao touwe.  
36Khouh teinghi hamo koute, Israel maivei tyahrü hai hatalai moe tea puhnou 
paopei khaitoue.  
37Mapao nou haibüa paoe: “Kusho-a buyu ratei sü doulou sülouzü, ae deiphao 
soushuyu beikhei sü phoupa lousüe toulouzü, süthaisü Enou Israel maivei 
tyaosholea taosü puletao nou soupfü khaitouyu vanou malaiwulai.” 
Mapao nou haisü paowe.  
38Mapao nou paoe, “Avei nuhdu soure donou Jerusalem sü Hananel Kipeitao 
hinou poa Kainghou Robomü koute soushupure teile sü velaire.  
39Alia deirai sü teinghi loulo vanou poa Gareb deichi hi khetelai, ae süthaisü 
Goah hi sühao poa koulai.  
40Thaiphao laikhai ba-a daovuyu deikho veishi, ae süpei hi buyu doutao 
hinou Kidron reitou hi koute, teinghi palova buyu Rhei Robomü koute hai 
Eye donou shee-a bailai. Nuhdu hai nasü soushi souhapu khaitoulai more.”  

Jeremiah 32 

Jeremiah nou Dou Ali Hrülouyu 

1Judah hi Veo Zedekiah nou vekou louyu po kirou kou, süolouzü 
Nebukhadnezzar nou vekou louyu po kiacha kou hai Mapao nou ahi ve chi 
haibüa paongaoe.  
2Süphaki Babilon hi veo vei reihmai nou Jerusalem hi soureih huloua bue, ae 
Eye veo vei hukhaki hinou bekhai toua bue.  
3Mapao nou haibüa paowe tea Enou paoyu donou Veo Zedekiah nou Eye 
hukhaki hi thouwure, “Nuhdu hai nasü Enou Babilon hi veo bah hi peiwulai, 
ae puhnou nuhdu hai nasü poloulai,  

4alia Veo Zedekiah nou tureipa loulai moe. Puhye sü Babilon veo bah hi 
peiwulai; puhai sü zhu haohao nou vedao-a chi phalai.  
5Puhnou Zedekiah ye sü Babilon hi satawulai, ae Enou puhye ve daomosa sü 
puh sü sühinou bulai. Puhnou Babilon maiye soureih souyuma veiloulai moe. 
Haisü Mapao Enou paowe.”  
6-7Apuo thaihou Shallum nahpoutu Hanamel nou tave puhvei dou, Anathaoth 
hi buyu nasü hülo tea paolai tea nou Mapao nou ahi paoe, daiolouzü puh hai 
Eye nghikayu avei kityarai-e, ae Enou haisü hüyu zü bue.  
8Süthaisü athaihou Hanamel nou Mapao vei chipao thaifüa aki hi ve Eye 
puhvei dou sü hülo tea paoe. Südonou haisü Mapao nou cheche-a ahi paowe 
touyu sü Enou süloue.  
9Enou Hanamel hinou dou nasü hüloure, ae dou muh hai shahu kianai sü 
phouloua puh hi peiwure. 
10Enou dei hülouyu vei larü sü rüloure, ae shaki mai-a saloua sheesao sü 
noloure alia pousha sü phouloua chopeiwure.  
11Süthaisü hülouyu vei larü ae haibülai tea rükhai touyu vei larü nasü 
sheesao noloua hokhai touyuna ae sheesao thoumoyu nanoupu poloua 
12Mahseiah tyao, Neriah nahpoutu Baruk hi peiwure. Enou larü nasü 
Hanamel ae shaki maitao alia süpehao hinou la-a buyu maitao nghoujü hinou 
peie. 
13Puletao mai hrülai nghoujü hinou Enou Baruk hi haibüa paoe, 
14“Israel maivei Ramai, Khoukhoulai Mapao nou dei hülouyu vei larü, 
sheesao khaitouyu ae sheesao moyu ahai kheinou poloua nailee hi thou 
khailo tea kharochi peiwe, sükulouzü teile taoli hai bukou lousüe. 
15Khoukhoulai Mapao, Israel maivei Ramai nou ki-lu, ae kipei khesü teidei 
hai hinou hüpulai tea paoe.”  

Jeremiah vei Veachi 

16Enou dei hülouyu vei larü nasü Baruk hi peiyu thai, haibüa veachi paoe,  

17“Oh Ramai Mapao, nenou raki ae deiphao sü nevei khouko sünou soupeie; 
halia neye donou tateiyu sü ha-e.  
18Nenou mai thetheye sü zhuvea leshi peie, ana pfüpuo mainou mah souyu 
donou nahmaiye nenou tudee peie. Ne hai dushoyu ae khouko bushoyu 
Ramai-e; ne sü Khoukhoulai Mapao süe.  
19Nenou tsüchoda khaitouyu khesü veisho-e ae vah haso dushoyu khesü 
nenou soupeie; maikhe mainou soupfüyu veishi sü nenou ngaokhai touwe, ae 
puletao nou soupfüyu thaifüa nenou buu sü peie.  
20Raichoki nenou Ejipt hinou khupayu vah khesü soupeie, ae zhou koute 
nenou sükhesü Israel mai hi alia tyahrü kukhe hisü soupeia nou bue, südonou 
buh liki neye sü sükhai touwe.  
21Nenou shee ae khupayu vah sü soupeia panou Etaoye ngaobayu maitaoye 
sü ngaopiwe, nevei khouko ae pfüchi sünou Israel maiye Ejipt hinou sapa 
peie.  
22Nenou puletao vei puopao maitao hi paokhai touyu thaifüa puletaoye 
chonaodzü ae laivoudzü nou küyu teidei sü peie.  
23Ana puletao nou talou teidei nasü polouyu thai, puletao nou nevei chikha 
khesü zübare, moyuma nenou paodou peiyu thaifüa hrümore; nenou soupfülo 
tea kharochi peiyu alia puletao nou soupfülou more. Südonou nenou veahoyu 
haitao veishi sü puletao hi pove peie.  
24“Babilon mainou nuhdu hai nasü poloure donou pehao veishi hinou reih 
huloure donou souda-a kholoure. Soureih, tokaayu ae sounou ashi sünou 
nuhdu hai nasü puletao vei bah hi thoupeiwulai. Nenou paopei khaitouyu 
teitei sü cheche-a vepayu hai nenou ngaolai.  
25Anou Oh Ramai Mapaowo, Babilon mainou nuhdu hai nasü polou laire tea 
buyu teile hinou nenou Eye shakimai nghoujü hinou füdei hülo tea kharochi 
peie.”  
26Süthaisü Mapao nou ahi haibüa paoe:  

27“E hai deiphao mai hrülai vei Ramai Mapao süe. Halia Eye donou tateiyu sü 
ha-e.  
28Enou nuhdu hai nasü Babilon vei Veo Nebukhadnezzar ae puhvei 
reihmaitao bah hi peiwulai; puletao nou nuhdu hai nasü poloulai,  
29ae mei deiwulai. Puletao nou nuhdu hai hinou Baal rah hi poukai nüvei 
meidei peia buyu kitao ae rah kukhe hi zhaoh nghoupeia posheelayu kitao 
noupu koa meidei laiwulai.  
30Israel alia Judah mainou arai hinou poa avei jüphi ae lekha rarou sü soupa 
koute-a laibaie.  
31Nuhdu hai hi maitao nou nuhdu soushu louyu teithe hinou poa avei lekha 
rarou soupa koute bubaie. Südonou nuhdu hai nasü souhawure donou ale 
laloure, 
32daiolouzü Judah alia Jerusalem hi maitao nou vah ashi sü puletao vei 
vemaitao ae süthai-apei maitao, puletao vei napao maitao alia rachipaolayu 
maitaoye koa soupfüre.  
33Puletao nou ahinou pah pfüvai tare; ae Enou tobai soumoa puletaoye 
paodou peia buyuma keipei bare alia doulou bare.  
34Puletao nou ngaora shoyu basharatao sü Eye thore donou soukhai touyu 
Rathoki hi koute-a polou khaipeiwure, ae puletao nou hai nasü souzhai 
peiwure.  
35Puletao nou Hinnom Deikho hinou Baal rah ye thore donou posheelabu sü 
soupeie, ae puletao vei nahnaotu poutu khesü Molek rah hi posheela peire. 
Haisü puletaoye soulo tea Enou kharochi peimoe, haibüa Judah maiye panou 
mah soure sü avei tsüle hia vemoe.”  

Areih bure vei Apaopeiyu 

36Israel maivei Ramai Mapao nou ahi paoe, “Jeremiah, nuhdu hai nasü 
maikhe mainou soureih, tokaa ae rahta rahvu vanou Babilon hi veo bah hi 
loulaire tea pao-a nou bure. Chuo Enou daitea paolaiyu sü keilo.  

37Avei lekha rarou hinou soupho rarou laikhai touyu teideitao hinou Enou 
avei maitaoye sü sapoa ve jüpeilai, ae Enou puletaoye sü buh hai hi sa-a 
dakhaive peilai alia puletaoye panou kaozhou vei-a hrüloulai.  
38Süthaisü puletao hai avei mai soulai, ae Enou puletao vei Ramai soulai.  
39Enou puletaoye tsüle ali ae ludu alikhei peia bailai, teile veishi hinou lah 
puletao ae puletao vei tyasholea panou vei-a hrüloure donou Eye tsükhoua 
bulai.  
40Enou akhai hayu vo ali puletaoye koa souloulai. Enou puletaoye donou 
havei soupeiyu sü thaokhailai moe, ae Enou puletaoye panou puletao vei 
tsüle teitei nou Eye ngaopi-a buyu sü soupeilai, sübüa puletaoye panou 
ahinou tavai takhai toulai moe.  
41Enou puletaoye donou havei soupeiyu vanou asalai, ae puletaoye sü teidei 
hai hinou teisa donou soushukhai peilai.  
42“Enou mai haitao hi hashi soupeiyu bütoua puletaoye havei soupeilai touyu 
sü Enou paohpeiwe.  
43Maikhe mainou teidei hai nasü radeiki büa mai moyuma hrikhaona ali-a 
hrülai moe tea paowe, ae hai nasü Babilon mai hi peiwulai tea paowe. Ana 
teidei hai hisü maikhe mainou ki-lu hai hüpulai.  
44Maikhe mainou ki-lu khesü zhotou zhoso pulai. Haisü Benjamin maivei 
teidei, Jerusalem pehao hinou buyu nuhtao, Judah vei nuhdutao, alia 
deichitao hinou buyu nuhdutao, deichiphi hinou buyu nuhtao, ae Judah vei 
khelova nou buyu teideitao sü shakimai koa teidei hüyu ae zhoyu vei larü sü 
rüa sheesao nolai. Enou puletao vei teidei sü lukhai peilai. Haisü Mapao Enou 
paowe.”  

Jeremiah 33 

Areih Paohpeiyu Kukhe Ali 

1Enou hukhaki hi buyu teile hinou Mapao vei chipao sü ahi haibüa vepue.  
2Teideiphao soupeipu, Mapao ae hai nasü lahbuh hi khaipeipu nou ahi 
haibüa paoe. Puh zhih sü Mapao touwe,  

3“Eye lakhaio, ae Enou neye chila peilai; nenou sükhai toumoyu khupayu ae 
veishoyu khesü Enou ne hi paongao peilai.  
4Israel maivei Ramai Mapao Enou Jerusalem hi kitao alia Judah hi veo vei ki 
sü soureih souyu donou soushiwulai tea paopeie.  
5Kamai-a nou Babilon maiye soureih soulai, ae avei lekha rarou hinou southa 
peiyu maitao vei thaiphao sünou kitao hisü phoutaolai, daiolouzü puletao 
nou vah ashi souyu donou Enou avei zhu sü nuhdu hai hinou pfüvai poa nou 
tare.  
6Ana Enou nuhdu hai nasü souveipu peilai ae maikhe maiye sü pfüphao aveih 
peipulai. Enou puletaoye vasa payu ae kaonayu sü peilai.  
7Enou Judah ae Israel sü kaozhou aveih peipulai, ae Enou puletaoye sü 
raichoki büa soushupu peilai.  
8Puletao nou apei hi soumah khaitouyu teitei sü Enou soushee peilai, ae Enou 
puletao vei mahmo khesü khaipeilai.  
9Süthaisü Jerusalem hai Eye donou savayu, tsükhouyu ae khaophu souyu buh 
ali souwulai; alia Jerusalem hi buyu maitaoye donou Enou haveili soupeia ae 
savayu pove peia bushe touyu ko khesü deiphao hi tyahrü veishi nou 
chouloua ngaopi shopoa ngulai.”  
10Mapao nou haibüa paoe, “Maikhe mainou buh hai nasü radeiki büa mai liro 
moa hrikhaona ali-a hrümore tea paoyu sü cheche-e; Judah vei nuhdutao ae 
Jerusalem vei duva khesü sakhai-a mai lia tamoe ae hrikhaona liro hrümoe. 
Ana buh haitao hinou 
11asah soua shura souyu ae lounghi sa-a vasayu paikho khesü choupulai. 
Neletao nou avei Rathoki hisü maikhe mainou kalo vei posheela khesü pove 
peia haibüa paolai, ‘Khoukhoulai Mapao hi kalo paokhaio, daiolouzü puh sü 
vei-e, ae puhvei leshiyu hai akhai hae.’ Enou teidei hai nasü raichoki büa 
souveipu peilai. Haisü Mapao Enou paowe.”  
12Khoukhoulai Mapao nou paoe, “Radeiki ali büa buyu teidei ae mai moa 
hrikhaona lia hrümoyu hai nasü panou maiye hrüyu buh ali soupu peilai ae 

zhaokho maitao nou puletao vei zhaotu khesü heiphao hinou kho-a buyu 
soupeilai.  
13Deichitao hinou buyu nuhdutao, deichiphi hinou buyu nuhdutao, ae Judah 
vei nuhdutao hinou zhaokho maitao nou puletao vei zhaotu khesü phoua nou 
bulai. Haisü Mapao Enou paowe.”  
14Mapao nou paoe, “Enou Israel ae Judah maitao hi soupeilai tea paohpeiyu 
teitei sü souchekhou peiyu teile sü velaire.  
15Teile süphaki Enou David vei tyaosholea hinou checheyu mai aliye panou 
veo soure donou dopa peilai. Veo sünanou teidei veishi hisü acheche ae 
kaozü vah sü soupeilai.  
16Judah ae Jerusalem maitaoye sü vupa peilai alia panou kaozhou vei-a 
hrüloulai. Nuhdu süna zhih sü ‘Mapao hai Etao vei Khailu-apeio nasüe,’ tea 
kulai.  
17Daiolouzü Mapao Enou David vei tyaosholea ye panou teisa nou Israel mai 
hi veo sü soulai tea paohpei khaitoue,  
18ae avei kuvah panou soua meidei-a posheela ae thoudzü vei posheela khesü 
teisa panou soure donou napao maiye sü Levimai hinou pa bukou telai.”  
19Mapao nou ahi haibüa paoe,  
20“Enou hea ae khei teile ye koa panou teisa nou teile macha soua puhai vei 
teile sü teisa bulai tea vo soukhai toue, vo hai nasü souphe soupho khaitoulai 
moe.  
21Sübütoua Enou avei kilai David hia puhvei tounah panou Israel mai hi veo 
sü soukoute peilai tea vo soukhai toue, alia Levi mai khü hinou teisa panou 
avei kuvah soua bure donou napao sü bukoute peilai tea vo soukhai toue; vo 
haitao sü souphe khailai moe.  
22Enou avei kilai David vei toudzü ae Levi khü hinou napao maitao sü 
soupoupa peilai, sübüa puletaoye sü panou teivuh büa ae zaipe hinou vonai 
büa cholou holai.”  

23Mapao nou ahi haibüa paoe,  
24“Enou dopakhai touyu Israel ae Judah maiye Enou malaiwure tea maikhe 
mainou paoyu sü nenou chouho moe? Südonou avei maitaoye sü puletao nou 
ngaora-e ae maikhe mainou puhaiye sü tyahrü ali-e tea popei more.  
25Ana MapaoEnou hea ae khei ye koa vo soukhai toue, alia Enou ratei ae 
deiphao sü kholoure vei chikha soukhai toue.  
26Enou haisü cheche vuzünou soukhai touyu thaifüa Enou Jakob vei 
tyaosholea ae avei kilai David hi vo soukhai touyu sü soupeilai. Enou David 
vei tounah hinou pa Abraham, Isaak ae Jakob vei tyaosholea maitaoye panou 
khore donou veo ali sü dopa peilai. Enou avei maitaoye zhuvea peilai ae 
puletaoye panou kaozhou vei-a hrüpu loulai.”  

Jeremiah 34 

Zedekiah donou Paopeiyu Chipao 

1Babilon hi Veo Nebukhadnezzar ae puhvei reihmaitao, alia puhnou veilouyu 
tyahrütao vei reihmai hrülai nou Jerusalem ae süpehao hi buyu nuhdutao hi 
soureih huloua buyu teile phaki Mapao vei chipao sü ahi ve-e.  
2Israel maivei Ramai Mapao nou Eye taho Judah hi Veo Zedekiah hisü haibüa 
paopeio tea paoe, “Mapao Enou nuhdu hai nasü Babilon vei veo bah hi 
thaothou peiwulai ae puhnou hai nasü meidei laiwulai.  
3Ne tureipa loulai moe; neye sü nüloua puh bah hi peiwulai. Nenou puhye sü 
zhu haohao nou ve daolai ae puhye chakulai; süthaisü neye sü Babilon hi 
sapoa ta-a bailai.  
4Anou Mapao nou paoyu sü keilo, Oh Judah hi Veo Zedekiah! Ne sü soureih 
hinou thailai moe.  
5Ne sü kaona-a nou thailoulai, ae ne jünou rai-a vemaitaoye nevei puopao 
maitao nou poukai nüvei meidei-a daovu peiyu büa neye daovu peilai. 
Puletao nou dopfüa haibüa paolai, ‘Etao veo sü thaire!’ Haisü MapaoEnou 
paowe.”  

6Süthaisü Enou Jerusalem hinou Veo Zedekiah hisü chipao haitao hai 
paopeie,  
7süteile phaki Babilon hi veo vei reihmaitao nou Jerusalem ae Judah vei 
shokhai toua buyu nuhdutao, Lakhish ae Azekah hisü reih soua nou bue, 
daiolouzü Judah teidei hi kaopo veisho-a pokhai touyu nuhdu sü haina hai 
likhei bua baire.  

Qila maitaoye Shodo shisho-a Souveayu 

8Veo Zedekiah alia Jerusalem hi maitao nou qila maitaoye lahdo soupeiwulai 
tea ae-ao souloure,  
9süolouzü Hebrew mainou qila souyu naotu, poutumai hrülaiye panou lahdo 
soupeiwulai, sübüa panou mailia lahvei thaihou jürai soua buyu Israel maiye 
panou qila soupulai moe.  
10Mai hrülai ae puletao vei süthai-apei maitao nou puletao hi qila soua buyu 
mai hrülaiye lahdo soua phapeiwulai tea ae-ao souloure, alia puletao panou 
dakhailou maivei qila soupulai moe tea chidei souloure. Südonou puletao nou 
qila maitaoye sü lahdo soua phapeiwure,  
11ana phapeiyu thaisü puletao nou ledaloua qila maitaoye sü sadakhailoua 
panou puletao vei qila sü soupu tare.  
12-13Süthaisü Israel maivei Ramai Mapao nou ahi haibüa maikhe mai hi 
paopeio tea paoe, “Enou neletao vei puopao maitaoye Ejipt maivei khakhe 
hinou vupapeia panou lahdo soulouyu phaki puletaoye koa haibüa nou vo 
soukhai toue.  
14‘Neletao hi Hebrew mai tarali nou zhothou peiwua puletao nou po arou 
koute neletao vei qila soure toulouzü, po anai kousü lahdo soua phapeilai.’ 
Ana neletao vei puopaoh maitao nou achi sü keipei bare.  
15Teile shomo hie, neletao nou ledaloua Enou jüpayu nasü soupeie. Neletao 
mai hrülai nou anghingao hinou lahvei thaihou jürai soua buyu Israel maitao 
nou qila soua buyu maitaoye sü lahdo soupeiwulai tea Eye thoyu Rathoki 
hinou vo soukhai toue.  

16Ana neletao vei tsüle sü datare, ae Eye tsükhou more. Neletao vei jüpa 
thaifüa neletao nou lahdo soua phapei khaitouyu qila maitaoye sü neletao 
nou sa-a dakhailou panou qila sü soutapure.  
17Südonou chuo Mapao Enou paowe: Neletao nou lahvei thaihou jürai soua 
buyu Israel maitaoye sü panou lahdo soulo tea paoyu achi sü zübare. 
Südonou chuo Enou neletaoye soureih hinou, rahta rahvu hinou, ae tokaa 
veyu hinou lahdo soua panou thailai. Enou neletao hi soupeiyu vah haso 
khesü panou deiphao mai hrülaiye ngaoloua ngaopi soulai.  
18-19Eye koa vo soukhai touyu Judah ae Jerusalem hi peikho maitao, veo vei 
peikho maitao, napao maitao, alia süthai-apei mai hrülai nou chode ali sü 
ahai soua daode khaitouyu ko hinou takhai toure. Ana puletao nou vo 
soukhai touyu nasü pfüthowure. Südonou mai haitaoye sü Enou chode süna 
büa soupeilai. 
20Puletaoye sü Enou puletaoye southa nüa buyu ngaoba maitao bah hi 
thoupeiwulai, ae puletao vei thaiphao sü panou raohou ae rekhaona nou 
touloulai.  
21Enou Judah hi Veo Zedekiah ae puhvei peikho maitaoye sü puletaoye 
southa nüa buyu mai bah hi peiwulai. Soureih soulai more tea dakhai tayu 
Babilon maivei reihmaitao bah hi Enou puletaoye sü peiwulai.  
22Enou kharochi peiwua panou puletaoye nuhdu haihi dakhai velai. Puletao 
nou nuhdu hai hisü soureih hulou poloua meideiwulai. Enou Judah vei 
nuhdutao sü soushi laiwua panou mailia hrüpulai moe. Haisü Mapao Enou 
paowe.”  

Jeremiah 35 

Jeremiah ae Rekab Maitao 

1Judah hi veo Josiah nahpoutu Jehoiakim nou veo soua buyu teile 
hiMapao nou ahi haibüa paoe,  
2“Rekab mai ki hi taho puletaoye chakhaio. Süthaisü puletaoye Rathoki vei 
kide ali hi salou loua zhaoh panou shokhaio.”  

3Südonou Enou Rakab vei khü hi mai hrülai — Jaazaniah (puh sü Jeremiah 
vei nahpoutu kukhe mai alie, ae Habazzinah nahpoutue) alia puh thaihou 
jürai mai hrülai saloure —4ae puletaoye Rathoki hi save loure. Enou 
puletaoye rachipaolawo Igdalia nahpoutu Hanan vei kide hi salou peie. Hai 
nasü Rathoki hi matsü shoyu peikhowo Shallum nahpoutu Maseiah vei kide 
pei hinou bue, ae peikhomai kukhe vei kide nghia nou bue.  
5Süthaisü Enou Rekab maitao nghoujü hisü zhaoh leekhou ali ae pai khesü 
popa khaipeie, ae puletao hi paoe, “Zhaoh sholo.”  
6Ana puletao nou chila peie, “Etaowo zhaohsho moe. Etao vei puopaoh Rekab 
nahpoutu Jonadab nou Etao hi ae Etao vei tyaosholea-a panou zhaoh shokhai 
touso tea kharochi peikhai toue.  
7Süpei hinou puhnou Etao hi ki souso moyuma tataso, ae shira shothou touso 
moa sütao hai hüso tea paopei khaitoue. Puhnou Etaoye nou teidei hai hi 
teisa nou hrüloure donou shetumai ali büa sahpao hinou hrüa baio tea paopei 
khaitoue.  
8Jonadab nou Etao hi paodou peiyu teitei sü Etao züa soupfüwe. Etao vei 
hümamai veishi hi Etao, moa Etao vei maipfü nahmai-a panou zhaoh sü 
sokhai toumoe.  
9-10Etao hrüre donou Etao hai ki soubu moe, Etao hai sahpao hinou bua baie, 
ae Etao hai darkha kipei moa shinamara thoure donou dou hae. Etao vei 
puopaoh Jonadab nou kharochi peiyu veishi sü Etao nou zükhai toue.  
11Ana Babilon hi Veo Nebukhadnezzar nou Etao teidei hi reih hulouyu donou 
Etao hai Babilon ae Sairia maivei reihmaitao hinou tuvai loure donou 
Jerusalem hai hi ve hrüa nou bubaie.”  
12-13Süthaisü Khoukhoulai Mapao, Israel maivei Ramai nou ahi haibüa Judah 
ae Jerusalem maitao hi paopeio tea paoe, “Mapao Enou neletao hi paodou 
peiyu sü polai movu, ae achi kei peilai mowu? 

14Rekab nahpoutu Jonadab vei tyaosholea maitao nou zhou koute hai 
kharochi züa zhaoh sü sokhai toumoe. Ana Enou neletao hio tobai soumoa 
pao-a nou bue, ae neletao nou achi sü züpei moe.  
15Enou avei kilai rachipaolayu maitaoye neletao hi seive koute peie, ae 
puletao nou neletao hi vah ashi souyu khesü thaowua kaozü nasü soulo tea 
paopeie. Enou neletao vei puopaoh maitao hi peikhai touyu teidei hi teisa 
buloure donou puletao nou neletao hi rah kukheye thoso ae puletao vei 
kuvah souso tea paopi peie. Ana neletao nou achi sü keipei bare ae popei 
bare.  
16Jonadab ae Rekab vei nahmaitao hai puletao vei puopaoh mainou kharochi 
peiyu züloue, ana neletao louzü achi zübare. 
17Südonou chuo Israel maivei Ramai, Khoukhoulai Mapao Enou Judah ae 
Jerusalem maiye soushi souhawulai tea apaokhai touyu teitei sü soupeilai. 
Enou haisü daivanou soulai toulouzü neletao nou achi zübare ae Enou 
neletaoye kuyu phaki, neletao nou Eye chila peibare.”  
18Ana Khoukhoulai Mapao, Israel maivei Ramai nou Rekab maitao hisü 
haibüa paoe, “Neletao vei puopah Jonadab nou neletao hi kharochi peiyu ae 
paodou peiyu teitei sü neletao nou chi züa soupfü louyu donou,  
19Israel maivei Ramai, Khoukhoulai Mapao Enou Rekab vei tounah sü panou 
hakhai toumoa teisa anghoujü nou pa avei kuvah sü soukou telai.”  

Jeremiah 36 

Baruk nou Rakothoki hinou Lekhai touyu Larü Phouyu 

1Josiah nahpoutu Jehoiakim nou Judah hi veo soulouyu po adai 
kousü Mapao nou ahi haibüa paoe,  
2“Zükhaiyu larü ali poloua Enou ne hi Judah ae Israel maitao alia tyahrü 
veishi donou paopei khaitouyu chipao teitei, süsü Josiah nou vekou louyu 
teithe hinou poa zhou koute paoyu chipao khesü rüthou khailo.  

3Enou Judah maitao hi veahoyu sü pove peilai tea paopei khaitouyu khesü 
puletao nou choulouyu phaki, puletao nou vah ashi souyu sü thaolou vei-e, 
sükulouzü Enou puletao vei mahmo khesü khaipeia bailai.”  
4Südonou Enou Neriah nahpoutu Baruk ye kuloua Mapao nou ahi paoyu 
chipao teitei sü panou puhye larü rüthouloue.  
5Süthaisü Enou Baruk hi haibüa paodou peie, “Eye Mapao vei Rathoki hisü 
panou vebare,  
6ana maikhe mainou lüh-a ae veachi pao-a buyu phaki Enou neye panou sühi 
veyu jüpawe. Mapao nou ahi paopeiyu chitao ae Enou neye panou rükhai 
touyu teitei sü maisou panou choulou süyu hinou phoungao peio. Sükhesü 
nenou nuhdu kukhe hinou veyu Judah maitao hi-a chongao peio.  
7Puletao nou Mapao hi veachi paoloua puletao nou vah ashi souyu khesü 
thaolou vei-e, daiolouzü Mapao nou puletao hi puhvei lekha rarou hai ngaopi 
sho-a paopei khaitoue.”  
8Südonou Baruk nou Mapao vei chipao, Enou paopeiyu bütoua Rathoki hinou 
phoungao peie.  
9Judah hi veo Josiah nahpoutu Jehoiakim nou vekou louyu po angou vei 
khouh akü kousü Jerusalem hi mai hrülai alia Judah vei nuhdutao hinou 
veyu maikhe mainou Mapao vei jüpa ngaoloure donou veachi pao-a lüh-a 
nou bue.  
10Süthaisü maisou nou kei-a buyu hinou Enou paopeiyu teitei sü Baruk nou 
larü nasü Rathoki hi rü-apeio Shaphan nahpoutu Gemariah vei kide hinou 
phoungao peie. Puhvei kide hai Rathoki vei Robomü Ashu navei reilova nou 
bue.  

Lekhai touyu Larü sü Peikho maitao hi Phoungao Peiyu 

11Shaphan tyao, Gemariah nahpoutu Mikaiah nou larü hinou phoungao peiyu 
sü choulou khaie,  
12puhnou veo vei larü rü-apeio vei kide hisü veloure; ae süphaki peikho 
maitao hai sühinou vejüa nou bue; rü-apeio Elishama, Shemaih nahpoutu 



1777 

 

 
   Sheeyu Baibel 

© 2009, Bible Society of India. 
 

 
 

 

Delaiah, Akbor nahpoutu Elnathan, Shaphan nahpoutu Gemariah, Hananiah 
nahpoutu Zedekiah ae peikhomai kukhetao-a sü hinou bue.  
13Baruk nou maisou hi phoungaoyu chipao teitei sü Mikaiah nou puletao hi 
paongao peie. 
14Süthaisü peikho maitao nou Baruk ye kupove panou larü nasü phoungao 
peire donou Kushi nahpoutu, Shelemiah nahpoutu, Nethaniah nahpoutu 
Jehudi ye seitare. Baruk nou lekhai touyu larü nasü puletao hi povere.  
15Puletao nou puh hi paoe, “Talou buloua larü nasü Etao hi phoungao 
peikhaio.” Südonou Baruk nou puletao hi phoungao peie.  
16Puhnou phoungao peiyu thai, puletao hai alinou aliye ngaopi shopoa nou 
zhue, ae puletao nou Baruk hi paoe, “Etao nou haisü veo hi paosü peimo 
louzü shire.”  
17Süthaisü puletao nou Baruk hi noue, “Kabüa chipao haitao hai ne rüloue, 
Etao hi paongao khaio. Jeremiah nou ne hi paopeia nenou rülouvu?”  
18Baruk nou puletao hi chila peie, “Jeremiah nou chipao alili nou paopeia 
sütao sü Enou larü hai hi larüdzü nou rüloue.”  
19Süthaisü puletao nou Baruk hi paoe, “Jeremiah ne hai taho tutsülo, ae ne 
hai daiki nou bue touyu mai lia panou süsho.”  

Veo nou Larü nasü Mei Deiyu 

20Peikho maitao nou larü nasü veo vei rü-apeio Elishama vei kide hi 
pokhaiwua veo hi taho sütao veishi hai paongao peie.  
21Süthaisü veo nou Jehudi ye seiho panou larü nasü poloure. Puhnou larü sü 
Elishama vei kide hinou poloua veo hi ae süpehao hinou la-a buyu peikho 
maitao hisü poungao peie.  
22Haisü khouh akü nava hinoue, ae veo nou puhvei teisaiki vei ki hinou mei 
voa nou bue.  

23Jehudi nou chime asü moa adai phoukouyu phaki sütao hai veo nou koutu 
ali poloua lekhai touyu larü nasü vadeloua mei deipeie. Haibüa lekhai touyu 
larü teitei sü veo nou meidei laikhai toure.  
24Ana phoungao peiyu chipaotao vanou veo alia puhvei peikho maitao hai 
mailiro chouloua ngaopiyu moa leveayu sü hare.  
25Elanathan, Delaiah ae Gemariah puletao nou veo hisü zhuvea nou larü sü 
meidei peiso tea khowe, ana veo nou puletao vei akho sü keipei more.  
26Süthaisü veo nou puh nahpoutu Jerahmeel, Azriel nahpoutu Seraiah ae 
Abdeel nahpoutu Shelemiah puletaoye nou Eye alia avei larü rü-apeio Baruk 
ye nülo tea kharochi peie, ana Mapaonou ahai ye poku peie.  

Jeremiah nou Larü Kukhe Ali Rüpu louyu 

27Enou Baruk hi paopeia panou rükhai touyu larü nasü Veo Jehoiakim nou 
meideiyu thai, Mapao nou ahi 
28larü kukhe ali poloua raichoki rükhai touyu chipao raibüa rüpulo tea paoe.  
29Mapao nou veo hi haibüa paopeio tea ahi paoe, “Nenou lekhai touyu larü 
nasü meidei laiwure, ae Jeremiah hisü daisounou Babilon hi veo nou tave 
teidei hai nasü soushiwulai ae maikhe maitao alia hrikhaona khesü 
southawulai tea paowe tea noue.  
30Südonou chuo Mapao Enou Judah hi veo Jehoiakim hisü paowe, süolouzü 
nevei tounah ali-a panou David vei vedei hisü veo soupulai moe. Neletao vei 
thaiphao khesü panou hea teile hi teinghi nou phulai, ae khei teile hi panou 
vüra nou kou sholai. 
31Enou neye ae nevei tounah maitao, alia nevei peikho maitao hrülaiye sü 
puletao nou mahmo soukhai touyu donou tudee peilai. Enou paopi peiyu 
khesü nenou moa Jerusalem ae Judah hi maitao nou ngaophou peimore, 
südonou Enou paopi peiyu teitei sü neletao mai hrülai pei hi pove peilai.”  
32Süthaisü Enou lekhai touyu larü ali poloua avei larü rü-apeio Baruk hi peie, 
ae Enou paopeiyu teitei sü puhnou rüloure. Enou raichoki paopeia rükhai 
touyu larü süna bütoua puhnou rüpu loure.  

Jeremiah 37 

Zedekiah nou Jeremiah hinou Akho Souyu 

1Babilon hi veo Nebukhadnezzar nou Josiah nahpoutu Zedekiah panou 
Jehoiakim nahpoutu Jehoiakin thaosou Judah hi veo souloure. 
2Ana Zedekiah moa puhvei peikho maitao moyuma maikhe maitao nou ahi 
paopeiyu Mapao vei chipao sü mailia louche more.  
3Veo Zedekiah nou Shelemiah nahpoutu Jehukal, ae Maaseiah nahpoutu 
napao Zephaniah ye ahi seive tyahrü donou Etao RamaiMapao hinou veachi 
paopeio tea paoe.  
4Süphaki Eye hukhaki hi thoumo hie, südonou Enou lahdo soua maikhe mai 
hi takou takhe-a nou buhie.  
5Pharaoh veo vei reihmaitao nou Ejipt hinou tapare touyu ko hai choulouyu 
phaki, Jerusalem hi reih huloulai tea buyu Babilon maivei reihmaitao sü 
dakhai tare.  
6-7Süthaisü Israel maivei Ramai Mapao nou Zedekiah hi haibüa paopeio tea 
ahi paoe, “Ejipt maivei reihmaitao nou neye soukhare donou tapare, ana 
puletao hai lah ki hi dakhai ta-a bailai.  
8Süthaisü Babilon mainou dakhaive nuhdu hai nasü reih hulou poloua bailai 
ae meidei bailai.  
9Mapao Enou neletao hisü paopi peiwe, süolouzü Babilon mainou dakhai 
velai moe tea lah neletaoye lawuso, daiolouzü puletao hai dakhaive vuzülai.  
10Hakinou neletao nou Babilon reihmai hrülai jünou reih veiloure touyuma, 
zhizhu khaitoua puletao vei sahpao hinou dazüa buyu maitao nou tashuloua 
nuhdu hai nasü meidei laiwulai.”  

Jeremiah ye Nülouyu ae Hukhaki hi Thouyu 

11Ejipt maivei reihmaitao nou takouyu donou Babilon maivei reihmaitao sü 
Jerusalem hinou dakhai tare.  
12Südonou Enou Jerusalem sü thaokhaiwua avei kihikhamai vei navei khesü 
pore donou Benjamin teidei hi vetare.  

13Ana Enou Benjamin vei Robomü hi velouyu phaki, reihkhao soua buyu 
peikhomai ali Hananiah tyao, Shelemiah nahpoutu Irijah nou Eye nuchao 
loure ae haibüa paoe, “Ne hai Babilon mai hinou tutare!”  
14Enou chila peie, “Sükumoe, E Babilon mai hinou tuta moe.” Ana Irijah nou 
achi sü keipei moa Eye nüloua peikho maitao hi savere. 
15Puletao nou lekha sholoua Eye dapeio, ae rü-apeio Jonathan ki hinou 
bekhaio tea kharochi peire, daiolouzü puh ki hai hukhaki souwure. 
16Eye dei khevai hinou teithe taoli hai khaipeie.  
17Veo Zedekiah nou maiye seive Eye saloue, ae puhnou kheikhei soua puhvei 
ki hinou ahi noue, “Mapao hinou chipao ali-a buhage?” Enou chila peie, 
“Bue! Neye sü Babilon vei veo bah hi peiwulai.” 
18Süthaisü Enou Veo Zedekiah hi noue, “Enou ne hi moa nevei peikho maitao 
hi daimah souwua Eye hukhaki hi thouwe?  
19Babilon hi veo nou ne pei hi ae teidei hai hi soureih souloulai moe tea 
paoyu nevei rachipaola maitao sü daiki bue?  
20Oh Puo Veo, Enou paoyu sü keipeio ae Enou khoyu sü zhuvea nou aetou 
peio. Zhuvea Eye Jonathan vei ki hi seidakhai peiso. Sühi hoyu thaio, E thai-a 
bailai.”  
21Südonou Veo Zedekiah nou kharochi peia Eye veo vei ki hinou bekhaiwure. 
Nuhdu hi raokhao hamo koute, Eye teithe ali hinou raokhao ali peikoute-a 
Enou sühinou bue.  

Jeremiah 38 

Jeremiah ye Dzükhao Theyu Ali hi Thoukhaiyu 

1Mattan nahpoutu Shephatiah, Pashhur nahpoutu Gedaliah, Shelemiah 
nahpoutu Jukal, ae Malkhiah nahpoutu Pashhur nou maikhe mai hi 
Enou Mapao nou haibüa paowe tea paoyu sü chouloure, 

2“Maitaralia nuhdu hinou buyu mai sü soureih hinou moa houzüyu hinou 
moa sounou ashi hinou thai-a bailai. Ana Babilon mai hi tuho louyu maitao 
sü hriloulai; puletao vei hrirai hai khailu loulai.”  
3Mapaonou haibüa paowe tea Enou puletao hi paoe, “Enou nuhdu hai nasü 
Babilon mai hi peiwulai ae puletao nou nuhdu hai nasü poloulai.”  
4Süthaisü peikho maitao nou veo hisü taho haibüa paoe, “Mai haina hai 
southa molouzü shire, daiolouzü puhnou haibüa paopeiyu donou nuhdu hai 
hi buyu soureihmai hrülaiye khuh souha peire, ae nuhdu haina thaowua tayu 
mai hrülai hia raibütoua soupeire. Puhnou maikhe maiye soukhare donou 
temore, anou maikhe maiye soushi peia baire.”  
5Veo Zedekiah nou chila peie, “Puh sü neletao bah hi bua baie, Enou halia 
neletaoye nulai moe.”  
6Südonou puletao nou Eye poloua peikho maitao nou vejüa buyu Veo 
nahpoutu Malkiah vei dzükhao hi rai nou khiloua laithou khaiwure. Dzükhao 
hisü dzü ha-e, ana konai khaiko bua baie, ae Esü konai hinou leitare.  
7Jüthou jülakhai toua veo vei ki hinou vah soua buyu Ethiopia puona 
Ebedmelek nou Eye dzükhao hi laithouwure touyu ko hai chouloure, süphaki 
veo hai Benjamin vei Rokhubomü hinou chikhai-a nou bue. 
8Südonou Ebedmelek nou veo hisü taho haibüa paoe,  
9“Oh puo veo, maikhe mainou rachipaolawo Jeremiah ye dzükhao hi 
laithouyu sü kaomoe, puh sü thai-a bailai, daiolouzü nuhdu hisü raokhao 
hazei toure.”  
10Süthaisü veo nou Ebedmelek ye mai asü saloua Eye thaimo jünou dzükhao 
hinou popalo tea kharochi peie.  
11Südonou Ebedmelek nou maitao sü saloua veo vei nakhaiyu kide hinou 
sabanü shiyu khesü poloua rai hi khiloua ahi laithou peie.  
12Puhnou sah shiyu nanou abaokao kohi khailo, sükulouzü rai nou Eye 
zhiwulai moe tea paopeie. Enou sübüa souloue,  

13ae puletao nou Eye dzükhao hinou paipa peie. Süthaisü Eye reihkhao 
maivei hukhaki hi khaipeie.  

Zedekiah nou Jeremiah vei Paodou-apei Khoyu 

14Veo Zedekiah nou haithai-a vuli Eye sapoa ve Rathoki hi talouyu bomü 
asüna hinou haibüa paoe, “Enou ne hi hali noulai, ae chechetou tea ahi 
paopeio.”  
15Enou chila peie, “Enou ne hi checheyu chi paopei louzü, nenou Eye southa 
bailai, ae Enou ne hi paodou peiyuma süsü nenou popeilai moe.”  
16Süthaisü Veo Zedekiah nou kheikhei soua ahi haibüa chaachou soua paoe, 
“Etaoye hrirai peiyu Ramai, hriyu Ramai zhih hinou chaachou soua paowe, 
süolouzü Enou neye southa khaitoulai moe, moa neye southa nüa buyu 
maitao bah hi thou peilai moe.”  
17Süthaisü Israel maivei Ramai, Khoukhoulai Mapao nou haibüa paowe tea 
Enou Zedekiah hi paoe, “Nenou Babilon veo vei peikho maitao phi hi veloure 
toulouzü, nevei hrirai hai vupa loulai, ae nuhdu hai nasü meidei hawulai 
moe, ne alia nevei kihikha maitao vei hrirai hai vupa loulai.  
18Ana nenou Babilon maivei phi hi velou more toulouzü, nuhdu hai nasü 
Babilon mai bah hi peithouwulai, ae puletao nou hai nasü meideiwulai, alia 
ne sü turei paloulai moe.”  
19Ana Veo Zedekiah nou haibüa chila peie, “Babilon mai hi tuho buyu Jihudi 
maitaoye Enou ngaopi-e, Eye puletao vei bah hi thoupeiwua panou souvea 
shulai.”  
20Enou paoe, “Neye puletao vei bah hi thou peilai moe. Enou ne hiMapao vei 
chipao sü züloua baio tea khonüwe, sükulouzü hateitei nou vei-a bailai, ae 
nevei hrirai sü vupa loulai.  
21Ana nenou süsü souba louzü Mapao nou ahi haibüa zho kounou ngaopei 
khaitoue.  
22Zho kounou Judah hinou buyu naotumai hrülaiye veo vei ki hinou Babilon 
maivei peikho maitao nou süthaisa-a tapayu sü Enou ngaoe. Puletao nou ta-a 

lukhu haibüa nou paoe: ‘Veo vei louche kayu samaitao nou puhye sü 
süthaimah peiwure, ae puletao nou puh jünou veiloure. Chuo puhvei phi sü 
konai hinou füloure, puhvei samaitao sü puhye thaowua tare.’ ”  
23Süthaisü Enou haibüa paopu peie, “Nevei naotu maitao ae nahmai hrülaiye 
sü Babilon hi nüpoa tawulai, ae ne sü tureipa loulai moe. Neye sü hukhamai 
soua Babilon hi veo nou nüpoa talai, alia nuhdu hai nasü meidei laiwulai.”  
24Süthaisü Zedekiah nou ahi chila peie, “Ahai nou chi phayu haisü panou 
mailia süso, ae sükulouzü ne sü kaozhou ashi daolai moe. 
25Enou neye chi phayu sü peikho maitao nou chouloure toulouzü, puletao 
nou ne hi ve daichi paowe tea noulai. Nenou veo hi paoyu veishi sü Etao hi 
pao louzü Etao nou neye southalai moe tea puletao nou paolai.  
26Nenou ahi hukhaki hi seiho panou thaiso tea kho-a baie tea puletao hi pao-
a baio.”  
27Süthaisü peikho maitao nou ahi tave chi noue, ae Enou puletao hisü veo 
nou paoyu bütoua paopeie. Puletao nou halia soulou shire, daiolouzü veo 
ahai nou chi phayu sü mailia choumoe.  
28Ae Eye Jerusalem nuhdu polouyu teithe hi koute hukhaki hi khaipeie.  

Jeremiah 39 

Jerusalem Kaodutayu 

1Zedekiah nou Judah hi vekou louyu po akü vei khouh kirou navasü Babilon 
hi Veo Nebukhadnezzar nou puhvei reihmai hrülaiye saloua Jerusalem hi reih 
huloure.  
2Zedekiah nou veo soulouyu po kiali, khouh adai vei teithe akü zhou nuhdu 
vei kivo sü souphe soupho laiwure.  
3(Jerusalem polouyu thai, Babilon veo vei peikhomai hrülai nou talou 
Rokhubomü Toutsü hinou buloure. Mai sütao sü: Nergal Sarezer, Samgar 
Nebo, Sarsekim, Nergal Sarezer, ae Babilon hi veo vei peikhomai kukhe 
noupu buloure.)  

4Veo Zedekiah ae puhvei reihmaitao nou vepa-a buyu khesü zhingaolou 
khaie, puletao nou tupa loure donou puletao nou veo vei kipei, kivo ahai 
kohinou robomü buyu nahinou tupaloua Jeriko Deikho hilova tutare.  
5Ana Babilon vei reihmai nou puletaoye thaihukou Jeriko deikho hinou 
Zedekiah ye nüloure. Süthaisü puletao nou puhye Veo Nebukhadnezzar hi 
savere, süphaki puh hai Hamath maivei teidei, Riblah nuhdu hinou bue, ae 
puh pei hi Nebukhadnezzar nou haibülai touyu chidei soupeie.  
6Babilon hi veo nou Zedekiah nahpoutu maitaoye Riblah hinou puhvei 
nghoujü nou southa peie, ae Judah vei peikho maitao-a southawure.  
7Süthaisü puhnou Zedekiah nghithou sü reila paloua puhye hurai nou 
phuloua Babilon hi nüpoa tare.  
8Babilon mainou veo vei ki ae maikhe maitao vei ki khesü meidei laiwure alia 
Jerusalem vei kivo sü daphe daphore.  
9Süthaisü reihmai peikhowo Nebuzaradan nou nuhdu hinou shokhaitoua 
buyu maitao ae puh hi tuveyu maitaoye hukhamai soua Babilon hi nüpoa 
tare.  
10Puhnou Judah teidei hi touha kayu maitao, ki-lu haliro hayu maitao bah hi 
Judah teidei sü thaodai khaipeie.  

Jeremiah ye Phapeiyu 

11Ana Veo Nebukhadnezzar nou reihmai peikhowo Nebuzaradan hi haibüa 
kharochi peie:  
12“Taho Jeremiah ye phoulo ae puhye zhutou toupeio. Puhye souveaso, ana 
puhnou jüpayu teitei sü puh hi soupeio.” 
13Südonou Nebuzaradan, Rabsari hi Nebushazban, Rabmag hinou Nergal-
sharezer, ae Babilon veo vei peikho maitao nou 
14Eye reihkhao maivei hukhaki hinou sapa peie. Puletao nou Shaphan tyao, 
Ahikam nahpoutu Gedaliah ye panou Eye kikoa zhupeire donou soupeie. 
Südonou Enou maikhe maitaoye koa bue.  

Ebedmelek donou Areih buyu 

15Enou veo vei reihkhao maivei hukhaki hinou buyu teile hinouMapao nou 
ahi 
16taho Ethiopia puona Ebedmelek hisü Israel maivei Ramai, 
Khoukhoulai Mapao nou haibüa paowe tea paopeio, “Enou soulai tea paokhai 
touyu bütoua Enou soupeilai, Enou nuhdu haina hisü vasayu moanou 
veahoyu ae kanghiyu sünou pove peilai, ae haitao vepayu sü nenou ngaolai.  
17Ana Mapao Enou neye vupa peilai, ae neye nenou ngaopiyu maitao bah hi 
thoupeilai moe.  
18Enou neye panou kaozhou ashi daolai moe, ae neye panou southalai moe. 
Nenou Eye loucheyu vanou ne sü tureipa loulai. Haisü Mapao Enou paowe.”  

Jeremiah 40 

Jeremiah nou Gedaliah ye Koa Buyu 

1Reihmai peikhowo Nebuzaradan nou Eye hukhaki hinou phapeiyu thai, 
Mapao nou Eye Ramah hinou ve cha-e. Eye Jerusalem ae Judah hinou nüpoa 
Babilon hi tayu maitaoye koa hurai nou phuloua sata-e.  
2Reihmai peikhowo nou Eye kuloua haibüa paoe, “Neletao vei 
RamaiMapao nou teidei hai nasü souhawure donou paopi peie,  
3ae chuo puhnou paokhai touyu büa soupeire. Neletao hi haibüa vepayu sü 
daivanoue toulouzü neletao nou Mapao chi zümoa mah souyu donoue. 
4Chuo Enou ne bah phukhai touyu hurai nasü phapeilai ae neye panou lahdo 
souloulai. Nenou Eye koa Babilon hi tanü louzü ta-a bailai, Enou neye 
zhupeilai. Ana nenou tanümo louzü tamoa bailai. Nenou bunüyu teidei tarali 
hia ne jüpasou taho bua bailai.”  
5Enou puh hi chila lia peimo khaie, Nebuzaradan nou haibüa paoe, “Babilon 
hi veo nou Judah teidei panou khore donou dopeikhai touyu Shaphan tyao, 
Ahikam nahpoutu Gedaliah hi dakhai tawo. Nenou puhye koa buwo, ae nevei 
maitaoye koa hrüo, moyuma nenou tanüyu buh tarali hia ta-a bailai.” 
Süthaisü puhnou Eye sapeina ali peie ae touso daotuli peia panou Eye tare.  

6Süthaisü Enou Mizpah hinou Ahikam nahpoutu Gedaliah hi taho teidei 
hinou shokhai toua buyu maitaoye koa bure donou tare.  

Judah Teidei Khowo Gedaliah 
(2 Vem 25.22-24) 

7Vakou nou tutsüa Babilon mai hi peithou moyu reihmai peikhoyu ae reihmai 
kamai-a buhie. Babilon hi veo nou Ahikam nahpoutu Gedaliah ye panou 
teidei khore donou dopeiwure, ae Babilon hi hukhamai soua nüpoa tamoyu 
touha kayu maitaoye puh bah thoupeiwure touyu chouloure.  
8Südonou Nethaniah nahpoutu Ishmael, Kareah nahpoutu Johanan, 
Tanhumeth nahpoutu Seraiah, Netophath hinou Ephai nahpoutu maitao, alia 
Maakah hinou Jezaniah nou puletao vei maitaoye saloua Gedaliah nou buyu 
Mizpah nuhdu hisü ve-e. 
9Gedaliah nou puletao hi paoe, “Enou neletao hisü cheche-a paowe, süolouzü 
Babilon maiye ngaopiso. Teidei hai hinou hrüa Babilon veo vei kuvah sü soua 
bulouzü, neletao hi kaozhou ashi ali-a vedaolai moe. 
10Enou Mizpah hinou bua neletao thaosou Babilon mainou veyu phaki laloua 
bailai. Ana neletao nou buyu teidei hinou darkhadzü, rashi, ae oliv theadzü 
khesü pojüa nou hrülo.”  
11Sübüa Moab hinou buyu Jihudimai, Ammon mai, Edom ae teidei kukhe 
hinou hrüyu Jihudimai hrülai nou chouloure, sülouzü Babilon hi veo nou 
Judah hi mai daotuli hai shopei khaitoue ae puletaoye panou khore donou 
Shaphan nahpoutu Gedaliah ye dothou peiwure touyu sü chouloure.  
12Südonou puletao nou puletao vei buh sü thaowua Judah hi veloure. Puletao 
nou Gedaliah nou buyu Mizpah hisü vere, ae puletao nou darkhazhaoh ae 
rashi sü alao sou pojü loure.  

Gedaliah ye Southayu 
(2 Vem 25.25-26) 

13-14Süthaisü Kareah nahpoutu Johanan ae vakou nou laiyu reihmai peikho 
maitao nou Mizpah hi velou Gedaliah hi haibüa paoe, “Ammon maivei veo 

Baalis nou Nethaniah nahpoutu Ishmael ye seive neyesouthalai touyu ne 
sümovu?” Ana Gedaliah nou puletao vei chi sü louche more.  
15Süthaisü Johanan nou Gedaliah hi kheikhei sou haibüa paoe, “Nethaniah 
nahpoutu Ishmael ye Enou taho southa peilai, sükulouzü thaonou puhye 
southare touyu hai mailia süloulai moe. Daisounou puhye panou neye sü 
southawulai? Haibüyu thaio ne hinou vejüa buyu Jihudimai sü porarou ta-a 
bailai, ae Judah hi shokhaitoua buyu maitao sü veaho-a bailai.”  
16Ana Gedaliah nou Johanan hi haibüa chila peie, “Sükuso! Nenou Ishmael 
vanou paoyu sü cheche moe!”  

Jeremiah 41 

1Po süna vei khouh akü zhou veo vei kihimai soua buyu veo vei peikhowo 
Elishama tyao, Nethaniah nahpoutu Ishmael nou mai kukhe kirou saloua 
Gedaliah ye daore donou Mizpah hisü ve-e. Puletao nou koa hatou zho-a 
buyu hinou,  
2Nethaniel nahpoutu Ishmael ae puhnou sapoa laiyu mai kirou taonou 
khoche paipaloua Gedaliah ye daothawure.  
3Ishmael nou Mizpah hinou Gedaliah ye koa sabuyu Jihudimai kukhetao ae 
Babilon maivei reihmaitao-a southawure.  
4Thainesho shona, Gedaliah ye southare touyu mailia sümoa bukinou 
5Shekem, Shiloh ae Samaria hinou mai raicha sü puletao vei mümai saiwua, 
sabanü paipha sasaloua ae puletao vei vasou sü zhime soupaloua Rathoki hi 
posheela peilai tea thoudzü vei posheelana ae poukai nüvei khesü poa veloue.  
6Ishmael nou puletaoye daolai tea Mizpah hinou kra-a tapa-e. Puhnou 
puletao hi takou haibüa paoe, “Zhuvea nou talou Gedaliah ye zhukhaio.”  
7Puletao nou nuhdu khevai talou louyu thai, Ishmael ae puhvei maitao nou 
puletaoye sü southawure, ae puletao vei thaiphao sü dzükhao hi laithouwure.  

8Ana puletao hrohinou mai kirou linou Ishmael hi paoe, “Etaoye zhuvea nou 
southa peiso! Etao nou dou hinou southou, süthou, oliv theadzü ae laivoudzü 
poku khaitoue.” Südonou puhnou puletaoye southa more.  
9Ishmael nou southa khaitouyu maitao vei thaiphao laithouyu dzükhao nasü 
dusho-e. Sünasü Israel hi Veo Baasha nou reih hulouyu phaki Veo Asa nou 
hekhai toue. Ishmael nou dzükhao nasü thaiphao nou thouphou peie.  
10Süthaisü Ishmael nou Mizpah hinou buyu mai hrülai, veo vei nahnaotu 
maitao, ae reihmai peikhowo Nebuzaradan nou Gedaliah bah hi kiko peio tea 
khaidai peiyu maitaoye sü hukhamai soua nüpoa Ammon maivei teidei hilo 
sapoa nou tare.  
11Ana Ishmael nou haibüa vah ashi souyu sü Kareah nahpoutu Johanan ae 
puhye koa buyu reihmai peikho maitao nou choulouyu phaki,  
12puletao nou puletao vei mai hrülaiye saloua Ishmael pei hi soureih soure 
donou tare. Puletao nou puhye Gibeon hi buyu dzükhao dushoyu na hinou 
thaingou loue.  
13Ishmael nou nüpoa tayu hukha maitao nou Johanan ae puh nou salaiyu 
maitaoye zhingao louyu phaki, puletao hai lesa shore,  
14ae puletao nou puh hisü tupoa nou koure. 
15Ana Nethaniel nahpoutu Ishmael ae puhvei mai acha taosü Johanan hinou 
tureipa loua nou Ammon maivei teidei hilo tuta loure.  
16Süthaisü Johanan ae puhye koa laiyu reihmai peikho maitao nou Mizpah 
hinou Ishmael nou Gedaliah ye southawua nüpoa tayu mai hrülai — 
reihmaitao, naotu maitao, nahmaitao, ae jüthou lakhai touyu maitao sü 
saloure.  
17-18Puletao nou Babilon maiye ngaopi loure, daiolouzü Babilon hi veo nou 
Judah teidei panou khore donou dopakhai touyu Gedaliah ye southare. 
Südonou puletao nou Babilon mai hinou tuvaita loure donou Ejipt hi hotare. 
Puletao nou Bethlehem nghia buyu Kimham touyu buh hinou ve chao-e.  

Jeremiah 42 

Maikhe mainou Jeremiah hi Puletaoye donou Veachi Paopeio tea Khoyu 

1Süthaisü soureih souyu hi süthai-apei mai hrülai, Kareah nahpoutu Johanan, 
Hoshaiah nahpoutu Azariah ae mai hrülai nou ahi tave 
2haibüa nou paoe, “Etao nou zhuvea nou khoyu nasü soupeio! Etao 
Ramai Mapao hi Etaoye panou hriloure donou veachi paokha peio. Nenou 
ngaowe, süolouzü raichokio Etao hai mai taoli bue, ana chuo mai daotu 
likhei bua baire.  
3Etao vei ludu panou ngaopeire donou ae daisoulai touyu paopeire donou 
Etao Ramai Mapao hi veachi paopeio.”  
4Enou haibüa chila peie, “Neletao nou khoyu thaifüa Enou Etao 
Ramai Mapao hi veachi paopeilai, ae puhnou paoyu veishi sü Enou pokukhai 
timoa neletao hi paongao peilai.”  
5Süthaisü puletao nou ahi paoe, “Etao Ramai Mapao nou ne hi Etaoye donou 
paopeiyu sü Etao nou soumo louzü Mapao sü panou Etao pei hi checheyu ae 
louchelou veiyu shaki sü soulo.  
6Veiyuma moa shiyuma, Etao nou neye veachi paopeio tea khoyu Etao vei 
Ramai Mapao chi sü Etao nou zülai. Puh chi zü louyu thaio, hai veishi nou 
vei-a bailai.”  

Mapao nou Jeremiah vei Veachi Kei peiyu 

7Teithe kirou thaisü Mapao nou Eye kea-e;  
8südonou Enou Kareah nahpoutu Johanan, puhye salaiyu reihmai peikhotao, 
ae mai kukhe taoye kupove jüloua 
9puletao hi paoe, “Neletao nou Eye seiho panou veachi paoyu Israel maivei 
Ramai Mapao nou haibüa paowe,  
10‘Neletao nou teidei hai hi hrüa bunü louzü, Enou neletaoye soushu peilai, 
soushi peilai moe; Enou neletaoye shothou peilai, pailai peilai moe. Enou 
teidei haina hi hakayu ae veahoyu pove peiyu vanou E-a levea shore. 

11Südonou chuo Babilon hi veo ye ngaopi puso. Enou neletaoye koa bupeilai, 
ae Enou neletaoye puh bah hinou vupa peilai.  
12Daiolouzü maiye zhuvea süyu nasü E-e, Enou puhye panou neletaoye 
zhuvea peia neletaoye panou lahvei ki hi dakhaive loulai. Haisü Mapao Enou 
paowe.’  
13-15“Ana Judah thaokhaiwua tayu neletao nou neletao Ramai Mapaochi 
züba-a teidei hai hi bulai moe tea paoso. Neletao haibüa paoso, ‘Moe, Etao 
nou soureih hayu buh, moa soureih souyu pai chou moyu buh, moyuma 
houzü moyu Ejipt maivei teidei hi hota-a bailai.’ Neletao nou haibüa 
paolouzü, Khoukhoulai Mapao, Israel maivei Ramai nou haibüa paoe, 
‘Neletao nou Ejipt maivei teidei hi ho hrüta-a bailai toulouzü,  
16neletao nou ngaopia buyu soureih, ae neletao nou piyu touha soha sünou 
neletaoye thaifü talai, ae neletao hai Ejipt hinou thai-a bailai.  
17Ejipt hi ho hrüa bailai touyu mai hrülai sü soureih hinou, moa touha 
sohayu hinou moa sounou ashi hinou thaikhai-a bailai. Enou hashi seive 
peilaiyu hai hinou maili koute-a tureipa loulai moe.’  
18“Israel maivei Ramai Mapao nou paoe, ‘Enou avei lekha rarou hai 
Jerusalem maitao hi lapa peiyu büa neletao nou Ejipt hi hota louzü, Enou 
neletao hia lapa peilai. Neletaoye sü ngaora sholai; maikhe mainou neletaoye 
ngaoposhu neletao vei zhih hai chaa soua polai, ae neletaoye konü peilai. 
Neletao nou teidei hai nasü ngaopu loulai moe.’ ”  
19Enou süthai-a haibüa paopue, “Judah teidei thaokhaiwua tayu maitao 
hisü Mapao nou Ejipt hi taso tea paowe. Zhou teithe Enou neletao hi paopi 
peiyu sü sütou toulo,  
20süolouzü neletao nou talai touyu sü thainüa nou ta-a baie. Neletao nou Eye 
Etao Ramai Mapaohinou veachi paopeio tea kho-e, ae puhnou kharochi peiyu 
veishi sü neletao nou soulai tea paohkhaitoue.  
21Etao Ramai Mapao nou Eye seive neletao hi paopeiyu khesü chuo neletao 
nou zübare.  

22Südonou chuo neletao haisü licholo: neletao nou taho hrünüa buyu teidei 
hinou neletao hai soureih moa houzüyu hinou moa sounou ashi hinou thai-a 
bailai.”  

Jeremiah 43 

Jeremiah ye Ejipt hi Satayu 

1Mapao nou Eye seive maikhe mai hi paopeio touyu chipaotao sü paopei 
cheyu thaibü,  
2Hoshaiah nahpoutu Azariah, Kareah nahpoutu Johanan ae rochiyu maitao 
nou ahi haibüa paoe, “Ne da-a nou pao-a baie. Etao Ramai Mapao nou Etaoye 
Ejipt hi taho hrüso tea neye seive paopei moe.  
3Ana Neriah nahpoutu Baruk nou Etaoye ngaobayu hinou neye panou haibüa 
paopeia baie, sükure toulouzü Babilon mai bah hi Etaoye thoupeiwua panou 
southawulai moyuma Babilon hi panou nüpoa tare donou soua baie.”  
4Südonou Johanan moa reihmai peikhoyu maitao alia maikhe maitao nou 
Judah hi bua baio tea Mapaonou paoyu chi sü zübare.  
5Süthaisü Kareah nahpoutu Johanan, ae reihmai peikhoyu maitao nou Judah 
thaokhaiwua tapayu maitao ae teidei kukhe hinou dakhai veyu mai hrülai:  
6poutumai, naotumai, veo vei nah naotumai hrülaiye sü saloua Ejipt hi 
hotare. Reihmai peikhowo Nebuzaradan nou Gedaliah ye panou kiko peire 
donou shokhai peiyu maitao, Baruk alia Eye noupu puletao nou saloua Ejipt 
hi hotare. 
7Puletao nou Mapao vei kharochi zümoa dousho-a buyu Ejipt maivei 
Tahpanhes nuhdu hi tare.  
8Süthaisü Mapao nou ahi haibüa paoe,  
9“Chuh dushoyu ali poloua Tahpanhes nuhdu hinou Pharaoh vei veoki hi 
talouyu ludu hinou daovu peio, ae nenou soua buyu nasü panou Israel maiye 
zhingaolo. 



1792 

 

 
   Sheeyu Baibel 

© 2009, Bible Society of India. 
 

 
 

 

10Süthaisü Israel maivei Ramai Mapao Enou avei kilai Babilon hi Veo 
Nebukhadnezzar ye buh hai hi save peilai, alia nenou daovu khaitouyu chuh 
haina phao hinou puhvei vebuh sü soushulai tea puletao hi paopeio.  
11Nebukhadnezzar nou Ejipt hi soureih hulou poloulai, ae rahta rahvu hinou 
thaire maitao sü rahta rahvu hinou thailai, hukhamai soua nüpoa tazü maitao 
sü nüpoa talai, ae soureih hinou thai züa buyu maitao sü soureih hinou 
thailai.  
12Enou Ejipt teidei hi rathoki buyu taosü meideiwulai, ae Babilon hi veo nou 
puletao vei rahtao sü kamai-a meideilai ae kamai-a puhnou potawulai. 
Zhaokhomai ali nou puhvei soumaisah sü sousheesha touyu büa Babilon hi 
veo nou Ejipt maivei teidei sü sousheesha toupeilai, ae puhnou veiloua talai. 
13Puhnou Ejipt teidei hi Heliopolis nuhdu hinou veisho-a shukhai touyu chuh 
khesü soushi peilai ae Ejipt maivei rathoki khesü meidei laiwulai.”  

Jeremiah 44 

Ejipt hi buyu Israel Maitao donou Mapao vei Chipao 

1Mapao nou ahi Ejipt maivei Migdol nuhdu, Tahpenhes, Memphis ae teidei 
khelova (Pathros) nou buyu nuhdutao hinou hrüyu Jihudimai vanou haibüa 
paoe.  
2Khoukhoulai Mapao, Israel maivei Ramai nou paoe, “Enou Jerusalem alia 
Judah vei nuhdu kukhetao soushi khaitouyu teitei sü neletao ngaore. 
Chukoute-a sütao sü shi-a nou buhie, ae mai linoua sütao hisü hrümo hie.  
3Daiolouzü puletao nou vah ashi sü soure ae avei lekha soupa peire. Puletao 
nou moa puletao vei puopaoh maitao nou tho moyu rah kukhe hi puletao nou 
posheela peire ae puletao vei kuvah sü soutare.  
4Enou tobai soumoa neletao hi avei kilai rachipaola maitaoye seive Enou 
ngaorayu vah haso soupfüso tea paopeie.  
5Ana neletao nou süsü keipei bare, ae neletao nou rah kukhe hi posheela peia 
vah ashi soupfüyu khesü thaobare.  

6Südonou Enou avei lekha rarou nasü Judah vei nuhdutao hi ae Jerusalem 
vei duvatao hisü lakou peie, ae sütao sü meideilai peie. Sütao sü soushiloua 
khaiwure ae zhou koute ngaopi shopoa nou buhie.  
7“Südonou Khoukhoulai Mapao, Israel maivei Ramai Enou neletao hisü 
nouwe, süolouzü neletao daisounou haibüa hashi khesü soupfü peia lah 
neletao hi hakayu ae Judah teidei hinou buyu naotu poutu, ae nahmaitao 
tousü panou lahvei teidei thaowua tawe?  
8Daisounou neletao nou ve hrüa buyu Ejipt teidei hai hinou rah kukheye 
posheela peia bashara khesü tho-a avei lekha soupa peiwe? Neletao lah 
neletaoye soushi loulai ae deiphao hi tyahrü hrülaiye panou neletaoye 
ngaora-a neletao vei zhih sü panou chaa soua pore donou vah ashi hai khesü 
soupfüvu?  
9Neletao vei puopaoh, Judah hi vemaitao ae vemai pfütao, neletao alia 
neletao vei maipfü nahmaitao nou Judah nuhdutao hinou ae Jerusalem vei 
duvatao hinou vah ashi soupfü khaitouyu khesü neletao nou ngairevu?  
10Zhou koute neletao nou tainou soua hrüloumo hie. Neletao nou Eye 
tsükhou moe, moyuma Enou neletao vei puopaoh maitao hi peikhai touyu 
chikha thaifüa hrülou moe.  
11“Südonou chuo Khoukhoulai Mapao, Israel maivei Ramai Enou Judah veishi 
sü souhare donou azhu sü neletao hi pfüa nou reivelai. 
12Shokhai toua buyu Judah maitao, Ejipt hinou taho hrüa bailai tea lela 
khaitouyu maitaoye souhakhai toumo koute Enou puletaoye zhulai. Taidu 
sümoa puletao mai hrülai sü Ejipt hinou souhawulai; puletaoye sü soureih 
hinou moa touha sohayu hinou pa thailai. Puletaoye maikhe mai panou 
ngaora shoyu soupeilai, ae maikhe mai panou puletaoye konüa puletao vei 
zhih sü chaa soua polai.  
13Enou Jerusalem ye soureih, touha sohayu ae sounou ashi sünou tudee peiyu 
büa Ejipt hi taho hrütayu maitaoye sü tudee peilai.  

14Shokhai toua buyu Judah maitao, Ejipt hi taho hrütayu mailia panou turei 
paloua hrilai moe. Puletao mai ali koutea puletao nou jüpa-a buyu Judah hisü 
dakhai veloulai moe, shetumai daotu likhei dakhai veloua bailai.”  
15Süthaisü puletao chapfü maitao nou rah kukhe hi posheela peiyu süa buyu 
poutu mai hrülai, ae sühinou la-a buyu naotumai hrülai, alia Ejipt vei teidei 
khelova nou hrüa buyu Israel mai hrülai nou ahi haibüa paoe,  
16“Ne nou Mapao vei zhih hinou Etao hi paoyu chipao khesü Etao nou kei 
peilai moe.  
17Etao nou soulai tea paokhai touyu veishi sü Etao nou soupfüa bailai. Etao 
vei rahpfüpai, Rakiva Vepfüpai hisü Etao vei puopaoh maitao, vemaitao ae 
süthai-apei maitao nou Judah nuhdutao hinou ae Jerusalem hinou soupfüyu 
büa Etao nou poukai nüvei sü meidei peilai, ae puh hi zhaoh nghoupeilai. 
Sübüa soupfüa buyu teile hio Etao hai touso hamoe, ae haveishi hinou 
veahoyu daomoa kaozhou vei-a bubaie.  
18Ana Etao nou Rakiva Vepfüpai hi posheela sü peimo khaie, ae zhaoh 
nghoupei mokhaie, Etao sü veaho tare, ae Etao vei maitao hai soureih hinou 
thaitare alia touha soha tare.”  
19Naotu maitao nou paopue, “Etao nou raokhao hai Rakiva Rahpfüpai zhurai 
hinou khaoyu, honapai hi poukai nüvei meidei peiyu, ae zhaoh nghou peiyu 
khesü Etao vei maipuo maitao-a aetou baie.”  
20Süthaisü haibüa ahi chila peiyu naotu poutumai hrülai hi Enou paoe,  
21“Neletao nou, neletao vei vemaitao ae süthai-apei maitao nou Judah 
nuhdutao hinou ae Jerusalem duvatao hinou poukai nüvei meideia posheela 
peiyu khesü Mapao nou sümoe, moyuma puhnou sükhesü ngaire tea neletao 
nou tsüchowu?  
22Neletao nou vah ashi ae ngaorayu vah souyu khesü Mapao nou healou hore, 
südonou zhou teithe hai neletao vei teidei sü soushi khaiwua panou mai liro 
hrümore, para tare, ae chaa ngaoyu teidei ali soutare.  

23Neletao hi haibüa veahoyu veyu khesü neletao nou rah kukhe hi poukai 
nüvei meidei peiaMapao nou neletao hi chikha peiyu khesü zümoyu vanou 
vepawe.”  
24-25Enou Ejipt teidei hi ho hrütayu Judah maitao, matsü soua naotu maitao 
hi Israel maivei Ramai Mapao nou paoyu chipao khesü paopeie, “Neletao ae 
neletao vei maipfü maitao noupu Rakiva Rapfüpai ye poukai nüvei meidei 
peilai ae zhaoh nghou peilai tea honapai hi chaachou soua paohwure. Süsü 
veishore, neletao nou paohkhai touyu thaifüa soupeio!  
26Ana Mapao Enou Ejipt hinou hrüyu Israel maitao hi khouko bushoyu avei 
zhih hinou chaachou soukhai touyu nasü keilo: neletaoye panou azhih kua 
haibüa chaachou sü soupukhai toulai moe: ‘Hriyu Ramai Mapao zhih hinou 
chaachou souwe!’  
27Enou neletaoye panou savapa moa haka tare donou zhua bulai. Neletao hai 
hakata khaimo koute neletaoye panou soureih hinou moa sounou ashi hinou 
thaikhai toulai.  
28Ana mai daotuli hai athai hinou tureipa loulai, ae puletaoye panou Ejipt 
hinou Judah hi dakhaive loulai. Süthaisü shokhai toua buyu maitao nou 
thaovei chipao nou cheche-e, neletao vei nouho moa avei chipao nou cheche-
e touyu sü süloulai.  
29Mapao Enou neletaoye teidei hai hinou tudee peilai ae kanghi tayu sü 
neletao hi pove peilai tea Enou paohkhai touyu sü cheche-a vepare touyu 
shee sü neletao hi peilai.  
30Enou Judah hi Veo Zedekiah ye puhnou ngaoba-a puhye southalai tea 
phouyu Babilon hi Veo Nebukhadnezzar bah hi thoupeiyu büa Ejipt hi Veo 
Hophra ye puhye southa nüa phouyu ngaoba maitao bah hi thoupeiwulai.”  

Jeremiah 45 

Baruk hi Ramai nou Paohpeiyu 

1Judah hi veo Josiah nahpoutu Jehoiakim nou vekou louyu po adai kou, 
Enou paopeiyu chipao khesü Baruk nou rükhai loure. Enou puh hi haibüa 
paoe:  
2“Oh Baruk, Israel maivei Ramai Mapao nou haibüa paowe:  
3Nenou haibüa paopeio, ‘Oh E sü daizhou koute veade sarou! Daiolouzü Enou 
soua buyu pei hinou Mapao nou veahoyu sü thoupu peie. E sü veaho shoa 
nou lüpoa nou bure, ae soyu halia ngaomore!’  
4“Ana Mapao Enou soukhai touyu khesü daphe dapho laiwulai, ae Enou 
shothou khaitouyu khesü paipa laiwulai. Enou haisü deiphao veishi hi 
soupeilai.  
5Nenou veiloure ludu sü phoua laivu? Süsü phouso; daiolouzü Enou 
deiphaomai hrülai hi hakayu sü pove peilai, ana nenou tayu buh tarali hia 
neye panou thaimoa tureipa loulai. Haisü MapaoEnou paowe.”  

Jeremiah 46 

Ejipt mainou Karkhemish hinou Pahshiyu 

1Tyahrütao vanou Mapao nou ahi paoe,  
2raikai nasoua Ejipt mai vanou paoe, süolouzü Judah hi veo Josiah nahpoutu 
Jehoiakim nou vekou louyu po adai kousü, Babilon hi Veo Nebukhadnezzar 
nou Ejipt hi Veo Neko vei reihmaitao ye Euphratis reipe hinou buyu 
Karkhemish hinou reih veilouyu vanou haibüa paoe:  
3“Ejipt hi reihmai peikhotao nou sha-e, ‘Neletao vei reihna tulou ae reihbu hi 
talou khaio!  
4Rhei khesü na toupeio! Oh rheipfüyu maitao sü tapalo! Neletao vei peirü sü 
pfülo, neletao vei heung sü hei thailo! Neletao vei reihna sü pfülo!’  
5“Ana Enou daie ngaowe?” tea Mapao nou noue. “Puletao hai ngaopi shopoa 
nou tudakhai tare. Puletao vei reihmaitao sü pah shire; puletao sü ngaopi 
shopoa tuvei lousüyu koute tupoa nou tare ae puletao nou thailova reida 
khaive zhumore.  

6Tuvei shoyu maitao-a tupalou more; reihmaitao-a turei palou more. Reilova 
sü Euphratis rei nou buloure, puletao sü phi süloua kaodu tare.  
7Nail rei büa lashuyuna ae reipe veishi dzü dupayu büa buyu nasü thaoge?  
8Nail rei büa lashuyu, ae dzüdu büa reipe teitei dzü payu nasü Ejipt-e. Ejipt 
nou paoe, ‘Enou dusopa deiphao veishi holoulai; Enou nuhdutao ae sühinou 
hrüa buyu maiye sü souhawulai.  
9Kharochi peiwua panou rhei khesü takhaio, ae rheiluki khesü panou luta 
khaio! Soureih maitaoye seita khaio: Ethiopia ae rüh pfüveiyu Libya maitao, 
ae voulou poveiyu Lidia maitao sü seita khaio.’ ”  
10Zhou teithe hai Khoukhoulai Ramai Mapao vei teithe-e: zhou teithe puhnou 
khüngu phouloulai; zhou puhnou puhye ngaobayu maitaoye tudee peilai. 
Zhou teithe puhvei khoche sü rukhamo koute toulai, ae puletao vei zhe sü 
reikhamo koute kelai. Zhou teithe Ramai Mapao nou reilova buyu Euphratis 
reipe hinou posheela peilai.  
11Oh Ejipt hi maitaore, Gilead hi taho souvei loure pou sü phoulo! Neletao 
vei pou khesü komore; neletaoye halia souveilou hoe.  
12Tyahrütao nou nevei hrao sü choure; nenou krayu sü mai hrülai nou 
chouloure. Soureihmai ali nou ali hinou hraloua mai ahai kheinou kaodu 
tare.  

Nebukhadnezzar nou Veyu 

13Babilon hi Veo Nebukhadnezzar nou Ejipt teidei hi reih hulouyu phaki, 
Mapao nou ahi haibüa paoe,  
14“Ejipt maivei nuhdutao, Migdol, Memphis ae Tahpanhes hinou haibüa 
shapao peio: ‘Lah neletaoye vuloure donou soudalo; neletao mai hrülaiye 
soureih hinou souha laire!  
15Neletao vei khouko bushoyu Apis rah nasü daivanou kaodu tare? 
Mapao nou puhye sü khoukhaore!’  

16Neletao vei reihmaitao sü phi süloua kaodu tare; ae puletao mai ali nou ali 
hi paoe, ‘Thakhaio! Eletao lahvei ki hi dakhai talai she, ae ngaoba maivei 
khoche hinou turei palou laikhe!’  
17“Ejipt hi veoye zhih ashu ali peio— ‘Mü duwo, kaozhou aveih teile hayupu.’  
18Khoukhoulai Mapao Enou Veo nasüe. E hai hriyu Ramai-e. Deichitao hi 
Tabor Deichi nou kukayu büa ae zai pei hinou Karmel Deichi nou kua buyu 
büa neye dure maina vei khouko hai sükulai.  
19Oh Ejipt maitaore, neletao hai hukhamai soua nüpoa tare donou soudalo! 
Memphis sü radeiki hi soudathou khaipeiwulai, soushi khaiwua panou mai lia 
hrülai moe.  
20Ejipt hai zhai veishoyu chokü ali büa bue, ana reilova nou thoumü ali nou 
puhvei va hisü ve taoloure.  
21Honapai nou ngapoa veyu reihmaitao hai cho toutu ali büa souloure 
khouko sü hazei toure. Puletao sü lapoa nou reih sü dulou hore; mai hrülai 
nou tudakhai takhai baire. Puletaoye soukanghi peire teithe sü vere, ae 
puletaoye souveaho laiyu teile sü vere.  
22Nghou nou ngaotayu büa Ejipt mainou ngaotare, daiolouzü puletaoye 
ngaobayu mai sü takoure. Süü daoyu mai ali büa puletao nou marei poloua 
reih huloure.  
23Puletao nou honapai vei vaohro veishi sü souhawure. Puletao vei maitao 
hai phouhao louhore; puletao vei reihmaitao hai khazü jünou pouloure.  
24Ejipt maitaoye sü haongu soupeiwure; reilova nou buyu maitao nou puletao 
jünou reih veiloure. Haisü Mapao Enou paowe.”  
25Khouko buo Mapao, Israel maivei Ramai nou paoe, “Enou Ejipt maitao, 
puletao vei rahtao ae vemaitao koa Amon mai, ae Thebes hi rahtao sü tudee 
peilai. Enou Ejipt hi veo, alia puhye loucheyu mai hrülaiye sü saloulai,  

26ae puletaoye southanüa buyu Babilon hi Veo Nebukhadnezzar ae puhvei 
reihmaitao bah hi thoupeiwulai. Ana raichoki büa Enou Ejipt hisü maiye 
panou hrüpu peilai. Haisü MapaoEnou paowe.”  

Mapao nou Puhvei Maitaoye Khailupa peire 

27“Avei maitaore, ngaopiso, Israel maitaore, chathai taso. Enou neletaoye 
dousho-a buyu teidei hinou vupa peilai, neletaoye hukhamai soua nüpoa tayu 
teidei hinou khailupa peilai. Neletao nou ki hisü dakhaive loulai ae kaona-a 
hrüloulai; neletao hai zhoukao vei-a buloulai, ae mai linoua neletaoye 
soupilai moe.  
28Enou neletaoye tave khailupa peilai. Enou neletaoye soupho rarou 
khaitouyu tyahrü veishi sü souha peilai, ana Enou neletaoye souhalai moe. 
Enou neletaoye tudee peimoa panou talai moe, ana Enou kaozü hinou tudee 
pei-a bailai. Haisü Mapao Enou paowe.”  

Jeremiah 47 

Philistin mai vanou Mapao nou Paoyu 

1Ejipt hi veo nou Gaza hi reih huloumo jünou, Mapao nou Philistin mai 
vanou ahi haibüa paoe:  
2“Zhukhaio! Reilova nou dzü dusho pare, ae dzüdu veyu büa kükou laire. 
Puletao nou teidei veishi sü holoulai, nuhdutao ae sühinou hrüa buyu mai 
hrülaiye sü paoloulai. Maikhe mainou shusoua soukha peio tea kholai; ae 
deiphao mai hrülai dopfüa kralai.  
3Puletao nou rhei phi kho sü choulai, rheiluki nou tayu phikho sü choulai. 
Pfüpuo maitao nou lahvei nahmaitaoye reikhaive zhulai moe; puletao vei bah 
sü lülou hoa bailai,  
4daiolouzü Philistin maiye souhare teile sü vere, Tair ae Sidon ye soukha 
louveiyu ludu veishi sü soude laiwulai. Mapao Enou Kaphtor zaipe hinou 
shokhaitoua buyu Philistin maiye sü souhalai.  
5Gaza mai sü leveayu donou pei saiwulai, Ashkelon sü hata-a bailai. Oh 
shokhaitoua buyu Anakim maitaore, neletao teile kaso dopfüa bulaige?  



1800 

 

 
   Sheeyu Baibel 

© 2009, Bible Society of India. 
 

 
 

 

6Oh Mapao vei khoche! Teile daisho nenou reikou reikhe-a bulaige? Ne 
khokhabvü hisü loubu ta-o, sühinou ngasou solo!  
7Enou taho vah soukhaio tea paopeiyu thaisü hai nasü kabüa ngasou bulou 
khailai? Enou hai nasü Ashkelon maiye dukhaio ae zaipe hinou hrüyu 
maitaoye reih soukhaio tea kharochi peiwure.”  

Jeremiah 48 

Moab Mainou Hakatayu 

1Moab mai vanou Khoukhoulai Mapao nou haibüa paoe: “Nebo hai daizhou 
koute veade sarou— puletao vei nuhdu khesü soushi souhawure! Kiriathaim 
sü haongu soupeiwua potare; puhvei reihkhaobu khesü soupho laire, ae 
maitaoye sü hraongu soupeire.  
2Moab mainou zhih tayu sü hatare. Heshbon sü ngaoba mainou poloure, ae 
Moab tyahrü sü souhare donou shodo souloure. Voyu maivei nuhdu nasü 
panou zei tea bua bailai; reihmaitao nou hai hisü tapoa nou loulai.  
3Horonaim maitao nou shusoua krayu sü kei khaio, ‘Taidayu ae Soukanghiyu 
nou phouloure!’  
4“Moab sü soushiwure; nahmai nou krayu pai sü kei khaio.  
5Puletao nou Luhith hi kra hohopoa takheyu pai sü kei khaio, Horonaim hi 
dopfüa krapoa nou kouyu pai sü kei khaio.  
6‘Tutalo! Lah neletaoye vupalo!’ tea puletao nou paoe. ‘Radeiki hi rheisüh 
bülo!’  
7“Moab, neletao sü lah neletao vei khouko ae kini nou louche loure, ana chuo 
neletao sü pah shiyu ngaolai; neletao vei rah Khemosh sü puhvei napao 
maitao ae veo nahpoutu maitao noupu koa hukhamai soua vakou nüpoa 
talaire.  
8Nuhdu ali koutea soushi moa nou shokhai peilai moe; deikho deirao teitei 
noupu koa soushi khaiwulai. Haisü Mapao Enou paowe.  

9Moab maiye shouh soupeio, daiolouzü puh sü zhaota laire. Honapai vei 
nuhdu khesü soushikhai toulai, ae sütao hisü mai lia hrüpulai moe.”  
10(Mapao vei kuvah hai puletao vei tsüle veishi peia soumoyu maisü panou 
chaa ngaotheo! Soureih souba-a puletao vei khoche pokhai tayu mai sü 
panou chaa ngaotheo!)  

Moab Maivei Nuhdutao Soushiyu 

11Mapao nou paoe, “Moab sü nahle-a bukinou chukoute hai vaphi tea nou 
hrüe ae vakou nüpoa takhai timoe; puhye sü bvü ali hinou ali hi lada moyu 
zhaoh büa bubaie. Südonou puhvei kainüvei nasü hatakhai moe.  
12“Südonou chuo haibüyu teile sü velai, süolouzü zhaoh hai lee hinou lapayu 
büa Enou Moab ye panou lapare maiye seive peilai. Puletao nou zhaokhou sü 
lapa khailoua souphe sasalai.  
13Süthaisü Israel mai nou louche-a buyu Bethel vanou hraongu daoyu büa 
Moab mai-a puletao vei rah Khemosh vanou hraongu ngaolai.  
14“Moab maitaore, neletao daivanou khoukayu na-e, ae soureih souyu hie 
souvei kayu nare tea khawe?  
15Moab alia puhvei nuhdu khesü souhalaiwure; puhvei veikayu nahle maitao 
sü southare. Khoukhoulai Mapao Enou veo süe, ae haisü Enou paowe.  
16Moab mainou hakatare teile sü ngheire; puhye soushi peire sü thasho-a nou 
laire.  
17“Tyahrü süna pehao hinou hrüyu maitao, puhvei kathe süyu mai hrülai 
puhye donou dopfülo. Haibüa paokhaio, ‘Kabüa khouchi sho-a buyu puhvei 
vebuh sü pepota desa; puhvei kathe ae khouko sü hatare.’  
18Dibon hinou hrüa buyu maitaore, neletao nou khaophu soua buyu buh 
hinou taokoulo, ae deiphi hinou kou bulo! Daiolouzü Moab ye soushi peikhai 
touyu maitao nou ne pei hi aetou more; puletao nou nevei reihkhaobu veishi 
soushi laiwure.  
19Aroer hinou hrüa buyu maitaore, ludu pe kinou la-a nou kholo; tutayu 
maitao hinou noukhaio, daie vepare touyu khesü puletao hinou noulo.  

20‘Moab sü kaodu tare,’ tea puletao nou chila peilai, ‘Puhye donou dopfüa kra 
peio; puh sü hraongu ngaore. Arnon Reipe sasasü Moab ye soushiwure tea 
shapao peio!’  
21“Teidei kuyu hinou deikho-a buyu nuhdu haitao hisü chikuyu teile hai vere: 
Holon, Jahzah, Mephaath,  
22Dibon, Nebo, Beth Diblathaim, 
23Kiriathaim, Bethgamul, Bethmeon,  
24Kerioth, ae Bozrah alia Moab maivei nuhdu veishi hisü tudee peiyu hai 
vere.  
25Moab maivei kai sü dashawure, ae puhvei baokao sü souchare 
tea Mapao nou paoe.”  

Moab Mainou Tainouti Soutalai 

26Mapao nou paoe, “Moab maiye panou zhaoh sozhilo, daiolouzü puletao nou 
Eye dure. Moab mainou lah rüpakhai touyu hinou danapoa nou talai, ae 
maikhe mainou puhye konülai.  
27Moab, nenou kabüa Israel maiye konüe touyu sü licho khaio! Nenou puhye 
sü vomai liye nülouyu büa ngaora-a ne pei sü züe.  
28“Moab hinou hrüa buyu maitaore, neletao vei nuhdu khesü thaowua talo! 
Khao nou lyapei hinou phe soubuyu büa chuhlya hinou ho hrütawo.  
29Moab mai hai khaophu soushore! Puletao nou khaophu souyu, zhosouyu, 
rochiyu, ae lahye veishoa tsüchoyu khesü Enou choure.  
30Mapao Enou puletao vei rochiyu sü süwe. Puletao nou khaophu souyu sü 
hamako bailai, ae puletao nou haliro soulou hoe. 
31Südonou Enou Moab mai hrülaiye donou dopfüa kralai, ae Kir Heres 
maitaoye donou dopfülai.  
32Enou Jazer maitao jünou la-a Sibmah maitaoye donou kralai. Sibmah 
nuhdu, ne sü darkhabe ali nou puhvei bo hai Athai Zai hi keikouyu büa ae 

Jazer hi koute keitayu büa bue, ana chuo nevei houki rashithoutao ae nevei 
darkha shithoutao sü soushiwure.  
33Savayu nasü Moab maivei teidei aveih hinou potawure. Enou darkhadzü 
süyu buh hinou darkhadzü khesü nuchao laiwure; mailinoua darkhadzü sü 
sümore ae asah soua mailinoua shusoua ramore.  
34“Heshbon ae Elealeh nou shusoua krare, ae puhai nou krayu sü Jahaz hi 
koutea chouve-e; haisü Zoar hi maitao alia Horonaim ae Eglath Shelishiyah 
koute hia chouve-e. Nimrim hi reidzü koutea thetare.  
35Moab mainou poukai nüvei meidei-a posheela peiyu buh khesü Enou 
souhalai, ae puletao nou puletao vei rahtao hi posheela peiyu khesü Enou 
souhawulai. Haisü Mapao Enou paowe.  
36“Südonou Moab maiye donou ae Kir Heres maitaoye donou ale sü thaizhayu 
mai alinou sha nghouyu büa leveawe, daiolouzü puletao nou kujükhai touyu 
kini veishi sü hare.  
37Daiolouzü puletao mai hrülai nou puletao vei pei ae mümai sü saiwure; 
puletao mai hrülai nou puletao vei bah vasü zhimü soupa loure ae 
soukhousah nou banou loure. 
38Moab maivei kiphao veishi hinou ae kijü teitei hisü dopfüa krayu khaikho 
baire, daiolouzü Enou Moab sü mainou jüpamoyu habvü ali dakho laiyu büa 
dakho peiwure tea Mapao nou paoe.  
39Kabüa haisü petare! Kabüa puletao nou dopfüe! Moab mai sü pah shi-a 
dakhai tare! Südonou Moab sü puhvei pehao hi hrüyu maitao vei jünü soure, 
ae puhvei kinapamai hrülai nou ngaopiyu sü soutare.”  

Moab Maiye donou Tureipa loure Ludu Hayu 

40Daiolouzü Mapao nou paoe, “Zhukhaio, tyahrü ali nou Moab maiye sü 
lüche ali nou shouh topaloua zhaokouyu büa velai,  
41ae puletao vei nuhdutao alia veishoa soukhai touyu reihkhaobu khesü 
poloulai. Süzhou teithe sü Moab maivei reihmaitao hai naotumai ali nou nah 
nare phaki ngaopiyu büa ngaopilai.  

42Moab sü souhawulai ae tyahrü ali soua bupulai moe, daiolouzü puhnou Eye 
due.  
43Pirayu, deiqulu, ae shorü southou khaitouyu sünou Moab maiye kho-a 
buloure. HaisüMapao nou paoe.  
44Pirayu sü ngaopi-a tutayu maitao nou deibvü hi deloulai, ae deibvü hinou 
ngaopa louyu maitao sü shorü soukhai touyu hinou muloulai, 
daiolouzü Mapao nou Moab maiye souhare teile sü dade khaire.  
45Soureih souyu hinou tuta-a buyu maitao nou Veo Sihon nou teile ali hi 
khasa-a buyu Heshbon nuhdu vei vupa-apei sü phoutare, ana hai nasü 
meikei-a nou bure. Soureih souyu jüpa-a buyu Moab maivei deichi veishi sü 
mei nou deihawure.  
46Moab mai sü daizhou koute veasarou! Khemosh ye tho-a buyu maitaoye sü 
souhawure, ae puletao vei nahnaotu poutu khesü hukhamai soua nüpoa tare.”  
47Ana haithai vere teile hiolouzü Mapao nou Moab maiye sousava peipulai. 
Haitao veishi hai Mapao nou Moab mai hi vepalai tea paokhai toue.  

Jeremiah 49 

Ammon Mai Pei hi Mapao nou Chikuyu 

1Ammon mai vanou Mapao nou haibüa paoe: “Israel maitao daiki vetare? 
Puletao hai lahvei teidei vuloure mailia harevu? Puletao daisounou Molek 
rahye thoyu mai panou Gad maivei teidei sü poloua sühinou pa hrüwe?  
2Ana haibüyu teile sü velaire, süolouzü Ammon maivei Rabbah nuhbei hinou 
hrüa buyu maitaoye panou soureih souyu reihvo sü choulaire, ae nuhbei hai 
nasü soushikhai toulai ae nuh khesü meidei laiwulai. Süthaisü Israel maitao 
teidei nasü podakhai loulai. 
3Heshbon hi maitaore, kra-a dopfülo! Ai maiye sü souhawure! Rabbah hi 
naotu maitaore, dopfülo! Soukhousah banaolo ae dopfülou khaio. Bürarou 
poa nou tuta khaio. Neletao vei Molek rahye sü puhvei napao maitao ae veo 
nahpoutu maitaoye koa vakou nüpoa tare.  

4Chili moyu maitaore, neletao daisounou khaophu souwe? Neletao vei 
khouko sü hata-a bailai. Neletao daisounou lah neletao vei pfüchi nasü 
louche-a mai linoua neletaoye dulou hoe tea paowe?  
5Enou neletao hisü pirayu hai buh liki hinou vepeilai. Neletao hai tuta-a 
bailai. Neletao hai lahlah vei hrirai vupa loure donou tuta-a bailai, ae mai 
linoua neletao vei reihmai me sü sapoa ve jüpeilai moe.  
6“Ana Enou haithai naki Ammon maiye savayu sü dakhai peilai. 
Haisü Mapao Enou paowe.”  

Edom Mai hi Mapao nou Chikuyu 

7Edom vanou Khoukhoulai Mapao nou haibüa paoe, “Edom maitao hai 
puletao vei tsü aveih nasü hadou? Puletaoye paodou-apei maitao hai haliro 
paodou peiloure sü harevu? Puletao vei ratsü veishi sü hatadou?  
8Dedan hi maitaore, tutalo! Tutsülo! Enou Esau vei tyaosholea ye sü souha 
laire, daiolouzü Enou puletaoye tudeere teile sü vere.  
9Darkhashi haiyu mainou darkhashi sü haikhai toulou moa daotu hai be hi 
shokhai peiwe, ae avao mainou khei teile hi vaoyu phaki, puletao nou jüpayu 
natao likhei poloua baiwe.  
10Ana Enou Esau vei tyaosholea hrülaiye sü souha khaiwure, puletao nou 
tutsüyu buh veishi sü Enou popa ngaokhai toupeire, südonou puletao hai 
tutsü loushire. Edom mai hrülaiye sü mai ali koutea shokhai peimoa nou 
souhakhai touwure.  
11Pfüpuo hayu nahmaitao sü ahi peio, Enou kiko peilai. Neletao vei 
mimeapfütao sü panou Eye louchelo.  
12“Tudeeyu vei chapai hinou kezü moa buyu maitao-a tudee peiyu vei chapai 
hinou ke laie. Neletaoye tudee peilai moe tea neletao tsüchowu? Moe, neletao 
hai chapai süna hinou kelai!  
13Daiolouzü Enou lah ahi haibüa chaachou souwure, süolouzü Bozrah nuhdu 
nasü panou ngaopi shoyu ae radeiki soupeiwulai, sübüa maikhe maiye panou 

chaa soua polai, ae süpehao hi buyu nuh veishi sü teisa donou soushi 
khaiwulai. Haisü Mapao Enou paowe.”  
14Enou paoe, “Enou Mapao hinou ko ali choue. Puhnou tyahrü hrülai hi 
kopomaiye seiho ne pei hi soureih soure donou tave jülo tea seitawure.  
15Mapao nou nevei khouko sü souhawulai, ae mai linoua neye tsükhou peilai 
moe.  
16Ne lekhenou khaophu souyu nasü nou neye süthaimah peiwure. Nenou 
tsüchoyu büa mai linoua neye ngaopi moe. Nenou deichi kushoyu chuhlya 
hinou hrüa bue; teihi lüche büa kushoyu buh hinou buyuma Mapao nou neye 
sü ponakou khaiwulai. Haisü Mapao nou paoe.”  
17Mapao nou paoe, “Edom maiye soushi khaitouyu sü ngaolouyu mai hrülai 
nou khupa soua ngaopi sholai.  
18Sodom ae Gomorrah alia süpehao hi buyu nuhtao soushi khaitouyu büa 
Edom hia vepalai. Mailia sühisü ve hrüpu khailai moe. Haisü Mapao Enou 
paowe. 
19Chipeikhaoduo nou Jordan vaohro hinou tapa heiphao hinou poutoua buyu 
zhaotu aliye nütou louyu büa Enou Edom maiye sü tave puletao vei teidei 
hinou hulaikhai touwulai. Süthaisü Enou dopa louyu süthai-apeio nanou 
tyahrü nasü khasa-a hrülai. Thaonou Eye paonada laige? Thaonou Eye chare 
bue? Süthai-apei mai kananou Eye dulaige? 
20Südonou Enou Edom maitao hi soupeilai tea tsüchoda khaitouyu ae Teman 
maitao hi soulai tea tsücho-a buyu khesü keilo. Puletao vei nahmaitao hai 
pairou poa talai, ae mai hrülai sü pihi rara-a bulai. 
21Edom nou kaodu tayu hai deiphao veishi soulü peilai, ae puhnou rayu pai 
sü Zai Ho koute hia chou velai.  
22Lüche ali nou shouh topaloua zhaokou hanüyu büa ngaobayu maitao nou 
Bozrah nuhdu sü dulai. Süzhou teithe Edom maivei reihmaitao hai naotumai 
ali nou nah nare phaki ngaopiyu büa ngaopilai.”  

Damaskas Pei hi Mapao nou Chikuyu 

23Damaskas vanou Mapao nou haibüa paoe, “Hamath ae Arpad hi maitao sü 
levea sholai, daiolouzü puletao nou ko ashi sü chouloure. Ngaopiyu sünou 
zaidzü lüveyu büa puletao hisü vere.  
24Damaskas hi maitao sü lülou hore, ae ngaopi shopoa nou tutare. Puletao hai 
naotumai alinou nahnare phaki khya souyu büa soua bure.  
25Zhih tasho-a nou ae sava sho-a nou buyu nuhdu nasü chuo mailia hrümore. 
26Süzhou teithe puhvei nahle maitao hai nuhdu vei ludu kinou southawulai, 
ae puhvei reihmaitaoye sü souhawulai.  
27Enou Damaskas vei kivo sü meidei laiwulai ae Veo Benhadad vei vebuh sü 
meideilai. Haisü Khoukhoulai Mapao Enou paowe.”  

Kedar Maitya ae Hazor Nuhdu Pei hi Chikuyu 

28Babilon hi Veo Nebukhadnezzar nou reih kolouyu Kedar ae Hazor nou 
khasa-a buyu teideitao vanou Mapao nou haibüa paoe, “Kedar maitaoye taho 
reih soukhaio, ae teinghei palova hrüyu maitaoye souhawo!  
29Puletao vei sahpaotao ae kikhaorütao, puletao vei haosahtao alia sahpao 
hinou buyu na veishi polo. Puletao vei rachotao sü polo alia maikhe maitao 
hi haibüa paopeio, ‘Puletao vei pehao teitei hisü pirayu khaiko bua baire.’  
30“Hazor hinou hrüyu maitaore, kadoukou tuta lourao ae tutsülo 
teaMapao Enou neletaoye paopi peiwe. Babilon hi Veo Nebukhadnezzar nou 
neletaoye soushire donou souda-a bure, ae haibüa puhnou paoe, 
31‘Tavelo! Etao nou kaozhou ashi daore chomoa vaphi tea nou hrüa buyu 
maitaoye sü reih soulai! Puletao vei nuhdu sü rokhubomü ha-e, ae halia 
khumoa nou sakhai-a bubaie.’  
32“Puletao vei rachotao ae kikhaorütao sü hulo! Enou peishu bijüa pfüyu 
maitao sü holo hailo hupho rarou laiwulai, ae kainghou veishi hinou veahoyu 
sü pove peilai.  
33Hazor sü lakhao panou hrüyu buh soupeiwulai, teisa donou soushi khaiwua 
mailia panou sühisü hrüpulai moe. Haisü Mapao Enou paowe.”  

Elam Pei hi Mapao nou Chikuyu 

34Judah hi Zedekiah nou vekou louyu thaibü, Mapao nou Elam maivei teidei 
vanou ahi haibüa paoe.  
35“Elam mainou khaophu sousho-a buyu puletao vei voulou poveiyu maitao 
sü Enou southa khailai. 
36Enou Elam mai hisü kainghou adai hinou pa teikhai ashi sü hüve peilai, ae 
Enou puletaoye sü tyahrü veishi hi shetumai soua bukhaimo koute hupho 
raroulai peilai.  
37Enou Elam maiye sü panou puletaoye ngaoba-a southa nüa buyu maitaoye 
ngaopi-a nou bulai. Enou puletaoye souha khaimo koute avei lekha rarou 
hinou puletao hisü soureih mai seive thoupeilai.  
38Enou puletao vei vemaitao ae süthai-apei maitao sü southalai, ae avei 
vebuh sü sühinou soushu loulai. 
39Ana haithai naki louzü Enou Elam sü sousava peipulai, Haisü MapaoEnou 
paowe.”  

Jeremiah 50 

Babilon ye Polouyu 

1Mapao nou ahi Babilon ae Babilon maitao vanou haibüa paoe:  
2“Tyahrütao hi ko hai nasü shapao peio! Shee nasü peio ae ko nasü paosü 
peio! Hai nasü kheikhei soua poku khaiso! Babilon sü kaodu tare! Honapai 
vei Marduk rah sü pepo tare! Honapai vei bashara khesü hraongu ngaore, 
honapai vei ngaorayu zhurai khesü deiphe sasawure!  
3“Reilova buyu tyahrü ali nou Babilon pei hi soureih souvelai, ae honapai vei 
teidei sü soushiwua panou pata bailai. Mai ae kikhaorü khesü tuta-a bailai, 
sübüa mailia sühisü hrülai moe.”  

Israel Mai Dakhai Veyu 

4Mapao nou paoe, “Teile süna veyu phaki, Israel alia Judah maitao nou 
krapoa nou puletao vei Ramai Eye phouvelai.  

5Puletao nou Zion vei ludu sü noutalai alia sülova sü talai. Puletao nou akhai 
hayu vei vo hai Eye koa souloulai ae sünasü pfüphe khailai moe.  
6“Avei maitao hai zhaokhowo nou deichi vanou hakhai touyu zhaotu ali büre. 
Puletao hai deichi ali hinou ali hi mota-a laiyu zhaotu ali büre, ae lah vei ki 
sü kalova buyu ngaiwure.  
7Puletaoye ngaoyu mai hrülai nou puletaoye sü dure. Puletao vei ngaoba 
maitao nou paoe, ‘Etao nou mah moe, daiolouzü puletao nou puletao vei 
puopaoh maitao nou areih buyu, ae puletao nou louche-a 
buyu Mapao nghoujü hinou mah souwure.’  
8“Israel maitaore, Babilon hinou tutalo! Tyadei sünasü thaokhaiwuo! Sühinou 
tapalou raimai soulo!  
9Enou reilova buyu tyahrütao panou Babilon pei hi soureih soure donou 
soupeilai. Puletao nou lulu nou zhapoa honapai pei hisü soureih souloulai ae 
reih veiloulai. Puletao hai soureih souvei sho-e, puletao vei vouloushu hai 
veikhai timoa kalai touyu hisü kaloua baiwe.  
10Babilon sü mainou shaoloulai, ae honapai vei na shaolouyu maitao nou 
jüpayu na veishi poloulai. Haisü MapaoEnou paowe.”  

Babilon Kaodutayu 

11Mapao nou paoe, “Babilon hi maitaore, neletao nou avei tyahrü nasü soushi 
peiwure. Neletao nou sasho-a vashore, cho nou moa rhei nou thou taiyu büa 
neletao sü asah soure,  
12ana neletao vei nuhdu adu nasü hraodu ngaolai. Babilon hai taikayu tyahrü 
ali soutalai ae dzü hazei touyu deiki ali souta-a bailai.  
13Avei lekha rarou vanou Babilon hisü mailia hrülai moe; haisü soushi 
khaiwulai, ae haina tacho tayu mai hrülai nou ngaoloua khupa soulai.  
14“Voulou poyu maitaore, Babilon hisü reih huloure donou sühaolo. Neletao 
vei vouloushu veishi Babilon hi davu khaio, daiolouzü honapai 
nou Mapao ahi mah souwure.  

15Nuhdu pehao teitei hinou reihvo sü soukhaio! Chuo Babilon nou mai phi hi 
vere. Puhvei kivo khesü daphe daphowure. Enou Babilon hisü khüngu 
phouwe. Südonou puh hisü neletao vei khüngu phoulo, ae puhnou neletao hi 
soupeiyu büa puh hia soupeio.  
16Teidei sühisü panou thoutai vuthouso, moyuma panou chachi pove jüso. 
Sühinou hrüa buyu shetumai hrülai hai reihmaitao nou soureih souveyu 
donou ngaopia lahkuku vei teidei hisü dakhai tawulai.”  

Israel Mainou Dakhai Veyu 

17Mapao nou paoe, “Israel maitao hai souveo nou hupho rarou khaitouyu 
zhaotu büre. Arai railai soua nou puletaoye sü Assaria hi veo nou reih soue, 
ae süthaisü Babilon hi Veo Nebukhadnezzar nou puletao vei rao sü tukho 
touloue.  
18Süvanou Khoukhoulai Mapao, Israel maivei Ramai Enou Assaria veo ye 
tudee peiyu büa Babilon hi Veo Nebukhadnezzar ye sü souvea peilai.  
19Enou Israel maitaoye sü lah puletao vei teidei hi sa-a dakhaive peilai. 
Puletao nou Karmel Deichi hinou ae Bashan teidei hinou payu touso khesü 
toulai, ae puletao nou Ephraim ae Gilead teidei hinou payu touso, puletao 
nou tounüa buyu veishi sü toulai.  
20Teile süna veyu phaki, Israel maitao hisü mah aliro ngaolai moe ae Judah 
hisü tsüshi ali-a bulai moe, daiolouzü Enou vupa peikhai touyu maitao vei 
mahmo khesü khaipeiwulai. Haisü MapaoEnou paowe.”  

Babilon Maiye Ramai nou Chikure 

21Mapao nou paoe, “Merathaim maitao ae Pekod maitaoye taho reih 
soukhaio. Puletaoye southakhai touwo. Enou neletao hi kharochi peiyu 
bütoua soulo. Haisü Mapao Enou paowe.  
22Teidei hisü soureih souyu paikho choure, ae soushi showure.  
23Babilon maivei hubao sünou deiphao veishi daphesasa peie, ana chuo 
hubao sünasü sousasa khaiwure! Tyadei süna hi vepayu khesü ngaoloua 
tyahrü hrülai nou khupa soure.  

24Oh Babilon, nenou Eye sü dure, ae Enou neye donou shorü southou 
khaitouyu hisü ne nou sümoa loumu loure.  
25Avei reihna pokhai touyu kide nasü Enou houpeiwure, ae avei lekha hinou 
sütaosü Enou popa peiwure, daiolouzü Khoukhoulai Mapao Enou Babilon hi 
soure vah buloure.  
26Puhye sü kainghou veishi hinou reih hulou khaio ae puhvei thoudzü pokhai 
touyu ki khesü dakholaio! Shaolouyu na khesü pove thou büa khokhai 
loukhaio! Teidei sü soushilaio, haliro shokhai peiso!  
27Puhvei reihmaitao sü southawo, puletao mai hrülai sü southakhaio! Babilon 
hai daizhou koute veayu sousa! Puletaoye tudeere teile sü vere.”  
28(Babilon teidei hinou tupa louyu maitao nou Jerusalem hi vere, ae puletao 
nou kabüa Etao vei Ramai Mapao nou puhvei Rathoki hi soupeiyu vei khüngu 
sü Babilon mai hi phoupeie touyu khesü paongao-e.)  
29“Voulou poyu maitao hisü Babilon hi soureih hulou khaio tea paopeio. 
Voulou polou süyu mai hrülaiye sü seitawo. Nuhdu nasü sühaolo, panou 
mailia tupa louso. Puhnou soukhai touyu thaifüa puh hia soupeio, daiolouzü 
puhnou khaophu soua Israel maivei Sheepu, Eye ngaophou more.  
30Südonou puhvei nahle maitao hai nuhdu vei ludu kinou southawulai, ae 
süzhou teithe puhvei reihmaitao hai souhawulai. Haisü Mapao Enou paowe.  
31“Khaophu soua buyu Babilon, Khoukhoulai Ramai Mapao Enou ne pei sü 
hraita laire. Enou neye tudeere teile sü vere.  
32Khaophu soua buyu nevei tyahrü nasü phi süloua kaodu talai, ae mailinoua 
neye sü soukha peilai moe. Enou nevei nuhdu khesü meideiwulai, ae süpehao 
teitei sü soushiwulai.”  
33Khoukhoulai Mapao nou paoe, “Israel alia Judah maiye sü souchoro peie. 
Puletaoye nülouyu maitao nou puletaoye soutaosou kholoua panou tabaire.  
34Ana puletaoye vupa peire nasü khouko busho-e — puh zhih sü 
Khoukhoulai Mapao toue. Puhnou soutaosou puletaoye vupa peilai, sübüa 

puhnou deiphao sü soyu hai peilai, ana Babilon maiye sü panou soyu ngaolai 
moe.”  
35Mapao nou paoe, “Babilon sü thaiwulai! Sühi maitao sü southalai, veo 
nahmaitao ae tsüveiyu maitao thaiwulai.  
36Da-a nou rachipaolayu maitao sü thailai— puletao hai daizhou koute voyu 
sousa! Puhvei reihmaitao sü southawulai— puletao hai daizhou koute ngaopi 
soulaisa!  
37Rheitao ae rheiluki khesü souhawulai! Ngapoa veyu reihmaitao sü 
southawulai— puletao hai daizhou koute lülou hosa! Puhvei kini khesü souha 
laiwo; shaolo ae polouo.  
38Puhvei teidei hisü teikoyu pove peio ae rei khesü southe laio. Daiolouzü 
Babilon hai bashara khaikho buyu teidei ali-e, ae sütao nou maikhe maiye 
souvo peie.  
39“Südonou Babilon hisü rekhaona ae lakhao nou hrüyu buh souwulai, ae 
sühisü ostrik raohou nou hrülai. Haithai vere teile teitei hia mai nou sühisü 
hrüpulai moe.  
40Enou puhvei nuhdutao ae süpehao hi buyu nuhtao souhayu phaki, Sodom 
ae Gomorah hi vepayu bütoua Babilon hia vepalai. Mailinoua sühisü hrüpulai 
moe. Haisü Mapao Enou paowe.  
41“Maikhe maisü reilova nou buyu teidei ali hinou laire, khouko bushoyu 
tyahrü ali; vemai taoli nou soureih soure donou souda loure.  
42Puletao nou puletao vei voulou ae khoche sü poloure; puletao hai zhaipou 
shisho-e ae maiye leshiyu sü ha-e. Puletao nou rhei pfüa tayu kho sü zaidzü 
houyu kho büwe. Puletao nou Babilon pei hi soureih soure donou souda 
loure.  
43Babilon hi veo nou ko sü chouloure, ae puhvei bah sü lülouho tare. 
Ngaopiyu sünou puh hi veloure, naotumai ali nou nah nare teile hi souyu büa 
puhsü bure.  

44“Souveo ali nou Jordan vaohro hinou tapa zhaotutao ye hutayu 
büaMapao Enou Babilon maiye sü puletao vei nuhdutao hinou hutawulai. 
Süthaisü Enou dolouyu mai nanou tyahrü sünasü khasa-a hrülai. Thaonou 
Eye paona dalai? Thaonou Eye dulaige? Thaonou anghoujü hinou lalou süe?  
45Südonou Enou Babilon pei hi soulai tea tsüchoda khaitouyu ae puhvei 
maitao hi soupeilai tea buyu khesü keikhaio. Puletao vei nahmaitou koute 
süthaipoa tawulai, ae mai hrülaiye panou ngaopi shoyu sü soupeilai.  
46Babilon nou kaodu tayu kho sü panou deiphao veishi ngulelai, ae puhnou 
krayu pai sü panou tyahrü hrülai nou choulai.”  

Jeremiah 51 

Babilon Pei hi Chikupure 

1Mapao nou paoe, “Enou Babilon ae sühinou hrüa buyu maitaoye soushi peire 
teikhai sü seive peilai.  
2Thouba sü teikhai nou hepoa tayu büa Enou vakou maiye seive Babilon sü 
souhawulai. Süzhou teithe sü puletaoye kainghou veishi hinou reih huvelai ae 
puletao vei teidei sü soushiwua panou pata bailai.  
3Voulou poyu maiye panou puletao vei voulouthou sü kapayu teile peiso, 
moyuma puletaoye panou reihna pfüyu teile peiso. Nahle maiye shokhai 
peiso! Reihmai hrülaiye nou southakhai touo!  
4Puletao hai puletao vei nuhdu ludu hinou zhizhuloua thai-a bailai.  
5Israel ae Judah maitao nou Israel maivei Amasheeo, Khoukhoulai 
Ramai Mapao apei hi mah souyuma, Enou puletaoye sü thaopei moe.  
6Babilon hinou tutalo! Neletao hriloure donou tupalo! Babilon maivei mah 
donou neletaoye panou koa southaso. Puletao nou ngaozü thaifüa Enou 
puletao pei hisü khüngu phoulaire.  
7Babilon hai abah hinou sana pai ali büa bue, deiphao mai hrülaiye panou 
sozhi loure. Tyahrütao nou zhaoh sozhi loure ae puletao sü votare.  

8Babilon sü lichokhai moa buyu hinou kaodu tare ae hakatare! Puhye donou 
dopfüa krapeio! Honapai vei zhimü souvei loure donou pou phoupeio, 
sükulouzü puhye souvei loua malae. 
9Sühinou hrüa buyu shetumaitao nou paoe, ‘Etao nou Babilon maiye soukha 
peire donou te-e, ana nalea baire. Chuo honapaiye thaokhaiwua lahvei ki hi 
dakhai ta-a bailaishe. Ramai nou puhvei khouko veishi nou Babilon sü tudee 
peire ae honapaiye sü souhakhai touwure.’ ”  
10Mapao nou paoe, “Avei maitao nou haibüa sha-e, ‘Etao nou kao-e touyu 
hai Mapao nou soungao peiwure. Etao Ramai Mapao nou soupei khaitouyu 
khesü Etao Jerusalem hi taho paopei laishe.’ ”  
11Mapao nou Media maivei vemaitao tsüle sü souhropeiwure, daiolouzü 
puhnou Babilon sü souhare donou tsüchodawure. Puhnou puhvei Rathoki 
soushiyu vanou haibüa khüngu sü phoulai. Soureih soutayu hi peikhowo nou 
haibüa kharochi peie, “Neletao vei vouloushu pei sü hritsülo! Rü pfülo!  
12Babilon vei kivo dakhore donou shee soungao peio. Reihkhao maitao 
khaipulo! Reihmaitao panou da-a kholo!” Mapao nou Babilon maitao hi 
soulai tea paokhai touyu khesü soupeiwure.  
13Rei alao küa buyu ae toungi sho-a buyu teidei, nevei teile sü chere, nevei 
hrirai sü soudewure.  
14Khoukhoulai Mapao nou lah puhvei hrümai nou poa chaachou souwure, 
süolouzü puhnou khazü me dushoyu ali büa mai alao nou save Babilon sü 
soureih soulai, ae puletao panou veilouyu reihvo sü soulai.  

Ramai ye Paoshoyu Lou 

15Mapao nou teidei sü puhvei khouko nou soupeie; puhvei ratsü nou deiphao 
sü soupeie ae ratei sü paito peie.  
16Puhnou kharochi peikhaie, ratei hi dzü sü rapa-e; puhnou deiphao akhai 
hinou teihao sü pove peie, ae puhvei na pokhaiyu kide hinou teikhai sü seive 
peie.  

17Hai khesü ngaoloua maikhe mai hai vo-a baie ae tsü ha-a baiwe; bashara 
souyu maitaoye sü hraongu soupeiwure, daiolouzü puletao nou souyu rahtao 
sü cheche moe ae hrirai hae.  
18Puletao hai mu hae ae hako baie; Mapao nou veyu phaki puletaoye sü 
souhawulai.  
19Jakob vei Ramai louzü sütao raimoe; puhnou ha teitei soupeie, ae Israel 
maiye puhvei mai soure donou dopaloue. Khoukhoulai Mapao touyu sü 
puhvei zhih-e.  

Mapao vei Hubao 

20Mapao nou paoe, “Babilon, ne sü avei hubao-e, avei reih basei-e. Enou neye 
tyahrütao ae vedeitao poa daphe dapho peie,  
21Enou neye panou rheitao ae rhei pfüyu maitaoye soupho rarou peie, 
rheiluki ae rheiluki pfüyu maitao soupho raroulai peie,  
22naotu poutu maiye southa peie, tsümai ae nahle maiye southa peie, 
khemainah ae loumaina ye southa peie,  
23zhaokho maitao ae puletao vei zhaotu khesü datha peie, tata maitao ae 
puletao vei sa-a tatayu rhei khesü southa peie, teidei khomaitao ae peicho 
maitaoye sousasa peie.”  

Babilon Maiye Tudeeyu 

24Mapao nou paoe, “Neletao vei nghingao hinou Enou Babilon ae Babilon 
hinou hrüa buyu maitao hi puletao nou Jerusalem hi vah ashi soukhai touyu 
paoh khapeiyu sü ngaolai.  
25Oh Babilon hi maitaore, neletao hai deiphao veishi soushi peiyu deichi ali 
büre, ana MapaoEnou neletaoye haita laire. Enou neletaoye soushi peire 
donou abah sü thaipalai, ae neletaoye sounakou khaipeilai, alia neletaoye 
meidei poshu vonai vipeilai.  
26Soushi khaitouyu neletao vei teidei hinou chuh ali-a panou poloua ki sü 
soupulai moe. Neletao hai teisa panou radeiki ali büa bua bailai. 
Haisü Mapao Enou paowe.  

27“Soureih soure vei shee soungao peio! Tyahrütao ye panou choure donou 
shabe nghoupeio! Babilon hi soureih huloure donou tyahrütao ye panou 
soudalo! Puletao pei hi soureih soure donou Ararat, Minni ae Ashkenaz 
vedeitao hi paopeio. Rhei khesü khazü me dushoyu ali büa pove jülo.  
28Tyahrütao ye panou Babilon pei hi soureih soure donou soudalo. Media hi 
vemaitao, puletao vei peikho maitao ae süthai-apei maitao alia puletaoye koa 
zhoyu soureih maitaoye panou souda-a bulo. 
29Mapao nou Babilon sü panou mai hrümoa soushi khaiwulai tea tsüchoda 
khaitouyu nasü soupfüyu donou deiphao sü ngaopi-a nou ngulüre.  
30Babilon vei reihmaitao sü soureih soumoa puletao vei ki hinou bure. 
Puletao hai khuha tare, ae naotumai ali büa bure. Nuhdu vei rokhubomü sü 
daphe dakhowure, ae ki khesü meideiwure. 
31Babilon vei veo hisü puhvei nuhdu hai kainghou veishi hinou daphe dapho 
loure tea kopomaitao nou tobai soumoa tuve pao-a nou bure. 
32Ngaoba mainou rei tachoyu ludu sü poloure ae reihkhaobu khesü meidei 
laiwure. Babilon maivei reihmaitao sü choha zeitoua ngaopi-a nou bure.  
33Thasho-a nou ngaoba mainou puletaoye sü soudeloua thaibu hinou 
thoutaiyu büa taide peilaire. Haisü Khoukhoulai Mapao, Israel maivei Ramai 
Enou paowe.”  
34Babilon hi veo nou Jerusalem sü soude laipeie ae puhnou touloure. Puhnou 
nuhdu nasü dzübvü ali büa sousakhai peie; khaosou ali büa puhnou 
zhaoloure. Puhnou jüpayu veishi poloure ae nakukhe taosü poshilai peie.  
35Zion hi maitaoye panou haibüa paokhaio, “Babilon mainou Etaoye taidayu 
ae southayu mah khesü panou puletao vei pei vetheo.” Jerusalem maiye 
panou haibüa paolo, “Etao nou veahoyu hai sü panou Babilon mai hi vetheo!”  

Mapao nou Israel Maiye Soukha Peire 

36Südonou Mapao nou Jerusalem mai hi paoe, “Enou neye soukha peilai ae 
nevei khüngu sü phoupeilai. Enou Babilon maivei dzünghou dzüla khesü 
southe peilai alia puletao vei rei khesü panou theta-a bailai.  

37Babilon teidei sü soushi khaiwulai ae rekhaona panou hrüyu buh soulai. 
Haisü panou ngaopi shoyu buh ali soupeilai; mailia panou hrülai moe, alia 
süna ngaoyu mai hrülai nou ngaopi sholai.  
38Babilon mainou souveo büa ralai, ae khaotoutu büa ralai.  
39Puletao hai dutounü moge? Enou puletaoye donou khonüh ali souda peilai, 
ae puletaoye panou touzhi sozhi loua asah soulai. Süthaisü puletaoye panou 
zhitalai, ae puletaoye panou kaishupu khaitoulai moe.  
40Enou puletaoye zhaotu ae nghitu büa dathayu buh hi saho datha peilai. 
Haisü Mapao Enou paowe.”  

Babilon Mainou Veahore 

41Mapao nou Babilon vanou haibüa paoe, “Kabüa deiphao mai hrülai nou 
paosho-a buyu nuhdu nasü mainou poloua baidesa! Babilon sü daidosou 
tyahrütao nou ngaopi shoyu buh ali soubairesa!  
42Zai dzü nou nghoupa Babilon sü holoure.  
43Puhvei nuhdu khesü radeiki ali büa dzü liro ha-a ngaopi shoyu buh ali 
soutare, ae mailia hrümore ae mailinoua veihao soua tamore.  
44Enou Babilon maivei Bel rahye sü tudee peilai, ae puhnou maivei vaolouyu 
na khesü poloulai. Tyahrütao nou puhye sü thopulai moe. “Babilon vei kivo 
sü pepo tare.  
45Israel maitaore, sühinou tuvai talo! Hriloure donou avei lekha rarou hinou 
turei palo.  
46Neletao nou cheche moyu ko khesü chouloua chathai taso moyuma 
ngaopiso. Po patsü sü cheche moyu ko — teidei hi taidayu ae vemai ali nou 
veo ali pei hi soureih soushe touyu ko khesü choulai.  
47Südonou Enou Babilon maivei basharatao pei hi tudee laiyu teile sü velaire. 
Teidei veishi nou pa hraongu ngaolai, ae mai hrülaiye sü southakhai 
touwulai.  

48Reilova nou buyu maitao nou tave Babilon ye souha peiyu phaki deiphao hi 
buyu ae rateiva nou buyu na veishi nou asah soua shalai.  
49Babilon mainou deiphao mai hrülaiye southayu vanou, ae chuo puhnou 
Israel mai taoliye southayu donou puh sü kaodu talai. Haisü Mapao Enou 
paowe.”  

Babilon hinou Hrüyu Israel Maitao hi Ramai vei Chipao 

50Mapao nou Babilon hinou buyu puhvei maitao hi paoe, “Neletao hai athai 
hinou tureipa loure! Chuo talo, chaokhaiso! Neletao hai lahvei teidei hinou 
dousho-a buyuma, neletao vei Mapao Eye licholo, ae Jerusalem sü licholo.  
51Neletao nou haibüa paoe, ‘Etao hai chaa ngaore ae hraongu ngaore; Etao sü 
souloure khouko hazei toure, daiolouzü vakou maitao nou sheeyu buh 
Rathoki sü poloure.’  
52Südonou Enou Babilon maivei bashara taoye tudeere teile sü velaire tea 
paowe, ae zhizhu khaitouyu maitao nou teidei veishi hinou lüpoa nou bulai. 
53Babilon mainou deichi kushoyu hi taopaloua reihkhaobu souloua buyuma, 
Enou puletaoye souha peire maiye sü seive peilai. HaisüMapao Enou paowe.”  

Babilon ye Soushipu Peiyu 

54Mapao nou paoe, “Babilon maitao nou krayu pai sü keikhaio, puletao vei 
teidei soushi khaiyu donou dopfüa buyu pai sü keikhaio.  
55Enou Babilon sü souhawulai ae panou pai kho lia choumoa zei tea 
pokhaiwulai. Soureih maitao nou zaidzü nghouyu büa velai, ae shura soua 
reih huloulai.  
56Puletao nou Babilon ye souhare donou velai; puhvei soureih maitao sü 
nüloure, puletao vei voulou khesü soucha peiwure. E hai vah ashi souyu 
maitaoye tudee peiyu Ramai nasüe, ae Enou Babilon mainou ngaozü thaifüa 
soupeilai.  
57Enou puhvei peikho maitaoye panou zhaoh sozhi loulai— tsüveiyu maitao, 
süthai-apei maitao ae reihmaitao. Puletao nou zhitalai ae kaishupu khaitoulai 
moe. Haisü veo, Enou paowe, E sü Khoukhoulai Mapao süe.  

58Khousho-a soukhai touyu Babilon vei kivo khesü deiphi hi dakho kouwulai, 
ae kusho-a soukhai touyu reihkhaobu khesü meidei laiwulai. Maikhe mainou 
terou poa soukhai touyu vah khesü hamako bailai; sütao sü meikei vita-a 
bailai. Haisü Khoukhoulai Mapao Enou paowe.”  

Jeremiah vei Ko sü Babilon hi Seitayu 

59Mahseiah tyao, Neriah nahpoutu Seraiah nou Veo Zedekiah vei natao 
peikhowo sü soue. Zedekiah nou vekou louyu po adai kousü, puhnou Babilon 
hi Seraiah ye koa ta-e, ae Enou puh hi rachi daotu hai paopeio tea paodou 
peie.  
60Babilon pei hi hashi vepare teitei sü Enou larübvü hi rüthou khaipeie.  
61Enou Seraiah hi paoe, “Nenou Babilon hi velouzü, rükhai touyu haitao teitei 
hai maikhe maiye panou chouloure donou phoungao peio,  
62ae haibüa paopeio, ‘Oh Mapaowo, nenou teidei hai nasü soushiwulai, sübüa 
hrikhaona aliro panou bulai moe, mai moyuma kikhaorü ali-a hrülai moe, ae 
haisü radeiki ali büa panou teisa bua bailai tea paopei khaitoue.’  
63Seraiah, nenou larübvü nasü maikhe mai hi phoungao peiche louzü, 
larübvü nasü chuh ali koa khipa loua Euphratis rei hi laithouo,  
64ae haibüa paopeio, ‘Babilon sü haibüa nou vepalai — puhsü leita-a bailai, 
phaopa pulai moe, daiolouzüMapao nou Babilon hisü hakayu hai pove peilai.’ 
” Jeremiah vei chipao sü hai hinou akhai soure.  

Jeremiah 52 

Jerusalem Kaodutayu 
(2 Vem 24.18—25.7) 

1Zedekiah nou po kaili payu phaki Judah hi vekou loue, ae puhnou Jerusalem 
hinou po kiali hai veo soue. Puh pfü zhih sü Hamutal toue, ae honapai hai 
Jeremiah nah naotupai-e, Libnah nuhdu hinou hrüe. 
2Puhnou Veo Jehoakim bütoua Mapao vei nghingao hinou mahmo khesü 
soure.  

3Mapao nou Jerusalem ae Judah maitao pei hi rarou sholoua puhnou 
puletaoye sü puhvei nghingao hinou souhawure. Zedekiah nou Babilon hi 
Veo Nebukhadnezzar vei khakhe hi buba-a khaitya pare,  
4südonou Nebukhadnezzar nou puhvei reihmaitao saloua Zedekiah nou vekou 
louyu po akü vei khouh kirou vei teithe kirou zhou Jerusalem hisü reih 
huloure. Puletao nou nuhdu vei pehao veishi hinou fühao souloua kholoure,  
5sübüa Zedekiah nou veo souyu po kiali koute hai nuhdu sü sühao-a buloure.  
6Po süna vei khouh adai, khoukha akü zhou hai tokaa sholoua maikhe mai 
hai halia toure hare.  
7Babilon mainou nuhdu sühao poa buyu teile hinou nuhdu vei kivo sü dakho 
loua reihmai hrülai sü khei nou tupa loure. Puletao nou veo vei kipei, kivo 
ahai khozho khaitoua buyu rokhubomü hinou tupaloua Jordan vei Deikho 
hilova tupoa tare.  
8Ana Babilon maivei reihmaitao nou thaihupoa kou Jeriko deikho nghiyu 
hinou Veo Zedekiah sü nüloure, ae puhvei reihmai hrülai sü puh hinou 
tutare.  
9Süthaisü puhmai nou Zedekiah ye nüpoa Veo Nebukhadnezzar hi sapoa vere, 
süphaki puh hai Hamath maivei teidei Riblah nuhdu hinou bue, ae sühinou 
Nebukhadnezzar nou puh pei hi chiku peie.  
10Babilon hi veo nou Zedekiah vei nghoujü hinou puh nahpoutu maitao ae 
Judah hi peikho maitaoye southa peie.  
11Süthaisü puhnou Zedekiah nghithou sü reilapa peiwure, ae puhye hurai nou 
phuloua Babilon hi sa-a tare. Zedekiah nou Babilon maivei hukhaki hinou 
thaimo koute bue.  

Rathoki Soushi Peiyu 
(2 Vem 25.8-17) 

12Babilon hi Nebukhadnezzar nou vekou louyu po kiakü vei khouh angou vei 
khoukha kirou zhou, Babilon veo vei paodou-apeio ae puhvei reihmai 
peikhowo Nebuzaradan nou Jerusalem hi louloure.  

13Puhnou Rathoki, veo vei ki, ae Jerusalem hi peikho maitao vei ki khesü 
meidei laiwure;  
14ae puhvei reihmaitao nou nuhdu vei kivo sü dakho laiwure. 
15Süthaisü Nebuzaradan nou touha kayu maitao, nuhdu hi shokhai toua buyu 
maitao, vah soulou süyu maitao, ae Babilon veo hi tuveyu maitaoye nüpoa 
Babilon hi tare.  
16Ana puhnou Judah hi touha kayu maitao, halia hayu maitaoye panou 
darkha kipei ae dou hi vah soure donou shokhai peie.  
17Babilon maitao nou Rathoki hi southou khaitouyu baosahu vei dekatao ae 
cholukitao, alia baosahu nou soukhai touyu dzükhao sü dakho sasaloua 
Babilon hi potare.  
18Puletao nou likhaotao, poukai nüvei poa meideiyu bvütao, reikhaotao, ae 
baosahu nou Rathoki hi poa vah soure donou soukhai touyu na veishi sü poa 
takhai toure. 
19Puletao nou sana ae shahu nou soukhai touyu na teitei: khaosao taitya, 
meithou pore khaotao, posheelayu phaki souzhe thoure bvütao, poukai nüvei 
thouyu khaotao, posheelabu hinou vonai vethouyu bvütao, meivabvü 
khaibutao, ae poa zhaoh nghoupeiyu bvütao teitei poa takhai toure.  
20Veo Solomon nou Rathoki hi poa vah soure donou baosahu nou soupeikhai 
touyu natao — deka ahai, chokarütao, dushoyu dzükhao, ae süna khe hinou 
buyu chode kiahai — sütao hai sühleyu donou doulou more.  
21-22Deka ahai sü raibütou toue: ali nou mitar 8 kue ae mitar 5.3 haohrü toue. 
Haisü khevai hai chawe, ae sünavei shouyu nou milimitar 75 bue. Deka süna 
ahai pei hisü baosahu nou mitar 2.2 kua nou soupa khaitoue, ae süpehao 
veishi hisü vajüshithou zhairai daothou khaitoue, sütao-a baosahu nou 
soukhai toue.  
23Deka sühai vei peitao hisü vajüshithou kaihli daothou peikhai toue, ae 
deiphi hinou zhuyu phaki vajüshithou raiküarou hai zhingaowe.  

Judah hi Maitaoye Babilon hi Nüpoa Tayu 

(2 Vem 25.18-21, 27-30) 

24Süpei hinou, reihmai peikhowo Nebuzaradan nou Napao Peicha Seraiah, 
puh khe hinou buyu napao Zephaniah, ae rathoki hinou peikhoyu mai asü 
noupu hukhamai soua nüpoa tare.  
25Nuhdu hinou buyu reihmai peikhowo, veo vei paodou-apei mai anai, 
reihmai peikhowo vei soukha-apeio, puhnou reihmaitao vei larü sü rüpeiwe, 
ae matsüyu kukhe mai rairou noupu hukhamai soua nüpoa tare. 
26Nebuzaradan nou puletaoye sü nüpoa Babilon hi veo nou buyu Riblah 
nuhdu hisü save-e.  
27Babilon hi veo nou puletaoye sü Hamath maivei teidei, Riblah nuhdu hinou 
southawure. Sübüa Judah sü vakou maivei teidei hi nüpoa tare.  
28Nebukhadnezzar nou vekou louyu po anai kou, puhnou hukhamai soua 
nüpoa tayu hai mai 3,023;  
29puhnou vekou louyu po kiacha kousü Jerusalem hinou mai 832 nüpoa ta-e;  
30ae po kaisü kousü, Nebuzaradan nou mai 745 hai hukhamai soua nüpoa ta-
e. Sütao teitei hai mai 4600.  
31Evilmerodak nou Babilon hi pa vekou louyu phaki, puhnou Judah hi veo 
Jehoiakin ye zhuvea peia puhye hukhaki hinou popa peie. Haisü Jehoiakin ye 
hukhamai soua nüpoa tayu po shianai vei khouh kiahai vei teithe kaingou 
zhou-e.  
32Evilmerodak nou puhye zhuvea leshi peie ae Babilon hi puhye koa 
hukhamai soua nüpoa veyu vemai kukhe jünou kupua nou tsükhou peie.  
33Südonou Jehoiakin nou puhvei hukhamai vei sabanü sü phawua veo vei 
tovaibu hinou puh thaimo koute hai veo ye koa touso zho-e.  
34Babilon hi veo nou puh thaimo koute hai, teithetsü puhnou molouzü shiyu 
na khesü puh hi peie.  

Dopfüyu 

Dopfüyu 1 

Jerusalem nou Veahoyu 

1Raichoki mainou phoutao-a buyu nuhdu nasü, chuo kabüa zei tea bure 
sarou! Vuli hi deiphao mainou tsükhoua buyu nasü, chuo puh sü mimeapfü 
ali büa bure; Nuhdutao hrohinou vepfüpai soua buyu sü chuo maivei qila 
soutare.  
2Kheimathe honapai sü kra-a bure; nghidzü hai puhvei baitu hi kükoure. 
Honapai vei samai khamai hrülai nou puhye sü thaowua takhai toure, puhye 
sousava peire mai lia hare. Honapaiye chavei lathao-a buyu mai hrülai nou 
puhye sü lalu peiwure, ae puletao nou chuo puhye sü ngaobayu mai soutare.  
3Judah hi maitaoye sü taitsü poa veasho-a panou vah sou-e, Süpei hinou 
puletaoye sü vakou nüpoa satare. Puletao hai tyahrü kukhe maivei teidei hi 
ho hrütare, ana lah puletao vei soua soloure buh ali-a ngaomoe. Ngaoba 
maitao nou puhye sü sühao loure, tupa loure ludu aliro hazei toure.  
4Mailinoua chuo Rathoki hisü sheeyu teithetao hia tave ratho more. 
Naotumaitao nou sühinou veahoyu vei lou soua bue, ae napao maitao nou 
lüpoa nou bue. Nuhdu vei rokhubomü khesü sakhai-a nou bure, ae Zion sü 
veahosho-a nou bure.  
5Honapaiye ngaobayu maitao nou puh jünou koloure, Honapaiye thaihraiyu 
maitao nou veipa loure, daiolouzü honapai nou mahmo souyu hai pouleyu 
donou Mapao nou puhye sü veahoyu hai peiwure; Honapai vei nahmaitao hai 
hukhamai soua vakou nüpoa tare.  
6Jerusalem vei kathe aveih khesü hatare. Puhvei süthai-apei maitao hai pou 
ngaotou moyu khoshu büa lülou hore, Puhye thaihuyu maitao nghoujü nou 
khouko lia ha-a tua bure.  
7Jerusalem nou veahoyu ae tateiyu daoyu thainou, raichoki puhvei haveih ae 
savayu khesü licholoue. Honapai hai ngaobayu maitao bah hi louyu phaki, 

mailinoua puhye sü soukha peire mai hare; Honapai nou kaodu tayu sü 
ngaobamaitao nou ngaoloua puhye sü konüre.  
8Jerusalem nou mahmo hai soupou zhulere, südonou honapai hai mai konü 
soutare. Honapaiye tsükhoua buyu mai hrülai nou puhye sü ngaorare, 
daiolouzü puletao nou honapai vei baitouyu sü ngaoloure; honapai hai lah 
lüa pah pfüku tare.  
9Honapai vei shee moyu sü ngaokhai loure, ana haithai puh hi dai vepalai 
touyu hai honapai nou tsücho moe; südonou honapai sü kaodu tare, ae puhye 
sousava peire mai lia hazei toure. Honapaiye ngaobayu maitao nou veiloure, 
ae honapai nou Mapao hi zhuvea leshi peio tea kra-a khowe.  
10Ngaobayu maitao nou honapai vei nangi buyu veishi sü poloure. Sheemoyu 
tyahrü kukhe maiye panou kikha louso tea Mapao nou kharochi peikhai 
touyu Rathoki hisü puletao nou talouyu hai honapai nou zhingao-e.  
11Honapai vei mai hrülai sü lüpoa nou raokhao phoua laire; Puletao hai hria 
buloure donou puletao vei muteina khesü poa touso lea loure. Nuhdu sü 
haibüa kra-a bure, “Oh Mapaowo, Eye zhukhaio, avei veahoyu khesü zhupei 
khaio.”  
12Honapai nou takou takheyu mai hrülai hisü haibüa kra-a paoe, “Eye zhupei 
khaio! Mailia Enou souyu büa souyu mai ha-e, Mapao nou puhvei lekha rarou 
hinou Eye veahoyu pove peiyu büa maili hia soupei moe.  
13“Puhnou mei sü reilova nou seikou peie, ae mei sünasü alekhe nou kei-a 
nou bue. Puhnou Eye muloure donou shorü southou khaipeie, ae Eye deiphi 
pokou khaipeiwure. Süthaisü puhnou Eye thaokhaiwure alia Eye panou 
sokhai timoa soua nou bua baire.  
14“Enou soumah khaitouyu veishi sü puhnou pothou hrüloure; Puhnou sütao 
hai ate hi khikhai peie, ae Enou sütao hai pfülou hore. Enou dulou hoyu avei 
ngaoba maitao bah hi Mapao nou Eye sü thoupeire.  

15“Mapao nou avei khoukayu reihmaitaoye sü malaiwua konüre; Puhnou avei 
nahle maitaoye souhare donou ngaobayu reihmaitaoye sü seive peire. Puhnou 
avei maitaoye sü darkhadzü süyu büa süchichi peire.  
16“Hai vanou Esü krawe, nghidzü nou anghithou sü phouloure. Eye sousava 
peire mai lia hare; mailinoua avei tsüle soudu peiloure mai hare. Ngaoba 
maitao nou ajünou veiloure; avei maitao hai hazei tare.  
17“Enou abah sü thaipa-e, ana mai linoua Eye soukha pei more. Avei kinapa 
maitaoye panou Eye haire donou Mapao nou kupove peiwure; Puletao nou 
Eye sü na ashi ali büa poa baire.  
18“Ana Mapao louzü kao-a baie, daiolouzü Enou puhvei chi sü zülou more. 
Neletao mai hrülai nou avei chipao sü keilo ae Enou veahoyu sü zhukhaio. 
Avei nahleyu maitaoye sü hukhamai soua vakou nüpoa tare.  
19“Eye leshiyu maitaoye sü Enou kuwe, ana puletao nou Eye tave soukha 
peibare. Napao maitao ae süthai-apei maitao hai hriloure donou touso phoua 
nuhdu vei luduva kinou thaitare.  
20“Oh Mapaowo, Enou veahoyu ae chorosoua buyu sü zhupei khaio. Avei 
mahmo vanou Esü tsüle pepoa nou bure; kikha hi koute-a athai sü bure.  
21“Enou lüa buyu sü kei peikhaio; mailinoua Eye sousava peire mai hare. 
Nenou veahoyu khesü ahi pove peiyu phaki Eye ngaobayu maitao nou asah 
soua bure. Nenou paoh peikhai touyu teithe nasü pove peio; avei ngaoba 
maitaoye panou Enou veahoyu büa puletao-a veahoyu peio.  
22“Puletao nou vah haso ashi soukhai touyu veishi vanou puletao hia veahoyu 
sü peio. Avei mahmo vanou Eye tudee peiyu büa puletao-a tudee peio. Ewo 
veahoyu donou lüpoa nou bua baire, ae avei lüthou hinou soua nou bure.”  

Dopfüyu 2 

Mapao nou Jerusalem ye Tudeiyu 

1Mapao nou puhvei lekha rarou hinou Zion sü teimai teizhi sünou hongilure. 
Puhvei haveih khesü deiphi hi soushikou khaipeiwure. Puhnou lekha payu 
teithe sü puhvei Rathoki koute-a thaokhaiwua tare.  

2Mapao nou zhuveayu aliro ha-a nou Judah vei nuh teidei khesü souhawure, 
ae puhvei lekha hinou teidei vupeiyu reihkhaobu khesü soushi laiwure. 
Puhnou vedei nasü ae sühi süthai-apei maitaoye sü hraongu soupeiwua 
deiphi laikhai peiwure.  
3Puhvei lekha rarou hinou Israel maivei khouko veishi sü souphe soupho 
khaiwure; Ngaoba maitao nou Etaoye tave soushi-a buyuma puhnou Etaoye 
soukha peibare. Puhnou mei taoyu büa Etao vei buyu na veishi sü deihakhai 
toupeire.  
4Puhnou Etaoye sü ngaobamai ali büa puhvei voulouthou sü paipa Etaoye 
kare donou buloure, Etao vei asah souyu ae jüpa-a buyu hrülai sü puhnou 
souhakhai toupeire. Jerusalem hai hinou Etao hai puhvei lekha rarou nanou 
dei-a nou bue.  
5Mapao nou Israel maiye sü ngaobamai ali büa souhawure; Puhnou veo vei ki 
fühao ae reihkhaobu khesü soushiwure; Puhnou Judah hi maitaoye sü 
veahoyu ae dopfüyu hai soupoupu papeie.  
6Etao nou puhye thoyu Rathoki nasü puhnou souphe soupho sasare; Puhnou 
sheeyu teithetao ae Soteithe sü souhawure. Puhvei lekha rarou hai veo hi ae 
napao maitao hi raibütoua vere.  
7Mapao nou puhvei posheelabu sü malaiwure ae puhvei sheeyu Rathoki sü 
thaokhaiwure; Puhnou ngaobayu maitaoye panou kivo sü daphe dakhowure. 
Raichoki Etao nou asah soua rathoyu buh nasü puletao nou veiloure tea sha-a 
nou bure.  
8Mapao nou Zion vei kivo sü soushire donou lela chewure; Puhnou sütao hai 
soushikhai toure donou douche khaiwure. Chuo kipeitaoh ae kivo khesü 
soushikhai toua bure.  
9Rokhubomü khesü pepo takhaire, sütao vei tyayu hu khesü sousasawure. 
Veo alia peikhoyu maitaoye sü hukhamai soua vakou nüpoa tare. Chikha sü 
chuo doupeipu more, ae rachipaola peiyu maitao hai Mapao hinou zho sü 
ngaomore.  

10Jerusalem hi tsümaitao hai zei tea nou deiphi hinou bua baire, Puletao vei 
pei hisü naihü nou bosho loure ae soukousah nou banoua bure. Jerusalem hi 
loumainahtao hai deiphi hi puletao vei pei sü pfüa nakou bure.  
11Avei nghithou hai krapouleyu donou ha ngaotou more; Ale sü veashore. 
Avei maitaoye soushi souhayu donou dopfüa E sü shaloure. Nahmaitao ae 
nahmaitou khesü nuhdu vei duva hinou shatare.  
12Puletao nou houre ae reire tea puletao vei pfü hinou kra-a nou bure; 
Puletaoye zhizhu khaitouyu büa ludu kinou kaodu tare, ae pfü vei bah hinou 
sososoua thaitare.  
13Oh Jerusalem, leshi shoa buyu Jerusalem, Enou neye donou dai-e paolaige? 
Enou neye kabüa sousava peilai? Mailia neye büa veayu sü hahie. Nenou 
veahoyu sü zaidu büa akhai sü hare; neye donou areih sü halia hazei toure.  
14Nevei rachipaola peiyu maitao hai dayu deinou hachi kukhe paore halia 
hazei toure; Neletaoye süthai mah peire donou puletao nou neletao vei 
mahmo khesü paopa peimore. Puletao nou neletaoye panou ledayu hai 
komoe tea licho loure.  
15Ludu tacho tayu mai hrülai nou ne hisü bah taongaore. Puletao nou pei 
züpoa Jerusalem kaodutayu sü konüa haibüa paore: “Hai nahai veisho-a buyu 
nuhdu nasüvu? Deiphao mai hrülai thainüa buyu nuhdu nasüwu?”  
16Neye ngaobayu mai hrülai nou neye sü konüre ae neye ngaorade. Puletao 
nou mütai tupoa nou haibüa neye jünüa paore, “Etao nou puhye sü soushi 
peiwure! Haibüyu teithe nasü Etao nou kho-a nou bue!”  
17Mapao nou soulai tea paopi peia buyu nasü soupeiwure: Puhnou Etaoye sü 
zhuveayu aliro ha-a raichoki nou puhnou paopi peiyu büa soushi souhawure. 
Puhnou Etao vei ngaoba maitaoye panou veiloure, Etao nou kaodu tayu nasü 
panou puletao vei asah sü soure.  
18Oh Jerusalem, nevei kivo khesü panou shusoua Mapao hi kra khaio! Nevei 
nghidzü sü panou reidzü büa hea-khei sü kü khaio: Sokhai timoa kra-a dopfü 
loukhaio!  

19Kheimathe kushu zhazhaloua kra-a Mapao hi paokhaio; Nevei tsüle veishi 
nou peia Mapao hinou nevei nahmaitaoye zhuvea peio tea kholo— 
Nahmaitao hai ludu veishi hinou khüzüa thai-a nou bure.  
20Zhukhaio, Oh Mapao! nenou souvea peia buyu maitaoye sü zhupei khaio! 
Naotumaitao nou leshi sho-a buyu lah puletao vei nahmaitao vei vasou sü 
toua nou bure! Napao maitao ae rachipaola peiyu maitao sü Rathoki hinou 
southa peia nou bure!  
21Nahmai tsümai sümoa ludu hinou thai-a nou bure, Nahle maitao hai ngaoba 
maivei khoche hinou kaodu tare. Nevei lekha payu teithe hi nenou puletaoye 
sü zhuveayu ha-a nou southawure.  
22Eye ngaobayu maitaoye sü nenou khonüh nülaiyu büa kupove peie, avei 
pehao veishi hisü ngaopiyu nou phoutao-a buloure, ae nevei lekha payu 
teithe sü mai linoua tureipa louho-e. Enou leshi sho-a kikopa khaitouyu avei 
nahmaitaoye sü puletao nou southawure.  

Dopfüyu 3 

Tudeeyu, Ledalouyu, ae Areih 

1E hai Ramai nou tudeeyu sü kabüwe touyu süyu mai nasüe.  
2Puhnou Eye azhi hisü huthou leikhai leikhai peiwure.  
3Ae puhnou Eye zhuveayu lia ha-a nou dapeiyu thainou dapei khaikhaire.  
4Puhnou avei souke ae souhee sü soushi peiwure, ae avei rao khesü 
souchawure.  
5Puhnou Eye shishoyu ae veahoyu hukhaki hinou thou bekhai peiwure.  
6Puhnou Eye raichoki nou thaiyu mai ali büa teimai teizhi hinou pa bue.  
7Puhnou Eye hurai nou phumu loure, E hai hukhaki hinou tupa loure areih 
lia hade.  
8Enou shusoua nou Eye soukha peio tea kra-e, ana Ramai nou avei pai sü 
keipei bare.  

9Puhnou avei ludu khesü chuh nou khokhawure; Puhnou avei ludu sü 
soukhirukao laiwure.  
10Puhnou Eye vukü ali büa kholoure; Puhnou souveo ali büa Eye tutsüloua 
daloure.  
11Puhnou Eye ludu hinou hulaiwure, Eye paide paisasa peiwure, ae thaokhai 
peiwure.  
12Puhnou puhvei vouloushu sü paipa loua Eye kavure donou teloure.  
13Puhnou puhvei voulouthou sü avasou hi leisho-a kathou peiwure.  
14E sü maivei jünü soure, avanou puletao nou lou dapaloua soua nou bure.  
15Puhnou khayu, veahoyu hai nou avei touso soua peie.  
16Puhnou apah hai deiphi hinou poa nou roupeie, ae avei hutao sü chuh rao 
hinou sousha peie.  
17Enou pfüphao veiyu ae kaonayu alia savayu khesü ngaiwure.  
18E hai teile so-a nou hrilou hore; Enou Mapao hinou vuzhi-a buyu nasü 
hatare.  
19Enou avei veahoyu ae avei ki hayu sü licholoua sünasü khashoyu kaithapou 
ali büre.  
20Enou hai nasü tobai soumoa licho veloua chathai tare.  
21Ana Enou hai nasü licho louyu phaki areih nasü ahi dakhai ve-e:  
22Mapao vei tobai soumoa leshi peiyu ae zhuvea peiyu nasü chukoute-a 
buhie.  
23Süsü veishoyu shona bütoue, ae teinghi pavuzü laiyu bütou tea bue.  
24Mapao hai avei soulai, ae Enou avei areih nasü puh hi bulai.  
25Mapao hai puhye lüa loucheyu mai hrülai hi veisho-e.  
26Südonou Etao hai heameapoa puhvei vu kholouyu haina-a veika-e, Etaoye 
khailupa peiloure donou puhvei vu kholo.  

27Heameayu haina hai nahle-a bukinou doulouyu-a veiveilai nasüe.  
28Etao nou veahoyu phaki, chobuloua nou zei tea shameapoa buyu pha-e;  
29Etao nou nakoulou-a puh hi peithou louzü, sühisü areih hai bulou vei-e.  
30Taida peia ae hraongu soupeiyuma, Etao nou süsü pfüyu kaobaie.  
31Mapao hai maiye zhuvea sühsho-e ae puhnou Etaoye teisa sü malaiwulai 
moe.  
32Puhnou Etao hi veahoyu hai pove peia mala-e, ana puhnou Etaoye leshiyu 
hai dusho-e.  
33Puhnou Etaoye panou veahoyu ae souyu haisü ngaoloua puh-a lesa moe.  
34Mapao nou hukhaki hi buyu maitaoye phi nou taikya peiyu hai ngaowe;  
35Etao nou ngaozütao hai Etao hi peimore touyu sü puhnou süwe.  
36Chikubuh hisü kaozü nasü porei laiwure touyu hai puhnou süwe.  
37Mapao vei leli loumoa nou mai linoua halia soupfü louhoe.  
38Havei-a moyuma hashiro puhvei kharochi thaifüa vepa-a bubaie.  
39Etao nou soumah pfümah khaitouyu vanou Etaoye tudee peiyu phaki, Etao 
daisounou nolealea bulaige?  
40Etao nou Etao ludu sü soutaosoua zhuloua nou Mapao hi dakhai veloua 
bailaikhe.  
41Eletao vei tsüle veishi hai rakiva buyu Ramai hi peilaishe ae veachi 
paolaikhe,  
42“Etao nou mahmo souwure ae khaityawure, alia Oh Mapaowo, nenou 
Etaoye sü khaipei more.  
43“Nenou Etaoye sü thaingouho southawure, ae nevei zhuvea leshi nasü nevei 
lekha rarou nanou pokure,  
44Teihao nou chaotei touloua Etao nou veachi paoyu sü loute louhore.  

45Nenou Etaoye sü tyahrütao hrohinou sheemoyu ae nghoushi ali büa 
soupeiwure.  
46“Etaoye ngaobayu maitao nou ngaophou moa konüpeia nou bure.  
47Etao hisü veahoyu ae hakayu sünou veloure; Etao hai kaozhou ashi ae 
ngaopiyu hinou hrüa bubaire.  
48Avei maitaoye soushi soukanghi peiyu donou anghithou hai reidzü büa 
nghidzü nou küa bure.  
49“Avei nghidzü hai reitou ali büa thaokhai timoa küa nou bua bailai,  
50Mapao nou rakiva nou Etaoye zhukou ngaoloumo koute hai.  
51Nuhdu hinou hrüyu naotu maitao hi vepayu khesü Enou ngaoloua ale hai 
veashore.  
52“Eye ngaobayu maitao nou kaozü ali-a hayuma Eye sü raohou ali büa 
thaihure.  
53Puletao nou Eye sü hria nou deibvü hi laithou peiwua chuh nou mü sü 
khungi peiwure.  
54Dzü nou apei hi kükhere, ae E hai thaire nghitei loure tea tsüchoe.  
55“Deibvütei akhai hinou, Oh Mapaowo, tea Enou puh hi kra-a kuwe,  
56ae Enou kuyu avei pai sü keipeio tea paoyu phaki puhnou apai hai keipeie.  
57Nenou Eye chila peie ae Eye ngaopiso tea ahi paopeie.  
58“Nenou Eye sü tave vupa peie, Oh Mapao, ae avei hrü sü khailupa peie.  
59Oh Mapaowo, ahi soumah peiyu khesü nenou ngaowe, südonou kaozü 
thaifüa chilou sü kupeio.  
60Eye ngaobayu maitao nou kabüa Eye ngaorawe ae kabüa puletao nou ahi 
shodo ashi sü soupeie touyu khesü nenou süwe.  
61“Oh Mapaowo, puletao nou Eye ngaophou moa paoshiyu sü nenou 
chouloure, ae puletao vei do ashi khesü nenou ngaowe.  

62Puletao nou heamajü sü Eye soushi peire donou chi phawe ae shodo ashi 
khesü tsüchoda-a nou bue.  
63Shona nou poa koukhe koute hai puletao nou Eye ngaohia nou konüa bue.  
64“Oh Mapaowo, puletao nou soupfüyu thaifüa puletaoye tudee peio;  
65Puletaoye chaa peio ae puletao hisü veahoyu hai peio!  
66Nevei lekha rarou hinou puletaoye thaihuloua puletaoye nevei deiphao 
hinou souhalai peio!”  

Dopfüyu 4 

Jerusalem nou Kaodutayu Thai 

1Etao vei sana praivava-a buyu khesü shitare; Rathoki poa nou soukhai touyu 
chuh khesü duva kinou raroupoa nou bure.  
2Zion hi nahle maitao hai sana büa Etaoye donou mutei sho-e, ana chuo 
puletao hai nailee ali büa baire.  
3Lakhao koute-a lah puletao vei toutu sü leshi-a nou kiko peiwe, ana avei 
maitao hai ostrik rehou büa lahvei nahmaiye leshi peimore.  
4Puletao vei nahmaitou khesü panou rei-züa nou thaitare; Nahmai khesü mai 
hinou tosüa nou bure, anou mailia puletaoye sü touso hai peimoe.  
5Vuli hi touso veikayu nou touso-a buyu maitao hai chuo ludu kinou pouzüa 
bure; buh-zü veisho-a hrüa buyu maitao hai chuo nghoushi laikhai touyu buh 
hinou bure.  
6Avei maitaoye teile daotuli hai Sodom hi hrüa buyu maitao jünou souveapu 
peiwure, sükhai toumoa Ramai bah hinou veayu sü vedaore.  
7Etao vei veo nahpoutu maitao hai vüra büa sheesha toue, Puletao vei 
pfüphao hai veisho-e ae khouko-a busho-e.  
8Anou chuo puletao vei zhu hai kye jünou teire, maisou vei ludu hia mai 
linoua puletaoye sü süpei more; Puletao vei hee hai süü büa kirü tare, ae 
sourao hi lou tyatei touloure.  



1833 

 

 
   Sheeyu Baibel 

© 2009, Bible Society of India. 
 

 
 

 

9Na-a nou touha-a khüthayu maitao jünou rai-a soureih hinou thaiyu maitao-
a veipure.  
10Avei maitao hi veahoyu veyu hai ngaopi soure; leshisho-a buyu pfü maitao 
nou lah nahmaiye touso soua khotoure.  
11Mapao nou puhvei lekha rarou veishi hai phapeiwure; Puhnou Zion sü mei 
shaopeiwure, sünanou beikhei teitei sü meideire.  
12Ngaobayu maitao moa thaihraiyu maitao nou Jerusalem vei rokhubomü hi 
talou loure hai deiphao hi vemaitao moyuma deiphao hi hrüyu mai talinoua 
louche moe.  
13Ana hai khesü vepare, daiolouzü rachipaola peiyu maitao vei mahmo vanou 
ae napao maitao nou mahmo souwure. Puletao nou cheche maiye sü 
southawure.  
14Süthai-apei maitao hai ngheichayu mai büa ludu kinou nghoupoa nou laire, 
puletao hisü zhe natata poa laiyu donou mailina puletaoye sü deilou shire.  
15Maikhe mainou puletao hisü haibüa paore, “Tavailo! Eye deiso! Neletao hai 
sheemore!” Südonou puletao hai sühaota-a shetumai ali soutare, ae puletao 
nou veyu buh veishi hinou mailia puletaoye sü jüpa-a popei more.  
16Mapao nou puletaoye donou tsücho peimore, puhnou puletaoye sü soupho 
rarou peiwure. Puhnou Etao vei napao maitao ae süthai-apei maitaoye sü 
tsükhou peimore.  
17Etaoye soukha peire mai hai hamako soua Etao nou vuzhia nou bua baire, 
Etaoye khailupa peishulai tea tyahrü ali vei vurei-a nou kho-a bue.  
18Ngaoba maitao nou Etaoye zhi-a nou buloure; Etao hai ludu hi talou shire. 
Etao vei teile sü chere; akhai soure teithe sü vere.  
19Lüche jünou taveipoa puletao nou Etaoye thaihu loure. Puletao nou Etaoye 
deichi vanou huloure, Puletao nou Etaoye lichomoa buyu hinou radeiki hinou 
nüloure.  

20Eletao vei hrirai, Mapao nou dopa peiyu veo sü puletao nou nüloure; 
ngaobamai taralinou soureih souveyu phaki Etaoye vupa peilousüe tea Etao 
nou louche-a buyu nasü puletao nou nüloure.  
21Edom ae Uz teidei hinou hrüa buyu maitaore, asalo ae vasa-a bulou khaio. 
Neletao hia veahoyu nasü velaire; neletao-a baitoua nou hraongu pfüa talai.  
22Zion hai lah puhvei mahmo vanou veahoyu nasü pfüwe; Mapao nou Etaoye 
sü teile sho-a nou hukhamai soua panou vakou bupulai more. Ana oh Edom, 
Mapao nou neye sü tudee peilai, puh nou nevei mah khesü popa ngaopeilai.  

Dopfüyu 5 

Zhuvea Peio tea Veachi Paoyu 

1Oh Mapaowo, Etao hi vepayu khesü licho peio. Etaoye zhupeio, ae Etao nou 
veahoyu khesü zhupeio.  
2Etao vei nangi khesü shetu maitao nou poloure; vakou maitao nou Etao vei 
ki sü thaoloure.  
3Ngaobayu maitao nou Etao vei puo maitao hai southa peiwure, ae chuo Etao 
vei pfü maitao hai mimeapfü soutare.  
4Etao nou keyu dzü hai muh peita laire, ae süü khesü hrüdei talaire.  
5Etaoye sü rheisüh moa racho ali büa sa-a vah soure, Etao hai veare, ana 
Etaoye sü panou chao-a shobare.  
6Touso ngaotoua hriloure donou Etao hai Ejipt ae Assaria mai hinou taho 
tosü tare.  
7Etao vei puopao maitao nou mah souwure, ana puletao hai chuo tare, ae 
Etao nou puletao vei mahmo donou veahoyu hai ngaore.  
8Qila maitao nou Etaoye sü tukha sa-a bure, ae Etaoye sü mailinoua puletao 
vei khouko hinou khailupa peire mai hare.  
9Etao nou thaihri sümoa touso sü phoutare, daiolouzü maiye southa dathayu 
maitao nou nuh teidei hisü sühao loure.  
10Houzüa rakiyu donou Etao vei vasou hai hakhoyu thao büa soushore.  

11Etao vei chapfü maitao hai Zion Deichi hinou mainou sazü sabu peire; 
Judah vei nuh hinou hrüa buyu loumainah khesü mainou taitsüpoa saloure.  
12Etao vei süthai-apei maitao hai nüpoho rai nou daothawure; tsümaitaoye sü 
tsükhou peimore.  
13Nahle maitao hai qila mai ali büa panou taitsüsa-a thou shaore; ae 
nahmaitao hai panou sühshoyu koupo pfüa chaorara nou talouhoa laire.  
14Tsümaitao nou nuhdu vei rokhubomü hisü ve bumore, nahle maitao nou 
lou sü soumore.  
15Savayu hai Etao vei hümamai hinou hatare; Etao nou asah soupoa choyu 
thaosü veahoyu nou bua baire.  
16Etao nou khaophu soua buyu khesü aliro hazei toure. Etao nou mah 
souwure, ae chuo Etao nou veahoyu nasü ngaore.  
17Hai vanou Etao vei tsüle hai souloure, ae nghidzü kouyu donou halia 
zhingao more.  
18Zion Deichi sü soushiwua sakhai-a bure, ae lakhao khenou nuhdu hisü 
vasho-a nou tahao baide.  
19Ana oh Mapaowo, ne sü teisa vei veo süe, ae nenou akhai ha-a nou khosa-a 
hrülai.  
20Ne daisounou Etaoye teile haisho thaokhaiwe? Ne Etaoye lichopu khaipeilai 
morevu?  
21Etaoye ne hi sa-a dakhai ve peio, Mapao! Etaoye sa-a dakhai ve peio. 
Raichoki büa Etaoye sü souveipu peio.  
22Molouzü Etaoye nenou teisa donou malairevu? Nenou Etaoye rarouyu hai 
akhai hadou?  

Ezekiel 

Ezekiel 1 

EZEKIEL NOU ZHO NGAO RAINA 

(1.1—7.27) 
Ramai vei Vebuh 

1Po kiasü, khouh adai navei khoukha angou zhou Buzi nahpoutu Ezekiel, 
napao Enou Babilon hi buyu Kebar rei hinou nüpoa tayu Jehudimaiye koa 
nou bue, ae Enou raki sü houpa Ramai ye zho kounou ngaoe.  
2(Süsü veo Jehoiachin ye nüpoa tayu po angou nahi-e.) 
3Babilon hi Kebar reipe hinou Mapao nou Eye chayu paisü Enou choue ae 
Enou puhvei khouko sü süloue.  
4Enou rateiva zhukheyu phaki, teikhai teirü shishoyu hai reilova nou lai-a 
nou zhingao-e, teihao alao buyu hinou teirei vava-a nou bue, ae ratei veishi 
hai varou-a nou bue. Teipei vava-a buyu hrohinou baosahu zhai büa varou-a 
nou zhingao-e.  
5Teikhai teirü shisho-a buyu hrohinou, hrikhaona adai hai mai zhu büa nou 
Enou zhingao-e,  
6ana puletao hai khao zhu adaidai pfüwe, ae shouh adaidai pfüe.  
7Puhmaitao vei phi hai totoua nou bue, ae cho phimou büa puletao phimou 
pfüwe.  
8Puletao nou pah adai ae shouh adai pfüyu pei hinou puletao hai mai bah 
büa shouh khehinou bah adaidai bue.  
9Puletao vei shouh ahai sü topa alinou aliye daikhai touwe, sübüa kainghou 
adai buyu bütoua nou bue. Puletao nou buh tarali hi talai touyuma püphao 
hai reidakhai moa taloua baiwe.  
10Hrikhaona sütao hai zhu adai pfüwe: ngoujülo hai mai zhu pfüe, zhoulova 
hai souveo pah pfüwe, nalova hai chode pah pfüe, ae thailova hai leche zhu 
pfüe.  

11Shouh ahai hai topa ali nou ali vei shouh deiwe, ae shouh ahai hai puletao 
vei püphao sü hopoa nou bue.  
12Hrikhaona sütao hai kainghou chekhei hisü reipoa nou bue, sübüa puletao 
nou me soua tanüyu buh veishi hisü puletao vei püphao hai dakhai toumoa 
taloua baiwe.  
13Hrikhaona sütao hrohinou poa mei phuyu bvü büa bue, ae mei sü thaokhai 
moa takou takhe-a nou bue. Mei hinou reivava-a nou teipeivavayu sü pawe.  
14Hrikhaona sütao nou teipeivavayu büa takou takhewe.  
15Enou hrikhaona sütao adai hai zhua nou buyu phaki, puletao vei khe hinou 
lukiphi adai hai dei hi kou dai-a buyu sü zhingao-e. 
16Lukiphi adai hai zhai raibütoua baie, ae sütao hai muteiyu chuh büa nou 
bue ae lukiphi alili hisü lukiphi chekhei hai southou khaitoue, 
17sübüa lukiphi sü panou holo hailo tarali hia talou süre donou soukhai toue.  
18Lukiphitao poa soukhai touyu süütao vasü ngheithoua bue. 
19Hrikhaona sütao nou tayu chüsü lukiphi tao-a puletaoye koa nou tawe, ae 
hrikhaonatao nou ratei hi zhaokhe tayu phaki lukiphitao-a koa nou khewe.  
20Hrikhaonatao hai puletao nou tanüyu buh teitei hisü ta-a baiwe ae 
lukiphitao-a hrikhaonataoye koa tawe, daiolouzü hrikhaonatao nou lukiphi 
sü panou haihi talai touyu hisü taloua baiwe. 
21Südonou hrikhaonatao tayuma moa chaoyuma moa ratei hi kheyu phaki, 
lukiphitao-a puletaoye koa tawe.  
22Hrikhaonatao pei hisü reivavayu chuh nou haorüa soukhai touyu bütoua 
nou bue.  
23Haorüa buyu khehinou hrikhaonatao hai bue, ae hrikhaonatao hai puletao 
vei shouh ahai sü alinou aliye topa dei-a nou bue, ae puletao vei shouh ahai 
sü puletao vei püphao sü hopfüa nou bue.  

24Puletao nou zhaotayu phaki, puletao vei shouh kho hai zaidzü nghouyu kho 
büa, reihmai alao nou tayu kho büa ae khoukhoulai Ramai vei pai büa Enou 
choue. Puletao nou chaoyu phaki, puletao vei shouh sü khailou lou-a baiwe,  
25ana puletao vei haorüa buyu pei hinou kho hai pa-a buwe.  
26Hrikhaonatao pei hinou haorüa soukhai touyu phaova nou mutei chuh 
saphir nou soukhai touyu vebuh ali büa nou bue, ae vebuh sühisü mai ali nou 
buyu büa nou bue.  
27Mai süna vei zhai hai baosahu ali mei hinou deipa reivavayu büa nou bue, 
ae sünavei ava sünou pehao teitei hisü vapoa nou bue,  
28ae sühisü rüraipao vei zhusa teitei hai loue. Sünasü Mapao nou buyu vei 
ava nasü baire.  

Ramai nou Ezekiel ye panou Rachipaolare donou Kulouyu 

Enou sünasü ngaolouyu phaki, apei sü pfüa deiphi nakou loure. Süthaisü 
lapai ali haibüa paoyu Enou chou-e.  

Ezekiel 2 

1“Thai-a bailaiyu mainare, lashulo Enou neye cha nüwe.”  
2Pai sünasü rao-a buyu teile hinou Ramai vei rako sü ahi louloure ae Eye 
polashu peiwure ae haibüa chi paopuyu sü Enou choue.  
3“Thai-a bailaiyu mainare, Enou neye sü Israel maitao hi seitalai. Puletao hai 
Eye khaityare alia ahinou tavai tare ae chu koute Eye puletao vei puopaoh 
maitao büa nou du-a bure.  
4Puletao hai rochi shore ae Eye tsükhou peimoe, südonou 
Khoukhoulai Mapao Enou haibüa paowe touyu nasü neye panou puletao hi 
pao peire donou Enou neye puletao hi seitalai. 
5Khaityayu maitao nou nevei chipao sü keipei-a keipei moyuma puletao vei 
hrohisü rachipaola peiyu mai bue touyu sü puletaoye panou süloulai.  

6“Ana thai-a bailaiyu mainare, ne puletaoye ngaopiso, moa puletao vei chipao 
khesü piso. Puletao nou neye paoshilai ae ngaoralai; puletaoye koa hrüyu hai 
tushi shoyu chuhlyakhaoye koa buyu bütoua bailai.  
7Enou ne hi paopeiyu chipao khesü puletao nou keipei-a moa keipei moyuma 
puletao hisü paopeio, puletao hai rochi-a khaityayu maitao baie touyu hai 
licholo”  
8“Thai bailaiyu maipure, Enou ne hi paoyu chipao khesü keilo, Enou neye 
peilaiyu nasü ne mü hepalou-a sünasü touthoulo”  
9Enou bah ali hai ahilo thaikouyu sü zhingao-e ae bah sünasü larübvü ali poa 
nou bue.  
10Puhnou larübvü nasü ahi houpa ngao-e ae sühisü levea krayu, dopfüyu ae 
leyu khesü rüthou khaitoue.  

Ezekiel 3 

1Ramai nou paoe, “Thailaiyu mainare, larübvü nasü toulo; süthaisü Israel 
maitao hi taho paopei khaio.”  
2Südonou Enou amü sü hepa loure, ae puhnou larübvü nasü Eye panou toure 
donou peie.  
3Puhnou paoe, “Thai bailaiyu maipunare, Enou neye peiyu larübvü nasü 
toulou khaio; süna nou ne pou sü touthou phoulo.” Enou sünasü touloure, ae 
süna hai laivoudzü büa tou vei sho-e.  
4Süthaisü Ramai nou paoe, “Thai bailaiyu mainare, Israel mai hisü taho Enou 
ne hi paoyu teitei hai paopeio.  
5Enou neye sü vakou maivei tyahrü, la tateiyu maityatao hisü seitamoe, ana 
Israel mai hi seita peia baie.  
6Nenou la sülou hoyu vakou maivei tyahrütao hi hakinou Enou neye seita 
peilouzü, puletao nou nevei chipao hai keinou peilai.  
7Ana Israel maitao nou nevei chipao khesü keipeinülai moe, puletao nou avei 
chipao-a keipeilai moe.  

8Chuo Enou neye sü puletao büa rochi shoyu ae le khou shoyu sü soupeilai.  
9Enou neye sü chuhdu büa soukhou sho peilai, ae mutei shoyu diamond chuh 
büa souchüsho peilai; khaitya-a rochiyu maitaoye sü ngaopiso”  
10Ramai nou haibüa paopue, “Thai-a bailaiyu mainare, Enou ne hi paoyu chi 
khesü soutao sou-a keilo ae licho khaio.  
11Süthaisü nüpoa tayu nevei maitao hisü Ramai Mapao Enou ne hi paoyu 
chipao khesü puletao nou keipei-a keipei moyuma puletao hisü paongao 
peio.”  
12Süthaisü Ramai vei rako nou Eye polashu peiwure, ae athailo nou pai 
chisho-a nou haibüa rayu sü Enou choue, “Raki vanou buyu Mapaovei kathe 
sü paosho khaio”  
13Hrikhaonatao nou zhaoyu shouh kho hai Enou chou-e ae puletao vei lukiphi 
kho hai nüsüyu kho büa kho hai chisho-e.  
14Mapao vei khouko sünou ahi chisho-a nou ve-e ae puhvei rako nou Eye poa 
tayu phaki ale hai choropoa E hai lekha shore. 
15Enou Khebar rei pe hinou buyu Tel Abih hisü veloure ae buh sühisü 
hukhamai soua nüpoa tayu maitao nou bue, Buh sühinou teithe anai koute 
hai Enou ngaoyu ae chouyu khesü avei tsüle hisü phoutao poa nou E sü bue.  

Mapao nou Ezekiel ye panou Kho-apeimai ali Soure donou Dolouyu 
(Eze 33.1-9) 

16Teithe anai cheyu thaisü Mapao nou ahi haibüa paoe,  
17“Thai bailaiyu maipure, Enou neye panou Israel maivei tyahrü sü khopeire 
donou doloure. Enou ne hi paopeiyu khesü nenou puletao hi paopi peilai.  
18Enou mai ashi mai ali hai thailaire tea paosüpa peikhai toua nenou puhye 
sü paopi peimoa puhye panou mahmai ali soua thaita louzü, puhnou thaiyu 
nasü ne pei hi velai.  
19Hakinou nenou mai ashi mai naye paopi peia puhnou mah souyu sü baimoa 
puh hai thaita louzü, nevei hrirai hai khailupa peilai.  

20“Mai aveih mai ali hai vah ashi souta-a Enou puhye kaozhou ashi hi thoupei 
louzü, nenou puhye paopi peiloumo louzü puh hai thai-a bailai. Puhvei 
mahmo donou puh hai thai-a bailai, puhnou vah aveih soukhai touyu khesü 
Enou licho peilai moe, ae puhnou thaiyu sü ne pei hi velai. 
21Mai aveih maiye nenou mah soupuso tea paopi peiyu hai keiloua puhnou 
mah soupu more toulouzü, puh hai hriloulai ae nevei hrirai hai-a khailupa 
peilai”  

Ezekiel nou Raolou Hoyu 

22Mapao vei khouko hai dusho-a nou ahi veyu hai Enou süe ae puhnou ahi 
haibüa paoyu Enou chou-e, “Tashulo, buh sühinou kealai”  
23Südonou Enou deikho hisü ve-e ae Enou raichoki Khebar rei hinou ngaoyu 
bütoua Mapao vei khouko ava hai ngao-e. Enou apei hai deiphi hi pfünakou 
loure,  
24ana Ramai vei rako sünou ahi louloua Eye polashu peiwure. Mapao nou ahi 
haibüa paoe, “Ne ki hi veloua ne lah kikhu sü khua nou bulo.  
25Thai-a bailaiyu mainare, neye sü rai nou phukhailai, sübüa neye panou 
maisou hrohisü tapa loulai moe.  
26Enou nevei müli sü panou raoloulai moe, sübüa neye panou khaityayu 
maitaoye sü paopi peiloulai moe.  
27Süthaisü Enou neye chapuyu phaki, Enou neye raolou süyu khouko hai 
peidakhai peilai ae nenou puletao hisü Ramai Mapao Enou ne hi paoyu 
chipao khesü puletao hi paopeilai. Nenou paoyu chi sü kamai-a nou 
ngaophou peilai moe, daiolouzü puletao hai khaityayu tyahrü ali baie.”  

Ezekiel 4 

Jerusalem Soushiyu vanou Ezekiel nou Shee Soungaoyu 

1Ramai nou paoe, “Thailaiyu maipure, naichuh ali ne nghoujü hinou 
khipfülo, ae sünavei hisü Jerusalem nuhdu zhai büa rüthoulo. 
2Süthaisü nuhdu nahai poloua soushikhai touyu vei shee soungao loure 
donou sünavei pehao hisü kivo hai khohao khailo, reikhaobu soukhailo, 

fühaobuh soukhailo, ae pehao veishi hisü reihbasei poa nou buyu zhai sü 
southoulo.  
3Hukhao ali polo ae sünanou kivo phasoua ne ae nuhdu kohisü khailo. Nevei 
pah sü nuhdu hilova rei-a bulo, nuhdu nasü mainou hulou poloure donou 
bure ae sünasü hulou poloure hai nenou soulai. Shee hai zhaibüa Israel 
maivei tyahrü hisü soupeilai.  
4-5“Süthaisü nevei nalova nou kou dazülo ae Enou Israel maitao nou soumah 
khaitouyu vei tudee nasü ne pei hi pokhai peilai. Puletao vei mahmo donou 
teithe 390 hai nenou veaho-a nou sühinou bulai. Puletao nou veaho laiyu 
nasü po ali vei hai teithe ali phasoua nenou pfüa nou bulai.  
6Nenou sünasü bucheyu thai, zhoulova reilo ae teithe raidai hai Judah 
maitaoye tudee laiyu nasü nenou veaho-a nou bulai. Puletao nou veaho laiyu 
sü po ali hai teithe ali phasoua nou bulai.  
7“Nevei ngheithou hai Jerusalem nuhdu nasü haoloua soushiyu nasü zhutei-a 
nou bulo. Nenou bahzü züloua nuhdu pei hisü veahoyu ae hashi vepare rachi 
khesü paopeio.  
8Enou neye sü rai nou phukhailai, sübüa nuhdu nasü mainou hulou 
soushikhai loumo koute hai neye panou holo hailo reilou ho-a bulai.  
9“Chuo southou, süthou, toushi, hrathou ae shithou sü polo. Sütao hai poloua 
thouhrülo ae raokhao khaolo. Nenou nalova nou dazüa buyu teithe 390 hisü 
nenou sütao hai tou nou bulai.  
10Neye panou teithe ali hi raokhao gram 230 sü toulai, süsü teithe ali hi 
bakha ali toua bailai. 
11Neye panou dzüa daotu ke-a bailai, süsü teithe ali hi panou dzü pai ahai ke-
a bailai 
12Maivei baaki nou poa nenou mei sü souloua süpei hinou raokhao hai 
khaotoulai ae raokhao sü mai hrülai nou zhingaoyu buh hinou toulai.”  

13Mapao nou paoe, “Enou Israel maiye vakou maivei teidei hi soupho rarou 
khaipeiyu thai, chikha hinou soupfüso tea paopei khaitouyu nasü haizhai büa 
Israel mainou touso hai toulai.”  
14Ana Enou chila peie, “Oh Ramai Mapaowo, Eye panou sübüa souso! E hai 
lah Eye souzhai khaimo hie. E na-a bukinou zhou koute hai lah nou thaiyu 
sou moa rekhaonatao nou southayu sou hai toukhai timo hie ae sheemoyu 
touso hai Enou toukhai toumo hie”  
15Südonou Ramai nou paoe, “Sükulouzü veire, Enou neye panou choba nou 
poa mei souloua nevei raokhao sü khaoloulai”  
16Ramai nou haibüa paopue, “Thai bailaiyu mainare, Enou Jerusalem hi 
touso pfüve louyu ludu nasü soude laiwulai. Sühinou hrüyu maitao hai 
ngaopi shopoa nou raokhao sü sühdou hinou douloua nou toulai ae dzühai 
levea-a nou kelai.  
17Puletao hisü touso hai chelujü shoa nou hrülai ae puletao hai levea poa nou 
alinou aliye zhulai ae puletao hai puletao vei mahmo hinou hakata-a bailai.”  

Ezekiel 5 

Ezekiel nou puh peishu saiyu 

1Mapao nou paoe, “Thai-a bailaiyu mainare, khoche heiveih shoyu ali poloua 
nevei khoumai ae nevei mai veishi sü saiwuo. Süthaisü saikhai touyu maitao 
hai sühdou hinou zha asü soua doupa khailo.  
2Zha ali hai nuhdu nasü mainou poloua soushi khaiwua tayu thai nuhdu 
hinou polou mei deipeio. Zha asü hinou zha ali hai nevei khoche sünou 
daosasa loua nenou nuhdu vei pehao hi tayu phaki raopoa tapeio. Shokhai 
toua buyu taosü teikhai hi laipa peio ae Enou avei khoche poloua sütao hai 
thaihu talai.  
3Mai daotu hai pokhai loua nevei sah kainghou hinou jükhailo.  
4Süthaisü daotuli hai popaloua mei hi thou dei peikhaio, sübüa panou mei sü 
deikhaio. Mei sünanou Israel maivei tyahrü veishi hisü taopoa nou talai”  

5Mapao Ramai nou haibüa paoe, “Jerusalem nuhdu nasü zhukhaio, Enou 
puhye sü deiphao toutsü hi khaipei khaitoue ae tyahrü hrülai nou puhye sü 
sühao poa nou bue.  
6Ana Jerusalem nou avei kharochi khesü züba-a rulare ae tyahrü kukhetao 
jünou maishipure ae puhvei pehao hinou buyu maitao jünou paochi hai 
zübapu loure. Jerusalem nou avei kharochi ae chikha khesü züba-a 
malaiwure.  
7Jerusalem Ramai MapaoEnou paoyu sü keinou loukhaio, Neletao avei 
chikhatao ae avei kharochi khesü zübayu donou neletao hai neletao vei 
pehao hinou tyahrütao jünou veahoyu sü daopua nou bue. Neletao hai tyahrü 
kukhe maivei zhaidou khesü fütare.  
8Südonou Ramai Mapao Enou neletao hai Eye ngaobayu maitao büa neletao 
hi paowe. Tyahrü hrülaiye panou ngaore donou Enou neletaoye tudee peilai.  
9Daiolouzü Enou ngaorayu vah haso veishi hai neletao nou soupfüre, südonou 
Enou raichoki soukhai moyu ae haithai naki-a soulai moyu nanou Enou 
Jerusalem sü tudee peilai.  
10Süvanou Jerusalem hinou buyu pfüpuo maitao nou puletao vei nahmai hai 
toulai, ae nahmaitao nou puletao vei pfüpuoye toulai. Enou neletaoye sü 
shisho-a nou tudee peilai ae shokhai toua buyu maitao hai hupho rarou 
laikhai toupeilai.  
11“Ramai hai hri-a buyu donou ae hai sü Mapao Ramai vei chipao thaifüa 
Enou neletaoye sü zhuveayu halia ha-a nou neletaoye sü daode laiwulai, 
daiolouzü neletao nou avei Rathoki sü souzhai peiwure ae ngaorayu vah ashi 
khaikho hai neletao nou soupfüre.  
12Zha asü soukhai touyu hinou neletao zha ali hai sounou souyu hinou ae 
khü-züyu hinou nuhdu hinou thailai; zha ali hai nuhdu vei vakou hinou 
khoche hinou thailai; ae shokhai toua buyu zha ali hai hupho rarou laiwua 
panou khoche nou poloua thaihu talai.  

13“Enou rukha loumo koute hai avei lekha rarou sü neletao hi velai. Haibüyu 
khesü neletao hi vepare toulouzü, Mapao Enou neletao hi paopeiwure ae 
neletao nou chilee cheche moyu donou vepa-a baie touyu hai neletao nou 
süloulai.  
14Neletao vei pehao hinou hrüyu tyahrütao nou neletaoye ngaolouyu phaki, 
puletao nou neletaoye konülai ae neletaoye ngaora-a nou tavai ta-a bailai.  
15“Avei lekha rarou hinou Enou neletaoye tudee peilai ae sünasü neletao vei 
pehao hinou buyu tyahrütao nou ngaoloua ngaopi sholai. Puletao nou 
neletaoye ngaora shopoa nou zhulai ae neletaoye konü peilai.  
16Neletao nou ngaotou ngaoso-a buyu touso veyu ludu khesü Enou soude 
laiwulai ae neletaoye panou khü-züa nou bulai. Neletao nou khü-züa veayu 
hai neletaoye souhare donou vouloushu ali nou kapeiyu büa veasho-a nou 
bulai.  
17Enou houzüyu sü neletao hi seive peilai ae rekhaona khesü neletao vei 
nahmaitaoye panou southare donou seive peilai ae Enou neletao hisü sounou 
ashi, choroyu, taidayu ae soureih sü seive neletaoye southalai. Mapao Enou 
haisü paowe.”  

Ezekiel 6 

Mapao nou Basharataoye Aetou Moyu 

1Mapao nou ahi haibüa paoe,  
2“Thai-a bailaiyu mai nare, Israel maivei deichitao hisü zhulo ae avei chipao 
khesü puletao hi paopeio. 
3Israel maivei deichitao hi Mapao vei chipao hai keilo tea paopeio. 
Ramai Mapao Enou deichitao ae deiraotao alia deikhotao hi paoyu avei 
chipao hai keilo tea paopeio; Maikhe mainou Basharaye thoyu buh khesü 
Enou khoche seive souhalai.  
4Posheelabu khesü dakhosasa laiwulai ae poukai nüvei deiyu buh khesü 
soukho laiwulai. Sühinou buyu maitaoye sü puletao vei Basharatao nghoujü 
hinou southalai. 

5Enou Israel maivei thaiphao khesü puletao vei Basharatao nghoujü hinou 
lairarou khaipeilai ae puletao vei rao khesü posheelabu pehao hi laikhai 
peilai.  
6Enou Israel maivei nuh teitei hai souhalai sübüa puletao vei posheelabu ae 
Basharatao hai soushi laiwulai; ae puletao vei poukai nüvei deiyu posheelabu 
khesü souphe soupho laiwulai alia puletao nou soukhai touyu na veishi hai 
hata-a bailai.  
7Maikhe mai hai buh likinou thailai ae thaimoa shokhai touyu maitao nou 
Eye Mapao-e tea süloulai.  
8“Enou neletao kamai-a panou thaimoa tureipa loulai ae puletao sü tyahrü 
kukhetao hi porarou khaipeilai.  
9Sübüa puletao hai hukhamai soua vakou nüpoa talai. Puletao nou buh sütao 
hinou Eye licholai ae puletao nou Eye louche moa basharataoye jüpapua 
thoyu donou Enou rarouloua puletaoye tudee peiwe touyusü puletao nou 
süloulai. Puletao nou vah ashi ae kaozü moyu soukhai touyu donou puletao 
hai lah puletaoye ngaora-a bulai.  
10Puletao nou E hai Mapao-e touyu sü süloulai ae Enou puletao hi paopi 
peiyu khesü da-a nou halia moyu hinou paomoe touyu hai puletao nou 
süloulai”  
11Mapao Ramai nou haibüa paoe, “Neletao bah taokhaio! Neletao vei phi sü 
dei deikhaio! Israel maitao vah ashi ae ngaorayu vah soukhai touyu teitei 
donou levea-a kralo. Puletao hai soureih souyu moa tokaa veyu hinou moa 
sounou soua thai-a bailai.  
12Kadou kounou buyu maitao hai sounou soua nou thailai; nghia buyu maitao 
hai soureih hinou southawulai, shokhai toua buyu maitao hai houzüa thai 
bailai. Puletao hi avei lekha rarou veyu nasü puletao nou süloulai.  
13Puletao vei thaiphao khesü basharatao hi, posheelabu pehao hi, kuyu 
deichitao hi ae deichi peitaoh hi, süübe daiyu phi hi, phesüübe dutao phi hi, 
ae puletao vei basharatao hi poukai nüvei meidei peiyu posheelabu tao hinou 

raroupoa thai-a buyu sü ngaolouyu phaki maikhe mainou E haiMapao-e 
touyu puletao nou süloulai.  
14Enou puletao pei hisü abah thaipa puletao vei tyadei veishi hai khelova nou 
buyu radeiki hinou poa reilova buyu Reblah hi khete hai soushi souhakhai 
toupeilai. Israel mainou hrüyu buh ali koute-a shokhai peilai moe. Süthaisü 
mai hrülai nou E hai Mapao-e touyu sü süloulai.”  

Ezekiel 7 

Israel Maiye donou Akhai Soure Teile Nghiyu 

1Mapao nou ahi haibüa paoe,  
2“Thai-a bailaiyu mai nare, RamaiMapao Enou Israel mai hi haibüa paowe tea 
paopeio: kainghou adai hinou buyu deiphao sü akhai soulaire.  
3“Chuo Israel maiye donou akhai soure teile vere. Avei lekha rarou nasü 
neletao pei velai, daiolouzü neletao nou soupfü khaitiyu na thaifüa neletaoye 
sü chikulai. Neletao nou ngaorayu vah haso soukhai touyu teitei sü Enou 
paokha peilai.  
4Enou neletao mai ali koute-a phapeilai moe, moyuma zhuveayu hai ali-a 
bupeilai moe. Neletao nou vah haso ashi soukhai touyu donou neletaoye 
Enou tudee peilai, sübüa neletaoye panou E hai Mapao-e touyu sü süloulai.”  
5Mapao Ramai nou haibüa nou paoe, “Neletao hisü veahoyu ali pei hinou 
veahoyu kukhe ali hai velai.  
6Ha veishi nou chekhore. Akhai sü vere. Neletao hai hazei toure.  
7Teidei sühinou hrüyu maitao vei akhai soure teile sü vere. Büraroua bure 
teile, deichi vanou khonüh nüa bupu more teile sü nghiteire.  
8“Thasho-a nou avei lekha rarou nasü neletao hi velaire. Neletao nou 
soupfüyu vah thaifüa enou neletaoye sü chikulai, ae neletao nou ngaorayu 
vah soukhai touyu teitei sü Enou neletaoye paokha peilai. 
9Enou neletaoye vupa peilai moe, moyuma zhuvea leshiyu hai titoulia 
ngaopeilai moe. Neletao nou vah haso ashi soukhai touyu thaifüa enou 

neletaoye sü tudee peilai, sükua neletaoye panou E hai Mapao-e touyu sü 
süloulai ae Enou neletaoye tudee peia baie touyu sü panou süloulai.”  
10Israel maiye soushi soukanghiyu teile sü velaire. Kaozü moyu ae taidayu sü 
phoutao loure, ae khaophu souyu sü pousho loure.  
11Taida-a zü-veiyu hai mai shiyu poupapua baie. Puletao mai lia shopeilai 
moe, puletao vei nangi, naveih alao buyutao, moyuma puletao vei kathe 
khesü halia shokhai peilai moe.  
12Teile sü velaire, na hüyu moa zhoyu nasü ngaomo tare teithe sü nghire, 
daiolouzü Ramai vei tudee nasü mai hrülai hi raibütoua velaie. 
13Huha souyu maitao nou na hüloua souhakhai touyu khesü ngaodakhai 
loumo kinou puletao hai thaita-a bailai, daiolouzü Ramai vei lekha hai mai 
hrülai hi velai. Mai ashi maitao hai hriloulai moe. 
14Shabe sü nghoupare, ae mai hrülai nou souda loure, ana mailia reihbu hisü 
talou more, daiolouzü Ramai vei lekha rarou hai mai hrülai hisü raibütoua 
vere.  

Israel Maivei Mah vanou Tudei Peiyu 

15Kijüdu hisü taida vayu ae kikha hisü rahta rahvu ae tokaa nou bulai. Vakou 
nou buyu maitao hai khoche vanou thailai, ae nuhdu khevai nou buyu maitao 
hai rahta rahvu ae tokaayu vanou thai-a bailai.  
16Mai daotuli hai turei paloua deichi vanou pa bulai, ae puletao hai khao büa 
puletao vei mahmo donou dopfüa lea nou bulai. 
17Puletao vei bah sü lülouhoa bailai, ae puletao vei khoubou hai shihrührüa 
bulai.  
18Puletao mai hrülai hai soukousah nou banoulai, ae puletao hai ngaopiyu 
nou ngupoa nou hrülai. Puletao pei sü sailaiwulai, ae puletao hai hraongu 
pfüa nou bulai.  
19Puletao nou puletao vei shahu ae sana khesü komoyu na ali büa shilaiwulai, 
daiolouzü Mapao vei rarou lekha hai puletao hi veyu phaki, shahu moa sana 

sünou puletao vei thainüyu nasü rukha soupei louhoe, moa puletao vei pou 
sü souphou peiloulai moe.  
20Teile ali hi hai puletao vei hüvei sho-a buyu zhusanatao donou puletao hai 
khaophu soua nou bue, ana puletao sütao hai poa nou ngaorayu bashara sü 
souloure, südonouMapao nou puletao vei nangi hai panou puletaoye donou 
sheemoyu na ali soupeiwure.  
21Mapao nou paoe, “Enou puletaoye sü vakou maivei bah hi thaothou peilai, 
ae puletao vei nangi khesü panou mai ashi maiye poloulai ae puletao nou 
sütao hai souzhaiwulai.  
22Avei rathoki hinou kini khaiyu buh hi talou souzhaiyu phaki, ae maivei 
shaotou mainou daphe dakho peiyu phaki avei zhu hai pfüa reita-a bailai.  
23“Ha teitei nou haokao-a bukhai toure, teidei hisü maiye dathayu mainou 
phoutao loure, ae nuhdu veishi hisü taidayu ae züvei vayu nou phoutao 
loure.  
24Enou shikayu tyahrütao sü nuh teidei hai hi save thou peilai, ae puletaoye 
panou nelatao vei ki sü thaoloulai. Puletao nou neletao vei rathoyu buh hai 
souzhai peiyu phaki, neletao hi khoukayu maitao vei pfüchi sü Enou souha 
peiwulai.  
25Veahoyu ae chorosoua hrülaiyu teile sü velaire. Neletao nou kaonayu nasü 
phoutalai, ana ngaolou khailai moe.  
26Veahoyu ali pei hinou veahoyu kukhe ali hai veloulai, ae tobai soumoa ko 
ashi khesü thaokhai toumoa neletao hisü veloulai. Neletao nou rachipaola 
peiyu maitao hisü puletao nou ngaoyu khesü paongao peio tea kholai. Napao 
maitao nou maikhe mai hi halia paodou peiloulai moe, ae tsümaitao nou 
maikhe mai hi halia doupeilai moe.  
27Veo sü dopfüa bulai, ae veo vei nahmaitao hai areih hata-a bailai, alia 
maikhe mai hai ngaopi-a nou ngupoa nou bulai. Neletao nou soupfü 
khaitouyu veishi donou enou neletaoye tudee peilai, ae neletao nou mai hi 

chilou kupeiyu bütoua Enou neletaoye sü chiku peilai. Hai vanou E 
hai Mapao-e touyu neletao nou süloulai.”  

Ezekiel 8 

EZEKIEL NOU ZHO NGAOYU AHAI CHENA 

(8.1—10.22) 
Jerusalem hi Basharatao 

1Etaoye vakou nüpoa tayu po arou vei khouh arou, khoukha angou zhou 
Judah hi süthai-apei maitao nou aki hi tave Eye koa nou bue, süteilebü 
hinou Mapao Ramai vei khouko hai ahi vere.  
2Süthaisü Enou zhuyu phaki, mai ali zhai büa ngao-e. Puhvei khya khe hai 
mai büa nou bue, ae puhvei khya reilo hai southou reivava khaitouyu 
baosahu büa nou bue.  
3Puhnou bah ali zhai büa thaikou apeishu hinou Eye pailoure. Süthaisü 
zhokou nou Ramai vei Rako nou Eye ratei hi kusho-a nou pokhere ae Eye 
Jerusalem hi savere. Puhnou Eye rathoki hi taloure reilova vei rokhubomü 
hinou salou Ramai vei lekha rarou soupayu bashara khesü ngao-e.  
4Sühisü Israel maivei Ramai khouko ava, raichoki Enou Khebar rei hinou 
ngaoyu bütoua nou buyu sü ngao-e.  
5Ramai nou ahi haibüa paoe, “Thai-a bailaiyu mai nare, reilova sü zhukhe 
khaio.” Enou zhuyu phaki, rathoki hi taloure rokhubomü hinou nghia buyu 
posheelabu pehao hinou Ramai vei lekha soupapeiyu bashara sü bua nou 
zhingao-e.  
6Ramai nou ahi paoe, “Thailaiyu mai nare, vepa-a buyu vah haso khesü ne 
ngaoho moe? Israel mainou ngaorayu vah souyu khesü zhukhaio, puletao nou 
Eye sü avei sheeyu buh hinou doukhai doukhai-a tare donou soupeire. Nenou 
hai jünou shipuyu vah haso khesü puletao nou soupfüa ngaopulai hie.”  
7Puhnou Eye rathoki hi maisou nou vejüa buyu hi taloure kikhubomü hisü 
salou loure, ae Eye kivo vanou buyu kiqulu chayu ali hai ngao-e. 

8Puhnou ahi paoe, “Thai bailaiyu mai nare, kivo sü dakhaolo.” Enou kivo sü 
dakhao loure, ae kikhu ali büa ngaoloue.  
9Puhnou ahi paoe, “sühinou talouloua vah ashi soua buyu ae ngaorayu vah 
haso khesü zhukhaio.”  
10Südonou Enou talouloua zhue. Kivo vasü nghou ae sheemoyu khaonatao, 
alia Israel mainou tho-a buyu hatyatyali hai rüthou khaitoue.  
11Israel maiye süthai-apei mai rainai hai sühinou bue, sühisü Shaphar 
nahpoutu Jaazariah-a louwe. Puletao mai hrülai nou poukai nüvei deiyu bvü 
chekhei hai poa nou bue, ae sütao hinou meikhao hai khaopa-a buyu hinou 
12Ramai nou ahi haibüa nou noue, “Thai bailaiyu mainare, Israel maivei 
süthai-apei maitao nou kheikhei soua buyu vah haso sü ne ngaoho moe? Kide 
hinou zhurai soukhai touyu khesü puletao mai hrülai nou tho-a bure Puletao 
nou haibüa paoe, ‘Mapao nou etaoye ngaolai moe! puhnou etao vei teidei sü 
thaowua tare.’ ”  
13Süthaisü Mapao nou ahi paoe, “Puletao nou hai jünou shipuyu ae ngaora 
puyu vah haso sü soua buyu sü nenou ngaolai hie.”  
14Südonou puhnou Eye sa-a rathoki vei reilova buyu rokhubomü hisü save-e 
ae naotumai ali nou Tammuz rah thaire tea kra-a buyu sü ngao-e.  
15Puhnou ahi noue, “Thailaiyu mai nare, ne honapaiye ngaoho moe? Süjünou 
shipuyu ae ngaorapuyu vah haso khesü nenou ngaopu lai hie.” 
16Südonou puhnou Eye Rathoki lüvai sa-a louloure. Sheeyu buh hi taloure 
hinou nghia buyu posheelabu ae ludu kohinou mai kaingou phali hai bue. 
Puletao nou Rathoki hilova sü puletao vei phao hai khailoua teinghi palova 
reiloua nakou teinghei payu sü tho-a nou bure.  
17Mapao nou ahi paoe, “Thailaiyu mai nare, süsü ne ngaoho moe? Judah hi 
mai haitao hai vakou nou ngaorayu vah haso soua buyu ae teidei veishi hi 
züveiyu ae taidayu sü rukha more. Südonou puletao nou Rathoki hai hi tave 
loua ngaorayu vah haso khesü soupeia panou Eye raroupure. Zhukhaio, 
puletao nou Eye ngaophou mosho-a soupfüa buyu vah haso hai!  

18Avei lekha rarou nasü puletao mai hrülai hisü velai. Puletao mai ali koute-a 
Enou phapeilai moe, ae puletao hi zhuvea leshiyu hai ali-a ngaopeilai moe. 
Puletao nou pai chilou süyu koute pai chi-a nou shurasoua ahi veachi sü 
paolai, ana Enou puletao vei veachi sü kei peilai moe.”  

Ezekiel 9 

Jerusalem ye Tudeiyu 

1Süthaisü Ramai nou haibüa shusoua raoyu sü Enou choue, “Nuhdu naye 
tudee-a soushire maitaore, haihi takoulo. Reih basei khesü polo.” 
2Süteilebü hinou mai arou hai rathoki vei reilova buyu rokhubomü hinou 
tapare, ae puletao mai hrülai nou reih basei hai powe. Puletao mai ali hai 
züzüyu sabanü nou banaowe, ae puh hai rülou veiyu nali poa bue. Puletao 
mai hrülai nou baosahu nou soukhai touyu posheelabu nghoujü hinou kou la 
loure.  
3Süthaisü Israel mainou Ramai vei khouko ava shouh pfüyu khaonatao hinou 
vapare, ae rathoki vei kikhubomü hisü koure. Mapaonou deizüzüyu sabanü 
banaoyu mainaye sü kuloua nou haibüa paoe, 
4“Jerusalem nuhdu veishi hisü tasühao takhaio, ae nuhdu hai hinou vah ashi 
ae ngaorayu vah soukhai touyu levea dopfü buyu maitao pu vasü larücha 
daopeie.”  
5Süthaisü Ramai nou kukhe maitao hisü haibüa paoyu hai Enou choue, 
“Puhye nuhdu hisü thaifü talo, ae maiye southa takhaio. Mai ali koute-a 
shokhai peiso, ae mailia zhuvea peiso 
6Tsümai ae nahlemai, naotumai, pfümai ae nahmaitou sümoa mai taidu 
hrülai nou southa khai-o. Ana pu hi larücha daokhai touyu maitaoye sü 
mailia southaso. Neletao nou rathoki hai hinou southa poa talai.” Südonou 
puletao nou rathoki hinou la-a buyu Israel maivei süthai-apei maitao hinou 
southa poa nou tare.  

7Ramai nou puletao hi paoe, “Rathoki sü souzhai khaio. Hai hisü thaiphao 
nou pothou phoutao khaio. Vah sü soutakhaio.” Südonou puletao nou nuhdu 
hi maikhe maiye sü southa tare.  
8Puletao nou maiye southa-a buyu teile hisü E lah likhei sühinou la-a nou 
bue. Enou apah sü deiphi pfükou khailoua haibüa shura soua sha-e, 
“Mapao Ramai, nenou Jerusalem ye sü lekhayu donou shokhai toua buyu 
Israel mai hrülaiye southa khai-a bailaidou?”  
9Ramai nou chila peie, “Israel ae Judah maitao nou haohao soumoa mah 
khesü soukhai toue. Puletao nou teidei veishi hisü maiye datha southare, 
Jerusalem hisü mahmo nou southou phouchü khaipeiwure. Mapao, E hai 
puletao vei teidei sü thaokhaire ae puletaoye ngaolou hore tea puletao nou 
paore.  
10Ana Enou puletaoye leshi peilai moe; Enou puletao hisü puletao nou mai hi 
soupfüyu bütoua soupeilai.”  
11Süthaisü daizüzüyu sabanü banou-a buyu mai nanou dakhai 
velouaMapao hi haibüa paoe, “Nenou kharochi peikhai touyu nasü 
soupeiwure.”  

Ezekiel 10 

Mapao vei Khouko Ava Rathoki Thaokhaiwua Tayu 

1Süthaisü Enou zhuyu phaki, shouh pfüyu khaonatao pei hinou haorüa buyu 
phao hinou mutei chuh nou soukhai touyu vebuh ali büa zhingao-e.  
2Züzüyu sabanü banaoyu maina hisü Ramai nou haibüa paoe, “Shouh pfüyu 
khaonatao khe hinou buyu lukiphitao kohisü taloulo, ae sühinou meithou sü 
nebah nou poloua nuhdu hisü porao peikhaio.” Puhnou tayu sü Enou zhua 
nou bue.  
3Puhnou tayu phaki, shouh pfüyu khaonatao hai Rathoki vei khelova nou la-a 
nou bue, ae Rathoki khevai hai teihao nou phoutao loure.  

4Mapao vei khouko ava sü shouh pfüyu khaonatao hinou tapaloua Rathoki hi 
taloure bomü hisü loutare. Süthaisü teihao nou rathoki teitei hai phouloure, 
ae Rathoki hai Mapaovei khouko ava sünou vapha loure.  
5Khaonatao vei shouh phayu kho hai kijü hia choupawe, ae kho süna hai Hali 
Hala Soulousüo Ramai vei pai kho büe.  
6Züzüyu sabanübanaoyu maina hi Mapao nou shouh pfüyu khaonatao vei 
lukiphi hinou talou meithou polo tea kharochi peiyu thaifüa maina nou 
lukiphi ali hi talou laloure.  
7Soukhaona ali nou puh bah sü mei buyu hisü thaithou loua züzüyu sabanü 
banaoyu mainaye meithou daotuli hai popa puh bah hi thoupeie. Mai 
sünanou meithou sü poloua tare.  
8Soukhaona sütao hai mai bütoua puletao vei shouh khevai nou bah hai pfüa 
Enou ngao-e.  
9-10Enou sütao hi lukiphi adai bua nou ngao-e ae sütao hai raibütoua baie. 
Lukiphi sütao hai chuh muteiyu tyanou soukhai touyu bütoue ae lukiphi 
sütao hisü lukiphi chekhei nou taopa poa nou bue.  
11Puletao nou tayu phaki, holo hailo reimoa buh tarali hia taloua baiwe. 
Puletao koa nou tanüyu buh veishi hisü taloua baie. 
12Puletao vei pfüphao, phao, bah, shouh, ae lukiphi teitei hai ngheithou nou 
hopfüa nou bue.  
13Lukiphi haitao hai Enou raichoki zho kounou ngaoyu lukiphi bütoua baie.  
14Soukhaona alihi nou pah adai pfüwe. Zhu arai na hai chode pah pfüe, ahai 
chena nou mai zhu pfüwe, asü nanou souveo zhu pfüwe ae adai nanou leche 
zhu pfüwe.  
15(Soukhaona haitao hai Khebar Rei hinou Enou ngaoyu soukhaona sütao 
raibütoue.) Soukhaona sütao nou ratei hi kukhe tayu phaki,  
16Lukiphitao-a puletaoye koa ta-a baiwe. Soukhaonatao nou shouh pfüa 
zhaotayu kisü lukiphitao-a koa ta-a baiwe.  

17Soukhaonatao nou chaoyu phaki, lukiphitao-a chao-a baiwe ae 
soukhaonatao nou zhaoyu phaki lukiphitao-a puletaoye koa tawe, daiolouzü 
soukhaona sütao nou lukiphi hai khasa-a tawe.  
18Süthaisü Mapao vei khouko ava nasü Rathoki thaokhaiwua shouh pfüyu 
soukhaonatao pei hi koutare.  
19Soukhaonatao nou puletao vei shouh sü hepaloua zhaotare ae lukiphitao-a 
koa nou tare. Puletao nou teile daotuli hai Rathoki vei teinghi palova 
rokhubomü hinou chao-a nou bue ae Mapao vei khouko ava nasü puletao vei 
phao hinou bue. 
20Soukhaona sütao hai Enou Khebar reipe hinou Israel maivei Ramai 
khehinou ngaoyu soukhaonatao raibü toue.  
21Soukhaona sütao hai pah adai-dai pfüwe, shouh adai-dai pfüwe ae puletao 
vei shouh khehinou maivei bah bütoua nou bue.  
22Puletao vei pah hai Enou Khebar Rei pe hinou ngaoyu bütoue. Soukhaona 
sütao hai nghoujülo zütou tea ta-a baiwe.  

Ezekiel 11 

Jerusalem ye Tudeiyu 

1Ramai vei rako alinou Eye sü saloua Rathoki vei teinghei palova buyu 
rokhubomü hisü khaipeie. Rokhubomü pe hinou mai kaingou bua nou 
zhingao-e ae mai sütao hrohisü Azzur nahpoutu Jaazaniah ae Benaiah 
nahpoutu Pelatiah puhai-a bue, puhai hai tyahrü vei süthai-apei mai-e.  
2Ramai nou ahi haibüa paoe, “Thailaiyu mainare, mai haitao nou nuhdu hai 
hi shodo ashi sü souloua hashi khesü paodou peiwe. 
3Puletao nou haibüa paoe, ‘Etao nou thasho-a ki khesü soushu dakhaipu 
loulai. Nuhdu hai nasü ha khoyu lee büre ae Etao hai lee hinou khoyu sou 
büre ana Etaoye sü mei hinou vupeia nou buhie.’ 
4Südonou chuo thailaiyu mainare, puletao hai hakata laire tea paopeio.”  

5Mapao vei rako sünou ahi sü velou loure ae Mapao nou chipao haitao hai 
maikhe mai hi paopeio tea paoe, “Israel maitaore, neletao nou chi pao-a 
buyutao ae tsüchoda-a buyu khesü Enou süwe.  
6Neletao nou nuhdu hai hinou mai alao southare, südonou luduva hisü 
thaiphao nou phoutao-a bure.  
7“Südonou Ramai Mapao Enou neletao hisü haibüa paowe. Nuhdu hai nasü 
hakhoyu lee chekhao-e, ana dainou sou sü soulai? Neletao nou southa 
khaitouyu thaiphaotao nou sou sü soulai! Neletaoye sü panou nuhdu hai hi 
bupulai moe. Enou neletaoye sü nuhdu hinou vakou popa shilaiwulai!  
8Neletao khoche sü ngaopi homoe? Enou khoche poyu maiye save panou 
neletaoye sü dulai 
9Enou neletaoye nuhdu vei vakou popaloua nou shetumai bah hi 
thoupeiwulai. Enou neletaoye sü southawulai,  
10ae neletaoye panou lah neletao vei teidei hinou soureih mai bah hinou pa 
thai-a bailai. Süthaisü mai hrülai nou E hai Mapaosüe touyu süloulai.  
11Nuhdu hai nanou neletaoye sü vupeilai moe. Neletao nou Israel maivei 
teidei tarali hinou buyuma Enou neletaoye tudee peilai.  
12Neletao nou E hai Mapao süe touyu hai süwe, ae neletao nou neletao vei 
kinapa soua buyu tyahrü kukhe maivei chikha khesü soupfüyu hai avei 
chekha pfütho-a baie ae avei kharochi züba-a baie.”  
13Enou rachi pao-a buyu hinou Pelatiah hai kaokou thaire. Enou deiphi hi 
apah pfünakou loua haibüa sha-e, “Moe, Oh Ramai Mapao! Nenou Israel 
teidei hi shokhai toua buyu mai hrülai hai southa bailaiwu?”  

Vakou Nüpoa Tayu Maitao hi Ramai nou Apaopeiyu 

14Mapao nou ahi haibüa paoe,  
15“Thai-a bailaiyu mainare, Jerusalem hinou hrüa buyu maitao nou neye alia 
ne thaihou jürai maitao, vakou nüpoa tayu maitaoye haibüa paoa nou bue, 
‘Vakou nüpoa tayu maitao hai Mapao hinou dousho-a tare, südonou teidei hai 
sü puhnou Etaoye peiwure.’  

16“Chuo vakou nüpoa tayu maitao hi Enou haibüa paowe tea paopeio. Enou 
puletaoye sü dousho-a buyu tyahrütao hi seiho panou hrüa baie. Puletao nou 
taho hrüa buyu teideitao hisü teile daotuli hai Enou puletaoye koa bupeilai.  
17“Südonou Mapao Ramai nou haibüa paowe tea puletao hi paopeio. 
puletaoye Enou souphorarou khaitouyu tyadeitao hinou puletaoye sü save 
jüloulai ae puletao hi Israel maivei teidei sü peilai.  
18Puletao nou teidei hi dakhai velouyu phaki, shishoyu ae ngaorayu bashara 
khesü puletao nou polaiwulai.  
19Enou puletao hi lüthou ashu ae tsüle ashu hai peilai. Chuh büa khousho-a 
buyu neletao vei lüthou sü Enou popalai peilai ae paochi zülou süyu lüthou 
sü Enou neletao hi peilai. 
20Süthaisü puletao nou avei chikha khesü reihtou touloulai ae Enou kharochi 
peikhai touyu khesü puletao nou soutousoua züa nou hrülai. Puletao hai avei 
mai soulai ae Enou puletao vei Ramai soulai.  
21Ana Enou sheemoyu ae ngaorayu bashara tho-a buyu maitaoye sü tudee 
peilai. Puletao nou soupfüyu thaifüa Enou puletaoye tudee peilai.” 
Ramai Mapao nou hai sü paowe.  

Ramai vei Khouko Ava Jerusalem Thaowua Tayu 

22Shouh pfüyu khaonatao hai zhaopoa nou tare ae lukiphitao-a puletaoye koa 
tare. Israel maivei Ramai khouko ava nasü puletao vei pei hinou bue.  
23Süthaisü Ramai vei khouko ava nasü nuhdu thaokhaiwua teinghi palova 
deichi hisü tare.  
24Zho kounou Ramai vei rako sünou Eye sü poloua Babilon hi nüpoa ve 
khaitouyu maitao hisü khaipeie. Süthaisü avei zho hai hatare,  
25ae Enou Mapao nou ahi ngaoyu teitei hai nüpoa tayu maitao hi paopeie.  

Ezekiel 12 

Rachipaolawo nou Shetumai Soutayu 

1Mapao nou ahi haibüa paoe,  

2“Thai-a bailaiyu mainare, ne sü khaityayu maitao hrohinou bue. Puletao hai 
ngheithou bue, ana halia ngaolou moe, puletao hai noubei pfüwe, ana halia 
choulou moe, daiolouzü puletao hai khaityayu mai baie.  
3“Chuo thai-a bailaiyu mainare, vakou nüpoa tayu mai ali nou koupo pfüloua 
tayu zhai bütoua nevei kou sü souloua teimai mojünou takhai-o. Nenou 
tapayu phaki, mai hrülaiye panou neye zhingaolo, ae nenou buh kukhe ali hi 
veyu hai-a panou ngaolo.  
4Puletao vei ngheingao hinou nüpoa tayu mai ali nou koupo soupfüyu bütoua 
hea teiva-a buyu teile hinou nevei koupo sü soulo; ae nüpoa tayu mai ali büa 
koukhe hai puletao vei ngheingao hinou takhaio.  
5Puletao nou neye zhi-a buyu hinou nevei ki sü kivo hinou dakholo, ae nevei 
na sü sühinou popalo. 
6Puletao vei nghingao hinou nevei kou nasü ne phaova popa khailo, ae nevei 
nghithou sü doloua teizhi hiloua talou khaio, daiolouzü nenou kalova tawe 
touyu sü nenou ngaolai moe. Nenou hai zhai büa Israel maiye donou soupi 
peiyu ali soulai.”  
7Mapao nou ahi soukhaio tea paoyu sü Enou soupeie. Süzhou teithe Enou 
nüpoa tayu mai ali nou nado souloua tayu büa souloue, ae koukhe teimai 
loutayu phaki Enou kivo sü abah nou soucha loua sühinou E sü tare. Mai 
hrülai nou eye zhua buyu hinou Enou sahkou nasü aphaova popaloua Enou 
tare.  
8Thainesho hai Mapao nou ahi haibüa paoe.  
9“Thai-a bailaiyu mainare, chuo rulayu Israel maitao nou nenou souyu vah sü 
daivanoue tea noua bure.  
10Ramai Mapao Enou ne hi paopeiyu khesü puletao hi paopeio. Chipao hai 
nasü Jerusalem hi veo vei nahpoutu ae sühinou hrüa buyu mai hrülaiye 
donoue.  
11Nenou soupfüyu hai puletao hi vepare vei shee soungaowe tea puletao hi 
paopeio. puletaoye hukhamai soua vakou nüpoa ta-a bailai.  

12Puletaoye khasa-a buyu veo vei nahpoutu sü puhvei naazao hai puh phaova 
popa pfüloua kivo hi qulu soucha khaitouyu hinou tutsütalai. Puh vei 
ngheithou sü zholoulai ae puhnou daiki talai touyu hai ngaolai moe.  
13Ana Enou puhye sü avei khahbesah nou beloua bailai, ae puhye sü rüh 
hinou muloulai. Süthaisü Enou puhye Babilon vei nuhdu hi sapoa ve khai-a 
bailai, ae sühinou puh sü ngaomoa thaita bailai.  
14Puhvei chiku-apei maitao, paodou peiyu maitao ae puhye reikhao soupeiyu 
mai hrülai hai hupho rarou laiwulai ae maikhe mainou puletaoye sü southare 
donou phoutalai.  
15“Enou puletaoye tyahrü kukhe maitao hi ae vakou maivei tyadeitao hi 
soupho rarou khaiyu thai, puletao nou E hai Mapao-e touyu hai süloulai.  
16Enou mai daotuli panou soureih hinou, rahta rahvu hinou ae sounou ashi 
souyu hinou vupa peilai, sübüa puletao nou taho hrüa buyu tyahrütao 
hrohinou puletao nou soupfü buyu vah haso khesü daizhou koute ngaorayu 
vahsa ae E hai Mapao-e touyu sü panou süloulai.”  

Rachipaolawo nou Nguhrührüyu vei Shee 

17Mapao nou ahi haibüa paoe,  
18“Thai-a bailaiyu mainare, nenou ha touyu phaki nguhrührülo, ae dzü keyu 
phaki ngaopi-a nou ngulo. 
19Tyahrü hrülai hi Ramai Mapao vei chipao hai na hai Jerusalem hi hrüa 
buyu maitaoye donoue tea paopeio: Puletao nou ngurürüa nou ha toulai, ae 
ngaopi shopoa nou dzü sü kelai, daiolouzü teidei sühinou hrüa buyu maitao 
nou vah ashi souyu donou puletao vei teidei sü soushi souhawulai.  
20Chu mai alao soumoa hrüa buyu nuhdu khesü souhawulai, ae puletao vei 
teidei panou mai hrümoa heihro vaohro souwulai. Süthaisü puletao nou E 
hai Mapao-e touyu sü süloulai.”  

Maisou nou Jüpayu Nada ae Jüpamoyu Chipao 

21Mapao nou ahi paoe,  

22“Thai-a bailaiyu mainare, Israel mainou daisounou nada haina sü paoe: 
‘Teithe teile sü tare ana vepalai tea paopeiyu khesü halia vepa more.’  
23Südonou chuo Ramai Mapao Enou nada süna vanou haibüa paowe tea 
paopeio. Enou nada sünasü panou akhai soulaire. Israel maivei teidei hisü 
panou sübüa paopu khailai more. Süna thao sü puletao nou haibüa panou 
paolai: Teithe teile sü vere ae vepalai tea paopeiyu khesü cheche-a nou 
vepare!  
24“Israel maitao hisü panou da-a zho ngaoyu ae cheche moa rachi paoyu sü 
bupulai more.  
25Mapao Enou puletaoye sü chakulai ae Enou paoyu khesü soupeilai. Vepalai 
tea paopeiyu khesü panou ponapu khailai moe. Khaityayu maitaore, neletao 
vei teile hinou Enou paopi peiyu khesü Enou neletao hi soupeilai. Haisü 
Ramai Mapao Enou paowe.”  
26Mapao nou ahi paoe,  
27“Thai-a bailaiyu mainare, nevei zho ngaoyutao ae nenou rachipaola 
peiyutao hai haithai naki donou baie tea Israel maitao nou tsücho-a nou bue.  
28Südonou Ramai Mapao Enou haibüa paowe tea puletao hi paopeio: Avei 
chipao khesü ponapu khailai more. Enou paoyu khesü souvete peilai. Haisü 
Ramai MapaoEnou paowe.”  

Ezekiel 13 

Dayu Rachipaola-apei Maitao hi Aetou Moyu 

1Mapao nou ahi paoe,  
2“Thai-a bailaiyu mainare, Israel maivei rachipaola-apei maitao, lahvei tsüle 
hinou tsücholoua rachi soua paoyu maitaoye sü vealaire tea paopeio.”  
3Ramai Mapao nou haibüa paoe, “Voyu rachipaola-apei mai haitao hai 
vealaire! Puletao hai lahnou tsü choloua süsü Ramai hinou zho ngaowe tea 
paoloue.  

4Israel maitaore, neletao vei rachipaola-apei maitao hai hamako baie, puletao 
hai soushikhai touyu nuhdu hinou hrüyu lakhao raibütoua baie.  
5Puletao nou pepo tayu kivo khesü kho peimoe moa kivo khesü soushupu 
peimoe, südonou Mapao vei teithe veyu phaki, Israel mai hai soureih veyu 
kisü vulouhoa bailai.  
6Puletao nou zho ngaoyu khesü da-a nou baie, ae rachi paoyu khesü cheche 
moe. Puletao hai avei chipao paowe tea khawe, ana Enou puletaoye sü seita 
moe. Anou puletao nou vepalai tea paokhai touyu khesü chechea vepa shulai 
tea kho-a nou bue.  
7Enou puletao hisü paoe: Neletao nou ngao-a buyu zho khesü da-a nou baie, 
ae neletao nou vepalai tea paoyu khesü cheche moe. Neletao nou sütao hai 
avei chipao-e tea paowe, ana Enou neletaoye sü chaku moe!”  
8Südonou Ramai Mapao nou puletao hisü haibüa paoe “Neletao vei chipao 
khesü da-a baie, ae neletao nou zho ngaoyu khesü cheche moe. Enou neletao 
pei hisü vamoe.  
9Da-a nou zho ngaowe tea paoyu maitao ae cheche moa maikhe maiye süthai 
mah peiyu rachipaola-apei maitao hai Enou tudee peilai-e. Neletao vei maitao 
nou chidei souyu phaki neletao hai sühi bulai moe; Israel maivei zhih rüthou 
khaitouyu hisü neletao vei zhih hai bulai moe; neletao hai lah neletao vei 
teidei hisü dakhai veloulai moe. Süthaisü E hai Ramai Mapao-e touyu sü 
neletao nou süloulai.  
10“Rachipaola-apei maitao nou avei maitaoye sü süthai mah peie, ae kaonayu 
ha-a buyuma alia veimoa buyuma kaona-a baie ae vei-a baie tea puletao nou 
paopeie. Avei maitao nou kivo khesü veimoa nou khokhai toua baie, ae 
rachipaola peiyu maitao nou tave naikaa nou sükhesü soukaa khaipeie.  
11Rachipaola-apei maitao hisü puletao vei kivo hai kaoduta laire tea paopeio. 
Enou teikhai teirü ashi sü seive peilai. Reithou nou sütao sü kou deipeilai ae 
teikhai teirü shishoyu sünou velai.  

12Kivo sü pepota-a bailai, ae mai hrülai nou naikaa nou napeikhai touyu sü 
dai-e veiyu bue.”  
13Ramai Mapao nou chuo haibüa nou paore: “Avei lekha rarou hinou teikhai 
teirü ashi ae reithou sü seive kivo sü soushiwulai.  
14Puletao nou naikaa napeikhai touyu kivo khesü Enou souphe soupho 
sasawulai, ae beikhei sü panou sakhai-a bua bailai. Kivo sütao nou kaokou 
puletao mai hrülaiye sü southakhai toulai. Süthaisü mai hrülai nou E 
haiMapao-e touyu süloulai.  
15“Kivo ae kivo va hi naikaa napeiyu maitao nou avei lekha rarou nasü 
süloulai. Süthaisü Enou ne hi kivo ae kivo va hi naikaa napeiyu maitao sü 
daiki vetare touyu sü paopeilai— 
16Jerusalem hai shi-a buyuma vei-a baie tea paoyu rachipaola peiyu maitao.” 
Ramai Mapaonou hai sü paowe.  

Rachipaolayu Naotumaitaoye Aetou Moyu 

17Mapao nou paoe, “Chuo thai-a bailaiyu mainare, nevei maitao hi da-a nou 
haibüa vepalai tea paopeiyu naotumaitaoye zhukhaio. Puletaoye Enou aetou 
moe tea paopeio,  
18ae Ramai Mapao nou puletao hi haibüa pao-a bue tea paopeio: 
“Rachipaolayu naotumai taore, neletao hai daizhou koute vealaisa! Neletao 
nou maikhemai bah hi kheikhupado vei chah khesü rüthou peiwe ae mai 
jünou khouko veipu loure donou neletao vei pei hisü panou kheikhupado vei 
sah sü phupfüwe. Neletao hai lah viloure donou avei maitao hinou athai ae 
ahri khouko nasü polou nüwe. 
19Neletao nou southou bahzü ali ngaolou nüyu vanou ae raokhao daotuli 
ngaolou nüyu vanou avei maitao nghoujü nou Eye tsükhou moyu vah khesü 
soupeie. Neletao nou thai zümoa buyu maiye sü southa peie, ae hri zümoa 
buyu maiye panou hria nou bupeie. Neletao nou avei maitao hi dayu chi 
khesü paopeia panou puletaoye sü neletaoye louche-a nou bue.”  

20Chuo Ramai Mapao nou haibüa paoe, “Neletao nou athai ae ahri vei 
khouko sü buloure donou neletao vei bah hi khipüa buyu khesü Enou ngaora-
e. Enou sükhesü avei maitao bah hinou polai peilai ae neletao nou khasa-a 
buyu avei maitaoye sü panou lahdo soupeilai. 
21Neletao vei sah phupfüa buyu khesü Enou soulai peilai ae avei maitaoye sü 
panou neletao vei khouko hinou teisa panou lahdo souloure donou tupa 
loulai. Süthaisü neletao nou E hai Mapao-e touyu sü süloulai.  
22“Neletao nou dahrührü peia mai aveih maiye sü souchathai peie, ae 
puletaoye le souvea peie. Neletao nou mai ashi maiye panou vah ashi souyu 
sü nupei moe, ae puletao vei hrü sü neletao nou vupa peie. 
23Südonou chuo da-a nou zho ngaoyu maitao ae chechemoa vepare khesü 
paopeia maiye süthaimah peiyu maitao vei teile sü chere. Enou avei maitaoye 
sü neletao bah hinou vupa loulai, sübüa neletao nou E hai Mapao-e touyu sü 
süloulai.”  

Ezekiel 14 

Ramai nou Bashara ye Aetou Moyu 

1Israel maiye süthai peiyu kamai-a nou ahi tave Mapao vei leli sü kabüwe tea 
noue.  
2Süthaisü Mapao nou ahi haibüa paoe,  
3“Thai-a bailaiyu mainare, mai haitao vei tsüle veishi hai bashara hi peiwure 
ae bashara sünou puletaoye mah hi süthaithou peiwure. Puletaoye Enou chila 
peishulai tea puletao hai tsüchovu?  
4“Chuo puletao hi Ramai Mapao Enou haibüa nou paowe tea paopeio: Israel 
mai taralia bashara hi puletao vei tsüle hai peiwua basharatao panou 
puletaoye mah hi süthaithou peiyu mai talinou rachipaolapeiyu maitao hinou 
kabülai tea noulouzü, Enou puletao vei chila sü peilai, puletao vei basharatao 
nou jüpa-a buyu chila khesü Enou peilai. 

5Bashara sütao nou Israel maiye sü ahi nou sapoa savai nou tare, ana avei 
chila peiyu sünou puletaoye ahi sapoa dakhai velou shulai tea avei areih hai 
bue.  
6“Südonou chuo Israel maitao hi Ramai Mapao Enou paoyu khesü paopeio: 
Ngaorayu neletao vei basharatao sü thaokhaiwua tavai talo.  
7“Israel mai tarali noua moa vakou mainou Israel mai hi velou hrüa buyu mai 
tarali noua Eye thaokhaiwua basharataoye thotare toulouzü ae puletao nou 
rachipaola peiyu mai hi tave kabülai tea nou louzüMapao Enou puletao vei 
chila sü peilai.  
8Enou puhye sü dutalai ae Enou puhye sü shee ali soupeia panou maisouye sü 
puh chi kulai. Enou puhye sü avei maitao hrohinou popalai peiwulai, sübüa 
neletaoye panou E hai Mapao-e touyu sü süloulai.  
9“Hakinou rachipaola-apei mai ali nou da-a cheche moyu hinou chila 
peilouzü, süsü Mapao Enou puhye soupeia baie. Enou puhye sü Israel maitao 
hrohinou popawulai.  
10Rachipaola peiyu maina-a ae puh hinou ve chi nouyu maina-a Enou 
raibütoua tudee peilai.  
11Israel maitaoye panou Eye thaowua tapu more donou ae puletaoye panou 
lahye souzhailoua mah sü soupu more donou Enou haibüa soupeilai. Puletao 
panou avei mai sü soulai ae Enou puletao vei Ramai sü soulai.” 
HaisüMapao Ramai nou paowe.  

Noha, Daniel ae Job 

12Mapao nou ahi paoe,  
13“Thai-a bailaiyu mainare, teidei ali nou Eye louchemoa mah souta louzü, 
Enou abah sü lashuloua teidei sühi touso peiyu ludu khesü souhawulai. Enou 
rahta rahvu sü seive peia panou sühi hrüyu maitao ae kikhaorü khesü 
raibütoua southawulai.  



1865 

 

 
   Sheeyu Baibel 

© 2009, Bible Society of India. 
 

 
 

 

14Noha, Danel ae Job hai maitao asü nou teidei sühi hrüa buyuma puletao vei 
hrü aveih nasünou lah puletao likhi khailupa loua baie.” Ramai Mapaonou 
hai sü paowe.  
15“Moyuma Enou rekhaona khesü seive maikhe maiye sü southa bailai, sübüa 
teidei sühisü mailia panou ve pia bailai,  
16ae teidei sühi mai sütao asü nou hrüa buyuma, Ramai Mapao E hai hriyu 
thaifüa, puletao-a lah puletao vei nahmaitao koute-a khailupalou lai moe. 
Puletao hai lah puletao likhei khailupa loua bailai ae teidei sü hihro vaohro 
vita-a bailai.  
17“Moyuma Enou teidei sühisü soureih seive peia shishoyu reihbasei sünou 
maikhe maitao ae kikhaorü khesü southakhai-a bailai,  
18ae mai haitao asü nou teidei sühi hrüa buyuma, Ramai Mapao E hai hriyu 
Ramai thaifüa puletao-a puletao vei nahmai khesü khailupa louho-a bailai. 
Puletao hai lah puletao vei pfüphao likhei khailupa loua bailai ae teidei sü 
hihro vaoho vita-a bailai.  
19“Hakinou Enou sounou ashi sü avei lekha rarou hinou teidei sühi seive 
maikhe maitaoye ae kikhaorü khesü southa peiyuma,  
20ae teidei sühi Noha, Daniel ae Job nou hrüa buyuma Ramai Mapao E hai 
hriyu Ramai thaifüa puletao-a puletao vei nahmai khesü khailupa loulai moe. 
Puletao vei hrü aveih sünou lah puletao vei pfüzho likhei khailupaloua 
bailai.”  
21Ramai Mapao nou haibüa paowe, “Enou Jerusalem hisü avei shikayu tudee 
adai sü seive peilai: Soureih, tokaa, rekhaonatao ae sounou ashi souyu, sütao 
nou mai ae kikhaorütao hai raibütoua souhawulai.  
22Hakinou mai taralinoua thaimoa puhvei nahmaitao hai vupa loure 
toulouzü, puletao nou ne hi veyu sü zhulo. Puletao hai daizhou koute shiwe 
touyu sü sülo, ae Enou Jerusalem hi tudee peiyu hai kao-a bai-e touyu sü 
sülo;  

23süthaisü Enou sou pfüyu teitei hai aveih donou soua baie touyu sü neletao 
nou süloulai.” Haisü RamaiMapao Enou paowe.  

Ezekiel 15 

Darkhabe vei Nada 

1Mapao nou ahi haibüa paoe,  
2“Thai-a bailaiyu mainare, kabüa nou darkhabe ali hai süübe ye poa nadalai? 
Darkhabe li hai vaohro hi buyu süübe aliye poa nadayu sü dai-e veiyu bue?  
3Nenou sünasü poa daivah soulou süe? Nenou sünasü poa hana khaire donou 
ka dolou süvu? 
4Sünasü poa mei deire donou veiyu likhei baie, ae sünasü pei tei meideiyu 
thai sü teiva nou meivi datare, sünasü nenou poa daili soulou süge?  
5Hainasü poa meideimo jüa koyu halia ha-e, chuo meideire ae meivi datare, 
poa vah souloure donou veiyu sü halia hazei toure.”  
6Ramai Mapao nou chuo haibüa nou paowe, “Darkhabe nasü vaohro hinou 
poloua meideiyu büa Enou Jerusalem hinou hrüyu maitaoye sü poloulai,  
7ae puletaoye sü Enou tudee peilai. Puletao hai mei ali hinou turei paloure, 
ana chuo Enou puletaoye sü mei hi thou deiwulai. Enou puletaoye tudee 
peiyu phaki, neletao sü süloulai.  
8Puletao hai ahi chilee cheche moe, südonou Enou puletao vei teidei sü 
panou hihro vaohro vitawulai.” Ramai Mapao nou haisü paowe.  

Ezekiel 16 

Jerusalem nou Chilee Cheche Moyu 

1Mapao nou ahi haibüa nou paopue,  
2“Thai-a bailaiyu mainare, Jerusalem nou daizhou koute ngaorayu vah haso 
khesü soua buyu sü popa ngaopei khaio.  
3Mapao Ramai nou Jerusalem donou haibüa pao-a nou bure tea paopeio: 
“Neye sü Kanaan maivei teidei hinou naloue, Ne puo hai Amor mai baie, ae 
ne pfü hai Hit mai-e.  

4Neye nayu phaki, mailinoua nevei larai sü rode peimoe, moa neye sü dzü 
khüshee peimoe, moa neye tai napeia sah nou poa züpei moe.  
5Mailinoua neye leshi-a nou vah hai khesü soupei moe, neye nalouyu phaki, 
mailinoua neye sü leshi peimoe. Neye sübüa deiphi hi laikhai toua nou 
bubaie.  
6“Enou tave neye ngaoyu phaki, ne hai lah nevei zhe hinou danapfüa nou 
bue. Neye sü zhe nou hopfüa nou bue, ana Enou neye sü panou sübüa thai 
moe.  
7Veishoyu poube ali büa Enou neye sü panou vipaloue. Nenou dusho paloua 
püphao vei shoyu naotumai ali souloure, nevei naonao hai veisho-a nou 
paloue, ae nevei peishu hai shokouloue, ana ne sü baitoua nou bua baie.  
8“Enou dakhai vepuyu phaki, ne hai leshi lou veiyu teile hi pa-a nou ve 
ngaoloue. Baitoua buyu nevei pfüphao hai avei zhao nou poa nou neye 
hopeie, ae Enou neye leshi peilai tea chaachou sü soupeie. Enou neye nalai 
tea shanghi souyu vei vo sü soupeie ae ne sü avei souloure.” Haibüa nou 
Ramai Mapao nou paoe.  
9“Süthaisü Enou dzü poloua ne va hi zhe taoyu khesü khüshee peie, Enou 
neye oliv theadzü napeie.  
10Sahcha veishoa daothou khaitouyu sah nou neye banaopeie ae souhee 
veikayu tyanou soukhai touyu phikha sü neye noupeie, Enou neye züzüyu sah 
ae soumai sah nou banou peie.  
11Mutei shoa soukhai touyu zhusana khesü Enou ne bah hi thoupeie ae ne te 
hi toupeie.  
12Enou ne nghou hi nghoukha thoupeie, ne noubei hi noubo thoupeie ae ne 
pei hi hüvei shoyu vepeirü rüpeie. 
13Sübüa neye panou shahu ae sana nou soukhai touyu zhusana khesü panou 
toupfüe, ae sabanü sü veikhayu züzüsah ae soumaisah nou teisa nou 
banouwe. Neye panou sou veikayu tyanou soukhai touyu raokhao, laivoudzü 

ae oliv theadzü sü panou toue. Nehai hüvei shopare ae ne vemaipfü ali 
souloure.  
14Nenou hüveiyu hai tyahrü hrülai hi zhih tashore, daiolouzü Enou neye leshi 
shopeia nou neye souliche peie.” Haibüa nou Ramai Mapao nou paoe.  
15“Ana nenou nevei hüveiyu nasü louche loure ae nevei zhih tayu donou ne 
sü khakha tare.  
16Nenou nevei sabanü daotuli hai poloua rathobuh hi zhainga southouloue ae 
buh sühinou ne hai khakhapfü ali büloua mai veishi sü sabue. Haibüyu hai 
raichoki vepakhai toumo hie ae haithai-a vepalai moe.  
17Enou ne hi peikhai touyu shahu ae sana nou soukhai touyu zhusana khesü 
nenou poloua poutumai zhurai sü souloure, ae nenou sütaoye koa nou vah 
ashi sü soutare.  
18Enou ne hi peiyu sahcha veishoa daothou khaitouyu khesü nenou poloua 
zhurai soukhai touyu khesü banaopeie ae oliv theadzü alia poukai nüvei Enou 
ne hi peikhai touyu khesü nenou poloua basharatao hi peiwure.  
19Enou neye touso sü peie, veikayu sou, oliv theadzü ae laivoudzü peie, ana 
nenou sütao hai basharatao vei jüpa souloure donou posheela peiwure.” 
Haibüa nou Ramai Mapao nou paoe.  
20“Süthaisü Enou neletao hi nahnaotu nahpoutu peikhai touyu khesü neletao 
nou basharatao hi poa meidei-a sheela peie. Neletao nou ahi chilee cheche 
moyu nasü khabai mowu?  
21Avei nahmaitaoye poa basharatao hi posheela peimoyuma,  
22nenou khakhapfü ali soua ngaorayu hrü hi hrüa buyu teile hi nenou bakha 
ali koute-a ne taibuki kabüa hrüpa-e touyu hai lichokhai toumoe, nenou 
baitou tea zhe hinou danapoa buyu nasü lichokhai timoe.”  

Khakhapfü ali büa Hrüyu Jerusalem 

23Ramai Mapao nou haibüa paoe, “Ne sü daizhou koute vealaisa! Daizhou 
koute vealaide sarou! Nenou vah ashi veishi sü soure, ae süthaisü 

24ludu pe teitei hinou nenou basharatao thore buh khesü souloure ae 
khakhatare.  
25Nevei hüveiyu nasü konai hi pothou nai neawure. Khakhapfü ali büa newo 
takou takheyu mai teiteiye panou sazü sabua baire.  
26Reshi sho-a buyu nevei kinapa Ejipt maiye panou neye sazü sabua ae nenou 
khakha-a chaozü laiyu nanou avei lekha sü soupa peie.  
27“Chuo Enou neye tudeere donou abah sü lashu laire ae Enou neye shiha 
peikhai touyu khesü podakhai loulaire. Enou neye sü nevei hrü ashi nasü 
ngaora-a nou buyu Philistin mai bah hi thaothou peiwure.  
28“Nenou mai kukhe hi rukhayu sü hayu donou Assaria mai thaihu tare. 
Nehai puletao vei khakhapfü soutare ana puletao nou neye rukhayu sü soupei 
moe.  
29Nenou huha soua buyu Babilon mai vei khakhapfü souta-e ana puletao-a 
neye sü rukhayu hai soupei moe.”  
30 Ramai Mapao nou haibüa paoe, “Nenou hrao ali-a ha-a nou khakha-a 
chaozü laiyu vah haitao veishi sü soure.  
31Ludu pe veishi hinou basharataoye thoyu buh sü soukhai loure ae khakha 
tare. Ana ne hai khakhapfü kukhe maitao büa pousha vanou khakha tamoe.  
32Ne hai naotumai ali nou maipuoye leshi moa vakou mai hinou khulou vah 
souyu raibütou-a baie.  
33Khakhapfü ali louzü pousha peiwe ana ne louzü neye leshiyu maiye sü 
sapeina peiwe ae seihla peia panou neye sazü sabu peie.  
34Ne hai khakhapfü kukhe mai jünou tyaku hie, mai linoua neye panou 
khakhare donou soumoe. Neye sü mainou muma peimoe; nenou puletaoye 
peiwe. Südonou ne hai mai jünou tyaku hie.”  

Ramai nou Jerusalem ye Tudeiyu 

35Jerusalem, khakhayu pfüpai, chuo Mapao nou paoyu sü keilo.  

36Ramai Mapao nou haibüa nou paoe, “Ne hai khakhapfü ali büa nevei 
sabanü sü pheipaloua nenou jüpayu mai hi ae ngaorayu basharatao hi 
pfüphao hai sü peiwe ae nevei nahmai khesü southaloua basharatao hi 
posheela peie.  
37Haivanou raichoki nenou jüpayu mai alia ngaorayu mai hrülaiye sü Enou 
save jüloulai. Enou puletaoye panou neye sühao loulai, süthaisü nevei sabanü 
khesü Enou phapeiwua nevei baitou touyu sü puletaoye panou ngaolai.  
38Nenou khulou souyu donou ae maiye southayu donou ne pei hisü Enou 
chikulai, ae avei lekha rarou sünou neye sü athai vei tudee nasü peilai.  
39Enou neye sü puletao vei bah hi thaothou peilai ae puletao nou nevei 
khakha-a chaozü laiyu buhtao ae basharataoye thoyu buh khesü souphe 
soupho laiwulai. Puletao nou nevei sabanü ae zhusana khesü poloua neye 
panou baitoua thaokhai-a bailai.  
40“Puletao nou neye ngaobayu maitaoliye saveloua panou neye chuh nou 
deilai, ae puletao nou neye sü khoche nou daosasa khaiwulai. 
41Puletao nou nevei ki khesü meidei laiwulai ae neye tudee peiyu hai panou 
naotumai tao nou zhulai. Enou neye panou khakha-a chaozüpu laimoe ae 
neye panou nevei leshiyu maitao sapeina khesü peipu khailai moe.  
42Süthaisü avei lekha rarou nasü khaita bailai ae E sü kaonaphi tea nou bua 
bailai. Enou lekhapu khailai moe ae ngaorapu khailai moe. 
43Ne nahle buki Enou kabüa neye kikopa peie touyu hai sü nenou ngaiwure 
ae nenou vah ashi khesü soupeia avei lekha hai soupa peie. Südonou Enou 
neye haibüa paokha peiwe. Nenou vah ashi souyu pei hinou ne daisounou 
khakha-a khulou souyu sü southoupuwe?” RamaiMapao nou haisü paowe.  

Pfüye Raiyu Nahnaotupai 

44Mapao nou paoe, “Maikhe mainou nada hai nasü Oh Jerusalem, neye donou 
paolai: ‘Pfü raiyu nahnaotupai.’  
45Ne hai cheche vujünou ne pfü nah naotupai-e. Honapai nou lah puhvei 
maipuo ae nahmaitaoye sü ngaora-e. Ne hai ne tupfü raibütoue, lah 

maipuoye ae nahmaitaoye ngaorare. Ne ae nevei jüraipai vei nuhdutao vei 
pfü hai Hit mai-e ae puo hai Amor mai-e.  
46“Nevei jüraipai hai puhvei nahnaotu maitaoye koa reilova nou hrüyu 
Dameria mai-e: ae ne thaihoupai sü khelova nou puhvei nahnaotu maitaoye 
koa hrüyu Sodom mai-e.  
47Puletao nou hrüyu zhai büa nenou hrülouzü ae puletao nou ngaorayu vah 
souyu büa souyu sü ne jüpawu? Moe, teile daotuli hinou ne sü puletao jünou 
shipu sho-a nou soupfüre.”  
48Ramai Mapao nou paoe, “E cheche vujüa hriyu thaifüa, nevei tupfü Sodom 
ae puhvei nuhtao hai nenou vah ashi souyutao hai soumoe. 
49Honapai ae puhvei nahnaotu maitao nou khaophu sü soue, daiolouzü 
puletao hai touso sü alao bua baie ae kaonaphi tea nou hrüa bubaie, ana 
puletao nou touhayu mai ae lülou hoyu maiye sü zhupei moe. 
50Puletao hai khaophu soue, ae rochi sho-e alia Enou ngaorayu vah khesü 
soupfüe, südonou Enou puletaoye sü souhawure touyu hai nenou veisho-a 
nou süwe.  
51“Samaria nou mah souyu hai nenou souyu dali koute-a soumoe. Nenou puh 
jünou shipu sho-a ngaorayu vah souyu khesü soupfüre. Nenou mah souyu 
khesü zhulouyu phaki, nevei tupfü maitao hai mah hayu büa bubaie.  
52Chuo nenou veahoyu sü ngaolaire, daiolouzü nenou mah souyu hai puletao 
jünou pousho loure ae puletao hai ne hinou mah hayu mai büa buloure. 
Südonou chuo hraoloukhaio, ae hao sü pfülo, daiolouzü nenou nevei tupü 
maitao hai panou mah hayu mai büa zhingao loure.”  

Sodom ae Samaria ye Podakhai loure 

53Mapao nou Jerusalem hi haibüa paoe, “Enou Sodom ae puhvei nuhtao alia 
Samaria ae puhvei nuhtao hai sousavapu peilai. Enou ne-a sousavapu peilai.  
54Ne sü hrao hraodu pfüa nou bulai ae nevei kaozhou ashi alia veahoyu nasü 
nevei mitomaitao nou ngaoloua puletao hai vei-a nou bubaie tea lesava-a nou 
buloulai.  

55Puletao hai kaozhou aveih sü ngaopuloua sava-a nou bulai alia nevei 
nuhtao-a panou savayu sü ngaodakhai loulai.  
56Nenou sava-a khaophu soua buyu teile hi nenou Sodom sü konü movu,  
57ae nenou vah ashi soukhai touyu khesü popa ngaopei mojü nenou 
puletaoye jünü mowu? Chuo ne-a puletaoye raibütou loure. Neye ngaora-a 
buyu nevei kinapa Edom mai ae Philistin mai nou neye konüa nou bure.  
58Nenou kaozü moyu vah ae ngaorayu vah khesü souyu donou ne sü veahoyu 
hai daolai.” Mapao nou hai sü paoe.  

Teisa nou Bure vei Vo Ali 

59Ramai Mapao nou paoe, “Nenou jüpayu thaifüa Enou neye sü soupeilai, 
daiolouzü nenou soulai tea paokhai touyu nasü ngaophou more ae nenou vo 
soukhai touyu nasü pfüthowure.  
60Ana E louzü ne nahle-a buki neye koa vo soukhai touyu nasü tsükhou-a 
khaipeilai ae Enou vo sünasü teisa vei soure donou soupeilai.  
61Nenou soufü khaitouyu vah khesü licho louyu phaki, ae Enou nevei jüraipai 
ae thaihoupaiye sa-a dakhai veyu phaki ne sü hraongu pfüa nou bulai. 
62Enou neye koa vo soukhai touyu nasü soupu peilai ae nenou E haiMapao-e 
touyu sü süloulai.  
63Nenou soumah khaitouyu teitei sü Enou khaipeilai ana nenou sükhesü 
licholoulai ae ne sü hao haodu pfüa ne mü hai ngepapulai moe.” 
Ramai Mapao nou haisü paowe.  

Ezekiel 17 

Leche alia Darkhabe vanou Nada Paoyu 

1Mapao nou ahi haibüa nou paoe,  
2“Thai bailaiyu mainare, Israel mai hi nada ali paopeio,  
3Ramai Mapao nou puletao hi haibüa paoe tea paopeio: Dushoyu leche ali hai 
veisho-a nou ae shouh hephapoa Lebanon deichitao hi zhaopoa nou ve-e ae 
sedar süübe zü sü puhnou taosha loure.  

4ae puhnou sünasü huha souyu maivei teidei hi pove hupomaivei nuhdu hisü 
khaipeie.  
5Süthaisü puhnou süübetou hai Israel maivei teidei hinou poloua poho dei 
aveih dzü bukouteyu buh hi shothou peie.  
6Süübetou sünasü lopa loure ae napea tea nou veishoyu darkhabe ali soure. 
Bo khesü vipoa nou puh hilosü koure ae maa sü thousho-a tsüloure. Darkhabe 
sü botao ae nghou khenou holoure.  
7“Dushoyu lüche kukhe ali-a shouh dusho-a ae mai veisho-a nou bue. Ae chuo 
darkhabe nasü puhvei maa hai puh hilova keipoa nou tare ae puhvei botao-a 
puh hilova keitare, Puhnou buyu kipei jünou puh hia dzü hai puhye peipu 
shulai tea puhnou areih sü buloure.  
8Ana darkhabe nasü dei aveih buh ae dzü veisho-a buyu buh hinou shokhai 
peiwure, sübüa darkhabe nasü vipaloua nou rashithou hai veishoa shipei-a 
nou bue.  
9“Südonou Ramai Mapao Enou haibüa noue: Leche arai nanou darkhabe nasü 
maa nou lalai laimowu, ae süübo khesü sousha laiwua panou kita-a bailai 
mowu? Hai nasü khouko alao loulai moe moyuma dushoyu tyahrü ali nou 
pailai moyuma pailai lousüe.  
10Ouvai, hai nasü shothou peiwure, ana hriloua vipa lou süvu? Hai nasü 
sühinou heipalou hoa thaita-a bailaimowu?”  

Nada sü Haivanoue tea Paopeiyu 

11Mapao nou ahi haibüa paoe,  
12Nada hai nasü puletao nou süho sümoe touyu sü noukhaio. Babilon hi veo 
nou Jerusalem hi tave veoye ae puhvei peikho maitao hai Babilon hi sapoa 
tave-o tea puletao hi paopeio.  
13Puhnou veo vei kikhamai ali saloua panou puhvei khakhe hinou bulai tea 
chaachou soua vo ali souloure. Puhnou tyahrü hinou matsüyu mai hrülai hai 
hukhamai soua nüpoa tare,  

14daiolouzü puletao nou vo soukhai touyu nasü pfüthowua khaityapa shulai 
tea nou nüpoa takhai toure.  
15Ana Judah hi veo sünou puhye khaitya Ejipt mai hinou rheitao ae reihmai 
seive puhye soukha peio tea maiye seiho khotare. Puhnou süsü veilou süwu? 
Puhnou tupalou süvu? Puhnou veahoyu sü ngaomoa nou vo soukhai touyu 
nasü pfütho louhoe.  
16Ramai Mapao nou paoe, “E hai cheche vujünou hriyu thaifüa Judah hi veo 
sü Babilon hinou ho thailai, daiolouzü puhnou lah Babilon hi veoye koa 
chaachou soua puhye vebuh hi panou bure donou vo soukhai touyu nasü 
pfüthowure.  
17Khouko bushoyu Ejipt veo vei reihmaitao-a Babilon mainou reihbu souloua 
ae deibvü heloa mai alao southare donou reih souyu phaki puhye sü soukha 
peilou ho-a bailai. 
18Puhnou lah chaachou soukhai touyu nasü souphewure ae vo soukhai touyu 
nasü püthore. Puhnou hai teitei hai soupfüre, südonou chuo puh sü tupa 
loulai moe.”  
19Ramai Mapao nou paoe, “Cheche vuzünou E hai hriyu Ramaiyu thaifüa 
puhnou avei zhih hinou chaachou soua vo soukhai touyu nasü pfüthouyu 
donou puhye sü tudee peilai.  
20Enou souhuyu maivei besah sü poloua puhye beloulai. Enou puhye sü 
Babilon hi poho sühinou puhye tudee peilai, daiolouzü puhnou ahi chilee 
cheche more. 
21Puhvei veikayu soureih maitao hai reihbu hinou southawulai ae thaimoa 
tupa louyu maitaoye sü buh veishi hi hupho rarou laiwulai. Süthaisü 
puhnou Mapao Enou haisü paowe touyu sü süloulai.”  

Areih Buloure donou Ramai nou Paopeiyu 

22Ramai Mapao nou haibüa paoe, “Enou kushoyu sedar süübe ali vei peitaoh 
hinou zülapayu ali sü sousha loulai; Enou sünasü kushoyu deichi ali hi pove 
shopeilai.  

23Kukayu Israel maivei deichi hi pove shopeilai, Sünasü süübo lapa-a 
rashithou shiloulai, ae veikayu sedar süübe ali soulai. Raohou tya teitei nou 
sühisü ve bulai, ae sünavei khe nou baibu soua bulai.  
24Teidei sühi buyu süübe teitei nou E hai Mapao-e touyu sü süloulai. Enou 
süübe kuyu khesü vilai baiwe, ae süübe taiyu khesü soudu souso peiwe. Enou 
süübe veisho-a buyu khesü panou kita-a baiwe, ae kirürüa buyu süübe khesü 
soudaiva peiwe. Mapao Enou hai sü paowe. Enou soulai tea paokhai touyu 
khesü Enou soupeilai.”  

Ezekiel 18 

Mai Alili nou Soure Vah 

1-2Mapao nou ahi haibüa nou paoe, “Israel maivei teidei hi tsüchi hai nasü 
paoyu thainou paokhai khaiyu sü daivanoue? ‘Pfüpuo nou khaiyu darkha 
shithou toupeikhaie, nahmaitao nou kou hu kei-a baiwe.’ ”  
3Ramai Mapao nou paoe, “E hai cheche vujünou hriyu Ramai thaifüa tsüchi 
hai nasü Israel maiye panou paopulai more.  
4Mai hrülai vei hrirai hai avei baie, pfüpuo maivei hrirai-a ae nahmai vei 
hrirai-a avei-e. Mah souyu mai nasü lah puhvei mah donou thai-a bailai.  
5“Hakinou mai ali hai chilee cheche-a mai aveih soua bulouzü ae tsüle 
sheesha tea nou bulouzü,  
6ae puhnou Israel maivei basharataoye tho molouzü, moa sheemoyu rathobuh 
hi posheela peikhai touyu touso sü toumo louzü, puhnou maivei kipfü maiye 
sabu sazü molouzü ae naotumai nou khoukhou hi zhe ta-a buyu phaki koa 
sahtou zhomo louzü,  
7puhnou mai hi lalumo louzü moa maivei shaotou shaosomo louzü, puopao 
louyu mainou bandha khaitouyu na khesü puh hi lukhai peilouzü, puhnou 
touha-a laimaiye touso peilouzü ae sabanü hayu maiye sabanü peilouzü,  
8puhnou pousha vea pomoa maiye poupao peilouzü ae vah ashi souba louzü 
alia tsüle sheesha teanou kaozü hinou maivei chilou kupei louzü,  

9sükuyu maitao hai avei kharochi sü züwe ae avei chikha khesü soutaosoua 
thaifüwe. Sükuyu maitao hai checheyu maitao-e ae puletao sü hriloulai,” tea 
Ramai Mapao nou paoe.  
10“Süthaisü haibüa nou cheche-a vah aveih souyu mai ali nahmai nou maivei 
shaotou shaoso ae maiye southa louzü ae haibüa vah ashi teitei hai,  
11puh puo nou soukhai touyu vah khesü soupfü louzü puhnou cheche moyu 
rah hi posheela peiyu touso khesü tou louzü ae mai chimai nahmaiye sabu 
sazü louzü,  
12touhayu maiye lalu louzü, maivei shaotou shaoso louzü, poupao louyu puh 
hi bandha khaitouyu khesü poloure toulouzü, cheche moyu rathoki hi veta 
louzü ae basharataoye thota louzü,  
13maiye poupao peiyu hinou pousha vea soutou louzü, puh sü hrilou süvu? 
Moe, puh sü thai-a bailai. Daiolouzü puhnou ngaorayu vah veishi hai 
soupfüre. Südonou puh sü thai bailai. Puh sü lah vei mah donou thai-a baie.  
14“Hakinou mai hai nanou nahmai bulouzü, ae puhnou puhvei puo nou mah 
soukhai touyu khesü ngaoloua puh thaifüa mah soumo louzü, 
15puhnou Israel mai hi buyu basharatao thomo louzü moa cheche moyu 
rahtao posheela peikhai touyu tousotao tou molouzü, puhnou maivei keapfü 
maiye sabu sazü molouzü,  
16moyuma maiye souvea souchoromo louzü moa maivei shaotou shaoso 
molouzü ae puo pao louyu mainou bandha khaitouyu na khesü pomoa lukhai 
peilouzü ae touha sohayu maiye peizhi louzü ae sabanü hayu maiye sabanü 
peilouzü,  
17puhnou vah ashi khesü souba louzü ae maiye pousha poupao peiyu hi vea 
pomo louzü puh sü avei chikhatao hai thaifüa tawe ae avei kharochi hai 
züwe. Puh sü puh puo mah vanou thailai moe, ana hrilou bailai.  
18Puh puo hai mai ashi soua mai vei lutouwe, ae maivei shaotou shaosowe, 
ae teisa nou vah ashi khesü souwe, südonou puh sü thai bailai, daiolouzü 
puhnou mah soukhai touyu donou thai bailai.  

19“Ana nenou haibüa noue, Daisouyu donou nahmai hai puo nou mah 
soukhai touyu donou veahoyu sü ngaomolaige? Nah nou kaozüyu vah süsoua 
baie, ae puhnou avei chikha khesü soutaosoua thaifütou tea nou hrüa bue, 
südonou puh sü hri vujüa bailai.  
20Mah souyu mai nanou thai-a bailai. Puo nou mahmo souyu donou nah nou 
veahoyu sü ngaolai moe, moa nah nou mah souyu donou puoye panou 
veahoyu sü daolai moe. Mai aveih maiye sü puhnou vah aveih souyu donou 
buu peilai ae mai ashi maiye sü puhnou vah ashi souyu thaifüa veahoyu sü 
peilai.  
21“Hakinou mai ashi mai ali nou mah souyu thaowua avei chikha hai züloure 
toulouzü ae puhnou kaozüyu vah sü souloua mai aveih souta louzü, puh sü 
thailai moe, hrilou vuzüa bailai.  
22Puhvei mah veishi hai khaipeia bailai ae puh sü hriloua bailai, daiolouzü 
puhnou kaozü vah sü soutare.  
23Mai ashi mai nou thaitayu sü E lesawe tea neletao tsüchowe? Moe, Ewo mai 
ashi mai ali nou ledaloua hrilouyu jüpawe” tea Ramai Mapao nou paoe.  
24“Ana checheyu mai ali nou vah aveih souyu sü soupu moa vah ashi souta 
louzü, ae ngaorayu maishi mainou souyu vah khesü puhnou souta louzü puh 
sü hrilou süwu? Moe! puhnou vah aveih soukhai touyu teitei-a lichopu peilai 
moe. Puh sü thai-a bailai daiolouzü puh sü chilee cheche more ae puhvei mah 
donou puh sü thai bailai.  
25“Ana nenou haibüa paoe, ‘Mapao nou souyu sü kaomoe’ Israel maitaore, 
Enou paoyu achi sü keilo. Enou soupfüyu khesü neletao kaomoe tea neletao 
tsü chowu? neletao nou kaomoyu hinou tsücho-a baie.  
26Mai aveih mai ali nou vah aveih soupu moa vah ashi souta-a puh hai thaire 
toulouzü, puhsü lah vah ashi souyu donou thai-a baie. 
27Maishi mai ali nou mahmo soupu moa kaozü vah ae vah aveih souta louzü, 
puh sü puh hrü hai khailupa loulai.  

28Puhnou mah souyu sü kaomore tea puh sü süloure, südonou puh sü thailai 
moe, ana hriloua bailai.  
29Israel maitaore, neletao nou haibüa paoe, ‘Mapao nou soupfüyu sü kaomoe’ 
Neletao nou avei ludu sü kaomoe tea tsü chowe ana neletao vei ludu sünou 
kaomoa nou baie.  
30“Chuo Ramai Mapao Enou Israel hrülaiye lahkuku nou soukhai touyu 
thaifüa chikulai tea paowe. Neletao nou vah ashi soupfüa buyu khesü 
thaokhaiwu-o, ae neletao vei mahnou pa neletaoye souhaso. 
31Neletao nou vah ashi soua buyu teitei thaokhaiwu-o, ae neletao tsüle ashu 
nasü polo. Israel maitaore, neletao daisounou thai nüwe?  
32Ewo maitaralia panou thai nümoe, neletao vei mah hinou tarei talo ae 
hrilo,” tea Ramai Mapao nou paowe.  

Ezekiel 19 

Veahoyu vei Lou Ali 

1Mapao nou veahoyu lou haina hai Israel hi veo nahpoutu ahai donou 
soukhaio tea paoe:  
2Ne pfü hai kabüyu souveo kü sarou! Honapai nou puhvei toutu hai zhaipou 
shisho-a buyu souveotao hrohinou kikopa peie.  
3Honapai nou puhvei toutu hai kiduso papeie, ae kabüa khaona nütoulai 
touyu dokai khesü doupeie; ae puhnou maiye nütou tare.  
4Tyahrütao nou puhvei ko khesü chouloure, ae puhye deibvü hinou muloure. 
Puhye sü hurai nou khiloua poho Ejipt hi khaiwure.  
5Honapai nou dakhai ve shulai tea vuzhiyu hai areih hazei toure. Süthaisü 
honapai nou toutu ali hai kikopapu loure, ae puh-a khouko bushoyu souveo 
ali souloure.  
6Puhnou dusopa louyu thai, puh sü souveo kukhetaoye koa tare. Puh-a kabüa 
khaona khesü nütoulai touyu dokai khesü douloure ae maiye nütou tare.  

7Puhnou reihkhaobu khesü souphe soupho peie, ae nuhdu khesü soushi souha 
peie. Puhnou rayu pai sü choulou khaie maikhe mai hai ngaopire.  
8Süthaisü tyahrütao nou puhye dure donou buliki buyu mai hrülai nou tave 
jüloure. Puletao nou puhye nüloure donou besah sü popa loure ae puhye 
beloure.  
9Puletao nou puhye sü bero hi thouloure, ae puhye sü Babilon veo hi pove 
peire. Puletao nou puhye sü kholoure, sübüa puhnou rayu pai sü panou Israel 
maivei deichitao hinou choupu more.  
10Nevei pfü hai reipe hinou shokhai touyu darkhabe ali bütou touwe. 
Daiolouzü sühinou dzü hai veisho-a bukouteyu donou darkhabe nasü 
süünghou nou ae rashithou nou hopoa nou bubaie.  
11Puhvei süübo khesü veishore, ae veo vei süüpo sü poa souloure. Darkhabe 
sü duso poa khe teihao hisü khere; mai hrülai nou puhvei dusoyu ae veiyu sü 
ngaoloure.  
12Ana rarouyu bah ali nou puhvei maa sü pailapu peiwure. Teinghi palova 
teikhai sünou puhvei rashithou khesü hüraikou peiwure. Puhvei süübo khesü 
sousha laiwure; puletao nou thaita-a poa meidei loure.  
13Chuo puhye sü deikiyu ae dzü lia hayu radeiki hinou poa shothou peie.  
14Darkhabe nasü mei nou deire; ae mei nou süübotao ae rashithou khesü 
deilaiwure. Süübo khesü vei-a nou khoupu khailai more, ae veo vei süüpo sü 
poa soupu khailai more. Lou hai nasü leveayu vei lou-e; lou haina hai souyu 
thainou soupu khaikhailai.  

Ezekiel 20 

Mapao vei Lichoyu ae Mainou Ngaophou Moyu 

1Etaoye nüpoa tayu po anai vei khouh angou khoukha kirou zhou Israel 
maivei süthai-apei mai daotuli nou ahi tave Mapao vei leli nasü noure donou 
ve-e ae puletao nou anghoujü nou lou chobu loure. 
2Süthaisü Mapao nou ahi haibüa paoe,  

3“Thai bailaiyu mai nare, mai haitao hi Ramai Mapao nou haibüa paowe tea 
paopeio: Neletao avei leli nasü noure donou vehomoe? Cheche vujünou E hai 
hriyu Ramai thaifüa neletaoye panou ahinou halia noulai moe. Haisü 
Ramai MapaoEnou paowe.  
4“Nenou puletao vei chiku peilaiwu? Sükulouzü puletao vei puo maitao nou 
ngaorayu vah soukhai touyu khesü paongao peio.  
5Puletao hi avei chipao khesü paopeio. Enou Isreal maiye dolouyu phaki, 
puletao hi Enou apaopeie. Enou puletaoye Ejipt hinou paongao peie ae 
haibüa paopeie: E hai neletao vei Ramai nasüe.  
6Süthaisü Enou puletaoye Ejipt hinou sapaloua Enou puletaoye donou 
dopakhai touyu teidei aveih, chonaodzü ae laivoudzü nou küa buyu teidei 
nasü peilai tea paohpeie.  
7Enou puletao hisü paopeie, süolouzü puletao nou leshi-a buyu bashara khesü 
polaiwuo, ae cheche moyu Ejipt maivei rah khesü panou neletaoye souzhaiso, 
daiolouzü E hai neletao vei Ramai Mapao-e.  
8Ana puletao nou Eye khaityawe ae avei chi sü keipei bare. Puletao nou 
puletao vei ngaorayu bashara khesü polai bare ae Ejipt maivei rah khesü tho-
a nou bua baire. Südonou puletao pei hi avei lekha rarou nasü puletao nou 
Ejipt maivei teidei hi bukinou vepeilai tea Enou tsücho-e.  
9Ana Enou sübüa soupei more, daiolouzü puletao nou koa hrüyu maitao 
nghoujü nou Enou puletaoye sü Ejipt hinou sapa peilai tea paosüpa peiwure, 
südonou avei zhih sü panou shimore donou Enou soupei more.  
10“Südonou Enou puletaoye sü Ejipt teidei hinou radeiki hisü sapa peie.  
11Enou puletao hi avei kharochi ae chikha khesü peie, sübüa zütouyu mai hai 
hrilouyu sü ngaoloue.  
12Ahai koa nou ae-ao soukhai touyu nasü panou licho loure donou ae Enou 
puletaoye soushee peiwure touyu nasü panou süloure donou Enou puletao hi 
so teithe reilo tea nou peie.  

13Ana puletao nou radeiki hinou buyu teile hia Eye khaityawe, puletao nou 
hriloure avei chikha khesü souphewure ae avei kharochi khesü malaire. 
Puletao nou avei soteithe nasü souzhaiwure. Puletaoye avei lekha rarou 
sünou souhawu laire tea Enou tsücho-e. 
14Ana Enou puletao sü souha pei moe, daiolouzü Enou puletaoye Ejipt hinou 
sapa-a ngaolouyu tyahrü tao nou avei zhih sü tsükhou peilai moe.  
15Südonou Enou radeiki hinou puletaoye panou mai lia Enou puletao hi peilai 
touyu teidei, chanaodzü ae laivoudzü nou küa buyu teidei hisü salou peilai 
moe tea chaachou souwure.  
16Enou haibüa chaachou souyu sü daivanou toulouzü puletao nou avei 
kharochi khesü malaire, avei chikha khesü pfüphere, ae soteithe nasü 
souzhaiwure, ae puletao nou basharataoye thoyu nanou jüpapu loure.  
17“Ana Enou puletaoye sü zhuvea leshi loure, Enou puletaoye sü radeiki 
hinou southalai more tea le laloure.  
18Südonou Enou puletao vei nahle maitao hi haibüa paopi peie: Neletao vei 
puopaoh maitao nou soukhai touyu chikha khesü khaiso, puletao nou hrüyu 
zhaihrü nasü thaifüso, moyuma basharatao hinou neletao hai lahye souzhai 
louso. 
19E hai neletao vei Ramai Mapao-e avei chikhatao ae avei kharochi khesü 
zülo.  
20Soteithe nasü sheeyu teithe ali soua khailo sübüa sünanou ahai koa vo 
soukhai touyu vei shee soulai, ae sünanou E hai neletao vei 
Ramai Mapao nasüe touyu neletaoye panou süloulai.  
21“Ana khaphao süna-a Eye khaitya-a aro sü zübare. Puletao nou avei chikha 
khesü pfüthowure, ae avei kharochitao, mai taralia sütao zülouyu mai sü 
hriloure na hai puletao nou malaire. Puletao nou Soteithe nasü souzhaire. 
Avei lekha rarou hinou puletaoye radeiki hinou southakhai moe.  
22Ana avei zhih sü Enou Israel maitaoye teidei hinou sapayu ngaolouyu 
tyahrütao panou ngaophou more donou sübüa Enou soupei more.  

23Südonou radeiki hinou chaachou kukhe ali hai Enou soupue. Enou 
puletaoye tyahrü veishi hi soupho rarou laiwulai tea chaachou souloue.  
24Daivanou haibüa Enou puletao hi soupeie toulouzü, puletao nou avei 
kharochi khesü zü bare, avei chikha khesü pfüthore. Soteithe sü souzhai 
khaiwure ae puletao vei puopaoh maitao nou thoyu bashara khesü puletao 
nou tho tare.  
25“Süthaisü Enou puletao hi veimoyu chikha khesü peie ae ahri pove peilou 
hoyu kharochi khesü peie.  
26Enou puletao hi lah puletao vei posheela peiyu sünou souzhai louyu nasü 
peie ae puletaoye panou puletao vei nahpoutu naraio sü southaloua posheela 
peiyu sü soupeie. Haibüa nou puletao hi E hai Mapao-e touyu sü soungao 
peie.  
27“Südonou thai-a bailaiyu mainare, Ramai Mapao Enou paoyu khesü Israel 
maitao hi paopeio. Neletao vei puopao maitao nou chilee cheche moyu hrü 
hrüa Eye haibüa paoshi peie.  
28Enou puletao hi peilai tea paohpei khaitouyu teidei hisü puletaoye save 
thoupeie. Puletao nou kuyu deichitao ae süübe duyu khesü ngaolouyu phaki, 
neletao nou sütao hi posheela khesü peire. Puletao nou meidei-a posheela 
peiyu ae thoudzü vei posheela peiyu sünou avei lekha rarou soupa peie.  
29Enou puletao hi haibüa noue. Neletao nou kuyu buhtao hi tayu sü dai-e? 
Südonou puletao nou kuyu buhtao tea zhaodao koute-a kuwe. 
30Südonou Israel maitao hi Ramai Mapao Enou haibüa paowe tea paopeio: 
Neletao daisounou neletao vei puopaoh maitao nou mah souyu khesü 
soupuwe ae basharataoye daisounou thaihu tawe?  
31Zhou koute-a neletao nou puletao bütoua sapeina khesü pei-a nou bue ae 
lah neletaoye basharatao hi neletao vei nahmai khesü southaloua meidei-a 
posheela peia souzhai lou nou bue. Sübüa soua buyuma neletao nou ahi tave 
avei leli nasü nouwe. Ramai Mapao E hai hriyu Ramai thaifüa neletaoye 
panou haliro ahinou noulai moe.  

32Neletao hai tyahrü kukhe maitao, süü ae chuhye thoyu maitao büa hrü 
bailai tea neletao vei tsüle hinou laloure. Ana sükhesü hasou kilia vepalai 
moe.  

Ramai nou Tudeeyu ae Khaipeiyu 

33“Cheche vuzünou Ramai Mapao E hai hriyu Ramai thaifüa neletaoye avei 
lekha rarou ae khoushoyu avei bah alia avei khouko sünou khasa-a hrülai.  
34Enou neletaoye tyadeitao hi soupho rarou khaitouyu hinou sapoa vejüloua 
avei lekha ae khouko nasü soungao peilai.  
35Enou neletaoye Radeiki vei Tyahrütao hi saveloulai ae sühi sünou neletaoye 
zhu haohao nou tave chikulai.  
36Enou neletao vei puopaoh maitaoye Sinai Radeiki hinou souvea peiyu büa 
neletaoye souvea peilai” tea Ramai Mapao nou paoe.  
37“Enou neletaoye sü soutaosoua khasa-a hrüloulai ae neletaoye panou avei 
vo soukhai touyu nasü züa nou hrülai.  
38Enou neletaoye khaityayu maitao ae mah souyu maitao hinou povai 
laiwulai. Puletao nou chu hrüa buyu teidei hinou puletaoye sü polai peilai, 
ana Enou puletaoye panou Israel maivei teidei hisü dakhaive loulai. Süthaisü 
puletao nou E hai Mapao-e touyu sü süloulai”  
39Ramai Mapao nou paoe, “Oh Israel maitaore, chuo neletao nou avei chi 
zülai moe toulouzü, lah neletao vei jüpa sü soua basharataoye tho tawo. Ana 
Enou neletao hi paopi peiwe, süolouzü haithai hai neletao nou avei chi sü 
zülai ae basharatao hi posheela sü peia avei sheeyu zhih sü tsükhou moyu 
soupulai moe.  
40Sheeyu avei deichi, kuyu Israel maivei deichi hinou Israel mai hrülai nou 
Eye tholai. Teidei sühinou neletao nou Eye sheeyu sapeina ae veikayu 
posheela khesü Eye pove peilai alia Enou neletaoye jüpa-a popeilai.  
41Neletao nou raroupoa buyu teideitao hinou save neletaoye pove jüpeiyu 
phaki, neletao nou meidei-a posheela peiyu khesü Enou popeilai ae tyahrütao 
nou E hai sheeyu Ramai-e touyu sü ngaoloulai.  

42Enou neletao vei puopaoh maitao hi peilai tea paokhai touyu Israel maivei 
teidei hi neletaoye sapoa dakhaive peiyu phaki, neletao nou E hai Mapao-e 
touyu süloulai. 
43Süthaisü neletao nou ngaorayu vah soukhai touyu khesü licho loulai ae 
kabüa neletao hai lah neletaoye souzhai loue touyu tao-a süloulai. Süthaisü 
neletao nou vah ashi soukhai touyu donou lah neletaoye ngaoralai.  
44Enou avei zhih panou shimore donou vah souyu phaki, neletao nou E 
hai Mapao-e touyu süloulai, daiolouzü neletao nou mai shiyu ae vah ashi 
soukhai touyu thaifüa Enou neletaoye tudee peimoe” tea Ramai Mapao nou 
paoe.  

Khelova vei Mei 

45Mapao nou ahi haibüa paoe,  
46“Thai bailaiyu maipure, khelova zhukhaio, khelova maitao-e aetou more tea 
paopeio ae khelova buyu vaohro hisü rachipaola peikhaio.  
47Khelova buyu vaohro hisü RamaiMapao nou haibüa pao-a nou bure tea 
paopeio: Zhukhaio! Enou mei sü shaopei laire ae sühi buyu süübe veishi sü 
deihawulai. Halinoua mei hainasü sounghei lulai moe. Mei hai nasü khelao 
nou reilova taopoa nou khelai ae mai hrülai nou mei souyu nasü sülai.  
48Puletao mai hrülai nou mei sünasü Mapao Enou shaothou peiwe touyu hai 
ngaolai ae mai linoua sünasü sounghei loulai moe.”  
49Ana Enou haibüa paoe, “Oh Ramai Mapao wo, Eye panou sünasü paoso! 
Mai hrülai nou vamoa Eye hai nada nou pao-a baiwe tea nou pao-a bure.”  

Ezekiel 21 

Mapao vei Khoche 

1Mapao nou ahi paoe,  
2“Thai bailaiyu maipure, ne pah sü Jerusalem hilova pfüreiloua sühi maikhe 
mainou ratho-a buyu buh khesü haka talaire tea paopeio ae Israel maivei 
teidei sü haibüa paopi peio. 

3Süolouzü Mapao Enou haibüa paoa nou bure tea paopeio: E neletaoye 
ngaobayu mai souta laire. Enou avei khoche sü paipaloua neletao mai 
hrülaiye mai aveih ashi sümoa southakhai toulai.  
4Enou avei khoche sü poloua mai hrülaiye reilova nou poa khelova koute hai 
southakhai toulai.  
5Mai hrülai nou süloulai, süolouzü Mapao Enou avei khoche sü paipa loure ae 
mai linoua sünasü nuchao loulai moe.  
6“Thai-a bailaiyu mainare, nevei lüthou sü peyu bü dopfüa lükhaio. Mai 
hrülaiye panou zhingao loure donou levea nou lükhaio.  
7Puletao nou ne hi daisounou dopfüa lüwe tea noulouzü, veahoyu sü velaire, 
südonou lüwe tea chila peio. Ko süna choulouyu phaki, puletao vei lüthou 
hisü ngaopiyu nou phoutao loulai, puletao vei bah sü lülou hoa bailai, 
puletao vei khuvei nasü hata-a bailai, ae puletao vei khoubou sü ngurürüa 
bailai. Teile sünasü velai; teile sünasü hai hi ve-a bure.” Haisü 
Ramai Mapao nou paowe.  
8Mapao nou ahi paoe,  
9“Thai-a bailaiyu mainare, rachipaola peikhaio. Maikhe mai hisü Mapao Enou 
paoyu nasü paopeio: Khoche ali, khoche ali hai hei thailoure ae soupeivava 
loure.  
10Hai nasü maiye daothare donou hei souloure, teipeiva vayu büa peiva vare 
donou soupeiva loure. Sühisü panou savayu hai bupu khailai moe, daiolouzü 
avei maitao nou paopi peiyu ae tudee peiyu khesü ngaophou more.  
11Khoche nasü soupeivava loure, ae poa vah soutare donou souda loure. Hai 
nasü hei thailoure ae soupeivava loure, chuo maiye southayu mai bah hi 
thoupei laire.  
12Thai-a bailaiyu mainare, kra-a dopfü loukhaio; khoche hai nasü avei 
maitaoye donoue, ae Israel mai vei süthai-apei maitao donoue. Puletaoye sü 
mai kukhe maitaoye koa nou southawulai. Levea nou khao sü khoukhaio!  

13Enou avei maitaoye sü kabüresa tea zhua nou bue, ae puletao nou ledaba 
louzü, haibüyu veishi hai puletao hi panou vepalai.  
14“Chuo thai-a bailaiyu mainare, rachipaola peikhaio. Ne bah sü tyaokhaio ae 
khoche nasü panou daoyu thainou daopu peikhaio. Khoche hai nasü maiye 
southayu khoche-e, maiye soupiyu ae southa peiyu khoche-e.  
15Hai nanou avei maitao tsüle sü souchathai peilai ae puletaoye panou kaodu 
talai. Teipeiyu büa reivavayu ae maiye southalai tea buyu khoche nasünou 
poloua Enou avei maitao nuhdu nasü soupi peilai.  
16Oh hei veiyu khoche, zhoulova ae nalova sü daothou khaio! Nenou reiveyu 
buh teitei hisü daothou khaio.  
17E-a abah sü tyaolai ae avei lekha rarou nasü che-a bailai. Mapao Enou haisü 
paowe.”  

Babilon Veo vei Khoche 

18Mapao nou ahi paoe,  
19“Thai-a bailaiyu mainare, Babilon hi veo panou puhvei khoche poa vere 
donou ludu ahai hisü shee soupeio. Ludu sühaisü tyadei ali hinou soushu 
talai. Ludu ratayu hisü shee loure donou rükhai peio.  
20Shee ali nou Ammon maivei nuhdu, Rabbah hi tare ludu nasü ngaopeilai ae 
kukhe nanou Judah maivei nuhdu veisho-a reihkhaobu soukhai touyu 
Jerusalem hi tare ludu nasü ngaolai. 
21Babilon hi veo nou shee soukhai touyu ludu ratayu hinou la-a nou bue. 
Puhnou ludu kalova talai touyu süloure donou puhnou voulouthou sü 
süpaloua deiphi laikou zhulai ae puhnou basharatao hinou noulai ae puhnou 
posheela khaitouyu kikhaorü vei sousüh kabüa busa touyu hai zhulai.  
22Chuo puhnou Jerusalem tea rükhai touyu vouloushu nasü puh bah 
zhoulova nou poloure. Hai nanou puhye taho southare donou buh soulo, 
reivo soua shakhaio, rokhubomü phi hinou southare buh soulo, deibvü raolo 
ae nülouyu vei na pokhai buh soulo tea paowe. 

23Jerusalem hinou hrüa buyu maitao nou haisü louche lai moe, daiolouzü 
puletao nou puletaoye koa chavei lathao-a buloure donou vo soukhai toue. 
Ana haibüa vepalai tea rai-a paopeiyu hai nanou puletao hi puletao vei mah 
khesü panou süloulai ae puletaoye nüpoa ta-a bailai touyu nasü paopi peilai.  
24Süthaisü Ramai Mapao nou haibüa paoe: Nevei mah khesü popa ngao 
peilai, mai hrülai nou ne hai daizhou koute mah busa touyu hai süloulai. 
Nevei mahtao ae nenou soupfüyu vah teitei hai maikhe mainou süloulai. 
Nenou mahyu thaifüa Enou neye ngaobayu maitao bah hi thaothou peiwulai.  
25“Mai shiyu ae sheemoyu Israel maivei teidei khowo nevei teithe naye akhai 
soua tudeere teithe sü vere.  
26Ramai Mapao Enou hai sü paowe. Nevei veo peirü ae vemai vei sabanü sü 
phakhaio. Halia panou raibütoua bupeilai moe. Touha sohayu maiye panou 
khouko sü ngaoloulai ae duso soua maiye tukhayu maitaoye sü sounakou 
khaiwulai.  
27Hakatare hakatare! Ongai, Enou nuhdu nasü soushi khaiwulai. Ana Enou 
hai khesü nuhdu naye panou tudee peilaiyu mainaye doloumo koute panou 
vepalaimo hie. Süthaisü Enou puh bah hi thaothou peiwulai.  

Khoche Ali ae Ammon Maitao 

28“Thai-a bailaiyu mainare, rachipaola peikhaio. Israel maiye paoshi-a buyu 
Ammon mai hi haibüa Ramai Mapao Enou paowe tea paopeio: Puletaoye 
souhare donou khoche sü souda khaiwure; Southare donou khoche sü 
soupeivava khaiwure ae teipeivayu büa peivava-a bure.  
29Nenou zho kounou ngaoyu nasü da-a baie ae nenou vepalai tea paoyu nasü 
cheche moe. Ne hai mai shie ae nevei teile sü velaire, neye akhai soua tudee 
peire teithe sü laire. Khoche nou nevei te sü daodelai.  
30“Koche sü pokhaio! Enou neye sü, neye soulouyu buh, neye nalouyu teidei 
hinou tudee peilai.  

31Mei taotutuyu büa avei lekha rarou nasü neletao hi velai ae zhaipou 
shishoyu mei, soukanghi süshoyu mai bah hi neletaoye sü Enou thaothou 
peilai.  
32Neletaoye sü mei nou deihawulai lah neletao vei teidei hinou neletao vei 
zhe hai kükoulai, ae mai linou-a neletaoye sü lichopu peilai moe.” 
HaisüMapao nou paowe.  

Ezekiel 22 

Jerusalem nou Soumahyutao 

1Mapao nou ahi haibüa paoe,  
2“Thai-a bailaiyu mainare, maiye southayu mainou phoutao-a buyu nuhdu 
nahi chikure donou ne souda loure homoe? Puhnou ngaorayu vah haso 
soukhai touyu khesü sheesha tea nou honapai hi paongao peio.  
3Ramai Mapao Enou paoyu chipao khesü nuhdu nahisü paopeio. Neletao hai 
lah neletao vei thaihou jürai mai taoliye southayu donou ae basharataoye 
thota-a lahye souzhai louyu donou neletao vei teile sü velaire.  
4Neletao hai maiye southayu vei mah bure ae basharataoye souyu donou lah 
neletaoye souzhai loure, südonou neletao vei teile sü vere, neletao vei teile sü 
chere! Südonou chuo Enou tyahrütaoye panou neletaoye ngaora-a konülai ae 
neletao hai mai hrülai vei jünü sü panou soulai.  
5Neye nghia buyu tyadeitao ae hosho-a buyu tyadeitao nou neye sü ngaora-a 
konülai, daiolouzü neletao hi chikha touyu ali-a hazei toure.  
6Israel maivei süthai-apei mai hrülai nou lah vei pfüchi nasü louche loure ae 
maiye sü southare.  
7Nuhdu hi hai mai linoua pfüpuo maiye tsükhou more. Neletao hai shetumai 
hinou dazhuyu vah sü soupfüre ae mimeapfü ae rounahtou hinou kaozhou 
aveih nasü phoure.  
8Neletao hai sheeyu buh sü tsükhou peimore ae Soteithe sü reilou more.  

9Neletao kamai-a nou maiye panou southare donou dayu chi sü paore, kamai-
a nou basharatao hi posheela peiyu touso khesü toure ae kamai-a nou kezhe 
vei jüpayu nasü rukha soua nou bure.  
10Neletao kamai-a nou puo vei kipfüye sazü sabuwe, kamai-a nou naotumaiye 
puletao nou khouh khouh hi zhe ta-a buyu teile hia nüloua sazü peie.  
11Kamai-a nou khulou vah souwe, kamai-a nou lahvei moupai ae lah tupfüye 
sazüwe. 
12Kamai-a shizho ngaore donou maiye southawe, kamai-a nou lahvei thaihou 
jürai soua buyu Israel maitao hinou pousha vea soutou-a hangi loure. Puletao 
nou Eye ngaiwure” tea Ramai Mapao nou paoe.  
13“Mai vei shaotou shaosoyu ae maiye southayu neletao hisü abahzü peilai.  
14Enou neletaoye souche peilaiyu teithe zhou sü neletao nou khuvei lousüwu 
ae neletao vei bah sü khouko bua nou lashu lousüe tea tsüchowu? 
Mapao Enou haisü paowe ae Enou paoyu avei chipao thaifüa Enou soulai.  
15Enou neletaoye sü tyahrü hrülai hi soupho rarou khaiwulai ae neletao nou 
vah ashi souyu nasü panou akhai soulaire. 
16Sübüa tyahrü kukhe maitaoye panou neletaoye ngaophou laimoe ana 
neletao nou E hai Mapao-e touyu sü panou süloulai.”  

Ramai vei Meideiyu Thaobvü 

17Mapao nou ahi paoe,  
18“Thai-a bailaiyu mainare, Israel mai hai Eye donou komore. Puletao hai Eye 
donou huba datare; puletao hai shahu, baosahu, tin, hu ae mishinhu hai 
hukuyu maivei thaobvü hinou huba vitayu nasü büre.  
19Südonou chuo Ramai Mapao Enou puletao hai muh lia hayu hubatao 
raibütoure tea paowe. Enou puletao mai hrülaiye sü Jerusalem hi pove 
jüloulai.  

20Hukuyu mai ali nou shahu, baosahu, lee, mishin hu, tin hu hai thaobvü 
hinou meidei loua soushee louyu büa soupeilai. Hu hai dzü datayu bü avei 
lekha rarou sünou puletaoye soupeilai.  
21Enou puletaoye sü Jerusalem hi pove jüloulai ae puletao vei khe hinou 
meibvü ali souloulai ae puletaoye avei lekha sünou mei deipeilai.  
22Shahu hai thaopei hinou dzü vitayu büa Enou puletaoye Jerusalem hinou 
soupeilai, süthaisü puletao nou Mapao vei lekha rarou nasü süloulai”  

Israel Maivei Süthai-apei Maitao vei Mah 

23Mapao nou ahi haibüa paopue,  
24“Thai-a bailaiyu mainare, Israel maivei teidei hai sheemore, südonou Enou 
avei lekha hinou puletaoye tudee peie tea paopeio.  
25Süthai-apei maitao hai souveo nou soukhaona southakhai touyu hinou ra-a 
buyu büa bure. Puletao nou maiye sü southare, puletao nou polou süyu koute 
hai maivei pousha ae na khesü poloure ae puletao nou maiye southayu donou 
mimea maipfü hai alao pare.  
26Napao maitao nou avei chikha sü pfüthore ae puletao nou sheeyu nasü 
tsükhou peimore. Puletao nou sheeyu ae sheemoyu nasü haibüa nou tyaku 
hie touyu sü doupei more. Puletao nou sheeyu natao ae sheemoyu natao 
tyakuyu sü doupei more ae Soteithe sü puletao nou ngaophou more. Südonou 
Israel maitao hai Eye tsükhou more.  
27Nuh teidei khasa-a hrüyu peikho maitao hai nüsei nou soukhaonaye pai 
desasa loua southayu bütoua baire. Puletao hai toungi loure donou maiye sü 
southare.  
28Rachipaola peiyu maitao nou mah haitao hai mai ali nou kivo hi naikaa 
napeiyu büa poku peiwure. Puletao hai cheche moyu zho nou-ngao-a baire ae 
da-a nou vepare khesü paopei-a baire. Puletao nou Ramai Mapao vei chi 
paowe tea khawe, ana Mapao Enou puletaoye sü cha moe.  
29Toungi maitao da-a nou maivei shaotoure. Puletao nou touhayu maiye 
ngaophou moe ae vakou mai hinou kaozhou aveih nasü poloure.  

30Kivo nasü souloure donou mailia buhasa tea Enou zhu-e, kivo pepo tayu 
hinou laloua teidei hai nasü avei lekha rarou hinou vupa loure maiye Enou 
phou-e ana Enou mai ali-a ngaolou more.  
31Südonou avei lekha rarou nasü puletao hi velai ae mei nou deihayu büa 
Enou puletaoye sü puletao nou soupfü khai touyu vahtao donou souhawulai.” 
Haisü Ramai Mapao nou paowe.  

Ezekiel 23 

Mah Souyu Tou Nahai 

1Mapao nou ahi haibüa paoe,  
2“Thai-a bailaiyu maipure, teile ali hi pfümai ali hai nahtouna ahai bue.  
3Puhai nou nahle-a buki Ejipt hinou hrüe ae sühinou puhaiye sü mainou sabu 
sazü peia puhai sü khakhapfü soutare.  
4Tsünapai zhih hai Oholah toue, (puhnou Samaria maiye paonüdawe), ae 
nahpai zhih nou Oholibah toue (puhye sü Jerusalem paoe). Enou puhaiye sü 
nakhei loue, ae puhai nou eye nahpoutu nahnaotu taoli napeie.  
5Oholah nou avei soua bulikhu honapai hai honapai vei jüpayu Assaria maiye 
thainü loure ae khakha tare. 
6Puletao hai sabanü papayu tyanou raibütoua banaoyu soureih mai, nuh 
teidei khoyu mai, ae peikhoyu maitao; puletao hai nahle-a nou hüvei shoyu 
ae rhei pfüyu soureihmai khaitoue.  
7Honapai nou Assaria vei peikhomai hrülai hi khakha tare, ae honapai vei 
reshiyu sünou süthaisa-a puhye panou Assaria maivei bashara khesü thotare 
ae lah puhye sü souzhai loure.  
8Honapai nou Ejipt teidei hinou nahle-a buki khakhapfü soutayu nasü baimoa 
soutapure. Honapai nou loumainah soua bukinou poutumaiye sabu sazü tare, 
ae puletao nou puhye sü khakhapfü soua po-e.  
9Südonou Enou honapaiye puhnou jüpashoa buyu puhnou leshiyu Assaria 
mai bah hi thoupeire.  

10Puletao nou honapaiye sü sabanü phakhai touloua baitou tea khaipeie, 
puhvei nah poutu ae nahnaotu maitaoye sü nüloure, alia honapaiye sü 
khoche nou daothawure. Honapai vei ko hai buliki nou hrüyu naotumaitao 
nou kupoa nou bue.  
11“Honapai vei thaihoupai Oholibah nou hai khesü ngao-a buyuma honapai 
hai Oholah jünou shipure ae khakhapu tare.  
12Honapai nou Assaria mai, nuh teidei khoyumai, peikhomai, reihna tufüa 
buyu reihmaitao, rhei pfüyu peikho maitao ae hüvei sho-a buyu nahle 
maitaoye sü jüpapu loure.  
13Honapai nou sheemoa hrüyu hrü sü Enou ngaoloure, puhai mai ahai 
kheinou ludu ali hinou ta-a baire.  
14-15“Honapai hrü veimoyu hinou shipulailai tare. Babilon maivei peikho 
maitao vei zhurai hai kivo vahi daokhai touyutao ae rükhai touyutao, puletao 
vei khya hi sah nou phupfüyu ae zhainga veisho-a pei hi phupfüyu khesü 
honapai nou ngaolou khaie; puhnou dzüpa loure.  
16Honapai nou sütao hai ngaolou khaie, jüpasho loure ae Babilon mai hi kopo 
maiye seitare.  
17Babilon mainou honapaiye sazüre donou veloure. Puletao nou honapaiye sü 
sabu sazü peia puhye souzhai peiyu thai, honapai nou puletaoye sü 
ngaoraloua nou puletao hinou tare.  
18Honapai nou dukhea nou khakha tare, ae mai hrülai nou puhye sü 
khakhapfü soua nou süloure. Enou puh jürai paiye ngaorayu büa puh-a 
ngaora loure.  
19Honapai nou nahle-a buki Ejipt hinou khakhayu büa khakhapu tare.  
20Honapai hai rekaleyu donou rheisüh moa rhei büa soushiyu poutu maitao 
nou thainü loure.”  
21(Oholibah, nenou Ejipt teidei hi buki, ne nahle-a buki mainou pa nevei 
naonao marasoua ae maiye panou sabu sazüyu nasü nenou soupunü loure.)  

Ramai nou Thaihoupaiye Tudeiyu 

22“Südonou chuo Oholibah, Ramai Mapao nou haibüa paoe: nenou ngaora-a 
thaotayu nevei leshiyu maitaoye sü panou ne pei hi raroulai ae Enou 
puletaoye save neye panou sühao loulai.  
23Enou Babilon hi mai, Kaldea mai hrülai, Pekod, Shoa, alia Koa maitao, ae 
Assaria mai hrülaiye sü save peilai. Enou zhurao veishoyu nahle maitao, 
peikho maitao, nuh teidei khoyu maitao ae rhei pfüa soureih souyu hi peikho 
maitaoye sü save jüloulai.  
24Puletao nou ne pei soureih soure donou reilova nou rheiluki ae rhei pfüa 
reihmai taoli hai sapoa nou veloulai. Puletao nou rü ae hupeirü pfüa neye 
sühao loulai. Enou neye sü puletao vei bah hi thoupeilai ae puletao nou neye 
sü lah puletao vei chikha thaifüa chiku peilai.  
25Enou ne pei hi lekhayu thaifüa neye sü panou puletao nou soupeilai. 
Puletao nou nevei nghou ae noubei sü vade loulai ae nevei nahmaitao-a 
southalai. Puletao nou nevei nahnaotu khesü ne hinou potawulai ae 
puletaoye sü hria mei nou deitha peilai.  
26Puletao nou nevei sabanü khesü paiphalai ae nevei muteiyu zhusana khesü 
poloua bailai.  
27Nenou Ejipt hi bukinou hrü ashi hrüa sashi-a laiyu nasü Enou neye panou 
soupu khailai moe. Nenou Ejipt maiye sü lichopu laimoe ae bashara khesü 
zhua zhupu khailai moe.”  
28Ramai Mapao nou paoe, “Nenou ngaora-a buyu maitao bah hisü Enou neye 
thaothou peiwulai.  
29Ae puletao nou neye ngaorayu donou nenou soukhai touyu veishi sü ne 
hinou polaiwulai ae neye baitou tea thaokhai peilai, süthaisü ne hai 
khakhapfü ali-e touyu mai hrülai nou süloulai. Daiolouzü nenou sashia 
khakhayu donou.  
30Haibüyu khesü ne hi vewe. Ne hai tyahrütao vei khakhapfü soutare ae 
puletao vei basharatao nou lah neye souzhai loure.  

31Ne jüraipai nou tayu ludu nasü nenou thaifüa tare, südonou Enou 
honapaiye panou tudee peiyu chapai hinou ne-a panou kelai”  
32Ramai Mapao nou paoe, “Ne jüraipai nou keyu chapai; duyu ae thoushoyu 
na hinou ne-a kelai. Mai hrülai nou neye konüa panü soulai; daiolouzü chapai 
nasü phoutao bue.  
33Pai sünanou neye veahoyu sü peilai ae panou lulai, süna hai ngaopiyu ae 
haka tayu pai-e, süna hai ne jüraipai Samaria vei pai-e.  
34Nenou süna ke khai touloulai, ae sünavei pepoyu pe nou nevei naonao sü 
shasasalai. Ramai Mapao Enou hai sü paoe.”  
35Chuo Ramai Mapao nou haibüa paoe, “Nenou Eye ngaiyu donou ae ahi nou 
tarei tayu donou, nenou khakha-a sashi tayu donou veahoyu sü nenou 
ngaolai.”  

Ramai nou Toupfüna Ahai Kheinou Tudeiyu 

36Mapao nou ahi haibüa paoe, “Thai-a bailaiyu mainare, Oholah ae Oholibah 
puhaiye tudeere donou souda loude homoe? Puhai nou ngaorayu vah soukhai 
touyu khesü puhai hi paopeio.  
37Puhai nou khulou vah sü soure ae maiye southare — puhai nou basharatao 
hinoukhulou vah soure ae puhai nou Eye nah napeikhai touyu nahpoutu 
khesü southare. Puhai nou avei nahmai hai southaloua basharatao hi poa 
sheela peire.  
38Puhai nou vah ashi sütao likhei soua baimoe. Puhai nou avei rathoki sü 
souzhaiwure ae Enou soushu peikhai touyu soteithe nasü reipei more.  
39Puhai nou avei nahmaiye southa loua basharatao hi posheela peiyu teithe 
zhou nou avei rathoki hi veloua souzhai peire.  
40“Puhai nou kadou sho-a buyu maitaoye puhai hi vepeio tea kopomaiye 
seiho kukhai kukhai-e, ae maikhe mai nou puhai hisü ve-e. Puhai nou dzü 
khülouwe, ngheiteipou nalowe ae zhusana sü thouloua maimou sü souloue.  



1895 

 

 
   Sheeyu Baibel 

© 2009, Bible Society of India. 
 

 
 

 

41Puhai nou züphao aveih hisü bue, sü hinou taibel sü khailoua na aveihli 
khailoue, ae Enou puhai hi peikhai touyu poukai nüvei ae oliv theadzü khesü 
khailoue.  
42Chaochaosoua laiyu maime ali vei paikho sü chou-e ae poutumai me ali hai 
radeiki hilova nou puhai hisü velou bue. Puletao nou baosa sü puhai bah hi 
thoupeie ae hüvei shoyu vepeirü sü puhai pei hi rüpeie.  
43Süthaisü Enou lah ahi paoe, mainou sazü sabu-a sousasa chekhoyu 
naotupaiye sü chua puletao nou khakhapfü soua koa nou bubaire.  
44Puletao nou khakhapfü haina ahai hisü vekhai khai-a bure. Puletao nou hrü 
shiyu Oholah ae Oholibah hisü vekoute-a bure.  
45Acheche maitao nou puletaoye sü khulou vah souyu donou ae maiye 
southayu donou paomah paoshiwulai, daiolouzü puletao nou khulou vah ashi 
sü soua nou bure ae maiye southayu donou puletao vei bah hisü zhe taore.”  
46Ramai Mapao nou haibüa nou paoe: “Mai shiyu maime ali saveloua puhai 
vei nakhesü panou shaolo.  
47Maime sünaye panou puhaiye chuh nou deipeio ae khoche sü poloua panou 
daopeio, puhai vei nahmaitaoye panou southa peio, ae puletao vei ki khesü 
panou mei deipeio.  
48Teidei teitei hisü Enou pa khakha-a hrü ashi hüyu sü bupulai more, sübüa 
naotumaiye panou ngaopi loua khulou souyu ae hrü ashi hüyu sü soupulai 
moe.  
49Ae mitoupfüpai ahaire, ne hainou hrü ashi hüa khulou souyu ae 
bashrataoye tho-a mah souyu donou tudee peilai, süthaisü ne hainou E hai 
Ramai Mapao-e touyu sü süloulai.”  

Ezekiel 24 

Hakhoyu Lee 

1Etaoye nüpoa tayu po akü vei khouh kirou vei khouhkha kirou zhou 
hai Mapao nou ahi haibüa paoe,  

2“Thaia bailaiyu mainare, zhou teithe hai nasü rükhailo, daiolouzü zhou 
teithe hinou Babilon vei veo nou Jerusalem hai poloure donou sühao loulai.  
3Khaityayu avei maitao hi Ramai Mapao Enou nada hai nasü pao-a bure tea 
paopeio: Dzü lathouloua lee nasü mei pei hi popa shaokhailo.  
4Veikayu soutao sü thou kholo, khaoraotao ae souphitao, alia sourao 
touveitao sü thoulo.  
5Zhaotu veikayu sou sünou thou khokhaio, sou khoyu lee khesü süü alao thou 
deilo, sübüa dzü sü panou kotao taolo; sourao ae sou khesü kho khaio.”  
6Ramai Mapao nou haibüa paoe, “Maiye southayu, nuhdu nasü daizhou koute 
vealaisa! Nuhdu süna hai dzü khüshee moyu lee ali büre. Souva alili nou 
popa loua ali-a shokhai peilai moe.  
7Nuhdu hisü maiye southakhai touyu sü bure, ana zhe sü deiphi hi soukou 
moe, pokulou hoyu chuh phao vasü soukou nakhai toue.  
8Enou zhe sü panou sühi bua baie, sübüa panou halinoua poku pei moa lekha 
rarou hinou thasho-a panou khüngu phouloure donou sühi khaipei khaitoue.”  
9Haibüa Ramai Mapao nou paoe: “Maiye southayu nuhdu nasü daizhou koute 
veaho laisa! Enou mei deire süü sü pove khokhai peilai. 
10Süü povepu khaio! Mei nghoukei khaio! Sou khesü khokhaio! Khaovudzü sü 
khothe khaio! Sourao khesü khothou hraivivilo.  
11Chuo baosahu lee nasü sakhai-a mei pei popa khailo, ae mei deithou 
homaralo. Süthaisü khoteikhai touyu lee nasü naanou hinou shee-a bailai,  
12Khotei khaitouyu lee nasü hakhai moyuma naanou hinou shee-a bailai.  
13Oh Jerusalem, nenou hrü ashi hrüa soupfükhai touyu sünou lah neye sü 
souzhai loure. Enou neye soushee peire donou te-a buyuma ne sü sheelu 
more. Avei lekha sünou neletao hi vemoyu thaio neletao hai sheelou hore.  
14Ramai Mapao Enou haisü paowe. Enou vah soutare teile sü vere. Enou 
neletao vei mah khesü khaipeipu laimore moyuma neletaoye leshi zhuvea 

peipulai more. Neletao nou soupfü khaitouyu thaifüa Enou neletaoye sü 
tudeelai.” Haisü Ramai Mapaonou paowe.  

Rachipaolawo vei Kipfü Thaiyu 

15Mapao nou ahi haibüa paoe,  
16“Thai-a bailaiyu mainare, nenou leshi kayu mainaye sü Enou ne hinou 
bakha ali hinou polaiwulai, ana ne ngheidzüa koulai moe.  
17Dopfüa krayu paisü panou chouso. Dopfüyu vei shee soua ne pei saiso, moa 
phi khaikho taso. Ne pah sü hoso moa dopfüyu mainou touso touyu büa touso 
hai touso.”  
18Shona hai Enou maiye chakua nou buhie, ae koukhe sü achimai hai thaire, 
alia thainesho hai ahi paopeiyu thaifüa Enou soupeie.  
19Maikhe mainou ahi haibüa noue, “Ne daisounou haibüa soupfüwe?”  
20-21Südonou Enou puletao hi haibüa paoe, “Mapao nou Israel maitaoye 
chipao haitao hai paopeio tea paoe, neletao nou khaophu soua buyu alia 
jüpasho-a ve zhunüyu rathoki nasü Enou souha khaiwulai. Ae neletao vei 
thaihou maitao hai panou soureih souyu hinou thai-a bailai.  
22Süthaisü Enou souyu büa neletao nou soulai. Neletao hai pah sah hopfülai 
moe moa levea dopfüyu mainou touyu touso hai toulai moe.  
23Neletao hai pei saipfülai moe, moa phi sa-a talai moe moyuma dopfüa kra-a 
kalai moe. Neletao hai lah neletao vei mahmo donou veahoyu sü ngao-a 
alinou ali hi dopfüa nou bulai. 
24Süthaisü Enou neletao hi shee nasü soulai; Neletao nou Enou soupfüyu 
teitei hai soupfülai. Mapao nou paoe, süolouzü haibüyu khesü vepare 
toulouzü neletao nou E hai Ramai Mapao-e touyu sü süloulai.”  
25Mapao nou ahi paoe, “Thai-a bailaiyu mainare, chuo puletao nou khaophu 
soua buyu ae sava-a buyu alia jüpasho-a ve zhunüa buyu rathoki nasü Enou 
puletao hinou potalai. Alia puletao nahnaotu poutu khesü Enou puletao 
hinou potalai.  

26Enou haibüa soulaiyu teithe zhou sü kamai-a nou turei paloua neletao hisü 
tave ko hai khesü paolai. 
27Süzhou teithe hinou ne hai raolou süyu khouko sü ngaodakhai loulai, ae 
nenou puhye sü chaku loulai. Haibüa nou nenou maikhe mai hisü shee 
soungao peilai, ae puletao nou E hai Mapao-e touyu sü süloulai.”  

Ezekiel 25 

Ammon Mai hi Aetoumoa Rachipaoyu 

1Mapao nou ahi haibüa paoe,  
2“Thai-a bailaiyu mainare, Ammon maivei tyadei hisü aetou more tea 
paopeio.  
3Ramai Mapao Enou puletao hi paoyu sü keilo tea paopeio: Neletao hai avei 
rathoki nasü souzhai peiyu phaki, Israel maivei teidei soushi peiyu ae Judah 
maiye hukhamai soua nüpoa tayu sü ngaokhaie neletao hai lesare.  
4Südonou neletaoye sü panou teinghi palova radeiki hinou buyu tyahrü taoye 
panou reih soua neletao vei teidei sü poloulai. Puletao nou neletao vei teidei 
hinou ve fühao sü souloulai ae neletao vei teidei hinou buloulai. Neletao vei 
rashithou ae chonaodzü khesü puletao nou tou-solai.  
5Enou Rabbah nuhdu nasü racho khaiyu buh soupeilai ae Ammon maivei 
teidei veishi sü panou zhaotu buyu buh soupeilai, sükulouzü neletao nou E 
hai Mapao-e touyu süloulai.  
6“Ramai Mapao nou haibüa nou paoe: Neletao nou Israel maivei teidei nasü 
ngaorayu donou neletao hai bahtaore, ae asasho-a nou teihi chopare.  
7Neletao nou sübüa souyu donou, Enou neletaoye sü tyahrü kukhe mai bah hi 
thaothou peiwulai, ae puletao nou neletao vei buyu na veishi sü panou 
poloulai. Enou neletaoye sü souhakhai touwulai sübüa neletaoye sü panou 
tyahrü soua bupulai moe, moa lah neletao vei tyadei soua bupu khailai moe. 
Süthaisü neletao nou E hai Mapao-e touyu süloulai.”  

Moab Maiye Aetoumoa Rachipaoyu 

8Ramai Mapao nou haibüa nou paoe, “Moab mainou Judah hai tyahrü kukhe 
mai aliye raibütoua baie tea paoe,  
9südonou Moab maivei deirai vupeia buyu nuhdu khesü panou soureih 
huloulai, puletao vei veikayu nuhdutao- Beth Jeshimoth, Baal Meon, ae 
Kireiathaim nuhdu haitao hia panou soureih huloulai.  
10Radeiki vei teinghei palova nou buyu tyahrü taoye panou soureih huve 
Moab maiye sü Ammon maiye koa hraoyu soupeilai, sübüa Moab maiye 
panou tyahrü soua bupulai moe.  
11Enou Moab maiye sü tudee peilai, ae puletao nou E hai Mapao-e touyu sü 
süloulai.”  

Edom Maiye Aetoumoa Rachipaoyu 

12Ramai Mapao nou haibüa paoe, “Edom mainou zhaipou shisho-a Judah mai 
hinou khüngu hai phouloure, ae puletao nou khüngu phoulouyu hainasü 
khaipeilou hoyu mah ali soure.  
13Chuo Enou Edom maiye tudee peilai ae puletao mai hrülai alia kikhaorü 
veishi nou southawulai tea Enou paosü papeiwe. Enou puletao vei teidei, 
Teman nuhdu hinou souhawulai, ae sühinou hrüyu maitaoye sü soureih 
souyu hinou southalai.  
14Avei Israel maitao nou Eye donou Edom mai hisü khüngu phouloulai, ae 
puletao nou avei lekha rarou nasü puletao hi soupeilai. Süthaisü Edom 
mainou avei khüngu nasü kabüwe touyu hai süloulai, ae puletao nou E 
hai Mapao-e touyu hai süloulai.”  

Philistia Pei hi Aetoumoyu 

15Ramai Mapao nou paoe, “Philistin mainou zhaipou shisho-a raichoki nou 
puletaoye ngaoba-a buyu mai hisü khüngu phouloue ae puletao nou ngaorayu 
hinou puletaoye sü souhawure.  
16Südonou Enou Philistin maiye sü duta laire ae Enou puletaoye sü souhakhai 
toupeilai. Enou Philistin maivei deikho hinou buyu mai hrülaiye sü souhakhai 
toulai.  

17Enou puletaoye sü shisho-a nou tudee peilai ae soutaosou khüngu 
phouloulai. Puletaoye panou avei lekha rarou nasü süloulai. Süthaisü puletao 
nou E hai Mapao-e touyu sü süloulai.”  

Ezekiel 26 

Tair Maiye Aetoumoa Rachipaoyu 

1Etaoye vakou nüpoa tayu po kiali vei khoukha ali zhou Mapao nou ahi 
haibüa nou paoe,  
2“Thai-a bailaiyu maipu nare, Tair vei nuhdu hinou hrüa buyu maitao nou 
Jerusalem ye sü haibüa nou paoe, ‘Chuo Jerusalem hai pepo tare, puhnou 
huha souloure khouko nasü hatare! Puhnou Etaoye dupu khailai more.’  
3“Südonou chuo Mapao Ramai Enou paoe: Tair nuhdu pere, chuo Enou 
neletao vei ngaobayu nasü soulaire. Enou tyahrü taoli hai neletaoye panou 
dure donou save peilai, ae puletao hai zai hi dzü nghouyu büa neletao hisü 
velai.  
4Puletao nou neletao vei nuhdu kivo khesü soushiwulai ae neletao vei ki 
kushoyu khesü daphe dakholai. Süthaisü Enou naihü veishi sü panou hüpoa 
tawulai, sübüa chuh rao likhei shokhai pei bailai.  
5Khah phouyu mainou puletao vei khahbesah sü chuhlya sütao hinou phulai. 
Ramai Mapao Enou haisü paowe. Tyahrütao nou Tair vei na khesü 
shaoloulai,  
6ae puletao vei khoche nou Tair vei nuhdutao hi hrüa buyu maiye sü 
southalai. Süthaisü Tair mainou E hai Mapao-e touyu süloulai.”  
7Ramai Mapao nou paoe, “Enou vemai hrülai jünou dukayu Babilon hi veo 
Nebukhadnezzer sü panou Tair pei hi reih soulai. Puhnou reihmaime dushoyu 
aliye sü saloua panou rheiluki ae rhei pfüyu reihmaitao koa nou reilova nou 
velai.  
8Nuhdutao hinou hrüa buyu maitao hai soureih hinou thai-a bailai. Ngaobayu 
maitao nou neletaoye haoloua nüloure donou deibvü sü heloulai ae neletaoye 
dure donou kivo sü soushuloulai.  

9Puletao nou zhaotu kai poloua neletao vei kivo khesü soukholai ae neletao 
vei ki kushoyu khesü hupolou daphe dapholai.  
10Rhei pfüa tayu vei naihü khaopayu sünou neletaoye holoulai. Soushi 
khaitouyu nuhdu hi rheiluki ae rheikarü nou rokhubomü hi talouyu phaki 
sütao vei kho sünou kivo khesü soukho lai bailai.  
11Puletao vei rhei pfüyu maitao nou neletao vei ludu khesü deisasalai ae 
puletao vei khoche sünou neletao vei maikhesü southalai. Neletao vei dusho-
a buyu deka khesü deiphi hi soukaokou khai peilai. 
12Puletao nou neletao vei nangitao ae huha souyu na khesü shaoloulai. 
Puletao nou neletao vei kivo tao ae veisho-a soukhai touyu ki khesü daphe 
dapholai. Puletao nou chuh, süü ae mutei chuh khesü poloua zai hi 
laithoulai.  
13Enou nevei loutao ae poa lou souyu basei khesü nuchaowua panou 
choupulai moe.  
14Enou neletao vei teidei hisü halia panou bulai moe, khah phouyu mainou 
khahbesah panou phukhaire donou chuh-rao likhei shokhai peia bailai. 
Nuhdu nasü soushupu loulai moe. Haisü Mapao Ramai Enou paowe.”  
15Ramai Mapao nou Tair vei nuhdu vanou haibüa paoe: “Mainou ne jünou 
reih veilouyu phaki, zaipe hinou hrüa buyu maitao hai maiye southayu vei 
rayu pai hai chouloua ngaopi sholai.  
16Zai pe hinou hrüyu tyahrü hrülai vei vemaitao hai puletao vei vebuh hinou 
taokou talai, ae puletao nou vemai vei na nouyutao ae puletao vei sabanü 
aveih khesü phakhaiwua deiphi hinou ngaopi-a nguhrührüa nou bulai. Ne hi 
vepayu ko khesü puletao nou süloua ngaopi sholai ae puletao nou ngaopia 
ngurürüa buyu sü thaolou hoa bailai.  
17Puletao nou neye donou koulilia haibüa lou soulai: Zhih tasho-a buyu 
nuhdu, kabüa neye sü zai hinou souharesa! Nuhdu haina hinou hrüa buyu 
maitao nou zai hisü khasa-a nou hrüe, ae zai pe hinou hrüyu mai hrülai nou 
neye sü ngaopi-a nou hrüe.  



1902 

 

 
   Sheeyu Baibel 

© 2009, Bible Society of India. 
 

 
 

 

18Nenou kaodu tayu teithe zhou hai zai nou sühao-a buyu teideitao hai 
ngaopi-a nou ngure, ae teidei sühinou hrüa buyu maitao hai neye soushi 
souha khaitouyu khesü süloua khupa soure.”  
19Ramai Mapao nou paoe, “Enou neye sü soushi khaitoua mailia hrümoyu 
nuhdu ali büa soupeilai. Enou neletaoye sü panou zaidu hi dzü nou holoulai.  
20Enou neletaoye sü daoh mainou hrüa buyu thaimai vei teidei hisü seiho 
peilai. Enou neletaoye sü teisa nou soushikhai touyu dei khevai deiphao 
hinou thaiyu maitaoye koa panou bulai. Neletaoye panou ahri maivei teidei 
hisü bupukhai toulai more.  
21Enou neletaoye panou maikhe maiye ngaopi shoyu shee ali soupeilai ae 
sünanou neletao vei akhai soulai. Maikhe mainou neletaoye sü phoulai ana 
neletaoye sü ngaopulai moe.” Haisü Ramai Mapao nou paoe.  

Ezekiel 27 

Tair Maiye donou Dopfüa Kouliliyu Lou 

1Mapao nou ahi haibüa paoe,  
2“Tair maiye donou dopfüa kouli liyu lou hainasü soupeio.  
3Nuhdu süna hai zaidu pehao hinou bue ae süpe hinou buyu maitao hi 
puhnou huha hai soupeia nou bue. Ramai Mapaonou puh hi haibüa nou 
paopeio tea paoe: ‘Oh Tair, ne hai lichekho tea nou hüveiwe tea khaophu sü 
soure.  
4Nevei ki hai zai hinou bue, Neye soupeiyu maitao nou neye sü hüveiyu hai 
lichekho tea nou soupeie.  
5Puletao nou Hermon Deichi vanou haosüübe sü poloua lukhao hai soupeie, 
ae Lebanon hinou sedar süü nou poloua nevei dzüluki sü soupeie.  
6Puletao nou Bashan hinou phüsüü sü poloua dzüluki shaoyu süü nasü 
soupeie; Puletao nou Saipras hinou haosüübe sü poloua dzüluki khevai khuyu 
nasü soupeie, ae süpei hisü praongi nou souhopeie.  

7Teikhai panou hüpoa tare vei sah nasü Ejipt hinou sahcha daothou 
khaitouyu züzüyu sah nou soupeie, ae hoshoa buyu hia neye sü shee loue; 
Haosah khesü Elishah zaipe hinou poveyu sah aveih tya maomüa papayu sah 
nou haopei khaitoue.  
8Nevei dzüsah shaoyu maitao hai Sidon ae Arvad nuhdu hinoue. Nevei 
dzüluki pfüyu maitao hai Zemer hinou süveih shoa buyu maitao-e.  
9Nevei dzüluki souyu maitao hai Biblos hinou dokai veishoyu maitaoe. Zaidu 
hinou dzüluki pfüa laiyu mai hrülai nou tave ne hinou hupona khesü hüwe.  
10“ ‘Persia, Lydia ae Libya hi reihmaitao nou nevei reihmaime soupeie, ae 
puletao nou nevei reihmai nou buyu buh hi rü ae hupeirü khesü pove peie. 
Mai sütao nou nevei kathe sü soupeie.  
11Arvad hi soureih maitao nou nevei kivo khesü khopeie, ae Gamad hi maitao 
nou nevei kushoyu kipeitaoh khesü khopeie. Puletao nou puletao vei rü 
khesü nevei kivova hi pove hrakhai peie. Puletao nou neye southou hüveiyu 
hai lichekho toupeie.  
12“ ‘Spain mainou neye koa huha hai souwe, ae puletao nou nevei na khesü 
shahu, hu, tin, ae mishin hu nou pove lealouwe.  
13Nenou Grees, Tubal, ae Meshek hinou huha hai souwe, ae nevei huponatao 
nou poa qilamai ae baosahu khesü hüloue.  
14Nenou nevei huzona khesü nou poa nou rhei, pfüa reih souyu rhei, ae 
rheisüh khesü Beth Togarmah hinou hrüloue.  
15Rhodes mainou neye koa huha hai souwe; zaipe hinou hrüyu maitao nou 
puletao vei paongi ae muteiyu süü khesü pfüve nevei huzona khesü leawe.  
16Sairia hi maitao nou nevei huponatao ae nevei teidei hinou payu na khesü 
hüloue. Puletao nou ne hi muteiyu emerald chuh, maomüyu sah, cha 
daothouyu sah, züzüyu sah aveih tya, ae rubi chuh mutei tya hai pove nevei 
hupona khesü leawe.  

17Judah ae Israel mainou nevei hupona hai southou, laivoudzü, oliv theadzü, 
ae poukai nüvei taonou pove hüwe.  
18-19Damakas hi mainou nevei huponatao hai Helbon vei zhaoh ae Sahar vei 
soumaisah nou pove peia polouwe. Puletao nou hu ae poukai nüvei nou pove 
neletao vei hupona khesü hüwe.  
20Dedan hi mainou neletao vei hupona khesü rhei pfüyu sah khenou pove 
leawe.  
21Arab hi maitao ae Kedar teidei khoyu maitao nou neletao vei hupona khesü 
zhaotu, nghitu ae kikhaorü khenou pove peia nou polouwe.  
22Nevei na khesü Sheba ae Raamah hi hupomaitao nou mutei chuh, sana ae 
veikayu poukai nüvei khenou pove leawe.  
23Havan, Kanneh ae Eden nuhdutao, Sehbar hi huzomaitao, Asshur ae 
Khilmad nuhdutao hi maitao nou neye koa nou huha hai souzhowe.  
24Puletao neye sabanü veikayu tya, maomüyu sah, chakuthou khaitouyu sah, 
veisho-a zhusa peikhaitouyu deikhusah, ae veisho-a soukhai touyu rai khesü 
pove peiwe.  
25Nevei hupona khesü dushoyu dzüluki khenou pfütawe. Ne hai zaidu hi 
dzüluki ali büwe, Na khesü pothou phoutsü khailouyu büe.  
26Nevei dzüluki pfüyu mainou neye zai hi pfülou tayu phaki Teinghei palova 
vei teikhai sünou neye sü deithe hinou hrosho-a hüpo tare.  
27Nevei nangi ae hupona veishi, Nevei dzüluki pfüyu mai hrülai, Nevei 
dzüluki souyu maitao ae huzomai teitei, Dzüluki hinou laiyu reihmai hrülai, 
Mai hrülai hai dzüluki pepo tayu phaki zaidu hinou hakhai toure.  
28Dzüluki pfüyu maitao nou dzünou maotha laire tea rayu hai zaipe hi koute-
a choupare.  
29“ ‘Dzüluki veishi hai chuo thaokhaiwua tare, Dzüluki pfüyu mai hrülai sü 
zaipe hi patare.  

30Puletao mai hrülai nou neye donou dopfüa nou bure. Puletao vei pei hisü 
nai bosho loure ae vonai hinou kou da-a nou bure.  
31Neye donou puletao vei pei sü saiwure, ae puletao hai soukousah nou 
banou-a bure. Puletao nou levea sho-a nou kra-a bure.’  
32Puletao nou haibüa neye donou kouli lia nou bure: ‘Thaonou Tair ye sü 
paona dalai, Chuo Tair hai zai hinou zei tea bure.  
33Nevei huponatao nou zaidu nasü tachopa louyu phaki, Tyahrü veishi vei 
jüpa nasü soupeie. Nevei huzonatao nou Veo maitaoye sü soungi papeie.  
34Chuo ne sü zaidu hinou pepo tare. Ne sü chuo leikou zai tei hinou bure. 
Nevei natao ae neye donou vah souyu maitao hai zaidu hinou hakhai tire.’  
35“Ne hi vepayu hai süloua zai pe hinou hrüyu mai hrülai sü ngaopi shore. 
Vemaitao koute-a ngaopi shore ae puletao vei pah hai ngaopiyu nou 
phoutaore.  
36Ne sü hatare, teisa donou hatare, ae deiphao veishi hi hupomai hrülai nou 
ngaopi shore, puletao hai-a ne büa hakata-a bailai moma tea ngaopisho-a nou 
bure.”  

Ezekiel 28 

Tair hi Veoye Aetou more tea Rachipaoyu 

1Mapao nou ahi haibüa nou paoe,  
2“Thai-a bailaiyu mainare, RamaiMapao Enou paoyu avei chipao hai Tair vei 
veo nahpoutu hi paopeio. Ne hai lah nevei tsüle hinou khaophu soua ne hai 
rah alie tea kha-a nou bure ae rahtao nou buyu buh, zaidzü nou sühao buyu 
hinou bulai tea khaophu soua nou bue. Ne hai rah ali-e tea tsücho-a bumala-
e, ana ne sü rah moe, thai-a bailaiyu mai ali baie, rah moe.  
3Ne hai Danel jünou tsü veipu hie. Kheiyu halia ne hinou pokulou hoe tea ne 
lah tsüchowe.  
4Nevei tsüdo aveih ae dokai veiyu sünou shahu ae sana taoli pojüloua ne sü 
toungiwe.  

5Ne sü dokai veisho-a nou huha sü souloue ae chopayu sü souloue. Ne hai 
nevei nangi buyu donou daizhou koute khaophu sü soudesa!  
6“Südonou chuo Ramai Mapao Enou paowe: Nenou rah büa tsü veiwe tea 
tsüchoyu donou,  
7Enou zhaipou shishoyu ngaoba maitaoye sapoa ve neye panou dulai. 
Puletaoye panou nevei tsüdo aveih ae dokai veishoyu hinou veisho-a soukhai 
touyu veishi sü soushiwulai.  
8Puletao nou neye sü southalai ae neye dzü buyu khüh hi pothou vupeilai. 
9Puletao nou neye southalai tea veyu phaki, ne hai rah alie tea khalou süvu? 
Nenou neye southare maitaoye daolouyu phaki, ne hai thai-a bailaiyu mai ali 
soua bailai, ne sü rah moe.  
10Ne hai sei ali bütoua ramai ye sümoyu vakou mai bah hinou thai-a bailai. 
Ramai MapaoEnou kharochi hai nasü peiwe.”  

Tair hi Veo Kaodutayu 

11Mapao nou ahi haibüa nou paopue.  
12“Thai-a bailaiyu punare, Tair hi veo nou vedaoretao donou levea dopfü 
peio. Ramai Mapao Enou haibüa paoa nou bure tea paopeio. Ne hai vuli hio 
lichekho tea nou buyu mai ali vei shee soua nou bue. Süteile hi ne hai 
daizhou koute tsüdo veisa ae zhurao veisa!  
13Ne hai Ramai vei kipei, Eden hinou hrüe, ae mutei shoyu chuhva khesü 
toupfüe: rubi, diamond, topaz, beryl, karnelian ae jasper, sapphires, emeralds, 
ae garnets. Ne hai sana nou zhusana soua nou pfüe. Sütao hai neye soupeiyu 
teithe hinou neye donou soupeie.  
14Enou ngaopi shoyu rakivamai aliye panou neye khore donou khaipeie. 
Nenou sheeyu avei deichi hinou hrüe ae mutei chuh paivavayu hinou tae.  
15Nevei zhaidou hai neye soupeiyu teithe hinou poa nenou vah ashi soutamo 
koute hai veisho-a nou lichekho toue. 

16Ne hai hupona hüyu ae zhoyu hinou zhoha sholoure, ae hai vanou ne sü 
zhaipou shitare ae mah soutare. Südonou Enou neye sü avei sheeyu hinou 
hutawure ae neye khoyu rakivamai nanou neye sü mutei chuh paiva vayu 
hinou hulaiwure.  
17Ne hai zhurao veiyu donou khaophu sü souwe ae ne zhih tayu donou ne sü 
voyu mai ali büa hrüre. Hai vanou Enou neye sü deiphi hi soukou khaipeire 
ae veo mai sü deiphi hi soukou khaipeire ae veo mai kukhetao panou 
ngaopire donou soupeire. 
18Nenou mahmo taoli soukhai touyu donou ae huha souyu kaozü moyu alao 
souyu donou nevei rathoki sü souzhaiwure; Südonou Enou nevei nuhdu 
khesü mei deipeire. Chuo neye zhuyu mai hrülai neye sü vounai data-a ngao-
a baire.  
19Ne sü hatare, teisa donou hatare ae neye sülouyu tyahrü hrülai nou ngaopi 
sholai ae puletao-a neye rai-a bailai momo tea ngaopisho-a nou bure.”  

Sidon Maiye Aetoumoe tea Rachipaoyu 

20Mapao nou ahi haibüa paoe,  
21“Thai-a bailaiyu mainare, Sidon nuhdu nasü aetou more tea paopeio.  
22Puletao hisü Ramai Mapao Enou haibüa nou pao-a nou bure tea paopeio: 
Oh Sidon Enou neye ngaobayu nasü souta laire; Enou ne hi soupeiyu vahtao 
donou maikhe mainou Eye paosholai. Neye koa hrüyu maitaoye Enou tudee 
peiyu phaki, E hai daizhou koute sheeyu Mapao-e touyu hai puletao nou 
süloulai.  
23Enou neletao hisü sounou ashi hai seive peilai, ae neletao vei ludu tao hisü 
zhe panou külai. Neletaoye sü panou kainghou veishi hinou reih souvelai, ae 
nevei maitaoye sü southalai. Süthaisü neletao nou E haiMapao-e touyu sü 
süloulai.”  

Israel Maiye Ha Peilaiyu 

24Mapao nou paoe, “Israel maiye sühaopoa buyu tyahrü ali noua Israel maiye 
pounghou ae shube büa soushipu khailai more. Ae puletao nou E hai 
Ramai Mapao-e touyu sü süloulai.”  
25Ramai Mapao nou paoe, “Enou Israel maiye tyahrütao hi soupho rarou 
khaitouyu hinou podakhai ve jüpeilai, ae tyahrü hrülai nou E hai sheewe 
touyu sü süloulai. Enou avei kilai Jakob hi peikhai touyu teidei, lah puletao 
vei teidei hinou Israel mai hai hrülai.  
26Puletao hai sühinou kaozhou vei-a nou hrüloulai. Puletao nou ki sü soushu 
loulai ae darkhabe khesü shothou loulai. Israel maiye ngaora-a soushiyu 
tyahrütaoye sü Enou tudee peilai, ae Israel mai hai zhoukao vei-a hüloulai. 
Süthaisü puletao nou E hai puletao vei Ramai Mapao-e touyu sü süloulai.”  

Ezekiel 29 

Ejipt donou Rachipaoyu 

1Etaoye vakou nüpoa tayu po kirou, khouh kirou vei khoukha kirou zhou 
hai Mapao nou ahi haibüa paoe,  
2“Thai-a bailaiyu mainare, Ejipt hi veo pei hi aetou moe tea rachipaola peio. 
Puh hi paopeio, süolouzü puhye ae Ejipt teidei veishi nou tudee laire.  
3Ramai Mapao nou Ejipt hi veoye haibüa paoa nou bure tea paopeio: Rei dzü 
hinou dazüa buyu keipaodu, Enou neye ngaobayu mai nasü souta laire. 
Nenou Nail Rei hai nevei baie ae nenou souloua baie tea nou pao-a bure.  
4Enou nevei khou hinou khasüshu nou thou vaoloua neye koa Nail rei hinou 
buyu khatao hai vakou paipa khaiwulai.  
5Enou neye sü kha sütao noupu koa radeiki hi laikhaiwulai. Nevei pfüphao 
hai deiphi hi laikhai-a bailai ae daovu peimoa khaiwulai. Nevei pfüphao hai 
rehou ae rekhaonatao nou touso soua nou toulai.  
6Süthaisü Ejipt mai hrülai nou E hai Mapao-e touyu hai süloulai.” Mapao nou 
paoe, “Israel mainou Ejipt maiye puletaoye soukha peishulai tea vuzhi-a nou 
bue, ana ne hai shiyu süüpo ali jünou veipu moe.  

7Puletao nou ne hi veyu phaki, ne sü chatare, puletao vei bah sü khüpeire ae 
khya sü daiwure.  
8Südonou chuo RamaiMapao Enou ne hi paowe süolouzü neye khoche poloua 
dure maiye sü Enou seive peilai, ae puletao nou nevei maitao ae kikhaorü 
khesü southakhai toulai 
9Ejipt teidei hai soushi khaiwua panou sakhai-a bua bailai. Süthaisü nenou E 
hai Mapao-e touyu süloulai. “Daiolouzü nenou Nail Rei hai nevei baie ae 
nenou soupei baie tea paoyu donou,  
10Enou neye ae Nail rei ye hraiyu mai souta laire. Enou Ejipt veishi hai panou 
sakhai-a bua bailai, reilova buyu Migdol nuhdu hinou poa khelova buyu 
Aswan nuhdu koute ae Sudan maivei deirai hi koute hai soushi khaiwulai.  
11Mai moyuma hrikhaona ali-a panou sühisü hrülaimoe. Po raidai koute hai 
panou halia hrüa bulai moe. 
12Enou Ejipt hai deiphao hi panou shikayu tyadei ali soulai. Po raidai koute 
hai Ejipt maivei nuhdu khesü soushi khaiwulai, Nuhdu kukhe aliro sübüa 
soushi khaimo hie. Enou tyahrütao hrohi Ejipt maiye sü sou rarou laiwulai ae 
puletaoye tyadei hrülai hi hupho rarou khaiwulai.”  
13Ramai Mapao nou paoe, “Po raidai thaisü Enou Ejipt maiye soupho rarou 
khaitouyu tyahrütao hinou puletaoye sa-a dakhaive peilai,  
14ae puletao vei teidei, Ejipt khelova hinou panou hrüa bulai. Puletao hai 
lülou hoyu tyahrü ali soua bulai,  
15ae vedeitao hrohinou puletao hai tainou kayu vedei ali soua bailai ae 
puletao nou tyahrü kukhe aliye tukha-a nou hrüpulai moe. Enou puletaoye sü 
komoyu ae taishoyu tyahrü ali soupeilai, sübüa puletao nou jüpayu vah ali-a 
tyahrü kukhe hi souloulai moe.  
16Israel mainou puletao vei soukha nasü vuzhipu khailai moe. Ejipt mai hi 
vepayu hai khesü Israel maiye panou puletao hi vuzhia buyu daizhou koute 
vosa touyu nasü licho loulai. Süthaisü Israel mainou E hai Ramai Mapao pue 
touyu süloulai.”  

Veo Nebukhadnezzar nou Ejipt Mai jünou Reih Veilouyu 

17Etaoye vakou nüpoa tayu po kainai, khouh arai vei khoukha ali 
zhou Mapao nou ahi haibüa paoe,  
18“Thai-a bailaiyu mainare, Babilon hi veo Nebukhadnezzar nou Tair maipei 
hi soureih soure donou tuda-a nou bure. Puhnou puhvei reihmaitao hai 
panou kou sühsho-a pfüyu donou puletao vei pei sü kire ae phao sü 
neasasawure ana veo nou moa reihmaitao nou veasho-a soukhai touyu khesü 
Tair mai hinou halia ngaoloumore.  
19Südonou chuo Ramai Mapao nou haibüa paoe: Enou Ejipt maivei teidei hai 
Veo Nebukhadnezzar hi peiwulai. Puhnou Ejipt maivei kini buyu veishi sü 
potawulai ae sütao hai puhvei soureih maitao vei shizho phasoua nou peilai.  
20Puhnou avei kuvah soukhai touyu thaifüa puhvei zhohabo soua Enou puh 
hi Ejipt hai peilai. Haisü Ramai Mapao Enou paowe.  
21“Haibüyu khesü vepare toulouzü Enou Israel maiye soukhoupu peilai, ae 
Ezekiel neye panou mai hrülai nou keilou süyu hinou raopa loulai, sükulouzü 
puletao nou E hai Mapao-e touyu hai süloulai.”  

Ezekiel 30 

Mapao nou Ejipt Maiye Tudeiyu 

1Mapao nou ahi haibüa nou paopue,  
2“Thai-a bailaiyu mainare, Ramai Mapao nou haibüa paoa nou bure tea 
paopeio. Nenou chipao haitao hai shusoua shapaolai: Ngaopi shoyu teithe sü 
velaire!  
3Teithe sü nghire, Mapao vei teithe nasü nghire, Süzhou teithe hai tyahrütao 
donou teihao chaoyu ae veahoyu teithe sü soulai.  
4Ejipt maivei teidei hisü soureih soulai, ae Sudan hisü veasholai. Ejipt hisü 
mai alao soumoa southalai; puhvei nangi teitei sü potawulai, ae soushi 
sasawua thaokhailai.  
5“Soureih sühisü Sudan, Lydia, Libya, Arabia ae Kub mai hinou ngapoa nou 
veyu soureih maitao hai thailai ae avei maitao koute-a thailai.”  

6Mapao nou paoe, “Ejipt maiye vupeia buyu maitao hai kaoduta-a bailai, ae 
khaophu soua buyu puhvei reihmaitao hai souhawulai. Reilova nou buyu 
Migdol hinou khelova buyu Aswan nuhdu hi koute hai khoche nou 
daothawulai. Haisü Ramai Mapao Enou paowe. 
7Deiphao hi soushika peiyu teidei ali soulai ae nuhdu khesü soushikhai tou-a 
thaokhailai.  
8Enou Ejipt ye mei shaopeiwua puhye vupeiyu mai ae soukha peiyu mai 
hrülai hai southakhai toupeiyu thai, puletao nou E hai Mapao-e touyu 
süloulai.  
9“Teithe süna veyu phaki ae Ejipt maiye souhayu thai, Enou dzüluki hinou 
kopomaiye seiho vaphi tea nou buyu Sudan maiye sü soupi peilai. Teithe 
sünasü velaire!”  
10Ramai Mapao nou paoe, “Enou Babilon hi veo Nebukhadnezzar panou Ejipt 
teidei hi nangi khesü souhakhai toupeilai.  
11Puh ae puhvei zhaipou shisho-a buyu reihmaitao panou tave teidei sü 
soushikhai toulai. Puletao nou khoche poloua Ejipt ye dulai ae teidei sühisü 
thaiphao khaiti bailai.  
12Enou Nail reidzü sü southelai ae Ejipt maiye sü mai ashimai bah hi 
thoupeilai. Vakou mainou tave puletao vei tyadei veishi sü soushilai. 
Haisü Mapao Enou paowe.”  
13Ramai Mapao nou paoe, “Enou basharatao hai soushiwulai ae Memphis hi 
chechemoyu rah khesü souhalai. Mai linoua Ejipt maiye khasa-a hülaiyu hai 
bulai moe, ae Enou mai hrülaiye sü soupi peilai. 
14Enou Ejipt maivei teidei khelova nou buyu taosü soushikhai toulai ae 
reilova nou buyu Zoan nuhdu nasü meideiwulai. Enou puletao vei Thebes 
nuhbei nasü tudee peilai.  
15Enou Ejipt maivei nuhdu hisü avei lekha rarou koupeilai. Enou Thebes 
nuhdu hi buyu kini khesü souhalai. 

16Enou Ejipt sü mei shaothou peilai, ae Pelusium hai veahosho-a nou bulai. 
Thebes vei kivo khesü pepota-a bailai ae nuhdu hisü dzüdu hai velai.  
17Heliopolis ae Bubastis nuhdu hi nahle maitao hai soureih souyu hinou thai 
bailai, ae mai kukhetao hai vakou nüpoa ta-a bailai. 
18Enou Ejipt maivei khouko souphe peiyu phaki ae puletao vei khaophu nasü 
panou akhai soupeiyu phaki, Tahpanhes nuhdu hai maitei-a bailai. Ejipt hai 
teihao nou chaoholoua bailai ae puhvei nuhdu teitei hinou hrüyu maitao hai 
hukhamai soua vakou nüpoa ta bailai. 
19Enou hai zhaibüa Ejipt ye tudee peiyu phaki, puletao nou E haiMapao-e 
touyu sü süloulai.”  

Ejipt hi Veo vei Khouko Hatayu 

20Etaoye vakou nüpoa tayu po kiali khouh ali vei khoukha anai 
zhouMapao nou ahi haibüa paoe,  
21“Thai-a bailaiyu mainare, Enou Ejipt hi veo vei bah hai dashare. Hai nasü 
panou veiloua khoche popu loure donou mai linoua sah sü züpei moe.  
22Südonou chuo Ramai MapaoEnou paowe, Enou Ejipt hi veoye sü hraita 
laire. Enou puhvei bah ahai nou dashawulai — bah veiyu lova-a ae dasha 
khaitouyu bah na-a dashawulai ae puh bah hinou khoche sü deiphi dekoua 
bailai.  
23Enou Ejipt maiye sü deiphao veishi hi soupho rarou khaiwulai.  
24Süthaisü Enou Babilon hi veo vei bah sü soukhoupu peilai ae avei khoche 
sü puh bah hi thoupeilai. Ana Enou Ejipt hi veo vei bah sü dashalai ae puh sü 
lepoa nou puhvei ngaobamai nghoujü nou kaokou thai-a bailai. 
25Cheche vujünou Enou puhvei khouko sü souhalai ae Babilon hi veo sü 
soukhoupu peilai. Enou puh hi avei khoche nasü peiwua puhnou poa Ejipt 
mai hi poreiveyu phaki, mai hrülai nou E hai Mapao-e touyu sü süloulai.  
26Enou Ejipt maiye sü deiphao veishi hi soupho rarou peilai. Süthaisü puletao 
nou E hai Mapao-e touyu süloulai.”  

Ezekiel 31 

Ejipt ye Sedar Süübe Aliye Paonadayu 

1Etaoye vakou nüpoa tayu po kiali, khouh asü vei khoukha ali 
zhouMapao nou ahi haibüa paoe,  
2“Thai-a bailaiyu mainare, Ejipt hi veo ae maikhe maitao hi haibüa paopeio: 
Ne hai daizhou koute khouko busa! Enou neye thaoye paonadalai?  
3Ne hai Lebanon hi buyu sedar süübe ali büe, süübotao hai hüveisho-a nou 
vaosüü khesü hopoa nou bue, ae süübe kuyu hai teihao hi khe-a nou bue.  
4Süübe naye panou dusopa loure donou sühisü dzü bue, Ae deikhevai buyu 
reitao nou puhye vaipeie. Süübe nanou paopaloua dusopayu buh hisü puletao 
nou dzü züpeie Ae vaohro hinou buyu süübetao hisü reitoutao hai küta 
peiwe.  
5Dzü hai veisho-a buyu donou süübe kukhe jünou kupu shohie; Süübo khesü 
veishore ae sosho pare.  
6Tei hi raohoutao nou süübotao hinou phe sou-a nou bue; Rekhaona khenou 
süübe sünaphi hinou ve toutu toua nou bue; Tyahrütao nou süna vei teikhü 
hinou ve so-a nou bue.  
7Süübe süna hai daizhou koute hüveisa; süübe süna hai kusho-e ae süübotao 
hai shaso sho-e. Kamaa hai deikhevai nou dzü küa buyu hisü tsülouwe.  
8Ramai vei kipei hi buyu sedar süübetao hai ali-a puhye valou hore, moyuma 
süübe kukhe hai aliro puh büa süübe veiyu hai ha-e.  
9Enou süübe hai nasü southou hüvei shopeie, ae süübo khesü panou veisho-a 
pa-e. Ramai vei kipei, Eden hinou buyu süübe veishi sü hainaye thai-nüa nou 
bue.  
10“Südonou chuo Ramai Mapao Enou teihao hi dusho poa khe nghia buyu 
süübe nasü dai-e vepalai touyu sü ne hi paongao peilai. Süübe hai nanou 
dushopa khaie, khaophu soutare;  
11südonou Enou puhye sü malaire ae vakou mai bah hi thaothou peilai. 
Puhnou süübe nasü puhvei ashi thaifüa soupeilai.  

12Zhaipou shishoyu vakou maitao nou puhye sü vikhao loua khaipeilai. 
Puhvei süübo khesü deichiva hi ae deikho teitei hi kaokou dalai ae baokao 
veiyu khesü kaokou dasasawulai. Tyahrütao nou puhvei teikhü khenou buyu 
maitao hai puhye thaowua ta-a bailai.  
13Tei hi raohou khenou kaotayu süübe hisü bulai ae rekhaona khenou 
süübotao hinou talai.  
14Südonou chu thainou, süübe ali-a puhye sü veisho-a nou dzü züpeiyuma 
süübe süna büa vei-a nou kukhailai more, moyuma süna büa teihao vahi 
kukhe khailai more. Puletao veishi hai mai büa thai-a bailai, athai maivei 
deiphao hi hotayu maitao koa nou ve buta-a bailai.”  
15Ramai Mapao nou haibüa nou paoe, “Enou süübe süna hai thaimai vei 
deiphao hi seitayu teithe zhou sü, Enou deikhe nou buyu dzütao nou pa 
puhye dopfüyu vei shee ali soua holoulai. Enou reidzü sü nuchaowulai ae 
reitou khesü panou külai moe. Daiolouzü süübe nasü thaitayu donou Enou 
Lebanon Deichitao hisü mai-zhiyu sü seive peilai ae vaohro hinou buyu süübe 
veishi hai panou kita vüta-a bailai.  
16Enou puhye thai maivei deiphao hi seikouyu phaki, puhnou kaodu tayu vei 
kho sünou tyahrütaoye sü soulü peilai. Eden kipei hi buyu süübe veishi ae 
Lebanon hinou veisho-a buyu süübe teitei deiphao khevai loutayu hrülai hai 
puhnou kaodutayu donou asasholai.  
17Puletao nou puhye koa raichoki nou kaodu tayu tao nou buyu thaimai vei 
deiphao hisü koa talai ae puhvei teikhu khenou hrüa buyu maitaoye sü 
tyahrütao hi soupho rarou laiwulai.  
18“Süübe nahai Ejipt hi veo ae puh maitao-e. Eden kipei hi buyu süübetao hai 
puh büa sasho moe ae hüvei moe. Ana chuo Eden kipei hi buyu süübetao 
raibüa puh-a thaimai vei deiphao hi ramai hayu maitao ae soureih hinou 
thaiyu maitaoye koa nou bure. Haisü Enou paowe,” tea Ramai Mapao nou 
paoe.  

Ezekiel 32 

Ejipt hi Veoye Dzü hinou buyu Keipaoduye Paonadayu 

1Etaoye vakou nüpoa tayu po kiahai khouh kiahai vei khoukha arai zhou 
hai Mapao nou ahi haibüa paoe,  
2“Thai bailaiyu pu, Ejipt hi Pharaoh veoye donou dopfüa kouliliyu ali soupeio 
ae puh hi avei chipao haina hai paopeio: Ne lah ne hai tyahrütao hinou 
chipeikhaodu nasüe tea tsüchowe, ana ne hai dzü hinou buyu keipaodu nasü 
baie. Ne phi nou rei dzü taikü peiwe ae reitao hai soushipeiwe.  
3Tyahrütao nou tave jülouyu phaki, Enou neye sü khahbesah nou beloulai, ae 
puletaoye panou neye sü reipe hi daopa khaiwulai.  
4Enou neye sü deiphi hi khilaikhai peilai ae deiphao hi buyu raohou ae 
hrikhaona khesü save panou neye toulai.  
5Enou nevei thaiphaotao hai deichitao hi ae deikhotao hisü poa raopeilai.  
6Enou ne vei zhe hai deichitao pei hi lazü peilai ae reitao hisü panou kü 
phoupeilai.  
7Enou neye souhayu phaki, Enou ratei sü howulai ae teivu khesü panou 
maita-a bailai. Enou teinghei sü panou teihao nou holoulai ae khouh nou 
puhvei ava sü peimoa bailai.  
8Enou rakiva ava buyu teitei sü souhalai, ae nevei deiphao sü panou zhitei-a 
bailai. Haisü Ramai Mapao nou paowe.  
9“Enou neye nüpoa nenou sükhai moyu teidei, tyahrütao hrohinou satayu 
phaki Enou mai taoli vei tsüle hai souvea peilai.  
10Enou ne hi soupeiyu khesü ngaoloua tyahrü taoli hai khupa soulai. Enou 
avei khoche poa zhapeiyu phaki, vemai taoli hai ngaopi sholai. Ne kaodutayu 
teithe hi puletao mai hrülai nou lah puletao vei hümai donou ngaopi-a 
ngulai.”  
11Ramai Mapao nou Ejipt vei veo hi haibüa paoe, “Babilon hi veo vei khoche 
sü ne pei hi velai.  

12Enou tyahrütao vei zhaipou shishoa buyu reihmaitao vei khoche sü panou 
paipa loulai ae nevei mai hrülaiye sü panou southakhai toulai. Nevei mai 
hrülai ae nenou khaophu soua buyu na veishi hai panou souhakhai toulai.  
13Dzü veisho-a buyu hinou hrüyu nevei kikhaorü khesü Enou southalai. 
Sühisü panou mai moyuma kikhaorütaoye panou dzü sü souküpu khailai 
moe.  
14Enou nevei dzü khesü panou leirei-a nou bubailai ae rei khesü panou 
kaonaphi tea nou küa bailai. Haisü Ramai Mapao Enou paoe.  
15Enou Ejipt teidei hai soushi-a khaipeiyu thai, ae sühinou hrüa buyu 
maitaoye souhayu thai, puletao nou E hai Mapao-e touyu sü süloulai.  
16Paopi peiyu chipao haitao nou koulilia puletao thaiyu vei lou soulai. 
Tyahrütao vei naotumai nou hai nasü dopfüa nou Ejipt ae sühi hrüa buyu 
maitao donou soulai. Haisü Ramai Mapao Enou paoe.”  

Athai Maivei Deiphao 

17Etaoye vakou nüpoa tayu po kiahai, khouh ali vei khoukha kiangou 
zhou Mapao nou ahi haibüa paoe,  
18“Thai-a bailaiyu mainare, Ejipt hi maitao donou dopfü peikhaio. Puletaoye 
sü khouko bushoyu tyahrütaoye koa nou thaimei vei deiphao hisü seikou 
peikhaio. 
19Puletao hisü haibüa paopeio: ‘Ne hai mai kukhe jünou hüveipu hie tea 
tsüchovu? Ne hai thaimai vei deiphao hisü hotalaire, ae Ramai sümoyu maiye 
koa dazü talaire.’  
20“Ejipt maitao hai soureih hinou thaitayu maitaoye koa kaodu talai. Puletao 
mai hrülaiye southare donou khoche soudawure.  
21Khouko veishoyu aduso maitao ae Ejipt maiye donou soureih soupeiyu 
maitao nou Ejipt maiye thaimai vei deiphao hinou kho-a nou bulai. Puletao 
nou haibüa shalai: ‘Sheemoyu maitao, soureih hinou thaiyu maitao hai buh 
hai hi koure ae hai hinou puletao sü dazüwe!’  

22“Assaria nou puhvei reihmaitao khüh nou sühaopoa nou bue. Puletao mai 
hrülai hai soureih souyu hinou thai-e,  
23ae puletao vei khüh hai athai maivei deiphao akhai khailai hinou bue. 
Puhvei reihmai hrülai hai reihbu hinou thaikhai toure ae puletao vei khüh 
sünou puhvei khüh hai sühaopoa nou bue. Teile ali hi puletao nou ahri 
maivei teidei hai soupi peie.  
24“Elam-a sühinou puhvei reihmaitao vei khüh nou sühaopoa nou bue. 
Puletao mai hrülai hai soureih souyu hinou thaikhai tou-e ae puletao hai 
heebi moa thaimai vei deiphao hisü koutare. Hri-a buyu teile hi puletao nou 
maiye soupi peie, ana chuo puletao hai hraongu pfüa thaitare.  
25Soureih hinou thaiyu maitaoye koa Elam hai dazü tare, ae puhvei 
reihmaitao khüh nou puhvei khüh hai sühaopoa nou bue. Puletao mai hrülai 
hai heebi moe, mai hrülai hai soureih souyu hinou southakhai-a baie. Hri 
buki puletao nou maiye soupi-e ana chuo puletao hai thaitare ae hraongu 
ngaore ae soureih hinou southayu maitao bütoua puh-a thaitare.  
26“Meshek ae Tubal-a sühinou bue, ae puhvei reihmaitao vei khüh sünou 
sühao poa nou bue. Puletao mai hrülai nou heebi moe, soureih souyu hinou 
southakhai-a baie. Teile ali hi puletao nou hri-a buyu maiye soupi peie.  
27Puletaoye raichoki aduso maiye tsükhou sho-a poa daovuh peiyu büa 
daovuh peimoe, puletao hai reihna tutaopfüa puletao vei khoche hai puletao 
vei pei khai-a ae puletao nou rütao hai puletao vei püphao hi pfüa athai 
maivei deiphao hi hotawe. Mai haitao hai teile ali hi ahri maiye soupi peie.  
28“Chou Ejipt maiye sü heebi moa soureih hinou southakhai touyu maitaoye 
koa panou züzhi laire.  
29“Edom-a sühinou puhvei vemaitao ae peikho maitaoye koa bure. Puletao 
hai khouko veishoyu soureih maitao-e, ana chuo puletao hai athai maivei 
deiphao hinou heebi moa soureih hinou thaiyu maitaoye koa nou dazüa bure.  
30“Reilova nou buyu veo maivei nahpoutu mai hrülai sü sühinou bue, ae 
Sidon mai-a sühinou koa nou bure. Puletao vei khouko hai vuli hi maikhe 

mainou ngaopi shoe, ana chuo puletao hai hraongu pfüa soureih hinou thaiyu 
maitao ae heebi moyu maitaoye koa nou bure. Athai maivei deiphao hi 
hraongu pfüa hotayu maitao raibüa puletao-a hotare.  
31“Soureih hinou thaiyu mai hrülai ngaolouyu phaki Ejipt hi veo ae puhvei 
reihmaitao hai asalai,” tea Ramai Mapao nou paoe.  
32“Enou Ejipt hi veoye panou hriyu maitaoye soupi peie, ana puh ae puhvei 
soureihmai hrülai hai southakhai toulai ae heebi moa soureih souyu hinou 
thaiyu maitaoye koa nou dazü talai.” Haisü Ramai Mapaonou paoe.  

Ezekiel 33 

Ramai nou Ezekiel ye Khoyumai Ali soua Dolouyu 
(Eze 3.16-21) 

1Mapao nou ahi haibüa paoe,  
2“Thai-a bailaiyu mainare, teidei ali hi Enou soureih seive peiyu phaki dai 
vepawe touyu khesü paopeio. Teidei sühinou hrüyu maitao nou mai ali hai 
panou reihkhao soure donou dopalouwe.  
3Puhnou ngaobamai laiyu zhingao louzü, ngaobamai laire touyu sü maikhe 
mai hi paopi peiwe.  
4Hakinou mai ali nou paopi peiyu hai süa buyuma puhnou le peimoa buyu 
hinou ngaobamai nou tave puhye southa louzü, puhnou thaiyu hai lah puhvei 
mah baie.  
5Puhnou thaiyu hai lah puhvei mah donou baie, daiolouzü puhnou paopi 
peiyu nasü le peimore. Hakinou puhnou paopi peiyu nahai le peilouzü puh sü 
turei paloua bailai.  
6Hakinou reihkhaoyu mai nanou ngaobamai hai laiyu zhingao-a buyuma 
puhnou paopi peilou moa ngaobamai nou tave mah soua buyu maitao hai 
southare toulouzü, puletao nou thaiyu vei mah hai reihkhaoyu maina pei hi 
koulai.  
7“Chuo, thai-a bailaiyu mainare, Enou neye Israel maitao vei reihkhaoyu 
maina soupeiwure. Enou ne hi paopeiyu khesü nenou puletao hi paopi peilai.  

8Hakinou Enou mai ashi mai aliye thailaire tea paosüpa peiyu thai, nenou 
puhye paopi pei moa puhye panou ledalou moa mah souyu hinou thaitare 
toulouzü, puhnou thaiyu vei mah nasü ne pei hi koulai.  
9Hakinou nenou mai ashi maina hi nenou paopi peiyuma puhnou züba-a vah 
ashi souyu nasü baimoa puh hai mah mai ali soua thaire toulouzü, nevei 
hrirai nasü khailupa peilai.”  

Ramai vei Acheche ae Zhuveayu 

10Mapao nou ahi haibüa paoe, “Thai-a bailaiyu mainare, Israel maitao nou 
haibüa paoyu nasü puletao hi paopu peio: Etao nou mahmo soukhai touyu ae 
kaozü moyu vah souyu donou Etao hai veahore. Südonou Etao hai shitare, 
kabüa Etao sü hriloulai?  
11Cheche vujünou Ramai Mapao E hai hriyu Ramai thaifüa mah mai ali nou 
thaiyu sü ngaoloua E hai lesa moe tea puletao hi paopeio. Ewo louzü puhnou 
mah souyu bailoua hrilouyu nasü nou jüpapu hie. Südonou Oh Israel 
maitaore, vah ashi souyu sü thaowu-o. Neletao daisounou thainüwe?  
12“Chuo thai-a bailaiyu mainare, mai aveih mai alinou mah souta louzü, 
puhnou vah aveih soukhai touyu taonou puhye khailupa peilou hoe tea Israel 
maitao hi paopeio. Hakinou mai shimai ali nou vah ashi khesü soumore 
toulouzü puhye sü tudee peilai moe ae hakinou mai aveih mai ali nou vah 
ashi mahmo sü soutare toulouzü, puhvei hrirai hai khailupa peilai moe.  
13Enou mai aveih mai ali hi puhye ahri nasü peilai tea chaachou soukhai 
touyuma, puhnou raichoki vah aveih soukhai touyu khesü khare tea tsücho 
loua vah ashi ae mah souta louzü puhnou vah aveih soukhai touyu khesü 
Enou licho peilai moe. Puh hai lah puhvei mah donou thai-a bailai 
14Enou mai ashi mai aliye thailaire tea paoyuma, puhnou mah souyu khesü 
bai-a vah aveih ae kaozü vah khesü soutare toulouzü,  
15süolouzü hakinou poupao louyu mainanou puh hi na bandha khaitouyu 
nasü puhnou lukhai peire toulouzü, moa puhnou vaolouyu na khesü lukhai 

peilouzü, hakinou puhnou mah souyu hai bailoua hriloure vei chikha nasü 
thaifü loure toulouzü puh sü thailai moe ana hriloua bailai.  
16Enou puhvei mahmo khesü khaipeilai ae puh hai hri loulai, daiolouzü 
puhnou kaozüyu vah ae vah aveih sü soutare.  
17“Ae nevei maitao hai Enou souyu nasü kaomoe tea nou paowe! Moe, 
puletao vei ludu sünou kaomo vanou baie.  
18Achecheyu mai ali nou vah aveih nasü soumoa vah ashi souta louzü, 
puhnou süvanou thailai.  
19Mai ashimai ali nou mahmo souyu nasü thaokhaiwua kaozüyu vah, veiyu 
vah soutare toulouzü, puhvei hrirai hai khailupa loulai.  
20Ana Israel maitaore, Enou souyu hai nasü kaomoe tea neletao nou paore. 
Neletao nou souyu vah thaifüa Enou neletaoye sü chikulai.”  

Jerusalem Kaodutayu Ko 

21Etaoye nüpoa tayu po kiahai khouh kirou vei khoukha angou zhou hai 
Jerusalem hinou mai ali hai turei paloua nuhdu nasü kaodu tare tea ahi ve 
paoe.  
22Mai süna vemozü khei-zhou hai, Mapao vei dushoyu khouko hai ahi ve-e. 
Thainesho shona hai mai sünanou ahi veyu phaki, Mapao nou Eye raolou 
süyu khouko hai peidakhai peie.  

Maikhe Maivei Mahmo 

23Mapao nou ahi paoe,  
24“Thai-a bailaiyu mainare, Israel maivei teidei, soushi khaitoua buyu nuhdu 
hinou hrüa buyu maitao nou haibüa paoe: Abraham hai mai ali kheibaie ae 
puhye teidei veishi nou peie. Etao hai mai taoli bue. Südonou chuo teidei sü 
Etao vei soulaire.  
25“Ramai Mapao Enou puletao hisü haibüa nou paowe tea paopeio: Teidei 
sühisü chua neletao nou sou hai souzhe koa nou tou bue. Neletao nou 
bashara khesü tho-a nou bue. Neletao nou maiye southa datha-a nou bue. 
Kabüa neletao hai teidei sünasü neletao vei soulai tea tsüchowe?  

26Neletao hai neletao vei khoche nou louchewe, ngaorayu vah khaikho nou 
soua bubaie ae mai hrülai nou khulou hai soure, kabüa neletao nou teidei sü 
thaolou laige?  
27“Hria buyu Ramai Mapao Enou soushi khaitouyu nuhdu hinou hrüa buyu 
maitao hai southalai tea paowe tea puletao hi paopi peio. Teidei sühi hrüa 
buyu maitao hai panou rekhaona nou touloua bailai. Deichi vanou ae lyaqulu 
hinou tutsüa buyu maitao hai sounou ashi hinou thai-a bailai.  
28Puletao vei teidei sü Enou soushiwua panou pata-a bailai ae puletao nou 
khaophu soua buyu khouko nasü panou akhai soua bailai. Israel maivei 
deichi khesü Enou pa ngaopi shoyu soupeilai, sübüa panou mailia tasühao 
bulai moe.  
29Maikhe maitao nou mah souyu donou puletaoye Enou tudeeyu phaki ae 
puletao vei teidei soushi peiyu thai, puletao nou E hai Mapao-e touyu sü 
süloulai.”  

Rachipaolawo nou Paoyu Chipao Vepayu 

30Mapao nou haibüa nou paoe, “Thai-a bailaiyu mainare, nevei maitao nou 
nuhdu vei kivo hinou tave jüyu phaki moa kijü nou tave jüyu phaki puletao 
nou nevei ko sü phakuwe. Puletao hai mai alinou ali hi haibüa paoe, 
Mapao nou zhou daichi paolaisa taho kei laishe. 
31Sübüa avei maitao nou tave meime souloua nenou puletao hi paoyu chi 
khesü keiwe, ana puletao hai nenou paoyu chipao khesü thaifüa hrümoe. 
Puletao vei müli hiolouzü chipao lako aveih lih nou pao-a nou bue, ana 
puletao hai dutounüa vah haso ashi soukoute-a bubaie.  
32Ne sü puletaoye donou lou rao veisho-a lesha lou souyu ae kei veishoyu 
gaigou da-a lou souyu mai ali büa baie. Puletao nou nevei chipao khesü 
keinou louwe, ana chipao ali koute-a puletao nou zülai moe.  
33Ana nevei chipao teitei hai cheche-a vepapei louzü, rachipaola peiyu mai 
ali hai puletaoye koa nou bue touyu sü puletao nou süloulai.”  

Ezekiel 34 

Israel Maivei Zhaokho Maitao 

1Mapao nou ahi haibüa nou paoe,  
2“Thaire maipu nare, Israel maiye süthai peiyu maitao hai Ramai nou aetou 
more tea paopeio. RamaiMapao Enou puletao hi haibüa pao-a nou bure tea 
paopeio. Israel maivei zhaokhao maitao, neletao hai daizhou koute vealaisa! 
Neletao hai lahye kikoloua nou zhaotu khesü zhupei more.  
3Neletao nou chonaodzü sü kewe, soumaisah nou banaowe, ae zhaotu 
veikayu tyanou datouwe, ana neletao zhaotu khesü kikopei moe.  
4Neletao nou lülou hoyu taoye soukha peimoe, sounou souyu taoye sü souvei 
peimoe, zhizhu louyu taoye sü zhimü hai phupei moe, motayu taoye sü sa-a 
dakhai ve peimoe, moa hatayu taoye sü phouta moe, neletao sütao soupeiyu 
thaosü, neletao nou zhaipou shisho-a puletaoye sü khopeie. 
5Zhaotu khesü zhaokhowo hayu donou puletao hai raroupoa tare ae rekhaona 
nou puletaoye southaloua touloure.  
6Südonou avei zhaotu khesü deichi kuyu ae deitao veishi hi raroupoa tare. 
Puletao hai deiphao teitei hi rarou tare ae mai linoua puletaoye sü phouta 
more ae zhupei more.  
7“Chuo zhaokho maitaore, Ramai Mapao Enou neletao hi paoyu avei chipao 
sü keilo.  
8E hai cheche vuzünou hriyu Ramai thaifüa neletao hai avei chipao keilouyu 
nou veipulai hie. Avei zhaotu khesü zhaokhowo hayu donou puletao sü 
rekhaonatao nou southaloua touloure. Avei zhaokho maitao nou puletaoye 
phoure hai romore. Puletao hai lahye donou likhei choloua zhaotu khesü kiko 
peimore. 
9Südonou zhaokho maitaore, Enou paoyu sü keilo.  
10Ramai MapaoEnou neletao hai avei ngaobamaire tea Enou paosü pawe. 
Enou avei zhaotu khesü neletao hinou povai laiwulai, ae neletaoye panou 
puletao vei zhaokhomai sü soupukhai toulai more, ae Enou neletao-a panou 

lah neletaoye kiko loulai moe. Enou avei zhaotu khesü neletao hinou vupa 
loulai ae puletaoye sü panou toupulai more.  

Zhaokho Aveih 

11“Ramai Mapao Enou neletao hisü paowe, süolouzü E lah avei zhaotu khesü 
phouloulai ae puletaoye sü kiko loulai,  
12zhaokho mai ali nou puhvei zhaotu rarou-a buyu khesü save jüloua kiko 
peiyu bütoua Enou souloulai. Puletao nou teimai teizhi buh hinou ae kaozhou 
ashi buh hinou raroupoa tayu khesü Enou pove jüloulai.  
13Enou puletaoye sü vakou maivei teidei hinou sapa loulai, puletaoye save 
jüpeilai, ae puletaoye lah puletao vei teidei hi save khaipeilai. Enou 
puletaoye süthaisa-a Israel maivei deichitao ae reitou tao hi save peilai ae 
puletaoye veisho-a buyu hiphao hinou kiko peilai.  
14Enou puletaoye panou kaozhou vei-a Israel maivei deichitao hinou ae 
deikhotao hinou alia poudai veisho-a buyu hiphao hinou pa pou hai 
phoutoulai.  
15Enou lah avei zhaotu khesü kholoulai ae puletaoye panou busore buh sü 
Enou phoupeilai. Haisü Ramai Mapao Enou paowe.  
16“Hatayu khesü Enou phouloulai, motayu khesü Enou sa-a dakhaive loulai, 
zhizhu khaitouyu zhimü khesü Enou phupeilai, sounou souyu khesü Enou 
souvei peilai; ana hübo veiyutao ae khouchi vei-a buyu khesü Enou 
souhawulai, daiolouzü E hai kaozü ae acheche souyu zhaokhowo nasüe.  
17“Südonou chuo avei zhaotu taore, Ramai Mapao Enou neletaoye sü chiku 
laire ae aveih maitao hai mai ashitao hinou pokupa khaiwulai ae zhaotutao 
hai nghitu hinou pokupa khaiwulai.  
18Neletao kamai-a poudai aveih khesü toulouyu hai-a rukha moa toushoyu 
khesü phi nou deisasa peiwe! Neletao nou dzü leireiyu sü kelouyu thai, dzü 
sü soukü peiwe!  
19Avei zhaotu kukhetao sü nenou phi nou deisasayu khesü toulai ae nenou 
dzü souküyu sünou kelai.  

20“Südonou chuo Ramai Mapao Enou paowe, süolouzü Enou zhaotu khouko 
buyutao ae lülou hoyu zhaotutao kohisü chikulai.  
21Neletao nou lülou hoyu ae sounou souyu zhaotutao sü zhaokhome hinou 
vakou boupalai peiwe.  
22Ana Enou avei zhaotu khesü vupa peilai ae puletaoye sü panou souchoro 
peipulai moe. Enou avei zhaotu khesü alili nou chikulai ae aveih tao hai ashi 
tao hinou pokupa peilai.  
23Enou avei kilai David veo büyu vemai ali hai puletao hi peilai ae puhnou 
puletaoye sü kaozü hinou kiko peilai.  
24Mapao Enou puletao vei Ramai soulai, ae avei kilai David veo büyu vemai 
ali nou puletaoye khasa-a nou hrülai. Haisü Enou paowe.  
25Enou puletaoye panou kaozhou ashi daokhai toulai moe touyu vei vo ali 
puletaoye koa soupeilai. Enou teidei hi rekhaona ashi buyu teitei sü hulai 
peilai, sübüa panou avei zhaotu khesü kaozhou vei-a dou hinou hrülai ae 
vaohro hinou pa züzhilai.  
26“Enou puletaoye sü shiha peilai ae puletaoye panou sheeyu avei deichi nasü 
sühaopoa nou hrülai. Sühisü Enou ha peilai ae puletao nou jüpa-a buyu teile 
hisü Enou teirü hai panou rükou peilai.  
27Süübe khesü panou rashithou shipeilai ae dou khesü panou veisho-a 
chamou hai papeilai alia puletao vei teidei hisü panou kaozhou ashi aliro 
daomoa vaphi tea nou pa hrüloulai. Enou avei maitaoye phupfüa buyu hurai 
nasü phapeiyu thai ae puletaoye qila panou soua buyu maitao hinou panou 
lahdo soulouyu thai, puletao nou E hai Mapao-e touyu sü süloulai.  
28Tyahrü kukhe mainou puletao vei na khesü soushipulai moe, moa 
rekhaonatao nou puletaoye southalou-a toupulai moe. Puletao hai kaozhou 
vei-a hrüloulai ae mailinoua puletaoye sü soupipulai moe.  
29Enou puletao vei teidei sü panou chamou hai veisho-a papeilai ae teidei 
hisü panou khüzüyu hai bupulai more. Tyahrü kukhe maitaoye panou 
puletaoye ngaophou moyu sü soupulai moe. 

30Enou Israel maiye vupeiwe ae puletao hai avei maitao-e touyu hai mai 
hrülai nou süloulai. Haisü Ramai Mapao Enou paowe.  
31“Neletao hai avei zhaotu-e Enou kikoyu avei zhaotutao-e ae E hai neletao 
vei Ramai-e,” tea Ramai Mapao nou paoe.  

Ezekiel 35 

Ramai nou Edom Maiye Tudeiyu 

1Mapao nou ahi haibüa paoe,  
2“Thai-a bailaiyu mainare, Edom maivei tyahrü sü Enou aetou more tea 
paopeio.  
3Maikhe maitao hisü Ramai Mapao Enou haibüa pao-a nou bure tea paopeio: 
Edom maivei deichitaore, Enou neletaoye ngaobayu nasü souta laire! Enou 
neye soushiwua souha khaiwulai.  
4Enou neletao vei nuhdu khesü soushilai, ae neletao vei teidei sü soupa rarou 
khaiwulai; süthaisü neletao nou E hai Mapao-e touyu sü süloulai.  
5“Nenou Israel maiye raichoki nou zhou koute hai hraikoute-a baie, ae 
puletao nou veahoyu phaki ae puletaoye akhai sou-a tudee peiyu phaki nenou 
puletaoye sü southa peie.  
6Südonou chuo Ramai Mapao E hai cheche vuzünou hriyu Ramai thaifüa 
athai nasü neletao vei soulai ae neletao mailia tureipa louhoe. Neletao hai 
maiye southa mahre, ae southa dathayu nasü neletaoye thaifüa talai.  
7Enou Edom maivei deichi khesü soushi souhalai ae sühinou veihao soua tayu 
mai hrülaiye sü southawulai.  
8Enou deichitao hisü thaiphao nou poa raopeilai ae soureih hinou thaiyu 
maitao vei thaiphao sünou deichi hi ae deikho hisü poa raokhai peilai.  
9Enou neye sü teisa donou soushi khaiwulai, ae mailia panou nevei nuhdutao 
hisü hrüpulai moe. Süthaisü neletao nou E hai Mapao-e touyu süloulai.  
10“Neletao nou tyahrü ahai vei teidei, Judah ae Israel maivei teidei hai 
neletao vei souloulai ae thaoloulai tea paore. Enou puhai vei RamaiMapao-e.  

11Südonou chuo Ramai Mapao E hai hriyu Ramai thaifüa neletao nou lekha 
payu, maiye ngaoraiyu donou ae avei maitaoye ngaorayu donou Enou paoh 
khapeilai. Neletao nou puletao hi soupeiyu thaifüa Enou neletaoye tudee 
peiyu hai puletao nou süloulai. 
12Süthaisü neletao nou Israel maivei deichitao hai paoshi-a puletao vei deichi 
khesü soushire ae chuo neletao vei soulou laire tea paoyu MapaoEnou süloure 
touyu hai neletao nou süloulai.  
13Neletao nou chipao lako ashi khenou khaophu soua Eye paoshiyu sü Enou 
chouloure.”  
14Ramai Mapao nou paoe, “Enou neye soushi souhakhai toupeilai, ae ne sü 
kaodu tare touyu ko hai deiphao mai hrülai nou süloua asasholai, 
15nenou avei maitao, Israel maiye soushi peiyu phaki asa shoyu büa puletao-a 
asalai. Seir vei deichitao, Edom maivei teidei veishi hai soushi souhawulai. 
Süthaisü mai hrülai nou E hai Mapao-e touyu süloulai.”  

Ezekiel 36 

Israel Maiye Ramai nou Hra Peiyu 

1-2Mapao nou paoe, “Thai-a bailaiyu mainare, Israel maivei deichitao hi 
Ramai Mapao Enou paoyu avei chipao hai keilo tea paopeio. Israel maiye 
ngaobayu maitao nou lesasho-a ne vanou haibüa paoe, ‘Chuo daohdao nou 
buyu deichi khesü Etao vei soulaire!’  
3“Südonou Ramai Mapao Enou paoyu khesü rachipaola peio. Kinapa soua 
buyu tyahrütao nou Israel maivei deichi khesü poloure ae soushiwure ae 
puletao nou Israel maiye sü ngaophou moa paoshire. 
4Südonou chuo Ramai Mapao Enou Israel maivei deichi deiraotao, deikhotao, 
soushi khaitoua thaowua tayu buhtao, ae soushi khaitouyu pehao hinou 
hrüyu tyahrütao nou konüa buyu nuhdutao hi paoyu avei chipao khesü 
keinoulo.  

5“Südonou Ramai Mapao Enou avei lekha rarou hinou pehao hinou buyu 
tyahrütao, matsüsoua Edom mai pei hisü hraitalai. Puletao nou asah soua 
ngaoraiyu hinou avei teidei hai lah puletao vei souloure donou poloure.  
6“Südonou Israel maivei teidei hi rachipaola peio; deichi deiraotao ae 
deikhotao hisü Ramai Mapao Enou avei ngaoraiyu rarou lekha hinou 
tyahrütao pei hi aetoulai moe tea paopeio, daiolouzü puletao nou neye 
ngaophou moa soutai sounou peie.  
7Ramai Mapao Enou chaachou soua paowe, süolouzü pehao hinou buyu 
tyahrütao hai hraongu soupei vuzülai.  
8Ana Israel maivei deichitao hisü süübe khesü sünghou lapaloulai ae 
rashithou hai avei Israel maitao donou shipeilai. Neletao hai thasho-a nou ki 
hisü dakhai veloulai.  
9Enou neletaoye kozho peilai ae cheche vuzünou neletao vei teidei hisü 
panou daotou pulai ae taimou hai thoupu loulai.  
10Enou neletaoye sü soupoupa peilai, neletaoye panou nuhdutao hisü hrülai 
ae soushikhai touyu buh veishi sü panou soushupu paloulai.  
11Enou maikhe mai-a ae kikhaorüa tyakayu sü peilai. Neletao hai raichoki 
jünou pousholai, ae neletao hai nahmai alao hrülai. Neletao nou raichoki 
hrüyu bütoua panou sühisü hrülai ae raichoki jünou pua Enou neletaoye sü 
savayu hai peilai. Süthaisü neletao nou E hai Mapao-e touyu süloulai.  
12Avei Israel maitaore, Enou neletaoye sü lah neletao vei teidei hisü sa-a 
dakhai ve panou hrüpu loulai ae neletao vei nahmaiye panou houzüpu 
khaitoulai moe.  
13“Ramai Mapao Enou paoe, maikhe mainou teidei haina hai maiye nütouyu 
teidei-e ae tyahrü haina sü lah vei nahmai vei shaotou shaosoyu tyahrüe tea 
paoyu sü cheche-e.  
14Ana chu thainou teidei hainasü maiye nütouyu ae lah nahmai vei shaotou 
shaosoyu tyahrü alie tea panou paopulai more. Haisü Ramai Mapao Enou 
paowe.  

15Teidei hainasü tyahrü kukhe mainou konüyu moa ngaophou moa paoshiyu 
haisü panou choupu ngaopulai more. Teidei hainasü lah nahmai vei shaotou 
shaosoyu tyahrü ali hai panou soupulai more. Haisü RamaiMapao Enou 
paowe.”  

Israel Maivei Hrü Ashu 

16Mapao nou ahi haibüa paoe,  
17“Thai-a bailaiyu mainare, Israel maitao nou teidei hai hi hrüa buyu phaki, 
puletao nou hrüyu hrü ae vah haso soupfüyu khenou teidei hainasü puletao 
nou souzhaiwure. Puletao vei zhaidou ae hümamai hai naotumai ali nou 
khoukhou hi zhe ta-a naanou hinou sheemoa buyu ali bütoua Enou 
ngaoloure. 
18Südonou puletao hisü avei lekha rarou hai panou vere, daiolouzü puletao 
nou teidei hai hinou maiye southa dathare ae puletao nou bashara khesü 
thotayu donou teidei hainasü souzhai khaiwure. 
19Puletao nou hrüyu zhaidou ae soupfüa buyu vah haso khesü Enou jüpa 
more, südonou Enou puletaoye sü vakou maivei tyahrütao hi hupho rarou 
laiwure.  
20Puletao nou tayu veishi hisü puletao nou avei sheeyu zhih sü souzhai peia 
bai-e, daiolouzü maikhe mainou haibüa paoe, ‘Mai haitao hai Mapao vei 
maitao-e ana puletao nou puhvei teidei sü thaokhaiwua tare’.  
21Israel maitao nou tayu buh veishi hisü puletao nou avei sheeyu zhih hai 
souzhai peire, südonou avei sheeyu zhih donou Enou puletaoye sü licho 
loure.  
22“Südonou chuo Israel maitao hisü Ramai Mapao Enou haibüa paowe tea 
paopeio. Enou soupfü laiyu hai nasü Israel maiye donou moe, ana neletao 
nou tayu buh veishi hi souzhai peiyu avei sheeyu zhih donou soua bailai.  
23Enou tyahrütao hi neletao nou souzhaiyu avei sheeyu zhih aduso nasü 
soungao peiyu phaki, puletao nou E hai Mapao-e touyu sü süloulai. Enou 
tyahrütao hi E hai sheewe touyu sü neletao hinou soungao peilai.  

24Enou neletaoye sü tyahrü teitei hinou ae tyadei veishi hinou lah neletao vei 
teidei hisü sa-a dakhaive peilai.  
25Enou neletaoye sü sheeyu dzü nou poa kasho peilai ae neletaoye basharatao 
nou alia na kukhe nou souzhai khaitouyu khesü soushee peilai.  
26Enou neletaoye lüthou ashu ae tsüle ashu hai peilai. Neletao vei lüthou, 
chuh büa khousho-a nou rochiyu nasü Enou popha peilai, ae maichi züyu 
lüthou sünou thoupeilai.  
27Enou avei rako sü neletao hi thoupeilai, ae neletaoye panou avei chikhatao 
hinou talai ae avei kharochi khesü neletaoye panou soutaosou züa nou 
hrüloulai.  
28Süthaisü Enou neletao vei puopao hi peikhai touyu teidei hinou neletao hai 
hrülai. Neletao hai avei mai soulai ae Enou neletao vei Ramai sü soulai.  
29Neletaoye soushi souzhai peiyu teitei hinou Enou neletaoye vupa peilai. 
Enou taimoutao hisü veisho-a shishipeio tea kharochi peilai, ae tokaayu sü 
ngaopulai moe.  
30Enou neletao vei rashibe ae dou hi thoudzü hai panou veishoa papeilai, 
sübüa neletaoye panou touha sohayu vanou tyahrütaoye panou ngaophou 
moyu sü soupulai moe.  
31Neletao nou vah ashi souyu ae kaozü moyu vah soukhai touyu khesü licho 
loulai ae neletao nou mahmo soukhai touyu donou neletao hai lah neletaoye 
ngaoralai.  
32Oh Israel maitaore, Enou soupfüyu hai khesü neletao vanou soupei moe 
touyu hai neletaoye panou sülou nüwe. Ewo louzü neletao nou soupfü 
khaitouyu vahtao donou pa hraongu ae veahoyu sü neletaoye panou ngao-a 
nou bunüe. Haisü Ramai Mapao Enou paowe.”  
33Ramai Mapao nou paoe, “Enou neletaoye neletao vei mahmo teitei hinou 
soushee peiyu phaki, Enou neletaoye panou neletao vei nuhdutao hi hrüpu 
loulai ae soushikhai touyu nuhdu khesü panou soushu loulai. 

34Neletao vei dou hinou veihao soua tacho tayu maitao nou dou haihaio 
southoupu louhore tea paoyu khesü neletao nou daotou daosopu loulai.  
35Mai hrülai nou haibüa paolai, süolouzü teidei hai nasü raichokio hihro 
vaohro büa bubaie, ana chuo Eden kipei bütou toure ae nuhdu khesü soushi 
souhawua thaotayu khesü chuo soushupu loure, mai ve hrüa nou buloure ae 
veisho-a kaopo hai-a pohao loure. 
36Süthaisü kinapa soua buyu tyahrütao, shokhai toua buyu maitao nou soushi 
khaitoua buyu nuhdutao hai soushu peiyu ae shitayu teideitao hai souveipu 
louyu sü Ramai Mapao Enou-e touyu hai süloulai. RamaiMapao Enou hai sü 
soupeilai tea chaachou souwure ae Enou hai sü soupeilai.”  
37Ramai Mapao nou paoe, “Enou Israel maiye sü panou ahinou soukha peio 
tea khopulai, ae Enou puletaoye sü zhaokhome hinou zhaotu hai alao 
poupayu büa soupoupa peilai.  
38Zhaotu hai raichoki Jerusalem hinou khonü nüyu phaki posheelare donou 
phoutao-a buyu bütoua soushi khaitouyu nuhdutao hisü mai khe mainou 
hrüphou loulai. Süthaisü puletao nou E hai Mapao-e touyu süloulai.”  

Ezekiel 37 

Thaimai Rao Kirürüa buyu Deikho 

1Mapao vei khouko sünou ahi velou loure, ae puhvei rako nou Eye thaimai 
rao nou phoutao-a buyu deikho ali hi savere.  
2Puhnou Eye süthaisa-a deikho nasü sühao ta-e ae deikho sühisü mairao hai 
alao bue ae sütao veishi hai kirürüa bubaie.  
3Puhnou ahi haibüa nou paoe, “Thai-a bailaiyu mainare, sourao haitao hai 
hridakhai lousü homoe?” Enou chila peie, “Süsü Ramai Mapao likhei nou 
chila peilou süa baie!”  
4Puhnou ahi paoe, “Rao haitao hi rachipaola peikhaio. Kirürüa buyu rao 
haitao hisü Mapao vei chipao keilo tea paopeio.  
5Puletao hi RamaiMapao Enou haibüa nou paowe tea paopeio: Enou neletao 
hisü ssü sü houthou peilai ae neletaoye hriyu peilai.  



1931 

 

 
   Sheeyu Baibel 

© 2009, Bible Society of India. 
 

 
 

 

6Enou neletaoye ngharai ae souke sü thoupeilai, ae neletaoye sü souhee nou 
zhopeilai. Enou neletaoye sü ssü houthou peilai ae souhri dakhai peilai. 
Süthaisü neletao nou E hai Mapao-e touyu sü süloulai.”  
7Südonou ahi kharochi peiyu thaifüa Enou rachipaola peie. Enou chi paobe-a 
buyu teile hinou hakho khesü choupare ae raotao sü tave jüloure.  
8Enou zhua buyu phaki, ngharai ae souke khesü souraotao hi ve zholoure, 
süthaisü souhee nou sütao hisü zholoure. Ana pfüphao sütao hisü ssü hai ha 
hie.  
9Ramai nou ahi paoe, “Thai-a bailaiyu mainare, teikhai hisü rachipaola 
peikhaio. Teikhai hisü Ramai Mapao nou haibüa kharochi peiwe, süolouzü 
kainghou adai hinou tave thaiphaotao hisü ssü houthou peikhaio ae 
puletaoye sü souhri dakhai peio.”  
10Südonou ahi paoyu thaifüa Enou paopeie. Thaiphaotao hisü ssü houthou 
peire ae puletao hai hridakhai loua laloure. Puletao hai reihmaime dushoyu 
ali zhoure.  
11Ramai nou ahi paoe, “Thai-a bailaiyu mainare, Israel maitao hai rao haitao 
raibütoua baie. Puletao nou paoe, ‘Etao hai kirürü tare, areih touyu ali-a 
hare, ae Etao hai hazei toure.’  
12Südonou avei Israel maitao hisü rachipaola peio ae Ramai Mapao Enou 
puletaoye sü khüh hinou houpa peilai tea paopeio. Enou puletaoye popa 
peilai ae puletaoye Israel mai vei teidei hi sa-a dakhaive peilai.  
13Enou avei maitao vei khüh hai houpaloua nou puletaoye popa peiyu thai, 
puletao nou E haiMapao-e touyu sü süloulai.  
14Enou avei ssü sü puletao hi houthou peilai, ae puletaoye souhri dakhai 
peilai, ae puletaoye sü panou lah puletao vei teidei hisünou pa hrüa bulai. 
Süthaisü puletao nou E haiMapao süe touyu hai süloulai. Enou haibüa 
soupeilai tea chaachou souwure, ae Enou haisü soulai. Mapao Enou hai nasü 
paowe.”  

Judah ae Israel Maivei Vedei Ali 

15Mapao nou ahi haibüa nou paopue,  
16“Thai-a bailaiyu mainare, süüru ali polo ae süvasü ‘Judah maivei Vedei,’ tea 
rülo. Süthaisü süüru kukhe ali-a polo ae sühisü ‘Israel maivei Vedei,’ tea 
rüthoulo. 
17Süthaisü süüru süna ahai sü panou ali bütoua ngaoloure donou ne bah 
hinou pothou palo.  
18Nevei maitao nou haibüa nenou süüru poyu sü daivanoue tea nouyu phaki,  
19Ramai Mapao, Enou Israel maivei vedei ae Judah maivei Vedei tea 
rüthoukhai touyu süüzhu ahai pothou ali soulai tea puletao hisü paopeio. 
Süüzhu ahai sü abah hinou pothou ali souloua poloulai.  
20“Ne bah hinou süüzhu ahai sü polo ae maikhe maiye panou ngaolo. 
21Süthaisü Ramai Mapao Enou avei maitaoye tyahrütao hi hupho rarou 
khaitouyu hinou pove jüloulai ae puletaoye lahvei teidei hi savethou peilai 
tea puletao hisü paopeio.  
22Enou Israel maivei deichitao, puletao vei teidei hinou tyahrü ali soua pove 
jüpeilai. Puletaoye khasa-a hrüre hai veo ali bailai ae puletao hai tyahrü ahai 
soua dadepulai moe, moa vedei ahai soua bupulai moe.  
23Puletao hai ngaorayu basharatao hinou lah puletaoye souzhaipu laimoe, 
moa mahmo hinou puletao hai lahye soushipulai moe. Puletao nou vah ashi 
soua Eye malaiyu veishi hinou pa lahdo souloulai. Enou puletaoye soushee 
peilai ae puletao hai avei mai soulai alia Enou puletao vei Ramai sü soulai.  
24Avei kilai David büyu mai ali nou pa puletao vei veo sü soulai. Puletao hai 
vemai ali khehinou chavei lathao-a hrülai ae avei chikha khesü soutaosoua 
zülai. 
25Enou avei kilai Jakob hi peikhai touyu teidei puletao vei poupaoh maitao 
vei teidei hinou hrülai. Puletao nou teisa sühinou hrülai ae puletao vei 
nahmai tyaomaitao-a sühinou hrülai. Avei kilai David veo büyu vemai ali nou 
puletaoye khasa-a teisa nou hrülai.  

26Enou puletaoye panou teisa nou kaozhou vei-a hrüloure vei vo ali koa nou 
soupeilai. Enou puletaoye sü soushu peilai ae pletaoye soupoupa peilai alia 
avei Rathoki nasü puletao vei teidei hi khaipeilai, sünasü panou teisa nou 
bulai.  
27Enou puletaoye koa sühinou hrüpeilai; Enou puletao vei Ramai sü soulai, ae 
puletao hai avei mai soulai.  
28Enou avei Rathoki nasü puletao hi panou teisa sü bure donou khaipeiyu 
phaki, tyahrü kukhe taonou E hai Mapao-e ae Enou Israel maiye avei mai 
soure donou dopa loure touyu hai süloulai.”  

Ezekiel 38 

Gog ye Ramai vei Basei Soua Poa Vah Souyu 

1Mapao nou ahi haibüa paoe,  
2“Thai-a bailaiyu mainare, Magog teidei hinou buyu Meshek ae Tubal tyahrü 
ahai vei veo nahpoutu Gog hisü aetou more tea rachipaola peio,  
3ae puh hi Ramai Mapao Enou hraita laire tea paopeio.  
4Enou puhye sü khaolu peilai, puhvei khou sü khahsüshu nou vaoloulai ae 
puh ae puhvei reihmai hrülaiye sü pairoupoa laiwulai. Puhvei reihmai, 
rheitao ae raibütoua na tuloua rheipfüyu maitao alia rü pfüa khoche poyu 
reihmai hrülai noupu vakou hupa laiwulai.  
5Persia, Sudan ae Libya hi maitao-a rü ae hupeirü sü pfüa puhye koa lai-e.  
6Reilova nou hrüyu Gomer ae Beth Togormah maitao, soureih soulou süyu 
mai hrülai alia tyahrü kukhe hi-a maitaoli hai puhye koa salai-e.  
7Puhye soudalo tea paopeio, alia puhnou khosalai-a buyu puhvei reihmai 
metao-a panou tudalo tea kharochi peio.  
8Po teile taoli thaisü, Enou puh hi tyahrü tyali hinou pove jüpei khai touyu 
tyahrütao, chuo ngaopiyu halia ha-a hrüyu maitao hisü reih huloukhaio tea 
kharochi peilai. Puhnou Israel maivei deichitao, raichoki teile taoli hai 

soushiwua thaokhai touyu teidei hisü soureih huloulai ana maikhe mai hai 
chuo kaozhou ashi daore halia pimoa nou hrüa bue.  
9Teikhai teirü ashi veyu büa ne, nevei reihmaitao ae neye koa salaiyu tyahrü 
kukhe maitao nou puh hisü soureih hai huloulai.”  
10Ramai Mapao nou Gog hisü haibüa nou paoe: “Teile süna veyu phaki, 
nenou tsüdo ashi khesü chotalai.  
11Nenou khouko lia ha-a buyu tyadei, nuhdu khesü kaopo pohao moa hrüa 
buyu maitao ae kaonaphi tea nou kaozhou ashi vere ngaopiyu ha-a buyu 
maitao hisü soureih huloulai tea lela loulai.  
12Raichoki soushi khaitoua soushu dakhai loua hrüyu maitao vei nuhdu khesü 
nenou soushi peia puletao vei na khesü nenou shaoloulai. Puletaoye 
tyahrütao hinou save jüpei khaitoue, ae chuo kikhaorü ae nevei ha bua nou 
deiphao toutsü hinou hrüa nou bue. 
13Sheba ae Dedan hi maitao nou alia Spain vei nuhdutao hinou huha soua 
buyu maitao nou ne hisü haibüa nou chi noulai, ‘Nenou soureih maitao save 
jüloua soureih souyu hai maivei shaore donou baimoge? Nenou reihmai taoli 
saveyu hai shaolouyu nevei shahu, sana, kikhaorü ae na khesü potare 
donouvu?’ ”  
14Südonou Ramai Mapao nou Eye Gog hi haibüa paopeio tea paoe, “Chuo 
avei Israel maitao hai ngaopiyu ha-a kaozhou vei-a nou hrüa buyu hinou ne 
sü tashu talai.  
15reilova nou doushoa buyu nevei buh hinou nenou dushoyu ae khouko 
dushoyu reihmaime sü tyahrü taoli hinou saloua nou talai ae puletao mai 
hrülai hai rheiphao hinou talai. 
16Nenou avei Israel maitao hisü teikhai teirü ashi veyu büa veloulai. Teile 
süna veyu phaki, Enou neye sü panou avei teidei hi soureih soua huloulai, 
sübüa tyahrütao hi avei sheeyu nasü ne vanou soungao peilai. 
17Raichoki nou phaku-a buyu nasü neye Enou avei kilai Israel maivei 
rachipaola peiyu maitao hinou paosüpa peiwure, süolouzü teithe süna veyu 

phaki, Enou mai aliye panou Israel mai hisü reih huvelai.” Haisü 
Ramai Mapao nou paowe.  

Ramai nou Gog ye Tudeiyu 

18Ramai Mapao nou paoe, “Gog nou Israel mai hi soureih soulai tea hulouyu 
teithe zhou sü Enou avei lekha palai.  
19Enou avei lekha rarou hinou shapao pawe süolouzü süzhou teithe hi Israel 
maivei teidei hisü shisho-a nou nüsülai.  
20Dzü hi khah ae tei hi raohou, hrikhaona taidu veishi, ae deiphao hi buyu 
mai hrülai nou Eye ngaopi sho-a nou ngulai. Deichi khesü kaodu talai, 
chuhlya khesü pepo talai, ae kivo teitei hai pepokoua bailai.  
21Enou Gog ye veahoyu tyatyali nou soupi peilai. Ramai Mapao Enou paowe. 
Puhvei maitao hai lah ali nou ali hi khoche nou daotha velai.  
22Enou puhye sü sounou ashi zhe kükouyu nou tudee pailai. Teivu ashi ae 
reithou, süpei hinou mei ae meithou nou puh hi ae puhvei reihmaitao hi alia 
puhye koa salaiyu tyahrütao hisü koupeilai. 
23Haibüa nou Enou tyahrütao hi E hai dusho-e ae sheewe touyu sü soungao 
peilai. Süthaisü puletao nou E hai Mapao-e touyu sü süloulai.”  

Ezekiel 39 

Gog nou Hraongu Ngaoyu 

1Ramai Mapao nou paoe, “Thai-a bailaiyu punare, Meshek ae Tubal vei 
tyahrü ahai hi veo nahpoutu Gog hisü aetou more, ae Enou puhye hraiyu 
maisouta laire tea paopeio.  
2Enou puhvei ludu sü poda peiwulai ae puhye dousho-a buyu reilova nou 
süthaisa-a Israel maivei deichiva hisü save peilai.  
3Süthaisü Enou puhvei voulou hai puh bah nalova nou khoulai peiwulai ae 
puhvei voulouthou hai bah zhoulova nou soulai peiwulai.  

4Gog ae puhvei soureih maitao alia puhye koa zhoyu reihmaitao hai Israel 
maivei deichitao hinou thailai ae Enou puletao vei thaiphao khesü panou 
toulai.  
5Puletaoye panou vakou nou thai-a bailai. Haisü Ramai Mapao Enou paowe.  
6Enou Magog teidei hi alia zaipe hinou halia daichoroyu ha-a hrüyu maitao 
vei teidei hisü meishao peilai, ae mai hrülai nou E hai Mapao-e touyu sü 
süloulai.  
7Enou avei Israel maitaoye panou sheeyu avei zhih sü sütou touloulai, ae 
Enou mailia panou avei zhih sü souzhaipu peilai moe. Süthaisü tyahrütao nou 
E hai sheeyu Israel maivei Ramai Mapao-e touyu sü süloulai.”  
8Ramai Mapao nou paoe, “Enou paoyu teithe nasü ve vuzülai. 
9Süthaisü Israel maivei nuhdutao hinou hrüyu maitao nou tapa thaokhai 
touyu basei khesü poloulai ae meideilai. Puletao nou rüh, voulou, vouloushu, 
heung ae süübou khesü poloua po anai koute hai meidei loulai.  
10Puletao meideiyu süü hai phoutalai moe, daiolouzü puletao hisü mei deire 
donou reihbasei hai alao soumoa bua bailai. Puletaoye soushi peiyu ae 
puletao vei na shaolouyu vei sü shaoloulai.” Ramai Mapao nou haisü paowe.  

Gog ye Daovu Peiyu 

11Mapao nou paoe, “Haibüyu teitei hai vepayu thai, Enou Gog ye daovure 
buh sü Israel maivei teidei, Veihao souyu maivei Deikho, Athai Zai vei 
teinghei palova nou peilai, ae deikho sünasü Gog vei Reihmai vei Deikho tea 
kulai.  
12Israel maitao nou thaiphao hai khouh anai koute daovulai ae süthai nou 
teidei hai soushee loulai.  
13Teidei taihinou hrüyu mai hrülai nou thaiphao daovuyu hisü soukha peilai, 
ae Enou veilouyu teithe zhou hai puletaoye haidonou tsükhou peilai. 
Ramai Mapao Enou haisü paowe.  

14Khouh anai thaisü, puletao nou kamai-a dopaloua nou panou thaiphao 
daovu chelou moa buyu khesü phouta-a panou daovu peilai, sübüa puletao 
nou teidei sü soushee peilai.  
15puletao nou teidei sü sühaopoa zhutayu phaki, mairao hai bua nou 
ngaoloure touyu phaki, buh sühisü raopoa buyu maitao nou Deikho hinou 
daovu peilai.  
16(Nuhdu ali Hamonah tea süpe hinou bulai.) Sübüa teidei nasü sousheepu 
loulai.”  
17Ramai Mapao nou ahi haibüa nou paoe, “Thai-a bailaiyu mainare, holo 
hailo nou buyu raohou ae hrikhaona veishi sü Enou puletaoye donou souda-a 
buyu posheela nasü tave toukhaio tea kulo. Hai zhou hai Israel maivei 
deichitao hinou khonü dusho-a nou nüh nüki, ae puletaoye panou sou sü 
toulai ae zhe sü kelai.  
18Puletaoye panou reihmaitao vei thaiphao hai toulai ae deiphao hi khasa-a 
hrüyu maitao vei zhe sü panou kelai, puletaoye sü zhaotu moa nghitu moa 
hüveiyu chode dathayu büa southa peilai.  
19Enou mai haitaoye posheelayu ali büa southayu phaki, teihi raohou ae 
soukhaona taonou toulou süyu koute hai touloulai ae puletao nou peilumo 
koute hai zhe sü kelai. 
20Avei tovai buh hisü puletao nou toulou süyu koute hai puletao nou rheitao, 
rheipfüyu maitao, soureih maitao ae khouko buyu maitao hai toulai. Haisü 
Ramai Mapao Enou paowe.”  

Israel Maiye Podakhai Louyu 

21Mapao nou paoe, “Enou tyahrütao hi avei khouko ava nasü soungao pailai 
ae puletao hi Enou soulai tea lela khaitouyu nasü soungao peilai. 
22Süthaisü Israel maitao nou E hai puletao vei Ramai Mapao-e touyu hai 
süloulai.  

23Ae tyahrü kukhe nou Israel maitao hai lah puletao vei mahmo donou 
hukhamai soua vakou nüpoa ta-a baie touyu hai süloulai. Enou puletaoye sü 
ngaobayu maitao nou hraongu soupeia reihbu hinou southare.  
24Puletao nou sheemoyu donou ae vah ashi souyu thaifüa soupeia nou baie, 
ae Enou puletaoye sü thao-a tare.”  
25Ramai Mapao nou paoe, “Ana chuo Enou Jakob vei tyaosholea maitao, 
Israel maitaoye sü zhuvea leshi peilai, ae puletaoye sü sousavapu peilai. Enou 
avei sheeyu zhih nasü vupeilai.  
26Puletao nou lah puletao vei teidei hinou kaozhou vei-a hrüpu louyu thai, ae 
mai linoua puletaoye soupiyu hai ha-a nou bulouyu thai, Eye khaitya-a ahi 
nou tarei tayu hai daizhou koute veahosa touyu khesü ngai bailai. 
27Tyahrütao hi E hai sheewe touyu soungaore donou, Enou avei maitaoye sü 
puletao vei ngaobayu maitao hinou hrüyu tyahdei veishi hinou sa-a dakhaive 
peilai.  
28Süthaisü avei maitao nou E hai puletao vei Ramai Mapao nasüe touyu hai 
süloulai. Puletao nou hai sü süloulai, daiolouzü Enou puletaoye sü hukhamai 
soua vakou hi seita baie, ana chuo puletaoye sü pove jüloua lah puletao vei 
teidei hi mailia shokhai peimoa sa-a dakhaive thoupeie.  
29Enou Israel maitao hisü avei rako hai seive thoupeilai ae puletao nou 
ahinou tarei tavai tapukhai toulai moe. Ramai Mapao Enou haisü paowe.”  

Ezekiel 40 

ZHO KOUNOU HAITHAI VEI RATHOKI NGAOYU 

(40.1—48.35) 
Ezekiel ye Jerusalem hi Sapoa Veyu 

1Etaoye vakou nüpoa tayu po kaingou vei potei ashu, teithe kirou zhou ae 
Jerusalem nuhdu polouyu po kiadai kou hai Mapao vei khouko nasünou ahi 
velou loure ae Eye sapoa tare.  

2Zho kounou Ramai nou Eye Israel maivei teidei hi save peie ae kushoyu 
deichi ali hi Eye pokhai peie. Avei nghoujü hinou ki taoli hai bua nou 
zhingao-e ae süsü nuhdu ali büwe.  
3Puhnou Eye sühi sa-a nghikouyu phaki, Enou baosahu büyu mei ali nou puh 
bah hinou daizüzüyu douyurai ali ae süüpo ali hai poa nou buyu sü zhingao-e 
ae puh sü rokhubomü hinou la-a nou bue.  
4Puhnou ahi paoe, “Thai-a bailaiyu pure, zhukhaio. Enou paoyu sü 
soutaosoua keilo ae Enou neye ngaoyu veishi sü zhutou toulo, daiolouzü hai 
vanou neye sü hai hi save-a nou baie. Nenou Israel mai hisü nenou ngaoyu 
veishi hai paongao peilai.”  

Teinghei Palova Rokhubomü 

5Enou ngaoyu nasü Rathokire, ae süsü kivo nou khohao khaitoue. Mai nanou 
puhvei douyu süüpo nasü poloure, ae süna hai mitar asü so-e, ae poa nou 
kivo sü dou-anou bue.  
6Süthaisü puhnou teinghei palova rei-a buyu rokhubomü nahisü kouloure. 
Puhnou phihea dou hinou tapoa khe peitaova hinou kikha taloure bomü 
hinou tapoa khe peitao hinou taloure bomü nasü doue ae sünasü mitar asü 
hai thoua doulue. 
7Süna thaisü talouyu ludu ali bue, ae sühisü holo hailo vanou reihkhao 
maivei kide asü asü bue. Kide sütao hai sa-jha-a deitou baie, mitar asü asü 
due, ae sütao ko hinou buyu kivo hai mitar ahai-a da shouwe. Reihkhao 
maivei kidetao buyu thaisü ludu ali hai mitar asü sho-a nou kide hi taloure 
kikhubomü hi kouwe, sünasü Rathoki buyu hilova rei-a nou bue.  
8-9Süthaisü puhnou kide nasü dou-e ae mitar adai thoue, ae rokhubomü vei 
akhai hinou süsü Rathoki nghitei-a buyu hinou akhai hi koute hai kivo 
shouyu sü mitar ali nou soukhaitoue.  
10(Reikhao maivei kidetao, ludupe hinou buyu teitei hai raibütoua baie ae 
sütao vei kivo shouyu hai-a raikhai toubaie.)  

11Süthaisü mai nanou rokhubomü hinou talouyu ludu nasü kazhou dusa 
touyu hai dou-e, ae süsü mitar churouda hai bue, ae rokhubomü kohisü mitar 
angou bue.  
12Reihkhao maivei kidetao nghoujü hi hai kivo na-a nou raibütoua khokhai 
toue, süsü kuyu hai sentimitar raingou-e ae shouyu nou sentimitar raingou-e. 
(Kidetao hai sha-jha-a mitar asü asüe.)  
13Süthaisü puhnou rokhubomü thailo vei kivo hinou poa kide talapoa kivo 
alilova kouyu sü mitar kiahaida bua douloue. 
14Kide akhai hinou buyu nasü puhnou mitar kirou jha dua nou douloue, ae 
kide süna hinou maisou nou vejüa buyu buh hisü taloue. 
15Vakou vei kivo, süsü rokhubomü hinou poa kide akhai hi loute hai mitar 
kaingou bue.  
16Kivo vakou nou buyu kidetao hisü kikhu taitya chekhei bue, ae kivo lüvai 
kohinou buyu kidetao-a kikhu chekhei bue. Kivo khevai hai nghabe zhurai-a 
daothou khaitoue ae sütao hai ludu hilova rei-a bue.  

Vakou nou buyu Chikubu 

17Süthaisü puhnou Eye vakou nou buyu chikubu hisü saloue; sühisü kide 
shirou hai vakou vei kivotao hinou southou khaitoue, ae süpa hisü chuh nou 
ludu hai khovete khaitoue,  
18süsü chikubu pehao veishi hai kikhu vei chikubu buyu na jünou napu hie.  
19Dei kuyu hinou rokhubomü ali bue ae sühinou kikha vei chikubu hisü 
louwe. Mai nanou rokhubomü ahai kohi douyu phaki mitar raingou bua nou 
douloue.  

Reilova nou buyu Rokhubomü 

20Süthaisü mai nanou reilova buyu rokhubomü hi louyu ludu nasü doue.  
21Puhnou ludupe hinou hailo kide asü ae holova kide asütao, sühai kohinou 
buyu kivotao, ae kikha taloure kide hi hai teinghei palova nou buyu 
rokhubomü vei ludua raibütoue. Rokhubomü vei ludu hai mitar kaingou bue 
ae kayu nou mitar kiahaida bue.  

22Talouyu kide, vabomütao, ae kivova hi nghabe zhurai daokhai touyu teitei 
hai teinghei palova rokhubomü raibütoua soukhaitoue. Hai hinou rokhubomü 
hi kouyu hai phiheadou anai bue, ae kikha taloure kide nahai chikuyu buh 
hilova reiwe.  
23reilova buyu rokhubomü vei palova nou teinghei palova buyu rokhubomü 
raibütoua chikubu kikha taloure hi rokhubomü ali bue; puhnou rokhubomü 
ali hinou poa ali hi doukouyu phaki mitar raingou bue.  

Khelova buyu Rokhubomü 

24Süthaisü mai nanou Eye khelova saloue, ae sühia rokhubomü ali bua ngaoe. 
Puhnou kikha vei kivotao ae taloure kidena douzhuyu phaki rokhubomü 
kukhetao raibütoue.  
25Rokhubomü talouyu hi kidetao ae vabomütao hai kukhutao raibütoua baie. 
Rokhubomü vei sha teitei hai mitar kaingou bue, ae jha hai mitar kiahai-da 
bue.  
26Hai hisü phihea dou anai nou taopoa nou khewe, ae taloure kide nasü 
khaidukha hinou chikubu hilova rei-a nou bue. Sühia nghabe nou talouyu 
ludu vei kivo vasü chah daothou khaitoue.  
27Hai hia rokhubomü vei ludu nasünou chikubu hisü louwe. Mai nanou 
rokhubomü sühai kohi buyu sü mitar raingou bua nou douloue.  

Kikha vei Chikubu: Khelova Rokhubomü 

28Süthaisü mai nanou Eye khelova buyu rokhubomü hinou kikha vei chikubu 
hisü saloue. Mai nanou rokhubomü hi talouyu ludu nasü douzhuyu phaki, 
haina-a kijü nou buyu rokhubomü vei kivotao hai raibütoua baie.  
29-30Sühi reihkhao mai vei kidetao, kikha taloure vei kide, ae kikha vei 
kivotao hai rokhubomü khukhetao raibütoua baie. Rokhubomü hi talouyu 
ludu buyu kidetao hinou vabomü buyu haitao-a kukhetao raibütoua baie. 
Sütao vei duyu nou mitar kiahai-da bue. 

31Kikha taloure vei kide nahai vakounou buyu chikubu hilova reiwe, ae 
talouyu ludu vei kivo vasü nghabe nou chah daothou khaitoue. Phiheadou 
acha nou rokhubomü haina hisü taopawe.  

Kikha vei Chikubu: Teinghei Palova Rokhubomü 

32Mai nanou Eye teinghei palova rokhubomü hinou sa-a kikha vei chikubu 
hisü loue, ae süna-a rokhubomü kukhe deibü baie.  
33Sühi buyu reihkhao maivei kidetao, kikha taloure kide, ae kikha vei 
kivotao-a dutaiyu hai kukhetao raibütoua baie. Sühi talouyu kivotao hi ae 
kikha taloure kide nahia vabomü thoukhai khaitoue. Sütao sah veishi hai 
mitar kaingou so-e, ae jha duyu nou mitar kiahai-da bue.  
34Kikha taloure kide nanou vakou buyu chikubu hilova reiwe, ae talouyu 
ludu vei kivo vasü nghabe zhurai daothou khaitoue. Sühinou rokhubomü hi 
tapayu hai pheiheadou acha bue.  

Kikha vei Chikubu: Reilova vei Rokhubomü 

35Süthaisü mai nanou Eye reilova vei rokhubomü hisü sa-a nou khaive. 
Puhnou sünasü doue, ae süna hai dutaiyu sü kukhetao raibütoua baie.  
36Kukhe raitoua reihkhao maivei kidetao, kivo khevai zhainga southouyu, 
taloure kide, ae pehao veishi hinou vabomü buyu teitei hai raibütoua baie. 
Sühi sha hai mitar kaingou-e ae jha duyu hai mitar kiahai-da bue.  
37Talouyu kide nahai vakou nou buyu chikubu hisü rei-a nou bue. Talouyu 
ludu vei kivo kikhava hai nghabe zhai hinou chah daothou khaitoue. Sühinou 
rokhubomü hi tapayu hai phiheape acha bue.  

Reilova Rokhubomü hinou buyu Kitao 

38Kijü nou buyu chikubu na hisü reilova nou buyu rokhubomü hinou kikha 
taloue. Kikha talouyu kide nahai chikubu hilova rei-a nou soukhai toue, ae 
sühinou veishi nou posheela peiyu hrikhaona rao khesü meidei-a 
dzükhüsheewe.  
39Kikha talouyu kide haina hisü taibel adai bue, kide vei holova nou ahai ae 
hailova nou ahai bue. Tebel haitao phao hinou puletao nou meideia posheela 

peiyu, mah vei posheela ae paozho khaipeiyu posheela hrikhaona khesü popa 
dathawe. 
40Kijü hia taibel sütao raibütou touyu adai hai bue, reilova vei rokhubomü 
hinou talouyu ludu holova ahai ae hailova ahai bue. 
41Posheelayu hrikhaonatao dathare donou taibel acha hai southou khaitoue: 
Kide vei kikha hi adai ae chikubu kijü hinou adai bue. 
42Kikha nou buyu taibel adaitao hai kikhaorü veishi nou meideiloua posheela 
peiyu phaki poa vah soue, ae süsü chuh nou soukhaitoue. Süna hai sentimitar 
raingaou hai sha-jha deitoua nou soukhai toue. Posheelayu hrikhaona poa 
dathayu basei teitei hai taibel haitao peiva khaikhaitoue.  
43Tebel vei khupehao teitei sü milimitar raingaou duyu ali nou haovü 
khaitoue. Posheelare sou teitei sü taibel phaova pokhaiwe.  
44Süthaisü mai nanou Eye kikha nou buyu chikubu na hisü sapoa nou louwe. 
Sühisü kide ahai bue, kide ali nou khelova nou bue ae sünasü reilova rei-a 
soukhai toue, kide ali nanou reilova nou khelova rei-a soukhai toue.  
45Mai nanou ahi kide khelova rei-a buyu na hai Rathoki hinou napao soua 
buyu maitao vei-e,  
46ae kide reilova rei-a buyu nahai posheelabu hinou kuvah soua buyu napao 
maitao vei-e tea paoe. Napao mai hrülai hai Zadok vei tyaosholea vanou 
hrüve-e; puletao likheiye Levi maivei khü hinou pa Mapao nou buyu buh 
hinou kuvah soure hai vahbu peia nou baie.  

Kikhavai Chikubu ae Rathoki Souyu 

47Mai nanou kikha buyu chikubu nahai douyu phaki sünahai sha-jha mitar 
raingou bue. Rathoki na hai teinghei loulova nou bue, ae sünavei nghoujü 
hinou posheelabu nasü bue.  
48Süthaisü mai nanou Eye Rathoki hi taloure kide na hisü saloue. Puhnou 
sünasü douyu phaki, sünahai thouyu nou mitar ahai-da bue ae kayu nou 
mitar anai bue, ae kivo hai mitar ali-ada shoa soukhaitoue.  

49Taloure kide nahi tapayu phiheadou hai mitar kirou dua nou soukhaitoue 
ae thouyu nou mitar churoue. Sühisü deka ahai bue, holova ali ae hailova ali 
tea soukhaitoue.  

Ezekiel 41 

1Süthaisü mai nanou Eye Sheeyu Buh, kide chülü hisü sapoa nou loue. 
Puhnou kide sühi talouyu ludu sü douzhue: Süna hai mitar asü thoue,  
2ae mitar angou due, alia kivo holova-a ae hailo-a mitar ahaida shoua 
soukhaitoue; Puhnou kide nasü douyu phaki, süna hai sah soyu nou mitar kai 
bue, ae jha duyu nou mitar kirou bue.  
3Süthaisü puhnou Eye kide akhai hisü saloue. Puhnou kide süna hi talouyu 
vei ludu nasü doue; sünahai mitar ali thouwe ae mitar asü due, alia kivo hai 
mitar asüda shoua nou soukhaitoue.  
4Puhnou kide süna douzhu-e, ae süna hai sha-jha-a deibütoua mitar kirou nou 
soukhaitoue. kide haina hai kide touchüna talapoa nou louwe. Süthaisü 
puhnou ahi “Kide haina hai Sheesheelaiyu Buh nasüe,” tea paoe.  

Rathoki vei Kivotao hinou Soukhai touyu Kidetao 

5Mai nanou Rathoki vei kivo khevai shouyu nasü douzhuyu phaki, süsü mitar 
asü bue. Rathoki vei kivo veishi hisü kide mitar ahai ahai dua nou souhaove 
khaikhai toue.  
6Kide haitao hai kisho asü soua bue, ae kisho ali hinou kide hai shirou shirou 
bue. Rathoki vei kivo vakou nou khokhai touyu tao hai kisho khevai vei 
kivotao jünou poupua nou khokhai toue, sübüa kidetao hai panou kivotao 
hinou boloua paive ha kukhe hi paimu moe.  
7Südonou Rathoki vei kivo hai vakou nou zhuyu phaki pei hinou deiphi koute 
hai shouyu sü raibütoua nou zhingao-a baie. Rathoki vei kivo vakou, kidetao 
vei vakou nou dushoyu sho ahai dokhai toue, sübüa sühinou kisho touchüna 
hi ae kisho kipeitaoh hi taopawe.  
8-11Kide haitao vei vakou kivotao hai mitar ahaida shouwe; Rathoki vei 
reilova kidetao hinou kikhu ali bue, ae khelova nou kikhu ali bue. Rathoki 

vei kipei hinou rathoki teitei sü tasühao loure donou mitar ahai-da dua nou 
souhaove khaitoua Enou zhingao-e. Haina hai deiphi jünou mitar asü hai kua 
nou soukhai toue ae hainasü Rathoki vei kivotao hi kidetao vei beikhei koa 
nou souche khaitoue. Rathoki vei pehao veishi hi dei sakhai-a nou napao 
maitao nou poa vah soure donou mitar kirou hai khaikhaitoue.  

Teinghi Loulova Ki 

12Rathoki vei teinghi loulova dei sakhai-a buyu thailo hai ki ali mitar raidai-
ngou sa so-a ae mitar shiangou hai jha dua nou soukhai toue; sünavei kivo 
hai mitar ahaida shoua nou khokhai toue.  

Rathoki vei Dushoyu Teitei 

13Mai nanou Rathoki sü douyu phaki süsü mitar raingou bue, ae Rathoki 
thailova-a deisayu hinou poa teinghi loulo ki buyu nahi koute-a mitar 
raingou bue.  
14Rathoki vei nghoujülo, deisakhai-a buyu lova süna-a mitar raingou bue.  
15Puhnou ki shasoyu hai ahai kheinou douyu phaki süna-a mitar rainghou 
bua nou douloue.  

Rathoki Souyu vei Shojütao 

Rathoki hi talouyu kide, Sheeyu Buh, ae Sheesheelai Buh 
16haitao hai deiphi hinou poa vabomü hi khete hai lukhao nou kivo souho 
khaitoue. 
17Rathoki vei kikha hai kikhu hi khete sü kivo va hisü zhainga daothou 
khaitoue,  
18Sütao hai nghabe ae shou pfüyu khaona khesü daothou khaitoue. Zhainga 
southou khaitouyu hai nghabe ali ae shouh pfüyu khaona ali tea reirei nou 
kikha teitei hisü soukhaitoue. Hrikhaona ali nou pah ahai pfüe:  
19Maizhu pfüyu nanou nghabe hilova reiwe, ae souveo pah pfüyu nanou alilo 
vatha reiwe. Hai zhaibüa kivova veishi hisü southou khaitoue,  
20dephi hinou poa kikhu hi khete sü zhainga haibüa southou khaitoue.  
21Sheeyu Buh vei kikhu dekatao hai dushoyu raibütoua soukhaitoue.  

Süü nou Souyu Posheelabu 

Sheesheelai Buh hi taloure vei nghoujü hinou süü nou soukhaitouyu 
posheelabu ali bütoua nou bue.  
22Haina hai mitar ali-ada kuwe ae mitar ali jha due. Haina vei kainghou hi 
dekatao, beikheiyutao, ae thakayu veishi hai süü nou soukhai toue. Mai 
nanou ahi haibüa paoe, “Mapao vei nghoujü hinou buyu taibel nasü hainare.”  

Kikhutao 

23Sheeyu Buh hi taloure vei ludu akhai hinou kikhu ali bue ae Sheesheelai 
Buh hi taloure ludu akhai hia kikhu ali bue.  
24Kikhutao hai ali vanou ahai southou khaitoue, ae touchü hinou holo hailo 
hroupayu ae khuthouyu sü southou khaitoue.  
25Sheeyu Buh hi kikhutao hisü kivo va hi southouyu bütoua nghabe ae shouh 
pfüyu khaonatao zhurai hai daothou khaitoue. Ae taloure vei kide nahi kikhu 
vakou houpayu nasü süü nou souho khaitoue.  
26Kide sünavei thapolo vasü vabomü bue, ae kivotao hisü nghabe nou 
zhainga veisho-a southou khaitoue.  

Ezekiel 42 

Rathoki Ngheia buyu Ki Ahai 

1Süthaisü mai nanou Eye süthaisa-a vakou vei chikubu ae Rathoki reilova nou 
soukhai touyu ki hisü sapoa nou loue; süsü Rathoki vei teinghei loulova nou 
soukhai touyu ki nahinou kadou moe.  
2Ki haina hai sha soyu nou mitar raingou so-e ae jha duyu nou mitar kaingou 
due.  
3Ki sünahai alilo vasü Rathoki vei kijü mitar kirou deisa-a buyu hilova reiwe, 
ae alilo va nou kijü buyu chikubu hi talouyu ludu hilova rei-a soukhaitoue. 
Haina hai deisho asü soua khokhe khaitoue.  
4Ki haina vei reilova nou ludu hai mitar angou du ae mitar raingou so-a nou 
soukhaitoue, ae sü pe hinou talouyu bo hai phapei khaitoue. 



1947 

 

 
   Sheeyu Baibel 

© 2009, Bible Society of India. 
 

 
 

 

5Deisho kukayu hinou soukhai touyu kidetao hai deisho touchü na ae teiku hi 
buyu kidetao jünou taipu hie, daiolouzü kide sütao hai thailova pa-a nou 
soukhai touyu donou taipu hie.  
6Kide sütao hai kisho asü soua nou soukhaitoue, anou vakou nou soukhai 
touyu ki kukhe büa deka hai thoumoe.  
7-8Deido nayu hinou soukhai touyu vei kivo vakoutao hai veisho-a nou 
soukhai toue, süsü mitar kaingou so-e, ae haisü ki sha dali-e; alia sho-a buyu 
mitar kaingou hisü kide southou khaitoue. Deido kuyu na hiolouzü ki sha 
veishi hai kide southoukhai khaitoue.  
9-10Teinghei palova nou kou ki dukhai hinou kide ahai buyu khelova süsü kijü 
hinou chikubu vei kivo haotayu hinou chikubu hi taloure ludu nasü bue. 
Rathoki vei khelova-a ki sübütou touyu ali hai Rathoki vei teinghi loulova 
nou buyu ki hinou doushomoa nou ali bue. 
11Kide süna vei nghoujü hia reilova nou buyu raibütoua ludu sü soukhaitoue. 
Ludu haina-a dushoyu, zhaingatao ae talouyu ludu khesü reilova vei 
raibütoua baie.  
12Khelova buyu kidetao hisü teinghei palova nou talouyu ludu ali bue, 
sühinou kikhevai hisü ludu taloue; ae sühinou kide dadeyu vei kivo ali bue.  
13Mai nanou ahi paoe, “Ki haina ahai kheinou sheewe. Ki sühai hinou napao 
maitao nou talou Mapao vei nghoujü hinou sheekayu posheela khesü touwe. 
Napao maitao nou kide süsü sheeyu donou sheekayu posheela khesü khailai: 
thoudzü vei posheela ae mah vei posheela moa paokha peiyu vei posheela 
khesü sühi khailai.  
14Napao maitao nou Rathoki hi veloua puletao nou vakou tapalai touyu 
phaki, puletao nou sheeyu sabanü banaopoa Mapao vei kuvah souyu khesü 
kide hai hi phakhaiwulai. Puletao nou sabanü kukhe nou banouloua nou 
maisou vejü buyu hrohisü tapalai.”  

Rathoki vei Fühaotao vei Dusoyu 

15Mai nanou Rathoki khevai doure douche louyu thai, puhnou Eye teinghi 
palova vei rokhubomü hinou sapaloua Rathoki vei kijü hai doue.  
16Puhnou douyu süü nasü poloua teinghei palova sü douve-e, ae sühai mitar 
250 bua nou douloue.  
17-19Süthaisü puhnou reilova, khelova ae teinghi loulovatao hai doue; sütao 
alili hinou sha soyu hai mitar 250 bukhai toue,  
20Sübüa Rathoki vei fühao hai sha-jha raibüa mitar 250 bukhai toue. Kivo 
sünou sheeyu natao hai sheemoyu tao hinou soukupa khaiwure.  

Ezekiel 43 

Mapao nou Rathoki hi Dakhai Veyu 

1Mai nanou Eye teinghi palova rei-a buyu rokhubomü hisü sa-a loure, 
2ae Enou teinghei palova nou Israel maivei Ramai vei khouko ava nasü va-a 
nou zhingao-e. Ramai vei paikho hai zai hi dzü nghouyu büe, ae puhvei 
khouko ava sünou deiphao sü valoure.  
3Zho ngaoyu haina hai Enou raichoki Ramai nou tave Jerusalem souhayu 
phaki ae Kebar Reipe hinou ngaoyu zho bütoue. Süthaisü Enou deiphi hi apei 
pfüa nakou loure.  
4Ramai vei vavei shoyu ava nasü teinghei palova rokhubomü hinou Rathoki 
hisü taloure.  
5Mapao vei rako nou Eye saloua chikubu khevai sü sapoa nou loue, ae Enou 
Rathoki hisü Mapao vei khouko ava sünou lou phoutao-a buyu sü ngaoe.  
6Mai nanou ape hinou la-a nou bue, ae Rathoki hinou Mapaonou ahi haibüa 
paoe,  
7“Thai-a bailaiyu mainare, avei vebuh sü haihi bue. Enou Israel maitaoye koa 
hai hinou hrülai ae teisa nou puletaoye khasa-a hrülai. Israel maitao nou moa 
puletao vei vemaitao nou rah kukheye thota-a moyuma puletao vei vemai 
thaiphao sü hai hi daovu peia avei sheeyu zhih nasü souzhai peipu khailai 
more.  

8Vemaitao nou puletao vei bomü ae deka khesü avei Rathoki vei bomü ae 
dekatao nghitei-a sholoure, südonou ahai kohisü kivo likhei baire. Puletao 
nou avei sheeyu zhih sü ngaorayu vah haso tyatyali soupeia nou souzhai 
peiwure, südonou avei lekha rarou hinou Enou puletaoye sü souhare. 
9Chuo puletao nou basharatao hai thoyu bailouzü ae puletao vei vemaitao 
thaiphaotao hai polai louzü Enou puletaoye koa teisa nou hrüzho-a bailai.”  
10Mapao nou haibüa paopue, “Thai-a bailaiyu mainare, Israel maitao hisü 
Rathoki donou paopeio ae puletaoye panou süna vanou tsücho khaio. Puletao 
nou mahmo soupfükhai touyu donou pa hraongu sü pfükhaio.  
11Süthaisü puletao nou soupfü khaitouyu donou hraongu pfüa bulouzü, kabüa 
Rathoki nasü soulai touyu hai puletao hi paopeio: daizhai hinou soulai, kabüa 
kikha talou tapalai touyutao, dushoyutao, daidai loulai touyutao, alia sühi 
soupfüre chikha teitei hai paongao peio. Sütao veishi hai puletaoye panou 
ngaoloua soudaloure donou ae chikha thaifüa souloure donou rükhai peio.  
12Haisü Rathoki vei chikha-e: Deichi peitao alia süpehao teitei hai shesha 
toue.”  

Posheelabu 

13Posheelabu vei doukhai touyutao sü haitao-e, haisü Rathoki poa douyu 
dousüü nanou poa doukhai toue. Posheelabu beiphi veishi hisü sentimiter 
raingou thoue, ae sentimeter raingou dua nou soukhaitoue, alia khupe teitei 
hisü sentimiter kaingou kua nou khahaovü khaitoue. 
14Posheelabu teikhai hi koute, süsü beiphi hinou poa peitaoh hi khete hai 
mitar ali ku-e. Süthailo tao hai pehao veishi hai sentimitar raingao nou 
soukhaitoue ae mitar ahai ku-e. Sünavei thailo-a sentimitar raingou dua nou 
souhaovü khaitoue.  
15Posheela khesü meideire donou soukukhe khaitouyu hai mitar ahai ku-e. 
Kainghou adai hinou tsülare süü thoukhai touyu adaitao hai peitao hinou 
soukhai touyu jünou kupu hie.  
16Posheelabu vei phao sü sa-jha-a raibütoue, mitar churou-rou bue.  

17Sho touchü na-a sa-jha raibütoue, mitar anai sa so-e, mitar anai jha due, ae 
süpehao veishi hisü sentimitar kaingou kua nou khahaovü khaitoue. (Phihea 
buh hai sentimitar raingou dua nou soukhai toue.) Posheelabu hi taloure 
phiheadou hai teinghi palova nou soukhai toue.  

Posheelabu Sousheeloua Peithouyu 

18Ramai Mapao nou ahi paoe, “Thai-a bailaiyu mainare, Enou ne hi paoyu sü 
keilo. Posheelabu souche louzü, haina phao hinou posheela khesü poa 
meideilo ae souzhe sü haina hi kavu peia nou sousheeloua peithoulo.  
19Levi vei khü hinou hrüveyu Zadok vei tyaosholea hinou napao soua buyu 
maitao nou avei nghoujü hinou kuvah sü soua bailai. Ramai Mapao Enou 
haisü kharochi peiwe. Neletao nou chode ali hai mah vei posheela soua 
posheela peio.  
20Nenou souzhe daotuli hai poloua posheelabu vei kainghou adai hi napeilai, 
ae posheelabu vei sho touchü hi kainghoutao alia khupe veishi hisü zhe 
napeilai. Haizhaibüa nenou posheelabu nasü sousheeloua peithou loulai.  
21Nenou mah vei posheela peikhai touyu chode nasü poloua Rathoki vei 
fühao vakou hi popaloua buh ali hinou poho meidei peilai.  
22Thainesho sü chaalia taomoyu nghitu ali hai poloua mah vei posheela soua 
posheela peilai. Souzhe sü poloua posheelabu nasü chode vei zhe nou poa 
soushee peiyu bütoua soushee peio.  
23Nenou haibüa soulou cheyu thaisü, chode ali ae zhaotsü ali polo, sünahai sü 
chaalia taomoyu noulai,  
24ae ahi pove peio. Napao maitao nou tai poloua kavu peilai ae süna ahai sü 
Eye meideia posheela peio.  
25Teithe anai koute hai teithetsü nou nghitu ali, chode ali ae zhaotsü ali hai 
mah vei posheela soua posheela peio. Sütao teitei hai chaa hayu noulai.  
26Teithe nai hai napao maitao nou posheelabu nasü soushee peia panou poa 
vah soutare donou souda khaipeilai.  

27Hapta süna cheyu phaki, napao maitao nou posheela hinou meidei-a 
posheela peiyu ae chavei lathao-a buloure vei posheela hai posheela peilai. 
Süthaisü Enou neletao vei posheela hai jüpa-a popeilai. Ramai Mapao Enou 
haisü paowe.”  

Ezekiel 44 

Teinghei Palova vei Rokhubomü 

1Süthaisü mai nanou Eye süthaisa-a Rathoki vei teinghei palova rokhubomü 
hisü sakou-e. Rokhubomü nasü khuwure,  
2ae Mapao nou ahi paoe, “Rokhubomü hai nasü khukhai koute-a bua bailai, 
ae houkhai toulai moe, daiolouzü Israel maivei Ramai Mapao Enou hai hinou 
tawe. Südonou rokhubomü hai nasü khukoute-a bubailai.  
3Veo vei nahpoutu likhei nou hai hisü talou sheeyu touso hai avei nghoujü 
hinou toua bailai. Puhnou kikha taloure hai rokhubomü vei ludu hinou kikha 
taloure vei kidena hinou loulai ae sühinou dakhai pa-a bailai.”  

Rathoki hi Loure Zhaitao 

4Süthaisü mai nanou Eye sapoa Rathoki vei nghoujü nou buyu reilova vei 
rokhubomü hi sakou-e. Enou zhuyu phaki, Mapao vei Rathoki hisü puhnou 
buyu khouko ava sünou lou phoutao-a buyu sü zhingao-e. Enou apei sü pfüa 
deiphi hi nakou loure,  
5ae Mapao nou ahi paoe, “Thai-a bailaiyu mainare, nenou ngaoyu ae choyu 
veishi sü soutaosoua licholo. Enou ne hisü Rathoki hi tare zhaitao ae soupfüre 
vahtao hai paongao peilai. Kabüyu maiye panou Rathoki hi talou tapalai ae 
kabüyu maiye panou loulai moe touyu khesü leikei-a sütou toulo.  
6“Khaitya-a rochiyu Israel maitao nou ngaorayu vah haso soupfüa buyu sü 
Ramai Mapao Enou heameapoa bupulou hore tea puletao hi paopeio.  
7Puletao nou avei Rathoki sü heebi moyu vakou maitao, achi zümoyu 
maitaoye panou souzhai khaiwure, ae Eye posheela khaitouyu southa ae 
souzhe hisü puletaoye panou taloure. Avei maitao nou ngaorayu vah haso 
teitei sü soua nou avei vo soukhai touyu nasü pfüthowure.  

8Puletao nou avei Rathoki hi sheeyu naanou hai soure thaosü vakou maitaoye 
panou souloure.  
9“Ramai Mapao Enou heebimoyu vakou maitao, achi zümoyu maitao, ae avei 
Israel maiye koa hrüzho-a buyu vakou maitao koute-a panou avei Rathoki 
hisü loulai moe tea kharochi peikhai toue.”  

Levi Maitao Panou Napao vei Kuvah Souyu hi Loumoyu 

10Mapao nou ahi haibüa paoe, “Enou Levi maitao ae Israel mai kukhetao, Eye 
thaokhaiwua basharaye tho tayu maitaoye tudee peilai. 
11Puletaoye panou Rathoki vei rokhubomü kho-a bailai ae Rathoki hi vah 
kukhe hai soua bailai. Maikhe mainou meidei-a posheelare hrikhaona khesü 
puletaoye panou datha-a bailai, alia maikhe maivei kuvah louzü soua bailai,  
12ana puletao nou bashara taoye thoyu sü süthaisa-a souyu donou ae Israel 
maitaoye süthaimah peiyu donou Ramai Mapao Enou chaachou soua paowe 
süolouzü puletaoye sü tudee peivuzülai.  
13Puletaoye panou napao soua avei kuvah vei soulai moe, moyuma Eye 
donou sheeyu na ali ngheikia panou nghikoulai moe, moa sheesheelai Buh 
hisü panou loulai moe. Puletao nou ngaorayu vah haso soukhai touyu vei 
tudee peiyu sü hainare.  
14Puletaoye panou Rathoki hi vah sühno khesü soure donou Enou puletao hi 
vahbu thoupei khaitoue.”  

Napao Maitao 

15Ramai Mapao nou paoe, “Israel mai kukhetao nou ahi chilee chechemoa 
motayu phaki, Levi vei khü hinou Zadok vei tyaosholea maitao nou chilee 
chechetoua avei Rathoki hinou avei kuvah hai soupeie. Südonou chuo 
puletaoye panou avei kuvah sü soua Enou buyu hinou posheela peiyu southa 
ae souzhe khesü Eye posheela peilai. 
16Puletao likhei nou avei Rathoki hisü loua bailai, avei posheelabu hi kuvah 
sü puletao nou soulai, ae avei rathoki hi rathore sü puletao nou süthaisa-a 
soulai.  

17Puletao nou rokhubomü hinou lükhevai buyu chikubu hinou Rathoki hi 
louyu phaki, puletao hai züzüyu sabanü nou banou-a bailai. Puletao nou 
chikubu lüvai talou kuvah souyu phaki, moa Rathoki hi talouyu phaki 
soumaisah nou soukhai touyu sabanü khesü puletao nou banoulai moe.  
18Sükulouzü puletao hai hudzü palai moe, puletao nou züzüyu sabanü nou 
banoulai, ana khyakho hai naolai moe.  
19Puletao nou maisou vejüa buyu vakou tapamo jünou puletao nou Rathoki hi 
banoupoa vah souyu sabanü khesü phawulai ae sheeyu kidetao hi 
thaokhaiwulai. Puletao sabanü kukhe nou thouloulai, daiolouzü sheeyu 
sabanü tao maikhe maiye soushi-a bailai.  
20“Napao maitao hai puletao vei peishu sü saikhai toulai moe ae peishu 
panou so-a pfüa pülai moe. Puletao nou maipha soua pfüa bailai.  
21Napao maitao hai Rathoki lüvai loumojü zhaoh hai sokhai toulai moe.  
22Napao mainou reikhai maipfü moa mimea maipfüye nalai moe; puletao nou 
sheesha touyu loumainah moa napao maivei kipfü mimeapfü soutayu aliye 
naloua bailai.  
23“Napao maitao nou avei maitao hi sheeyu ae sheemoyu natao alia naanou 
sheeyu ae sheemoyu khesü doupeilai.  
24Züveiyu bulouzü napao maitao nou avei chikha thaifüa chidei hai soupeilai. 
Puletao nou avei chikha ae kharochi thaifüa khonüh teitei hai reilai ae 
puletao nou Soteithe nasü shee-a khailai.  
25“Napao mai ali nou lah puhvei pfüpuo, puhvei nahmai, moa thaihou jürai 
moyuma puhvei tupfüche hi deinou thaiphao kukhe deiwua lahye naanou 
hinou souzhai loulai moe.  
26Puhye naanou hinou soushee peiyu thai, puh hai teithe anai koute kho-a 
nou bulai,  

27ae süthai nou puh hai Rathoki lüvai loulai alia puhye soushee loure vei 
posheela hai posheela peilai, süthaisü puh hai Rathoki hinou kuvah hai 
soulou veie. Haisü Ramai Mapao Enou paoe.  
28“Enou Israel maitao hi puletao vei zha soua khaphao ali hinou khaphao ali 
hi peilakoure vei kaalo peiyu büa napao maitao hisü napao maivei vahbu 
haisü peiwure. Napao maitao nou Israel mai hinou lahvei na touyu hai aliro 
bulai moe; Eye nou puletao vei soua bailai. 
29Thoudzü vei posheela, mah vei posheela ae paohzho khaipeiyu vei posheela 
khesü napao maivei touso soulai, alia Israel maitao nou Eye donou tea 
pokupa peiyu teitei hai puletao vei soulai.  
30Chachilou raikayu hinou veikayu teitei sü napao maivei soulai ae Eye 
posheela peiyu veishi hai puletao vei zha-e. Maikhe mainou raokhao 
khaotouyu phaki, raokhaopho arai nasü posheela soua napao maiye peilai ae 
avei shiha sü mai sütao vei kihikha hi bulai.  
31Napao mai hai lahnou thaiyu moa soukhaona nou southa khaitouyu raohou 
moa soukhaona taralia toulai moe.”  

Ezekiel 45 

Tyadei hi Mapao vei Zha 

1Neletao nou teidei dadezhiyu phaki, zha ali hai Mapao vei soure donou dade 
kupa khaipeio. Sünasü sashoyu hai kilomitar kiahai-da noulai ae jha duyu 
nou kilomitar kiroulai. Teidei sütao hai sheeyu teidei ali soulai.  
2Füdei hai hinou sa-jha deitoua miter 250 hai Rathoki soure donou pokupa 
peilai, ae süpehao teitei hi dei sakhai-a miter kaingou hai dua nou khailai.  
3Teidei haitao hinou dei dali süsü sa shoyu kilomitar kiahai-da ae jha duyu 
nou kilomitar angou hai Rathoki soure donou alia sheesheelai buhtao 
southoure donou soukupa khailo. 
4Israel maivei teidei hinou teidei haitao hai Rathoki hinou Mapao vei kuvah 
soua buyu napao maitao donou pokupa khaipeilai. Hai hinou puletao vei ki 
ae rathoki sü southoulai.  

5Teidei dalitao hai Rathoki hinou kuvah souyu Levi maitao vei soure donou 
pokupa peilai. Sühisü puletaoye panou hrüre donou nuhdu khesü soushu 
loulai.  
6Süthaisü sheeyu teidei hinou zha ali, süsü sa shoyu kilomitar kiahai-da ae 
jha duyu nou kilomitar ahai-da hai Israel mai taralia panou tave hrüre donou 
soukupa khaipeilai.  

Veo Nahpoutu vei Dei 

7Füdei hai veo nahpoutu donoua soukupa khaipeilai. Puhvei teidei hai sheeyu 
teidei vei teinghi loulova deirai hinou poa Mediterranean Zai vei teinghi 
loulova koutelai; ae teinghi palova hai Israel maivei teinghi palova deirai hi 
koutelai. Israel maivei khü ali hi füdei hai zha dadezhi peiyu raibüa peilai.  
8Israel maivei teidei hinou zha haina sü Israel maiye khasa-a hrüre veo 
nahpoutu hisü peilai, sükulouzü puhnou Israel maiye souchorolai moe, ana 
Israel maitaoye sü panou lahkuku vei füdei hinou kaona-a hrüa bailai.  

Veo Nahpoutu nou Tare Zhaitao 

9Ramai Mapao nou paoe, “Israel maiye khasa-a hrüyu maitaore, neletao hai 
mahmo soupou lere! Neletao vei zhaipou ashi ae maiye souchoroyu sü bailo. 
Acheche ae kaozü vah nasü soulo. Avei maitaoye puletao vei teidei hinou 
hutapu khaiso. Haisü Ramai Mapao Enou ne hisü paoe.  
10“Mai hrülai nou sühdoukhao ae dourai sü chechetou tea nou polai:  
11“Theyu na poa sühdoure ephah ae dzü doure bath hai raitou toulai. Maisou 
nou teisa tare hai homer nou talai. Douyutao sü haibüwe: Homer 
1 = ephah 
10 = bath 
10 
12“Neletao vei sühdouyu sü haibülai: Gerah 
20 = shekel 
1 Shekel 

60 = mina 
1 
13-15“Neletao nou haizhai hinou posheela khesü peilai: Southou: neletao nou 
chachi louyu hinou 1/60 Sühthou: neletao nou chachi louyu hinou 1/60 Oliv 
theadzü: neletao nou ngaolouyu hinou 1/100 (Haitao hai bath hinou doulo: 
10 baths = homer 
1 = kor 
1) Zhaotu: zhaotu kaih-hai hinou zhaotu 1 “Neletao nou thoudzü vei posheela, 
kikhaorü meidei-a posheela peiyu, ae chavei lathao-a buloure donou kikhaorü 
posheela peiyu hai khesü neletao vei mahmo khailoure donou pove sheela 
peilai. RamaiMapao Enou haisü kharochi peiwe.  
16“Teidei hi hrüa buyu mai hrülai nou posheela haitao hai Israel mai teidei 
khasa-a hrüyu veo nahpoutu hisü pove peilai.  
17Puhnou soure vahtao hai meidei-a posheela peilai, thoudzü vei posheela, 
khouh ashu vei khonüh hi, Soteithe zhou posheela ae khonüh teitei hi hai 
posheela khesü soupeilai. Puhnou mah vei posheela, thoudzü vei posheela, 
meidei-a posheela, ae chavei lathao-a hüloure vei posheela hai khesü Israel 
maivei mahmo khailu loure donou posheela sü soupeilai.”  

Khonühtao 
(Tap 12.1-20; Lev 23.33-43) 

18Ramai Mapao nou paoe, “Neletao nou khouh ngaorai khoukha ali zhou hai 
Rathoki sousheere donou chaa hayu chode ali hai posheela peilai.  
19Napao nou mah vei posheela peikhai touyu hainavei souzhe daotuli hai 
poloua Rathoki vei kikhu dekatao hi, posheelabu vei kainghou adai hi, 
chikubu lüvai talouyu rokhubomü hisü napeilai. 
20Khoukha anai zhou-a kou sübütoua sümo ngaomoyu hinou mahmo soukhai 
touyu maitao donou posheela haisü soupeilai. Haibüa nou nenou Rathoki sü 
shee-a khaipeilai.  

21“Khouh arai navei khoukha kiadai zhou hai neletao nou Tachopa nüh hai 
nütalai. Teithe anai koute hai mai hrülai nou kheih thoumoyu raokhao nou 
toua bailai.  
22Nüh nütayu teithe anai zhou hai veo nahpoutu nou puhvei mah donou ae 
maikhe maiye donou chode ali hai posheela peilai.  
23Nüh nüyu teithe anai koute hai puhnou chaa hayu chode anai ae zhaotsü 
anai hai meidei-a posheela peilai. Süpei hinou mah vei posheela soua 
teithetsü sü teithe anai koute hai nghitu alili hai posheela peilai.  
24Chode ali ae zhaotsü ali posheela peiyu hisü kutao sühcho kianai ae oliv 
theadzü sühchovou asü hai koa nou posheela peilai.  
25“Sahpao Nüh hai khouh anai navei khoukha kiangaou zhou nou nütawe, 
sühisü puhnou teithe anai koute hai posheela khesü raibütoua posheela 
peilai, süsü mah vei posheela, meidei-a posheela peiyu ae kirouh alia oliv 
theadzü vei posheelalo.”  

Ezekiel 46 

Veo Nahpoutu ae Khonütao 

1Ramai Mapao nou haibüa paoe, “Teinghi palova nou chikubu lüvai talouyu 
rokhubomü nasü vah souyu teithe arou koute hai hroulai moe, ana Soteithe 
zhou ae khouh ashu vei khonüh hi houlai.  
2Veo nahpoutu nou vakou chikubu hinou talouyu kide hisü rokhubomü hinou 
taloulai ae rokhubomü vei deka hinou napao nou meideia posheela peiyu 
phaki la-a nou bulai. Puhnou rokhubomü sühinou ratholai ae süthaisü 
sühinou dakhai talai. Rokhubomü süna hai koukhe koute khulai moe. 
3Soteithe zhou ae khouh ashu vei khonüh nüyu chüsü maikhe mainou 
rokhubomü nghoujü nou pei pfüa nakou khurülai ae Mapao ye tholai.  
4“Soteithe zhou veo nahpoutu nou Mapao hi meideia posheela peire hai chaa 
hayu zhaoti arou ae zhaotsü ali peilai.  

5Zhaotsü ali posheela peiyu hisü thou sühcho kianaida hai koa nou peilai, ae 
zhaoti alili hinou puhnou peinüyu nakukhe koa nou posheela peilai. Thoudzü 
vei posheela hai oliv theadzü sühchovou asü koa nou posheela peilai. 
6Khouh Ashu vei khonüh hi puhnou chaa hayu chode ali, zhaotu arou, ae 
zhaotsü ali hai posheela peilai.  
7Chode ali hi ae zhaotsü ali hinou thou sücho kianai-da hai koa nou posheela 
peilai, ae zhaotu alili hinou puhnou peinüyu na taralinou koa posheela peilai. 
Thoudzü vei posheela peiyu hisü oliv theadzü sühchovou asü hai koa nou 
posheela peilai.  
8Veo vei nahpoutu nanou talouyu phaki, kikha taloure kide vei rokhubomü 
hinou taloulai, ae ludu süna hinou dakhai talai.  
9“Khonüh tarali hia maikhe mainou tave Mapao ye thoyu phaki, puletao nou 
reilova rokhubomü hinou talou louzü ratho chelouyu thai puletao nou 
khelova rokhubomü hinou tapalai, ae khelova rokhubomü hinou talou louzü, 
reilova rokhubomü hinou tapalai. Mai taralia puhnou talouyu ludu hinou 
tapalai moe, ana puhnou alilo vanou tapalai.  
10Veo nahpoutu-a maikhe mai velouyu teile hinou veloulai, ae mai tayu teile 
hinou talai.  
11Khonüh nüyu teile hi ae khonüh nüyu phaki chode moa zhaotsü naye koa 
thou hai sühcho kianai-da hai posheela peilai, süpei hinou maikhe mainou 
zhaotuye koa puletao nou peinüyu khesü popeia bailai. Thoudzü vei posheela 
peiyu koa nou oliv theadzü sühchovou asü hai posheela peilai.  
12“Veo nahpoutu nou Mapao hi posheela hai peinüa peilai toulouzü, süsü 
meideia posheela peiyuho moa chavei lathao-a buloure vei posheelayuma 
chikubu khevai talouyu rokhubomü nasü puhye donou houpeilai. Puhnou 
Soteithe hi posheela peiyu bütoua posheela hai peilai, ae puhnou tapayu thai 
rokhubomü sü khuwulai.”  

Teithechü vei Posheela 

13Mapao nou paoe, “Shona tsüsü chaa hayu zhaotu ali hai Mapao hi meidei-a 
posheela peilai. Posheela hai nasü teithechü posheela peilai. 
14Süpei hinou sou sühcho ahai ae oliv theadzü sühchovou ali hai sou hi 
thouhrüloua shona chüsü posheela peilai. Mapao ye haibüa posheela peiyu 
zhai hai nasü teisa nou soupfülai.  
15Zhaotu ali, sou, ae oliv theadzü hai teisa nou shona chüsü Mapao hi 
posheela peilai.”  

Veo Nahpoutu alia Nuhteidei 

16Ramai Mapao nou haibüa kharochi peie, “Hakinou veo nahpoutu nou 
puhvei teidei hai puh nahmaitao hi sapeina soua peilouzü, füdei sünasü 
nahpoutu sünavei teisa nou soua bailai.  
17Ana veo nahpoutu nou puhvei kuvah souyu mai tarali hi puhvei füdei 
taralia peilouzü, füdei sünasü Podakhai louyu Po hi kou veo nahpoutu vei 
soua bailai. Hai nasü puhvei baie, südonou puhvei nahpoutu maitao likhei 
nou füdei nasü teisa vei soua bailai.  
18Nuh teidei khasa-a buyu veo nahpoutu nou maivei füdei hai poloulai moe. 
Füdei taralia puhnou puhvei nahmaitao hi peilai toulouzü, puhye peikhai 
touyu teidei hinou peia bailai, sükulouzü puhnou avei maitao füdei sü polai 
moe ae souchorolai moe.”  

Rathoki vei Hakhoki 

19Süthaisü mai nanou Eye kikha taloure kide, reilova rei-a buyu khelova vei 
rokhubomü hisü saloure. Sheeyu kide haitao hai napao maitao donoue. 
Puhnou teinghei loulova buyu kide ali hi bah teloua 
20haibüa nou paoe, “Buh hai hinou napao maitao nou mah vei posheela peiyu 
vei posheela souh sü kholai, ae sou posheela peiyu khesü hai hinou raokhao 
khaolai, sükulouzü sheeyu na taralia vakou popa maikhe maiye soushilai 
moe.”  

21-22Süthaisü puhnou Eye vakou nou buyu chikubu hisü sapaloure, ae Eye 
taiyu chikubu kainghou adai hai sa shoyu nou mitar kai ae mitar kiangou jha 
dua nou soukhaitoue.  
23Sütao hai chuh nou kivo khokhai toue, ae kivo va hisü mei souyu buh hai 
soukhaitoue.  
24Mai nanou ahi paoe, “Maikhe mainou pove sheela peiyu khesü rathoki hi 
kilai maitao nou hai hinou hakho toulai.”  

Ezekiel 47 

Rathoki hinou Reidzü Küyu 

1Mai nanou Eye sa-a Rathoki hi taloure bomü hi dakhaive khaipeie. Sükhevai 
nou dzünghou küpawe ae Rathoki nghoujülo, süsü teinghei palova kütawe. 
Dzü nanou Rathoki vei khelova nou deikhe vainou küpoa posheelabu vei 
khelova kütawe.  
2Süthaisü mai nanou Eye Rathoki hinou sapoa reilova rokhubomü hinou 
vakou sapaloure ae Eye teinghi palova rei-a buyu rokhubomü nasü sa-a nou 
sühaota-e. Rokhubomü sünavei khelova nou reitou taitouli hai küpawe.  
3Mai nanou puhvei dousüü nou reitou nasü teinghi palova mitar kaihngou hai 
doupoa nou kou-e ae puhnou Eye dzü hinou sa-a ta-e. Dzü hai phichoro pha 
hi khe-a baie.  
4Süthaisü puhnou mitar kaihngouli hai doupue, ae dzü sü akhoubou pha hi 
khere. Süthai-a mitar kaihngouli hai doupu khaie, dzü sü avei khya hi khere.  
5Süthai-a puhnou mitar kaihngouli hai doupu khaie, dzü hai thouleloua E sü 
talou hore. Chuo reidzü hai thouleloua dzü dapoa koubai deinou kalou hore.  
6Puhnou ahi paoe, “Thai-a bailaiyu mainare, hai khesü soutaosoua zhutou 
tulo.” Süthaisü mai nanou Eye sa-a reipe hi dakhaipa loure,  
7ae Enou sühi palouyu phaki, reipe hi hai süübe alao bua nou ngao-e.  

8Puhnou ahi haibüa paoe, “Reidzü haina hai teinghi palova nou küpoa kou 
Jordan Deikho hisü loulai, ae süthaisü Athai Zai hi kouloulai. Dzü hai nanou 
Athai Zai hi koulou louyu phaki taidzü khesü dzü veiyu hi soudapa peilai.  
9Reidzü hai nanou kütayu veishi hisü hrikhaona ae khah tyatyali bulai. 
Reidzü hai nanou Athai Zai hi dzü khesü souvei dakhai peilai, ae hai nanou 
küve peiyu teitei hisü ahri hai pove peilai. 
10Engedi Dzüla payu hinou poa Eneglaim Dzüla payu hi koute hai 
khahphoumai nou zaipe hinou khah phoulai, ae puletao nou khahbesah 
khesü phuthea nou bulai. Sühisü Mediterranean Zai hi büa khah hai tyatyali 
bulai.  
11Ana dzüta ae zaibvü hi buyu dzü louzü dzü aveih hi soudathou peilai moe, 
sütao hiolouzü tai sü panou bubailai.  
12Reipe teitei hi hai süübe tyatyali panou paopalai ae touso sü panou peilai. 
Süübe sütao vei süünghou hai deraikhai toulai moe, ae tobai soumoa 
rashithou hai shipei koute-a bulai. Khouh palou hai rashithou ngaotou 
koutelai, daiolouzü sütao hai Rathoki hinou küpayu reidzü sünou dzüzü 
peiwe. Süübetao nou touso hai peilai, ae süünghou khenou maikhe maiye 
souvei peilai.”  

Teidei vei Deiraitao 

13Ramai Mapao nou haibüa paoe, “Israel mai khü kiahai nou teidei thaoloure 
vei deirai sü haitao-e. Josef nou zha ahai ngaolai.  
14Neletao nou teidei hai raibütoua zha zhilo. Enou neletao vei puopao maitao 
hi teidei hai nasü panou puletao vei souloulai tea chaachou soua paoh 
peiwure.  
15“Neletao vei deirai hai reilova nou Mediterranean Zai hinou poa teinghi 
palova kou Hethlou nuhdu, Hamath Ludu hinou Zedad nuhdu, 
16Berothah nuhdutao ae Sibraim nuhdu (sütao hai Damaskas ae Hamath 
maivei vedei kohinou bue), ae Tikon nuhdu (haina hai Hauran vei vedei 
deirai hinou bue) hi koutelai.  

17Südonou reilova deirai hai Mediterranean Zai hinou poa Enon nuhdu hi 
koute-e, süsü Damaskas maivei deirai ae Hamath maivei reilova deirai hi 
khetelai.  
18“Teinghi palova vei deirai Damaskas ae Hauran kohinou khelova kouwe, 
süsü Jordan Rei nou Israel maivei teinghi palova Athai Zai hi kouloua Tamar 
hi koute-e.  
19“Khelova vei deirai hai Tamar vei khelova nou teinghei loulova kouloua 
Ejipt maivei deirai hi kouloua Mediterranean Zai hi koute-e.  
20“Teinghi loulova vei deirai hai Mediterranean Zai hinou poa reilova khe 
Hamath Ludu hi khete-e.  
21“Teidei haitao hai neletao vei khü khü thaifüa dadezhilo;  
22haisü teisa neletao vei soulai. Neletaoye koa nou hrüzho-a buyu vakou 
maitao ae hai hinou tounah hrülouyu maitao vei zha hai-a neletao nou teidei 
dade zhipeio. Puletao-a Israel mai ali bütoua popeilai ae Israel maitao nou 
rako zhua teidei zhiyu hisü puletao-a panou loulai. 
23Vakou maitao-a puletao nou velou hrüa buyu khü hisünou koa puletao vei 
dei zha hai ngaolai. Haisü Ramai Mapao Enou paopawe.”  

Ezekiel 48 

Israel maivei khütao nou Teidei Zha Zhiyu 

1-7Reilova deirai hai Mediterranean Zai vei teinghei palova nou poa Hethlon 
nuhdu, Hamath vei vedei deirai hi koute-e. Israel mai khü alili nou teinghei 
palova deirai hinou poa teinghei loulova Mediterranean Zai hi koute hai 
reilova nou poa khelova hai haibüa nou shoshonou ngaolai: Dan Asher 
Naphtali Manasseh Ephraim Reuben Judah 

Teidei Tsüla hinou Zha Dadekupa Khaitouyu 

8Teidei süthaitao hai matsüsho-a poa vah soure donou dadekupa khailo. 
Haisü reilova nou khelova koute hai kilomitar kiahaida hai jha dulai, ae khü 
ali hi peiyu bütoua teinghi palova nou teinghi loulova koute sa sotoua nou 
peilai. Rathoki hai hinou soulai.  

9Teidei hai hinou kilomitar kiahai-da sa shoyu ae kilomitar kirou jha duyu 
sü Mapao ye donou soukupa peilai.  
10Napao maitao-a sheeyu hai hinou puletao vei zha ngaolai. Puletao vei zha 
soure donou kilomitar kiahaida hai teinghi palova nou teinghi loulova koute 
hai peilai, ae kilomitar angou hai reilova nou poa khelova koute peilai. 
Mapao vei Rathoki hai fühao haitao vei toutsü hinou soulai.  
11Fühao haitao hai Zadok vei tyaosholea hinou hüveyu napao maitaoye 
donou peilai. Puletao hai chilee chechetou tea nou avei kuvah sü souwe, ae 
Israel mai kukhetao nou vah ashi souyu alia Levi mai kukhe nou kaozü moyu 
vah souyu hisü louzho moe.  
12Südonou puletaoye sü Levi maivei teidei thaisho, sheekayu füdei nasü 
puletao hi peilai.  
13Levi maitao-a napao maitao vei khelova nou füdei hai veisho-a nou peilai. 
Puletao vei füdei-a teinghei palova nou teinghei loulova koute hai kilomitar 
kiahai-da, ae reilova nou khelova koute hai kilomitar angou peilai.  
14Mapao hi sousheeloua peithoukhai touyu teideitao hai veikayu teidei-e, 
südonou teidei haitao sü mai linoua zhotoulai moe, moyuma poa füdei kukhe 
lealai moe, moa mai hi peidalai moe. Haisü sheewe ae Mapao vei baie.  
15Pokupa khaitouyu füdei vei nalova kilomitar kiahai-da sa shoyu ae duyu 
nou kilomitar ahai-da hai sheemoe, ana haisü vah kukhe poa soure donou 
khailai. Nuhdu nasü füdei haitao vei tsülü hinou soulai, 
16ae haisü sa-jha-a panou deitou toulai, süsü holo-a ae hailo-a mitar 2,250 
noulai.  
17Nuhdu vei pehao veishi hisü mitar 125 hai dei sakhai-a nou khailai.  
18Sheeyu vei dei buyu thaitao, shokhaitoua buyu deitao, teinghei palova nou 
poa teinghei loulova kouyu kilomitar angou ae duyunou kilomitar ahai-da hai 
nuhdu hinou hrüyu maitao panou tatah toulai.  
19Nuhdu hinou hrüa buyu mai taralia füdei hai hisü tadaotoua bailai.  

20Südonou toutsü hinou pokupa khaitouyu füdeitao hai nuhdu soure donou 
peiyutao noupu loua sa-jha hai kilomitar kiahai-da bulai.  
21-22Teinghei palova nou poa teinghei loulova buyu füdei haitao hinou 
Rathoki souyu füdeitao hai loulai, napao maitao vei füdei, Levi maitao vei 
alia nuhdu vei füdeitao-e, süthaisü shokhai toua buyu füdeitao hai veo 
nahpoutu vei-e. Haisü teinghei palova deirai hi koute-e, ae teinghi loulova sü 
Mediterranean Zai hi koute-e, alia reilova Judah maivei deirai hi khe-e ae 
khelova hai Benjamin maivei teidei hi kou-e.  

Khü Kukhe Maitao vei Teidei 

23-27Dei dekupa khaitouyu hinou khelova buyu teideitao hai ngaolou moa 
buyu khü alili nou dei zha alili hai teinghei palova deirai hinou teinghei 
loulova Mediterranean Zai hi koute ae reilova nou poa khelova koute hai 
haibüa khü alili nou ngaolai: Benjamin Simeon Issakar Zebulun Gad 
28Gad maitaoye peikhai touyu teidei khelova deirai hai Tamar hinou teinghei 
loulova kou Kadesh vei dzübvü buyu hi koute, süthaisü teinghei loulo reilova 
hai Ejipt maivei deirai hinou Mediterranean Zai hi koute-e.  
29Ramai Mapao nou haibüa paoe, “Hai zhaibüa Israel maitao nou teidei sü 
khü khü nou zhiloulai, ae hai khesü puletao vei soulai.”  

Jerusalem vei Rokhubomütao 

30-34Jerusalem nuhdu hi taloure hai rokhubomü kiahai bue. Kivo adai dai 
hinou mitar 2,250 bue, ae kivo alili hinou rokhubomü asüsü bue, ae 
rokhubomü sütao hai Israel maivei khütao zhih nou sapei khaitoue. Reilova 
nou buyu kivo hi rokhubomütao zhih hai Reuben, Judah, ae Levi; teinghei 
palova kivo hi buyu rokhubomütao zhih nou Josef, Benjamin, ae Dan; 
khelova kivo hinou buyu rokhubomütao zhih nou Simeon, Issakar, ae 
Zebulun; ae teinghei loulova kivo hinou buyu rokhubomütao zhih nou Gad, 
Asher, ae Naphtali toue.  
35Nuhdu vei kivo khohao khaitouyu veishi hai sa shoyu mitar thekü bue. 
Nuhdu sünavei zhih hai chu thainou “Mapao Sü HAIHI BUE!” tea kutalai.  

Daniel 

Daniel 1 

DANIEL ALIA PUHVEI SAMAITAO KO 

(1.1—6.28) 
Veo Nebukhadnezzar vei Chiku Ki hi Nahlemaitao 

1Veo Jehoikim nou Judah hi vekoulouyu po asü kousü Babilon hi veo 
Nebukhadnezzar nou Jerusalem hi reih hulou poloure.  
2Mapao nou Judah hi veo Jehoikim ye sü panou nüloure ae rathoki hi buyu 
paikhao khesü panou poloure. Puhnou hukhamai-a taoli nüpoa tare alia 
rathoki hinou polouyu natao sü puhnou pove puhvei rathoki hisü khaiwure.  
3Süthaisü veo nou puh khenou vah souyu peikhowo Ashpenaz hi nüpoa veyu 
Israel maitao hrohinou vemai moyuma nuh teidei khoa buyu maitya hinou 
nahlemai taoli dopaloua puh hi savewo tea kharochi peie.  
4Puletao hai shovai laimoe, zhurao veilai, hüvei sholai, alia tsüdo aveih mai, 
le lahyu mai, ae veo ki hinou vah soulou süyu mai ali soulai. Puletaoye 
Babilon maivei la hai Ashpenaz panou doupeilai. 
5Veo nou puletaoye touso aveih, vemai nou tousoyu touso ae zhaoh nou peio 
tea kharochi peie. Puletaoye po asü doupeilai, alia sübüyu teile chere 
toulouzü puletaoye veo nghoujü save lahlai.  
6Dokupa khaitouyu nahlemaitao hrohisü Judah khü hinou hrüveyu Daniel, 
Hananiah, Mishael, ae Azariah hai maitao-e.  
7Peikhowo nou puletaoye zhih ashu haibüa sapeie: Daniel zhih sü 
Belteshazzar, Hananiah zhih sü Shadrak, Mishael zhih sü Meshak, alia 
Azariah zhih nou Abednego tea sapeie.  
8Ana Daniel nou puhye vemai vei touso aveih ae zhaoh panou souzhailai moe 
tea tsücho loure. Südonou puhnou Ashpenaz hinou puhvei soukha khoe.  
9Ramai nou Ashpenaz tsüle hisü panou Danielye zhuvea leshiyu sü thoupeire.  
10Ana Ashpenaz nou Daniel hi paoe, “Neye panou tousore touso sü avei 
paopu nou peio tea kharochi peikhai toue, süsü nenou toumoa ne hai nevei 

samai kukhe jünou hüboshia bailouzü E ngaopi-e, süthaisü veo nou Eye 
southa shulai.”  
11Süthaisü Daniel nou taho puh ae puhvei samai asütao peikhowo Ashpenaz 
hisü paoe,  
12“Teithe kirou lihai Etaoye panou vupou toua ae dzü likhi nou ke-e nenou 
zhuwo.  
13Süthaisü vemai vei touso toua buyu nahlemaitao alia Etao thaonou pfüphao 
veipusa touyu nenou zhukhaio, alia nenou ngaoyu thaifüa ne kilai Etao hi 
nenou daie souzü touyu nasü souwo.”  
14Puhnou haibüa paoyu sü aetou peia teithe kirou lihai zhue. 
15Teithe kirou cheyu thaisü, puhnou zhuyu phaki puletao hai veo maivei 
touso aveili tousoyu nahlemaitao jünou veipua ngaoloure. 
16Südonou puletao peikhowo nou süzhou teithe hinou puletaoye vemai vei 
touso sü peimore, ana puletao nou jüpa-a khoyu vupou nou peia baire.  
17Ramai nou nahlemai haitao adai hisü tsüvei, larü süyu ae ratsü sü peie. 
Süjünoua pua Daniel hisü zho ngaoyu ae me paolalou süyu tsüdo hai-a peie.  
18Veo nou teile dadepei khaitouyu po asü cheyu phaki, Ashpenaz nou 
nahlemai teitei nou saloua veo Nebukhadnezzar nghoujü hisü saloue. 
19Veo nou nahlemai hrülaiye chiphayu phaki, puhnou Daniel, Hananiah, 
Mishael ae Azariah mai haitao adaiye mai kukhe jünou veipua ngaoloure. 
Südonou puletao hai veo vei chikuyu ki hinou pa vah soure.  
20Veo nou puletao hi chi tyatyali soua nouyu phaki, puletao mai adai hai 
puhvei vedei teitei hinou hrüyu keingumai alia vepare süyu mai jünou zha 
kirou phali hai süpua ngaoloure.  
21Parsia hi veo Sairas nou reih soulou Babilon polouyu koute Daniel nou veo 
vei chiku apeimai ali soua bue.  

Daniel 2 

Veo Nebukhadnezzar vei Me 

1Nebukhadnezzar nou vekoulouyu po ahai kousü puhnou me ali mue, alia me 
süna muyu donou puhsü levea shore ae zhithoulou hore. 
2Südonou puhnou keingumai, kheikhupado sümai, keingumai ae hrürayu mai 
hrülaiye tave puhnou me muyu nasü daitouwe touyu paopeio tea kupoa ve-e. 
Puletao nou veo nghoujü hi tave lalouyu phaki, 
3Veo nou puletao hisü paoe, “Enou me ali mue, ae me süna vei artha 
daitouwe touyu E sülou nüyu donou ale veare.”  
4Puletao nou veo hisü Aram mai la hinou chila peie, “Oh veowo! Ne kilai 
Etao hi nevei me nasü paopeio, sütoulouzü Etao nou süna vei ko sü daitouwe 
touyu paolapa peilai.”  
5Veo nou puletao hisü chila peie, “Enou haibüa maisou hisü paopawure: 
Neletao nou avei me ae süna vei artha paolapei more toulouzü, neletaoye sü 
souvava nou daodewulai, alia neletao vei ki-lu khesü soushi khaiwulai.  
6Ana neletao nou avei me nasü paoloua ae sünasü daivanou mue touyu 
paolapa peilouzü, Enou neletaoye sapeina, buu ae kushoa tsükhou peiyu sü 
ngaolai. Südonou avei me ae süna vei artha sü ahi paopeio.”  
7Puletao nou veo hisü paopue, “Oh veo aduwo, nevei me nasü Etao hi 
paopeio, sütoulouzü Etao nou ne hisü nevei me paolapa peilai.”  
8Veo nou puletao hi chila peie, “Enou neletaoye soutaosou süwe, süolouzü 
neletao nou teile khothoupu loulai touwe, daiolouzü Enou paoyu na hai 
cheche vuzüre touyu neletao nou süloure:  
9Süsü neletao nou me nasü ahi paopei more toulouzü neletao mai hrülaiye 
raibütoua Enou tudeelai. Neletao nou ahi da-a paolai tea bua baie, daiolouzü 
neletao nou teile sü data bailai tea tsüchowe. Südonou Enou muyu me nasü 
ahi paokhaio, ae süna vei artha sü daitouwe touyu E sünüwe.”  
10Hasüyu maitao ae keinguyu maitao nou veo hisü chila peie, “Veo nou jüpa-
a khoyu nasü paopei loure deiphao hi mai aliro hae. Dushoa buyu vemai ali 
koutea haibüyu hai puhvei teingumai, hasü hangaoyu mai hi noukhai toumo 
hie.  



1968 

 

 
   Sheeyu Baibel 

© 2009, Bible Society of India. 
 

 
 

 

11Veo nou nouyu hai tatei shore. Ramai nou paopeikhai deinou deiphao 
mainou veo vei me nasü paopeilou hoe, ae rah khesü deiphao mai hrohi 
hrümoe.”  
12Haibüa paopei khaie, veo sü lekhasho loure alia Babilon hi hrüyu hasümai 
hrülaiye southawo tea kharochi peiwure.  
13Südonou hasü hangaoyu mai hrülaiye sü southawo tea kharochi peiwure, 
sühisü Daniel alia puhvei samaitao-a louwe.  

Ramai nou Daniel hi Veo vei Me alia Daivanoue touyu Süngao Peiyu 

14Süthaisü Babilon hi hasümai hrülaiye southawo tea kharochi lüthou peikhai 
touyu veo vei reihmai peikhowo Ariok hi Daniel nou taho chilako aveih nou 
15“Daisou nou haibüa khoushoyu chi hai veo nou souwe?” tea noue. Ariok 
nou Daniel hi daivanoue touyu sü paopeie.  
16Daniel nou veo hi tave puhvei me nasü daivanoue touyu paopei loure 
donou teile thoupu peilaio tea kholoure.  
17Süthaisü Daniel nou puh ki hi ve puhvei samaitao Hananiah, Mishael, ae 
Azariah hisü ko khesü paopeie.  
18Puhnou samaitao hisü sülouho khupayu nasü rakibu Ramai hinou veachi 
paoa nouloumo louzü shire, sütoumo louzü puletao hai-a Babilon hi hasü-
hangaoyu maitaoye koa hashu laire tea paoe. 
19Süthaisü khupa sülouho nasü süzhou khei Daniel vei zho hinou ve 
ngaopeie. Süthaisü Daniel nou rakibu Ramai ye paoshowe:  
20“Ramai zhih sü teisa paosholo, Hasü ae khouko hai puh vei baie.  
21Puhnou phateile sü souda peiwe, vemaiye popa pothou peiwe; Puhnou 
tsüvei mai hi tsüsü thoupeiwe, ae tsüsüyu mai hisü tsüdo peiwe.  
22Puhnou tateiyu ae sülou hoyu khesü süngao peiwe; teizhi hinou buyu khesü 
puhnou süwe, ae teiva sü puhye koa bue.  

23Enou neye khuhao-a kalo paowe, Oh E paipao vei Ramai; daiolouzü nenou 
Eye ratsü ae pfüchi sü peie, alia Etao nou veachi pao-a khoyu nasü ahi 
süngao peie, daiolouzü nenou ahi veo nou sülou nüyu nasü süngao peiwure.”  

Daniel nou Veo vei Me ae Süna vei Artha Paola Peiyu 

24Babilon hi hasü hangaoyu mai hrülaiye southare donou veo nou dopa 
khaitouyu reihmai peikhowo Ariok hi Daniel nou ve paoe, “Babilon hi hasü 
hangaoyu maitaoye southa khaiso, Eye veo hi salou peio, Enou veo vei me 
nasü paopeilai alia süsü daivanoue touyu puh hi paolapa peilai.”  
25Süthaisü Ariok nou theashoa Daniel ye sü veo nghoujü hi salou peie, alia 
puhnou veo hisü haibüa paoe, “Judah teidei hinou nüpoa veyu maitao 
hrohinou veo vei me ae süsü daivanoue touyu paopeilou süyu mai ali Enou 
ngaoloua salaire.”  
26Veo nou Daniel (puhvei zhih kukhe ali hai Belteshazzar tea kuwe) hisü 
paoe, “Enou me muyu ae süna vei artha daitouwe touyu nenou paopeilou 
süwu?”  
27Daniel nou veo hi chila peie, “Hasüyu mai, khei-khupado sümai, teingumai, 
keingumai, moyuma pousouyu mai alinoua Oh Veowo, nenou paoyu nasü 
paopeilou hoe.  
28Ana khupayu tatei teitei süngao peiyu Ramai ali raki hinou bue, ae puhnou 
haithai daidai vepalai touyu Veo Nebukhadnezzar ne hi süngao peiwe. Enou 
nevei me ae nenou zhia buki zho ngaoyu nasü paopeilai, süsü haibüwe:  
29“Oh Veo, nenou züphao hinou züa buyu phaki, khupa sülouho süngao apeio 
nanou haithai daidai vepalai touyu hai ne hi süngao peiwe.  
30Sülou hoyu nasü ahi süngao peiyu hai, Enou mai kukhe jünou tsüveipuyu 
donou moe, ana sünasü daivanoue touyu veowo, neye panou douloure donou 
baie, ae nenou tsüchoa buyu nasü neye panou süloure donou baie.  
31“Oh Veo, nenou maizhurai ali dushoa daokhai toua nevei zho hinou ngaoe. 
Maizhurai sünasü dushoe ae paivava nou ne nghoujü nou lakhai toue, ae süna 
hai zhuposhu ngaopi shoe.  

32Maizhurai süvei pei hai sana veikayu tyanou soukhai toue; khao ae baokao 
hai shahu nou soukhai toue;  
33Phi sü hu nou soukhai toue; alia phipha hai dahli hu nou ae dahli hai nai 
nou soukhaitoue.  
34Nenou sünaye zhua buyu phaki hinou, maili noua daimoyu chuh ali nou 
lukou hu ae nai koa hrüa nou soukhai touyu phi hisü deipei khaie maizhurai 
nasü peposa tare.  
35Süthaisü hu, nai, baosahu, shahu ae sana taosü posasa tare, alia teilüki 
chathaibu hinou thouba khesü teikhai nou hüpoa tayu büa hüsha takhaire. 
Ana maizhurai daokhai touyu neye khyaphoyu chuh nasü dulailaipa deichi 
adu ali büa deiphao teitei holoure.  
36“Nevei me nasü haikue. Chuo Enou sünavei artha sü daitouwe touyu Puo 
Veo, ne hisü paolapa peilai.  
37Vemai pei nou veo soua buyu Oh Puo Veo, rakibu Ramai nou neye vedei, 
khouko, pfüchi, mainou tsükhouyu alia kathe sü peie.  
38Puhnou deiphao teitei, rekhaona alia teihi raohou veishi neye panou khore 
donou ne bah hi thoupeie. Sana nou soukhai touyu pei nasü ne-e.  
39Nevei veo thailo hai ne jünou lülou hoyu vemai ali nou veo soulai, alia 
süthailo hai asü chena soua baosahu vei vedei nanou deiphao teitei khasa-a 
hrülai.  
40Süthaisü vedei adai chena sü hu büa khousholai, daiolouzü hu nou poa hali 
hala soupepo louyu büa vedei süna nou araitao vei veteidei teitei sü soupe 
souposasa khaiwulai.  
41Nenou süthaisü phipha ae phitoutu khesü nai alia hu nou koa hrüa 
soukhaitoua ngaoe; süsü daitouwe toulouzü vedei süna hai ahai soua 
dadewulai. Ana sühisü nenou nai ae hu thouhrüa soukhai touyu sü ngaoyu 
büa vedei taoli hi hai hu büa khousholai. 

42Phipha ae phitoutu hisü nai ae hu nou thouhrüa soukhai touyu büa vedei 
sünasü füteidei taoli hi hai khoulai alia taoli hi hai khoulai moe. 
43Alia nenou hu ae nai koa nou thouhrüa soukhai touyu ngaoyu büa puletao 
hai alinou aliye shanghei souloua koa hrülai, ana hu ae nai koa hrülou shiyu 
büa puletao hai hrüloulai moe.  
44Vemai sütao nou nuh teidei khoa buyu phaki hinou, rakibu Ramai nou 
veteidei ali soushulai, alia sümaiye sü hasou kilia soushilou hoe, mokhaia mai 
kukhe nou veiloulai moe. Veteidei haina nou veteidei kukhe pfüphouye sü 
souhalai alia akhai soulai, ana vedei haina nou teisa vei soua bulai. 
45Deichi ali hinou chuh ali mai linoua daikhai toumoa kou hu, baosahu, nai, 
shahu ae sana nou soukhai touyu maizhurai nasü khyapesa khaitouyu nenou 
ngaoe. Oh Puo Veo, Ramai nou haithai daidai vepalai touyu ne hi süngao 
peiwe. Nenou me muyu alia süsü daitouwe touyu Enou ne hisü kaotou touyu 
hinou paopeiwure.”  

Veo nou Danielye Buu Peiyu 

46Süthaisü Veo Nebukhadnezzar nou pei pfüna kouloua Danielye khurüe ae 
puhye kainüvei nou meideia posheela peio tea kharochi peie. 
47Veo nou Daniel hi paoe, “Nevei Ramai hai rah kukhe veishi jünou dukayu 
Ramaie alia vemaitao vei Mapaoe, ae sülouho khupayu khesü süngao peiyu 
Ramaie, daiolouzü nenou tatei shoyu ae khupa shoyu nasü paosüpa peiwure.”  
48Süthaisü veo nou Daniel ye tsükhou shopeie ae buu peie, alia puhye panou 
Babilon teidei teitei pei hi khore vahdubu thoupeiwure, ae Babilon hi hasü 
hangaoyu mai hrülai pei hi panou peikhowo sü soue.  
49Daniel nou veo hi khoyu thaifüa puhvei samai asütao - Shadrak, Meshak ae 
Abednego puletaoye panou Babilon teidei khore donou vahdubu 
thoupeiwure, ana Daniel louzü veo vei chikuyu ki hinou bua baie.  

Daniel 3 

Nebukhadnezzar nou Mai Hrülaiye Sana nou Soukhai touyu Maizhurai nasü Tholai 
tea Kharochi Peiyu 

1Veo Nebukhadnezzar nou mitar kainai sashoyu ae mitar asü phali jha duyu 
maizhurai ali sana nou souloua Babilon nuhteidei Dura tea kuyu deikho hisü 
sholakhai loure.  
2Süthaisü puhnou puh khehinou buyu peikhomai hrülai, vemai nahpoutu 
hrülai, nuhteidei khoyu mai, kaozü zhua vah soupeire mai, kini pojüyu mai, 
chilou kupeiyu mai, alia puhvei vedei hinou peikhomai hrülaiye puhnou 
soukhai touyu maizhurai nasü sathoure donou veloukhai toupeio tea 
kharochi peie. 
3Sana nou soukhai touyu maizhurai nasü sathoure donou buh sühisü 
peikhomai hrülai nou ve la-a bukhai loure.  
4Süthaisü chi shayu mai ali nou haibüa shusoua chi sü shae, “Deiphao 
kainghou adai hinou hrüa buyu mai hrülai, tyahrü veishi ae la kukua paiyu 
mai hrülai, neletao hisü haibüa soulo tea kharochi peiwe:  
5Neletao shabe, gaigu, lanabvü, khubvü alia poa lou souyu basei natao khosü 
nghoupayu pai choure toulouzü, veo Nebukhadnezzar nou sana nou soukhai 
touyu maizhurai naye pei pfüa nakou tholai.  
6Mai tarali noua sünaye pei pfüa nakou thomoyu maiye sü thalasou mei 
hinou deithea bailai.”  
7Südonou mai khemai nou shabe, gaigu, lanabvü, khubvü alia poa lou souyu 
basei natao khosü nghoupayu pai choulou khaie, mai hrülai nou pei pfüa 
nakou Veo Nebukhadnezzar nou sana nou soukhai touyu maizhurai nasü 
thoe.  

Daniel vei Samai Asütaoye Paochi Zübare tea Mah Dukakhai Peiyu 

8Haibüyu phateile hinou Babilon hi kamaia nou Jihudimaiye mah dukakhai 
peire zhoukao aveih nasü poloure.  
9Puletao nou Veo Nebukhadnezzar hisü paoe, “Oh Veo, neye panou duso nasü 
soulou theo!  
10Oh Puo Veo, nenou kharochi peiwure, süolouzü mai taralia nenou sana nou 
soukhai touyu maizhurai nasü shabe, gaigu, lanabvü, khubvü alia poa lou 

souyu basei natao khosü nghoupayu pai chouloure toulouzü pei pfüa nakou 
tholai,  
11alia mai taralia pei pfüa nakou thomoyu maiye sü mei deitoutou khaitouyu 
bvü hinou pothou deitheawulai tea kharochi peikhaitoue.  
12Ana Puo Veo, nenou Babilon teidei hi panou kholai tea vahdubu thoupei 
khaitouyu Jihudimai - süolouzü Shadrak, Meshak ae Abednego mai haitao hai 
nenou kharochi peikhai touyu nasü zübare. Puletao hai nevei rah nasü 
thomoe ae nenou soukhai touyu maizhurai nasü pei pfüa nakou khurü moe.”  
13Süthaisü Veo Nebukhadnezzar nou rarou sholoua Shadrak, Meshak ae 
Abednegoye sü puh hi saveo tea paore. Südonou puletaoye sü veo nghoujü hi 
sa-a vere.  
14Veo nou puletao hisü noue, “Oh Shadrak, Meshak ae Abednego, neletao nou 
avei rahye thomoe alia Enou sana nou soukhai touyu maizhurai nasü khurü 
moe touyu chechewu? 
15Chuo neletao nou shabe, gaigu, lanabvü, khubvü alia poa lou souyu basei 
natao khosü nghoupayu pai choure toulouzü neletao pei pfüa nakou 
maizhurai nasü thokhaio. Sübüa neletao nou pei pfüa nakou tho more 
toulouzü neletaoye sü mei hi laithou deithealai. Neletaoye abah hinou 
vupapei lousüyu rah kukhe bue tea neletao nou chowu?”  
16Shadrak, Meshak ae Abednego nou Veo hisü chila peie, “Oh Puo Veo, haina 
vanou la Etaoye vupa loure ludu phoulai moe.  
17Etao nou thoa buyu Ramai nanou Etaoye mei hinou ae ne bah hinou vupa 
peilai toulouzü vupapei shulai.  
18Ana puhnou vupapei moyuma, Oh Puo Veo, Etao louzü nevei rahye tholai 
moe, alia nenou sana nou soukhai touyu maizhurai nasü khurükhailai moe.”  

Daniel vei Samai Asütaoye Mei Deitheare donou Chitoyu 

19Süthaisü Veo Nebukhadnezzar nou Shadrak, Meshak ae Abednego puletao 
pei hisü rarousho loure alia puh zhuh hai tyaku tare. Südonou puhnou meifü 
nasü raichoki jünou vu anai mei deithou soupulo tea kharochi peiwure.  

20Veo nou puhvei reihmaitao hrohinou khoukayu maitaoliye panou Shadrak, 
Meshak ae Abednego puletaoye sü rai nou phuloua meifü hisü laithouwo tea 
kharochi peiwure.  
21Südonou puletaoye sü puletao nou banaoyu sabanü noupu rai phuloua 
meifü hisü laithoure.  
22Veo vei kharochi hai chishoyu donou ae mei deikhai touyu meifü nahai 
souleyu donou Shadark, Meshak ae Abednego puletaoye kaopokou meifü hi 
laithouyu maitaoye sü mei nou deitheawure.  
23Alia rai nou phumu khaitouyu Shadrak, Meshek ae Abednego puletao hai 
soushoyu meifü hisü deloure.  
24Süthaisü Veo Nebukhadnezzar nou khupashoa buh hinou lashu loure alia 
puhvei paodou apei maitao hisü noue, “Etao mai asü likhei rai nou phuloua 
meifü hisü laithou baimowu?” Puletao nou chila peie, “Ovai, Etao mai asü 
likhei meifü hisü laithoua baie.”  
25Veo nou paoe, “Neletao-a zhukhaio, Ewo mai adai meifü hinou rai phumoa 
ta-a buyu zhingaoe; ae puletao vasou hi mei taomoe, alia mai adai chena hai 
rakivamai büa bue.”  

Mai Asütaoye Popa Peiyu ae Vahdubu Soukhepu Peiyu 

26Süthaisü Veo Nebukhadnezzar nou meifü vei kikhu bomü hisü kouloua 
“Shadrak, Meshek ae Abednego, Khoukhoulai Ramai vei kilai maitao, neletao 
vakou tapalo” tea pai kushoa kue. Südonou puletao nou vakou tapa loure.  
27Süthaisü buh sühinou vejüa buyu vemai nahpoutu maitao, nuh teidei khoyu 
maitao ae vedei hi peikhomai hrülai nou puletao mai asütaoye mei nou 
deidei moyu shatya kou zhue. Puletao vasou hisü mei nou deiyu paomo 
deinou puletao vei peishupo ali koutea mei ramoe, alia puletao vei sabanüa 
mei deimoe ae puletao hisü meikhao kai-a ngimoe.  
28Veo Nebukhadnezzar nou paoe, “Rakivamaiye seive puhvei kilai maitaoye 
vupa peiyu Shadrak, Meshak ae Abednego Ramai ye paosholo! Puletao hai 

avei kharochi koutea züba-a ae rah kukhe liye thore jüo thaiyu koute ngaopi 
moa lah puletao vei Ramai ye thoa baie.  
29“Südonou chuo Enou tyahrü hrülai hi, mai hrülai hi ae la tyakukua paiyu 
mai veishi hisü kharochi haina peiwe, süolouzü mai tarali noua Shadrak, 
Meshak ae Abednego Ramai ye ngaophou moa paoshi louzü, puhye sü 
souvava nou daodesasa khaiwulai alia puhvei ki-lu khesü soushi khaiwulai, 
daiolouzü rah kukhe taralia haibüa khailupa peilou hoe.”  
30Süthaisü Veo nou Shadrak, Meshak ae Abednego puletaoye sü Babilon vedei 
hinou kupuyu vahdubu hi popa khaipeiwure.  

Daniel 4 

Veo Nebukhadnezzar nou Me Muyu Ahai Chena 

1Veo Nebukhadnezzar nou deiphao hinou hrüyu mai hrülai hi, tyahrü teitei hi 
ae la kukua paiyu maitya veishi hi haibüa chi paotae: “Neletao mai hrülai 
nou savayu sü soulou theo!  
2Kukulai Ramai nou ahi khupa shoyu ngao-a buyu nasü neletao hi paosü 
ngaowe.  
3“Puhvei khupayu hai daizhou koute dusa! Puhvei khupa vah hai daizhou 
koute khouko busa! Teisa puhnou veo sü soulai; ae puhnou mai khaphao 
teitei hisü khasa-a hrülai.  
4“Veo Nebukhadnezzar E hai, avei vebuh hinou savashoa ae tounü sonü 
buche-e.  
5Ana Enou zhia buyu phaki ngaopi shoyu me ali mue, alia süna vanou Eye sü 
daichosho baire.  
6Südonou Babilon hi hrüa buyu hasü hangaoyu mai hrülaiye sü puletaoye 
panou avei me nasü daivanou mue touyu paolapa peire donou Enou ahi vewo 
tea kharochi peie.  
7Süthaisü teingumai, khei khupado sümai, pouro soumai, ae keingumai hrülai 
sü tave-e, alia Enou puletao hi Enou me muyu nasü paongaoe, ana puletao 
mai aliro avei me nasü daivanoue touyu ahi paola peilou more.  

8Süthaisü akhai khailai nasoua Daniel nou ahi taloue (Puh zhih hai avei rah 
na zhih raia Belteshazzar tea kuwe). Sheeyu Ramai vei rako hai puh hi bue, 
südonou Enou avei me nasü puh hi paoe:  
9Oh Belteshazzar, teingumai, khei khupado sümai, pouro soumai, ae 
keingumai hrülai peikhowo, Sheeyu Ramai vei Rako sü ne hi bue touyu Enou 
süwe, ae sülouho khei khupayu hai-a neye donou tateiyu hae. Enou me muyu 
nasü haibüwe ae süsü daivanoue touyu ahi paopeio.  
10“Enou zhia buyu phaki, ame kounou süübe dushoyu ali deiphao touchü 
hinou paopa-a ngaoe.  
11Süübe sünasü dulailai kulailai khe tei tsüre, alia deiphao hi hrüyu mai 
hrülai nou süübe sünasü zhingaoe. 
12Sünavei sünghou khesü hüveishoe, ae deiphao mai hrülai toulousü 
rashithou sü shia bue. Rekhaona khenou sünavei teikhü hinou ve baia bue, 
alia raohou khesü sünavei botao hinou phe soua bue, ae hrikhaona hrülai nou 
sünavei rashithou sü haitoue.  
13“Enou sünaye sü zhua tsüchoa buyu phaki, leikeia khoyu rakivamai ali hai 
raki vanou takouyu Enou zhingaoe.  
14Puhnou pai chishoa haibüa shae: ‘Süübe nasü vikhao laiwo, bo khesü 
shaode khaio, sünghou khesü khourai laiwo, alia rashithou khesü porarou 
laikhaio. Hrikhaona khesü süna khu hinou hulaiwo ae raohou khesü sünavei 
botao hinou hulaio.  
15Ana sünavei süümü nasü hurai nou phuloua deiphi hi khaikhaitouo, sübüa 
deiphi hinou buyu pounghou khesü koa panou buwo. “‘Puhye sü panou vidzü 
nou kou cha-a rekhaona ae pounghou koa hrüwo.  
16Po anai koute puhye sü panou maivei tsü pfümoa rekhaona vei tsü pfüa 
hrülai.  
17Haibüa nou chikude peiyu hai leikeia khoyu rakivamai nanoue, süsü 
daivanoue toulouzü Kukulai hi abuwo Ramai hai deiphao maivei vedei hia 

puhvei khouko bue, alia puhnou vedei nasü mai tarali hia peinüyu mai hisü 
peilou süe touyu deiphao mai hrülaiye panou süloulai.’  
18“Veo Nebukhadnezzar, Enou me ali haibüa mue. Südonou chuo 
Belteshazzar, Enou me muyu nasü daivanoue touyu paolapa peikhaio, 
daiolouzü avei vedei hi hrüyu hasü hangaoyu mai hrülai hai avei me sü 
paolapa peilou hore, ana nenou paolapa peilou süe, daiolouzü Sheeyu Ramai 
vei Rako sü ne hi bue.”  

Daniel nou Veo vei Me Paolapa Peiyu 

19Süthaisü Belteshazzar tea kua buyu Daniel hai teile phazütou lihai khupa 
sholoua tsü hare. Veo nou Daniel hi paoe, “Belteshazzar, ne Enou me muyu 
na vanou mokhaia sünasü daivanoue touyu donou ngaopiso.” Belteshazzar 
nou chila peie, “Oh Apaopuwo, nevei me nahai neye donou moa nevei 
ngaoba maiye donou baie toulouzü daizhou koute veilaisa!  
20Nenou dushoyu ae kushoa khe rakiva deiyu süübe ali ngaoyu nasü deiphao 
mai hrülai nou zhive ngaokhai toulou süe.  
21Süna vei sünghou hai hüvei shoe, hrikhaona hrülai nou toulou süyu 
rashithou tao-a bue, ae süübe süna vei khu khenou rekhaona baia bue alia 
botao hinou teihi raohou khenou phe soua bue.  
22“Oh Veowo, veishoa nou ae kushoa nou buyu süübe nasü neye paowe. 
Nevei aduso hai rakiva khetere, alia nenou khasa-a hrüyu hai teidei akhai hi 
koutede.  
23Nenou süübe sünaye zhua buyu phaki, rakiva nou rakivamai nou takou 
haibüa paoe, ‘Süübe nasü vikhao laiwo, ana sünavei bei hai deiphi hi 
khaipeio. Puhye sü panou vidzü kou cha-a ae rekhaona ae pounghou koa 
panou po anai koute hrüwo.’  
24“Oh Puo Veo, süsü daivanou paowe toulouzü, Kukulai hi Abuwo Ramai nou 
ne hi haithai daidai panou vepalai touyu süngao peiwe. 
25Süolouzü neye maisou hrohinou hulaiwulai, ae neye panou rekhaona taoye 
koa hrütalai; Kukulai hi Abuwo Ramai nou deiphao mai vedei pei hia khosa-a 

hrüwe alia puhnou vebuh sü peinüyu mai hi peiwe touyu nenou süloumo 
koute po anai hai neye panou chode ali büa poudai toulai, alia neye rakiva 
nou kouyu vidzü panou ne pfüphao sü koucha-a hrülai.  
26Rakivamai nanou süümü nasü hurai nou phuloua khaikhaitouo touyu hai, 
Ramai nou deiphao teitei hai tukha-a bue touyu nenou süloure toulouzü neye 
panou thaimoa nevei vedei nasü dakhai ne hi peilai.  
27Südonou, Oh Puo Veowo, Enou paoyu hai ne zülo. Mah sü soupuso, 
acheche vah sü soulo alia veaholai maiye zhuvea peio, sütoulouzü ne hai 
savapua hrüloulai.”  
28Haitao teitei hai Veo Nebukhadnezzar hi vete hote-e.  
29Khouh kiahai cheyu phaki, puhnou Babilon vei vemai fühao puhvei ki 
peitao hinou ta-a buyu phaki,  
30Puhnou haibüa paoe, “Haizhou koute veishoyu Babilon nuhdu hai, avei 
kathe ae khouko popa ngaore donou Enou soulou mowu?”  
31Veo nou chipao haitao paoche loumo kinou raki vanou pai ali haibüa 
shakoue: “Oh Veo Nebukhadnezzar, nevei vedei hai ne hinou potawu laire.  
32Neye mai hrohinou hulaiwulai, alia rekhaona taoye koa panou sa-a hrülai, 
ae chode ali büa neye panou poudai toulai. Kukulai hi Abuwo Ramai nou 
deiphao maivei vedei teitei pei hi khasa-a bue alia puhnou vebuh sü peinüyu 
mai hi peia baiwe touyu nenou süloumo koute po anai hai nenou sübüa 
hrülai.”  
33Paokhai touyu chipao haitao hai Nebukhadnezzar hisü thashoa vepa 
chechere. Puhye mai hrohinou hulaiwure, alia chode ali büa panou pou 
toutare. Puhvei pfüphao hisü vidzü nou kouh shore, ae puhvei vasou hai 
lühche mai shoa mai chüpare, alia puhvei bahtsü nghoukao hai raohou vei 
phitsünghoukao shore.  

Nebukhadnezzar nou Ramai ye Paoshoyu 

34“Po anai cheyu teithe zhousü, Nebukhadnezzar, Enou rakiva hi nghithou 
hepa zhue, alia avei tsü sü ahi dakhai veloue. Enou Kukulai hi Abuwo, teisa 

nou hria buyu Ramai ye tsükhoue ae Puhye paoshowe. Puhnou teisa adu-so 
nasü soua hrülai, alia puhvei vedei hai akhai touyu hae.  
35Puhye donou deiphao mai hai hazhotou lia moe; rakivamai ae deiphao mai 
hrülai hai puhvei khakhe hinou bue. Mai tarali nou puhye dulou hoe, 
mokhaia puhnou souyu vah khesü daivanou souwe tea noulou hoe.  
36“Avei tsü ahi dakhai veyu phaki, Eye tsükhouyu, khuhaoyu, kathe aveih ae 
avei vedei sü ahi dakhai peie. Avei peikhomaitao ae hasü hangaoyu maitao 
nou Eye dakhai popeie, alia avei vebuh sü raichoki jünoua dupua ae 
tsükhoupua Eye dakhai peie.  
37“Chuo, Nebukhadnezzar Veo, Enou Rakiva Veoye sü tsükhoua puhvei 
veisodu khesü paoshowe, daiolouzü puhnou souyu vah teitei hai kaoe, ae 
puhvei ludu nasü züe; alia khaophu soumaiye puhnou sounakou peilou süe.”  

Daniel 5 

Belshazzar Veo vei Tovai 

1Veo Belshazzar nou teithe ali puh khenou buyu peikho maitao thetheye 
kupoa ve nühdu ali nüe, alia puletao nou koa tovai vaizhoe ae zhaoh soe.  
2Puletao nou zhaoh soa buyu phaki, Veo Belshazzar nou puhvei peikho 
maitao, puhvei chapfü maitao ae phuvei khopfü maitaoye panou zhaoh poa 
sore donou puh puo Nebukhadnezzar nou Jerusalem Rathoki hinou pove 
khaitouyu sana ae shahu nou soukhai touyu paikhao taosü popawo tea 
kharochi peie.  
3Südonou sana paikhao khesü poloua veo vei peikho maitao, puhvei chapfü 
maitao ae phuvei khopfü maitaoye panou zhaoh poa soe.  
4Puletao nou zhaoh sü so loure, alia sana, shahu, baosahu, hu, süü ae chuh 
nou soukhai touyu rah khesü paoshore.  
5Sübüyu phateile hinou, meibvü taokhai touyu pe hisü nou bah ali nou kou 
kivo vasü larücha rüre, alia veo nou bah ali nou kou larücha rüyu sü ngaoe.  
6Süthaisü veo vei zhuh hai tyaku tare, alia puh sü ngaopi shore, ae puhvei 
khoubou ahai sü ngurürü shihrührü loure. 



1980 

 

 
   Sheeyu Baibel 

© 2009, Bible Society of India. 
 

 
 

 

7Veo nou shusoua teingumai, keingumai, khei khupado sümai, ae pouro 
soumai hrülaiye puh hi save peio tea share. Veo nou Babilon hi hasü hangao 
maitao hi paoe, “Mai taralia kivo vahi rükhai touyu larücha nasü phoupaloua 
ae süsü daitouwe touyu ahi paopei louzü, mai sünaye vemai vei sabanü 
banao peilai, puhye sü sanatou toupeilai, alia vedei khoyu hi panou vahdubu 
asü chena hisü bulai.”  
8Süthaisü veo vei hasü hangaoyu mai hrülai sü vere, ana puletao mai ali-a 
kivo hi rükhai touyu larücha nasü phoupalou hore ae sünavei artha sü 
daitouwe touyu veo hi paopeilou hore.  
9Süthaisü Veo Belshazzar hai ngaopisho pare alia puh zhuh hai tyaku tare, ae 
puh khenou buyu peichamai hrülai-a tsü chohare.  
10Veo alia puh khehinou buyu peikho maitao nou rao-a buyu paisü choloua 
vepfüpai nou maiye tovai vaiyu ki hisü taloure alia veo hisü paoe, “Oh Veo, 
ngaopiso, mokhaia ne leveaso.  
11Nevei vedei hi Sheeyu Ramai vei Rako sa-a laiyu mai ali bue. Ne puo nou 
hria buyu phaki, puh hisü hasüyu, sükulou süyu tsüdo, alia rahtsü hai Ramai 
büa puh hi bue. Südonou ne puo Nebukhadnezzar nou puhye panou khei 
khupado sümai, teingumai alia hasü hangaoyu maitao pei hi panou peikhowo 
sü soue.  
12Maipou süna hisü soulou süyu dokai, hasüyu, me paolapa peilou süyu, 
nadachi süyu, alia khei khupayu khesü paolou süyu bue; südonou maipu 
sünaye ne puo Veo nou Belteshazzar tea kuyu, Danielye sü kulo, sütoulouzü 
puhnou ne hi kivo va hi rükhai touyu larücha nasü daitouwe touyu paopei 
lousüe.”  

Daniel nou Kivo Vahi Rükhai touyu Larücha nasü Phoupa loua Paolapa Peiyu 

13Süthaisü Danielye veo nghoujü hi saloure. Veo nou Daniel hi noue, “Ne 
apuo Nebukhadnezzar nou Judah teidei hinou nüpoa veyu Daniel vu?  
14Sheeyu Ramai vei Rako ne hi bue ae soulou süyu dokai, hasüyu alia hali 
hala süyu rahtsü ne hi bue touyu Enou süwe.  

15Enou avei vedei hi hasü hangaoyu maitao alia teingu maitao save panou 
kivo hi rükhai touyu nasü phoupaloua alia süsü daitouwe touyu paolapa 
peiloure donou ahi save-e, ana puletao nou sünasü paopeilou hore. 
16Ana nenou khei khupado ae mainou sülouhoyu khesü nenou sülou süe 
touyu Enou choue. Südonou kivo hi rükhai touyu larücha nasü phoupaloua ae 
süsü daivanoue touyu ahi paopei louzü, Enou neye vemai vei sabanü banao 
peilai, sanatou tou peilai, alia avei vedei hi pa asü cheyu vahdubu abuwo sü 
neye panou soulai.”  
17Daniel nou veo hi chila peie, “Nevei sapeina khesü la neye donou khailoua 
baio, moyuma nevei buu khesü mai kukhe mai hi peio. Enou veo hisü kivo va 
hinou rükhai touyu nasü phoupa peilai alia süsü daivanoue touyu paolapa 
peilai.  
18Oh Veo, Kukulai hi Abuwo Ramai nou ne puo Nebukhadnezzar ye vebuh, 
aduso, khouko ae kathe khesü peie.  
19Sübüa puhye soudusho peiyu donou mai hrülai, tyahrü teitei, alia la 
tyakukua paiyu mai veishi nou puhye sü ngaopie. Puhnou mai taralia southa 
nüyu maiye sü southa baiwe, alia panou hria bunüyu maiye sü souhri peilou 
baiwe.  
20Ana puhnou khaophu soupayu phaki, puhvei vebuh nasü puh hinou polai 
peie alia puhvei kathe khesü hatare.  
21Puhye mai hrohinou hulai peie, ae puhvei tsüle sü rekhaona ali büa 
soupeie, ae puhye panou rheisüh kheye sa-a hrüe alia chode büa panou pou 
toue, alia puhvei pfüphao hai rakiva nou kouyu vidzü shoa panou hrüe. 
Akhai hinou kou puhnou Kukulai Ramai nou deiphao maivei vedei teitei pei 
hia khosa-a hrüwe alia puhnou peinüyu mai tarali hi vebuh nasü peilou süe 
touyu süloue.  
22“Ana puhvei nahpoutu, Oh Belshazzar! nenou haibüyu teitei sükhaia 
bulikhu nenou tainou nasü soulou more.  

23Nenou rakiva buyuMapao ye ngaophou moyu hinou puhvei Rathoki hinou 
pove khaitouyu paikhaotao sü ne nghoujü popaloua sütao hinou ne, ne 
khehinou buyu peikhomaitao, ne chapfü maitao, ae nevei khrapfü maitaoye 
sa-a zhaoh sore. Nenou sülou hoyu, ngaolou hoyu ae choulou hoyu sana, 
shahu, baosahu, hu, süü ae chuhtao rahye paoshore, ana neye sühao-a buyu 
alia nenou souyu vah teitei khasa-a buyu Ramai ye nenou tsükhou peilou 
more.  
24Südonou Ramai nou bah nasü seikou kivo hi larücha rükhaiwe.  
25“Rükhai touyu larücha nasü haibüwe: MENE, MENE, TEKEL ae PARSIN.  
26Sükuyu artha sü haibüe: MENE, Ramai nou nevei vedei hai teithe 
chokhaiwure, alia akhai panou soure donou souda chewure. 
27TEKEL, neye sühdouyu phaki ne hai chemoa thaakei-a ngaolou baire. 
28PERES, nevei vedei hai dade zhiwure alia Medes ae Parsia mai hi peiwure.”  
29Süthaisü Belshazzar veo nou Danielye vemai vei sabanü banao peio, 
sanatouh tou peio, alia vedei hi puhye panou vedei khoyu hi asü cheyu 
peikhowo soulai tea kharochi peie.  
30Süzhou khei hinou Babilon hi veo Belshazzar ye mainou southare. 
31Po rairouahai payu Mede hi veo Darius nou vedei sü poloure.  

Daniel 6 

Danielye Souveo Be hi Laithouyu 

1Darius veo nou puhvei vedei hi panou nuh khore donou peikhomai kaihlia 
kai khailai tea tsücho loure.  
2Puletao pei hi khoa zhupeire donou ae veo vei vahtao zhua souzü peire 
donou mai asü hai peikhomai panou soulai tea dopa khaitoue, sühisü Daniel-
a loue. 
3Süthaisü vedei hi aduso maitao alia peikho maitao hrülai jünou Daniel nou 
veipu shohie, daiolouzü puh hisü checheyu rako bue, alia veo nou Danielye 
panou vedei teitei pei hi khowo soulai tea tsücho loure. 

4Südonou aduso maitao ae peikho maitao nou Daniel nou vah souyu hi 
puhvei mah phoue, ana puletao nou puh hisü mah phouhare, daiolouzü puh 
hai mainou louchelou veiyu mai alie, alia puhnou kaomoyu ae cheche moyu 
vah khesü aliro sou moe.  
5Süthaisü puletao hai mai linou mai lihi haibüa paoe, “Eletao nou Danielye 
mah duka peiloure hai puhnou Ramai ye thoyu chikha hideinou hakukhe 
hiolouzü Etao nou puhye mah duka peiloure ludu hade.”  
6Südonou peikho maitao nou koa do zholoua tave veo hisü paoe, “Oh Darius 
Veo, neye panou hrüsho theo!  
7Ne khenou buyu Etao peikho maitao, vedei zhu-apei maitao, alia vahdubu 
buyu mai hrülai nou neye panou chikha ali soupeilai ae sünasü panou vedei 
teitei hi zhai ali soua talai tea ae-ao souloure, süolouzü Oh Veo, ne hinou 
moa rah tarali hinou moyuma mai tarali hinou teithe shirou lihai veachi 
paolouzü, puhye sü souveo be hi laithoulai.  
8Südonou Oh Veo, sünasü chikha ali soupeio, sübüa panou souphe soupho 
louhoyu Medes ae Parsia mai vei chikha ali soupeio.”  
9Südonou veo Darius nou sünasü ae-ao tea sheesao nopeiwure.  
10Veo nou chikha nasü ae-ao souloua sheesao nopeiwure touyu Daniel nou 
süa bulikhei, puhnou teithetsü puh ki hi veloua puhvei kide areina hinou 
buyu vabome, Jerusalem hilova reipoa buyu hinou khoukhüloua teitheli 
hinou bakha asü Ramai hi veachi paoe alia puhye paoshowe.  
11Süthaisü Daniel nou Ramai hi veachi paoyu ae soukha khoyu sü puhye 
ngaobayu maitao nou ngaoloure.  
12Südonou puletao nou chikha na vanou veo hisü ve paoe, “Oh Veo, nenou 
mai taralia ne hinou moa nou rah tarali hinou moyuma mai tarali hinou 
teithe shirou lihai veachi paoa soukha kholouzü, puhye sü souveo be hi 
laithoulai tea chikha soukhai toumowu?” Veo nou chila peie, “Pfüphe pfüpho 
louhoyu Medes ae Parsia maivei zhai thaifüa chikha nasü lachü tea bubaie.”  

13Süthaisü puletao nou veo hisü chila peie, “Oh Veo, Judah teidei hinou 
nüpoa veyu maipu ali Daniel tea kua buyu nanou neye tsükhou moe alia 
nenou soukhai touyu chikha nasü zümoa puhnou teithe ali hinou bakha asü 
veachi paowe.”  
14Veo nou haihai choulou khaie le veasho loure, alia Danielye vupa loure 
donou ludu phoua tsüchoe. Puhnou teinghi louyu koute kabü louzü puhye 
vupa loulaisa tea bo phoue.  
15Süthaisü maikhe maitao nou ve veo hisü paoe, “Oh Veo, Medes ae Parsia 
maivei zhai thaifüa vemai ali nou paopa khaitouyu chi moyuma chikha 
soukhai touyu nasü souda laiyu zhai moe.”  
16Süthaisü veo nou Danielye sü nülo alia souveo be hisü laithouwo tea 
kharochi peiwure. Veo nou Daniel hi paoe, “Nenou chilee chechea thoyu 
Ramai ye panou neye vupapei theo!”  
17Souveo taonou buyu kaobvü mü sü chuh ali nou pokou hore, alia Danielye 
panou mai tarali noua vupalou more donou chuh hisü veo vei sheesaoyu ae 
peikho maitao vei sheesaoyu sünou koa saopaloua hokhaire.  
18Süthaisü veo nou puhvei ki hi dakhai ve tare, alia süzhou khei puhnou halia 
tou moe, panü ralya haia soumoe ae puhsü zhia zhimoe.  
19Teithe rarapa khaie, veo nou souveo buyu buh hisü tuvere. 
20Daniel nou buyu buh hisü puhnou nghikouyu phaki leveashoa puhnou 
Danielye shusoua lae, “Oh Daniel, Hriyu Ramai vei kilaiwo, nenou nevei 
hrümai teitei nou peia thoyu Ramai nanou neye souveotao hinou vupapei 
homoe?”  
21Daniel nou veo hisü chila peie, “Oh Veo, neye panou hrüshoyu sü soulou 
theo!  
22Avei Ramai nou puhvei rakivamai seikou souveotao mü sü phupeiwure, alia 
puletao nou Eye soushi moe, daiolouzü Enou Puh nghoujü nou mah soumoe, 
alia Oh Puo Veo, Enou ne nghoujü hia mah soumoe touyu Puhnou süwe.”  

23Süthaisü veo nou sashore, alia Danielye kaobvü hinou vakou sapawo tea 
kharochi peie. Südonou Danielye sü souveo be hinou sapa loure, alia puh va 
sü halia soushi moe, daiolouzü puhnou Ramai ye lülouche-e.  
24Süthaisü veo nou Danielye mah duka peiyu mai hrülai, puletao vei chapfü 
ae nahmai hrülai noupu souveo be hisü laithouwu tea kharochi peiwure. 
Puletaoye deiphi hi laikou nghitemo kinou souveotao nou taoloua puletaoye 
sü paide paisasa loua touloure.  
25Süthaisü Darius veo nou deiphao hrüyu tyahrü teitei hi, maitya hrülai hi ae 
la kukua raoyu mai veishi hi haibüa kharochi rüloua seitae: Mai hrülai nou 
savayu sü soulou theo!  
26Enou kharochi haina sü peiwe, süolouzü avei vedei hi hrüyu mai hrülai nou 
“Daniel nou thoyu Ramai ye sü ngaopia tsükhoulai. Daiolouzü puh hai hriyu 
Ramai nasüe, Puhnou teisa khasa-a hrülai; Puhvei vedei sü akhai bulai moe, 
alia puhnou khosa-a hrüre hai akhai bulai moe.  
27Puhnou khailu peiwe ae vupa peie, puhnou rakia ae deiphao-a shee ae 
khupayu vah sü soupeiwe, Puhnou haka laiyu Danielye souveo mü hinou 
vupa peie!”  
28Daniel nou veo Darius ae Parsia hi veo Sairas nou vekouyu phaki sava-a 
nou vei-a hrüe.  

Daniel 7 

DANIEL NOU PUHVEI ZHO NGAOYUTAO PAOPEIYU 

(7.1—12.13) 
Daniel nou Khaosou Adai Zho Ngaoyu 

1Babilon hi veo Belshazzar nou vekoulouyu po arai nahisü Daniel nou mekou 
nou zho ali ngaoe. Sütaosü puhnou rüthou khailoue, alia süzhou khei puhnou 
ngaoyu zho nasü haibüe:  
2Enou zhia buyu phaki, avei zho kounou deiphao kainghou adai hinou teikhai 
sü hüpoa ve zaidu dzü sü hülüa ngaoe.  
3Alia tyakukuyu soukhao adai lihai zai hinou ngaopare.  

4Araina hai souveo raiwe, ana lühche shouh pfüwe. Süthaisü Enou zhua buyu 
hinou puhvei shouh sü paide laiwure, alia puhye sü polashu mai ali büa 
panou phi ahai nou laloure; ae puh hisü maivei tsüle thoupeiwure.  
5Khaosou ahai chena hai vuh büa phi ahai nou lapoa buyu Enou zhingaoe. 
Puh mü hinou turaopo asü tupoa nou bue ae pai ali nou haibüa shae, 
“Tashulo alia nenou toulou süyu sou khesü toukhaio.”  
6Süna thailo hai Enou zhua buyu phaki, khaosou kukhe ali hai shirakhao zhai 
büa tapa-a ngaoe, ana puh phao hisü raohou shouh adai ae pei adai pfüwe. 
Puh hisü tukha lousüyu khouko thoupei khaitoue.  
7Süthaisü Enou zhua buyu phaki, ngaopi shoyu, khouko bushoyu ae dushoyu 
khaosou adai nasü ngaoe. Puh sü dushoyu hu vei huh pfüwe, puhvei dushoyu 
huh süna sünou puhnou ngaorayu kheyesü nüloua tusasa peia baiwe, alia 
shokhai touyu khesü phi nou taicha baiwe. Khaosou haina hai kukhe 
soukhaotao jünou tyakua kai kirou pfüwe. 
8Enou kai sütao sü tsüchoa zhua buyu phaki, kaitao hrohinou kai taitou ali 
paopa-a zhingaoe, kai sünatou nou paopaloua rai-a buyu kai kukhe asü taoye 
sü bei hinou soula laiwure. Kai sünatou hisü nghithou ali bue, alia khouphu 
soushoyu chipao paoyu mü ali bue.  

Teisa nou Hria Buyu Mai Aliye Zho Ngaoyu 

9Enou zhua buyu phaki, vebuh khesü pokou khaipeia zhingaoe. Teisa nou 
hria buyu mai süna sünou vebuh ali hi kou buloure. Puhvei sabanü hai vürah 
büa kaawe ae puhvei peishu hai veikayu phako büe. Puhvei vebuh hai lukiphi 
pfüa mei taopoa tawe.  
10Alia puh nghoujü hinou mei nou küpoa tayu rei ali küpawe. Puhvei vebuh 
hisü mai thethe nou puhvei kuvah soua bue alia mai zzü-zzü kaa-kaa nou puh 
nghoujü nou la-a bue. Chikuyu buh hinou chi sü kutare, alia larübvü khesü 
laopare.  

11Enou zhua buyu phaki, soukai taitou nasü khaophu soushoua raopoa buyu 
Enou choue. Alia Enou khaosou adai naye sü southayu ngaoe, alia puhvei 
pfüphao sü mei hi laithou mei deiwure.  
12Soukhao kukhetao louzü southa moa panou phateile daotu hrüre donou 
phapeiwure, ana puletao vei khouko louzü puletao hinou popawure.  
13Enou mai ali büa rakiva teihao nou koa jüpoa veyu avei zho kounou ngaoe, 
alia puhye sü teisa hria buyu nahisü sapoa koupeiwure. 
14Puh hisü soulou süyu zü, kathe alia vedei zhure khouko teitei peiwure. 
Puhye sü panou mai hrülai, tyahrü teitei, ae la kukua paiyu mai veishi panou 
puhvei kuvah soulai, puh hisü teisa nou khasa-a hrüre khouko sü bulai, alia 
puhvei vedei hai hakhai toulai moe.  

Zho Ngaoyu nasü Paolapa Peiyu 

15Daniel, E sü le veashore alia Enou zho ngaoyu na vanou ale sü chorore.  
16Buh sühinou la-a buyu mai ali hi Enou ngaoyu zho nasü daivanoue tea 
noue. Puhnou ahi Enou ngaoa buyu zho nasü daivanoue touyu paongao peie.  
17Puhnou paoe, “Soukhao adai hai deiphao hi vemai adai vere taoe.  
18Ana Kukulai Ramai vei maitao nou vedei sü poloulai, alia vedei sü teisa 
puletao vei souloulai.”  
19Süthaisü Enou kukhe jünou tyakuyu, ngaopi shoyu hu vei huh pfüyu ae 
baosahu bahtsü pfüa buyu süna nou nüloua soudesasa peiyu ae shokhai touyu 
khesü phi nou taicha peiyu soukhao adai chena vanou süpunü loure.  
20Alia kai kirou pfüyu, ae kai taitou ali tsüpayu ae süna nghoujü nou kai asü 
latayu, alia nghithou ali ae khaophu soushoa raoyu mü pfüa kukhe jünou 
duyu büa buyu kai süna vanou Enou süpulou nüre.  
21Enou zhua buyu phaki, kai sünatou nou Ramai vei maitao hi reih züre, alia 
puletao jünou reih veiloure.  

22Süthaisü teisa hria abuwo nou Kukulai Ramai vei maitao jüpa hinou 
chikude peiwure, alia Ramai vei maitao nou vedei nasü ngaoloure teile sü 
vere.  
23Puhnou haibüa ahi paolapa peie, “Soukhao adai nahai deiphao hi vedei 
adai chena-e, alia vedei süna hai kukhe maivei vedei teitei jünou tyakulai alia 
puhnou deiphao teitei sü souphesasa khaiwulai alia soushi khaiwulai.  
24Kai kirou taohai vedei sünahi vemai kirou palai, ae puletao thailo hisü 
vemai ali palai, puh hai vemai kukhe jünou tyakulai, alia puhnou vemai 
asüye souhawulai.  
25Puhnou Kukulai Ramai ye paoshilai, ae Ramai vei maitaoye souvealai, alia 
puletao vei rathoyu zhai ae khonü khesü souhare donou telai; ae Ramai vei 
maitao hai puh bah hinou po asüa da hai veashoa hrülai.  
26Süthaisü rakiva chikuyu buh hinou puh pei hisü chikulai, alia puhvei 
khouko sü puh hinou polaiwulai alia puhye sü souhakhai touwulai.  
27Deiphao hinou buyu vedei teitei ae khouko teitei sü Kukulai Ramai vei 
maitao hisü peiwulai. Puletao vei vedei hai teisa vei vedei soulai, alia 
deiphao hi vemai hrülai nou puletao vah soulai ae puletao chi zülai.”  
28Akhai nasü haihaie. Daniel, E sü tsücholoua ngaopire, alia avei zhuh shirah 
tare, ana chi paokhai touyu taosü Enou ale hi pokhai loure.  

Daniel 8 

Zhaotu Ali ae Nghitu Ali Zho Ngaoyu 

1Veo Belshazzar nou vekoulouyu po asü navu, ahai chena soua Daniel, Enou 
haibüa zho ngaoe.  
2Avei zho kounou E sü Elam maivei teidei, Susa tea kuyu nuhdu hinou bua 
ngaoe, alia Esü Ulai rei pe hinou la-a bue.  
3Enou rei pe hinou zhua buyu phaki, zhaotu ali kai ahai pfüa rei pe hinou 
buyu ngaoe. Kai ahai khinou sha soshoe ana kai ali nanou sopu hie ae tsüyua 
tsüpa nahie.  

4Zhaotu süna sünou puhvei kai ahai pfüa teinghi loulova, reilova ae khelova 
boua buyu Enou zhingaoe. Hrikhaona ali koutea puhye sü dulou hore, alia 
puhvei khouko hinou mai aliro turei palou moe. Puhnou sounü pfünü jüpayu 
teitei sü soua baiwe alia khaophu soushoa nou bue.  
5Enou haisü daivanousa tea tsüchoa buyu phaki, nghitu ali puh phi dei himoa 
tuvei shopoa teinghi loulo vanou tupoa veyu ngaoe. Puhvei nghithou ahai 
kohinou kai ali veishoa nou bue.  
6Nghitu sünasü rei pe hi zhaotu kai ahai pfüa buyu nahisü puhvei khouko 
buyu teitei nou pfüa tupoa koue.  
7Puhnou zhaotu nahisü tupoa kou bouvayu Enou ngaoe. Puhnou lekha 
shopoa zhaotu navei kai ahai khinou bouchawure, alia puh nghoujü nou 
zhaotu nasü khouko hazhia deiphi bou khaokou khaiwure, alia puhye sü mai 
ali nouro nghitu hinou vupapei loure khouko hare.  
8Süthaisü nghitu nasü nou khaophu sousho pare, ana puhnou khouko veishoa 
buyu phateile hinou puhvei kai nasü chatare. Kai süna buh hinou veishoyu 
kai adai holo hailo ae reilo khelo reipoa tsüpare.  
9Kai adai hrohinou kai taitou ali hai tsüpapure, alia puhnou khelova, teinghi 
palova ae Hüveishoa buyu Teidei hilosü dulailai poa tsüpare.  
10Puhnou khouko bukheyu ae dupoa kheyu hai rakiva reihmai koutea reih 
soulou süre, alia puhnou teivu kamai-a deiphao hi soudekou phinou taicha 
peie.  
11Haina nou rakiva reihmaitao vei Veo nahpoutu koutea ngaophou more, ae 
puhye mei nou deia posheelayu koutea panou soumore, alia puhye thoyu 
rathoki hai-a soushi laiwure.  
12Maikhe mainou teithe teithe vei posheela laiyu thaosü buh sühinou mahmo 
panou soutare, alia acheche nasü deiphi hi laikhaiwure, alia kai sünanou 
soupfüyu teitei hisü ngalouyu hai ngaoloue.  
13Süthaisü rakivamai ali nou ali hi haibüa paoyu Enou choue, “Zho ngaoa 
buyu khesü teile kashoa bukoulai hige? Teile kasho koute mei deia posheela 

laiyu thaosü mahmo soua bulai hiro? Teile kasho koute rakiva reihmaitaoye 
panou phinou taicha-a ae rathoki nasü panou soushi khaitoua bulai hie?”  
14Rakivamai nanou ahi paoe, “Teithe thelia kaihlia raingou (1150) bupulai 
hie, süthai sünou Rathoki nasü ngaozü buyu maitao nou podakhai loulai.”  

Rakivamai Gabriel nou Zho Ngaoyu na Paolapa Peiyu 

15Enou zho ngaoyu nasü daivanousa tea sülounüa buyu phaki, mai ali raibüa 
anghoujü hisü kou laloure.  
16Alia Ulai rei pe hinou pai ali haibüa paoyu Enou choue, “Gabriel, zho 
ngaoyu nasü daivanou ngaowe touyu mai haina hi paopeio.”  
17Enou la-a buyu hisü Gabriel nou takou nghiloure, alia puhnou ahi takouyu 
phaki, E sü ngaopi sholoua dei hi kaokoure. Ana puhnou ahi paoe, “Mainah 
poutu nare, nenou ngaoa buyu zho nasü akhai teile hi vepare donoue, sünasü 
ne soutaosou sütou toulo.” 
18Puhnou ahi chipao-a buyu phaki, apah sü deiphi pfükou khailoua Esü zhitei 
tare, ana puhnou Eye phaolashu loua panou buloure.  
19Puhnou ahi paoe, “Enou ne hi zho ngaoyu nasü, Ramai vei lekha rarou hai 
kabüa vepalaisa touyu süngao peiwe, daiolouzü zho haina hai akhai teithe hi 
vepare donou ngaopeiwe.  
20“Nenou zhaotu kai ahai pfüa ngaoyu nasü Media alia Parsia hi vemai ahaiye 
paowe.  
21Nghitu nasü Grik maivei veo paowe, alia nghithou ahai kohinou kai ali pfüa 
buyu nasü veo arai naye paowe. 
22Chatayu kai ali hinou kai adai tsüpayu hai puletao vei tyahrü hinou vemai 
adai palai, ana veo araina büa puletao hai khouko bulai moe.  
23“Puletao nou vedei khoyu teile akhai nghikouyu phaki, alia puletao nou vah 
ashi, kaomo zümoyu khaiko soupfüa puletaoye tudee laiyu teile nghikouyu 
phaki, maishi shoyu ae khaophu soushoyu alia do ashi tya khaiko nou soupfü 
laiyu vemai ali palai.  

24Puh hai khouko pfüsho palai, ana puhvei khouko vanou laimoe. Puhnou 
maiye sü souvea shopeilai, ae puhnou souyu vah teitei hisü veilouyu ae 
ngalouyu souloulai. Puhnou khoushoyu mai ae Ramai vei maitao koutea 
soushi peiloulai.  
25Puhvei tsüdo ashi sünou poa vah taoli souloulai, ae puh sü la puhye mai 
kukhe jünou veipu hie tea polai. Puhnou mai taoliye mah lia ha-a 
souhawulai, alia vemai peinou buyu Veoye sü hraitalai, ana puhye sü deiphao 
mai vei khouko noumoa souhawu bailai.  
26Teithe teithe vei posheelayu vanou ngaoyu zho nasü cheche-a vepalai, ana 
zho ngaokhai toua buyu nasü kheia poku khailo, daiolouzü hai nahai vepare 
teile taoli buhie.”  
27Daniel, E sü teithe taoli vealoua souloure. Süthaisü veipa loua Enou veo vei 
vahbu hisü tare. Ana Enou ngaoyu zho süna vanou atsü haore ae Enou süsü 
sülou hore.  

Daniel 9 

Daniel nou Puhvei Maitao donou Veachi Paoyu 

1Mede maikhü hinou hrüveyu Xerxes (Ahasu-ers) nahpoutu Darius nou 
Babilon teidei hi veo soue.  
2Puhnou vekoulouyu po araina hisü Daniel, Enou Sheeyu larübvü nasü phoua 
Jerusalem nuhdu nahai po rainai soushi khaiwulai tea Mapao nou 
rachipaolawo Jeremiah hi paopei khaitouyu sü tsüchoa bue.  
3Südonou Enou lousah banaolou, vonai nalou alia azhuh Ramai Mapao hi 
pfürei veloua soutaosou lüh-a puh hi veachi paoe.  
4Enou Ramai Mapao hi avei maitao nou mah soukhai touyu khesü paopa-a 
veachi paoe, “Oh Mapaowo, dushoyu ae khupa shoyu Ramai, newo vo 
soukhai touyu nahai veikhai timoe, alia neye leshiyu mai ae nenou zho lükhai 
touyu nahai soupfüa buyu mai hisü nevei tobai soumoyu leshi hai bue.  

5“Etao nou mah sü soupfüwure, kaomo zümoyu khesü soupfüwure; alia 
nenou kharochi peikhai touyu khesü pfüthore ae zhaido aveih na hinou 
hrülou moa tarei tawure.  
6Eletao vemai, vemai nahpoututao, Etao paipao, ae Etao teidei hi mai hrülai 
nou ne kilai, rachipaola-apei maitao nou ne chi paoyu khesü noupei bare.  
7Oh Mapao, newo louzü cheche-e, ana Etao louzü, Judah teidei hinou hrüyu 
mai-a, Jerusalem hinou hrüyu mai-a, alia Israel mai hrülai, buh holo hailo 
nou hrüa buyu nenou vah ashi ae mah souyu donou hulai rarou khaitouyu 
mai hrülai hai lah Etao pei hi veashoyu sü pove loua baie.  
8Etao vemaitao, peikho maitao, alia paipao maitao nou haongu vah sü 
soupfüwure alia ne hisü mah souwure.  
9Etao nou ne chi zümoa mahmo souyuma, OhMapaowo, newo louzü maiye 
zhuvea süe alia khailupa peia baie.  
10OhMapao Eletao Ramai, Etao nou ne chi zümore alia nevei kilai rachipaola 
apei maitao nou chikha peiyu khesü tamore.  
11Israel mai hrülai nou ne chi zümoa chikha khesü pfüthowure alia tarei tare, 
alia nevei kilai Moses nou chikha rükhai peiyu hi chaa khesü lah Etao pei hi 
poveloua baie, daiolouzü Etao nou kaomo zümoyu mah sü souwure. 
12Nenou Etao hi ae Etao peikho maitao hi soulai tea paoyu nasü nenou 
soupeie. Nenou Jerusalem pei hi tudee peiyu büa deiphao hi buyu nuhdu 
kukhe ali hiro tudee peimo hie.  
13Moses vei chikha larübvü hi rüthoukhai touyu tudee laiyutao teitei hai 
Etaoye tudee peire, ana Etao hai kaomo zümoyu ae mahmo souyu hinou le 
daloua ne jüpa soure donou phoumoe, alia ne vei zhuvea nasü kholou moe, 
Oh MapaoRamaie.  
14Südonou Mapao Eletao vei Ramai puhnou tudee laiyu nasü soudaloua Etao 
pei hi pove peie, daiolouzü puhnou souyu vah teitei hai chechea baie, alia 
Etao nou puh pai sü keipei moe.  

15“Ejipt teidei hinou nevei maitaoye nenou khupa soua sapa peiyu nasü, zhou 
koute ne zhih ngaimoa buyu Oh Ramai Mapaowo, Etao nou mah sü souwure, 
Etao nou kaomo zümoyu khesü soupfüwure.  
16OhMapaowo, raichoki nenou Etaoye vupeiyu büa, nevei lekha rarou nasü 
nevei sheeyu deichi, nevei Jerusalem nuhdu hinou zhuvea nou polai peia 
baio; daiolouzü Etao vei mah ae Etao paipao maitao nou soukhai touyu 
mahtao donou Jerusalem alia nevei mai hrülaiye sü Eletao pehao hinou hrüa 
buyu tyahrütao vei zünü soua bure.  
17Südonou chuo Oh Etao Ramai, ne kilai Enou veachi paoyu ae khoyu paisü 
kei peio, soushi khaitouyu nevei Rathoki nasü soushu dakhai peio, soushu 
dakhai peilouzü mai hrülai nou neye Ramaie tea süloulai.  
18Oh avei Ramai, Eh vei veachi keipeio, Etao nou veayu sü zhupeio, alia 
Etaoye soushi khaitouyu ae ne zhih poa buyu nuhdu nasü zhupei khaio. Enou 
veachi paoyu hai ahi acheche buyu vanou moe, ana nevei zhuvea leshi vanou 
khoa baie.  
19Oh Mapaowo, Etao mah khaipeio. Oh Mapaowo, Etao veachi keipeio. 
Oh Mapaowo, zhuvea nou vah sü soushu peio! Mai hrülaiye panou neye 
Ramaie tea süloure donou zhuvea nou teile nasü pona peisou baio, daiolouzü 
nuhdu hainasü ae mai haitao hai nevei baie.”  

Gabriel nou Rachi Paola Peiyu 

20Enou avei mah ae avei maitao Israel maivei mah paopa-a aliaMapao Ramai 
hinou puhvei sheeyu Rathoki nasü soushu dakhai peire donou veachi paoe.  
21Enou veachi paoa buyu phaki, raiki avei zho hinou ngaoyu rakivamai 
Gabriel nou koukhe posheelayu teile hinou ahi zhaove-e.  
22Puhnou ahi ve haibüa paoe, “Daniel, ne hi panou ratsü ae tsüsüyu peire 
donou E vewe.  
23Nenou Ramai hi veachi paota arai hinou, nenou khoyu nasü puhnou 
noupeiwure, alia süsü ne hi paopeire donou E vewe, daiolouzü Ramai nou 
neye leshie. Südonou chipao nasü tsücholo ae zho ngaoyu nasü sütou toulo:  

24“Ramai nou nevei maitao ae neletao vei sheeyu nuhdu nasü mah ae ashi 
hinou khailupa peire teile hai po anai nai nou rainai loulai hie. Mahmo khesü 
khailu peilai, ae teisa panou kaozü hinou hrüre donou soushu peilai, alia zho 
ngaoyu ae rachi paokhai touyu khesü panou vete peilai, alia sheeyu Rathoki 
nasü soushu dakhai peilai.  
25Haitao hai sülo: Jerusalem nuhdu nasü soushu dakhaire donou kharochi 
peire ae Ramai nou theadzü napei khaitouyu süthai apei maina vere hai po 
anai tyanou anai loulai hie. Jerusalem nuhdu nasü veishoyu maisou ludu ae 
khoushoyu reihbuh khe loua nou soushu dakhai loulai, alia süsü po rairoua 
ahai tyanou anai loulai, ana süpha teile hi veahoyu teile ali soulai.  
26Sübüyu teile akhai hisü kou Ramai nou dopei khaitouyu süthai apei naye sü 
mainou southawulai. Nuhdu ae Rathoki nasü khouko pfüshoa reih hulouyu 
veo nahpoutu nanou soushi khaiwulai. Akhai teithe hisü soureih souyu ae 
soushi peiyu hai dzüdu veyu büa veloulai.  
27Puhnou po anai lihai mai taoli hi khoushoyu vo ali thoulai, alia sübüyu 
teile dahli takouyu phaki, puhnou posheelayu khesü panou soumoa nukhai 
bailai. Ramai nou puhye donou souda khaitouyu teile akhai koumo koute 
puhnou Ngaopi Shoyu vakou maivei rah ae bashara khesü Rathoki hi pove 
khailai.”  

Daniel 10 

Taigris Reipe hinou Daniel nou Zho Ngaoyu 

1Parsia hi veo Sairas nou vekoulouyu po asü kousü Belteshazzar tea kuyu 
Daniel hi chipao ali paosüngao peie. Chipao sünasü cheche-e, ana süloure hai 
tateishoe. Haina hai puh hi puhvei zho kounou shozü nou paongaotou tupeie.  
2Süphaki, hapta asü lihai Enou dopfüa kra nou bue.  
3Hapta asü chemo koute Enou touso aveih tya toumoe, zhaoh-a somoe, alia 
theadzü na-a peia kumoe.  
4Potei hi khouh arai navei khoukha kaidai zhou, Enou dushoyu Taigris reipe 
hinou la-a bue.  

5Sühinou anghithou hepa zhuyu phaki, mai ali züzüyu sah ba-a ae puhvei 
khyakho hai veishoyu sana nou khopfüa bue.  
6Puh pfüphao hai chuhva büwe, ae puh pah hai teireiyu büwe, puhvei 
nghithou hai meikei ali büe. Puhvei phibah hai souphou khaitouyu baosahu 
büwe alia puh pai hai mai soudu nou raoyu kho büe.  
7Zho nasü E likhi ngaoa baie. Eye koa laiyu mai hrülai nou zho nasü 
ngaomoe, ana puletao nou ngaopi shopoa tutare ae tuchü takhai toure. 
8E lah likhei khupashoyu zho nasü zhua baire, südonou avei pfüchi sü hazhi 
tare, ae azhuh hai-a tyaku tare alia avei khouko sü hatare. 
9Süthaisü Enou puh paisü choue, alia Enou puh pai sü chouloua apah deiphi 
pfünakou holoure ae E sü tsü hatare.  
10Ana bah ali nou thaikou Eye pailashu peie; ae aphibah sü ngudoudoua 
buhie.  
11Rakivamai nanou ahi paoe, “Oh Daniel, Ramai nou neye leshie. Enou paoyu 
chipao taosü soutousou keitou tulo, ae latou tulo, daiolouzü Eye ne hi 
seivewe.” Puhnou ahi chipao haitao pao-a buyu phaki, E sü lashu loure ana 
shihrührüa buhie.  
12Süthaisü puhnou ahi paoe, “Daniel, ngaopiso, daiolouzü nenou tsüsüyu 
ngaoloure donou Ramai nghoujü nou nakouloua veachi paoyu nasü, süzhou 
teithe hinou nevei veachi sü noupeiwure, alia nevei veachi nasü chila peire 
donou E ve-a baie.  
13Parsia vei vedei khoyu rakivamai nanou Eye teithe kaili nuchao loure. Ana 
rakivamai hi peichayu Maikhel nou Eye ve soukha peie, südonou Enou puhye 
Parsia hi khaiwua haihi vewe.  
14Enou haihi ve neye panou haithai nevei maitao hi daidai vepa laiyu taosü 
süloure donou vewe. Haihai akhai teithe hi vepare vei zho ngaopeiyu nasüe.”  
15Puhnou ahi haibüa chi paoyu phaki, Esü apah deiphi pfünakou loure alia 
raolou hore.  

16Süthaisü mai büyu rakivamai ali nou avei mütai kou puh bah nou daipeie, 
süthai sünou amü hepaloua pailoue. Anghoujü nou la-a buyu nahisü Enou 
paoe, “Apaopuwo, zho ngaoyu na vanou Esü avei pfüchi hare.  
17Apaopuwo, ne kilai E kabüa apaopuye chiphalou khailaige? Daiolouzü 
apfüchi hare, ae assü hailou hore.”  
18Süthaia mai büa buyu nanou Eye deipu peie ae Eye soukhoupu peie.  
19Puhnou ahi paoe, “Ramai nou neye leshi shoe, südonou ne ngaopiso, 
kaonayu sünou ne hi bulo, khouchilo ae khuveilo.” Puhnou ahi paoyu thaisü, 
avei pfüchi pare alia puh hi haibüa Enou paoe, “Apaopuwo, nenou ahi 
paolaiyu taosü paopei khaio, daiolouzü nenou Eye soukhou peire.”  
20Süthaisü puhnou paoe, “Enou ne hi veyu hai daivanou vewe touyu ne süho 
moe? E taho Parsia teidei khowo rakivamai naye reih soulai hie, alia Enou 
tayu thaisü, Grik mai teidei khowo rakivamai nanou velai.  
21Ana acheche larübvü hinou rüthou khaitouyu nasü Enou ne hi paopeilai: 
Puletaoye reih züyu hisü Eye soukha peire mai kukhe ali-a hae, neletaoye 
soukha peiyuna rakivamai Maikhel likhi baie.  

Daniel 11 

1Mede mai khü hinou hrüveyu Darius nou vekou louyu po araina hisü Enou 
puhye soukha peie alia soukhou peie.  
2Alia Enou chuo ne hi paopeire chipao hai cheche-e.”  

Ejipt alia Sairia vei Vedei 

Rakivamai nanou paoe, “Parsia vedei hi vemai asü hrüve pulai, ae vemai adai 
chenanou puletao teitei jünou kini nipu sholai hie. Puhnou kini nipayu phaki 
alia khouko veikheyu phaki, puhnou Grik maivei vedeiye sü souchoro peilai.  
3“Süthaisü khouko pfüshoyu vemai ali palai, ae puhnou dushoyu vedei nasü 
kholai alia puhnou sounü pfünü khesü puh dosoua soupfü loulai.  

4Puhnou sübüa khouko pfüsho payu phaki, puhvei vedei sü dade adai soua 
bailai. Puhvei vebuh hisü maitya kukhemai nou pa veo soua bailai, ana 
puletao hai puh büa khouko bulai moe.  
5“Süthaisü khekounou buyu Ejipt teidei hinou khoushoyu vemai ali palai, ana 
puh jünou puh khehinou buyu peikhomai ali nou khoupu palai, ae puhnou 
khoyu vedei sü dusholai.  
6Po daotu thaisü Ejipt hi veo nou Sairia hi veoye koa chavei lathaore donou 
vo soulai, alia puhnou puh nahpaiye sü Ejipt veo hi peilai. Ana puhai nou 
soukhai touyu vo nasü phasho laimoe, alia honapai, honapai khapu, honapai 
vei nahmai, ae puhye koa veyu kilai mai hrülaiye sü southa bailai.  
7Thashoa nou honapai vei kityarai mai ali nou pa veo soulai. Puhnou Sairia 
veo hisü reih huloulai, ae puhnou reih sü ngaloulai.  
8Puhnou puletao vei basharatao, shahu ae sana nou soukhai touyu mutei 
paikhao khesü Ejipt hi potawulai, alia po daotu lihai puhnou reih soumoa 
kaona-a bulai.  
9Süthaisü reilo buyu Sairia veo nou khelo buyu Ejipt maivei teidei hisü reih 
huloulai, ana puhnou reih hulou loumoa lah teidei hi dakhai ta-a bailai.  
10“Sairia hi veo puhvei nahpoutu maitao nou soureih soure donou reihmai 
taoli soudaloua dzüdu büa puletao ngaobamai hisü reih soutalai.  
11Süthaisü khelo buyu Ejipt hi veo nou rarou sholoua takhe reilo buyu Sairia 
veoye reih zülai, alia puhnou Sairia veo vei reihmai taoliye sü nükhaiwulai.  
12Puhnou reih veiloua reihmai taoliye southa louyu vanou ae nükhai louyu 
vanou puhsü khaophu sousho palai, ana puhnou phashoa veikou laimoe.  
13“Süthaia reilova buyu Sairia veo nou raiki jünou reihmai poupua tudakhai 
loulai, alia po daotu thaisü puhnou reihmai me aduli ae reih basei soutaosou 
tupfüloua dakhai kou reih soupulai.  

14Süphaki mai alao nou Ejipt veoye sü hraitalai. Alia Daniel, nevei maitao 
hrohinou lekha ashi kamai-a nou zho ngaoyu nasü panou vete loure donou 
reih sü soulai, ana veilou laimoe.  
15Südonou reilova buyu Sairia veo nou veishoa soukhai touyu nuhdu khesü 
poloua bailai. Ejipt maivei reihmaitao hai reih zülou hoa bailai, pfüchi 
veishoyu ae khouko bushoyu reihmai koutea khouko ha-a bailai.  
16Sairia reihmaitao nou sounüna thaifüa puletao nou souloua bailai, 
daiolouzü mai ali koutea puletao nghoujü hi lalou laimoe; alia puletao nou 
Apaokhai touyu Teidei hisü louloulai, ae sükhe teitei hai puletao vei khakhe 
hinou bua bailai.  
17“Sairia hi veo nou puhvei khouko teitei nou thouloua puhye ngaobayu 
vedeitao pei hisü reih soutalai. Puhnou süsü soure donou puh nahpaiye puh 
hi peia puhye koa reih soulai, ana puhsü veilou laimoe, moa süsü puhye 
donou kaozho aveih ngaolou laimoe.  
18Süthaisü puhnou zaidu pehao hinou buyu vedei taoli hi reih soulai alia 
puhnou ngaloulai, ana puhvei khaophu nasü vakou maivei vedei hinou hrüyu 
mai ali nou souhawu bailai, alia puhnou khaophu souyu büa puh hisü 
soudakhai peilai.  
19Veo nou lah puhvei vedei hisü dakhai talai, ana puh phi süloua kaota bailai 
ae puhye ngaomo ta-a bailai.  
20“Süthaisü puh thaosoua pa vekoulouyu mai ali nou vedei sünasü soudu 
souso loure donou peikhomaiye sü panou kikha khatalai; ana teile jütou 
hinou puhye sü southa bailai, puhye southayu sü lekha rarou hinou laimoe, 
aliro soureih souyu hinou laimoe.  

Shishoyu Sairia hi Veo 

21“Süthaisü puh thailo pa veo soulaiyu nasü vetya moyu mai ashimai alinou 
pa veo soulai, lichokhai timoa buyu teile hinou puhnou vedei sü poloulai.  
22Mai taralia puhye dulouzü, Ramai vei Napao peichana koutea puhnou 
souhawu bailai.  

23Puhnou koa vo souloua tyahrü taoli hinou do ashitya koloulai, alia puhnou 
khoyu vedei hai tai-a buyuma puh sü khoulailai ae dulailai palai.  
24Puhnou kheikhei soua kini buyu teidei khesü soureih souvelai, ae puhnou 
puhvei paipao mainou soukhai toumoyu vah khesü soulai alia reih souyu 
hinou ngaolouyu kini khesü puh thaifüa laiyu maitaoye koa zhiloulai. 
Puhnou veishoa soukhai touyu nuhdu khesü reih soure donou tsüchoa 
soudalai, ana puhsü teile phasoa bukoulai moe.  
25“Puhnou soutaosoua dushoyu ae khoushoyu reihmai me ali saloua khekou 
buyu Ejipt veo pei hisü reih soulai. Ejipt hi veo-a reihmai taoli saloua reih sü 
dulai, ana puhsü pahshia bailai, daiolouzü puhye sü shodo souloua lalou 
bailai.  
26Puhye sü puh khenou buyu peikhomai, puhye koa touso zhoyu mainou puh 
hisü shodo ashi soupeia puhvei reihmai taoliye sü souhawulai alia southa 
bailai.  
27Süthaisü vemai ahai sünou koa touso zholai, anou puhai tsüle hiolouzü do 
ashili choa alinou ali hi dachi paolai, ana puhai nou jüpa-a phouyu khesü 
ngaoloulai moe, daiolouzü apaokhai touyu akhai teile sü vemo hie.  
28Sairia hi veo sünou reih souyu hinou polouyu kini taoli pfüloua lahvei 
teidei hisü dakhai talai, ana puh nou Ramai vei maitao rathoyu zhai nasü 
souhawure donou tsücho talai. Puh sü lah sounü pfünüyu khesü soupfü loulai 
alia lahvei teidei hisü dakhai talai.  
29“Phazütou thaisü puhnou Ejipt vedei hisü reih souloupu khailai, ana haina 
vu hiolouzü raichoki bülai moe.  
30Daiolouzü Rom mainou puhye sü dzüluki hinou veloua reih zülai, alia 
puhsü ngaopia thaikhai ta-a bailai. “Süthaisü puhnou rarouloua Ramai vei 
maitaoye souhawure donou vah soutalai. Puhnou Ramai vei maitao rathoyu 
zhai hinou bulouhoa dakhai tayu maivei chi sü potalai.  
31Puhvei reihmaiye panou tave Rathoki ae posheelayu buh sü souzhai 
khaiwulai, ae shokou meideia Ramai ye sheelayu zhai khesü souhawulai alia 



2000 

 

 
   Sheeyu Baibel 

© 2009, Bible Society of India. 
 

 
 

 

ngaorayu vakou maivei bashara ae rathoyu zhai sünou puletao nou pove 
khailoulai.  
32Do ashi hinou veo sünou lahvei rathoyu zhai thaokhaiwua dakhai tayu mai 
taoli vei soukha poloulai, ana Ramai chi züa buyu maitao nou puhye sü reih 
soua dulai.  
33Tsüveiyu süthai-apei maitao nou maitaoliye kaozü hinou doupeilai. Ana 
phazütou thaisü, puletao kamai-a nou khoche hinou thailai, kamai-a nou mei 
nou deithawulai, ae maitaoliye sü puletao vei nakhesü shaoloua hukhamai 
soua sapoa tawulai.  
34Puletao nou sübüa vea nou buyu phaki, Ramai vei maitao nou soukha 
doutu ngaoloulai, anou puletaoye soukhayu maitaoli hai lahvei kaozhou 
aveih ngaoloure donou soua bailai.  
35Tsüveiyu süthai-apei maitaoli ye sü southawulai, ana haibüyu vanou 
maikhe maiye souveipu peilai ae sousheepu peilai. Haibüa nou soukou laiyu 
hai Ramai nou akhai teile dade khaitouyu nasü koumo koute soulai.  
36“Sairia hi veo nou lah sounü pfünü khesü soupfü loulai. Puhnou khaophu 
soua rah jünoua puhnou dupu hie alia Khoukhoulai Ramai jünoua puhnou 
dupu hie tea lah puhye paolai. Puhnou haibüa savayu ae veia bukou laiyu 
hai, Ramai nou puhye tudee laiyu teile vemo koute puhnou bukou loulai. 
Ramai nou soure hai puhnou tsüchoda khaitouyu bütoua soupeilai.  
37Veo nou puhvei paipao maivei rah khesü ae naotumai nou jüpayu rah khesü 
ngaophou laimoe. Puhnou rah teiteiye sü ngaophou laimoe, daiolouzü puh sü 
lah puhye sütao teitei jünoua dupu hie tea choloulai.  
38Puhnou rah sükhe thaosü, nuh teidei khoyu rah, puhvei paipao mainou 
sükhai toumoyu rahye sü tsükhou talai, alia sana, shahu, chuh mutei, ae 
veishoyu sapeina khenou poa puhye sü tho talai.  
39Puhvei vedei vuloure donou puhnou vakou maivei rah kheye thoyu maitao 
soukha phou talai. Puhye adusona ae peikhowo tea popeiyu maiye sü puhnou 

tsükhou peilai, alia puletaoye sü maitaoli pei hi panou khoyu vahdubu peilai, 
ae sümaitaoye teidei sü buu phasoua dezhi peilai.  
40“Sairia hi veo vei teile akhai koumo jüve hi, Ejipt hi veo nou puh hi reih 
soukhelai, ana Sairia hi veo nou puhvei khouko teitei nou thouloua rüraipoyu 
büa rheiluki, rheipfüyu mai, ae dzüluki khesü pfüloua reih sü dulai, alia 
dzüdu veyu büa puhnou tyadei taoli hi reih sü huloulai. 
41Puhnou Apaokhai touyu Teidei hia reih huloulai alia mai thethe sü puh bah 
hinou kaotalai, ana Edom ae Moab maivei teidei alia Ammon mai vei teidei 
matsütao hai puh bah hinou tupa loulai.  
42Puhnou tyadei haitao hi reih souveyu phaki, Ejipt maivei teidei hai-a puh 
bah hinou tureipa louhoe.  
43Puhnou Ejipt hi sana, shahu, ae muteiyu navei teitei hai potawulai. Alia 
puhnou Libia mai ae Sudan mai vei teidei-a ngaoloulai.  
44Süthaisü teinghi palova nou ae reilo vanou ko sü chouloua puh sü ngaopi 
talai, ae puhnou rarou sholoua reih sü soulai ae maitaoli ye southawulai.  
45Puhnou dushoyu puhvei sahpao sü zaidu ae sheeyu deichi kohinou soukhai 
loulai, ana mai ali koutea puhye soukha peire mai ha-a puhsü thaita bailai.”  

Daniel 12 

Akhai Teile 

1“Süphaki ne vei maitaoye kho-apeio dushoyu rakivamai, Maikhel sü 
tashulai. Süteile phaki neletao teidei hi raichoki vepakhai toumoyu veahoyu 
khesü velai, ana süphaki Ramai vei larübvü hi zhih rüthou khaitouyu mai 
hrülaiye sü khailu peilai.  
2Alia thaitayu mai hrülai hai süzhou teithe hrishu khaitoulai, maitaoli hai 
teisa nou sava-a hrüre buh hisü vetalai alia kamai-a teisa haongu pfüa 
veahoyu buh hisü hotalai. 
3Tsüveiyu mai sü ratei hi vayu büa valai, ae checheyu hilonou maiye doupei 
khaitouyu mai hai teisa teivuh büa valai.”  

4“Ana Daniel, akhai teile hi koute larübvü nasü hokhaiwuo alia sheesao 
khaio. Mai alaosou akhai teithe hisü hasüpu loure donou takou takhea 
phoulai.”  
5Süthaisü mai ahai sü reipe hinou mai ali nou hailova ae mai ali nanou 
holova nou lapoa buyu Enou zhingaoe.  
6Mai ali nanou züzüyu sah ba-a reilova nou buyu nahisü haibüa noue, 
“Dukinou khupa shoyu akhai vei haitao hai kou vepalai?”  
7Züzüyu sah ba-a reilova buyu nanou puh bah ahai khinou lashu loua teisa 
hria buyu Ramai zhih kuloua haibüa paoyu Enou choue, “Haitao vepare teile 
hai po asüa da bulai hie. Ramai vei maitaoye souveayu teile cheyu thainou 
haitao teitei hai vepalai.”  
8Puhnou paoyu sü Enou choue, ana daivanou paowe touyu Enou sümore. 
Südonou Enou noue, “Oh apaopuwo, haitao hai kabüa kou akhai soulaige?”  
9Puhnou ahi chila peie, “Daniel, ne tabaio, daiolouzü chipao haitao hai akhai 
teile hi koute kheia nou khailai.  
10Mai taoli hai lah puletaoye souveipu loulai ae sousheepu loulai, alia mai 
ashimai louzü vah ashi soua nou maishia bubailai, ana tsüveiyu mainou 
sünasü sükuloulai.  
11“Posheelayu ae rathoyu zhai nasü souha laiyu alia vakou maivei rah ae 
basharatao pove khailouyu teile hai teithe thelia kaih haia raikü (1290) loulai.  
12Teithe thelia kaihsüa kaingou (1325) koute sheamea loua chileeyu mai hai 
asayu mai soulai.  
13“Daniel, ne soutaosou akhai koute sheamealo. Ne thaitalai, ana akhai teithe 
hisü ne dakhai hrishu loulai alia nevei buu nasü ngaoloulai.”  
  



2003 

 

 
   Sheeyu Baibel 

© 2009, Bible Society of India. 
 

 
 

 

Hosea 

Hosea 1 

1Mapao vei chipao hai Beeri nahpoutu Hosea hi Uzziah, Jotham, Ahaz alia 
Hezekiah nou Judah hi veo soua buki alia Joash nahpoutu Jereboam nou 
Israel mai hi veo soua buyu teile hinou veyu haitaoe.  

Hosea vei Kihikhamai 

2Mapao nou raikai nasoua Hosea hi haibüa paoe, “Taho khakhayu naotumai 
aliye ne chapfü soure donou polouo alia khakhapfü hinou nahmai hrülo, 
daiolouzü teidei hainasü Mapao ye thaoyu vanou shishoyu khakhapfü ali 
soutare.”  
3Süvanou puhnou taho Diblaim nahnaotu Gomer ye naloue alia honapai nou 
pou pfüloua nahpoutu ali naloue.  
4Alia Mapao nou puh hi paoe, “Puh zhih hai Jezreel tea salo, daiolouzü 
phajütou thaisü Jezreel zhe kükouyu donou Enou Jehu kikhamai hi veayu 
peilai, alia Enou Israel maivei vedeisü panou khai souwulai.  
5Süzhou teithe Enou Jezreel deikho hinou Israel mai vei voulou sü 
rashawulai.”  
6Honapai nou poupfü puloue alia nahnaotu ali naloue. SüthaisüMapao nou 
puh hi paoe, “Puh zhih sü Loruhamah tea salo, daiolouzü Enou Israel maiye 
zhuveayu moa khaipeiyu bupulai moe.  
7Ana Enou Judah kihikha maiye zhuvea peilai, alia puletao 
Ramai Mapao Enou puletaoye vupa peilai; voulou, khoche, rhei, alia 
reihmaitao vanou Enou puletaoye vupeilai moe.”  
8Puhnou Loruhamah ye nao phayu thai, poupfü puloue alia nahpoutu ali 
naloue.  
9Süthaisü Mapao nou paoe, “Puh zhih sü Lo-ammi tea salo, daiolouzü neletao 
hai Amai more alia E-a neletao vei Ramai more.”  

Israel Maiye Podakhai loure donou Paoyu 

10Ana Israel maitao hai teithe li zai hi vünai bülai, süzhou mai linoua puletao 
ye duloulai moe, mokhaia puletao hrüh chosha louho soulai; “Neletao hai 
Amai moe” tea paoyu thaosü, “Hriyu Ramai nah khemai” tea Enou puletao ye 
paolai.  
11Judah mai alia Israel maitao hai pove jüloulai, alia puletao vei peikhomai 
ali puletao nou dopa loulai, alia puletao nou teidei hi natao hai poloulai, 
daiolouzü Jezreel vei teithe nasü dusolai.  

Hosea 2 

1“Neletao hai amaie” alia “Neletaoye sü zhuvea peiwure,” tea ne thaihou-
jürai maitao alia ne tu maitao hi paopeio.  

Chilee moyu Gomer - Chilee moyu Israel 

2Anah maitaore, ne pfü hi paopeio, puh hai Achapfü more, alia E-a puh cha 
more teanou, ne pfüye nou khakhayu alia chilee moyu vah sü soupu sou baio 
tea paopeio.  
3Molouzü Enou puhye sü sabanü laoshawulai alia nakou raiki büa panou 
baitou bailai, alia puhye panou mai hrümoyu rekou büa bailai, alia puhye sü 
pa teinai nou phukiyu deili bü peilai ae puhye sü panou rei-zü shoa thailai.  
4Puh nahmaitao hia Enou zhuveayu bulai moe, daisounou touyuo puletao hai 
khanah baie.  
5Daiolouzü puletao pfü hai khakha wure, puletao ye poupfüyu paisü hraongu 
vah souwure. Daiolouzü puhnou paoe, “Eh aleshi maitao thaifüa talai hie, 
puletao nou Eye touso, dzü, soumai, louhsa (sabanü), theadzü alia zhaoh sü 
peiwe.”  
6Süvanou Enou puhvei ludu sü shunou khahaowulai; alia Enou puhye sü 
bouvo nou vo nuwulai, sükure toulouzü puhsü puhvei ludu phouha-a bailai.  
7Puhnou puhvei leshi maitao thaisü hutalai, ana puletaoye sü ngoulouhoe; 
alia puhnou puletao ye sü phoulai, ana puletaoye sü ngaolou laimoe. Süthai 
puhnou paolai, “E talaire alia dakhaive acha raina hi vebai laire, daiolouzü 
Eye donou chujünou raikia veipua baire.”  

8Enou puhye sü thou-dzü, zhaoh alia theadzü peiwe touyu hai honapai nou 
sümoe, alia puletao nou Baal ye poa sheelayu hu alia sanatao hai daichi nou 
vewe touyu sülou moe.  
9Südonou Enou chachiyu pha koulouzü Athou sü pokhai loulai, alia zhaoh 
cheyu pha koulouzü, Enou po dakhailou bailai; alia puh vasou holouyu Avei 
soumai alia sabanü sü Enou laoloua bailai.  
10Chuo Enou puh leshi maitao nghoujü hinou puhye hrao soupeilai, alia 
puhye sü mai linoua abah hinou vupa louhoe.  
11Enou puhvei savayu, khonüh, rah thoyu teitei, alia dopakhai touyu nüh 
pfüphou panou soupulai moe. 
12Honapai nou puhvei darkha shibe alia doushibe taohai “A leshi maitao nou 
peiyu avei vahshie” tea paoyu tao sü Enou soushi wulai, alia Enou sükhesü 
rekhaona panou touloua bailai.  
13Puhnou kainüvei nou dei poa Baal ye posheelayu donou, alia mutei noubo 
ae touhnou tupfüa/maipoa puh leshi mai thaifü taloua Eye ngaiyu vanou, 
Enou puhye sü tudee souwulai tea Mapao nou paore.  

Mapao nou Puh Maiye Leshiyu 

14Südonou, chuo Enou puhye seiloulai, alia puhye sü rekou save khaiwulai, 
ae puhye sü pai süla veinou cha-a bailai.  
15Alia sühinou puhye sü Enou puhvei darkha kipei sü peilai, alia Ankhor 
deikho sü panou areih kikhu soupeilai. Sühinou puhnou nahlea buki Ejipt 
teidei hinou tapalouyu phaki büa chila peilai.  
16Mapao nou paoe, süzhou teithe nenou Eye “A khapu” tea kulai alia nenou 
Eye “Apaopu” tea kupu laimoe.  
17Daiolouzü puh mü hinou Enou Baal zhih sü popa laiwulai, alia puletao nou 
zhih sünasü pao pulaimoe.  
18Süzhou teithe Enou rekhaona, teihi raohou alia dei hinou kei-a laiyu poudai 
koa ne maiye Vo souwulai; süthai Enou voulou, khoche, alia soureih sü nemai 
teidei hinou souhawulai; alia Enou nemaiye pa kaozhou shilia ha-a hrülai.  

19Enou neye teisa nou akhapfü soure donou poloulai; Enou neye acheche alia 
souzü hinou, tobai soumoa leshiyu alia zhuvea hinou akhapfü soure donou 
poloulai.  
20Enou neye acheche hinou poloulai, alia nenou Mapao ye süloulai.  
21Mapao nou paoe, “Süzhou teithe Enou rakiva hi chila peilai, alia puletao 
nou deiphao hi chila peilai;  
22alia deiphao nou thou, zhaoh alia theadzü hi chila peilai, alia sütaonou 
Jezreel hi chila peilai;  
23alia Enou puhye A deihie vukhai peilai. Enou raiki zhuvea moyu taoye 
zhuvea peilai, alia Enou Amaimotao hisü paolai, ‘Neletao hai A maiye,’ alia 
puletao nou ‘Ne hai Avei Ramai-e,’ tea paolai.”  

Hosea 3 

Hosea alia Chilee moyu Naotupai 

1Mapao nou ahie paoe, “Chilee moyu naotupai yesü mainou sapayuma taho 
leshi pu peikhaio, daiolouzü Israel mainou darkha shinou soukhai touyu 
raokhaoye jüpa-a rah kukheye thota-a buyuma Enou puletao ye leshi peiyu 
büa honapaia leshipu peio.”  
2Südonou honapaiye sü Enou shahu kiangou ae shithou baoli-da peia hrüda 
khailoue.  
3Enou honapai hisü paoe, “Teile taoli ne hai avei soua chilee moyu vah sü 
soulai modao, alia mai kukhe maiveia soulai moe, sübüa E-a nevei soua 
bailai.”  
4Sübüa Israel mainou teile taoli vemai ha-a hrülai, alia rahzhu souloua 
posheelayu alia chuh shulahloua thoyu sü soulai moe, alia pou-vah soulai 
moe.  
5Süthaisü Israel mainou RamaiMapao ye sü phoupoa dakhai velai, alia 
puletao nou David veoye phoulai; haithaiwo puletao nou Mapao ye pia hrülai 
alia puh hinou haveih ngaoa hrüyu soulai.  

Hosea 4 

Israel Mai hi Mapao nou Aetoumoyu 

1Oh Israel maitaore; Mapao nou teidei hai hinou hrüa buyu maitao hi aetou 
moyu bure, Mapao vei chipao sü keilouo, “Teidei haina hi chileeyu alia 
maiye zhuveayu ali-a hare, alia Ramai ye süyu maia hare. 
2Teidei haihio chaachou souyu, dayu, taitha-dathayu, vaoyu, khulou souyu 
khaikho baire, alia sounou-pfünou touyua hazei toure. Maiye southayu vah 
sovei sü pulailaia baire.  
3Südonou teidei hainasü shita-a bailai, hai hinou hrüa buyu maia lelou 
hotalai; alia rekhaona, tei hi raohou ae zai hi khah koutea tyaka-a bailai.”  

Napao Maitao hi Ramai nou Aetoumoyu 

4Mapao nou paoe, “Mai lia panou züvei souo, mokhaia panou paoshi souo; 
Enou vamoyuo louzü neletao hi baie, Oh napao maitaore.  
5Hea-khei sümoa neletao nou mada-a vah ashi soua bubaire, Rachi paola-apei 
maitaoa neletao jünou veipu more; Neletao pfü, Israel ye Enou souhawu laire.  
6Amaitao nou tsüdo hayu vanou haka tare; daiolouzü puletao nou tsüdo ye sü 
malaiwu baire, südonou E-a puletaoye sü napao vei vah souyu hinou 
malaiwulai. Alia puletao nou Ramai vei chikha sü ngaiyu thaifüa, E-a puletao 
vei tyaonah ye sü ngaiwulai.  
7“Puletao nou mai poupakhaie, mah sü soupou pa-a baire; Enou puletao vei 
zhihvei zhihdu nasü hraongu hi soudathou peiwulai. 
8Neletao nou Amaitao vei mah vanou toungi loure; südonou neletao nou 
Amaitao ye sü panou mah soupu nüwe.  
9Neletaoa mai kukhe maitaoye raibüa tudeelai; Enou puletaoye sü ludu 
machamoa tayu donou souvea peilai, alia puletao nou souyu vah na thaifüa 
vahshih sü peilai.  
10Puletao nou toulai, ana khalai moe, puletao nou khakhayu vah sü soulai, 
ana mai kaapu palai moe; daivanou toulouzü puletao nouMapao ye sü 
thaowua pfüphao jüpa vah sü soutayu donoue.”  

Acheche Moyu Rathoyu vanou Mapao nou Aetoumoyu 

11Mapao nou paoe, “Amaitao vei tsüsüh nasü zhaoh nou pa potare. 
12Puletao nou süü-chuh ali hinou daie vepalai tea nouwe, alia süü-chuh nasü 
nou puletao hi vepare sü paongao peiwe. Daiolouzü khakhayu rako nanou 
puletaoye sü sa-a mota peiwure, ae Mapao ye sü thaowua puletao nou 
khakhayu vah sü soutare.  
13Puletao nou deichi kuyu kinou posheelawe, alia deichi pei hinou ae 
süübedu phikinou popeiwe, daiolouzü buh sükihai teikhü veiwe. “Südonou ne 
nahnaotutao nou khulou vah sü soutare, alia ne chapfütao nou sapayu vah sü 
soutare.  
14Ne nahnaotutao nou khulou souyu phaki, alia ne moumaitao nou poutu 
kukhe maiye koa khu souyuma, Enou puletaoye sü tudee-a souvea laimoe; 
daiolouzü nele poututaoa khakhayu naotupai hisü tawe, alia rathoyu ki hinou 
khakha maiye koa sheelawe. Haibüa nou tsüchi paokhai toue, ‘Tsü hayu 
maisü hakata bailai.’  
15“Oh Israel, mainou chilee moa hrüyuma, ne Judah maiye panou mah hisü 
louwuso. Gilgal hi talouso, mokhaia Bethaven hia kheso, alia sühinou 
hriyu Mapao vei zhih hinou chaachoua souso.  
16Maiko zübayu cholou ali büa Israel mai hai nou khouwe; 
kabüa Mapao Enou neletaoye zhaotu büa dei veih hinou pou daitoulai?  
17Israel mai-o bashara ye thotare, puletaoye sü panou lah dosoua tatheo.  
18Puletao nou zhaoh sozhiloua khulou vah soutare; puletao hai zhih aveih na 
jünou khulou souyua jüpa pure.  
19Puletaoye sü teikhai nou hüpoa tayu büa hüpoa tawulai, alia puletao nou 
cheche moyu rahye posheelayu donou hraongu ngaolai.  

Hosea 5 

1“He Napao maitaore, haihai keilo! He Israel maitaore, leloua chi hai keilo! 
Oh vemaitaore, kei khaio! Chikure sü ne pei hi velai! Daivanou touyuo ne sü 
Mizpah hi rüh, Tabor deichi hi sho alia 

2Shittim nuhdu hi thoushoyu kaobvü ali soure, Enou neletao hrülaiye tudee 
soulai.  
3Enou Ephraim maiye süwe, alia Israel mainou anghou jünou tutsü louhoe; 
daiolouzü chuo, Oh Ephraim, nenou khakha vah sü souwure; Israel ye sü 
souzhaiwure.”  

Bahshara Thoyu vanou Hosea nou Paopiyu 

4Lah puletao nou souyu vah sovei nanou puletaoye sü panou Ramai hi dakhai 
veloure ludu dakhawu baire, daiolouzü puletao nou chilee moyu hrü hüyu 
jüpaloua Mapao ye sülou more.  
5Israel vei khaophu sünou puletao pei hi züa shawe; Israel mai alia Ephraim-a 
phi süloure; Judah mai-a puletao ye koa phi süzho loure.  
6Zhaotu alia kikhaorü nou koa puletao nou Mapao ye sü phoutalai, ana 
puletao nou Mapao ye ngaolou laimoe; daivanou toulouzü Mapao nou 
puletao ye thaowure. 
7Mapao ye louche moyu vah sü soua baire; daiolouzü puletao nahmai hai 
vakou maiye na-a baire. Südonou chuo puletaoye sü puletao vei teidei noupu 
souhawulai.  

Judah alia Israel Mainou Reih Souyu 

8Gibeah hinou nghakai sü houkhaio, Ramah hinou shabe sü houkhaio. 
Bethaven hinou reihvo sü soukhaio; reihsü soutakhaio, He Benjamin 
maitaore!  
9Israel maiye tudee-a souveayu teile sü velaire, süphaki puletao hai pepoa 
hakata bailai; süsü veikhai mosoua Israel mai hi palaido!  
10“Judah hi vemai nahtao hai deirai chuh lalaiyu mai büa baire; puletao hisü 
Enou Avei rarou sü dzüdu büa lakoulai.  
11Israel hai veashoa bure; daivanou toulouzü puletaoye soukha peilou hoyu 
mainou phoua laiyu donou, puletao nou ngaozü teideia hawure.  
12Südonou E hai Israel maiye donou rükhao bülai, alia Judah kihikhamai ye 
donou ta-nguyu ali bülai.  

13“Ephraim mainou puletao nou souhyu sou ngaolouyu phaki alia Judah 
mainou puhvei zheemü ngaolouyu phaki, Ephraim mainou Assaria mai hi 
tare, taho veo adu nahinou soukhasü khotare, ana puhnou puletao vei sousü 
souvei peilouhoe, mokhaia zheemü sü souveipei louhoe.  
14Daiolouzü Enou Ephraim alia Judah kihikha maiye sü kipeikhaodu ali büa 
dulai. Enou puletaoye sü paide paisawua thao bailai. Enou puletao ye hulaiyu 
phaki mai alinoua puletaoye ve vupa peilou hoe.  
15“Puletao nou lah mah vanou veasho mokoute, alia Eye phou shia dakhai 
vemo koute Enou puletaoye sü thaowulai. Puletao nou veahoyu thainou Eye 
phou velai.”  

Hosea 6 

Maikhe Mainou Lüsheetou-a Ledalou moyu 

1Maikhe mainou paoe, “Etao Mapao hi dakhaive baikhe; daiolouzü Puhnou 
Etaoye soushi peia baie, Puhnou chua veikhai mosoua Etaoye souvei peilou 
süe; daphe-dapho peiyu nasü puhnou baie, südonou puhnou chua Etaoye 
soumu peishulai.  
2Teithe ahai-sü thaisü puhnou Etaoye sou hriva peilai; teithe asü zhou 
puhnou Etaoye polashu peilai, sükua nou Etaoa puh nghoujü nou ve hrülai.  
3Etao nou sülou laikhe, Etao nou Mapao ye süloure donou telaikhe; tei thepa 
vuzü laiyu büaMapao-a Etao hi vevuzülai; puhnou Etao hi teirü büa velai, 
alia poutsü payu teile hi teirükou peiyu büa puhnou Etao hi vevu zülai.  
4“Oh Ephraim, neye donou E dai soulai? Oh Judah, neye donou E dai soulai? 
Nemai vei leshiyu haio teihao büa baie, alia thashoa hatayu shona vei vidzü 
büa baie.  
5Südonou Enou rachipaola-apei maiye koa puletaoye zhiwure, Enou puletao 
ye amü hinou payu chipao sünou southawure, alia Avei chi-lou kuyu haio ava 
büa talai.  
6Daiolouzü Ewo neletao nou posheelayu na jünou neletao vei tobai soumoa 
leshi peiyua jüpa puhie, meinou deia thoyu najünou Eye süyu nanou jüpa hie.  

7“Ana Eye koa Vo soukhai touyu nasü Adam hinou poa chukoute neletao nou 
pfüphe-pfüthoa baire.  
8Gilead hai ashi souyu alia zhe kükouyu nuhdu ali soua bubaire.  
9Mai vei saotouyu mainou maiye dahyu büa Napao maitaoa me souloua 
Shekhem ludu hinou maiye datha baire, puletao nou ashi vah sü sounü shoa 
bubaire.  
10Israel mai hi Enou ngaopi shoyu ali ngaoe; Ephraim mainou khakhayu vah 
sü soua bure, Israel maiye sü souzhaiwure.  
11“He Judah hi maitaore, neletaoye donoua chachire teile sü soudawure.  

Hosea 7 

1“Enou Amaitaoye kaozhou aveih peida khailai touyu phaki, Enou Israel 
maiye souvei peilai touyu phaki, puletao vei mah alia vah ashi khaikho nou 
ngaoa baire; daiolouzü puletao nou dayu vah souwe, avao mainou mai ki 
dakhao louwe, alia maivei saotou mainou ludu kinou dua saolaiwe.  
2Ana puletao nou ashi vah soua laiyu hai Enou lichowe touyu puletao nou 
chomoe. Chuo puletao nou soukhai touyu vahtao nou puletaoye sü sühao 
loure, vah sütao teitei hai anghoujü nou buwe.”  

Veo vei Fühao hinou Vah Ashi Souyu 

3Mapao nou paoe, “Puletao nou vah ashi souyu nanou veo sü poa le sousa 
peiwe, alia puletao vei shodo ashi nanou peikhoyu maitaoye le sousa peiwe.  
4Puletao hai maiye sapayu mai khai toue; puletao vei lekha-rarou haio 
raokhao khaoyu mainou deipa souhshoa khaitouyu meifü libüa baie, süsü 
raokhao khaoyu mainou chemo koute mei chüthoyu hai komoyu büa baie.  
5Puletao nou veo vei nüh hisü zhaoh shozhia baiwe; alia mai-ashi maiye koa 
vah souzhowe.  
6Daiolouzü puletao lekhe hai tsü-ashi teanou souhshoa buyu meifü ali büa 
bue, kheimathe puletao vei rarou nasü hokhai touyu hai meikei li büa shona 
sü taopawe.  

7“Puletao mai hrülai nou lekha shiyu hai meifü ali büa souhwe, puletao nou 
puhmaiye tukhasa-a hrüyu maitaoye sü deipeiwe. Puletao vei vemai hrülaia 
kaotare; ana puletao mai linoua Eye phoumoe.”  

Israel alia Tyarüh Kukhe Maitao 

8Israel mainou tyahrü kukhe maiye koa do zholoure; puletao hai podamoyu 
raokhao ali büre.  
9Vakou mainou puletao vei khouko sü potare, ana haihai puletao nou sümoe; 
puletao vei teile sü khadawure, ana süsü puletao nou sülou more.  
10Israel mainou khaosouyu hai nou puhye hraiyu shee soungaowe; puletao hi 
pa-a buyu vah hasotao donou puletao hai Ramai Mapao hi dakhai velou moe, 
mokhaia haikhe donou puhye phoumoe.  
11Israel mai hai tsü hayu khao büa zhaoa laibaire; puletao nou Ejipt maiye 
soukhapeio tea kuwe, alia Assaria mai hi tuvewe.  
12Puletao nou tayu thaifüa, Enou avei rüh sünou puletao ye beloulai; Enou 
puletaoye tei hi raohou li büa ponya kouwulai; puletao nou vah ashi souyu 
thaifüa Enou puletaoye sü tukha souwulai.  
13“Puletaoye sü panou veatheo, daiolouzü puletao nou ahinou tarei tare! 
Puletaoye sü pa hatheo, daiolouzü puletao nou Eye ngaopi moa dure! Enou 
puletaoye vupa peinüwe, ana puletao nou da-a Eye paoshia laibaire.  
14Puletao nou chechea kra-a ahi khomoe, ana rashiye thoyu mai büa kaodua 
thowe. Puletao nou thou-dzü alia zhaoh ye donou pfüphao souvea-a zheemü 
soupaloua akho souwe, süsü daizhou koute Eye ngaophou moa souwe.  
15Enou puletaoye sü mai büa soudu-sousho papeie, alia puletao vei reih 
baseia soukhou-souvei peie, ana puletao nou chuo do-ashi phoua Eye sü dua 
baire.  
16Puletao nou khouko hayu Baal rahye thotare; puletao hai chuo louche 
loushiyu voulou büa baire, puletao vei peikho maitao hai khoche vanou 
kaolai, daiolouzü puletao nou chidu-ladu paoa laibaire, haka tayu phaki 
puletao hai Ejipt mai dzünü souwulai.”  

Hosea 8 

Israel mainou Bashara ye Thoyu vanou Mapao nou Aetoumoyu 

1Mapao nou paoe, “Ngaoba mainou Amaitao vei teidei hi loure donou 
rashopeiki büa laire, shabe sü houre donou soudalouo, daiolouzü puletao nou 
Eye koa Vo soukhai touyu nasü souphewure, alia Avei chikha khesü 
pfüthouwure.  
2Puletao nou Eye sü ‘A Ramai, Eh Israel mainou neye süwe’ tea paowe,  
3Ana puletao nou vah aveih nasü soumoa malaiwure; südonou puletaoye sü 
ngaoba mainou ngoulaiwulai.  
4“Puletao nou Ahi noumoa vemaiye doloua baiwe, alia puletao nou Avei tsü 
loukhai moa peikho-apeimai ye dolou baiwe. Puletao nou shahu alia sana 
nou lah puletao ye soushi loure bashara taosü souloua baire.  
5Oh Samaria, nenou chode zhu hinou bashara soukhai touyu nasü Enou aetou 
moe, Avei lekha-rarou sü sütao hinou bue. Neletao teile kasho shee-a hrülou 
holai hie?  
6Haihai Israel hi shara soumai nou soua baie, sühai Ramai moe. Samaria vei 
chode zhai hinou razhu soukhai toua buyu nasü souphe-souphosa wulai.  
7Daiolouzü puletao nou teikhai vuthoua baie, südonou puletao nou rürai 
chiloua bailai. Meimoyu dourou haio hasou chileea thoushi peilouhoe, 
peikhai yuma vakou maiye panou touloua bailai.  
8Israel maiye yaoloure; chuo puletaoye pa tyahrü tao hrohinou muhayu 
likhao li büa bailai. 
9Daiolouzü Israel mai hai rekounou buyu rheisüh li büa lah dosoua taho 
Assaria mai hinou soukha khowe, alia tyahrü kukhe mai hinou vupeio tea 
seihla peiwe.  
10Puletao nou tyahrü kukhe maiye ngaloua me soulou yuma, chuo Enou 
puletaoye sü pove dzüloua souvea talai. Puletao nou vemai alia peikhomai 
khakhe hinou thashoa veasho talai alia choroa hrülai.  

11“Israel mainou mah sousheere donou posheelayu chukho sü soupu pakhaie, 
puletao nou mah soupu loure buh sü poupa-a baire.  
12Enou puletao ye donou Avei kharochi thethe rüpeia buyuma, puletao nou 
sühai sükho moyu büa poba-a laiwu baire.  
13Puletao nou Mapao ye poa sheela yuma, sheelayu sou toua buyuma; 
Mapao nou süsü jüpa more. Chuo, puhnou puletao mah sü licholaire, alia 
mah sütao donou puletaoye sü tudee apei sü souwu laire; puletaoye pa Ejipt 
hi dakhailou hrülai.  
14“Daiolouzü Israel mainou bure ki aveih souloua Mapao ye sü ngaiwure; 
Judah mainou reihbu aveih taoli soukhai toua buyuma; Enou reihbu sütaoye 
sü meinou deiwulai alia puletao vei fühao teitei sü souhawulai.”  

Hosea 9 

Israel maiye Souveare donou Hosea nou Paosüpeiyu 

1Oh Israel maitaore, neletao asah soulaio, neletao mai kukhemai büa savayu 
sü soulaio; daiolouzü neletao nou khakha vah sü soutaloua nele Ramai ye 
thaowure. Neletao nou khakhayu vanou thouh-dzü ngaowe teanou sünaye 
jüpa tare.  
2Ana thashoa nou neletao hisü thou-dzü alia theadzü hai chejüyu sü velaire, 
alia zhaoh-a hata bailai.  
3Israel maiye sü pa Mapao vei teidei hi bupu laimoe; puletao ye pa Ejipt 
teidei hisü dakhai tawulai, alia Assaria hinou pa sheemoyu touso nou toulai. 
4Puletao nou Mapao ye sü zhaoh nghoupei pulai moe; alia puletao nou poa 
sheelayu nanou Mapao ye sousa peilou laimoe. Puletao vei raokhao hai 
dopfüa laiyu maivei raokhao büa bailai; süna toulouyu mai hrülaiye sü 
zhaiwu bailai; daiolouzü puletao vei raokhao hai puletaoye pa houyu ki toure 
donou baie; Mapao ki hi peima pove loulai moe. 
5Paohkhai touyu nüh teithe hi alia Mapao vei khonüh zhou neletao dai 
soulaige?  

6Zhukhaio, puletao ye veahoyu nou ve soupho-rarouyu phaki, Ejipt mainou 
puletaoye sü save jüloulai, alia Memphis deichi hinou puletaoye sü daovu 
peilai. Puletao vei muteiyu shahu khesü hea nou muloua bailai, alia puletao 
vei sahpao khesü pounou tsüpa bouloua bailai.  
7Veahoyu teithe sü velaire, paozho khayu teile sü vere; haihai Israel maiye 
panou sülo. Rachi paolayu mai alia rakoloua vah souyu maiye sü avomaie 
teanou neletao nou paowe, daiolouzü neletao vei mah sü dushoyu donoue, 
alia neletao nou Eye sü ngaora shore.  
8Rachi paolayu mainou Israel maiye, Ramai vei maitao ye khopeiwe, ana 
puletao vei ludu teitei hisü raohou rüh southou khaitouyu büa neletao nou 
soukhaiwure, Rathoki hi buyu mai koutea puhye sü ngaobare.  
9Gibeah vei teile hi büa puletao hai kaozü moyu vah khaikho nou soua 
bubaire. Ramai nou puletao mah sü licholai, puletao nou souyu mah thaifüa 
puletaoye sü souvea peilai.  

Israel Mainou Mah Souyu Thou 

10“Daoraikio Israel mai hai rekounou buyu darkhabe ali büa Enou ngaoloue. 
Teile kaovei hinou arai nasoua shipeiyu doushibe li ngaolouyu büa Enou 
puletao paipao ye ngaoloue. Ana puletao nou Peor deichi hi velou loukhaie 
Baal ye thotare, alia Enou ngaora shoyu basharah ye sü leshi tare.  
11Israel maivei kathe nasü raohou alinou yaotayu büa panou hata bailai, 
puletaoye panou nahmaia napu laimoe, poua panou pfülou laimoe, alia 
nahmaia hrülou laimoe.  
12Puletao nou nahmai hrüloua kidu palouyuma, Enou southawu bailai, panou 
mai ali koutea hrilai moe. Enou puletao ye thaoa tayu kisü puletao hai 
daizhou koute vealaisa.”  
13Vulihio Enou Israel mai hai veishoyu heiphao li hinou shokhai touyu 
nghashibe li büa ngaoe, ana chuo, puletaoye sü southawure donou süthai poa 
tayu zhaotu ali büre.  

14Oh Mapao wo, puletao ye peikhaio, nenou daie peilaige? Puletaoye sü 
nahapfü alia naodzü hayu pfümai büa nou peikhaio.  

Mapao nou Israel Maiye Tudeere 

15Puletao vei ashi teitei hai Gilgal hinou haotare; buh sühinou puletaoye sü 
Enou ngaora tare. Puletao nou ashi souyu donou Aki hinou hulaiwulai. Enou 
puletaoye sü zhuvea peilai more; daiolouzü puletao vei peikhomai hrülaia 
Eye haia baire.  
16Israel mai haio kitayu süümaa ali büa bailai, puletao hinou shithou lia 
shipu khailai moe. Puletao nou nahmaia hrülou laimoe, hrükhaiyuma puletao 
vei leshiyu nah zütouye sü Enou southawu bailai.  

Rachipaolawo nou Israel Maiye donou Paoyu 

17Daisounou touyuo, puletao nou Ramai chi zübare; puletaoye sü pa tyahrü 
kukhe mai hrohinou raroua tayu mai souwulai.  

Hosea 10 

1Israel mai haio shivei shoyu darkhabe ali büe. Puletao nou thou shipou 
pakhaie bashara ye thoyu buh sü soupou paloua baire; puletao vei teidei 
veipu pakhaie rah kukhe ye thoyu ki sü souvei pua baire. 
2Puletao vei lüthou haio da-a baie; Chuo puletao nou mah souyu thaifüa 
vealaire. Mapao nou puletao vei rathoyu ki taosü soushi wulai, alia puletao 
vei rathoyu buh sü souhawulai.  
3Daiolouzü puletao nou haibüa paowe, “Etao hio vemai hae, daiolouzü Etao 
nou Mapao ye pimoe, alia vemai nou Etaoye donou daie soupei lousüe?”  
4Puletao nou kaozü moyu chipao sü paowe; dayu chaachou nou poa Vo sü 
souloua baiwe; südonou douhi pou-tsüpayu büa chikure sü pabaiwe.  
5Bethaven hi buyu sana chode naye souhayu donou Samaria hi hrüa buyu 
mainou levea-a dopfülai. Bashara ye thoa buyu maitao alia napao maitao 
süna vanou alia sünavei kathe hayu donou choroa kralai. 
6Bashara nasü Assaria vei veo adu naye kha peire donou potawulai, Israel 
maiye hrao soupeilai, alia puletao nou bashara ye thoyu donou hrao ngaolai.  

7Dzünou dupfüa tayu süshei touli büa Samaria hi veo sü dupfüa ta bailai.  
8Aven deichi hinou Israel mainou bashara ye thoa buyu ki nasü soushi wulai. 
Puletao nou poa sheelayu bu nasü raishu alia pouhou nou tsüpa phouloua 
bailai. Süthai puletao nou “Deichi, Etao ye kouh paolou-o, alia deitao, Etaoye 
paopeio” teanou paolai.  

Israel mai hi Mapao nou Chikure donou Paopeiyu 

9Israel mainou mah souyu hai Gibeah teile hinou poa chu koute thaokhai tou 
moe; Gibeah reih hinou mah souyu mai hai ha-a bai mowu?  
10Enou mah souyu mai haitao ye sü tudee souwulai, alia puletaoye sü souvea 
peilai; puletao ye dure donou tyahrü kukhe maiye save dzüloulai, alia puletao 
nou mah soupou leyu donou souveawulai.  
11Israel mai hai teile lihio shekhai touyu choha ali büa tah tanü showe, alia 
veishoa buyu puh ngu hisü Enou phaodao khai peimoe; ana chuo Enou puh te 
hisü phaodao thouloua sa-a nou vah khou souwu laire. Enou Judah maiye pa 
phou polai alia Israel maiye pa tah daolai. 
12Acheche nasü neletao lah vuthoulo, tobai soumoa leshiyu nasü chilo; 
thoutai vuthou khaitouyu deisü shalo, daiolouzü chuki hai Mapao ye phouyu 
teilere, sükulouzü puhnou ve neletao ye teirü büa ha sü peilai. 
13Ana neletao nou mah thou sü vuthouwure, südonou kaozü moyu nanou 
chiloua bailai, neletao nou dayu shithou sü touloure. Daiolouzü neletao nou 
rheiluki alia reihmai pouyu nanou loucheloua baire. 
14Südonou neletao hrohinou büroyu reih sü soupalai, alia neletao vei reihbu 
teitei hai souhawulai, Shalman mainou Betharbel maiye souhayu büa neletao 
hrülai ye sü souhakhai tiwulai.  
15Haibüa neletao hia soupeilai, Oh Israel maitaore, daiolouzü neletao nou vah 
ashi khaikho nou soua baire. Reih soutare toulouzü neletao vemaiye sü 
souhawulai.  

Hosea 11 

Ramai nou Israel maiye Leshiyu 

1Mapao nou paoe, “Israel mainou nahlea buki, Enou puhye leshie, alia Ejipt 
hinou tapayu phaki Enou puhye ‘Anahpoutu’ tea kuloue.  
2Enou chuo puletaoye kupu khaige, puletao hai Ahinou tadou pu ta-a baire; 
puletao nou Baal ye sü posheela peipua baire, alia basharaye sü kainüvei nou 
meidei peia tho baire.  
3Ephraim maiye sa-a tadou peiyu nasü Eye, Enou puletaoye sü kethaipoa kidu 
papeie; ana Enou puletaoye kidu papeie touyu sü puletao nou süloumore.  
4Zhuvea leshiyu rainou poa Enou puletaoye süthai tapeie, Enou puletao vei 
kou masüyu nasü southapeie, alia Enou kikouh loua puletaoye sü tomü peie.  
5“Puletao nou chuo Ejipt teidei hisü dakhai talai, alia Assaria mainou pa 
puletao vei veo sü souwulai, daivanou toulouzü puletao nou Ahi dakhai ve 
bare.  
6Puletao vei nuhdu khesü khoche nou souhawulai, puletao vei rokhubomü 
khesü pa meinou deihawulai, alia puletao nou lahdo soua tayu donou reih 
hinou pa thaikhaia bailai.  
7Amaitao hai ahinou turei talai tea tetei lou baire, südonou puletaoye pa kou 
süyu pfülai, puletao nou pfüyu kou nasü mai linoua pokouh peilou hoe.  
8“Oh Ephraim, kabüa nou E neye sü thaoloulai? Oh Israel maitaore, E 
neletaoye sü kabüa nou mai kukhe mai bah hi thaothou loulai? Kabüa nou E 
neletaoye sü Admah mai kua souha khailaige? Mokhaia kabüa nou Zeboüm 
maiye souveayu büa neletaoye sü souvea khailai? Neletao ye tudee-a 
souvealai toukhaie, Alesü neletao ye zhuveayu nou phoutsü loua baire.  
9Enou neletaoye sü avei lekha-rarou nanou poa souvea khailai more; Enou 
Israel maiye sü souha khailai more, daiolouzü E hai mai moe, Ramai-e, 
neletao hrohinou sheeyu nae, südonou neletaoye sü souha khailai more.  
10“Enou kipeikhaodu büa puletao ngaobamai hi rapayu phaki, Amaitao nou 
Eye thaifü ta-a bailai. Puletao nou ngaopi shoa teinghi loulo nou Ahi velai;  



2019 

 

 
   Sheeyu Baibel 

© 2009, Bible Society of India. 
 

 
 

 

11puletao nou raohou li büa Ejipt hinou yaopoa velai, alia khao büa Assaria 
teidei hinou velai; Enou puletaoye ki hi sa-a dakhai ve peilai,” tea Mapao nou 
paoe.  

Ramai nou Israel alia Judah Mai hi Aetou moyu 

12Israel mainou madayu alia vah ashi souyu hai nou Eye sü sühao loua 
bubaire, alia puletao vei acheche alia sheeyu Ramai Eye Judah mainou 
chukoutea dua bu baire.  

Hosea 12 

1Ephraim mainou zhaotuye khoyu büa teikhai ye sü khowe, alia heamajü 
teinghi palao teikhai ye thaihua laiwe; puletao hisü madayu alia taidayu hai 
papu khaikhai baire; puletao nou Asairia maiye koa ae-ao touyu vo souwe, 
alia Ejipt teidei hi theadzü seitawe.  
2Mapao nou Judah mai hisü aetou moyu bure, alia Israel mainou souyu vah 
na thaifüa puletaoye sü tudee souwulai.  
3Jakob nou pfüpou hi bukinou puh jürai Esau ye duwe, alia puhnou dupa 
khaie Ramai ye nüvaye.  
4Puhnou raki vamaia povae alia veiloue; puhnou süthai kra-a Ramai vei hasü 
kholouwe. Puhnou Ramai ye Bethel hinou daoe alia sühinou Ramai nou puh 
hi paoe.  
5Hali-hala pei hinou Mapao soua buyu Ramai Mapao sü E-e!  
6“Südonou chuo neletao, nele Ramai soukha hinou dakhai velo, lesha alia 
kaozü yesü soutao soua potoulo, alia tobai soumoa Ramai ye kholo.”  
7Mapao nou paoe, “Huha souyu mai nou kaomoyu süh doukhao ponüe, alia 
puletao nou maiye souveayu jüpae.  
8Israel mainou paoe, ‘Ewo hanghiwe, Enou chingi sü pojü loure. Do-ashi 
hinou Enou toungi louyu haio mai linoua Eye mah paodu khaipei louhoe.’  
9Ana nevei Ramai Mapao, neye Ejipt hinou sapa peiyu Enou neletao ye peima 
raiki büa sahpao hisü dakhai lou hrüpuwulai.  

10“Enou rachipaolai maiye pa paopeie, alia puletao hi zho taoli ngaopeie, 
Rachipaolawo nou pa neletao hi nadachi paopeie.  
11Gilead hinou soumah louzü, puletao hai veikhai mosoua hata bailai; puletao 
nou Gilgal hinou chode ye posheela louzü, puletao vei rathoki sü dousha 
khaitouyu hi chuh pojü khaituyu büa dopa laiwu bailai.”  
12Jakob nou Aram teidei hi tuve, sühinou Israel nou khapfü ye donou kilai 
soue, alia puhnou khapfü ye donou zhaotua khowe.  
13Rachi paolai mainou pa Israel maiye Ejipt teidei hinou sapapeie, alia 
puletaoye sü Rachi paolayu mainou pa kikopeie.  
14Ana Israel mainouMapao vei rarou-lekha vah sü souwure; südonou puletao 
hai puhtao vei mah thaifüa veahoyu sü ngaolai. Puletao nou kaozü moyu vah 
souyu donou Mapao nou puletaoye sü tudee apei soulai.  

Hosea 13 

Israel Maiye Akhaina soua Chikure 

1Daoh raikio, Israel mainou chipao khaie, puhye mai kukhe nou ngaopia 
tsükhoue. Ana puletao nou Baal ye thotayu donou mah sü soure alia süvanou 
puletao hai veata laire.  
2Chukoutea puletao nou mah sü soupu khaikhaia bure, puletao nou lahye 
donou soukhai touyu razhu sü puletao vei tsüdo na thaifüa shahu nou 
bashara souloua baie, sütao teitei hai shara souyu mainou souloua sünaye 
thowe. Puletao nou “Haina hi poa sheela peio” tea paoe. Maikhe maitao nou 
chotoutu zhu hinou soukhai touyu basharaye sü mü nou mua thowe.  
3Süvanou puletao hai shona vei teihao alia vidzü büa hata zhia bailai, puletao 
hai teikhai nou hüpota-a buyu thouba büa bailai, alia vabomü hinou payu 
meikhao büa hata-a bailai.  
4Mapao nou paoe, “Neletao ye Ejipt hinou sapa peiyu Ramai nasü E-e. E moa 
nou rah kusü ali-a hae, E likhei nou neletaoye khailu peiloureMapao sü baie.  
5Vaohro alia deiki hinou neletaoye kiko papeiyu nasü E baie.  

6Ana neletao nou teidei aveih hi loulou khaie, tousü-sosü ngaoloukhaie, 
neletao nou khaosouloua Eye ngaiwure.  
7Südonou kipeikhaodu ali büa Enou neletao ye dulai, alia shirakhao nou ludu 
pehinou dahyu büa Enou neletaoye sü dahloulai.  
8Tyoutu hawuyu vuhkü ali nou lekha shiyu büa Enou neletao ye sü thaopeilai 
moe, alia neletaoye sü daokhao sasalai. Kipeikhaodu nou soukhaonaye paide-
paipho sasa-a toukhai louyu büa Enou neletaoye sü souha khaiwulai.  
9“Oh Israel maitaore! Enou neletaoye sü soushi-souhawulai; neletaoye sü 
thaonou soukha peilou süge?  
10Neletao nou ‘Etao ye vemai alia süthai-apeimai peio’ teanou kholouyu 
vemaitao sü chuo neletaoye khopeire donou daiki nou bue? Neletaoye vupei 
laiyu süthai-apei maitao kalo nou bue?  
11Avei rarou hinou neletaoye sü vemai peia baie, chuo Enou Avei lekha hinou 
puletaoye sü potawulai.  
12“Ephraim mainou soumah khaitouyu taosü Enou pokojü khaitoue, sütao hai 
soutao soua rükojü khaitoue.  
13Israel maiye donou hriloure ludu sü bue, ana puhnou voleyu donou hriloure 
ludu nasü tabare. Israel mai haio pfünou khyasoua nah nalai teanou buyu 
phaki nah nanou koubayu büa baire.  
14Enou mai haitao ye sü athai vei khouko hinou mokhaia rabedushao kouhlai 
ludu hinou vupa peilai moe. Oh athaio, nevei veahoyu nasü daiki nou bue? 
Oh rabedushao, nevei souha peilou süyu khouko nasü daiki nou bue? Neletao 
hisü Avei zhuvea leshiyu hai bupu khailai moe.  
15Israel mainou kheipaoyu büa veishoa paopa buyuma, souhshoyu teikhai ye 
panou teinghi palo vanou hüve puhmai vei dzühou sü southe bailai, alia 
puletao vei dzüla khesü theta bailai, alia muteiyu na teitei hai puletao hinou 
poa tawulai.  

16Samaria mainou Ramai ye ngaopi moa duyu vanou puletaoye sü tudee 
souwulai, puletaoye sü pa khoche mü hinou kaokhai touwulai, puletao 
nahmaiye sü daode sawulai, alia poupfüa buyu naotu maitaoye sü panou 
chaoyu buh halai.”  

Hosea 14 

Hosea nou Israel Mai hi Khoyu 

1Oh Israel maitaore, neletao Ramai Mapao hi dakhai velouo, daiolouzü 
neletao nou mah souyu vanou neletao phi süloua baie. 
2Mapao hi dakhai velou baio, alia haibüa puh hinou veachi paolo, “Etao vei 
mah teitei nou khaipeio alia zhuvea nou Ehye podakhai peio, sükulouzü teisa 
nou Neye paosholai.  
3Assaria mainou Ehye khailu peilou hoe, alia rhei pfüa reih souyu hainou 
Etao ye vupei louhoe. Etao nou bashara naye ‘Etao Ramai,’ teanou paopu 
khailai more. Daiolouzü pfüpuo ha-a veahoyu maiye zhuvea peire hai Ne 
likhei baie.”  

Mapao nou Israel Maiye Hrü Ashu Peilaiyu 

4Mapao nou paoe, “Enou puletaoye sü Ahi sa-a dakhai veloulai, puletaoye sü 
Ale teitei nou peia leshi peilai, daiolouzü Avei lekha-rarou nasü puletao hi 
bupu khailai more.  
5Deithe hi teirü kouhpeiyu büa Enou Israel mai hisü rükouh peilai, puletao 
nou hüvei shoyu poupa büa veishoa papalai, alia Lebanon hi süübe büa 
puletao maasü chülou loulai.  
6Puletao vei bo hai veishoa holo-hailo vikhelai, puletao hai hüvei shoyu 
poupa ali bülai, alia puletao hai kaivei shoyu Lebanon vei Sedar süübe kulai.  
7Puletao nou Ahi dakhai ve Avei shouh khenou hrüpulai, alia puletao nou 
routhou be libüa veishoa hrükhelai; puletao nou darkha shibe libüa veishoa 
vikhelai, alia zhih tashoyu Lebanon vei zhaoh büa puletao zhih sü talai.  

8Oh Israel, neletao vei bashara nasü E poa daisoulai? Neletao ye kikopa peiyu 
nasü E baie. Teisa nou daia buyu süübe ali büa Ewo bubaie, Ahinou neletao 
vei rashithou sü ve-a baie.”  

Akhai chipao 

9Tsüveia buyu maiye sü panou chipao haitao sülo, vei-shi sükulou süa buyu 
maiye sü pa haitao polo; daiolouzü Mapao vei ludu sü kaowe, alia acheche 
mainou ludu süna hai talouwe, ana mah maio louzü süna hinou phi süloua 
bailai.  

Joel 

Joel 1 

1Pithuel nahpoutu Joel hi Mapao vei chipao haibüa ve-e:  
Thoudzü Soushi peiyu donou Maikhe Mainou Levea Dopfüyu 

2Hai choulo, nele tsümaitao, keilo, teidei haihi hrüa buyu mai hrülai! Neletao 
vei teile hi moa neletao vei puopao mai teile hi haibüyu vepa homoe?  
3Haihai nele nahmaitao hia paokhaio, alia neletao nahmai panou puletao 
nahmai hi paopeio, alia puletao nahkhemai panou bonakha hi paopeio.  
4Khazü haiki nou toushoyu khesü, khatsüku nou touloure, Khatsüku nou 
toushoyu taosü, rou khazü nou touloure, Khazü nou toushoyu haia, khaikhre 
nou touloure.  
5Zhaoh shozhia buyu maitao, kaishulo, alia krakhaio; alia dopfü khaio, zhaoh 
shozhia buyu mai hrülai, daiolouzü zhaoh soure darkhashi sü neletao hinou 
polaiwure.  
6Daiolouzü tyahrü kukhe nou A teidei hisü reih souvere, Puletao hai khouko 
pfüsho-e alia puletao hai chohao louho soue, Puh huh hai kipeikhaodu huh 
büe, alia hei veiyu hai kipeikhaodu huhnü büe.  
7Puletao nou Etao vei darkhabe khesü souhare, alia doushibe khesü toukhai 
loure, Sükao-a tousha loure alia sübotao-a jüde laire.  
8Khapu soulai tea nouto khaitouyu poutu thaiyu donou loupai nou dopfüa 
krayu büa dopfülou khaio.  
9Mapao vei ki hi touso na posheela khaitouyu khesü hare. Mapao vei naanou 
soubuyu napao maitao sü levea dopfüa bure.  
10Ludou khesü shitare, deisü dopfüre; daisounou tiyuo routhou sü souhare, 
zhaoh sü thetare, theadzü sü hatare.  
11Levea khaio, lutata-a laimaitao, dopfü khaio, darkha peida soulai maitao, 
daiolouzü southou, shithou alia dou hi chachi loure thou sü hare.  

12Darkhabe khesü kitare, doushibe sü hatare. Vajüshithou, nghashi alia 
phoshi, ae ludou hi buyu süübe veishi nou kita khaire.  
13Oh napao maitaore, soukousah banoulo alia dopfülou khaio, kouli likhaio, 
rathoyu ki hinou vah soua bumaitao! Rathoki hi veloua nou kheimathe 
dopfüa bulouo! Daiolouzü poa sheela laiyu thoudzü khesü Ramai vei ki hi 
hazhi toure.  
14Maisou ye kuve jüloua tovai rei-a lüh khaio, tsükhemai alia teidei hai hi 
hrüa buyu mai hrülai nou RamaiMapao ki hi save jülouo, alia Mapao hisü kra 
khokhaio.  
15Iyaho! Mapao vei teithe sü nghitei tire, Khoukhoulai Mapao nou soushi 
souha laiyu teithe sü velaire.  
16Etao vei nghingao hinou touso, alia savayu khesü Ramai vei ki hinou hatare 
mowu?  
17Taimou khesü deikhe hinou maohare, na pojükhaiyu ki khesü hare; thoubao 
khesü shitare, daisounou tiyuo thou sü hare.  
18Kikhaorütao hai-a choro-a rare! Heiphao hi poudai hayu donou chokhome 
sü veare; alia zhaotu khe-a veasho tare.  
19Oh Mapao, ne hi Enou kra-a khowe, daiolouzü rükou heiphao khesü 
meinou deiwure, alia dou hi süübe khesü meinou taokhaire.  
20Rekhaona koutea ne hi kra-a bure, daiolouzü reitou dzü khe-a thetare, alia 
heiphao teitei hai meinou dei khaiwure.  

Joel 2 

Khaikhre ae Khazü nou Mapao vei Teithe Nghire touyu Shee Soungao peiyu 

1Zion hinou shabe sü nghoukhaio; Sheeyu avei deichi hinou pai ra peikhaio! 
Deisühi hrüa buyu mai hrülaiye pa pingu theo, daiolouzü Mapao vei teithesü 
velaire, haihai nghitei tire,  

2maiyu alia zhiyu teithe, teihao chaoyu alia zhiteiyu teithe! Mai-zhi nou 
deichi sühao louyu büa reihmai sü pouso-a alia khouko buso-a velaire; 
sübüyu hai raiki pakhai mohie, mokhai-a bonakha hi koutea papulai moe.  
3Puletao palo alia thailova tha ahai khei hisü meinou taoloure. Puletaoye 
donou teidei sü Eden kipei kuwe, ana puletao thaisü kiyu rekou ali soutare, 
alia halia sholou more.  
4Puletao hai rhei zhai büre, alia pfüa reih souyu rhei kua puletao nou hukou-
e.  
5Rheiluki paikho büa, deichi peitaoh hisü chopare, rouvao meitao sou-a, reih 
soure donou khouko bushoyu reihmai kua laire.  
6Puletao nghoujü hinou maikhe maisü levea bure, ae mai hrülai pah hisü zhu 
hazhi tare.  
7Reih souveimai kua puletao nou hukouwe, puletao nou reihmai büa bouvo 
va taopawe. Puletao nou lahkuku vei bosü takouwe, puletao ludu hinou 
puhtao nou thaichü moe.  
8Puletao alinou aliye khomoe, lili bo hinou tae; puhtao nou reih basei khesü 
souphe poloue, alia puletao ye halinoua nuchao loumoe.  
9Puletao nou nuhdu hisü paloulou-e, puletao nou bouvo peiva hia tupaloue, 
puletao nou kipei hia taopa loulouwe, vaomai libüa vabomü khe hinou 
loulouwe.  
10Puletao nghoujü nou deiphao sü ngure, ratei-a shire. Teinghei alia khouh sü 
zhitare, alia vu hai-a vamo tare.  
11Mapao nou puh reih mai hisü paowe, Daizhou dusa puh reih mesü; puhvei 
kharochi zümai hai khouko pfüshoe. Cheche vuzünou, Mapao vei teithe hai 
dushoe ae pishoe; hai thaonou healousü-e?  

Ledaloure donou Kuyu 

12Mapao nou paoe, “Ana chukoute-a, ne lü teitei nou pei-a, lüh loua nou, alia 
kra-a dopfü lounou ahi dakhai velo;  

13Nevei sabanü nou mo-a ne lethou nou ratholo.” Ne Mapao Ramai hi dakhai 
velouo, daiolouzü puh hai zhuvea süyu alia leshi süyu Ramaie, puh hai 
shososou-a rarou baie, zhuvea sü-e alia ashi soumaiye souvea moa nou 
khaipeire donou phou-a bue.  
14Puhnou dakhai ledaloua, alia neletao nou Ramai Mapao hie tou-so sheela 
peikhai touyu hai shiha peia thaodai peiyu hai thaonou sülai?  
15Zion hinou shabe sü nghou khaio; vuh ali lüh louo; maisouye sheetou tea 
save jüre donou kukhaio;  
16maisouye save jülouo. Vejüa buyu maisouye sü sousheelo, tsümai taoye 
save jülo, nahmai-a save jülo, naonao buyu nahmai koutea save jülo. Nghisha 
soulai tea buyu na-a pa puh kisü thaowu-o, nghilai tea buyu napai-a pa puh 
buh sü thaowo.  
17Mapao vei napao maitao, alia puh vah souyu maitao ye pa rathoki bomü 
phi ae rashilayu buh kohinou kra-a panou paokhaio, “Oh Mapaowo, nevei 
maitaoye vupeilaio, alia tyahrü khemai panou ngaora-a konüyu tyaonah 
soupeisouo. Daidonou puletao nou Etao ye haibüa paolai, ‘Puletao vei Ramai 
daiki bue?’ ”  
18Süthai Mapao nou puhvei teidei donou lenou peishulai alia puh maikhemai 
pei hi zhuvea peishulai. Ramai nou dei ye pa thoushi pulouyu 
19Mapao nou puh maitao hi chila peie, “Zhukhaio, Enou neletao hi touso alia 
theadzü seipeilai, alia neletao nou rukhalai; alia Enou nele tyahrü ye pa 
tyahrü kukhe hrohinou ngaorayu na hai pa soupu khailai moe.  
20Reikou soureih puonaye sü neletao hinou doushoa hulailai, alia hupoho 
deikiyu ae zhizhi-a buyu buh hisü khaiwulai, süpa hilao bumaiye sü teinghi 
palao zai hi hukou khailai, alia süthailao bumaiye sü teinghi loulo zai hi 
khaiwulai; puletao vei tangiyu kaisü ngipalai, daiolouzü Puhnou khupayu 
vah sü soupeie.  
21“Oh dei taore! Ngaopi khaisouo, va salouo, daiolouzü Mapao nou khupayu 
vah soupeire.  



2028 

 

 
   Sheeyu Baibel 

© 2009, Bible Society of India. 
 

 
 

 

22Rekhaona taore, ngaopi souo, daiolouzü rekou heiphao khesü daizhao-a 
bure; süübe khesü thoushi-a bure, doushi alia darkhabe hai-a shiveih sho-a 
shi bure.  
23“Asalo, Oh Zion hi buyu maitao, Ramai Mapao hinou vasalo, daiolouzü 
Puhnou ka-teisha teirü sü seive zhi peire, daoraiki büa puhnou ka-hou teirü 
sü neletao nou khalousü rükouh peire.  
24Chathai khesü thou nou phoulai, Tei alia sülai khesü zhaoh alia theadzü 
nou phoulyalai.  
25Enou neletaoye dure donou seiveyu reihme: Khazü haiki, khatsüku, 
khaikhre alia khazü taonou toulouyu khesü Enou neletao hi dakhai peilai.  
26Neletao nou tounge touloulai alia khasho loulai, ae neletaoye donou khupa 
soupeiyu Ramai Mapao ye paosholo. Alia amaitaoye hrao peipu khailai more.  
27Neletao nou süloulai süolouzü E hai Israel mai hrohinou bue tiyu, alia E hai 
neletao Ramai Mapao-e, E moa nou rah kusü ali-a hae tiyu hai neletao nou 
süloulai. Süthai amaitaoye hrao peipu khailai more.  

Mapao vei Teithe 

28“Süsho phajü thaisü, Enou mai hrülai hi arako lakouh peilai; ne nahpoutu 
ae ne nahnaotu taonou rachi paolai, tsümai taonou me mulai, alia nahle 
mainou zho ngaolai.  
29Süzhou teithe Enou neletao vei kilai soua buyu nahpoutu ae nahnaotutao 
maitao hia arako lakou peilai.  
30“Enou rakiva ae deiphao hie khupayu vah soungaolai, zhe, mei ae meikhao 
büa nou soungaolai.  
31Mapao vei khupayu ae ngaopi shoyu teithe vemojü hio, teinghi sü zhitalai, 
alia khouh hai zhe datalai,  
32Süthai Mapao zhih kuyu mai hrülai nou khailu louyu ngaoloulai; 
daiolouzü Mapao nou paoyu thaifüa, vupalouyu maisü Zion deichi peiva ae 
Jerusalem hinou bulai, alia hria buyu mai hai Mapao nou kulouyu maitao-e.”  

Joel 3 

Tyahrütaoye Mapao nou Chikure 

1Mapao nou paoe, “Zhukhaio, süzhou teithe Enou Judah alia Jerusalem ye 
vasayu sü peida khailai.  
2Enou tyahrü teiteiye save jüloulai alia Jehoshaphat deikho hi save 
khailoulai, alia Avei maitao ae A kaalo thaolaiyu Israel mai vanou puhtao pei 
hi chikulai, daiolouzü puletao nou A maiye tyahrütao hrohi hurarou laipeie, 
ae puletao nou Avei dei sü zhiloure,  
3alia puletao nou Amai pei hisü rako zhu-e, ae poutu mai-a khakhare donou 
peiwe, alia naotu maiye sü zhaoh nou zholoure, sübüa puhtao nou zhi-a 
laire.”  
4“Ne ahi dai soulai tiwe, Oh Tair, ae Sidon, alia Philistia vei deizhe hi buyu 
maitao? Ne Eye hali peidakhailai tiwu? Ne nou ahi peire bulouzü, Enou ne 
vah thaifüa neye thashoa dakhai peilai.  
5Daiolouzü nenou avei shahu alia sana, alia avei kini khesü nevei rathoki hi 
pove khailoure. 
6Neletao nou Judah alia Jerusalem hi amai khesü puletao vei deirai hinou 
doushoa Grik mai bah hi zhothou peire.  
7Ana chuo, Enou puletaoye sü pa neletao nou zhothou peiyu teidei nasü 
thaowua talai, alia neletao nou soukhai touyu vahna thaifüa E-a neletao hisü 
soudakhai peilai.  
8Enou ne nahpoutu ae naotutaoye sü Judah mai bah hi zhothou peilai, alia 
puletao nou ne nahpoutu ae naotutaoye sü dousho-a buyu Sabean tyahrü mai 
hi zho dakhai thoupeilai; daisounou touyuo haisü Mapao nou paoe.  
9“Haihai tyahrütao hi paopei khaio: ‘Reih soure donou soudalouo, soureih 
souveiyu maiye süpeira-o. Reih mai hrülaiye sü kujülou khaio, pa puletao ye 
sü tashulouo.  
10Nevei hukai nasü khoche kulouo, alia ne phou nasü poa ngheu soulouo; ae 
lülouho maiye panou “E reih veimaie” teanou paokhaio.  

11Thasho-a tavelou khaio, pehao hinou buyu tyahrü hrülaiye panou vejü 
loukhaio.’ ” Oh Mapao, nevei reihmaiye sü sakouh khaio.  
12“Tyahrütaoye pa lah puletao le souhro loua lashukhaio, alia pa Jehoshaphat 
deikho hisü taveo; daiolouzü sühinou Enou buloua süpehao buyu tyahrü 
khesü chikulai.  
13Kai polouo, daiolouzü dourou sü meire. Talou taidei khaio, daiolouzü 
darkha shithou khesü phoutao-a bure. Zhaochi sü phoutao-a külyare, 
daiolouzü puletao nou ashi vah souyu sü dushore.”  
14Mai thethe thethe nou chiku laiyu deikho hisü bure! Daisounou tiyuo, chila 
peilaiyu deikho hisü Mapao vei teithe hai nghitei toure.  
15Teinghi alia khouh sü zhitare, alia teivutao hai-a vamo tare.  

Ramai nou Puh Maiye Shiha Peilaiyu 

16Mapao nou Zion hinou sha-e, alia Jerusalem hinou puhnou paoe, ae raki 
alia deiphao sü pingure. Ana Mapao hai puhmaitaoye donou bailoure bue, 
alia Israel maivei reih khoyu füe.  
17“Süthaisü neletao nou süloulai, E hai neletao vei Ramai Mapao-e, sheeyu 
Zion deichi hinou bue touyu. Alia Jerusalem hai sheeyu bue, ae vakou 
mainou buh sühi loupu khailoulai moe.  
18“Süzhou teithe sü dzüyu darkha dzünou deichi vanou yaokoulai, ae deitao 
khesü chonaodzü nou külai, alia Judah hi reitou teitei nou dzü külai; 
Mapao ki hinou dzüla ali palai, alia Akasia Deikho sü dzünou züpeilai.  
19“Ejipt hai mainou hrülou shiyu dei soutalai, alia Edom haisü kitayu rekou 
soutalai, daiolouzü mah lia hayu Judah maiye souveawure alia southawure.  
20Ana Judah louzü teisa nou mai hrülou veiyu buh souwulai, alia Jerusalem 
hai bonakha koutea sühinou hrülai.  
21Puletao nou zhe soukouhyu khü sü Enou phoulai, alia puletao mah sü Enou 
khaipei laimoe, daiolouzü Mapao E hai Zion hi bue.”  

  



2031 

 

 
   Sheeyu Baibel 

© 2009, Bible Society of India. 
 

 
 

 

Amos 

Amos 1 

1Tekoa nuhdu hinou zhaotu khowo, Amos vei chipao sü haihaie. Nüsü mojü 
po ahaikou, Judah hi Uzziah nou veo soua buki alia Israel hi Jehoash 
nahpoutu Jeroboam nou veo soua buki Ramai nou Israel maiye donou Amos 
hi chipao haitao hai süngao peie.  
2Amos nou paoe, “Zion hinou Mapao nou ra-e, alia Jerusalem hinou 
teisüpayu büa puhnou paiwe; Zhaotutao vei hiphao sü kitare, alia Karmel 
deichitao hinou buyu pouhou sü kitare.”  

Israel Kinapatao ye Ramai nou Chikure Sairia 

3Mapao nou haibüa paoe, “Damaskas hi buyu mainou mah soukhaikhaiyu 
donou, puletao ye tukhare nahai Enou pokhaiwu laimoe; daiolouzü puletao 
nou Gilead maiye hunou dou dayu büa dapeire.  
4Südonou veo Hazeal kikhamai hisü Enou mei seive peilai, alia sünaye panou 
veo Benhaded vei reihbutao sü deihawulai.  
5Enou Damaskas vei rokhubomü khesü daophewulai, alia Aven deikho hinou 
hrüa buyu maitao ae Bethedea hi peikhoyu maitaoye sü polaiwulai; alia 
Sairia maiye sü panou Kir hi nüpoa ta-a bailai.”  

Philistia 

6Mapao nou paoe, “Gaza mainou mah soukhai khaiyu donou, puletaoye Enou 
souveare nasü polaiwu laimoe; daiolouzü puletao nou Edom mai hi tyahrü 
teitei nou pa qila soure donou zhothou peiwure. 
7Südonou Gaza nuhdu vei bouvo hisü Enou mei seikou peilai, alia süvei 
reihkhaobu khesü deihawulai.  
8Ashdod alia Ashkelon hinou peikhoyu khemaiye sü Enou polaiwulai. Ekron 
nuhdu hisü abah thaithou talai, alia shokhaitoua buyu Philistia mai hai thaita 
bailai.”  

Tair 

9Mapao nou paoe, “Tair mainou lü asü-dai soucholayu vanou puletaoye 
souvea laiyu nahai Enou pokhaiwu laimoe; daiolouzü puletao nou tyahrü 
teitei nou Edom mai bah hi zhothou peiwure, ae puletao nou tyaraitao hi vo 
soukhai touyu nasü lilou moe.  
10Südonou Enou Tair nuhdu navei bouvo hisü mei seikouh peilai alia mei 
sünaye panou reihbutao sü deihawulai.”  

Edom 

11Mapao nou paoe, “Edom mainou vu asü-dai soucho soulayu donou, 
puletaoye tudeere nasü pokhaiwu laimoe. Daiolouzü puletao thaihou-jürai 
soua buyu Israel maiye sü thaokhai toumoa teisa nou hubaie. 
12Südonou Temon nuhdu hisü Enou mei seikouh peilai, alia Bozrah vei 
rokhubomü khesü deihawulai.”  

Ammon 

13Mapao nou paoe, “Ammon mai nou lü asü-dai soucholayu vanou, puletaoye 
souveayu nahai Enou polaiwu laimoe; daiolouzü puletao teidei souka pupa 
loure donou puletao nou Gilead hi poupfüa buyu nahpfümai koute-a 
southare.  
14Südonou Rabbah nuhdu vei kivo hisü Enou mei seikouh thoulai, mei 
sünanou puletao vei rokhubomü khesü deihawulai, reih souyu teithe sü pai 
shurao soulai, alia teikhai teirüshi veyu büa reih soulai.  
15Süthaisü puletao veo alia peikhoyu maitaoye sü vakou nüpoa tabailai.”  

Amos 2 

Moab 

1Mapao nou paoe, “Moab mainou lü asü-dai soucho soulayu donou, puletaoye 
tudee laiyu nasü Enou polaiwu laimoe. Puletao hai Edom maitaoye ngaophou 
moa nou vemai khesü mei deithou vounai vipeire. 

2Südonou Enou Moab maivei teidei hisü mei seikouh peilai, alia süsü panou 
Kerioth rokhubomü khesü deihawulai, ae Moab maiye sü panou pai shurao 
soua shayu alia shabe nghouyu hrohinou thai bailai.  
3Enou Moab maiye khosa-a hrüyu alia peikhoyu mai hrülaiye sü southalai.”  

Judah 

4Mapao nou paoe, “Judah mainou mah soukhai khaiyu donou, puletaoye 
souvea laiyu nasü Enou polaiwu laimoe; daiolouzü puletao nou Mapao vei 
chikha nasü malaiwure alia puhvei kharochi khesü zümore, ana puletao 
paipaoye süthai mah tayu bashara nanou puletao ye süthai mah potare.  
5Südonou Judah pei hi Enou mei seivalai, alia panou Jerusalem hi 
reihkhaobu khesü deihawulai.”  

Israel maiye Ramai nou Chikure 

6Mapao nou paoe, “Israel mainou lü asü dai soucholah-a mah souyu vanou, 
puletaoye souvea laiyu nasü Enou polaiwu laimoe; daiolouzü puletao nou 
acheche nasü shahu nou lealoure, alia touha-a vealaiyu maiye sü phikha pali 
nou zholoure.  
7Puletao hai vealai mai ae lülouho maiye taina-a baire alia touha-souha 
laimaiye ludu hinou vakou khaopa pei-a baire; Puonah ahai khinou naotumai 
aliye sabu sazüa baire. Sübüa puletao nou sheeyu avei zhih sü soushiwure.  
8Posheelayu buliki puletao hai paozho pfüyu mai vei sabanü nou poa züe, 
alia zho toulouyu pousha nou poa hrülouyu zhaoh nasü pove Ramai ki hinou 
shoe.  
9“Ana Amaitaore, neletaoye donou Enou Amor maiye sü souha khaitou peie, 
puletao sah shoyu hai sedar süübe kue, alia chesüübe büa khoue; Enou 
puhvei pei hi rashithou ae khehi maa khesü souhapeie. 
10Neletaoye Enou Ejipt teidei hinou sapa peie, alia panou Amor mai teidei 
poloure donou vaohro hinou po raidai süthai sa-a tapeie.  

11Enou neletao nahmai kamai-a panou rachipaola-apei mai soure donou alia 
kamai-a panou Nazir mai soure donou doloue. Oh Israel maitaore, süsü 
cheche mowu? tea Mapao nou paoe.  
12Ana neletao nou Nazir maiye sü panou zhoah sotare, alia rachipaola-apei 
maitaoye sü panou achi paobare.  
13Südonou chuo Enou neletaoye sü rheiluki hi rouko thou phoutao peiyu 
phaki khopa-a nyakouhyu büa panou neletao-a veashoa nou khopa-a 
nyakouhlai.  
14Tuvei shoyu mai-a tutalou laimoe, khoushoyu mai-a puletao vei khouko sü 
bupu laimoe, alia reihmai koutea lah puletao vei hrirai khailu palou laimoe.  
15Reihlou povei mai-a lalou laimoe, alia tuvei shoyu mai-a tupalou laimoe, 
alia rhei pfüyu mai-a puletao vei hrirai khailu palou laimoe.  
16Süzhou teithe hisü khuvei shoyu reihmai koutea puletao vei basei thaokhai-
a baitou teanou tuta bailai,” tea Mapao nou paoe.  

Amos 3 

1Oh Israel maitaore, Enou Ejipt teidei hinou sapa peiyu kihikha mai hrülai, 
Mapao vei chipao haisü keilo,  
2“Deiphao hi buyu tyahrü hrülai hrohinou, neye likhei Enou sü-a baie; 
südonou nenou soumah khaitouyu teitei donou Enou neye tudeelai.”  

Rachipaolawo vei Vah 

3Paolou moa nou mai ahai koa veidu tazholou veivu?  
4Souveo linou hali-a daomoa vaohro hinou ra-a baiwu? Souveo teunou halia 
nülou moa nou puh buh hinou rakhaiwu?  
5Rüh lia soukhai moa nou raohouye muloua baiwu? Hali noua daimoa rüh sü 
kapa khailaiwu?  
6Reih vei shabe nghoupayu phaki, nuh hi buyu maikhe mai nou pimoa 
bulaiwu? Mapao nou seive moa nou maikhe mai hi veahoyu sü ve khailaiwu?  

7Rachi paola-apei mai hi süngao peikhai toumoa Mapao Ramai hai haliro 
souwu moe.  
8Souveo nou ra louzü, thao nou pimoa bulaige? Mapao Ramai nou paolouzü, 
thao nou puh chi pao moa buloulai?  

Samaria Hakatare 

9Ejipt alia Ashdod vei reihkhaobu aveihtao khevai nou hrüa buyu maikhe mai 
hisü haibüa paopeio: “Samaria ye haopoa buyu deichi hinou ve jüloua sühi 
büroa choroshoa buyu alia sühinou mah souyu khesü zhukhaio.”  
10Mapao nou paoe, “Mai haitao hai puletao vei ki veih hisü maiye taidayu ae 
mai hinou saolouyu nanou pove phoutao khaitoua bubaie. Puletao hai kabüa 
kaozü vah sü soulai touyu hai sümoe.  
11Südonou ngaobamai ye panou puletao teidei sü sühao loulai, maiye duloure 
robomü khesü panou souhawulai, alia puletao vei reihkhobu khesü mainou 
pa saoloua bailai.”  
12Mapao nou paoe, “Zhaokhomai li nou souveo mü hinou phikao ahai moa 
nyou ali saopa louyu büa, Samaria hinou vashoa hrüa buyu Israel mai daotou 
likhei vupaloua bailai.  
13Chuo keilou khaio, alia Jakob kihikha mai hisü rai-a paopu peikhaio,” 
teanou Khoukhoulai Mapaonou paoe.  
14“Israel mainou soucho layu vanou Enou tudee laiyu teithe hisü, Bethel 
hinou rathoyu buh khesü Enou souhawulai, alia rathoyu buh kai khesü 
daphekouh dei hi khaiwulai.  
15Teisai vei ki ae teilü vei ki teanou soukhai touyu ki khesü Enou soushi 
souhawulai. Mutei shoa paongi nou soukhai touyu ki ae dushoa soukhai 
touyu ki khesü soushi souhawu bailai.”  

Amos 4 

1Bashan hi chokü büa toutu toupa hrüvei shoa khaitouyu Samaria hi naotu 
maitao, touha maiye souvea-a laiyu maitao, lülou homaiye soutai sounou 

peiyu maitao, alia cha khemai hi “Zhaoh solai pove khaio” tea paoyu naotu 
maitao, chipao haisü keilo.  
2Ramai Mapao hai sheeyu vanou haibüa chaachou souwure: “Neletao ye rai 
nou khipoa tayu teithe sü vevu zülaire: neletao hrülai hai kha büa khasü nou 
süpoa takhai toulai.  
3Neletaoye sü süthai poakou kivo koyu hinou sülai pawulai,” tea Mapao nou 
paoe.  

Israel Mainou Doulou moyu 

4Khoukhoulai Mapao nou paoe, “Oh Israel maitaore, Bethel vei sheeyu 
buhtao hi taho mah soukhaio; Gilgal hi taho mah sü eihtea soupu khaio, alia 
teithe asü zhou chü nevei zha kirou hinou zha ali nasü pove peikhaio.  
5Khei thoumoyu raokhao nou kalo vei sheelayu nasü pove peikhaio, alia lah 
jüpa hinou sheelayu nasü maikhe mai hi shapao khaio; daiolouzü hai büa 
souyu nasü neletao nou jüpae.  
6“Enou neletao vei nuhdu teitei hi sheeyu huh peie, alia neletao vei buh liki 
tokaayu sü seive peie, ana neletao nou ahi dakhai velou moe. 
7Neletao chachi mojü khouh asü jünou Enou teirü sü panou rükou peimore, 
Enou teirü sü nuwure. Enou nuh ali hi teirü koupeie alia nuh ali hi panou 
rükou peimoe; dou ali pei hi rükou peie alia dou ali pei hi panou teirü koupei 
moa kitae.  
8Südonou nuh hi hrüa buyu maitao nou dzü kere donou nuh kukhe li hi phou 
sühao tae, ana puletao nou reikha louyu ngaolou moe. Sübüa buyuma neletao 
nou ahi dakhai velou moe.  
9“Enou neletao vei peida ae darkha kipei khesü teikhai teirüshi ae khanou pa 
kouh soushi peie; neletao vei doushibe ae oliv süübe khesü pa khazü nou 
touloue, sütoua buyuma neletao hai ahi dakhai vemoe.  
10“Ejipt hi seiveyu zhaibüa Enou rahtahyu nasü neletao hrohi seive peie; 
Enou neletao vei nahlemai ye sü khoche nou daotha peie; Enou neletao vei 
rhei khesü souha peie; alia neletao nou chaoyu buhkhe hisü tangiyu kai hai 

Enou neletao nghou qulu hi panou kheloue, ana neletao nou ahi dakhai velou 
moe.  
11“Sodom ae Gomarah ye souhayu büa Enou neletao khamai-a souha peie, 
alia neletao hai mei hinou khaipa louyu meisüde kuwe, ana neletao hai ahi 
dakhaive moe” tea Mapao nou paoe.  
12“Südonou, Oh Israel maitaore, Enou neletaoye sü souvea talaire. Enou 
neletaoye souvea talaire südonou neletao Ramai ye daore donou soudalo, Oh 
Israel maitaore.”  
13Daiolouzü zhukhaio, deichi soupeio, teikhai soupeio, thailaiyu Emai hi 
puhtsü süngao apeio, teizhi teiva sou-apeio, Puh hai deiphao kukulai hinou 
tawe. Puh zhih hai hrülai pei hi Ramai Mapao touwe.  

Amos 5 

Ledalo tea Kuyu 

1Oh Israel maitaore, Enou neletaoye donou kouli lia paoyu chipao hai keilou 
khaio:  
2Kaodu tayu hinou lashupulai moyu Israel loumaina paire! Honapai ye sü 
maili noua polashu peiyu ha-a puhsü dei hinou kaotare.  
3Daiolouzü Mapao Ramai nou haibüa paoe: “Nuh ali hinou mai theli seitayu 
hi mai kraili khaive bailai, alia nuh kukhe ali hinou mai kraili tapayu hi mai 
kirou litou sholoua bailai.”  
4Mapao nou Israel mai hi paoe, “Eye phoulo alia hrilo.  
5Bethel ye phouwuso, alia Gilgal hi talouwuso, mokhaia Beersheba hi talou 
rathoso; daiolouzü veikhai mosoua Gilgal hai mainou nüpoa ta bailai, alia 
Bathel hai hamako buh ali souta-a bailai.”  
6Mapao ye phoulo alia hrilo, sütou molouzü Israel maiye sü mei nou taohayu 
büa touhawu bailai, alia Bethel sü deiwu bailai, panou mai linou-a mei 
sünasü souhei louhoa bailai.  

7Ayaho, kaozü nasü poreilai baiyu alia acheche nasü deiphi hi pokouh khai 
peiyu maitaore, neletao hai daizhou koute vealaisa.  
8Teivu sou-apeio Mapao, Khoki loumai (pleides) ae khouh seipao tyaomai 
(Orion) sou-apeio, teizhitei hinou shona teiva ae hea teiva hinou khei teizhi 
hi southou apeio Puhnou zai hi buyu dzütaoye kuloua panou deiphao hi 
rükou peiwe. Puh zhih hai Mapao tea kuwe.  
9Puhnou khouko buyu mai alia reih khoubu khesü souha peiwe.  
10Romü likinou cheche monaye paodou peiyu mai alia acheche chi paolai 
maitaoye sü neletao nou ngaorae.  
11Neletao nou touha soha maiye taina-a puletao vei buyu teitei sü saoloure. 
Südonou neletao nou ki aveih soukhai touyuma sühi buloulai moe; alia 
neletao nou darkhabe alao shokhai toua buyuma, sünavei rashi dzü sü 
neletao nou kelou laimoe.  
12Daiolouzü neletao nou kazhou koute soucholayu alia kazhou dua mah 
soukhai touyu nasü Enou süwe, neletao hai acheche maiye souveawe, seihla 
touwe, alia vealai maiye romü hinou vakou khaopa baiwe.  
13Südonou tsüveiyu mai hai haibüyu teile hisü paipawu moe, daiolouzü teile 
hai veimoe.  
14Ashi na moa nou aveih nasü phoulo, sükulouzü ne hriloulai; Khoukhoulai 
Ramai Mapao sü nenou khoyu büa neye kozho peilai. 
15Ashi nasü ngaoralo ae aveih nasü leshilo alia acheche nahai ne buh hinou 
soushulo; sükulouzü hrülai pei hi Mapao Ramai nou daoti shokhai toua buyu 
Israel maiye zhuvea peishulai.  
16Südonou hrülai pei hi Mapao Ramai nou haibüa paoe, “Kiphao buyu hrülai 
hinou puletao nou dopfüa kralai alia ludu liki hinou puletao nou paolai, 
‘Iyaho! Aishoho!’ Puletao nou kouli liveih maiye sü panou dopfüa kouli lire 
donou kuvelai.  

17Darkha kipei teitei hinou dopfüa kralai, daisounou touyuo Enou neletaoye 
sü souvea talai,” teaMapao nou paoe.  
18Mapao vei teithe jüpa-a khobuyu mai donou daizhou koute vealaisa! 
Neletao daisounou Mapao vei teithe jüpawe? Neletao ye donou haisü azhi 
baie, ava na moe.  
19Haizhou hai mai linou kipeikhaoduye ngaopia tuho vu ali daolouyu büa 
bailai, mokhaia kihikha tuve kivo hi bah süa shoa nou buyu phaki nghou nou 
daopeiyu bülai.  
20Mapao vei teithe hai ava na moa nou azhi baimowu, alia vayu ha-a küzhiyu 
bai mowu?  
21Mapao nou paoe, “Neletao vei khonü ralya nasü Enou ngaorae, alia neletao 
nou ve meime soua buyu sü Enou jüpa moe.  
22Neletao nou Eye meidei loua thoyu alia thoudzü sheelayu nou 
posheelayuma, Enou süsü popei laimoe, alia neletao nou kikhaorü hrüvei nou 
posheelayu hai Enou zhua zhupei laimoe.  
23Neletao vei lou khosü ahinou pota-o; neletao vei lana khovei nasü Enou 
keipei laimoe.  
24Ana kaozü nasü panou reidzü büa külo, alia acheche nasü panou teisa nou 
küa buyu reitou büpeio.  
25“Oh Israel maitaore, neletao nou po raidai hai hiphao nou ta-a buyu phaki 
Eye posheelayu hai pove peiwu?  
26Ana chuo, neletao lah soukhai touyu bashara - veo Sakkuth alia neletao vei 
teivu Kaiwan ye thoyu vanou, neletaoye panou bashara sütao pfüa 
27Enou neletaoye Damaskas jünou la-a panou nüpoa talai,” tea hrülai pei hi 
buyu RamaiMapao nou paoe.  

Amos 6 

Israel Maiye Soushiyu 

1Zion hinou talabou-a nou vashoa hrüyu khemai, Samaria deichi hinou 
vaphia ngaopiyu aliro hanou hrüa buyu khemai, tyahrü hrohinou matsüli 
soua bukhemai, Israel mainou ve soukha khoa buyu maitao, neletao hai 
daizhou koute veayu soulaisa!  
2Kelnah nuhdu nasü takou zhukhaio; süthaisü dushoyu Hamath nuhdu nasü 
ve zhukhaio; sühinou takouh Philistin maivei Gath nuhdu nasü zhukhaio. 
Neletao vei vedei hai puletao vei jünou veipu hiwu? Ho puletao vei teidei hai 
neletao vei teidei jünou kahpu hivu?  
3Oh! neletao hi veahoyu teithe sü velaire touyu hai louche bae, ana neletao 
nou soua buyu vahtao sü sünaye pove nghipu peia baie.  
4Paongi nou soukhai touyu züphao hinou züa buyu khemai, bu-zü aveih 
hinou buyu maitao, alia zhaokhome hrohinou zhaotu aveih ae chokhome 
hinou choteu hrüvei nou datoua laimai, neletao hai daizhou koute vealaisa!  
5Neletao hai David büa lou dapaloua lana noupu poa lou sounüe.  
6Neletao hai pai phoua nou zhaoh so-e alia veishoyu theadzü nou nawe, ana 
Israel kihikhamai nou shitayu vanou neletao hai levea-a dopfü moe.  
7Südonou nüpoa tayu hisü neletaoye panou araina soulai, alia neletao vei 
khonü ralya khesü panou hata bailai.  
8Teideiphao ahai pei hinou buyu Mapao Ramai nou haibüa paoe: “Israel mai 
vei khaophu nasü Enou ngaorae, alia puletao vei nuhdu khesü Enou ngaorae. 
Puletao vei nuhdutao ae sühi buyu veishi Enou ngaobamai bah hi peiwulai.”  
9Kihikha ali hinou mai kirou shoa bulouzü, mai sütao-a thai bailai. 
10Kityarai mai linou thaiphao nasü vakou popalai touyu phaki, kihikha mai 
aliro buhadesa teanou haibüa noulai, “Mailia neye koa buhomoe?” “Bumoe” 
tea chila sü peilai. Süthaisü kityarai mai nanou paolai “Paikhai tiso! Eletao 
hai Mapaozhih sü sathou pulai modao.”  
11Zhukhaio, Mapao nou tudee veyu phaki, ki adu-atai teitei nou peko sasa ta 
bailai.  

12Rhei hai chuhlya phao hinou tuwu? Mainou chode sa-a zaidu hinou 
tatawu? Sübümoe, ana neletaowo kaozü nasü maiye shutha laiyu pou-ashi hi 
soudathou peiwure, alia acheche nasü kaozü moyu hi souda thoupeiwure.  
13Neletao nou reih soulou Lodebar nuhdu nahai polouyu vanou khouphu 
souwe. Neletao hai “Avei pfüchi vanou Karnaim polou mowu?” teanou 
phusoua paoe.  
14Khoukhoulai Ramai Mapao nou haibüa paoe, “Oh Israel maitaore, Enou 
neletao hi ngaoba mai tyahrü ali seive peilai, ae puletaoye panou reilo buyu 
Hamath ludu hinou poa khelo kouh Arabah reitou hi koute neletaoye souvea 
peilai.”  

Amos 7 

Zho kounou Khazü Ngaoyu 

1Haibüa Ramai Mapao nou ahi ngaoe: Veo vei zha pouhou sailouyu thai, 
pouhou lapayu teile phaki, Puhnou khazü soua bue.  
2Poudai khesü khazü nou toukhai loua Enou ngaoe. Süthaisü Enou paoe, “Oh 
Ramai Mapao, nevei maitao mah sü khaipeio tea khowe; kabüa nou ne 
maitao hai hrilou khailai? Puletao hai taiyu lehie alia lelouho lehie!” 
3Mapao nou haina donou le daloua paoe, “Haisü panou vepa khailai more.”  

Zho kounou Mei Ngaoyu 

4Ramai Mapao nou ahi haibüa ngaoe: Ramai Mapao nou Puh vei maitaoye 
meinou seikou souveare donou souda-a bue. Mei sünanou zaidu nasü taokhei 
touwua deithe hi taopare.  
5Süthaisü Enou paoe, “Oh Mapao, baipei baio tea E ne hi khowe! Kabüa nevei 
mai haitao hai hrilou khailaige? Puletao hai taiyu lehie ae lelouho lehie!”  
6Haina donou Mapao nou le daloua nou paoe, “Hainaro panou vepa khailai 
more.”  

Zho kounou Khiyua Douyu Rai Ngaoyu 

7Puhnou ahi haibüa ngaoe: Soukhai touyu bouvo pehisü khiyua doure 
donou Mapao nou khiyua douyu rai ali puh bah hinou poa la bue.  

8Puh nou ahi paoe, “Amos, ne dai ngaoe?” “Khiyua douyu rai ngaowe” tea 
Enou chila peie. Süthaisü Mapao nou paoe, “Zhukhaio, Enou avei mai 
haitaoye chichi moyu nasü bouvo büa douzhure donou khiyua douyu rai nasü 
khaikhai toue. Puletaoye souvea laiyu hinou Ale datapu khailai moe.  
9Isaak vei tyaonahtao nou rathoyu buh khesü souhawulai, Israel maivei 
sheeyu buh khesü soushiwulai, alia Enou veo Jeroboam vei kihikha maiye sü 
khoche nou daothawulai.”  

Amos ae Amaziah 

10Süthaisü Bethel hi napao Amaziah nou Israel maivei veo Jeroboam hi seiko 
haibüa seive paoe, “Amos nou Israel mai hrohinou neye paoshi shoa bure, 
teidei haihi hrüa buyu khemai nou puh chi hai healou hore. 
11Daiolouzü Amos nou haibüa paoe, ‘Jeroboam hai khoche hinou thailai, alia 
Israel maiye sü puletao vei teidei hinou doushoa ngaoba mainou nüpoa talai.’ 
”  
12Süthaisü Amaziah nou Amos hi paoe, “Oh rachipaolawo! talo, ne Judah 
teidei hi taho sühinou ne pou kutoua rachi paobaio.  
13Ana Bethel haihi louzü ne rachi paopu khaiso, daiolouzü haihi hai veo vei 
rathoyu buh-e alia vedei hi buyu maivei rathoki baie.”  
14Süthai Amos nou chila peie, “E hai rachi paolayu mai moe, moa rachi 
paolayu mai nah-a moe; ana Ewo louzü zhaotu kholaiyu mai ali baie, alia 
bousüü kao khao-a vah souyu mai ali baie.  
15Ana Mapao nou Eye zhaotu khoyu hinou saloua ahi paoe, ‘Taho avei Israel 
mai hi vepare rachi paopeio.’ ”  
16Südonou chuo Mapao nou paoyu sü keilo. Neletao nou paoe, “Israel mai hi 
rachi paopuso, ae Israel maiye paoshiso.”  
17Südonou Mapao nou haibüa paoe, “Ne chapfü sü nuhdu hinou khakhapfü 
soutalai, alia ne nahpoutu ae naotu khesü khoche hinou thailai, alia ne teidei 
sü mainou dezhi potalai, alia ne masha koutea sheemoyu teidei hinou 

thaiwulai, ae Israel maiye sü veikhai mosoua doushoyu teidei hisü nüpoa 
talai.”  

Amos 8 

Sülai hinou Rashi bua Zho Ngaoyu 

1Ramai Mapao nou haibüa ngaoe: Süsü houki shira sülai ali ngaoe. 
2Puh nou ahi noue “Amos, ne dai ngaowe?” “Houki shira sülai ali ngaoe” tea 
Enou chila peie. Süthai Mapao nou ahi paoe, “Avei Israel maitao hai akhai 
soure teile sü veredao; Enou puletaoye souvea laiyu hinou Ale datakhai 
laimoe. 
3Süzhou teithe, Rathoki hinou lou souyu khesü panou kouli lia dopfüyu 
soulai. Thaiphao sü buh liki phoukhalai. Puletao ye sü paipakhai moa poa 
shilaiwu bailai.”  

Israel Mainou Haka Talai 

4Vealai maiye taina laimai ae touha sohalai maiye souvea laimai, chipao 
haitao sü keilou khaio.  
5Neletao hai lah haibüa paoe, “Etao thou zoloure donou dukinou sheeyu 
teithe nasü chelaisa, alia Etao southou zoloure donou dukinou soteithe nasü 
chelaisa? Etao nou thouvü soutai loua pousha taoli zoloulai, alia sühdoukhao 
nasü da-a nou souloua zoloulai.  
6Etao nou southou hai mutei sholoua zoloulai. Süthaisü Etao nou touha 
laimaiye shahu nou ae vealai maiye phikha pali nou hrülou laie.”  
7Israel maivei Ramai Mapao nou haibüa chaachou souwure, “Puletao nou vah 
ashi soukhai touyu khesü E hasou kilia ngaikhai toulai moe. 
8Haiva donou teidei sü pilai mowu alia sühi hrüa buyu khemai nou dopfülai 
mowu? Alia teidei sühi buyu na veishi hai Ejipt hi Nail reidzü duyu büa 
holove hailove-a külai mowu?”  
9Mapao Ramai nou paoe, “Süzhou teithe sü heako nou pa teinghi loutalai, 
alia hea teiva shoyu teile hinou pa teimai ta-a bailai.  

10Enou neletao vei khonü khesü pa dopfüyu alia neletao vei lou khesü panou 
kra-a kouli liyu hi soudathou peilai. Enou neletao hrülaiye sü panou pei 
seikhaiwua panou soukou nou banoulai, alia nahpoutuli thaiyu pfüpuo nou 
levea-a dopfülaiyu büa pa neletao-a dopfülai.  
11“Haibüyu teile sü velaire tea Ramai Mapao nou paoe, teidei sühisü tokaayu 
seive peilai, süsü touso hayu vanou laimoe, moa dzü reiyu vanou laimoe, 
ana Mapao vei chipao keinüyu vanou bailai.  
12Puletao nou zaidu ali hinou ali hi velai, teizü kounou teinghi palova talai, 
sühao poa, tukou tukhe poa Mapao vei chipao sü phoutalai, ana puletao nou 
ngaoloulai moe.  
13Süzhou teithe hisü pfüphao aveih nahlemai koute-a houreiyu vanou 
shatalai.  
14Samaria hi Ashimah rah zhih hinou chaachou souyu khemai, alia Dan rah 
zhih hinou ae Beersheba rah zhih kua chaachou souyu mai hrülai sü kaotalai, 
alia puletao hai lashupu loulai moe.”  

Amos 9 

Mapao Nou Chikure 

1Rasheelayu buh pe hinou Mapao nou la-a buyu Enou zhingaoe, alia Puhnou 
paoe, “Rathoki peimatao nasü dakhosa mokoute dakho khaio, ae dakhokouh 
mai khemai pei hi deikhaio; alia shokhai toua buyu maitaoye sü Enou khoche 
nou daotha khaitouwulai; mai ali koute-a panou tutaloulai moe; mai ali 
koute-a panou palou laimoe.  
2Puletao nou thaimai buh hi hepolou buyuma, Enou puletaoye sü nüloua 
bailai; puletao nou rakiva taokhe buyuma, Enou puletaoye sü ponakou bailai. 
3Puletao nou khe Karmel deitao hinou tuchüa buyuma, sühi-a Enou phoupa 
loua bailai; alia puletao nou zaidu teikhai hinou lou anghoujünou tuchüta-a 
buyuma, zaidu hi nghou naye Enou paopeiwua panou puletaoye daopeia 
bailai.  

4Puletaoye ngaoba mainou nüpoa tayuma, Enou puletaoye southawo tea 
kharochi peia bailai. E hai puletaoye soukhare donou moe, ana puletaoye 
souhare donou Ale lachewure.”  
5Khoukhoulai Mapao Ramai nou deiphao deipeiyu phaki, nüsüa baiwe; ae 
sühi hrüa buyu mai hrülai hai dopfüa baiwe, alia deiphao teitei hai Ejipt hi 
Nail rei na büa kükou kükhea baiwe.  
6Puh hai rakiva nou puhnou buyu ki soue, alia deiphao hinou phi heayu buh 
souwe; Puhnou zaidu hinou dzü kuloua deiphao hi teirü kouh peiwe, Puh 
zhih hai Mapao tea kuwe.  
7Mapao nou paoe, “Oh Israel maitaore, neletao hai Eye donou Sudan mai 
bümowu? Israel maiye Enou Ejipt teidei hinou sapapei mowu? Alia sübüa 
nou Kaphtor mai bah hinou Philistin maiye ae Kir mai bah hinou Sairia 
maiye Enou popapei mowu?  
8Ramai Mapao Enou, anghithou sü mah soua buyu Israel maivei teidei nasü 
zhua bue. Deiphao hinou Enou teidei haina sü souhawulai. Ana Jakob 
kihikha maiwo louzü Enou teitei nou souhakhai toulai moe.  
9“Zhukhaio, Enou kharochi peiwua panou thouvuyu mai linou thouba 
chepayu büa tyahrütao hrohinou Israel maiye sü chelai bailai, ana thoubu ali 
koute-a panou deihi raikou laimoe.  
10Mah souyu avei mai hrülai alia ‘Ha ashi hai E pei hi velai moe moa Eye ve 
daolai moe,’ tea paoyu mai hrülai hai khoche mü hinou thailai.”  

Israel Maiye Khailu Peire 

11Mapao nou paoe, “Enou David vei vedei, shita-a buyu nasü soupu loua nou 
alia kaota-a buyu nasü soulapu loua nou, alia daoraiki büa soupu loua nou 
peida khailai.  
12Ae sübüa Enou Edom maivei teidei alia daoh vuli avei soua buyu tyahrü 
hrülai hai Israel maiye panou reih veiloua poloulai.”  
13“Haibüyu teithe nasü velaire,” tea Mapao nou paoe, “Dou shayu mainou 
chachiyu mai jünou railoulai, alia darkhabe shoyu mainou darkha dzü süyu 

mai jünou railoulai. Deichi taonou mouyu darkha dzü sü süpeilai, alia deitao 
khenou süsü küpeilai.  
14Enou avei Israel maiye sü puletao vei teidei hi sa-a dakhai ve peilai, alia 
puletao nou shitayu nuh khesü soushupu loua sühinou hrüwulai; puletao nou 
rashibe sholoua süna vei rashithou haitoulai.  
15Enou avei maitaoye sü puletao hi peikhai touyu teidei hinou shoe, ae 
puletaoye paipapu khailai moe.” Haisü neletao vei Ramai Mapao nou paoe.  

Obadiah 

Obadiah 1 

1Obadiah nou zho ngaoyu — Ramai Mapao nou Edom maiye donou paoyu 
chipao.  

Mapao nou Edom Maiye Tudeere 

Etao nou Mapao hinou veyu ko choue, alia tyahrütao hrohinou ko polamai ali 
seive peire: “Soudalo! Etao nou Edom mai hisü reih huloulai!”  
2Mapao nou Edom mai hi paoe, “Enou neye tyahrütao hrohinou taikayuna 
soupeilai; neye mai hrülai nou ngaora sholai.  
3Nevei khaophu souyu sünou neye laluwure. Chulya kohinou hrüyu neletao; 
kushoyu buh hinou hrübuyu neletao, neletao hai lah neletao hi haibüa 
paowe, ‘Thaonou Eye nayu deiphi hi pokoulai?’  
4Nenou lüche büa kushoa zhaoyuma, teivutao hrohinou ne phe pa soua 
buyuma, sühinoua Enou neye ponakou khaiwulai.  
5“Avao mainou ne ki hi khei nou dakhao louyu phaki, neye kabüa soushi 
peiwe; puletao nou jüpayu na likhei vaolou baimowu? Darkhashi haiyu 
mainou ne hi veyuki, puletao nou daotu haisho peimowu?  
6Esau vei tyaonah maitaore, neletao vei nangi khesü mainou shaopoa takhai 
toure!  
7Neye louzho-a vah souyu maitao nou neye lawure; Puletao nou neye sü 
deirai hilo huve khaiwure. Nevei samaitao nou ne jünou veiloure; Ne raokhao 
toulai mainou neye rüh southou peiwure, sünasü mailinoua sükulou hore.”  
8Mapao nou paoe, “Enou Edom maiye tudeeyu teithe hisü, Enou puletao vei 
tsüvei maitaoye souhawulai alia puletao vei tsüsüyu mai hrülaiye 
souhawulai.  
9Oh Teman, nevei reih maitao sü soupho rarouwulai, sübüa panou Esau vei 
deichi hi buyu mai hrülaiye sü southawulai.  

Edom Maiye Souveare Qotao 

10“Daiolouzü ne thaihou soua buyu Jakob ye sü neletao nou taida peia ae 
southa peiyu vanou neletao sü hraongu ngaolai ae neye teisa nou souhawulai.  
11Ngaobamaitao nou puletao vei rokhubomü dakhao poa louyu phaki, neletao 
nou süzhou teithe khaophu soua süpe hinou la-a bubaie. Shetumaitao nou 
Jerusalem vei chingi shaoloua zhilouyu maitao bütoua neletao-a maishi 
soure.  
12Ana ne thaihou nou rakoshi daoyu phaki puhye zhojüyu phamoe; Judah 
mainou hakatayu phaki, neletao nou asayu phamoe, Puletao nou veahoyu 
vedaoyu phaki, neletao khaophu souyu phamoe.  
13Amaitao nou veahoyu phaki, neletao nou puletao vei rokhubomü khevai 
louyu phamoe, Judah mainou kaozhou ashi vedaoyu phaki, puhnou veaho 
shoyu hi neletao nou vasho-a zhuyu phamoe, puhnou kaozhou ashi daoyu 
phaki, neletao nou puhvei na khesü shaolouyu kaomoe.  
14Tutayu Judah maitaoye southare donou neletao nou luducho kinou dayu 
phamoe; Kaoshiyu teile ki hria tuta louyu puletaoye neletao nou nüloua 
ngaobamai hi peiyu phamoe.  

Ramai nou Tyahrütao Pei hi Chikure 

15“Mapao nou tyahrütao pei hi chikure teile sü nghire. Nenou souyu büa ne 
hia soupeilai; nenou soukhai touyu vahtao sü ne hi dakhai peilai.  
16Daiolouzü sheeyu Avei Deichi hinou avei maitao nou tudeeyu vei chapai 
hinou khataoyu keyu büa tyahrü hrülai nou kelai, alia raiki ke khaimoyu büa 
puletao nou kelai ae ke shishoa nou kelai.  

Israel mainou Veilouyu 

17“Ana tupa louyu maitao sü Zion Deichi hinou bulai, ae sühisü sheeyu buh 
soulai; alia Jakob kikhamai nou puletao buh sü poloulai.  
18Jakob ae Josef vei kikhamai hai mei ali bülai, ana Esau kikhamai louzü 
raovoumü büa bailai, puletao nou Esau maitaoye sü deihawulai ae 
souhawulai. Esau kikhamaiye panou tyaosholea lia bulai moe. 
Haisü Mapao Enou paoe.  

19“Negeb hi buyu maitao nou Esau vei deichi poloulai, alia Shephelah mainou 
Philistin maivei teidei sü poloulai; puletao nou Ephraim teidei ae Samaria 
teidei poloulai, alia Benjamin mainou Gilead teidei hai poloulai.  
20Halah hi nüpoho khaitouyu Israel maitao nou Phoenikia hinou poa 
Zarephath koute poloulai; Sepharad hi nüpoho khaitouyu Jerusalem maitao 
nou Negeb nuhdu taosü poloulai.  
21Ramai nou vupa peiyu maitao nou Esau deichi nasü tukhasa-a hrüre donou 
Zion deichi hi velai; alia vedei sü Mapao vei soulai.”  

Jonah 

Jonah 1 

Jonah nou Mapao Chi Zübayu 

1Mapao vei chipao sü Amittai nahpoutu Jonah hi ve haibüa paoe, 
2“Tashulo alia taho Nineveh nuhdu hisü haibüa paokhaio; puletao nou vah 
ashi souyu haire Ahi vere teanou.”  
3Ana Jonah nou Mapaonghoujü nou tureipoa Tarshish hi tare. Puhnou Joppa 
hi kouhyu phaki Tarshish hi tayu dzüluki ali daoloue; südonou 
puhnou Mapao hinou tarei taloure donou tayu mu peiwua puletao ye koa 
dzüluki hi tapalou loure.  
4Ana Mapao nou zai hisü teikhai teirü shishoyu seivere, südonou dzüluki sü 
talou shire.  
5Süthaisü dzüluki hi buyu mai hrülai nou ngaopi shoa nou lahkuku vei rah 
hisü veachi paoe; alia panou dzüluki nasü thare donou sühi buyu nakhesü zai 
hi laithoure. Ana Jonah louzü dzüluki teikha hi louloua sühinou zhitare.  
6Puh zhiyu ngaoloua nou dzüluki hi peikhowo nou puh hi paoe, “Ne daisou 
haihi nou zhia bue? Tashuloua nou ne rah hisü veachi paokhaio. Sükulouzü 
puhnou Etaoye hakare hinou khailu peishulai.”  
7Dzüluki hi buyu taonou chuo alinou alihi haibüa paore, “Thao vanou haibüa 
Etao hi rako shiyu vewe touyu süloure donou rako zhulai she.” Sübüa nou 
souyu phaki, Jonah vei zhih sü pare.  
8Süthaisü puletao nou puh hi noue, “Daivanou haibüa veayu hai etao hi vewe 
touyu paokhaio. Ne dai vah souwe? Ne daiki nou ve-e? Alia ne dai maie?”  
9Puhnou puletao hi paoe, “E Hebrew maie; alia E hai teidei ae zaidu soupeiyu 
rakiva buyu Ramai Mapao thoyu maie.”  
10Süthaisü puhmaitao nou ngaopi shoa puh hisü noupue, “Ne dai vah 
souwure?” Daiolouzü puletao hisü puhnou paore, puh hai Ramai nghoujü nou 
tutayu mailie tiyu hai.  

11Süthaisü puletao nou puh hi paoe, “Zai dzü soukaonya loure donou Etao ne 
hi dai soulai? Daiolouzü teikhei teirü sü shipu khaikhai baire.”  
12Puhnou puletao hisü paoe, “Eye kaopoloua zai dzü hi laithouo. Sükulouzü 
neletao ye donou zai dzü sü khaita bailai; daiolouzü Enou süwe teikhai teirü 
shiyu hai Ah donou baie.”  
13Ana dzüluki pfümaitao nou dzüluki nasü deihi pfüpalai teanou te-e, ana 
teikhai teirü sü shipu lailai louyu vanou pfüpalou ho baire. 
14Südonou puletao nou Mapao hisü kra-a nou paoe, “Oh Mapaowo, zhuvea 
nou mai haina hrü hai polouo, Etao ye souha peisouo, alia haina vei zhe sü 
panou etao pei hi kou peisouo, Oh Mapao, hai teitei hai neye donou baie, Ne 
dosü soulouo.”  
15Sübüa paowua puletao nou Jonah ye sü poloua zai hi laithouwure; süthai 
zai dzü sü nyatare. 
16Süthaisü mai hrülai nou Mapao ye ngaopi shore, alia puletao nouMapao ye 
posheelaye alia puh vah soulai teanou chaachou soue.  
17Süthai Mapao nou Jonah ye panou yaoloure donou khah aduli souda khai 
peie; Jonah hai khahpou khevai nou hea asü alia khei asü bue.  

Jonah 2 

Khahpou khevai nou Jonah nou Veachi paoyu 

1Süthaisü Jonah nou puhvei Mapao Ramai hi khahpou khevai nou veachi 
haibüa paoe,  
2“E veahoa buki Mapao hisü veachi paoa nou khoe, Enou khoyu veachi sü 
puhnou keipeie; Rabedushao teikhai hinou Enou kra nou khoe, alia sühi 
koutea Puhnou Apai sü keipeie.  
3Daiolouzü Puhnou Eye zai thou hisü laithouwure, zai touchü hisü 
laithouwure, alia zai dzü sünou Eye sühao loure; Apehao teitei hisü dzünou 
sühao khailoure.  

4Süthai Enou paoe, ‘Eye sü ne nghoujü nou polaire; chuo kabüa nou nevei 
rathoki nasü ngaopu khailou laige?’  
5Dzünou Eye sü holoure, thoushoyu zai dzünou Eye sühao loure, zai hi 
pouhou taonou Apei hisü holoure.  
6Deichi phikhai hi delouyuma, deinou Eye belouyuma, Nenou Eye sü dei 
kaorao thou hinou popa peie, Oh Mapao A Ramai.  
7E veahoa zhitalai touyu phaki, Enou Mapao ye licholoue; Enou Nehi veachi 
paoa khoyu phaki, Avei veachi sü Nenou keipeie.  
8Hamako hinou bashara ye thoyu mainou puletao vei acheche nasü thaore.  
9Ana avei kaloyu paisüla noupu Neye poa sheela peie. Enou paokhai touyu 
nasü souche peilai. Khailu peiyu nasü Mapao likhei baie!”  
10Süthai Mapao nou khah hisü Jonah ye zai pe hinou pa rüpapeio teanou 
kharochi peie, sübüa nou khah nou puhye sü zai pe hi pa rüpa khaipeie.  

Jonah 3 

Jonah nou Ledalouyu 

1Süthaisü Mapao nou Jonah hisü vu ahai nasoua haibüa paoe, 
2“Kushulo, alia Nineveh nuhdu hisü taho Enou ne hi paopei khaitouyu chipao 
nasü paopeio.”  
3Süthai Jonah hai Mapao nou paoyu thaifüa Nineveh hisü tare. Nineveh nuh 
hai dushoe, südonou nuh tachoyu hai teithe asü louwe.  
4Jonah nou nuhdu nahisü tashu tare, puhnou teitheli tayuthai, haibüa paoe, 
“Teithe raidai thaisü, Ramai nou Nineveh nuh hai souha laire!”  
5Nineveh hi hrüa buyu mainou Ramai ye louche loure, südonou puletao mai 
taidu teitei nou, alia soukousah banou khai touloua, lühlai teanou chi 
souloue.  
6Nineveh hi veo nou ko sühai süloukhaie, puh-a vebu thaowua alia sabanü 
laowua soukousah thouloure alia vounai hisü kouh butare. 

7Alia puhnou Nineveh teidei teitei hisü ko haibüa seitare, “Kharochi hai veo 
alia puh khenou vah souyu mai hinou vewe; ‘Mai lia panou ha toulai moe, 
mokhai-a kikhaorüa panou ha lia toulai moe, moa dzüa panou ke laimoe.  
8Mai alia kikhaorü hrülai nou soukousah banouloua Ramai hinou eihtea 
veachi paolai alia mai hrülai nou vah ashi ae zhaipou shiyu nasü thouwulai.  
9Sükulouzü, Ramai vei lekha-rarou nasü thouwua etao ye souhawure hinou 
khaipei shulai.’ ”  
10Puletao nou vah ashi nasü thaowua leda loure touyu Ramai nou 
ngaoloukhaie, puletao ye souhalaiyu hinou Ramai-a leda tare alia puletao ye 
souha mode.  

Jonah 4 

Jonah vei Rarouyu alia Ramai vei Zhuveayu 

1Ana süvanou Jonah hai vamo shore alia rarou shore.  
2Südonou puhnou Mapao hisü veachi paoe, “Oh A Mapaowo, Enou ne hi 
haibüa bailai tiyu sü E nuh hi bukinou paomowu? Süvanou E Tarshish hi 
tutsü tamowu; Ne hai zhuvea süyu, lekha hahamoyu, leshi akhai hayu, alia 
ashi souyuma khaipeiyu Ramaie touyu Enou süwe.  
3Oh Mapao, südonou chuo leshia nou avei hrümai hai popeio, daiolouzü Eye 
donou hriyu jünou thaiyu punou vei baire.”  
4Mapao nou paoe, “Nenou rarou züdouyu daie bue?”  
5Süthaisü Jonah nou tachopa nuhdu vei teinghi palovatha butare, alia 
sühinou puhnou teikhü ali souloua bue. Puhnou sühinou nuhdu nasü daie 
palaisa teanou zhua bue.  
6Ramai Mapao nou poube ali panou paopaloua Jonah nou vamoa buyu nasü 
puh le souva peire donou pa teihao soua bupeie.  
7Ana thainesho shona sü, Ramai nou khahrei ali seive süübe sünasü 
touthawure.  

8Teinghi payu thai, Ramai nou teinghi palova nou soushoyu teikhai seive 
peie, alia teinai souleyu donou Jonah sü thainonore, südonou puhnou paoe, 
“Eye donou hriyu jüo thaiyu nou veipure.”  
9Ana Ramai nou Jonah hi paoe, “Süübe haina thaiyu vanou ne rarou züyu 
daie bue?” Jonah nou paoe, “Enou rarou züyu bue, thaiyu koute rarou züyu 
bue.”  
10Mapao nou puh hi paoe, “Süübe hainawo zhou khei paopa loua thainesho 
thaita-a baie; süna donou nenou halia soumoe, alia süübe süna nenou souvi 
khemoe, ana süübe süna thaiyu donou nenou levea-e. 
11Dushoa buyu Nineveh nuhdu na donou E zhuvea moa bailaiwu? Nuhdu 
sühie mai 120,000 jünou poue alia kikhaorü chosha louhosoua buyu hai E pa-
ngaimoa bailaiwu?”  

Mikah 

Mikah 1 

1Jotham, Ahaz ae Hezekiah nou Judah hi veo souyu phaki, Moresheth puona 
Mikah hi Mapao vei chipao hai Samaria ae Jerusalem vanou haibüa ve 
ngaopeie.  

Samaria ae Jerusalem donou Dopfüa Kouliliyu 

2Tyahrü hrülai, haisü keilo; Deiphao hi hrüa buyu hrülai, haisü keinoulo! 
Ramai Mapao nou neye sü paoduka peilai, Mapao nou puhvei sheeyu rathoki 
hinou paolai.  
3Zhukhaio, Mapao nou puhvei sheeyu buh hinou tavelai; ae puhnou 
takouloua deichi peitaoh hisünou talai.  
4Süthaisü deichitao hai puh khehinou laiphoro ali hai mei hinou dzü kütayu 
büa küta bailai; ae puletao nou deikho hisü kü koulai, deichi vanou dzü 
lakouyu büa koulai.  
5Haibüa nou vepakhai toulai, daiolouzü Israel maitao nou mah soure ae 
Ramai chi zümoa khaityare. Israel maitao nou khaityayu sü thao hi paoka 
laige? Puletao vei nuhbei Samaria nou baie! Judah teidei hi bashara ye thota-
a mah souyu sü thaonoue? Jerusalem nou baie! 
6Südonou Mapao nou haibüa paoe, “Enou Samaria sü soushikhaiwua panou 
houshi laikhaiyu buh ali soupeilai, ae panou darkhabe kipei souwulai. Enou 
nuhdu hinou poa deikho hi koute sü houshi laikhai peilai, ae puhvei beikhei 
sü panou sakhai-a bulai.  
7Puhvei bashara khesü dakhosa sawulai, rathoki hi khakhapfü taoye peiyu na 
veishi sü mei nou deihalai, ae bashara teitei sü souhalai. Daiolouzü Samaria 
nou hai khesü taimou panou veiloure donou pojükhai toue, ae chuo 
ngaobamai nou sütao sü khakhayu rathoki kukhe hisü pove khaiwulai.”  
8Süthaisü Mikah nou paoe, “Hai vanou E dopfüa kouli lilai. Enou leveayu sü 
soungao-a aphi sakhai-a talai. Lakhao nou rayu büa ae ostrik rehou nou rayu 
büa Enou dopfüa kralai.  

9Daiolouzü Samaria vei zhimü souveilou hore; ae Judah-a sübütoua veaho 
laire; haisü avei maitao nou hrüa buyu Jerusalem vei rokhubomü hi vere.”  

Ngaoba Mainou Jerusalem hi Velouyu 

10Haisü Etaoye ngaobayu Gath hi buyu maitao hisü paoso, puletaoye panou 
nenou krayu sü ngaolouso. Beth Leaphrah hi maitaore, neletao nou levea-a 
dopfüyu sü konai hinou lah danakhaio.  
11Shaphir hinou hrüyu maitao, baitou toua ae hraongu pfüa vakou tawo. 
Zaanan hi hrüyu mai nou vakou tapalou hore. Beth-Ezel hi mai nou dopfüa 
krayu sü choulouyu phaki, nenou sühisü tuchü loure buh hare touyu sü 
süloulai.  
12Maroth hi hrüyu mainou teile aveih nasü vere vuzhi shoa nou bue, 
daiolouzü Mapao nou veahoyu nasü Jerusalem nghitei-a nou pove peire.  
13Lakhish hinou hrüa buyu maitao, rhei khesü rheiluki hi khipalo; daiolouzü 
neletao hai Israel mainou mah souyu khesü douloua Jerusalem ye panou mah 
soutare.  
14Südonou chuo Judah hi maitaore, Moresheth Gath nuhdu sü vei-a buo tea 
akhai chi paopeio. Israel hi vemaitao nou Akzib nuhdu soukha peiyu sü 
ngaopulou hore.  
15Mareshah hinou hrüa buyu maitaore, Mapao nou neletaoye sü ngaobamai 
bah hi thoupeiwu laire, ae puletao nou neletao vei nuhdu khesü poloulai. 
Israel maivei süthai-apei maitao hai Adullam lyaqulu hinou tuve tutsülai.  
16Judah hi maitaore, neletao nou leshi-a buyu nahmaitao donou dopfüa nou 
pei sailai-o. Neletao vei pei sü rashopeiki vei pei büa sai-o, daiolouzü neletao 
vei nahmaitao hai hukhamai soua vakou nüpoa ta-a bailai.  

Mikah 2 

Touha Sohayu Maiye Souveayu Maitao nou Daore 

1Shodo ashi soulai tea tsücho-a buyu maitao, ae vah ashi soulai tea choda-a 
buyu maitao, neletao hai daizhou koute vealaisa! Tei thepakhaie, puletao nou 
tsü ashi choda khaitouyu khesü souta-a baiwe. 

2Puletao nou ki-lu jüpakhaie, maivei shaoloua baiwe; puletao nou ki 
jüpakhaie, süsü puletao nou poloua baiwe. Mailiro moyuma navei taralia 
puletao hinou kaozhou vei-a buyu sü hare.  
3Südonou Mapao nou haibüa paoe, “Enou neletao hisü veahoyu hai pove 
peilaire tea tsüchoda-a bue, ae neletao nou turei palou laimoe. Veahoyu 
sünou neletao hi velou bua nou ngaoloua bailai, süthaisü neletao nou 
khaophu soua tapulai moe.  
4Süzhou teithe maikhe mainou neletao vei veahoyu ko sünou poa nada 
soulai, ae neletao nou dopfüa kouliliyu sünou haibüa puletao nou lou soulai: 
‘Etao sü hachekho baire! Mapao nou Etao vei teidei sü polaiwure, Ae Etaoye 
hukhamai soua nüpoa tayu maitao hi peiwure.’ ”  
5Südonou Mapao nou puhvei maitao hi teidei sü peida khaire zhousü, neletao 
vei zha hai aliro bulai moe.  
6Maikhe mainou Eye paodoua haibüa paoe, “Etao hi ko sü paoso. Sübüyu ko 
khesü paopuso. Ramai nou Etao hisü veahoyu hai pove peilai moe.  
7Israel mai hai chaa khehinou? bure tea ne tsüchovu? Mapao sü shamealou 
hore touwu? Puhnou haibüa soushulai touwu? Kaozü hinou hrüyu mai hisü 
puhnou chipao lako aveih nou chaku peimovu?”  
8Mapao nou haibüa chila peie, “Neletao nou avei maitaoye sü ngaobayu mai 
ali büa dure. Soureih souyu maitao nou ki hi louzü kaona-a bailai tea tsücho-
a vewe, ana neletao nou puletao vei zhao sü puletao vei phao hinou 
shaoloure.  
9Neletao nou avei naotu maitaoye sü puletao nou leshi sho-a buyu ki hinou 
hutare, ae Enou puletaoye teisa donou shiha peikhai touyu puletao vei 
nahmaitao sü neletao nou shaoloure.  
10Kushuloua tawo; haihio kaona-a soloure buh hare, daiolouzü neletao vei 
mah sünou buh hainasü soushi laire.  

11“Mai haitao nou cheche moyu ae dahrührüa haibüa paopeiyu rachipaola 
maitaoye jüpawe, ‘Enou neletaoye donou rashidzü ae ke veiyu zhaoh sü 
panou küvere ko sü paopeilai.’  
12“Ana Enou neletaoye sü save jüpeilai, shokhai toua buyu Israel maitaoye sü 
save jüpeilai. Enou neletaoye sü zhaotu khenou me hi dakhai veyu büa savejü 
peilai. Heiphao hi zhaotu khenou phoutao-a buyu büa neletao vei teidei hisü 
mainou phoutao-a panou bupu peilai.”  
13Ramai nou puletao vei ludu sü houpeilai ae hukhamai soua nüpoa tayu 
hinou süthaisa-a papeilai. Puletao nou nuhdu vei rokhubomü khesü dakhao 
paloua lahdo souloulai. Puletao vei veo, Mapao puhnou puletaoye süthaisa-a 
papeilai.  

Mikah 3 

Israel Maivei Süthai-apei Maitaoye Mikah nou Paoshi Peiyu 

1Israel maiye süthai-apei maitao, haisü keilo! Neletao hai kaozü vah soure 
donou tsüchoyu pha-e,  
2ana neletao hai vah aveih nasü ngaora loure ae ashi nasü leshi loure. Neletao 
nou avei maitaoye sü hria hee sü tolao peiwure ae puletao souke sü rao hinou 
paikhao papeire.  
3Neletao nou avei maitaoye sü touloure. Neletao nou puletao vei hee sü 
laolaiwure, rao khesü dasha peiwure, ae sou ali lee hi thou khotoure büa 
daosasa peiwure.  
4Neletao nou Mapao hi kra khoyu teile sü velaire, ana puhnou neletaoye chila 
peilai moe. Puhnou neletao vei veachi sü keipeilai moe, daiolouzü neletao 
nou vah ashi sü soure.  
5Avei maitao ye sü rachipaolayu maitao nou süthai mah peiwure, puletaoye 
pei-zhiyu mai hisü kaonayu hai paopeiwe, ana sübüa soupei moyu mai hisü 
soureih velaire tea paopi peiwe. Sübüyu rachipaola maitao hisü Mapao nou 
haibüa paowe,  

6“Rachipaola-apei maitaore, neletao vei teile sü chelaire; neletaoye donou 
teinghei louta laire. Daiolouzü neletao nou avei maitaoye sü süthaimah 
peiwure, neletaoye panou zho ngaopulai more, ae vepare khesü neletao nou 
paopu peilouho laire.”  
7Haithai naki donou vepare paoyu maisü hraongu ngaolai. Puletao mai hrülai 
nou lahkuku vei mü sü hopfüa bailai, daiolouzü Ramai nou puletao vei chila 
sü peimore.  
8Ana Eye donou louzü, Mapao nou puhvei rako ae khouko sü peie, ae kaozü 
tsü nasü ahi peie alia Israel maitao hi puletao vei mah khesü paolouyu khuvei 
nahai ahi peie.  
9Enou paoyu keilo, Israel maiye süthai-apei maitaore, kaozü naye ngaorayu 
maitao alia acheche nasü porei laiyu maitaore.  
10Neletao nou Ramai vei Nuhdu, Jerusalem vei beikhei nasü maiye dathayu 
ae kaozü moyu sünou poa soushure. 
11Nuhdu vei peikho maitao nou seihla toua khore, napao maitao nou Chikha 
sü shi-zho peia paolapa poa baire, rachipaolayu maitao sünou pousha donou 
pao-a bure — ae puletao mai hrülai sü Mapao nou puletaoye kozho peiwe tea 
khaloure. Puletao nou paoe, “Kaozhou ashi sü velai moe, Mapao nou 
puletaoye koa bue.”  
12Südonou, neletao vanou Zion sü dou ali büa tatatou laire, Jerusalem sü 
soushi khaiwulai, ae Rathoki sü vaohro vitawulai.  

Mikah 4 

Mapao nou Teideiphao Veishi Kaona-a Khasa-a Hrülaiyu 
(Is 2.1-4) 

1Vere teithetao hisü Mapao vei Rathoki buyu deichi nanou deichi kukhe 
jünou kukalai, deichi veishi jünou kukayu nasü soulai. Tyahrü khenou hai 
hisü zhapoa nou velai,  
2ae puletao nou haibüa paolai, “She, Mapao vei deichi vasü talai khe, Israel 
maivei Ramai Rathoki hisü velai khe. Puhnou Etaoye puhnou jüpayu nasü 

doupeilai; Puhnou dopa khaitouyu ludu hisü Etao nou talai. 
Daiolouzü Mapao vei chipao hai Jerusalem hinou vewe; Puhnou Zion hinou 
puhvei maitaoye chaku peiwe.”  
3Puhnou tyahrütao vei chiku peilai, ae puhnou khouko buyu tyahrü veishi vei 
chilou khesü kupeilai. Puletao vei khoche sü hubao poa soulai, ae puletao vei 
ngheu sü poa tatayu shi souwulai. Tyahrü khenou soureih hai soupulai moe, 
soureih soure donou tudapu khailai more.  
4Mai hrülai nou kaona-a bua bailai, linaonao vei darkha peida ae doushibe 
hinou kaonaphi tea hrülai, ae puletaoye halinoua soupi laimoe. Haisü 
Khoukhoulai Mapao nou paoh peiwure.  
5Tyahrü hrülai nou lahkuku vei rah sü thowe, ana Etao louzü teisa nou Etao 
Ramai Mapao chi züa puhye tho-a bailai.  

Vakou Nüpoa Tayu Israel Maitao nou Dakhai Vere 

6Mapao nou paoe, “Phibah shimai, ae vakou hulai khaitouyu mai, ae Enou 
souvea peikhai touyu maitaoye save jüpeire teithe nasü velaire. 
7Puletao hai shovaire ae ki hinou kadou sho-a tare, ana ki thaowua vakou 
tayu maitaoye Enou hrü ashu panou hrütalai, ae duso shoyu tyahrü ali 
soupeilai. Süzhou sü Mapao nou puletaoye teisa donou Zion Deichi hinou 
khasa-a hrülai.”  
8Jerusalem, neye sü Ramai nou zhaokhowo ali büa puhvei maitaoye sü 
khopeilai, ae neletao vedei vei nuhbei ali soupu peilai.  
9Neletao daisounou shusoua krawe? Neletao daisounou nah nalaiyu phaki 
khya souyu büa bue? Neletao vei veo sü harevu, molouzü neletaoye paodou 
peire mai hadou?  
10Jerusalem hi maitaore, naotumai ali nou tounah nare phaki souyu büa 
neletao sü lüa nou dakhaio, daiolouzü chuo neletao hai nuhdu sü 
thaokhaiwua hihro vaohro hinou ho hrüta laire. Neletao nou Babilon hisü 
tawulaire, ana sühi hoyuma Mapao nou neletaoye sü ngaoba maitao hinou 
vupeilai.  

11Tyahrü taoli nou tave jüloua neletaoye dure donou bure, ae puletao nou 
haibüa paoe, “Jerusalem sü soushilai deinou shire! Etao nou nuhdu hai nasü 
haka-a shitayu sü zhulai.”  
12Ana Mapao nou tsü choyu nasü puletao nou sümoe. Puletao nou tave jüa 
buyu hai routhoube taosü thai hi dathoure donou pove jükhai touyu 
raibütoua puletaoye tudeere donoue touyu nasü puletao nou sümoe.  
13Mapao nou haibüa paoe, “Jerusalem hi maitaore, taho neletaoye ngaobayu 
maitaoye sü tudee peikhaio. Enou neletaoye sü hu nou kai soukhai touyu ae 
baosahu nou phimou soupfüyu chode ali büa soukhouchi peilai. Nenou 
tyahrü taoli hai sousasa peilai, ae zhaipou shiyu hinou pojükhai touyu nangi 
khesü teideiphao veishi vei Mapaoahi pove sheela peilai.”  

Mikah 5 

1Jerusalem hi maitaore, neletao vei reihmaitao sü soudalo. Etaoye mainou 
haoloure! Puletao nou Israel maivei peikho maitaoye sü dulai!  

Ramai nou Bethlehem hinou Israel Maiye Süthai-apeio Peilai tea Paohpeiyu 

2Mapao nou paoe, “Oh Bethlehem Ephrathah, ne hai Judah hinou taikayu 
nuh ali baie, ana ne vanou Enou Israel maiye khopeire mai ali vepeilai, 
puhvei kikhamai hai daoh puopaoh maivei khaphao hinou vewe.”  
3Südonou naotupai nou nah navere teile hi koumo koute sü Mapaonou 
puhvei maiye sü ngaobayu maitao bah hi thoupeiwulai. Süthai sünou vakou 
nou hrüa buyu Israel maitao hai lah puletao vei thaihou jürai sü phouloua 
tave zholoulai.  
4Puh velouzü, puhnou puhvei maitaoye sü Mapao vei khouko sünou khasa-a 
hrülai, ae puhvei RamaiMapao zhih hinou kaozü soua kiko peilai. Puhvei 
maitao nou kaozhou ashi lia ha-a hrülai, daiolouzü teideiphao teitei nou 
puhvei aduso nasü süloulai,  
5ae puhnou kaonayu nasü pove peilai.  

Khailupa peiyu ae Tudee peiyu 

Assaria mainou Etao vei teidei hi soureih hulou Etao vei reihkhaobuh hai 
souphe soupho louzü, Etao vei khoukayu süthai-apei maitaoye sü panou 
puletaoye dulai.  
6Puletao nou Assaria maivei teidei sü khoche nou poa veiloulai ae Nimrod 
teidei sü khoche nou zhapoa khaloulai. Puletao nou Etao vei teidei hi reih 
hulouyu phaki, puletao nou Etaoye Assaria mai hinou khailupa peilai.  
7Shokhai toua buyu Israel maitao hai tyahrütao hrohinou Mapao nou seive 
peiyu vidzü ae teirü kou shopeiyu pounghou bülai. Puletao nou Ramai ye 
louche-a bailai, maiye louchepu khailai moe.  
8Shokhai toua buyu Israel maitao sü soukhaonatao hrohinou souveo ali bülai: 
zhaotu hrohinou talou nülouyu nasü paide sasa peiyu bülai— ae halinoua 
khailupa peilou hoyu bülai.  
9Israel mai nou ngaobayu maitao jünou veiloulai ae puletaoye sü souhakhai 
toulai.  
10Mapao nou paoe, “Süzhou teithe Enou neletao vei rhei ae rheiluki khesü 
potawulai.  
11Enou neletao vei teidei hi nuhdu khesü souhawulai, ae reihkhaobu khesü 
souphe soupholaiwulai.  
12Enou neletao vei teingumai sü souhawulai ae panou neletao hisü keingumai 
bupulai moe.  
13Enou neletao vei bashara ae chuh shokhai touyu khesü soushilai; neletaoye 
panou neletao lah soukhai touyu na khesü thopulai moe.  
14Neletao vei teidei hi buyu Asherah rapfüpai vei zhurai soukhai touyu khesü 
Enou souhawulai.  
15Alia avei lekha rarou hinou achi zübayu tyahrü teitei hisü Enou khüngu 
phouwulai.”  

Mikah 6 

Israel Mai hi Mapao nou Chikuyu 

1Mapao nou Israel mai hi chikuyu sü keilo. Oh Mapao, tashuloua nou nenou 
paolaiyu chi sü paopei khaio; deichi deirao khesü panou ne chi sü kei khaio.  
2Deichi taore, Mapao nou paodouyu chi sü keikhaio! Mapao nou puhvei 
maitao hi chikure sü bure, puhnou Israel mai pei hi züvei-a mah paodure sü 
bure.  
3Mapao nou paoe, “Oh avei maitaore, Enou neletao hi daisou peire? Enou 
neletaoye kabüa souveayu sü buge? Eye chila peio!  
4Enou neletaoye sü Ejipt teidei hinou sapa peie; Enou neletaoye maivei qila 
soua buyu hinou vupa peie; Enou neletaoye panou süthaisa-a tapeire donou 
Moses, Aaron ae Mariam ye seive peie.  
5Oh avei maitaore, Moab hi Veo Balak nou neletao hi shodo ashi soupeilai tea 
tsüchoda-a buyu ae Beor nahpoutu Balaam nou puh hi chila peiyu sü 
lichokhaio. Akasia fühao hinou Gilgal hi kouyu phaki daidai vepa-e touyu 
khesü lichokhaio. Hai khesü licho louyu phaki neletaoye Mapao nou khailupa 
peire donou soua baie touyu hai neletao nou süloulai.”  

Mapao nou Jüpayu 

6Enou rakiva buyu Ramai tholai tea taveyu phaki Mapao ye dai nou pove 
peilai? Enou meidei-a posheela peire donou veikayu chotoutu nou puh hi 
pove peilaiho?  
7Zhaotu thethe nou Mapao hi pove peilouzü, moyuma oliv theadzü nou 
reidzü küyu büa pove peilouzü puhnou jüpalai mosa? Enou soumah 
khaitouyu donou avei nah naraio sü puh hi posheela peilaiho?  
8Moe, Mapao nou Etao hisü kabüyu paityanou veiwe touyu sü paopeiwure. 
Mapao nou Etao hinou jüpayu louzü: kaozü souyu, tobai soumoa leshiyu nasü 
soungao peiyu, ae tainoutou soua Etao Ramai ye koa hrüyu hai nou jüpa-a 
baie.  
9Mapao ye piyu sü tsüvei-e. Puhnou nuhdu nasü kue, “Nuhdu hinou tave jüa 
buyu maitaore, keinoulo!  

10Mai ashimai ki hisü tsüle sheemoyu hinou nangi khesü pojü khaitoue. 
Puletao nou da-a nou sühdoukhao sü powe, süsü Enou ngaora-e.  
11Kaomoyu sühdoukhao ae dourai poyu maitaoye sü kabüa Enou puletao vei 
mah sü khaipei khailaige?  
12Neletao vei toungiyu maitao hai zhaipou shi-e, ae neletao mai hrülai nou 
dahrührüa baie.  
13Südonou Enou neletaoye soushi talaire, ae neletao vei mah vanou neletaoye 
sü panou haka talaire. 
14Neletao nou toulai, ana rukhalai moe — neletao hai houzüa bukoute-a 
bailai. Neletao nou nakhesü poa talai, ana sükhesü pojü khailoulai moe; 
neletao nou hana taralia pokhai touyu khesü Enou soureih souyu hinou pa 
soushi souhawu bailai.  
15Neletao nou taimou hai thoulai, ana chachi loulai moe; neletao nou theadzü 
sü souloulai, ana neletao vei soulai moe. Neletao nou darkha zhaoh sü 
southoulai, ana neletao nou kelai moe.  
16Daiolouzü neletao nou Veo Omri ae puh nahpoutu Ahab kihikha mainou 
vah ashi souyu sü thaifüa soutare. Neletao nou puletao vei zhaihrü ashi nasü 
soupfü tare, südonou Enou neletao hisü hakatayu sü pove peilai, ae mai 
hrülai nou neletao ye sü ngaoralai.”  

Mikah 7 

Israel Mai vei Hrü Ashi 

1E hai daizhou koute veasa! Hrou-a laiyu mai ali nou rashibe hi ae darkhabe 
hi rashithou aliro ngaolou hoa laiyu mai ali büre. Darkha shithou ae doushi 
thou sü haikhai touloure.  
2Mai aveih mai hai hazei toure, Ramai hi chilee checheyu mai aliro hare. Mai 
hrülai nou maiye soushi peire donou kaozhou veiyu nasü phoua baire. 
Puletao hai lahvei maiye soushi peia bure.  



2065 

 

 
   Sheeyu Baibel 

© 2009, Bible Society of India. 
 

 
 

 

3Puletao mai hrülai nou vah ashi souyu hiolouzü souvei shore. Peikho maitao 
ae chilou kupeiyu maitao nou seihla sü khore. Aduso maitao sünou puletao 
vei jüpa khesü paopa peiwe, südonou puletao nou koa ashi sünasü soutare.  
4Puletao hrohi mai veikayu ae le sheekayu maitao-a komoyu shube poube ali 
büa baire. Puletaoye kho-apei maitao, rachipaolayu maitao nou paopi peiyu 
büa puletaoye Ramai nou tudee laiyu teithe sü velaire. Chuo puletao hai 
büraroua bure.  
5Nevei kinapa maiye loucheso moa nevei samai khamaiye lüloucheso. Nevei 
maipfü koute hia nevei chipao sü leikei-a paolo.  
6Daiolouzü chu teile hai nahpoutu nou puo ye sü tsükhou more, nah naotupai 
nou pfü ye sü dure, ae nahleyu naotutao nou lah vei nai-paoh ye sü züvei-a 
baire; mai ali vei ngaobamai hai lah vei kihikhamai baire.  
7Ana Ewo louzü Mapao vei vu kho-a bua bailai; Enou Eye khailupa apeio 
Ramai vei vureih-a bulai. Avei Ramai nou Eye keinou peilai.  

Mapao nou Khailu peiyu sü Pove Peilai 

8Etaoye ngaobayu maitao nou Etaoye ngaophou moa jünüre qo lia hae. Etao 
hai kaodu tare, ana Etao nou tashupu loulai. Etao hai chuo azhi hi bue, 
ana Mapao nou Etaoye ava sü peilai.  
9Mapao vei lekha rarou ae chaa nasü Etao nou teile daotuli hai pfüa bulaire, 
daiolouzü Etao nou mah souwure. Ana akhai hiolouzü puhnou Etaoye vupa 
peilai, ae Etao hi kaozü moyu nasü souzü peilai. Puhnou Etaoye ava hi popa 
peilai; Puhnou Etaoye khailupa peiyu nasü Etao nou ngaolai. 
10Süthaisü Etaoye ngaobayu maitao nou haisü ngaolai, “Neletao vei 
Ramai Mapao sü daiki bue?” tea konüyu maitao sü hraongu ngaolai. Puletao 
nou kaodu tayu sü Etao nou ngaolai; ae puletaoye sü mainou taidei poa ta-a 
bailai.  
11Jerusalem hi maitaore, nuhdu vei kivo sü soushupure teile sü velaire. 
Süzhou sü neletao vei teidei hai soudu sousopu peilai. 

12Neletao vei maikhe mai sü buliki hinou veloulai — teinghei palova buyu 
Assaria hinou, khelova buyu Ejipt hinou, Euphratis hilo vanou, zaidu hilo nou 
ae deichitao hinou veloulai.  
13Ana teidei sühi hrüyu maitao nou mai ashi vanou teidei sü radeiki vita-a 
bailai.  

Mapao nou Israel Maiye Leshiyu 

14Mapao, nenou dopa louyu maitao vei zhaokhopu sü nenou soupeio. Puletao 
nou vaohro hinou hrüa buyuma, puletao vei pehao hisü teidei aveih sü bue. 
Raichoki büa puletaoye panou füdei aveih Bashan ae Gilead hinou taho 
panou hrüo.  
15Mapao, nenou raichoki Ejipt hinou khupayu vah haso soupeiyu büa 
khupayu vah sü Etao hi soupu peio.  
16Tyahrütao nou khouko bushoyuma haisü ngaoloua puletao hai hrao-a 
bailai. Puletao nou bah nou mü holoua bailai ae noubi kaloua bailai.  
17Puletao nou deiphi hinou ngaotayu khaona büa ngaota-a bailai; puletao nou 
Etao RamaiMapao ye ngaopi-a puletao vei reihkhaobu hinou ngaopoa tapalai. 
Puletao nou ngaopi-a Etao Ramai Mapao hisü veloulai.  
18Oh Mapaowo, neye raiyu ramai ali-a ha-e; shokhai toua buyu nevei maitao 
vei mah sü nenou khaipeie. Ne sü teisa nou rarou koute moe, ana nevei 
maitao pei hi nevei tobai soumoa zhuvea leshi peiyu nasü nenou jüpae.  
19Ne nou Etao pei hisü zhuveapu peilai. Ne nou Etao vei mah khesü phi nou 
taicha peilai ae zai khehi laithou peilai!  
20Nenou raichoki Etao vei puopaoh Abraham ae Jakob hi paohpei khaitouyu 
büa nevei maitao hisü nevei tobai soumoa leshi peiyu nasü ngaopeilai.  

Nahum 

Nahum 1 

1Chipao haitao hai Nineveh donou Elkosh puona Nahum vei zho kounou 
ngaoyutao-e.  

Nineveh pei hi Mapao nou Rarouyu 

2Ramai hai puhye hraiyu mai hi healou hoyu alia khürüyu Mapao-e, 
Mapao hai khüphouwe alia lekha shiwe, Mapao hai puhye hraimai hi khü 
phoue alia puh ngaoba maiye lekha rarou nou soushi peiwe.  
3Mapao hai shososoua lekha baiwe ana khouko dushoe, alia Mapao nou 
hatakilia mahye soushee moa phapei louhoe. Puh ludu hai rürai alia teikhai 
raroshi hinou bue, alia teihao hai Puh phi hi nai khao-e.  
4Puhnou zai hi kharochi peikhaige, süna hai theta baiwe, Bashan alia Karmel 
hai-a kitare, alia Lebanon hi poupa khea raitare.  
5Deichi khea puh nghoujünou nguwe, alia deitao khea dzükü tawe, dei-a puh 
nghoujü hio shita baiwe, deiphao alia sühi hrüa bumai hrülai nou pinguwe.  
6Puh vei rarou nghoujü hi thaonou lalou süe? Souhyu puhvei lekha nasü 
thaonou healou süe? Puh lekha sü mei büa lakou peilai, alia puhnou chuhdu 
nasü dakhosa peilai.  
7Mapao hai veishoe, kaozhoushi veyu phakia khoushoa bailoure bue; Puh 
hinou bailou maisü puh nou khupeie.  
8Ana puhye hraiyu maisü dzüdu veyu büa souhakhai bailai, ae puhye 
ngaobayu maisü azhi hi ngouthouwu bailai.  
9Neletao daisounou Mapao ye ba-a duwe? Puh nou souhazhi bailai dao; 
Puhye hraiyu mai linoua vu ahai lashu puhye dulou tyamoe.  
10Rai-shuhro nou vaolouyu büa, alia rouvao büa puletaoye sü deiwulai.  
11Neletao hrohinou Mapao pei hi hashi soupeilai tea do-ashi phouyu alia 
paoshia duyu mai pamowu?  

12Mapao nou haibüa paoe, “Puletao nou khoushoa alia mai poushoa buyuma, 
puletaoye sü daodea alia souhalai bailai.  
13Alia chuo, E nou puletao vei phaodao sü neletao hinou daphe laiwulai ae 
neletao ye phukhai touyu rai nasü soude peilai.”  
14Neletao ye donou Mapao nou kharochi peiwe, “Ne zhih sü panou süpulai 
moe, neletao vei bashara ki hinou daokhai touyu zhu alia kukhai touyu zhu 
khesü Enou souhalai.”  
15Zhukhaio, deichi pei vanou ko aveih pove peiyu nasü laire, kaonayu ko 
shapao peiyu na phihea sü daizhou koute veisa! Nevei khonüh sü reilou 
khaio, Oh Judah, nenou chaachou soukhai touyu nasü souve telouo, 
daiolouzü maishi mainou neletaoye sü reih soupu laimode; puletaoye sü 
souhakhai touwure.  

Nahum 2 

Nineveh Kaodutayu 

1Neye reih soure maisü laire. Kaoro khesü kholouo; ludu sü zhulouo; ne 
khyakho sü kholouo; nevei khouko teitei nou palouo.  
2(Ngaoba mainou puletaoye soushiyu ae darkhabo khesü souha laipei-a 
buyuma, chuo Israel maivei khouko büa Jakob vei khouko sü Mapaonou 
peida khailai.)  
3Puhvei reih veihmai rü sü howe, puhvei reihmai sabanü khesü homarae, 
Puhtaoye souda chepeiyu teithe zhousü rheiluki vei hu khe-a peivavae; reih 
hupoa takouyu puhtao hai zhaipou shiyu zhailoue.  
4Rheiluki khesü khachomo nou ludutao hinou tua laie, puletao nou kijüdu 
teitei hi tukou tukhewe, puletao zhusü lou meikei büa nou ngaowe, puletao 
nou teipeiyu büa tuwe.  
5Peikho maitao sü puhnou kujüloue; puletao nou tapoa kouyu phaki phi 
sülouwe; puletao nou bouvo hilo thashoa takoue, alia sühisü puletao nou 
rünou lailoue.  
6Rei hilaova robomü khesü houre; ae vebuh sü ngaopi shore;  

7Veo pfüpai sü nüpoa tare, puh kilai naotu khemai nou khao büa kouli li-e, 
khao khoua bue.  
8Pepo tayu dzükhai ali hinou dzü kütayu büa maikhe maisü Nineveh hinou 
tutare. Puletao nou “Chaolaio! Chaolaio!” teanou krawe, ana mai linoua 
thailova dakhaive zhumoe.  
9Shahu sü saolouo, Sana sü saolouo, Sühisü muteiyu nya akhai hae! muteiyu 
kinangi sü alao bue.  
10Souveawure! Souhare alia soushire! Lesü pere alia khoubou sü ngure, khya 
soure, pah khesü zhu hazhi tare.  
11Kipeikhaodu buh büa buyu nasü daiki vetare, hali noua ve daido louhoyu 
kipeikhaodu nou tyoutu khaiyu buh sü daiki vetare?  
12Kipeikhaodu nou puh tyouye donou tude tuhü peiwe, alia puh paye donou 
soukhaona kitha peiwe; puh buh hisü soukhaona nou kitha pove phou 
khailoue, alia puh phe hisü sounou pove khai phoulouwe.  
13Ha hrülai peinou buyu Mapao nou paoe, “Enou ne hi aeti moyu bue, alia ne 
rheiluki khesü meideiwulai, alia nevei kipeikhaodu tyoutu khesü khoche nou 
souha peilai; nenou toulai tea pove khaiyu khesü Enou souhalai, alia nevei 
kopaomai paikhosü panou choupu laimoe.”  

Nahum 3 

1Iyaho! Zhe kükou shoyu nuhdu, Dayu alia mai na saoyu nou phoutaoa ae 
vah ashi souyu akhai hayu nuhdu.  
2Keikhaio, sürah dayu kho, rheiluki phi veiyu kho, rhei nou tuyu alia rheiluki 
nou sheyu khosü!  
3Rhei pfümai nou hupoa kouyu, khoche peiyu alia heung reivavayu, southa 
khaitouyu khe, khokhai touyu thaiphao, khai hanou thaiyu pfüphao- puletao 
nou thaimai phaonou phisü louwe.  

4Hai veishi hai hrüshia khakhayu donoue, puhvei hüvei moyu alia maishu-
zhai souyu tyahrü alia maikhe maiye zhotouyu kipaopai nou khakha vah sü 
jüpae.  
5“Zhukhaio, E ne hi aetimoyu bue,” teanou hrülai peinou buyu Mapao nou 
paoe, alia ne nühsü ne pah hi laokhe khaipeilai; alia nenou baitoua buyu 
nasü panou tyahrü kukheye zhulai ae veteidei khemai pa nevei hraosü sülai.  
6Enou ne hisü ngaorayu ashi laikhai peilai, alia Enou neye ngaophou moyu 
vah sou peilai, ae mainou pa neye khupa-a zhuteiyu souwulai.  
7Alia neye ngaolouyu mai hrülaiye panou pia tutalai alia haibüa paolai, 
“Nineveh sü soushi souhawure, thaonou puhye donou dopfü peilai? Duki Eh 
puhye le sousa peimai phoulai?”  
8Nineveh, ne Thebes nuhdu jünou veihpu hiwu? Puh hai Ejipt maivei Nail 
reipe hinou bue, dzünou sühao-a bue, puh kaoro sü zai-e alia dzünou puhvei 
kivo soua bue.  
9Ethiopia sü puhvei khoukoe, Ejipt hai-a louwe, alia puhvei khouko sü akhai 
hae; Put ae Libia mai sü puhye soukhayu mai-e.  
10Ana puh-a pota baire, puhye sü mainou nüpoa tare; ducho teitei hinou puh 
nah khemai sü taida-a soude souha peie; tsükhou shoyu puhvei maitao koutea 
poa rako zhue, alia dushoyu puh mai khesü hurai nou phuloue.  
11Ne-a zhaoh shozhilai, ne-a tsü talai, alia ngaobamai bah hinou bailoure buh 
phoulai.  
12Nevei reih khoyu buh buyu nuhdu khesü doushi mei arai soua buyu doube 
büa baie; mainou ngupei shoko-o, toure mai mü hi dekouh loua bailai. 
13Zhukhaio, nevei reihme haio neletao hrohinou naotumai büe, nevei teidei 
romü khesü neletaoye ngaoba mai hi houpha papei khaitoue; neletao vei 
kikhu khesü meinou deiwure.  

14Mainou nuh hi hulouyuki kere dzü soudalo, nevei reih khoyu buh sü 
soukhou pulouo, nai talouo, khoushoyu naike soure donou taideilo, soukhai 
touyu naike sü polouo. 
15Sühinou neye meinou deihawulai, khoche nou neye daodelai. Khazü nou 
pouhou toulouyu büa neye souhawulai. Khazü alia khatsüku büa neletao 
poupalouo.  
16Neletao vei husouyu mai hai teivu jünoua poua bue, ana chuo puletao hai 
khazü nou shou hepa loua yaotayu büa hatare.  
17Neletao vei vemai nahpoututao sü khaikhre büe, neletao vei hasü maitao 
hai khazü nou tei kao-a buki bouvo vanou taoloua teinghi pakhaie daiki 
yaotare touyu hai mai linoua sümoyu büa baie.  
18Oh Assaria veo, nevei zhaokho maitao hai zhitare; ne khenou vah adu 
souyu maitao hai zhitei tare. Nevei maitao sü mai linoua kujü peire mai ha-a 
nou deichi khonou ramacha takhai baire.  
19Zhikhai touyu nahai hasou kilia souveih louhore, ne zhimü nasü shisho 
loure. Nevei ko keilouyu mai hrülai nou asa-a bah taore, Daiolouzü nenou 
soushi souvea peimoyu mai thao bue?  

Habakkuk 

Habakkuk 1 

1Ramai nou paosüngao peiyu rachipaolawo Habakkuk nou zho ngaoyu 
haitao-e.  

Habakkuk nou Kaozü moa Ngaoyu 

2Oh Mapao, E kasho-a ne hinou kra-a soukha kholai, alia nenou keipei moa 
bulaige? Mokhai-a veahore tea ne hi pao-a buyuma ne khaipei moa bulaiwu?  
3Ne daisounou Eye panou kaozü moyu alia veayu khaikho nou ngao-a bue? 
Soushi khaitouyu alia taidayu khaikho nou anghoujü bubaire, züveiyu alia 
taidayu nou buliki phoutao-a baire. 
4Chikha khesü khouko hare, alia kaozü hai-a bumore. Mai ashimai nou 
cheche maiye sü haoloure, südonou kaozü nasü porei laiwu baire.  

Mapao nou chila peiyu 

5Süthaisü Mapao nou puh maitao hi paoe, “Ne pehao hi hrüa buyu tyahrütao 
ye zhukhaio, alia sütao nenou ngaoloua khupalai. Enou nevei teile hinou hali 
soungaolai alia süsü paolouzü nenou louche laimoe. 
6Enou zhaipou shiyu alia sashi shoyu Babilon maiye panou khouko pfüloua 
puletao vei moyu teidei kukhe taoye shaoloulai.  
7Ngaopiyu alia zhaishiyu sü puletao hi bue, kharochi alia khekai sü lah 
puletao bah hi bubaie.  
8“Puletao vei rheitao hai shirakhao jünou tuveih hie, hrouyu nüsei jünoua 
khusho hie. Rheipfüyu mainou khuveishoa hukouwe. Puletao vei rhei pfüyu 
maitao hai doushoyu buh hinou vewe, lüche linou ha nütoulai busoua 
puletao sü zhaovewe.  
9“Puletao hrülai sü taidare donou ve-e, mai hrülai nou puletao laire toukhai-e 
ngaopi shoe. Puletao nou maiye nükhai touyu hai vonai zhoure.  
10Puletao nou vemaiye konüwe, alia nuh khoa buyu maotaoye sü poa panü-
ralya souwe. Rokhu bomü nou puletaoye nulou hore - puletao nou dei 
heloulou-a talou nülou baie.  

11Süthaisü puletao nou teikhai büa tabaiwe, puletao vei khouko sünou ramai 
soua baie.”  

Habakkuk nou Mapao hi Aetinü moa Paopuyu 

12Oh Mapao, avei Ramai, avei Masheeo, Ne sü teisa nou hria buyu namowu? 
Oh Mapao, nenou Babilon maiye panou Eye souveare donou soudusho 
peiwure; Oh chuhduo, nenou peletaoye panou Etaoye tudeere donou soushu 
peiwure.  
13Ne nghithou hai sheeleyu donou shiyu sü zhuthou louhoe; alia kaozü moyu 
hisü zhukhai louhoe. Ne daisounou maishi maiye zhua buwe, alia daisounou 
puletao jünou checheyu maiye southa-souha buki ngasoua buwe?  
14Ne daisounou mai haitaoye khopeire mai hayu zai hi kha büa ae dei hi 
ngao-a-laiyu khaona touli büa panou buge?  
15Babilon mainou puletaoye sü kha büa khasü rainou süthai palou baire, 
puhnou peletaoye sü besah nou bekhai loure, sübüa peletao nou sa-a shusou-
a bure.  
16Südonou peletao nou puletao vei besah ye sü posheelawe alia kainüveih 
nou poa meidei-a thowe, daisounou tiyuo puletao vei besah na vanou puletao 
hai vasho-a toushoyu sü ngaolouwe.  
17Puletaoye pa teisa nou besah polaiwu, alia zhuveayu lia ha-a panou 
tyahrütao ye southa laiwu?  

Habakkuk 2 

Mapao nou Habakkuk hi Chila Peiyu 

1Enou kuyu buh hi taopaloua Mapao nou ahi daichi paolaisa alia ahi daitea 
chila peilaisa touyu kho-a zhulai-e.  
2Mapao nou ahi haibüa chila peie: “Sheesha teanou Enou ne hi ngaopeiyu 
nasü naikü phaohi rükhailouwo, süsü panou maiye ngaoha loua choloure 
donoue.  
3Süna hai rükhailo, daisounou tiyuwo, cheche-a vepare teile sü koumo hie. 
Ana teile sü thashoa laire, Enou ne hi ngaopeiyu nasü vepa vuzülai. Sünasü 

sososoua veyu büa bailai, ana süsü kholo; sünasü vepa vuzülai, ponapu 
khailai moe.  
4Sünavei chipao sü haire: ‘Ashi vah soua laiyu maitao hai hrilai moe, ana 
checheyu maisü puletao vei lü vanou hriloulai.’ ”  

Cheche moyu Mainou Haka tare 

5Kini haio louche loushie; khaophu souyu mainou hrüsowu moe, puletao nou 
adu tounüyu haio athai büa rukhayu hae. Südonou puletao nou tyahrü veishi 
alia mai hrülaiye lah puletao vei soua pojü khaitouwe.  
6Sübüyu maiye sü konüa alia haibüa poa panü-ralya soulai mowu: “Lah vei 
moyu natao pojü khaitouyu hai daizhou veasarou! Daizhou koute neletao 
lahye donou maivei natao pojü khailaige?”  
7Tsü-khai moa bukinou nevei paozho pfüyu maitao lahshu laimowu? Puletao 
nou neye soupi laimowu? Süthaisü neye puletao nou nüpoa tabailai.  
8Nenou tyahrü taoliye soushi peiyu donou, sühi hri-a buyu maitao nou ne-a 
soushiwulai, daiolouzü nenou deiphao hi alia nuhdutao hi hrüa buyu mai 
hrülaiye sü souveawure alia taitha-dathawure.  
9Hashi hinou ngaoloua soushi louhore teanou deitaoh hinou pa phe soukhai 
tiyu mai hai daizhou vealaisa!  
10Nenou maiye soushi-souhayu donou lah ne ki hi hrao pove loua baie, alia 
ne lah ne hrü soujü lou-a baie.  
11Bouvo vanou chuhtao nou rapalai, alia dei hi khukhai tiyu süütao nou chila 
peilai.  
12Maiye taitha-dathayu alia kaozü moyu vah-sovei hinou poa nuhdu soushu 
khaitiyu neletao hai daizhou vealaisa!  
13Mainou terou-a vah soukhai tiyu sü panou mei vitayu, alia tyahrütao nou 
halia moyu donou veayu hai Khoukhoulai Mapao hinou mowu?  
14Ana deiphao teitei hiMapao vei aduso alia kathe vei tsü hai zai hi dzünou 
phoutao-a buyu büa bulai.  

15Maivei hrao zhulai tea puh nou rarouyu pai hinou puh kinapaye zhaoh 
peizhiyu mai nasü daizhou koute vealaisa!  
16Neye tsükhouyu thao nasü hraongu nou peilai. Ne lah kelou-a lulai! 
Mapao vei bah zhoulo nou pai nasü poa ne hi peilai, alia kathe vei thao nasü 
hraongu ngaoyu nou peilai.  
17Nenou Lebanon hi poushisho-a souyu donou ne-a souhawulai. Nenou 
soukhaorü ye southayu vanou sütao nou neye soupilai, daiolouzü nenou 
deiphao hi buyu mai ae nuhdutao hi hrüa buyu maiye southayu donou ne hi-
a haibüa vepalai.  
18Mainou souyu bashara ae da-a nou dou-apei maitaoye thoyu hai dai viyu 
bue? Daiolouzü puletao hai halia soupei louhoyu ae raolou hoyu bashara, lah 
nou soukhai tiyu nasü louchewe.  
19Süünou souyu na ali hi “Kushulo” alia la hayu chuh liye “Tashulo” teanou 
paoyu mai hai daizhou koute vealaisa! Zhukhaio, süna hai sana ae shahu nou 
phaohi nyakhai toubaie, sühi hrirai hae.  
20Ana Mapaowo louzü puhvei sheeyu rathoki hinou bue, deiphao mai hrülai 
Puh nghojü hi ngasou-a buwo.  

Habakkuk 3 

Habakkuk nou Veachi Paoyu 

1Rachi paolawo Habakkuk nou veachi paoyu sü haitaoe:  
2Oh Mapao, ne daisou-e tiyu Enou süre, alia nevei vahso veitao hai sülou-a 
ngaopi shore. Nevei vah sütao hai Etao teile hi-a soupu peilai-o, sütao hai 
panou Eh vei teile hia sülouo; Nenou rarou-a lekha bukia zhuvea peikhaio.  
3Teman hinou Ramai hai velai, Sheeyu Puh hai Paran deichi hinou velai. 
Puhvei kathe hai nou rakiva hopfüa bue, alia deiphao teitei hai Puhye 
paoshoyu nou phoutao-a bue.  
4Puhvei ava hai teinghi büe; Puh bah hinou ava nasü pawe, ae sühinou 
puhvei khouko sü kukhai toue.  

5Sounou hai Puh nghoujü nou rai-a vewe, alia rahtayu hai Puhye thaifüa 
vewe.  
6Puhnou chaoyu phaki deiphao hai lüa baiwe; Puhnou zhuyu phaki tyahrütao 
hai pingu-a baiwe. Puhnou daohraiki tayu ludutao hisü lümoa buyu deichi 
dutao hai pota baire, alia teisa nou buyu deitao khesü leitare.  
7Enou Kushan hi sahpaotao hai vea buyu ngaowe; Media mai teidei hi sahpao 
hrakhai tou-a buyu sahtao sü pheirürüa buyu ngaowe.  
8Oh Mapao, reidzü nou nevei rarou sourevu? Reitao nou nevei lekha 
soupadou? Molouzü nenou vamoyu hai zai pei hiwu? Ne sü teihao phao 
vanou tawe; teikhai teirü nou nevei rheiluki souwe, nenou nevei maitao hi 
veilouyu nasü pove peie.  
9Nenou voulou sü paipa loure, ae voulou hisü loushu khailoure. Nenou 
deiphao sü reidzü nou pa souphewure.  
10Deichitao nou neye ngaolouyu phaki, pinguwe; raki vanou teirü sü rükou 
baiwe; zai thou hinou zaidzü khüpa baiwe.  
11Nevei loushu kapayu phaki ae nevei heung reiyu ngaolou-a khouh-teinghi-a 
lah buh hinou chao baide.  
12Rarou-lekha nou pfüa Ne deiphao ta sühaowe; Nevei rarou hinou tyahrütao 
ye taikya khaiwure.  
13Ne maitao ye khailu loure donou Ne vewe. Nenou dopa khaitouyu maitaoye 
khailu loure donou ve-e. Vah ashi souyu hi süthai-apei maiye southa peie, phi 
hinou poa pei hi khete sü soushi peiwure, alia puletaoye thaipfüyu mai 
hrülaiye sü souha peiwure.  
14Soureih souyu mainou Etaoye teikhai raroshi büa soupholai teanou veyu 
phaki, alia veahoyu maiye kheikhei sou-a teinou zhaoloulai tea veyu phaki, 
Nenou puletaoye pa lah puletao vei loushu nou khelou-e.  
15Nenou rhei pfüa zai hi taipeiyu vanou dzü khü-a lapae.  

16Enou haihai chouloua ngaopire: Kho sü chouloua a mütai pheire, avei 
raotao hi tanguyu sü louloure, a phi-a sülou baire. Eye ngaoba-a reih souveyu 
mai hi veahoyu vere teithe nasü E kheikhei soua kho bulai.  
17Doushibe nou rashithou shipei moyuma, Darkhabe nou thoutao moa 
buyuma, Oliv be nou thou shipei moa, dou-rou chilou moa buyuma, alia 
kikhaorü hatayuma,  
18E Mapao zhih hinou asa-a bubailai; Eye khailu-apei Ramai zhih hinou 
asalai.  
19Ramai Mapao hai avei khouko-e. Puhnou a phi hai shuh phi büa soupeie, 
Puhnou Eye panou kuyu buh hinou tawe. Lou süthai-apeio hi poa lou souyu 
bvü noupu peie.  

Zephaniah 

Zephaniah 1 

1Judah hi veo Amon nahpoutu Josiah teile hinou Mapao vei chipao hai 
Hezekiah nahpoutu Amariah nahpoutu Gadaliah nahpoutu Kushi nahpoutu 
Zephaniah hi haibüa ve-e.  

Mapao nou Judah Maiye Chikure Teithe 

2Mapao nou paoe, “Deiphao hi buyu na veishi Enou souha khaiwulai. 
3Mai, hrikhaona, raohou alia kha hrülai-a souhawulai. Mai ashimaiye Enou 
soukhaowulai, deiphao hinou hrüa buyu mai hrülaiye sü souha khailai, tea 
nou Mapao nou paoe.  
4“Jerusalem ae Judah hi hrüa buyu mai hrülaiye sü Enou tudeelai. Buh sühi 
Baal rahye thoa buyu teitei Enou souha khaiwulai, alia mai aliro panou 
basharaye napao mainou kabüa tho-e tiyu pa sülai moe. 
5Kipei hinou taopa khouh teinghi, alia vuhtao ye thoyu mai hrülai Enou 
souha khailai. Eye tholai teanou paokhaitou-a Milkom zhih hinou chaachou 
souyu mai hrülaiye sü Enou souhalai.  
6Eye thoyu hinou dakhai tayu mai, Ahi vemoyu mai alia Eye phoumoyu mai 
hrülaiye sü souha khailai.”  
7Mapao Ramai nghoujü hi ngasoua bulouo, daisounou tiyuo, Puhnou chikure 
teile sü nghire. Mapao nou Puhvei maitaoye posheelare donou soudawure 
alia sheela peilaiyu shemai-a soudawure.  
8Mapao vei sheelayu teithe hisü peikhomai, veo nahmaitao alia shemai zhai 
sou-a laimai hrülaiye sü tudee souwulai.  
9Rah kukheye tho-a buyu mai hrülai, vaomai, maivei saotou mai alia maiye 
dathayu mai hrülai, süzhou teithe Enou souvealai.  
10Süzhou teithe, Mapao nou paoe, “Khah rokhubomü hinou neletao nou 
krayu pai choulai, nuhdu hinou buyu ki ahai chena hinou dopfüa krayu pai 
choulai alia deichi hinou shusou-a rayu pai choulai.  

11Nuhdu khelo hinou hrüa buyu maitao, dopfüa kralo! Daiolouzü huha souyu 
mai hrülai hai thaita khaire, shahu süh doumai hrülai-a souha khaitoure.  
12“Süzhou teithe Enou Jerusalem ye sü mei taopoa phoulai, alia lahye louche-
a vasho-a buyu mai alia ‘Mapao hai haveih-a hashi-a soulai moe,’ teanou 
paoyu mai hrülaiye sü souvea peilai.  
13Puletao vei kini khesü shaoloulai, alia puletao ki sü hakhaowulai. Puletao 
nou ki soukhai tiyuma sühisü pa lou bulou laimoe; puletao nou darkha kipei 
soukhai tiyuma süsü panou toulou laimoe.”  
14Mapao vei dushoyu teithe nahai nghiteire, nghitei toure alia thasho-a laire. 
Süzhou teithe sü shisholai, daiolouzü süzhou teithe hai khouko pfüsho-a buyu 
mai koutea shusoua kralai.  
15Süzhou teithe hai rarouyu, veayu ae le ngaiyu teithe soulai, soushiyu ae 
souhayu teithe soulai, teimaiyu ae teibouyu, teihao chaoyu ae zhiteih tiyu 
teithe ali soulai. 
16Veihsho-a nou soukhai tiyu nuhdutao alia reih buhtao hisü reih souloure 
donou shabe nghou-a alia reihvo souyu teithe souwulai.  
17Mapao nou paoe, “Enou veayu sü mai khemai pei hi pove peilai, sübüa 
panou puletaoye nghichayu maili büa panou talai, daiolouzü puletao hai Ahi 
mah souwure. Puletao zhe sü pa dzü büa külai, alia puletao thaiphao sü 
choba büa panou tahlai.”  
18Mapao nou lekha payu teithe sü puletao vei sana raka nou puletaoye khailu 
peilou laimoe. Puh vei rarou-lekha mei sünou deiphao teitei dei hawulai, 
deiphao hi hrüa buyu mai hrülaiye sü thasho-a nou puh nou souha khailai.  

Zephaniah 2 

Ledaloure donou Kuyu 

1Tavelo, tave jülo, Oh haohayu tyahrütao,  
2neletaoye thouba chelaiyu büa hulaimo jünou, Mapao vei lekha-rarou sü 
neletao hi vemo jünou, Mapao vei rapayu teithe vemo jünou tavelo.  

3Teidei haihi nataiyu mai hrülai, Mapao vei kharochi züa buyu mai, Puhye 
phoulo; acheche nasü phoulo, tainou souyu nasü phoulo; 
sükulouzü Mapao vei lekha-rarou payu teithe neletaoye poku peishulai.  

Israel mai Pehao hi buyu Tyahrütao ye Souhalaiyu 

4Gaza nuhdu nasü thaowua tabailai, alia Ashkelon hai-a soushi-a thao bailai, 
Ashdod hi buyu maiye sü hea nou hulai bailai, alia Ekron maiye puletao vei 
nuhdu hinou hulai bailai.  
5Oh zai pe hinou hrüa buyu maitao, Kereth tyahrü, neletao dai vea soulaisa! 
Oh Philistin maitaore, Mapao nou neletao hi aetou moyu bure. Puhnou 
neletaoye mai ali-a shopei moa nou souhakhai bailai.  
6Zai pe hi buyu maitaore, neletao vei teidei sü panou zhaotu alia nghitu 
khaiyu heiphao souwulai.  
7Zai pe hi buyu teideitao sü panou shokhai tiyu Judah kihikhamai vei soulai 
alia sühinou pa puletaoye chokhaorü kilai, alia Ashkelon mai ki hinou 
puletaoye pa bulai. Daiolouzü puletao Ramai Mapao nou puletaoye licho 
peilai ae puletaoye panou sava-a hrüda khailai.  
8Khoukhoulai Mapao nou paoe, “Moab ae Ammon mainou Avei maitaoye 
ngaophou moa konüyu Enou chouloure, alia khaosou sho-a teidei shaoloulai 
teanou puletao nou bure.”  
9Khoukhoulai Mapao, Israel maivei Ramai nou paoe, “Eh hriyu thaifüa Moab 
maiye Sodom büa soupeilai, alia Ammon maiye sü Gomorrah büa soupeilai. 
Puletao vei teidei sü panou raishu hrüyu ae taike hrüyu dei souwulai, alia 
teisa nou shi-a buyu teidei soupeiwulai. Shokhai tiyu Amaitao nou puletao 
vei kini sü pa shaoloulai, alia hri-a buyu Avei tyahrütao nou puletao vei 
teidei sü panou polou bailai.”  
10Puletao nou khaosouyu vanou haihai ve daolai, daisounou tiyuo puletao 
nou Khoukhoulai Mapao vei maitaoye ngaophou moa konüyu donoue.  

11Mapao nou puletao hi ngaopi shoyu soupeilai, Puhnou deiphao hi rah 
kukhe buyu teiteiye souhawulai, alia lahkuku buh hinou tyahrü hrülai nou 
Puhye nakou tholai.  
12Oh Ethiopia maitao, neletao-a Mapao nou khoche nou daotha khailai.  
13Puhnou reilova hrüa buyu Assaria mai hi bah thaipa souha khaiwulai, alia 
Nineveh mai-a deikiyu ali büa soushi peilai. 
14Zhaokhome ae resou tyatyali nou buh sühisü ve dazülai, khebo ae raohou 
khenou nuhdu sühisü ve phe soubulai; tuturu ae voka nou deka hinou ra-a 
bulai. Leche khenou tai hinou bulai; puletao vei sedar süü khesü polaiwulai.  
15“Eh baie, mai kukhemai lia ha-e” teanou ngaopiyu liaha-a khaosou sho-a 
buyu nuhdu nasü haibüa bailai. Buh sünasü soushi khaituwua panou 
rekhaona nou ve buyu buh souwulai. Nuhdu süna tacho tayu mai hrülai nou 
ngaopi sho-a tayu soulai.  

Zephaniah 3 

Jerusalem Maivei Mah 

1Daizhozhou vealaisa! Kaotayu, souzhaiwuyu, alia lah maiye souveayu nuhdu 
napai!  
2Honapai nou mai pai aliro keipei bae, mai nou kharochi peiyu-a pobae. 
Honapai nou Mapao ye louche moe, alia puhvei Ramai hi-a ngheikou bae.  
3Sühi peikho maitao nou kipeikhaodu büa ra-a laire; sühi chiku-apei maitao 
hai dutounüyu nou lakhao büa dosho donou halia shokhaito moe.  
4Sühi rachi paolayu maitao hai louchelou shire alia dahrührüa baire; napao 
maitao nou sheeyu buh nasü souzhai peiwure, alia Ramai vei kharochi khesü 
lahvei kaovei loure donou souda-a bubaire.  
5Ana Mapao louzü chukoute nuhdu sühi bue, Puhwo checheyu likhei sou-a 
baie, kaomoyu halia soumoe. Teithe payu chü Puhwo louzü souzü vah nasü 
souwe; ana chechemoyu maitao nou hraoyu sümoe.  

6Mapao nou paoe, “Enou tyahrütao ye souhakhai tiwure; Puletao vei reihbu 
khesü soushiwure; Enou puletao ludu nasü soushiwure, südonou sühi mailia 
tamore. Puletao nuhdu khesü soupa laire, mai ali koute-a bumore, sühi mai 
hrümore.  
7Puletao nou veimosou-a Eye pishulai teanou cho-e, Enou kharochi peiyu 
züshulai teanou cho-e; alia Enou puletao hi doupeiyu taosü ngaikhai paimoe 
tea Enou cho-e. Ana Avei maitao nou vah ashisü soupu baire.”  
8Mapao nou paoe, “Enou kushulou-a neletaoye mahdure teithe nasü kholo. 
Tyahrü kheye pove jülou-a veteidei khesü save jülou-a, puletao pei hi Enou 
vamoyu Avei lekha-rarou nasü lakoure donou Ale lawure. Avei lekha-rarouyu 
mei nou deiphao teitei deihawulai.  
9“Süzhou teithe Enou mai khemai paisü sheeyu paila hi souda thouwulai, 
sükua puletao hrülaiye panou la ali soulai alia le ali sou-aMapao zhih sü kulai 
alia Eye tholai.  
10Ethiopia rei polova nou rarouta-a buyu maitao nou Eye tho-a nou Ahi 
sheelayu khesü pove peilai. 
11Süzhou teithe neletaoye hrao peipu laimoe, daiolouzü neletao nou Eye 
khaitya-a vah souyu, khaophu souyu khesü Enou neletao hinou popawulai, 
alia neletao nou sheeyu deichi hinou khaophu sou-a tapu laimoe.  
12Enou neletao hrohi tainou souyu alia nataiyu maiye khai peilai. Puletao 
nou Mapao zhih hinou bailoure buh phou bailai. 
13Shokhai tiyu Israel maitao nou kaozü moyu vah soupu laimoe, alia dayu 
chipao paopu laimoe, moa puletao mü hisü dayu mali pfüpu laimoe. Süthaisü 
puletao nou touso-a ae dazüa buyuma, mai linou-a puletaoye ve daicho 
laimoe.”  

Asayu Lou 

14Oh Zion hi buyu nahnaotu paire, He Israel maitao, shusou-a lou soukhaio! 
Oh Jerusalem hi buyu nah naotupai, Salo alia ne le teitei koa asalo!  

15Neletao hi Mapao nou vamoyu nasü polai peiwure, Puhnou neletao ngaoba 
maiye sü souha peiwure. Mapao, Israel mai Veo sü neletao hinou bue; neletao 
nou hashi nasü ngaopi pulai moe.  
16Süzhou teithe Jerusalem hi haibüa paolai, “Ngaopiso, Oh Zion, Ne bah sü 
panou chathai tawuso.  
17Mapao, neletao vei Ramai sü neletao hi bue, Reih Aveiwo nou neletaoye 
reih veilouyu peie, Puh-a neletaoye koa asa sholaire, Puhnou neletaoye 
leshiyu hinou sousheepu peilai; Puh-a neletao donou khonüki büa asasho-a 
lou soulai.  
18Neletaoye soushire nasü Enou neletao hinou popa laipeilai, sübüa panou 
neletaoye sü chaa nasü pfüpu laimoe.  
19Zhukhaio, süzhou teithe Enou neletaoye souveayu maitaoye sü souhpeilai, 
Phi chayu maiye sü Enou süzhou khaipeilai, alia vakou hupa khaitiyu maiye 
save jüpeilai, alia puletao hrao nasü khekai hi soudathou peilai, alia deiphao 
mai hrülai nou süyu mai soupeilai.  
20Süzhou Enou neletaoye ki hi save peilai, Teile süki Enou neletaoye save 
jüpeilai; Enou deiphao mai hrülai nghoujü nou neletaoye zhih tayu peilai ae 
paosho peilai, alia neletaoye panou vasho-a hrüyu peida khailai.” 
Haisü Mapao nou paoe.  

Haggai 

Haggai 1 

Rathoyu Ki Soushupulo tea Mapao nou Kharochi Peiyu 

1Persia hi veo Darius nou vekou louyu po ahai-a khouh arou vei khouhngao 
lizhou Mapao vei chipao hai rachi paolawo Haggai hi ve-e. Chipao sünasü 
Judah teidei khowo Shealtiel nahpoutu Zerubbabel alia Jehozadeth 
nahpoutu, napao peicha Joshua ye donoue.  
2KhoukhoulaiMapao nou paoe, “Mai haitao nou paoe, Mapao vei ki soure 
teile mohie.”  
3Süthai Mapao vei chipao sü rachi paolawo Haggai hi haibüa paoe,  
4“Aki shisasa-a bulikhu, daisounou neletao lah neletao vei ki sü veihsho-a nou 
buge?  
5Südonou chuo Mapao nou haibüa paore: Neletao hi dai vepawe tiyu neletao-
a soutao sou-a tsücho khaio.  
6Neletao nou thoutai alao sou vuh thouwe, ana daotu chiloua baiwe, neletao 
nou touwe, ana rukha moe; neletao nou kewe, ana rukha khaimoe; neletao 
nou sabanü banouwe, ana neletao mailia lülou moe. Neletao nou zho kuyuma 
kupove lekha chayu hi thouwu baiwe.”  
7Khoukhoulai Mapaonou paoe, “Neletao dai souwe tiyu soutaosou tsücho 
khaio.  
8Deichi hi taopa lou-a süü pove Aki sü soutakhaio, sütilouzü E-a sühinou 
asalai alia Eye khuhao zü hinou khuhao khaio.”  
9“Neletao nou alao zhi-a bue, ana titya ngaolou baiwe; sütao koutea neletao 
nou ki hi poveyu phaki, Enou nghoulai bailai. Daisouyu donoue? tea 
Khoukhoulai Mapao nou nou-e. Süsü daisouyu donoue tilouzü Aki shisasa-a 
bulikhu, neletao mai hrülai hai lahkuku ki souvayu donoue.  
10Südonou neletao hi raki vanou vidzü sü seikou peimore, alia dei hinou 
shina mara papei more.  

11Enou deikho, deichi, dou, darkha kipei, theadzü, dei hinou payu shiratao, 
mai ae kikhaorü ae neletao nou souyu vah teitei hie teikoyu pove peiwure.”  

Maikhe Maitao nou Mapao vei Kharochi Zülouyu 

12Süthaisü Shealtiel nahpoutu Zerubbabel, napao peichana Jehozadak 
nahpoutu Joshua alia mai hrülai nou puletao Ramai Mapao chi züloure, alia 
rachi paolawo Haggai hi Ramai nou seiveyu chipao sü züloure; ae puletao 
nou Mapao ye ngaopi loure.  
13Süthai Mapao vei chipao paolawo Haggai nou puhmaitao hi Mapao vei 
chipao sü haibüa paopeie, “E-a neletaoye koa bue”, teanou Mapao nou paoe.  
14Judah teidei khowo Shealtiel nahpoutu Zerubbabel alia napao peichana 
Jehozadak nahpoutu Joshua ae mai hrülai le sü Mapao nou souhro peiwua 
puletao nou tave Khoukhoulai Mapao vei ki sü,  
15Darius veo nou pa vekou louyu po ahai-a khouh arou vei teithe kaidai 
zhou Mapaovei ki sü soutare.  

Haggai 2 

Rathoki Ashu Navei Veihyu 

1Darius nou pa vekou louyu po ahai-a khouh anai vei teithe kaili 
zhou Mapao vei chipao sü rachi paolawo Haggai hi haibüa paoe: 
2Judah teidei khowo Shealtiel nahpoutu Zerubbabel, ae napao peichana 
Jehozadak nahpoutu Joshua alia maisou hi haibüa paopeie, 
3“Neletao hrohi daoraiki Rathoki na kazhou koute vei-e tiyu ngaoyu mai 
buha-e? Chuo haina hai kabüge? Haihai halia moyu büa ngao movu?  
4Ana chuo chathaiwuso, Oh Zerubbabel; napao peichana, Jehozadak 
nahpoutu Joshua, ne khuveilo; teidei sühi hrüa buyu mai hrülai khuveilo, 
teanou Mapao nou paoe; vah soukhaio, daiolouzü Enou neletaoye salai peilai,  
5Neletaoye Ejipt teidei hinou sapayu phaki neletao hi paohpei khaitiyu 
thaipfüa neletaoye salai peilai, teanouMapao nou paoe. Avei rako nou 
neletaoye salaiwe, ngaopiso.  



2086 

 

 
   Sheeyu Baibel 

© 2009, Bible Society of India. 
 

 
 

 

6“Daiolouzü Khoukhoulai Mapao nou paoe, ‘Phazüti thaisü Enou raki, 
deiphao, zai alia dei theyu teitei sü ngulülai.  
7Alia Enou tyahrü hrülaiye sü deilü peilai, sükua panou tyahrü hrülai vei 
thoudzü sü ki haina hi pove phouloulai, teanou Khoukhoulai Mapao nou 
paoe. 
8Shahu ae sana khesü Avei-e,’ ” tea Khoukhoulai Mapao nou paoe. 
9“Rathoki ashuna vei veihyu hai araina nou veihyu jünou veihpulai, alia buh 
haina hi Enou A maitaoye toungiyu ae kaonayu sü peilai,” teanou 
Khoukhoulai Mapao nou paoe.  

Rachi Paolapu nou Napao Maitao ye Chakuyu 

10Darius veo nou vekou louyu po ahai khouh akü vei teithe kaidai 
zhou Mapao vei chipao sü rachi paolawo Haggai hi haibüa ve-e.  
11Hali-hala pei hi Mapao nou paoe, “Napao maitao hinou kabüa teidei kholai 
tiyu noukhaio:  
12Mai ali nou sousheekhai tiyu sou hai puh sah hinou poloua raokhao, moa 
khokhai tiyu touso, moa zhaoh, theadzü, mokhai-a tousoyu na taralia poa 
dailouzü, sütao hai shee-a bailaiwu? “Moe” teanou napao maitao nou chila 
peie.  
13Süthai-a Haggai nou nou-e, “Mai linou thaiphao deiwua sheemoa buyu 
hinou puhnou touso haitao hai deiwu louzü, touso sütao sheemoa bailaiwu?” 
Napao maitao nou paoe, “Süsü sheemoa bailai.”  
14Haggai nou süthai haibüa paoe, “Sübüa baie, mai haitao hai, alia tyahrü 
haina hai,” teanou Mapao nou paoe. Puletao bah nou souyu vah teitei ae 
puletao nou posheelayu teitei hai sheemore.  

Mapao nou Shiha peilai teanou Paohpeiyu 

15“Zhou thainou daipa laisa tiyu neletao soutaosou-a zhukhaio. 
Neletao Mapao vei ki souta mojü kabüa bue?  

16Mai linou thou sülai kai pfüloulai teanou cho-a buyu nanou kirou pfülou-a 
baiwe; alia mai linou zhaohtei hinou zhaohlah raingou füloulai teanou buyu 
nasü kai fülou baiwe.  
17Neletao nou souyu vah teitei sü Enou maokhao, tyakhao ae khah alia 
reithou ye panou kouh soushi khaiti peiwe; ana neletao nou Ahi dakhai 
vemoe, teanou Mapao nou paoe.  
18Zhou, khouh akü, teithe kaidai thainou, neletao soutaosou-a licho khaio. 
Mapao ye thoyu ki soutayu teithe hinou licho takhaio.  
19Thoubao hi thou hayuma, darkhabe, doushibe, ae rashibe kukhe nou 
rashithou shipei moa buyuma, zhou thainou lichokhaio, Enou neletaoye shiha 
peita laire.”  

Zerubbabel hi Mapao nou Paohpeiyu 

20Khoukha kaidai zhou Mapao vei chipao hai Haggai hi vu ahai chena sou-a 
ve haibüa paoe:  
21“Judah teidei khowo Zerubbabel hi haibüa paopeio, ‘Enou raki ae deiphao 
hai poa ngulaire,  
22alia ve teidei hie buyu ve buhtaosü soukhaowulai; alia Enou vedeitao ae 
tyahrü hrülai souhawulai, rheilukitao ae rhei pfümaiye sü pokhaowulai, alia 
rheilukitao ae rhei pfümaiye sü souhawulai, alia puletao hai lah puletao 
samai vei khoche vanou thaikhai toulai.  
23Rheilukitao ae rhei pfümaiye süzhou teithe sü, Oh Shealtiel nahpoutu Avei 
kilai Zerubbabel, Enou neye panou A zhih hinou teidei khoyu mai ali soulai, 
daiolouzü Enou neye dopaloure,’ ” teanou Khoukhoulai Mapao nou paoe.  

Zekhariah 

Zekhariah 1 

Mapao nou Puhvei Maitaoye Dakhai Velo tea Kuyu 

1Darius veo nou vekou louyu po ahai vei khouh acha nahi Mapao vei chipao 
hai Iddo tyao, Berekhiah nahpoutu rachipaolawo Zekhariah hi haibüa ve-e:  
2“Mapao vei rarou-lekha nahai neletao puopao hi alao sou bue.”  
3Südonou puletao hi haibüa paopeio: “Ahi dakhai velo, sütoulouzü E-a 
puletao hi dakhai vepeilai,” tea Khoukhoulai Mapaonou paoe.  
4“Neletaowo neletao puopao maiye raiso. Puletao hi rachi paola peiyu 
mainou haibüa paopeie: Hrü ashi ae mah hinou hrüpu khaiso. Ana puletao 
hai süsü choubare, tea Mapao nou paoe.  
5Neletao puopao maitao kalo vetare? Alia rachi paolayu maitao-a teisa nou 
hriwu?  
6Enou avei kilai rachi paolayu maitao hinou kharochi ae tukhayu zhaitao sü 
seive paopeie, ana puletao nou sütao hai ngaophou peimore. Südonou 
puletao nou ngaozü na thaifüa veayu ngaoe. Süthaisü puletao nou le daloua 
puletao veayu hai, Khoukhoulai MapaoEnou souvea baie alia sübüa veayu hai 
vea züa baie touyu lah puletao nou süloue.”  

Rachi Paolawo nou Rheitaoye Zho hinou Ngaoyu 

7Darius veo nou vekou louyu po ahaikou, khouh kiali vei teithe kaidai 
(Shebat teanou kuyu khouh) zhou Mapao vei chipao hai Iddo tyao, Berekhiah 
nahpoutu rachi paolawo Zekhariah hi haibüa pove ngaoe.  
8Mai ali hai rhei horayu ali pfülai-a ngaoe. Puhsü deikho hi süübetao 
hrohinou la-a bue, alia puh thailo hisü rhei hoyu, rapüpüyu, alia kaayu tya 
bue.  
9Enou puh hisü noue: “Apaopuwo, haitao hai daitiwe?” Puhnou haibüa chila 
peie, “Haitao hai daie touyu Enou ne hi ngaolai.”  

10Süthaisü dei nayu süübetao hrohinou la-a buyu nanou chila peie: “Mai 
haitao hai Mapao nou deiphao sühao zhuta-o teanou seita khaitouyu 
maitaoe.”  
11Süthai puletao nou Mapao vei rakivamai süübe madai hrohinou la-a buyu 
nahisü haibüa paoe: “Etao nou deiphao teitei hai sühaove zhutae, alia 
zhukhaio, deiphao teitei hai nasei teanou bubaie.”  
12Süthaisü Mapao vei rakivamai nanou paoe, “Oh KhoukhoulaiMapao, nenou 
Jerusalem alia Judah nuhdutao hi rarou-lekhayu hai chuo po rainai pare. 
Nevei zhuveayu halia ngaomoa puletao hai teile kasho bulai hige?”  
13Mapao nou rakivamai nahisü zhuveayu ae pai-la aveih nou chila peie.  
14Süthai Khoukhoulai Mapao nou paoyu chipao taosü rakivamai nanou ahi 
haibüa paopeio tea paoe. “Jerusalem alia Zion nuhdu nahai Enou alaosou 
leshia bue.  
15Alia vaphi-a nou ngasou buyu maihrütao hisü E alaosou rarouwe. Daiolouzü 
Enou rarouyu nahai khaitalai touyuma, puletaoye ngaoloua ararou nasü 
papua baiwe.  
16SüdonouMapao nou haibüa paoe, E Jerusalem ye zhuveayu vanou dakhai 
vepure, avei Rathoki nasü sühinou soushupu loulai, alia Jerusalem kivo 
nahai-a soutare donou douyu rai poa doutalai.”  
17Khoukhoulai Mapao nou paoe, “Haihai paopu peilaio, Avei nuhdutao sü 
panou vapapu khailai, alia Zion ye sü souvapu peilai ae Jerusalem ye sü 
puhvei soure donou dopu loulai.”  

Zho Ngaoyu Ahaina: Soukaitao 

18Süthaisü Enou zhupayu phaki, soukai adai zhingaoe.  
19Eye cha-a buyu rakivamai nahi haitao hai daivanoue tea Enou noue. 
Puhnou haibüa ahi chila peie, “Soukai haitao nou Judah, Israel, alia 
Jerusalem ye sü hupho rarou laiwure.”  
20Süthaisü Mapao nou Eye hubao poa hukuyu mai adai ye ngaoe. 

21Enou noue, “Puletao hai dai vah soure donou vewe?” Puhnou haibüa ahi 
chila peie, “Mai ali-a panou pei pfüla louhoa Judah ye hupho rarou laiyu 
soukai taosü haitaoe; ana mai haitao hai Judah hi kai pfüla payu tyahrütao ae 
puhmaitao ye hupho rarou laiyu maitaoye soupire donou alia souhare donou 
hukuyu mai haitao hai vewe.”  

Zekhariah 2 

Zho Ngaoyu Asüna: Douyu Rai 

1Enou zhushuyu phaki, mai ali hai puh bah hinou douyu rai ali poa ngaoe.  
2“Ne daiki velai?” tea Enou noue. Puhnou ahi chila peie, “Jerusalem vei duyu 
ae shoyu hai kazhou busa touyu dou zhulai.”  
3Süthaisü Eye cha-a buyu rakivamai nanou pahilo takouyu Enou ngaoe, alia 
rakivamai kukhe ali hai puhye daore donou takou loua, 
4alia puh hisü haibüa paoe, “Tukou douyu rai poa buyu nahlepuna hisü 
haibüa paopeio: Jerusalem hai kivo khopu moa nou hrüa bailai, daiolouzü 
haihi mai alao sou hrüvelai ae kikhaorü hai-a poushoa hrüpalai.  
5Süpehao teitei hisü Enou mei kivo soupeilai, tea Mapao nou paoe, alia Enou 
sühisü aduso nasoua hrülai.”  

Vakou Nüpota-a Buyu Maitaoye Ki hi Dakhai Velo teanou Kuyu 

6Mapao nou puh maitao hisü paoe, “Tave lourao, tave lourao, Babilon hinou 
tupa lourao; daiolouzü Enou neletaoye sü deiphao kainghou adai hisü hupo 
rarou laipeiwure.  
7Babilon nah naotumai ye koa hrüa buyu maitao, Zion hi tuve lourao.  
8Khoukhoulai Mapao nou neletaoye souveayu tyahrütao ye donou haibüa 
paoe: Mai tara linoua neletaoye souveayu hai Eye souveayu büa baie.  
9Südonou chuo, Enou puletaoye sü dutalai, alia puletao hai lah puletao vei 
kilai mai khenou hrü talai.” Süthai neletao nou Eye Khoukhoulai Mapao nou 
seive-e touyu hai süloulai.  

10Mapao nou paoe, “Asayu lou sü soukhaio, Oh Jerusalem hi maitaore! E-a 
neletaoye koa hrüre donou laire.”  
11Süzhou teithe tyahrü taolinou Mapao hisü velai alia puhvei mai soutalai, 
alia puh hai-a neletao hrohinou bulai. Süthaisü KhoukhoulaiMapao nou Eye 
neletao hi seivewe touyu hai neletao nou süloulai. 
12Mapao nou Judah hai puhvei sheeyu teidei ali soua popu loulai alia 
Jerusalem hai puhnou leshi kayu nuhdu ali soua dopu loulai.  
13Mai hrülai nou Mapao nghoujü hi nasha-a bulo; daiolouzü puhvei sheeyu 
buh hinou puh hai tashure.  

Zekhariah 3 

Rachipaolawo nou Napao Peichanaye Zho hinou Ngaoyu 

1Süthaisü Napao Peichana Joshua nou Mapao vei rakivamai nghoujü nou la-a 
buyu Eye ngaoe, alia Saitan-a Joshua pehinou puh hi paodukare donou la-a 
bue.  
2Mapao vei rakivamai nanou Saitan hi paoe, “He Saitan! Mapao ye panou 
neye chaa peitheo. Jerusalem ye leshi shoa dolouyu Mapao ye panou neye 
züpei theo. Mai haina hai mei hinou popa khaitouyu süüda ne mowu?”  
3Joshua hai rakivamai nghoujü nou sheemoyu sabanü banou-a bue. 
4Rakivamai nanou puhye vah soukha peiyu na hisü paoe, “Sheemoyu sabanü 
taosü puhva hinou phapeio.” Süthaisü puhnou Joshua hi paoe, “Zhukhaio, ne 
nou soumah khaitouyu mahtao sü polai peiwure, südonou chuo Enou neye sü 
sheetouyu sabanü nou banou peilai.”  
5Rakivamai nanou puhye vah soukha peiyu nahisü paoe, “Sheesha touyu 
peizüsa ali pokou Joshua pei hi züpeio.” Paoyu thaifüa, puletao nou sheesha 
touyu peizüsa nasü pokou Joshua pei hisü züpeie, aliaMapao vei rakivamai 
nahai süpe hinou la-a bue.  
6Süthaisü Mapao vei rakivamai nanou Joshua hi paoe, 

7“Khoukhoulai Mapao nou haibüa paoe: Ne achi züa bulouzü alia Enou 
jüpayu hinou talouzü, neye panou aki kholai alia avei chiku-apei mai ali 
soulai, alia hai hinou la-a buyu rakivamai ali büa nevei veachi khesü Enou 
kei peilai.  
8Keilo, Napao Peichana Joshua, alia neye koa vah souyu napao maitao, haisü 
keilo, daiolouzü neletao hai rako aveih mai soulaire: zhukhaio, Enou neletao 
hisü avei kilai Baokao tea kuyu nasü seive peilai.  
9Enou Joshua nghoujü hisü chuh ali panou pah anai pfüa khaipeilai. Chuh 
süna hisü Enou larücha rüthoukhai peilai, alia teithe ali levainou teidei haina 
vei mah khesü polai peiwulai.  
10Süzhou teithe, neletao hai mai alinou aliye kupove darkhabe alia doushibe 
phi hinou sava-a bulai,” tea Khoukobu Mapao nou paoe.  

Zekhariah 4 

Zho Ngaoyu Angouna: Meivabvü Khaibu ae Oliv Süübe 

1Eye cha-a buyu rakivamai nanou dakhaive zhiyu mailiye kaishuyu büa Eye 
kaishu haibüa chae,  
2“Ne dai ngaoe?” Enou chila peie, “Sana nou soukhai touyu meivabvü khaiyu 
buh ali ngaoe, alia sünavei pe hinou meidzü bvü ali bue; sühisü meivabvü 
anai bue, alia meivabvü ali hinou meitaoyu mü anai bue.  
3Alia meivabvü khaiyu pe hinou Oliv süübe ahai bue, alinou bakha zhoulo ae 
ali nanou bakha nalo nou bue.”  
4Süthaisü Eye cha-a buyu rakivamai nahisü “A paopuwo, haihai daie,” tea 
Enou noue.  
5“Ne haitao hai daie touyu sümowu?” teanou rakivamai nanou Eye cha-e. “A 
paopuwo, E haitao hai sümoe” tea Enou chila peie.  
10b“Meivabvü anaitao hai deiphao teitei ngaoyu Mapao vei nghithou-e,” tea 
Rakivamai nanou Ahi paoe.  

11Süthaisü Enou puh hi noue, “Meivabvü khaiyu buh nalova ae zhoulova nou 
buyu oliv süübe ahai hai daivanoue?  
12Alia meidzü pa kükoure donou sana nou soukhai touyu dzüpaip ahai pe 
hinou oliv baokao ahai buyu hai daivanoue?”  
13Puhnou ahi paoe, “Haitao hai daie touyu ne sümowu?” “Sümoe, A 
paopuwo” tea Enou chila peie.  
14Süthai puhnou paoe. “Mai haina ahai hai deiphao teitei hi panouMapao vei 
vah soure donou theadzü napei khaitouyu nahai-e.”  

Zerubbabel hi Ramai nou Paohpeiyu 

6Rakivamai nanou ahi paoe, “Mapao vei chipao haitao hai Zerubbabel ye 
donoue: Nevei pfüchi alia khouko vanou veilou laimoe, ana Avei Rako vanou 
veilou bailai.  
7Kaozhou ashi nou ne hi deichi büa neye ve khuyuma, ne nghoujü nou hata 
bailai. Neye panou Rathoki nasü soushu loulai, nenou akhai chuh na pokou 
khothou louyu phaki, maisou nou ‘Daizhou koute veisa! Daizhou koute veisa’ 
teanou shalai.”  
8Süthai-a Mapao vei chipao ali hai ahi ve haibüa paoe.  
9“Zerubbabel nou Rathoki vei beikhei sü khopeie; alia puh ye panou haina 
hai souche loulai. Süthaisü Khoukhoulai Mapao Enou puhye seivewe touyu 
neletao nou süloulai.  
10aDaotu souta-a ngaoyu maitao nou chathai talai, ana Zerubbabel nou 
Rathoki nasü thaokhai timoa soua buyu ngaoloua puletao nou le asalai.”  

Zekhariah 5 

Zho Ngaoyu Arouna: Zhaotayu Larü 

1Enou dakhai zhupuyu phaki, larübvü ali hai tei hinou zhao-a laiyu ngaoe.  
2Rakivamai nanou Ahi noue, “Ne dai ngaoe?” Enou chila peie, “Larübvü ali 
zhao-a laiyu zhi ngaoe; sünavei sashoyu hai mitar aküe alia mitar adai-a da 
hai jha due.”  

3Süthai puhnou ahi paoe, “Haihai deiphao teitei hi taho chaa peilaiyu nae; 
daiolouzü maivei avao mai hrülaiye sü larübvü dapolova hi rüthou khaitouyu 
thaifüa souhawulai, alia da shaki peiyu mai hrülaiye sü ali lova rükhai touyu 
thaifüa souha khaiwulai.  
4Khoukhoulai Mapao nou paoe, ‘Enou chaa haina hai seitare, südonou haina 
sü avao mai kihi loulai, alia A zhih hinou da-a nou shaki soukhai touyu mai 
hrülai ki hisü ve loulai; alia puletao ki hisü ve buloua nou buyu na veishi 
souhakhai touwulai.’ ”  

Zho ngaoyu Anaina: Naotumai ali Sülai hi Bua Ngaoyu 

5Süthaisü Eye cha-a buyu rakivamai nanou ahi takou loua paoe, “Hotao 
hinou tapayu nasü dai-e touyu zhukhaio.”  
6“Hona hai daige?” teanou Enou noue. Puhnou ahi paoe, “Hona hai sülai-e, 
süsü deiphao mai hrülai vei mahtaoe.”  
7Süthai müho hapayu phaki, sülai na hisü naotumai ali bua zhingaoe.  
8Rakivamai nanou paoe, “Haihai ashi nasüe.” Sübüa paoa puhnou honapaiye 
sü sülai hi khaothou khaiwure, alia müho nasü bewure. 
9Süthaisü Enou zhuyu phaki, naotumai ahai sü ahilo zhaokoua zhingaoe. 
Hona hai vei shouh hai veishoyu raohao shouh büe, alia hona hainou sülai 
nasü poa zhaotare.  
10Süthaisü Eye cha-a buyu rakivamai nahi Enou paoe, “Hona hainou sülai 
nasü kalova pove tare?”  
11Puhnou ahi paoe, “Babilon hi potare. Buh sühinou puletao nou honapai ye 
donou rathoki ali soue. Sünasü souche loure toulouzü, puletao nou sülai nasü 
sühi khailoua tholai.”  

Zekhariah 6 

Zho Ngaoyu Achana: Rheiluki Adai 

1Enou zhupuyu phaki, rheiluki adai hai baosahu deichi ahai ko hinou tapa-a 
ngaoe.  

2Rheiluki araina hai rhei hoyu tyanou pfüwe, rheiluki ahai navei rhei hai tei-
e,  
3rheiluki asü navei rhei hai kaa-e, alia rheiluki adai nahai rhei maomüyu 
tyae.  
4Süthaisü Enou rakivamai nahi noue, “Apaopuwo, haitao hai daitouwe?”  
5Puhnou haibüa chila peie, “Haitao adai hai deiphao teitei hi Mapaovei 
nghoujü nou tapayu teikhai taoe.”  
6Rhei tei nanou pfüyu rheiluki nahai teidei reilova tawe, rhei kaayu nanou 
pfüyu nahai teinghi loulova teideitao hi tawe, alia rhei maomüyu nanou 
pfüyu rheiluki nahai khelova buyu teidei hi tawe. 
7Maomüyu rhei nanou tapa peiyu phaki, puletao hai deiphao sühao zhutare 
donou kholouho soua bure. Rakivamai nanou paoe, “Tawo, taho deiphao sü 
zhutawo.”  
8Süthai rakivamai nanou ahi shusoua paoe, “Tyadei reilova khetayu rheitao 
nou Mapao vei rarou-lekha nasü soukaona peiwure.”  

Joshua ye Vepeirü Rüpeio tea Kharochi Peiyu 

9Mapao vei chipao hai ahi haibüa ve-e:  
10“Vakou nüpota-a Babilon hinou dakhai velouyu Heldai, Tobijah, alia 
Jedaiah nou sapeina peiyu sanatao sü poloua süzhou nou Zephaniah 
nahpoutu Josiah ki hi ta-o. 
11Shahu alia sana taosü poloua vepeirü soulo, alia sünasü poho Jehozadak 
nahpoutu Napao Peichana Joshua ye rüpeio.”  
12Alia puh hisü haibüa paopeio, “Khoukobu Mapao nou paoe, ‘Baokao teanou 
kua buyu mai nasü veikhelai, alia puhnou Mapao vei Rathoki nasü soushupu 
loulai.  
13Puhnou Mapao vei Rathoki nasü soushulai, alia veo vei tsükhouyu sü puh hi 
bulai, ae puh nou vebuh hi buloua teidei hai kholai. Puh vebuh hisü napao 
mai ali koa bulai, alia puh haiko hisü kaonayu ae mailili ye tsükhoua hrülai.’  

14Vepeirü nasü Heldai, Tobijah, Jedaiah alia Zephaniah nahpoutu Josiah ye 
licholoure donou Rathoki hisü khailai.”  
15Doushoa buyu mainou velou Mapao vei Rathoki soushupuyu nasü soukha 
peilai, süthai Khoukhoulai Mapao nou Eye neletao hi seivewe touyu süloulai. 
Neletao nou soutao soua Mapao, neletao vei Ramai chi züa bulouzü haitao 
hai vepalai.  

Zekhariah 7 

Cheche-a Rathomoyu Mai hi Mapao nou Aetimoyu 

1Darius veo nou vekou louyu po adai vei khouh aküe (süolouzü Kislev teanou 
kuyu khouh) khoukha adai zhou Zekhariah hi Mapao vei chipao haibüa ve-e.  
2Bethel hi nuh mainou Sharezer, Regemmelek alia puletao maiyeMapao vei 
shiha panou khore donou seive-e.  
3Alia Khoukhoulai Mapaovei ki hi buyu napao maitao ae rachipaola maitao 
hisü haibüa noue: “Raichoki soukouyu zhai na thaifüa soushi khaitouyu 
Rathoki na vanou, chua Etao nou khouh angou nava hi dopfüa lühlai hiwu?”  
4Süthaisü Khoukhoulai Mapao vei chipao sü ahi haibüa ve-e.  
5Teidei haihi hrüa buyu mai hrülai alia napao maitao hisü haibüa paopeio: 
“Neletao nou khouh angou nava alia khouh anai nava dopfüa ae lüh-a po 
rainai koute souyu hai Eye tsükhouyu donouwu?  
6Alia neletao nou touyu ae soyu hai, lah neletao donou touso baimowu?”  
7Jerusalem alia süpehao hinou buyu nuhdu khemai nou vashoa hrüa buki, 
alia khelo deichi phihi nou mai alaosou hrüa bukinou Mapao nou daonou 
puhvei rachipaola maitao hinou haisü paopei mowu?  

Ramai Chi Zübayu vanou Nüpoa tayu 

8Mapao vei chipao hai Zekhariah hi haibüa ve-e,  
9“Khoukobu Mapaonou haibüa paoe: ‘Kaozü hinou chiku peio, alinou aliye 
leshilo alia zhuvea peio.  

10Meamaipfü, pfüpuo hamai, shevai-shesü alia touha soha maiye souveaso; 
alia alinou aliye soushire donou do-ashi phouso.’  
11“Ana avei maitao nou süsü keipei bare, alia puletao nou rochisho loua 
nouqulu khaloua baire.  
12Khoukhoulai Mapao vei chipao alia chikha khesü puhvei Rakoye panou 
rachi paolayu maitao hinou seive-e, ana puletao nou sütao hai-a keimore 
donou puletao lethou sü chuh büa soukhou sholoua baire. Südonou 
Khoukhoulai Mapao vei dushoyu lekha-rarou nasü puletao hi vere.  
13Enou kuyu phaki, puletao nou keipei bare, südonou chuo puletao nou Eye 
kuyuma, E-a keipei laimoe, teanou Khoukhoulai Mapao nou paoe.  
14Teikhei nou hüpoa tayu büa Enou puletaoye sü tyadei kukhe hi soupo rarou 
laiwure. Südonou veishoa buyu puletao vei teidei hisü mai takou-takhe more, 
alia teidei sühisü mai hrümoyu buh ali soutare.”  

Zekhariah 8 

Jerusalem hai Soushupu Peilai tea Mapao nou Paohpeiyu 

1Khoukhoulai Mapao vei chipao hai ahi ve haibüa paoe:  
2“E Jerusalem ye leshi shoyu vanou puhye soukha peinüshoe, südonou 
puletaoye ngaobayu mai hisü E rarouwe.  
3Enou Zion hi dakhai velai, alia Jerusalem nuhdu touchü hinou ve hrülai, alia 
Jerusalem hai louche louveiyu nuhdu teanou kulai, alia 
Khoukhoulai Mapao vei deichi nasü sheeyu deichi tea panou kulai.  
4Chipaimai ae chipaomai taonou Jerusalem duva pe hinou chobulai, alia 
puletao nou tsüleyu donou süüpo poa talai.  
5Alia nah naotu poutu maitao nou nuhdu vei kijüdu kinou kroa bulai.”  
6Khoukhoulai Mapao nou paoe, “Haihai shokhai toua buyu maitao donou 
soulou hoyu büa ngaolai, ana Eye donou haisü tatei laiwu? 
7Enou amaitaoye sü teinghi palova buyu teideitao alia teinghi loulova buyu 
teideitao hinou khailupa peilai.  

8Enou puletaoye sü Jerusalem hi save hrülai. Puletao hai amai soulai alia 
Enou puletao vei Ramai soulai, kaozü alia acheche hinou puletaoye sa-a 
hrülai.  
9“Neletao khuveilo! Raichoki rachi paolayu maitao nou Mapao vei Rathoki 
beikhei soushupu tayu phaki paoyu chipao taosü neletao nou chua kei-a 
bubaie.  
10Rathoki soushupu tamojüo, mai moa kikhaorü ye zhosayu hai ngaolou moe, 
alia mai hrülai nou ngaoba maiye ngaopiyu donou tapa-talou loushie; 
daivanou toulouzü Enou mai hrülai hisü mai linou mailiye ngaobayu tsüle 
southou peiwure.  
11Ana chuo Enou shokhai toua buyu amaitao hisü raichoki souyu büa soulai 
more. 
12Chuo puletao nou kaonayu sü vuthou loulai, darkhabe khenou rashithou sü 
shipeilai, dei nou shina-mara papei talai, alia raki vanou dzü sü rükou peilai; 
alia Enou shiha sütao teitei hai shokhai toua buyu maitao hisü peilai.  
13Judah alia Israel maitaore! Raichoki louzü vakoumai nou haibüa mailinou 
mailiye chaawe: ‘Judah alia Israel mai hi chaa ashi veyu büa panou ne hi-a 
vetheo,’ teanou. Ana chuo Enou neletaoye sü khailu peire, alia vakoumai-a 
mailinou maili hi haibüa paolai, ‘Judah alia Israel mainou shiha ngaoyu büa 
ne-a panou shiha sü ngaolou theo.’ Südonou ngaopiso, khuveisho loua baio.”  
14Khoukhoulai Mapao nou paoe, “Neletao puopao nou A rarou-lekha daipa 
peiyu phaki, Enou puletao ye souhawulai tea cholouyu nasü, Enou ale damoa 
puletaoye sü souhawure.  
15Ana chuo Enou Jerusalem alia Judah maiye haveih soupeilai tea choloure, 
südonou ngaopiso. 
16Neletao nou vah haitao hai soulai: Maili nou maili hi acheche chi nou pao-a 
bailai, chikuyu phaki kaozü hinou chiku peilai, sübüa kaonayu sü panou 
neletao hi pove peire donou soulai.  

17Neletao tsüle hi maiye soushire donou do ashi phouso, alia da-a nou 
chaachou souso, daiolouzü hai teitei hai Enou ngaorae.”  
18Khoukobu Mapao vei chipao ahi ve haibüa paoe,  
19“Khouh adai navei lühyu, angou navei lühyu, anai navei lühyu alia kirou 
nava lühyu taosü panou Judah maitao ye khonü nüa savayu sü soulai, 
südonou acheche ae kaonayu sü jüpalo.”  
20Khoukhoulai Mapao nou paoe, “Nuhdu kukhe hinou hrüyu mai alaoso 
Jerusalem hi veloulai.  
21Nuhdu ali hinou hrüa buyu mainou taho nuhdu kukhe lihi hrüa buyu 
maitao hisü haibüa paolai: ‘Ewo Khoukhoulai Mapao vei shiha ngaore donou 
taho veachi paotae, Etao ye koa talai she.’  
22Mai alaoso alia khouko veishoyu tyadeitao-a Jerusalem hi velou 
Khoukobu Mapao ye tholai, alia puh shiha ngaoloure donou ve veachi paolai.  
23Süzhou teithe hisü vakoumai kirou nou Jihudimai ali hi ve haibüa paolai, 
‘Etao-a neye sa-a talai, daiolouzü Ramai nou neletaoye koa salai peiwe touyu 
choue.’ ”  

Zekhariah 9 

Israel Maiye Ngaobayu Maitao hi Chikure 

1Mapao vei chipao sü haitaoe: Mapao nou Hadrak teidei ae Damaskas nuhdu 
pei hi tukhare chi sü peiwure. Israel tyahrü hrülai themoa Aram nuhdutao-
a Mapao veie. 
2Hadrak deiraih soua buyu Hamath hai-a puh veie, sübüa Tair ae Sidon 
nuhdutao süpeinou puletao vei dokai teitei hai-a puh veie.  
3Tair nuhdu nahai lah puhye donou romü-kaoro veishoa khohao khailoure, 
shahu sünou naihü büa pojü khailoure alia sana hai ludu hi konai buyu büa 
buloure.  
4Ana chuo Mapao nou puletao vei nangi buyu veishi hai poloulai, alia puletao 
vei kini khesü zai hi laithouwulai, alia nuhdu khesü mei deiwulai.  

5Haitao hai Ashkelon nuhdu nanou ngaoloua ngaopi sholai. Gaza nuhdu na-a 
haihai ngaoloua veasho-a bulai. Sübüa Ekron maitao-a puletao vei areih sü 
hatalai. Gaza hi vemai hatalai, alia Ashkelon hisü mai hrümoa bailai.  
6Ashdoh nuh hisü mai tyatyali vei hrülai, alia Philistia mainou khaophu 
souyu nasü Enou souhawulai.  
7Puletao hai souzhe toupulai moe, alia tounouyu touso khesü toupu laimoe. 
Shokhaitou-a buyu maitao hrülai hai avei mai soutalai. Puletao hai Judah hi 
khü ali büa bailai, alia Ekron mai hai Jebus mainou avei mai soutayu büa 
puletao-a soutalai.  
8Süthaisü Enou avei teidei kholoua ngaoba maiye panou takou takhe laimoe. 
Maiye souveayu mai panou puletaoye souveapu laimoe, daiolouzü chuo lah 
anghithou vujünou amaitao nou veayu nasü Enou ngaore.  

Thaikhai hi Veo 

9Zion hi hrüa buyu maitao, sasho loukhaio! Shusoua asalo! Jerusalem hi 
hrüyu maitao! Zhukhaio, neletao vei veo sü laire; veilouyu puhsü tavere, 
Puhwo natai-a rheisüh ali pfüa laibaie, alia rheisüh sünahai tyoutu baie.  
10Mapao nou paoe, “Ephraim hi reih souyu rheiluki nasü Enou polaiwulai, 
alia Jerusalem hi rheitao sü polaiwulai; reih poa souyu voulou khesü 
soushilai. Neletao vei veo nou tyahrütao hisü kaonayu pove peilai; puhvei 
vedei hai zai li hinou zai lihi koutelai, Euphratis rei hinou poa teidei akhai hi 
koutelai.”  

Ramai vei Maitaoye Podakhai Loure 

11Mapao nou paoe, “Neletao hai Eye koa zhe nou poa Vo soukhai touyu 
thaifüa, Enou neletaoye sü panou lahdo souloulai, dzü hayu raobvü hinou 
popa peiwulai.  
12Dakhai velo, chuo areih buyu hukha maitao, neletao vei baibu aveih hisü 
veloulo; zhou teithe Enou neletao vei veayu paoh nasü khapeilai, süolouzü 
neletao nou veayu na jünou deida sü Enou neletaoye shiha peilai.  

13Enou Judah maiye sü voulou büa paipa loulai, ae Israel maiye sü loushu 
büa souloulai. Alia Zion maitaoye sü khoche poyu büa poloua Grees maiye sü 
reih soulai.”  
14Mapao nou puhvei maitao hisü veloulai, alia puhvei loushu nasü teireiyu 
büa kalai. Ramai Mapao nou besü houpoa khelo nou teikhai-teirü ye koa 
savelai.  
15Khoukhoulai Mapao nou puhvei maitao ye sü vupa peilai, alia puletao nou 
ngaoba mai jünou veiloulai. Puletao nou reih buh hisü zhaoh soziyu mai büa 
shusou ralai, alia ngaoba mai vei zhe sü puletao nou soukou loulai, süsü 
rathoki hi posheelayu phaki pai hinou lakouyu büa zhe sü külai.  
16Süzhou teithe veyu phaki, Mapao nou puhvei maitao ye sü zhaokhowo nou 
kaozhou shihi loure zhaotu ye vupa peiyu büa vupa peilai. Puletao hai 
puletao vei teidei hinou vepeirü hi mutei chuh nanou vayu büa valai.  
17Süzhou teidei sünasü daizhou koute veilaisa! Sühi buyu nahle maitao nou 
sühinou payu touso touloua khouko ngaopu loulai.  

Zekhariah 10 

Mapao nou Vupa Peilai tea Paohpeiyu 

1Mapao hinou khonü khyana vei teirü sü kholo. Teikhai teirü ae teihao 
sü Mapao nou soupeia baie, alia puhnou neletaoye donou dei hi buyu vupou 
shinamara teitei pei hisü teirükou peiwe.  
2Deiphao mainou bashara ae prousouyu mai hinou daie vepalai touyu nouwe, 
ana kohmoyu ae dayu chila ngaoloua baiwe. Kamai-a nou me paopeiwe, ana 
da-a nou paola peiwua panou hamako hinou lesa baiwe. Südonou maikhe 
mai hai hayu zhaotu büa moa laire. Süthai-apei mai hayu donou puletao hai 
veawe.  
3Mapao nou paoe, “Amaitao ye khasa nou hrüa buyu maitao hisü E rarouwe, 
alia puletaoye sü Enou souvea peilai. Judah mai hai Amai-e, alia 
Khoukhoulai Mapao Enou puletaoye sü kiko peilai. Puletaoye sü panou reih 
hi khoushoyu rhei bülai.  

4Puletao hrohinou peikhomai, süthai-apei mai, alia teidei khoyu maiye sü 
panou palai.  
5Puletaoye sü panou soureih souveiyu mai büa puletao ngaoba maiye sü ludu 
hi nai tainya poa tayu büa panou taloulai. Mapao nou puletaoye kozho peiyu 
thaifüa, puletao nou reih sü souloulai, alia rhei pfüa laiyu puletao ngaoba 
mai jünou veiloulai.  
6“Enou Judah maiye sü soukhoupu peilai; alia Israel maiye sü vupa peilai. 
Enou puletao ye sü ki hi sa-a dakhai ve peilai, daiolouzü Enou puletaoye 
zhuvea-e. Puletao hai Enou malai moyu bütou tea hrülai; daiolouzü E hai 
puletao vei Ramai Mapao nae, alia puletao vei veachi sü Enou keipeilai.  
7Israel mai hai soureih souyu maili büa khoulai, alia puletao hai zhaoh soziyu 
maili nou asayu büa asalai. Puletao vei tyaonahtao nou veilouyu haihai 
licholoua asalai, alia Mapao nou haibüa soupeiyu vanou puletao hai sava-a 
hrülai.  
8Enou Amaitaoye sü kuloulai alia save pojükhai loulai, daiolouzü Enou 
puletaoye sü vupa peiwure, alia puletao hai raichoki mai alao hrüyu büa 
panou hrüvepu loulai.  
9Enou puletaoye tyahrü kukhe mai hi sourarou laikhai touyuma, puletao nou 
doushoyu buh kinou buyuma Eye licholai. Puletao nou hria ki hisü puletao 
vei nahmaitao ye sa-a dakhai vezho loulai.  
10Enou puletaoye sü Ejipt ae Assaria hinou ki hi save peilai; alia Enou 
puletaoye sü Gilead ae Lebanon teidei hi save thoupeilai; mai hrülou süyu 
koute Enou sühisü save thoupeilai.  
11Puletao nou zaidu nahi takouyu phaki, Enou zaidzü khüyu nasü dapeiwua 
panou puletao ye kacho paloulai, alia thouyu Nail rei nasü southe peiwulai. 
Süthai Assaria maivei khaophu nasü natawulai, alia Ejipt maivei khouko sü 
hatalai.  
12Enou Amaitao ye sü soukhou peilai, alia puletao hai Achi züa Eye thoa 
bailai.” Haibüa Mapao nou paoe.  

Zekhariah 11 

Maiye Souveayu Maitao Haka Tayu 

1Oh Lebanon, nevei kikhu khesü houkhaio, sübüa panou sedar süübe khesü 
meinou deilaio!  
2Haosüübetao, dopfü loukhaio, daiolouzü veishoa buyu sedar süübe khesü 
kaoh tare. Dopfü loukhaio, Bashan hi buyu chesüü betao, daiolouzü maiteiyu 
vao khesü vikhaiwure!  
3Teidei khoyu khemainou dopfüa krayu sü keikhaio, daiolouzü puletao vei 
khouko sü hatare! Keikhaio, kipeikhaodu nou rayu paisü, daiolouzü puhnou 
buyu Jordan hi vaobvü khesü souhawure!  

Zhaokhomai Tya Ahai 

4Avei Ramai Mapao nou haibüa ahi paoe, “Zhaotutao ye dathare donou 
zhaokhome ye sü khoa baire.  
5Puletaoye hrüloua dathayu maitao ye sü souvea peimoa panou taloua baire; 
alia puletaoye zholouyu maitao nou haibüa paoe: ‘Mapao ye paoshoe! 
Daiolouzü Etao hai toungi pare.’ Puletaoye khopeiyu zhaokhowo koute-a 
puletaoye sü zhuveayu sü hare.”  
6Mapao nou paoe, “Deiphao hi hrüa buyu maitao ye sü zhuvea peikhai 
laimore. Enou puletao hrülaiye sü kinapa mai bah hi alia puletao ye kho-apei 
mai bah hi thou peiwulai, sübüa deiphao teitei sü kho-apei maiye panou 
soushi souhawulai, süphaki mai aliro puletao bah hinou vupa peilai moe.”  
7Zhaotu zhoyu ae hrülouyu maitao nou Eye ngaloure, alia E chuo dathare 
zhaotutao vei zhaokhowo sü soua bure. Enou süüpo ahai poloue: süüpo ali 
naye “Zhuvea-apei” alia kukhe naye “Lerozhowo” tea zhih saloue. Sübüa 
Enou poa zhaokhome ye sü khowe.  
8Eye ngaorayu zhaokhomai asütao, E heamea pulou hoyu vanou puletaoye sü 
khouh ali levainou hulaiwure.  

9Süthaisü Enou zhaokhome hisü paoe, “E neletao ye khopulou hore, südonou 
thaire maiye sü panou thai theo, souhare maiye sü panou souha theo, alia 
shokhai toua buyu taosü panou alinou aliye souhatheo.”  
10Süthai Enou “Zhuvea-apei” tea kuyu süüpo nasü poloua rashawure, 
daiolouzü deiphao mai hi Mapao nou Vo soukhai touyu nasü panou hare 
donou.  
11Süvanou Vo soukhai touyu nasü süzhou teithe hinou hare. Zhaotu husouyu 
maitao hai Enou soua buyu khesü zhua bue, alia Enou soua buyu vahtao 
hai Mapao vei chipao baie touyu puletao nou süloue.  
12Enou puletao hi paoe, “Neletao nou haihai kaowe toulouzü, Eye avei zho 
peio; ana kaomoe toulouzü, neletao lah polo.” Südonou puletao nou shahu 
shirou hai avei zho phasoua Eye peie.  
13Süthaisü Mapao nou ahi paoe, “Sütao poloua Rathoki vei kini khaiyu buh hi 
thouo.” Puletao nou Eye zhohabo peiyu nahai peivei shore teanou choa buyu 
shahu shirou nasü Enou Mapao vei kini khaiyu buh hisü thou peiwure.  
14Süthaisü Enou “Lerozhowo” tea kuyu süüpo nasü poloua rashawure, panou 
Judah ae Israel maiye lerozhoyu hai hatare donou.  
15Süthaisü Mapao nou ahi paoe, “Mu hayu zhaokhomai ali zhaibüa 
souloukhaio.  
16Daiolouzü chuo teidei haina hisü Enou zhaokhomai haibüyu hai panou 
palai: hatare zhaotu ye sü zhuvea laimoe, molaiyu zhaotu ye phouta laimoe, 
zhikhai touyu zhaotu ye sü souvei peilai moe, mokhaia zhaotu ye sü to peitou 
laimoe, ana hüveiyu zhaotu khesü toukhai loua bailai, phimou koute-a 
laoloua bailai.  
17Zhaokhome ye thao-a baiyu, Oh Avei mu hayu zhaokhowo! Ne hai daizhou 
koute vealaisa! Khoche nou puhvei baokao alia nghithou zhoulo nasü daode, 
reila laiwuo! Puh baokao sü panou kita theo, puh nghithou zhoulo vasü 
panou cha theo!”  

Zekhariah 12 

Haithai Jerusalem ye Vupapeire 

1Israel maiye donou Mapao vei chipao: Raki soushu loua nou deiphao sou-
apeio ae mai rako thoupeiyu Mapao nou haibüa paoe:  
2“Zhukhaio, Enou Jerusalem ye sü zhaoh pai ali büa soupeiwulai, alia 
süpehao hinou buyu tyahrütao ye sü panou keloua zhilai. Sübüa puletao nou 
Jerusalem ye nülouyu phaki, Judah hi nuhdutao-a panou nüloua bailai. 
3Ana haibüyu teile sü velai, Enou Jerusalem ye süshoyu chuh ali büa 
soupeilai, sünaye sü mai talinoua polaiwulai teanou poyu maisü lah puhye 
zhilou bailai. Süthai deiphao hi buyu tyahrü hrülai nou ve louzho loua puhye 
sü dulai.  
4Süzhou teithe, Enou puletao rhei sü khumah soupa peilai alia rhei pfüyu mai 
hrülaiye sü souvo peiwulai. Enou Judah maiye sü zhupeilai, ana puletaoye 
ngaoba mai vei rhei khesü nghithou soucha peilai.  
5Süthaisü Judah hi mainou lah puletao hi haibüa paolai, ‘Jerusalem hi hrüa 
buyu mai nou khouko buyu hai Khoukhoulai Mapao, puletao vei Ramai 
vanou baie.’  
6“Süzhou teithe Enou Judah maiye sü heiphao hi mei deiyu na büa moa 
rouvao deiyu büa panou puletao pehao hi hrüyu tyahrü khesü dei hawulai. 
Ana Jerusalem maiye sü panou nuhdu khevainou kaozhou aveih ngao-a hrü 
dakhai loulai.  
7“Mapao Enou Judah kihikhamai ye veilouyu nasü rai-a peilai, sübüa panou 
David kihikhamai ae Jerusalem hi hrüa buyu maitao vei kathe nasü panou 
Judah maivei kathe na jünou lalaimoe.  
8Süzhou teitheMapao nou Jerusalem hi buyu lülouho kanaye panou David 
büa khouko bulai, alia David kihikhamai ye sü panou Ramai bülai, Mapaovei 
rakivamai bülai.  
9Süzhou teithe Jerusalem ye ve reih soulai tea veyu tyahrü hrülaiye sü Enou 
souha khaiwulai.  

10“Enou David tyaonahtao hi alia Jerusalem hi hrüa buyu mai teitei hisü 
zhuveayu ae maiye leshiyu rako nasü thoupeilai, sübüa puletao ye panou 
puletao nou southa khaitouyu mai naye zhuloua lah puh nah ali khei buyu na 
thaiyu büa dopfülai, alia nah narai na thaiyu büa shusoua koulilia kralai.  
11Süzhou teithe, Jerusalem hi buyu maitao nou dopfüyu hai Megiddo deikho 
hinou Haddadrim donou dopfüyu bülai.  
12Teidei sühisü süzhou lahkuku vei kihikhamai nou lahye donou dopfüa 
kralai: David vei kihikhamai, maipfü noupu loua nou; Nathan kihikhamai, 
maipfü pulinou loua nou;  
13Levi kihikhamai, maipfü noupu loua nou; Shimei kihikhamai, maipfü noupu 
loua nou; alia shokhai toua buyu kihikhamai hrülai hai lahkuku donou 
dopfüa kralai,  
14alia khü kukhe hrülai nou puletao vei chapfü noupu loua kralai.  

Zekhariah 13 

1“Sübüyu teithe veyu phaki, David kihikhamai alia Jerusalem hinou hrüa 
buyu maitao vei mah ae sheemoyutao khüsheere donou dzühou ali soupeilai.  
2Süzhou teithe Enou teidei sühi bashara zhih nasü souhawulai, sübüa mai ali 
koute-a panou puh zhih sü lichopu laimoe. Enou teidei sühisü rachi paolayu 
mai alia sheemoyu rako khesü polaiwulai.  
3Süthaisü mai tarali noua rachi paolare donou palouzü, puhye nyapeiyu 
pfüpuo nou puh hi haibüa paolai, ‘Neye panou hrilai moe, daiolouzü 
ne Mapao zhih nou poa dayu chi paoyu donou, alia puhye napeiyu pfüpuo 
nou puhye sü rachipaolayu donou southa bailai. 
4Süzhou teithe rachi paolayu maitao nou puletao vei zhohabo ngaoyu nasü 
po hao-a bailai, puletao vei soumai sabanü nasü puletao nou banoupu 
laimoe.’  
5Alia puletao nou haibüa paolai, ‘Ewo rachi paolayu mai moe, E tai bukinou 
tata-a payu mai baie.’  

6Alia mai tarali nou puletao hi ‘Ne phaohi daisounou zhimü pfüwe?’ teanou 
noulouzü, puletao nou ‘A samai kihi nou zhiloua baie’ tea chila peia bailai.”  

Ramai vei Zhaokhoyu Maitaoye Southawo tea Kharochi Peiyu 

7Khoukhoulai Mapao nou paoe, “Oh khoche, tashulo; Eye donou vah souyu 
zhaokho maitao ye sü daothawo. Zhaokhoyu maitao ye southawua panou 
zhaotu khesü porarou talai. Enou amaitao ye sü dulai.  
8Teidei haihi hrüa buyu mai zha asü hinou zha ahai hai Enou souhawulai, 
panou zha alikhei hrüa bailai.  
9Hria buyu mai zha ali ye sü Enou mei hi thou shahu deisheeyu büa 
deisheelai. Alia sana zhuyu büa zhulai. Süthaisü puletao nou A zhih kua 
veachi paolai, alia puletao veachi sü Enou kei peilai. Enou paolai, ‘Puletao 
hai avei mai-e’ tea nou; alia puletao nou ‘Mapao hai Etao vei Ramai-e’ tea 
paolai.”  

Zekhariah 14 

Jerusalem alia Tyahrü Kukhe Maitao 

1Mapao vei chikure teile sü heikoure. Zhukhaio, neletao vei shaotouyu 
maitao nou neletao nghoujü hinou shaolouyu natao sü zhilai.  
2Daiolouzü Mapao nou tyahrü hrülaiye sü save jüloua panou Jerusalem ye 
reih soulai, alia nuhdu nasü puletao ye panou poloua bailai, ae ki hi na buyu 
veishi sü shaoloulai, alia naotumai ye sü sazü-sabu peilai. Nuhdu hi hrüa 
buyu mai dali hai nüpoa talai, ana shokhai toua buyu maitao louzü nuhdu 
hinou sa-a talai moe.  
3Süthaisü Mapaonou tyahrütao hisü raichoki puhnou reih souyu büa reih 
soutalai. 
4Süzhou teithe Jerusalem vei teinghi palova buyu Oliv deichi hisü puhnou 
kouh laloulai; süthaisü Oliv deichi nasü teinghi palova nou poa teinghi 
loulova koute hai deikho aduli nou lou dakho ahai souwulai. Deichi dahli hai 
reilova khetalai, ae dahli hai khelova kouhtalai. 

5Mapao vei deichi ahai soua dakho khaitouyu deikho hinou neletao nou turei 
paloulai. Judah hi veo Uzziah nou veo soua buki neletao puopao maitao nou 
nüsüyu phaki, tupa louyu büa panou neletao-a tupa loulai. Süthaisü Mapao, 
avei Ramai nou rakivamai hrülaiye sü saloua velai.  
6Sübüyu teithe veyu phaki, kaoyu moa vürah hai bupu laimoe.  
7Moa teizhi hai bupu laimoe. Hea bütoua bukoute bailai, hea-khei touyu 
bupulai moe, khei-a va-a bubailai. Haibüyu teithe nasü dukinou velaisa touyu 
hai Mapao likhei süa baie.  
8Süzhou hai Jerusalem hinou ahri dzüla sü küpalai, dahli hai teinghi palova 
ae dahli hai teinghi loulova nou külai; süsü ka-hou sümoa kübulai.  
9Süthaisü Mapao nou deiphao teitei hi veo soulai; süzhou teithe mai hrülai 
vei Mapao ali bailai alia Puh zhih hai alikhei soua süa bailai.  
10Geba hinou poa Jerusalem vei khelova buyu Rimmon kouhte hai deikho 
soupeiwulai. Ana Jerusalem louzü Benjamin romü hinou poa daoh vei romü 
kainghou hi koute, alia Hananel vei kipei hinou veo vei darkhadzü souyu buh 
koute hai teidei kukhe jünou kuvuzüa bulai. 
11Hai hisü mai ve hrüda khailai, daiolouzü soushi-souveayu hai ngaopu 
laimoe. Jerusalem hisü ngaopi touyu hazhi teanou hrüa bailai.  
12Jerusalem pei hi reih souveyu tyahrütao hisü ratahyu hai Mapaonou seive 
peilai. Puletao hria buyuma puletao vasou sü panou tah talai, puletao 
nghithou alia mali sü panou tahta-a bailai.  
13Süzhou sü Mapao nou puletaoye panou ngaopi shoyu ve daolai, sübü peia 
puletao ye panou puletao pehi buyu naye sü züva-dava talai. 
14Judah ye donou Jerusalem mainou reih soutalai. Puletao nou pehao hi hrüa 
buyu tyahrü hrülai vei kini sü poloulai - sana, shahu, sabanü alao hai puletao 
nou poloulai.  
15Ratah-a thaiyu nahai ngaoba mai vei rhei, racho, rheisü alia kikhaorü teitei 
hisü velai.  

16Süthaisü Jerusalem pei hi reih soua thaisho khaitouyu tyahrütao nou po 
patsü velou Khoukhoulai Mapao ye puletao Veo soua ve tholai alia Sahpaonü 
nasü nülai.  
17Deiphao hi hrüa buyu tyahrü tarali noua Jerusalem hi ve 
Khoukhoulai Mapao ye puletao vei Veo soua thomoyu maivei teidei hisü 
teirükou peilai moe.  
18Ejipt mainou velou Sahpaonü nü balouzü, Mapao nou tyahrütao hi seiveyu 
ratah nanou puletao ye sü souhawulai.  
19Sahpaonü nümoyu mai hisü, tukha hai Ejipt mai hi alia tyahrü hrülai hi 
ratah seiveyu na büa panou velai.  
20Süzhou teithe hisü rhei phaodao hi koute-a “Mapao hinou shee-a hrülo” tea 
rüthou pfülai. Alia Mapao vei ki hi likhao paikhao veishi hai-a soushee 
khaitoua posheela laiyu paikhaotao büa shee-a bailai. 
21Jerusalem alia Judah hi paikhao teitei hai Khoukhoulai Mapao donou shee-
a bailai, sübüa posheela laiyu mai hrülai nou velou paikhao sütao hinou 
poloua pothoyu sou nasü kholai. Süzhou teithe KhoukhoulaiMapao ki hisü 
husoumai ali-a bupulai moe.  

Malakai 

Malakai 1 

1Mapao vei chipao hai Israel mai hi paopeire donou Malakai hi ve-e:  
Israel Maiye Mapao nou Leshiyu 

2Mapao nou paoe, “Enou neletaoye leshi peire.” Ana puletao nou chila peie, 
“Kabüa nenou Etaoye leshi peie?” Mapao nou chila peie, “Esau ae Jakob hai 
china-e, ana Enou Jakob ae puhvei tyaosholea ye leshi peie,  
3ana Enou Esau ye ngaorae; Enou puhvei deichi khesü panou hakata-a baie, 
alia puhvei tyaonahtao sü rekou buyu lakhao khehi peithouwure.”  
4Hakinou Edom mainou haibüa paolouzü, “Etaoye souphe soupho laire, ana 
soushi khaitouyu buhtao sü Etao nou soushu pulou bailai.” Hrülai pei 
buo Mapao nou haibüa paolai, “Puletao nou soushuloua malae, ana Enou 
soushisasa peiwu bailai, puletaoye shiyu tyahrü aliaMapao nou hrühphao nou 
rarouyu teidei-e teanou mainou kumosa.”  
5Haihai ne nghithou vuzünou ngaolai ae nenou “Israel mai teidei jünou la-
a Mapao hai khouko bue,” teanou paolai.  

Ramai nou Napao Maiye Vamoyu 

6“Nahpoutu lihai puo ye tsükhouwe, alia kilai maili sü kipaopu ye tsükhoue; 
sükulouzü, E hai neletao vei puo louzü, neletao nou Eye tsükhouyu sü daiki 
bue? E hai neletao vei paopue toulouzü, Eye khuhraoyu sü daiki bue?” 
teanou Hrülai pei hi Mapao nou puh zhih ngaophou moyu napao maitao hisü 
paoe. Ana neletao nou paoe, “Kabüa Etao nou ne zhih ngaophou moe?”  
7Haibüa neletao nou Eye ngaophou moe — “Sheemoyu touso nou pove sheela 
peiwe.” Alia neletao nou noue, “Kabüa Etao nou sheemoyu soupeiwe?” 
Mapao vei tovaibu hai ngaophou moa bailai tea tsüchoyu vanoue.  
8Neletao nou nghichayu kikhaorü nou posheela peiyu hai mah mowu? Alia 
neletao nou shovaiyu ae souhyu kikhaorü nou sheelayu hai mah mowu? 
Sübüa sheeyu napao peikho mai hi peilouzü; puhnou ne hi valaiwu, mokhaia 
jüpa-a bailaiwu? teanou Mapao nou paoe.  

9Alia chuo Mapao vei jüpa nasü phoulo, sükulouzü puhnou Etaoye zhuvea 
peishulai. Sübüyu natao hai ne bah nou poa sheela peiyu hai, puh vei jüpa 
neletao nou ngaoshulai touwu? teanou Mapao nou noue. 
10Khoukhoulai Mapao nou paoe, “Neletao hrohinou mai talinoua Rathoki 
nasü kikhu khupei-a hakonou sheelayu buhisü meitao molouzü veih sholaire. 
E neletaoye jüpayu hazhi toure, alia neletao nou peiyu posheela khesü E polai 
more.  
11Daiolouzü teinghi palaonou loulao koute azhih hai tyahrü teitei hi dushoe, 
alia buh teitei hinou theadzü kaiveih nou poa azhih hinou sheela peiwe, alia 
sheeshayu nanou Eye poa sheela peiwe; daiolouzü azhih hai tyahrü hrülai hi 
dushoa bue, tea Khoukhoulai Mapao nou paoe.  
12Ana sühai neletao nou souzhai peiwure, Mapao vei tovaibu hai sheemoe tea 
paoyuki alia sühi tousona hai ngaorae teanou paoyu phaki,  
13alia neletao nou ‘Haihai daizhou koute veayu vah sarou,’ teanou paowe, 
alia neletao nou Eye tsükhouyu ngaomoe. Neletao nou saolouyu nanou 
mokhaia chaataoyu alia souhyu kikhaorü nou pove Eye neletao nou 
sheelawe. Sühai E neletao bah hinou popei shulai tiwu? tea Mapao nou 
paore.  
14Kikhaorü aveih bua nou alia Eye sheela peilai tea paochewu-a, chaataoyu 
nanou Ahi popa sheela peiyu maiye sü chaa ngaotheo; daiolouzü E hai 
dukhayu veo-e,” teanou Khoukhoulai Mapao nou paoe, alia azhih hai tyahrü 
hrülainou ngaopiwe.  

Malakai 2 

1Oh napao maitaore, kharochi haire neletaoye donoue.  
2Neletao nou achi kei basho-o, alia azhih veih souloure donou achi hai 
neletao hi khailoumo louzü, Enou neletao hisü chaa seive peilai alia neletao 
nou haveih ngaolouyu teitei nou chaawulai; cheche vuzünou na teitei hai 
Enou chaawure, daisounou tiyuo haihai neletao lekhe hi khailou moe, 
tea Mapao nou paoe.  

3Zhukhaio, Enou neletao tyaonahtaoye souvealai alia neletao pah hisü choba 
nou nyapeilai ae anghoujünou neletaoye sü hulaiwu bailai.  
4Süthai, Enou Levi mai hi Vo soukhai touyu nahai pemore donou Enou 
kharochi haina seivewe tiyu neletao nou süloulai, tea Mapao nou paoe.  
5Enou puh hi Vo soukhai touyu nasü hriyu ae kaonayu vo-e, alia Enou süsü 
puletao hi Eye pishulai alia azhih ngaopi-a tsükhou shulai touyu vanou puh 
hi soupeie.  
6Acheche chikha sü puh mü hinou bue, alia puh mütai hisü mahyu alikhei-a 
hae. Puhnou kaona hinou alia acheche hinou Eye koa ta-e, alia mah hinou 
puhnou maitaolia souzü peie.  
7Daiolouzü napao maitao mütai hisü tsüdo aveih chipao paore phae, alia 
maikhe maiye panou puh hinou chikha phoure phae, daiolouzü puh hai 
Hrülai pei hi Mapao vei ko aveih pfüve peiyu na-e.  
8Ana ne hai sünavei acheche ludu hinou tarei tare; nenou doupeiyu hinou 
maitaoli phi süloure; Levi maivei Vo nasü nenou souzhaiwure, teanou 
Hrülaipei Mapao nou paoe.  
9Südonou ne sü maikhemai nghoujü hinou hraongu soupeilai, daisounou 
touyuo, nenou avei ludu nasü tamoe, ana nenou maikhe maiye soukua chikha 
sü doupeiwe.  

Maikhe mainou Ramai ye Louche moyu 

10Neletao puo alikhei bubai mowu? Neletaoye soupeiyu Ramai alikhei 
baimowu? Sükulouzü daisounou neletao alinou aliye louche moa neletao 
puopao nou soukhai touyu vo sü souzhaiwe?  
11Judah hai lü hazhi tea bue, alia puletao nou Jerusalem hinou ae Israel 
teidei teitei hinou ngaorayu vah sü soure, daiolouzü Mapao nou leshiyu puh 
vei Rathoki sü Judah mainou souzhaiwure, alia rah kukheye thoyu nahnaotu 
sü naloure.  

12Mai talia sübüa souyu maisü Hrülai pei hiMapao ye panou Israel maihro 
hinou polaio, alia puhye sü pa Khoukhoulai Mapao ye sheelayu buh hisü 
loupuso.  
13Alia neletao nou haihai soupua baire. Neletao nou kra-a alia 
koulilia Mapao vei rathoyu buh sü nghidzünou kouh holoue, daisounou 
touyu-o, nenou sheela peiyu sü puhnou tsükhou pumore alia ne bahnou peiyu 
nasü puhnou jüpa-a popei khaimore.  
14Neletao nou nouwe, “Puh daisounou süsü popei moe?” 
Daiolouzü Mapao hai ne alia ne nahle-a buki ne khapfü hi nou vo soukhai 
touyu nahi shaki nasüe, honapai nou neye koa hrüa bulikhu ae ne khapfü 
soua buma nenou puhye loucheyu hazhi toure.  
15Alikhei baiyu Ramai nou Etaoye soupei mowu ae ahri rako sü thoupei 
mowu? Alia puhnou dai jüpawe? Ramai ye süyu tyaonah khemaiye jüpae. 
Südonou ne eitya tekhaio ae neletao maita linoua nahle buki khapfü hi 
louche mosou-o.  
16“Daiolouzü tunaoyu hai Enou ngaorae, tea Ramai Mapao nou paoe, alia 
neletao nou taidayu ae ashi souyu sabanü nou banou louyu hai ngaorae, tea 
Hrülai pei hiMapao nou paoe. Südonou ne eitya tekhaio, alia lü 
hazhiwusouo.”  

Chikure Teile sü Nghikoure 

17Nevei chipao sünou Mapao ye souveare. Sütouyuma nenou paoe, “Kakunou 
Eletao nou puhye souveawe?” Haibüa paoyu nou, “Ashi souyu 
hai Mapao nghoujü hi-o veih-e, alia puh khemai hisü Mapao nou jüpae.” Moa 
haibüa nou-e, “Acheche Ramai sü daiki bue?”  

Malakai 3 

1“Zhukhaio, Aludu soudare donou rai-a ako pomai seipeilai, ae nenou 
phoubuyu Mapao sü sükhaimoa puh vei ratho ki hi veloulai; Zhukhaio, 
neletao nou jüpayu Vo vei ko aveih pfülaimai nasü velai,” tea 
Khoukhoulai Mapao nou paoe.  

2Ana puhnou veyu teithesü thaonou healou süe alia puh nghoujü thaonou 
lalou süe? Daiolouzü puh hai sousheeyu mei ae saoshiyu maivei sabon kuwe.  
3Puhnou shahu sousheeyu alia souveiyu mai ali büa chobulai, alia puhnou 
Levi nahpoutu khemai sü soushee peilai alia acheche sheelayu nasü Mapao hi 
peimosa puletao sü sana ae shahu sousheeyu büa sousheelai.  
4Süthaisü Judah ae Jerusalem vei posheelayu hai daoraiki teile hi 
büa Mapao nou jüpalai.  
5Süthaisü chikure donou E nekhemai hi nghikoulai; kheikhupado soumai, 
maichapfü sapamai, dayu-a chaachou soumai, maiye souveamai ae vah 
soumai zho peitou momai, meamai ae rounah ye souveayu mai, shetu maiye 
deima bumai alia Eye pimoyu mai pei hisü Enou chisho-a tudee peilai, tea 
Khoukhoulai Mapao nou paoe.  

Taiths Peiyu 

6“Mapao E hai data tumoe, südonou Oh Jakob tyaonah taore, neletao-a souha 
moe.  
7Neletao vei puopao vei teile hinou poa zhou koute hai achikha hinou tarei 
tare, alia avei chikha hai zükhai more. Ahi dakhai velou-o, alia Enou neletao 
hisü dakhai velai,” teanou Hrülai pei hi Mapao nou paoe. Ana neletao nou 
paoe, “Kakua Etao dakhaive khailaige?”  
8Mainou Ramai vei saolou süwu? Ana neletaowo Avei saotouwe. Ana neletao 
nou noue, “Etao kabüa nevei sü saotouwe?” Neletao nou Ramai zha peiyu 
hinou alia posheela peiyu hinou saotouwe.  
9Neletaoye sü chaa shinou chaa peiwure, daiolouzü neletao nou avei 
saotouwe; teidei haihi hrüa buyu mai hrülai nou avei vaotouwe.  
10Ramai vei zhatao chekho-a pojü khaiyu ki hisü povekhaio, sükulouzü aki hi 
touso na bushulai, alia süthai Enou neletao donou tea raki kikhu sü houlai 
mosa ae shihra sü lakou peilai mosa touyu neletao nou ahi zhukhai-o, teanou 
hrülai pei hi Mapao nou paoe.  

11Soushi laimai hisü Enou neletaoye donou dupeilai, sükulouzü neletao vei 
teidei hi shira khesü soushilai moe, alia neletao vei kipei hi darkha khesü 
thoushi moyu soulai moe, tea hrülai pei Mapao nou paoe. 
12Süthaisü tyahrü hrülai nou rako veiyu mai tea kulai, daiolouzü mainou jüpa 
shoyu teidei hai neletao vei-e, tea Mapao nou paoe.  

Ramai nou Zhuvea Peilai tea Paohpeiyu 

13Neletao nou achi hai shisho-a paore, tea Mapao nou paoe. Sükuyuma 
neletao nou haibüa paoe, “Kakua Etao nou neye paoshiwe?” 
14Neletao nou paoe, “Ramai vei kuvah souyuo hakobaie. Etao nou Puh chi 
züyu moa Khoukhoulai Mapao nghoujünou Etao dopfüa laiyu mai ali kua 
tayu hai daie zhiyu bue?  
15Khaophu souyu mainou asa baiwe tea neletao nou paoe, vah ashi souyu 
mainou dusho payu baimoa puletao nou Ramai vei tukhayu hinou turei 
palou-a baiwe.”  
16Süthaisü Mapao ye piyu mainou ali nou alihi paoyu Mapao nou keiwe alia 
choue, alia Mapao piyu mai ae puh zhih tsükhouyu maisü Puh nghoujü hinou 
licho louyu larübvü hi rüthou khaire.  
17Puletao hai avei mai soulai, tea Mapao nou paoe, Enou vah soutaki puletao 
hai avei matsüyu mai nasü soulai, alia puo nou puh vah soupeiyu puh nahye 
zhuvea-a vupa peiyu kua Enou puletaoye sü vupa peilai.  
18Süthaisü checheyu mai ae maishimai, Ramai vah soumai ae Ramai vah 
soumoyu mai tyakuyu sü neletao nou süpu loulai.  

Malakai 4 

Mapao vei Teithe sü Velaire 

1Zhukhaio, deithou soushoyu meipfü büyu teithe sü laire, süki le khouyu mai 
ae vahshi souyu maiye sü rouvao kua puletaoye sü mei nou deikhaiwulai, 
beima koute-a shopei laimoe, tea hrülai pei hi Mapaonou paoe.  

2Ana azhih ngaopi-a laiyu neletao donou avei khailu peiyu vei khouko hai 
teinghi büa palai, ae souvei peiyu shouh pfüa palai. Vee hinou payu chotu 
nou asasho-a choyu büa neletao nou cholai.  
3Enou vah soutayu teithe hisü neletao nou mai ashi maisü phinou taina poa 
talai, daiolouzü puletao hai neletao philakhe konai bülai, tea Mapaonou 
paoe.  
4Enou Israel maiye donou Horeb hinou akilai Moses hi kharochi alia tazü zhai 
peikhai touyutao hai tsülouo.  
5Zhukhaio, pishoyu Mapao vei teithe vemo jünou Enou rachipaolawo Elijah 
ye sü rai-a seive peilai.  
6Alia puo khemai lethou sü nah khemai hi thou peilai, ae nahkhemai lethou 
hisü puo khemai lethou hi dathou peilai, süku more toulouzü Enou ve teidei 
sü chaa nou souha bailai.  

Mathiu 

Mathiu 1 

Jisu Khrista Puopao 
(Lk 3.23-38) 

1Haihai Jisu Khrista puopao maitao zhih rüthouyu larübvüe. Puh hai David 
nahpoutue ea David hai Abraham nahpoutue.  
2-11Khekouhi rüthouyu zhih taosü Abraham hinou David Veo koutevei puopao 
maitaoe: Abraham, Isak, Jakob, Juda, ea puh thaihou jürai maitao; süthaisü 
Perez ea Zerah (puhai pfüsü Tamar toue), Hezron, Ram, Amminadab, 
Nahshon, Salmon, Boaz (puh pfühai Rahab toue), Obed (puh pfü hai Ruth 
toue), Jesse alia David Veo haitaoe. Khekouhi rüthouyu zhih taosü David Veo 
hinou Israel maitaoye Babilon hi save beyu koutevei puopao taoe: David, 
Solomon (puh pfühai vuh lihi Uriah chapfüe), Rehoboam, Abija, Asa, 
Jehoshaphat, Jehoram, Uzziah, Ahaz, Hezekiah, Manasseh, Amon, Josiah ea 
Jehoiakin ea puh thaihou jürai maitaoe.  
12-16Babilon hi beyu thainou Jisu ye nayu koutevei puopao zhih taosü 
khekouhi rükhaitoue: Jihoiakin, Saltiel, Zerubbabel, Abiud, Eliakim, Azor, 
Zadok, Akim, Aliud, Eleazar, Mathan, Jakob ea Khrista tea kulouyu Jisu 
puhpfü Meri ye nalouyu Josef haitaoe.  
17Sübüa Abraham hinou David koute hai maiphao kiadai bue ea David hinou 
Babilon hi louyu koute hai maiphao kiadai bue ea Babilon hinou Khrista nayu 
koute sü maiphao kiadai bue.  

Jisu Khristaye Nayu 
(Lk 2.1-7) 

18Jisu Khrista hai haibüa naloure. Puh pfü Meri hai Josef ki towure, ana 
puhai ve komo jühinou Rako Mashi hilonou puh hai nahtu ali hrülaire touyu 
sü puhnou süloure.  
19Josef hai teisanou acheche hinou hrüa buyu mai alie, ana puhnou Meri ye 
dua sou ahrao nümoe; südonou puhnou apaoyu nahai khei-a soukhore donou 
bo phoua soudare.  
20Haibüa puhnou tsücho-a buyu hinou mekou hi nou Mapao vei rakivamai 
alinou puh hi veloua paoe, “David nahpoutu Josef, Meri ye ne chapfü soure 
hai ne piso. Daiolouzü puhnou pou pfüyu hai Rako Mashi hinoue.  
21Puhnou nahpoutu ali nalai ea nenou puh zhih sü Jisu tea salai— daiolouzü 
puhnou puh maitaoye mah hinou khailupa peilai.”  
22Chuo Mapao nou Rachi paolawo nahi paoyu hai cheche-a panou vetere 
donou haitao teitei hai paloure:  
23“Zhukhaio, loumaina alinou poupfüloua nahpoutumai ali nalai ea puh zhih 
sü Emmanuel, (süvei kowo louzü, ‘Ramai nou Eletaoye koa bue’) tea kulai.”  
24Südonou Josef nou kaishu louyu kisü, Mapao vei rakivamai nou puh hi souo 
tea paoyu büa puhnou Meri ye naloure.  
25Ana Meri nou nahpoutu süna namo koutesü Josef nou puhye koa sabu 
sazhü moe. Alia Josef nou puh zhih sü Jisu tea sapeire.  

Mathiu 2 

Teinghi Palova Tsüsümai taonou Tave Zhuyu 

1Jisu ye sü Herod nou veo soua bubuki Judea teidei hi buyu Bethlehem 
nuhdu hinou naloue. Süthaisü thashoa teinghi palova tsüsü mainou 
Jerusalem hi tave loure ea haibüa noue,  
2“Jihudimai veo soure donou nakhai touyu nahtu sü daiki bue? Daiolouzü 
Eletao nou teinghi palonou puh vuh payu ngaoe, ea puhye thore donou 
Eletao sü tavewe.”  

3Herod Veo nou ko süsü chouloukhaie, puh ea Jerusalem hi bumai hrülaisü 
leveasho loure.  
4Puhnou napao adumaitao ea razhaidou-apeimai taoye kuve dzüloua puletao 
hinou, “Khrista hai daikinou nalai?” tea noue.  
5Puletao nou chila peie, “Judea hi Bethlehem hinoue, daiolouzü rachi 
paolawo nanou haibüa rüre:  
6‘Juda teideihi buyu O Bethlehem, newo Juda teidei hi buyu nuhdutao hinou 
taikhana moe; daiolouzü nehinou veomai ali velai ea puhnou Amai Israelmai 
taoye khopeilai.’ ”  
7Südonou Herod nou teinghi palova tsüsü maitaoye kuloua kheia daoloure ea 
puletao hinou kapha hinou vuh nasü pangaolai touyu sü sütou loure.  
8Süthaisü puhnou haibüa puletao hi paopuwu-a puletaoye Bethlehem hi 
seitare: “Tawo ea nah sünaye sü soutaosoua phoulo ea neletao nou puhye 
ngaolouyu kisü Eye-a panou sülo, daiolouzü E-a taho puhye tholai.”  
9Alia puletao nou Veonou paoyu keiloua puletao veih duhi tare; alia 
zhukhaio, teinghi palovanou puletao nou ngaoyu teivuh nanou nah sünanou 
buyu buh sühi ve chaomo koutesü puletao jünou rai-a tapeie. 
10Puletao nou teivuh sünasü ngaolouyu kisü, puletao sü alaosou sa-valoure.  
11Puletao nou ki sünahi tave louloure ea nah sünaye puh pfü Meri nou koa 
buyu sü puletao nou ngaoloua kikou khoukhü loure ea puhye kou khurü 
loure. Puletao nou puletao vei kinitao sü hapaloua puh hisü sana, kaivei 
theadzü ea kaivei pounou posheelae.  
12Süthaisü puletao nou ludu kukheli hilonou puletao teidei hilo tare, 
daiolouzü Ramai nou puletaoye mekounou Herod hi dakhai veso tea 
tukhapeie.  

Ejipt hilo Tutayu 

13Puletao nou talouyu thaisü Mapao vei rakivamai alinou Josef mekouhi 
veloua puh hi paoe, “Herodnou nah sünaye southeare donou phoulaire. 

Südonou kaishulouwo ea nah sünaye puh pfüye koa saloua Ejipt hi tutawo ea 
Enou khaitawo tea paopeimo koutesü sühinou buwo.”  
14Josef nou kaishuloua nah sünaye puh pfüye koa saloua khei hinou Ejipt hi 
tare,  
15alia sühinou puh nou Herod thaimosa koutesü bue. Haisü Mapao nou rachi 
paolawonaye panou paopayu, “Ejipt hinou Enou Anah Poutuye kuloue” touyu 
sü vetere donoue.  

Nahtumai taoye Datheayu 

16Herod nou puhye hai teinghi palova tsüsümai taonou lawure touyu sülouyu 
kisü puhsü rarousho loure. Puhnou Bethlehem hi ea süna ngheiki hi buyu 
nuhtao hi nahpoutumai po ahai payu ea sü khehi buyu hrülaiye southeare 
donou kharochi peire, haihai puhnou tsüsümaitao hinou teivuh sünanou payu 
phateile sülouyu thaifüa soue.  
17Haibüa rachi paolawo Jeremiah nou paoyu sü vete loure:  
18“Ramah hinou paili choue, süsü kouli liyu ea dopfüa krayu paie. Rachel nou 
puh nahmaitao donou krawe; puhye le sousa peiyu hai bae, daiolouzü 
puletao sü thaikhaire.”  

Ejipt hinou Khaiveyu 

19Herod nou thaiyu thaisü, Ejipt hinou Mapao vei rakivamai alinou Josef 
mekou hinou vengaopeia paoe,  
20“Kaishulo, nah süna ea puh pfüye saloua Israel teidei hi dakhai vewo, 
daiolouzü nah sünaye southeare donou phouyu maitao sü thaikhaire.”  
21Südonou Josef nou kaishuloua nah süna ea puh pfüye saloua Israel teidei hi 
dakhai vere.  
22Ana Josef nou Herod nah Arkelia nou puh puo süh Judea hi veo soua bue 
touyu ko chouloua, sühi tavekhai pire. Alia puhye mekou hinou ve doupu 
peiyu vanou puh hai Galilee teidei hi tare 
23ea Nazareth tea kuyu nuhdu hinou ve hrüloure. Alia haibüa rachi 
paolamaitao nou paoyu sü veteloure: “Puhye sü Nazareth hi mai tea kulai.”  

Mathiu 3 

Johan Baptist nou Ko Paodouyu 
(Mk 1.1-8; Lk 3.1-18; Jn 1.19-28) 

1Süphakisü Johan Baptist nou Judea rekouhi velouloua ko paodoushu tare.  
2Puhnou paoe, “Neletao mah hinou le dalouwo, daiolouzü raki Vedeihai 
ngheire!”  
3Johan hai Isaiah rachi paolawona nou pao-a buyu mai sünasüe, süolouzü: 
“Rekounou mai kamai linou shawe, ‘Mapao vei ludu nasü soudalo; puh ludu 
taosü souzülo!’ ”  
4Johan sahnü hai racho mainou soukhai toue; souhee khyakho alinou puh 
khyahi khokhaitoue, alia khahzü ea rekouhi laivoudzü hai puh tousoe.  
5Maikhe mainou Jerusalem hinou, Judea teidei teitei hinou ea Jordan rei 
ngheiki buyu nuh teitei hinou tapaloua puh hi tave loure. 
6Puletao nou puletao mah paopa-a Jordan hinou puhnou puletaoye dzükhao 
dapeie.  
7Ana Johan nou Phariseemai ea Sadukimai taolinou dzükhao daloure donou 
puh hi taveyu ngaoloua puletao hi paoe, “Oh houng tyaonahkhemai! 
Neletaoye thaohnou vere Ramai rarouna hinou tutalouwo tea tukhapeie?  
8Neletao hai neletao vei mah hinou le daloure touyu pongaoyu vah taonou 
souloukhaio.  
9Alia Abraham hai neletao puopaoe tea pao-a Ramai rarouna hinou tutalou 
süe tea neletao nou chowuso. Enou neletao hi paoe, süolouzü Ramai nou 
chuh toutu haitao poloua panou Abraham vei tyaonahmaitao palousüe! 
10Chukoute-a süübetao mahi mareisü daothou khaitoua bue; südonou rashi 
avei shimoyu süübetaoye sü vikaowu-a meihi polaithouwu baiwe. 
11Neletao le daloure touyu pongaore donou Enou neletaoye dzünou dzükhao 
dapeie, ana Athainou vere puhwo neletaoye Rako Mashinou ea meinou 
dzükhao dapeilai. Puhwo Ajünou dukou shohie; alia Ewo puh phikha potayu 
koutea khamoe.  

12Thaihi thoutaosü soushee loure donou puh bah hi thouhü bue. Puhnou 
puhvei southou taosü puhvei thoupaohi pove dzülai, ana thouba taosü 
puhnou ngheikhailai moyu meihi pothou deiwulai.”  

Jisu ye Dzükhao Dayu 
(Mk 1.9-11; Lk 3.21-22) 

13Süpha kisü Jisu nou Galilee hinou Jordan hi Johanye panou dzükhao 
dapeire donou tave louloure.  
14Ana Johan nou puhye nu-a puh hi paoe, “Nenou Eye dzükhao dapeizüe, ana 
newo Ahi tavewu?”  
15Ana Jisu nou puh hi chila peie, “Chuo louzü sübütheo. Daiolouzü haibüyu 
zhai hinou Eletao nou Ramai hinou moshilaiyu teitei sü souloulai.” Südonou 
Johan nou aetou peire.  
16Alia Jisu nou dzükhao dalou büyu thaisü dzü hinou tapa loure. Alia 
zhukhaio, raki sü puh hi houpa peire ea Ramai Rakonou khao büa kou puh 
pei hi taoyu sü puh nou ngaoe.  
17Sükisü pai alinou rakinou haibüa paoe, “Haisü Enou leshiyu Anah Poutue, 
Enou puhye rukhare.”  

Mathiu 4 

Jisu ye Thaoyu 
(Mk 1.12-13; Lk 4.1-13) 

1Süthaisü Rashinaye panou thaore donou Jisu ye Rako nou süthaipoa rekouhi 
tare.  
2Alia puhnou hea raidai, khei raidai lüh-a buyu thaisü puhsü houloure.  
3Süthaisü Rashi nanou puh hi veloua paoe, “Ne hai Ramai Nahpoutue 
toulouzü, chuh haitao hisü raokhao dalouwo tea kharochi peikhaio.”  
4Ana Jisu nou chila peie, “Haibüa rüthoure, ‘Emainou raokhao likheinou 
hrilouhoe, ana Ramai mü hinou paopayu chipao sütao teitei vanou hriloulai.’ 
”  

5Süthaisü Rashina nou Jisu ye sheeyu Nuhdu Jerusalem hi saveloua Rathoki 
kipei dukhahi sapa khaipeire,  
6alia puh hi paoe, “Ne hai Ramai Nahpoutue toulouzü, nelah chokoukhaio, 
daiolouzü haibüa rüthoure, ‘Ramai nou puhvei rakivamai taohi ne vanou 
kharochi peilai; puletao nou puletao bahnou neye pola peilai, sübüa nephi 
koutea panou chuh hinou zhuwu laimoe.’ ”  
7Jisu nou chila peie, “Haibüa rüthouwu khaire, ‘Nenou ne Ramai Mapaoye 
thaolaimoe.’ ”  
8Süthaisü Rashina nou Jisu ye kushoyu deichi alivahi sapaloure ea puh hi 
deiphao hi vedei veishi ea sütaovei du-shoyu teitei pongaoe. 
9Alia Rashina nou puh hi paoe, “Nenou kou khou khüloua Eye khurü louzü, 
haitao teitei Enou nehi peilai.”  
10Süthaisü Jisu nou chila peie, “Tawo, Saitan! daiolouzü haibüa rüthoure, 
‘Nenou ne Ramai Mapaoye khurülai ea puhye likheithe nenou kuvah soulai!’ 
”  
11Süthaisü Rashina nou Jisu ye thaowu-a tare; alia rakivamai taonou taveloua 
puhye kuvah soupeie.  

Jisu nou Galilee hinou Puh Vah Soushu Tayu 
(Mk 1.14-15; Lk 4.14-15) 

12Jisu nou Johanye hukhahi thoure touyu choulouyu kisü, puhsü Galilee hi 
tare.  
13Puh hai Nazareth hinou chao-a bumoe, ana Zebulun ea Naphtali teideihi 
Galilee zaipehi buyu Kapernahum nuhdu hinou ve hrüre donou tare.  
14Haisü rachi paolawo Isaiah nou paoyu sü panou vetere donoue:  
15“Zebulun teidei ea Naphtali teidei, Jordan rei polo dovahi zai ludu hinou 
buyu, Tahrüh kukhemai vei teidei, Galilee!  
16Teizhi hinou hrüa buyu maikhemai taonou dushoyu ava ali ngaolai. 
Athaivei maiyu teidei hinou hrüa buyu maitao pei hisü ava sünanou 
vapeilai.”  

17Teile süshonou Jisu nou puh chipaosü paodou shupoa haibüa paoe: “Ledalo, 
daiolouzü raki vedeisü ngheire!”  

Jisu nou Khah Phoumai Adaiye Kulouyu 
(Mk 1.16-20; Lk 5.1-11) 

18Jisu nou Galilee zaipe hinou tasühaoa buyu hinou, puhnou khah phoumai 
china ahai, Simon (Pitar tea kuyuna) ea puh thaihou Andrew nou zaihinou 
khahbe nou khah phoua buyu sü ngaoe.  
19Jisu nou puhaihi paoe, “Athai fülo, alia Enou nehaiye mai phoumai panou 
soulai.”  
20Sübühinou puhai nou puhaivei khahbesü thaowu-a puhthai füloure.  
21Alia buh sühinou takhaie puhnou kukhe china ahai, Zebedee nahpoutu 
Jems ea Johanye ngaoloure. Puhaisü sakhao hinou puhaipuo Zebedeeye koa 
khahbe nasü khoa bue. Jisu nou puhaiye kue,  
22alia sübühinou puhai nou sakhao ea puhai puoye thaowu-a puhthai fütare.  

Jisu nou doupeiyu; Ko paodouyu ea sounou souvei peiyu 
(Lk 6.17-19) 

23Jisu nou Galilee teidei teitei tasühao poa rathobuhtao hinou doupeie ea 
Vedei vei Ko Avei nasü paodoupeie, alia sounou ea sou tyalinou sou-a buyu 
maikhemai taoye souvei peie.  
24Südonou puh kohai Suria teidei teiteihi kupoa tare ea maikhe mainou puh 
hisü lishi-a bumai hrülai, sou tyalinou soua bumai ea sounghei-nghei-a 
bumai, rashinou louyumai, soura soumai ea pothaimai taoye pove-a puhnou 
puletao hrülaiye souvei khaipeire.  
25Alia Galilee, Dekapoli, Jerusalem, Judea ea Jordan polo dovahi teideitao 
hinou mai alaonou puhthai füloure.  

Mathiu 5 

Deichi vanou Doupeiyu 

1Jisu nou maisouye ngaoloua deichi vahi tapare, alia puhnou kou bulouyu 
kisü puh rozümai taonou puh hi tave loure.  

2Alia puhnou puletao hi haibüa doupeishu tare:  
Cheche-a Vayu 

(Lk 6.20-23) 

3“Rako hinou lülouhoe tea süa bumaisü rakoveie; daiolouzü raki Vedeisü 
puletao veie!  
4Dopfüa bumaisü rakoveie; daiolouzü puletaoye souva peilai!  
5Nasha-a bumaisü rakoveie; daiolouzü deiphaohai puletao vei soulai!  
6Achechena donou rei-züyu maisü rakoveie; daiolouzü puletao sü reikha 
ngaoloulai!  
7Zhuvea peilousü maisü rakoveie; daiolouzü puletao nou zhuvea ngaoloulai!  
8Le sheeyu maisü rakoveie; daiolouzü puletao nou Ramaiye ngaolai!  
9Kaonayu pove peimai sü rakoveie; daiolouzü puletaoye sü Ramai nahtao tea 
kulai!  
10Achechena vanou mainou souvea-souhoyu puletaosü rakoveie; daiolouzü 
raki Vedeisü puletao veie!  
11“Neletao nou Athaifümai souyu donou mainou neletaoye sou ahraopei, 
souvea-souhopei ea mada-a chishi tyalinou paopeiyu kisü rakoveie.  
12Va-salo, daiolouzü neletao vei buusü raki hinou dusho-a bue, daiolouzü 
süzhai bütoua neletao jünou rai-a hrüyu rachi paolamai taoye maikhe mainou 
souvea-souho peie.  

Tai ea Ava vanou Doupeiyu 
(Mk 9.50; Lk 14.34-35) 

13“Neletao hai deiphao vei taie. Ana tainou puhkhü nahai hawu louzü, 
kazhaibüa puhye soukhülou khailai? Süsü polaiwu-a emai phinou taitou 
baiyuwo deinou hatali donoua koyu hare.  
14“Neletao hai deiphao vei avae. Deichinou soukhai touyu nuhdu nasü poku 
louhoe.  

15Maita linoua meibvü taokhaitoua sülai khehi pothou bengi-a khaitamoe, 
ana meibvü khaiyu buh hi khaibaiwe, alia sünanou kikhahi buyu mai 
hrülaiye vapeie.  
16Süzhaibüa neletao vei ava sü maikhemai nghojühi vangao peikhaio, sübü 
louzü neletao vei vahvei taosü puletao nou ngaoloua rakibu neletao Puoye 
paosholai.  

Razhai vanou Doupeiyu 

17“Enou Moses vei razhai ea rachi paolamaitao nou doupeiyu taosü souhare 
donou vewe tea chowuso. Sütao souhare donou E vemoe, ana sütao panou 
vetere donou ve.  
18Cheche vuzünou Enou neletao hi paowe, raki ea deiphao hatamosa koute 
razhai hinou chahko taili moa chahko daopouyu li koutea sütao teitei vetemo 
koutesü halaimoe. 
19Südonou maita linou chikhatao hrohinou taikayu ali zümo louzü ea mai 
kukhehi-a sübüa doupei louzü, puhye sü raki Vedei hinou taikhana tea kulai. 
Ana maitalinou razhai nasü züloua sübüa souloure donou kukhehi-a doupei 
louzü puhye sü raki Vedei hinou aduna tea kulai. 
20Südonou Enou neletao hi paowe, süolouzü neletao vei achechena nou 
razhai dou-apeimaitao ea Phariseemaitao vei jünou koulou molouzü neletao 
hai hakia raki Vedeihi velou louhoe.  

Rarouyu vanou Doupeiyu 

21“Neletao nou maiye southea laimoe; alia maita linou maiye southea louzü 
puhye chi kure donou savelai tea dao raimai taohi paoyu sü neletao nou 
chouloure.  
22Ana chuo Enou neletao hi paowe: puh thaihou jüraiye rarouyu maitaliye sü 
chi kure donou savelai, maitalinou puh thaihou jüraiye ‘Hakonawo!’ tea 
kulouzü puhye sü tsümehi save lalai, alia maita linou puh thaihou jüraiye, 
‘Avowo!’ tea paolouzü puh hai meizhai hi loure rakoshi nasü daolai.  

23Südonou nenou sheela buh hi nevei sapeina poveyuki ne thaihou jürainou 
ne pei hi motouyu sü sühinou chove daolouzü,  
24nevei sapeina nasü sheelayu buh nghojühi thaowuwo ea thala-a tave ne 
thaihou jüraiye raia chaveilou khaio, alia süshonou khaive Ramai hi nevei 
sapeina nasü posheela khaio.  
25“Maitalinou nepei hi chikure donou neye chikuki hi savelouzü, chikuki hi 
veloumo jünou ea teile bubukinou saova-a buyu nasü sousheelo. Molouzü 
buh sühi velouyu thaisü puhnou neye chiku-apeiona bah hi thoupeiwu shulai 
ea puhnou neye kharovamai bah hi thoupeiwu-a hukhahi thoushulai.  
26Enou nehi chechenou paowe, nenou nevei zho pousha akhaina khapeimo 
koute sü ne sü sühinou bulai.  

Khulou Souyu vanou Soupeiyu 

27“Nenou khulou vah soulaimoe tea paoyu hai neletao nou chouloure. 
28Ana chuo Enou neletao hi paowe süolouzü maitalinou naotumai aliye vasou 
züpa hilonou zhutei louzü puhnou puh lekhe hinou naotu süpaiye koa khulou 
soure.  
29Südonou ne nghithou zhoulonou neye mah hi süthou peilouzü, süsü 
reilapawu-a polaiwo! Neye donou pfüphao teiteinou meizaihi polai thouwuyu 
jüwo pfüphao zhali hayu nou veikou shohie.  
30Nebah zhoulonou neye mah hi süthou peilouzü, süsü daodewu-a khilaiwo! 
Neye donou pfüphao teiteinou meizaihi louyu jüwo pfüphao zhali hayu nou 
veikou shohie.  

Chapfü-chaa Ratayu vanou Doupeiyu 
(Mt 19.9; Mk 10.11-12; Lk 16.18) 

31“Haikuyu-a paoe, ‘Puh chapfüye rayu maitalinou puh hisü rayu vei ae-aopei 
larüli peilai.’  
32Ana chuo Enou neletao hi paowe: maitalinou puh chapfü hrümai sheemoyu 
vanou moanou rawu louzü, süthaisü naotupai nou nghida khailouzü, puhnou 

puhye sü panou khulou vah soure; alia naotupai sünaye nayu puh-a khulou 
vah soure.  

Chaachou vanou Doupeiyu 

33“Daoraimai taohi haibüa paoyu sü neletao nou chouloure, ‘Nenou mada-a 
chaachou soulai moe, ana nenou chaachou soulouyu nasü Mapaowo hi 
soupeilai.’  
34Ana chuo Enou neletao hi paowe: Hatakia chaachou soukhaiso; raki-a 
sathou-a chouso, daiolouzü haisü Ramai Vebuh-e;  
35moa deiphao-a sathouso, daiolouzü haisü puh phitaibuh-e; moa Jerusalem-a 
sathouso, daiolouzü haisü dushoyu Veo nuhdue. 
36Nepei-a sathou-a chaachou souso, daiolouzü nenou peishu poli-a soukaa 
moa soutei louhoe.  
37Ana nenou paoyu taosü laboua ‘Ae’ moa ‘Moe’ tea paobaiwo; süpeinou 
paopuyu taosü Ashina hinou vebaie.  

Paorüyu vanou Doupeiyu 
(Lk 6.29-30) 

38“Haibüa paoyu sü neletao nou chouloure, ‘Nghithou ali süh nghithou ali, 
alia huh ali süh huh ali.’  
39Ana chuo Enou neletao hi paowe; Ashinaye sü nuso. Ana maitalinou neye 
bai zhoulo vanou phapei louzü kukhelova na-a puh hi pfürei peio.  
40Alia neye chikuki hi save-a nezao saolou nüyu puh hisü nevei zaoduna-a 
panou polo.  
41Alia maitalinou neye kaacholi tapeire donou nutai louzü, puhye koa kaacho 
ahai takhaio.  
42Maitalinou nehi hatali kholouzü, süsü puh hi peikhaio; alia maitalinou ne 
hinou hatali pounü louzü, süsü puh hi poupeikhaio.  

Ngaobamaiye Leshiyu 
(Lk 6.27-28, 32-36) 

43“ ‘Ne kinapaye leshilo ea ne ngaobamai ye ngaoralo’ tea paoyu sü neletao 
nou chouloure.  
44Ana chuo Enou neletao hi paowe: neletao ngaobamaiye leshilo ea neletaoye 
souvea-souhomaiye donou veachi paopeio,  
45sübüa neletao nou rakibu neletao Puo vei nahpoutumaitao souloulai. 
Daiolouzü puhnou puh teinghi sü maishimai ea maiveimai pei hi panou 
kheihao-a vapeiwe, alia teirü sü avei souyutao ea ashi souyutao hi 
seivepeiwe.  
46Daiolouzü neletao nou neletaoye leshimai likheiye leshi bailouzü, daidonou 
Ramai nou neletaoye buu peilai? Süsü kikha khamai koutenou-a souwe!  
47Alia neletao nou neletao thaihou jüraiye likhei khurü bailouzü, neletao nou 
kukhemai jünou dai koua souloure? Tahrüh kukhemai-a sübü-a soulou 
mowu?  
48Südonou rakibu neletao Puonou licheyu büa, neletao-a liche vuzülai!  

Mathiu 6 

Maiye Peiyu vanou Doupeiyu 

1“Maikhemai nghojünou puletaoye panou ngaoloure neletao vei rahrüzhai 
tayu zhaidotao soungao more donou leikeilo. Neletao nou haitaohai dua 
soungao louzü rakibu neletao Puo hinou neletao nou buu lia ngaolai moe.  
2“Südonou nenou toure hamaiye hatali peiyu kisü aveikho soumainou 
rathobuhtao ea luducho hinou souyu büa maiye podangaoso. Maikhe maiye 
panou puletaoye paosho loure donou sübüa puletao nou soue. Enou neletao 
hi paowe, puletao nou puletao buusü ngaoche loure. 
3Ana nenou toure hamaiye soukhayu kisü nebah zhoulonou soua buyu nasü 
panou nebah nalo naye süwuso.  
4Sübülouzü nenou souyu nasü kheivah baie. Alia kheia ngaoyu ne Puonou 
neye buu peilai.  

Veachi Paoyu vanou Doupeiyu 
(Lk 11.2-4) 

5“Neletao nou veachi paoyu kisü aveikho souyumai büwuso. Puletao nou mai 
hrülaiye panou puletaoye ngaoloure donou rathobuhtao ea ludukai hinou la-a 
veachi paoyu züpae. Enou neletao hi chechenou paowe, puletao nou puletao 
buusü ngaoche loure.  
6Ana nenou veachi paoyu kisü ne kikhahi louloua kikhu khuwo ea ngaomoyu 
ne Puohi veachi paokhaio. Alia nenou kheia souyu ngaoa buyu ne Puonou 
neye buu peilai.  
7“Neletao nou veachi paoyu kisü tahrüh kukhemai büa hako chinou alaosou 
paowuso, daiolouzü puletao nou veachi paoshoyu vanou Ramai nou puletao 
pai keipeiwe tea chowe.  
8Puletao büwuso. Neletao Puonou neletao nou khomo jünou neletao nou 
moshilaiyu sü rai-a süwe. 
9Südonou haibüa veachi paolo: ‘Rakibu Eh Puo: Ne zhih soushee peio;  
10ne vedei vepeio; rakihi büa deiphao hi-a nedo soupeio.  
11Eh teithetsü touso zhou peio.  
12Ehnou-a Ehpao pfümaitaoye khaipeiwuyu büa, Ehpao khaipeio.  
13Alia Ehye athaohi süthailou peiwuso, ana Ehye ashina hinou vupapeio.’ 
(Daiolouzü Vedei, khouko ea khouko avasü teisanou neveie. Amen)  
14“Daiolouzü neletao nou maikhemai mah khaipei louzü, rakibu neletao 
Puonou-a neletaoye khaipeilai.  
15Ana neletao nou maikhemai mah khaipei molouzü, neletao Puonou-a 
neletao mah khaipei laimoe.  

Lühyu vanou Doupeiyu 

16“Alia neletao nou lühyu kisü aveikho soumai büa veayu zhu pongaoso. 
Daiolouzü puletao nou lühyu hai maiye panou ngaoloure donou puletao zhu 
sü shira-a laiwe. Enou chekhao-a neletao hi paowe, puletao nou puletao 
buusü ngaoche loure.  
17Ana nenou lühyu kisü, nepah phülo ea pei hi theadzü nalo,  

18sübülouzü nenou lühyu hai mai kukhenou sülai moe, ana khei-a buyu ne 
Puonou neye buu peilai.  

Raki hi Kini 
(Lk 12.33-34) 

19“Rükhao ea hubanou souhalou veiyu, alia vaomainou dakhaoloua vaolou 
veiyu, deiphao haina hinou lah neletaoye donou kini podzüwuso.  
20Süjüwo rükhaonou ea hubanou souhalou hoyu ea vaomainou dakhaoloua 
vaolou hoyu raki hinou lah neletaoye donou kini podzü khailo.  
21Daiolouzü nevei kini buyu hisü ne le-a teisanou bubailai.  

Pfüphao vei Ava 
(Lk 11.34-36) 

22“Nghithou hai pfüphao vei meibvüe. Südonou ne nghithou veilouzü, ne 
pfüphao sü varulai;  
23ana ne nghithou nou veimo louzü, ne pfüphao teitei sü maiteilai. Südonou 
nehi buyu ava nasü mailouzü, süsü daizhozhou mailaisa!  

Ramai ea Kini 
(Lk 16.13; 12.22-31) 

24“Mailinoua paopu ahaivei qila soulouhoe; daiolouzü puhnou aliye ngaoralai 
ea kukhe aliye leshilai; moa puhnou alichi zülai ea kukhe alinaye ngaophou 
laimoe. Neletao nou Ramai ea pousha ahai vei kuvah soulouhoe.  
25“Südonou Enou neletao hi paowe, neletao nou hriloure donou dai toulai, 
dai sholai; moa neletao pfüphao donou dai ba-noulai tea dowuso. Hrirai 
nanou touso jünou ea pfüphao nou sahnü jünou muh kouhi mowu?  
26Zhaosühao-a laiyu raohoutaoye zhukhaio; puletao sü thoutai vuthou moe, 
moa cha chiloua thoupaohi pove dzükhai moe; sütoukhaia rakibu neletao 
Puonou puletaoye vaitou peiwe! Neletaowo puletao jünou muh koushohi 
mowu?  
27Alia neletao hronou thaohmainou doyu vanou lah hrümaiye panou daotu 
maipulou süe?  

28“Alia neletaowo daidonou sahnü vanou dowe? Rekouhi poupataonou 
kazhaibüa hrüpasa touyu neletao nou chokhaio: puletaosü vah soumoe, pha-a 
sümoe.  
29Ana Enou neletao hi paowe, süolouzü Solomon Veo koutenoua puh vei kini 
süzhou bukhaia poupa sütao hrohinou ali koute büa ngah veia na tumoe.  
30Ana rekouhi poudai zhou likhei hriloua doso meifühi pothou deiyu sünaye 
Ramai nou süzhou veia natupei louzü, puhnou süjünou veikoushoa neletaoye 
na tupei laimowu? Oh lü taishoyu maitaore!  
31“Südonou ‘Eh dai toulai?’ moa ‘Eh dai sholai?’ moa ‘Eh dai bah noulai?’ tea 
pao-a dowuso.  
32Daiolouzü Tahrüh kukhemai taonou sübüyu natao teitei hai phouwe. 
Rakibu neletao Puonou na sütao veishi hai neletaoye donou kowe touyu sü 
süwe.  
33Ana neletao nou rairaikaia Ramai Vedei ea puh vei acheche nasü phoulo, 
alia na haitao teitei sü neletao hi thoupu peilai.  
34Südonou dosoye donou dowuso, daiolouzü doso-a lah thao doyu bubailai. 
Naili veayu hai naili donou khabaie.  

Mathiu 7 

Kukhemaiye Chikuyu 
(Lk 6.37-38, 41-42) 

1“Neletaoye chi kumore donou maiye chikuso,  
2daiolouzü neletao nou maiye chikuyu zhaibüa neletaoye chikulai, alia 
neletao nou maiye douyu sünanou neletaoye doulai.  
3Südonou lah ne nghithouhi houngh louyu nasü popare romoa daidonou ne 
thaihou jürai nghithouhi louyu houngh nasü zhuwe?  
4Kabüa nenou, ne thaihou jüraihi, ‘Eye panou ne nghithou hinou houngh 
popalouwo,’ tea khuvei-a paoloulai?  

5Aveikho souwo! Raia lah ne nghithou hinou houngh nasü popalouwo, alia 
süthainou nenou ne thaihou jürai nghithou hi louyu houngh nasü popaloure 
donou sheetoua ngaolai.  
6“Sheeyu na nasü seitao hi peiso; peilouzü puletao nou reiveloua neletaoye 
dushulai. Neletao vei sana muhtei nasü votao nghojü hi polai khaiwuso; 
laikhai louzü puletao nou sütaosü phinou taina-a bailai.  

Khowo, Phouwo, Khouwo 
(Lk 11.9-13) 

7“Khokhaio, alia süsü neletao hi peilai, phoukhaio, alia neletao nou 
ngaoloulai; houkhaio, alia süsü neletao hi houthou peilai.  
8Daiolouzü khoyumai talinou ngaolouwe, alia phouyumai talinou ngaolouwe, 
alia khou-a buyu puh hisü houthou peilai.  
9Neletao hrohi puomaitao thaohnou puh nahpoutu nou raokhao khoyuki 
chuhnou peilai?  
10Moa puhnou khah kholouzü, nghounou puh hi peilaiwu?  
11Südonou shi-a buyu neletao koute-a nele nahmaitaohi avei nakhemai peilou 
sülouzü, kazhou koute koua rakibu neletao Puonou puh hinou khoyu maitao 
hisü avei nataonou peilai!  
12“Südonou neletao nou maikhe maiye panou neletao hi soupei nüyu nasü, 
neletao-a süzhaibüa puletao hi soupeikhaio; daiolouzü haisü razhai ea rachi 
paolamaitao vei doupeiyu nasüe.  

Romü Taihyuna 
(Lk 13.24) 

13“Romü taihyuna hinou taloulo; daiolouzü ha-kare buh hi loure romü nasü 
kaa-a kaae ea ludu nasü talae, alia sühi talouyu maisü poushoe.  
14Ana ahrihi loure romü nasü taih-a taih-e ea ludu süsü tateie, alia süna 
ngaolouyu maisü chie.  

Süübe ea Sünavei Thou 
(Lk 6.43-44) 

15“Madayu rachi paolamai taoye leikei-a zhulo; puletao sü vakounou 
zhukhaie zhaotu zhaibüa neletao hi velai, ana puletao lekhe hiwo louzü 
chechenou khushoyu nüsei bübaie.  
16Neletao nou puletao vah hinou puletaoye süloulai. Shube vanou darkha 
shishilou moe, alia shu hinou doushi shimoe.  
17Südonou süübe avei talinou rashi avei shiwe, alia süübe shinanou rashi ashi 
shiwe.  
18Süübe avei nanou rashi ashi shilou hoe, ea süübe ashina nou rashi avei 
shilou hoe.  
19Rashi avei shimoyu süübe taliye sü vilaiwu-a meihi polaithouwu baiwe.  
20Südonou neletao nou madayu rachi paolamaiye puletao vah hinou süloulai.  

Ewo Neletaoye Sükhaimoe 
(Lk 13.25-27) 

21“Mapao, Mapao, tea Eye kuyu mai hrülainou raki Vedei hi velou laimoe, 
ana rakibu Apuo leli souyu mainou velou bailai.  
22Chikuyu Teithe kisü mai alaonou Ahi paolai, ‘Mapao, Mapao! Nezhih hinou 
Ehnou rachi paolapa mowu, alia nezhih hinou rashitaoye hulai pamowu, alia 
nezhih hinou khupa vah lao soumowu?’  
23Süthaisü Enou puletao hi paolai, ‘Ewo neletaoye sükhai moe; vahshi souyu 
maitao, neletao Ahinou tawo!’  

Tsü Veiyu ea Voyu Kisoumai Ahai 
(Lk 6.47-49) 

24“Südonou Achipaotao chouloua züloumai talihai chuhdu vanou ki soukhai 
touyu tsü veiyu mai sünaye kheihaoe.  
25Alia teinou rükouloua dzünou duve loure, alia teikhainou hüveloua ki 
sünaye ve hüsho loure. Ana ki sünanou kaotamoe, daiolouzü sünasü chuhdu 
vanou soukhaitoue.  
26“Ana Achipaotao chouloua züloumo maitaosü vünai phaonou ki souyu 
avomai sünaye kheihaoe.  

27Alia teinou rükouloua dzünou duve loure, alia teikhainou hüveloua ki 
sünaye ve hüsho loure ea ki sünasü kaotare, alia ki nasü kaoshisho loure!”  

Jisu vei Soulousü Zü 

28Alia Jisu nou chi haitao paocheyu kisü, maisousü puhnou doupeiyu 
chipaotao vanou khupa loure,  
29daiolouzü puhnou razhai dou-apeimai bümoa soulousü zü bumai alibüa 
puletaoye doupeie.  

Mathiu 8 

Jisu nou Loukhaora Soumai Aliye Souvei Peiyu 
(Mk 1.40-45; Lk 5.12-16) 

1Jisu nou deichi peivanou takouyu kisü mai alaonou puhthai füloure. 
2Süthaisü loukhaora soumai alinou puh hi taveloua puh nghojünou kou 
khoukhüloua paoe, “Mapao, nenou aetou peilouzü, nenou Eye soushee peilou 
süe.”  
3Alia Jisu nou puh bahsü topaloua ea puhye kou deiloua paoe, “E aetouwe, 
sheelouwo!” Sübühinou mai sünavei loukhaora nasü veiloure. 
4Süthaisü Jisu nou puh hi paoe, “Keikhaio! Maitalihi-a paoso, ana napao nahi 
taveloua puhye panou neye zhukhaio; süthaisü mai hrülaihi ne veiloure 
touyu zhopaoh souloure donou Moses nou kharochi peiyu thaifüa po sheelare 
na nasü sheela khaio.”  

Reihmai Kaihpeichana Kilaiye Souvei Peiyu 
(Lk 7.1-10) 

5Jisu nou Kapernahum hi talouyu kisü, Rom reihmai kaihpei chamai alinou 
puhye tave daoloua puh hinou thora-a khoe:  
6“Mapao, Akilaiwo sü pothairanou soushishoa kihinou züa bure.”  
7Jisu nou puh hi paoe, “Enou tave puhye souvei peilai.”  
8Ana kaihpei chawonou puh hi chila peie, “Mapao, neye panou Akihi taveyu 
Eye donou khamoe. Kharochi likhei peikhaio ea Akilaiwo sü veiloulai.  

9E koute-a reihmai peichamai khehi bumai baie ea Akhehi-a reihmai bue. 
Enou puletao alihi ‘Tawo!’ tea kharochi peikhaie puhnou tawe; alia Enou 
kukhe alihi, ‘Taveo!’ tea kharochi peikhaie puhnou tave baie; alia Enou Aqila 
hi, ‘Haina soukhaio!’ tea kharochi peikhaie puhnou sünasü soubaiwe.”  
10Jisu nou haihai chouloukhaie khupare ea puhthaifüa laimaitaohi paoe, 
“Enou chechenou neletao hi paowe, Israel nahmaitao hrohinou haibüa lüyu 
mailia ngaokhai mohie.  
11Enou neletao hi chechenou paowe süolouzü mai alaosou teinghi palo ea 
teinghi loulonou taveloua raki Vedei nühbuh hi Abraham, Isak ea Jakobye 
koa ve buzholai. 
12Ana Vedei vei nahmaitaoye sü vakou maiteiyu buh hi polaipa thouwulai, 
sühinou puletao sü kralai ea puletao huh sü vei kükülai.” 
13Süthaisü Jisu nou kaihpei chanawo hi paoe, “Kihi khaiveo, alia neye donou 
nenou lüyu thaifüa souloutheo.” Alia pha sübü hinou puh kilai nasü veiloure.  

Pitar Nai ea Maitaoliye Souvei Peiyu 
(Mk 1.29-34; Lk 4.38-41) 

14Alia Jisu nou Pitar kihi velouyu kisü, puhnou Pitar naisü rakee-a zühnou 
züa buyu sü ngaoloure.  
15Alia Jisu nou puh bah sü kou deipeie, alia rakee nasü khaire ea puhnou 
shuloua Jisu kuvah soupeie.  
16Alia koukhe loukhaie, maikhe mainou Jisu hi rashi loumai alaosou save. 
Jisu nou chipao alikhei paopeia rashitaoye sü hulai papeie ea lishia bumai 
hrülaiye sü souvei peie.  
17Puhnou haibüa souyu hai Isaiah rachi paolawo nanou, “Puh lahnou Eletao 
vei lishiyu sü pfüpeire ea Eletao vei sounasü pota peiwure,” tea paoyu sü 
panou vetere donoue.  

Jisu Thaifüre maitao 
(Lk 9.57-62) 

18Chuo maisounou tave puhye haopoa buyu sü Jisu nou ngaoloua puhnou 
puh rozümaitaohi zai polo dovahi taloure donou kharochi peire.  

19Alia razhai dou-apeimai alinou puh hi taveloua paoe, “Dou-apeio, nenou 
tayu buh taki hisü E-a nethaifüa talai.”  
20Jisu nou puh hi chila peie, “Lakhaotao vei kulu bue, alia raohoutao-a phe 
bue, ana Mai Nahpoutuwo louzü puhpei khüyu buh koutea hae.”  
21Rozümai hrohinou kukhe alinou puh hi paokhaie, “Mapao, Eye panou 
khaive Apuoye vulouraio.”  
22Ana Jisu nou puh hi paoe, “Athai fülo, alia thaimaitaoye panou lah puletao 
vei thaimaiye vuwo.”  

Jisu nou Teikhai Teirü Souna Peiyu 
(Mk 4.35-41; Lk 8.22-25) 

23Alia Jisu nou sakhaohi talou louyu kisü, puh rozümaitao nou puhthai 
füloure.  
24Alia zhukhaio, sükhaimoa zaipei hisü teikhai teirüshi veloua sakhao nasü 
leitayu laire. Ana Jisuwo zhi-a bue. 
25Rozümaitao nou puh hi takouloua puhye soukaishuloua paoe, “Mapao, 
Ehye khaipapeio! Eh hakayu laire!”  
26Jisu nou puletao hi chila peie, “Neletao daidonou piwe? Lü taishoyu 
maitaore!” Süthaisü puhnou shuloua teikhaitaoye ea zaiye soloure donou 
kharochi peie, alia sühisü kaonaphi loure.  
27Mai hrülainou khupaloua paoe, “Mai haina hai daimaitya-e? Daiolouzü 
teikhai teirüshi ea zai koutenou-a puhchi züwe!”  

Jisu nou Rashi Louyu Maihaiye Souvei Peiyu 
(Mk 5.1-20; Lk 8.26-39) 

28Alia Jisu nou zai polo dovahi buyu Gadara teideihi veloukhaie, puhye sü 
khüh hrohinou buyu mai ahai nou tapaloua sühinou ve daoe. Mai haina hai 
hisü rashitaonou louwe ea puhaisü khuleyu vanou ludu sühisü maitalinoua 
tahaolou shire.  
29Alia zhukhaio, puhai nou shusou rao-a paoe, “O Ramai Nahpoutu, nenou 
Ehye koa daivah soure bue? Teile vemo jühinou nenou Ehye tudee peire 
donou vewu?”  

30Buh sühinou doushomoa vokho alisü pouphoutoua bue.  
31Südonou rashitaonou Jisu hinou khoa paoe, “Nenou Ehye huta bailai 
toulouzü, Ehye vokho sünahi seikou thoupeio.”  
32Jisu nou puletao hi paoe, “Tawo.” Südonou puletao nou taloua vo sütaohi 
koulou loure. Alia zhukhaio, vokho teiteisü saobeiyu leaphihi polouloua zaihi 
loure ea lou dzü hinou maothea khaire.  
33Vokho mainou tuho nuhduhi velouloua sühinou ve ko teitei ea rashinou 
louyu mai sühai hisü dai paresa touyu teitei sü paongao peire. 
34Südonou nuhdu sühi buyu mai hrülainou Jisu ye daore donou tapa loure; 
alia puletao nou puhye ngaolouyu kisü puhye nou puletao teidei sü thaowu-a 
tapei baio tea puh hinou khoe.  

Mathiu 9 

Jisu nou Pothaimai Aliye Souvei Peiyu 
(Mk 2.1-12; Lk 5.17-26) 

1Alia Jisu nou sakhao alihi louloua zai nasü tachopoa lah puhvei nuhduhi 
khaivere.  
2Alia zhukhaio, sühinou mai kamainou züh vanou züyu pothaimai aliye Jisu 
hi pove. Alia Jisu nou puletao vei lü hai ngaoloua, pothaimainahi paoe, 
“Lesalo, Anahna! Nemah taosü khaipeire.”  
3Süthaisü razhai dou-apeimai kamainou lah puletao kheihaohi paoe, “Mai 
haina hai Ramaiye paoshiwe!”  
4Puletao nou choyu sü Jisu nou süloua paoe, “Neletao daidonou haibüyu 
tsüshi chowe?  
5Daiolouzü, ‘Nemahtao khaipeire,’ tea paoyu laho, ‘Lashuloua takhaio,’ tea 
paoyu nou lahie?  
6Sükulouzü Enou neletao hi Mai Nahpoutuhai deiphao hi mah khaipeilou 
süyu khouko bue, touyu vei zhopaoh peilai.” Südonou puhnou pothaimai 
nahi paoe, “Lashulo ea ne züh poloua kihi taveo!”  
7Mai sünanou lashuloua puh kihi tavere.  

8Maisounou süsü ngaoloukhaie khupaloure ea emai hi sübüyu khouko peiyu 
vanou Ramaiye paosho loure.  

Jisu nou Mathiuye Kulouyu 
(Mk 2.13-17; Lk 5.27-32) 

9Jisu nou buh süsü thaowu-a takouyu phahinou kikha khayu Mathiuye 
puhvei vahki hinou chobua buyu sü ngaoloure. Puhnou puh hi paoe, “Athai 
fülo.” Alia Mathiu nou shuloua puhthai fütare.  
10Alia zhukhaio, Jisu nou Mathiu ki hinou vai-a bubukinou kikha khamai 
taoli ea kukhe mahmai taolinou taveloua Jisu ea puh rozümaitaoye koa 
arübuh hinou kou buloure.  
11Alia Phariseemai kamainou haisü ngaolouyu kisü, puletao nou puh 
rozümaitaohi noue, “Daidonou neletao vei dou-apeio nou kikha khamaitao ea 
mahmaitaoye koa toushowe?”  
12Ana Jisu nou süsü choulouyu kisü chila peie, “Pfüphao veimaiye donou 
pou-apeimai halia koyu hae, ana lishi maitao likhei donou kobaie.  
13‘Enou züpayu süwo louzü zhuvea peiyuna baie, posheelayuna moe,’ tea 
sheeyu larübvü hinou paokhai touyu kosü daisa touyu hai taho phoupa 
loukhaio. Daiolouzü Esü cheche maiye kure donou vemoe, ana mahmaiye 
kure donou baie.”  

Lühyu vanou Chi Nouyu 
(Mk 2.18-22; Lk 5.33-39) 

14Süthaisü Johan Baptist rozümai taonou taveloua Jisu hinou noue, 
“Daidonou Phariseemai ea Ehnou lüh zhazhawe, ana nevei rozümaitaowo 
lühkhai tamoe?”  
15Jisu nou puletao hi paoe, “Sheenghiyu buh hi shemaitao nou sheerepunou 
puletaoye koa bubusasü levea-a bulou süwu? Sükulouhoe! Ana sheerepuye 
puletao hinou potalaiyu teithesü velai, alia sükinou puletao sü lühlai.  
16“Maitalinoua sahkuhi sah sheenou khokhaimoe, daiolouzü sheetouyu sahpe 
sünanou paitsüloua khoyu buh hisü lejünou dupua souphapuwu baiwe.  

17Moa maitalinou-a darkha zhaoh ashu hai souheebvü akuna hi thoutamoe, 
hakinou thoulouzü souheebvü taosü pfükhowulai ea darkha zhaoh sü küpalai, 
alia souheebvü taosü soushiwu bailai. Süjüwo darkha zhaoh ashuhai 
sheetouyu souheebvütao hi lathou baiwe ea sübüa sühaisü veishoa khailou 
baiwe.”  

Vahdumaina Nah Naotupai ea Jisu Sah Noukai Deiyu Naotupai 
(Mk 5.21-43; Lk 8.40-56) 

18Jisu nou sübüa puletao hi paobukinou, Jihudimai vahdumaina alinou puh 
hi taveloua kou puh nghojünou khou khüloua paoe, “Anah naotupai hai 
chuphabü hinou thaihie; ana tave nebahnou puh vahi pokhai peio, alia puh 
sü hriloulai.”  
19Südonou Jisu nou shuloua puhthai füloua tare, alia puh rozümaitao-a puhye 
koa tare.  
20Alia zhukhaio, po kiahai zhe küa buyu naotumai alinou Jisu thailo 
takouloua puh sahnoukai kou deiloure.  
21Daiolouzü puh lahnou haibüa, “Enou puh sahnoukai likhei deiloubai-a Ehai 
veiloulai,” tea paoe.  
22Jisu nou reivekhaie naotupaiye ngaoloua paoe, “Anahpai, lesalo! Nevei 
lünou neye souvei peire.” Sübü hinou naotupai sü veiloure.  
23Süthaisü Jisu nou vahdumaina kihi tavere. Alia maikhe mainou po-vu 
sümoa raopoyu ea povure mainou sha-be houa lousouyu ngaoloukhaie,  
24puhnou paoe, “Maikhemai hrülai, vakou tapalouwo; daiolouzü nahpai sü 
thaimoe, ana puhwo zhibaie!” Sükisü maikhe mainou puhye konü loure.  
25Ana maikhe maiye vakouhi panou tapalou bükhaie, Jisu nou loupai 
sünanou buyu kidehi talouloua puh bahsü kou keiloure, alia puhsü shuloure.  
26Alia ko süsü teidei süna buh liki kubou loure.  

Jisu nou Nghichamai Ahaiye Souvei Peiyu 

27Jisu nou buh sünasü thaowu-a tare, alia puhnou sübüa takoukhaie, 
nghichamai ahai nou puhthai füpoa tare. Puhainou, “David Nahpoutu, Ehye 
zhuvea peio!” tea shusoua raoloure.  
28Jisu nou kikhahi talou louyu kisü, nghichamai sühainou puh hi tave, alia 
puhaihi Jisu nou noue, “Enou nehaiye souvei peilou süe touyu nehai 
louchewu?” Puhainou chila peie, “Ovai, Mapao!”  
29Süthaisü Jisu nou puhai nghisü deiloua paoe, “Nehai lü thaifüa, süsü 
nehaihi panou paloutheo!”  
30Alia puhai nghithousü ngaoloure. Jisu nou puhaihi tukha-a paoe, “Haihai 
maitali hi-a paongao khaiso!”  
31Ana puhai nou taloua Jisu kosü teidei süna buh likihi paongao tare.  

Jisu nou Lahamai Aliye Souvei Peiyu 

32Mai sühainou taloubükhaie, zhukhaio, mai kamainou rashinou louyu vanou 
la ha-a buyu mai aliye Jisu hi save.  
33Ana rashinaye sü hutalou bükhaie, mai sünasü chi paopa loure, alia 
maikhemai hrülainou khupaloua paoe, “Ehnou hatakia Israelmai hrohinou 
haibüyu hai ngaokhai mohie!”  
34Ana Phariseemai taonou paoe, “Rashitaoye hulai payu khouko hai rashitao 
peichana nou puh hi peibaie.”  

Jisu nou Maikhe maiye Zhuvea Peiyu 

35Jisu nou nuhdutao ea nuh veishisü tasühao-a zhutae. Puhnou rathobuhtao 
hinou doupeie, Vedei vei Ko Avei nasü paodoupeie, alia lishia buyu ea 
sounou tyalinou soua buyu maikhe maiye souvei peie. 
36Puhnou maisouye ngaoloukhaie, puletaoye sü zhuveasho loure, daiolouzü 
puletao sü zhaokhowo hayu zhaotutao büa vea-a ea soukha peiremai ha-a 
bue.  
37Südonou puhnou puh rozümai taohi paoe, “Cha chire alaosou bue, ana cha 
chipeiremai sü chie.  

38Südonou cha Mapaowo hinou puh vei douhi cha chire maiye seive peire 
donou veachi paokhaio.”  

Mathiu 10 

Sei-atamai Kiahai 
(Mk 3.13-19; Lk 6.12-16) 

1Jisu nou puh rozümai kiahaitaoye kuve dzüloua puletao hi rashitaoye hupa 
loure, sou tyali ea lishi maiye souvei loure khouko peire.  
2Sei-atamai kiahaitao zhihsü haire: raikaia Pitar tea kuyu Simon ea puh 
thaihou Andrew: Zebedee nahpoutuhai Jems ea puh thaihou Johan;  
3Philip ea Bartholomew; Thomas ea kikha khawo Mathiu; Alphia nahpoutu 
Jems, alia Thaddias;  
4Kana himai Simon, alia Jisu ye ngaobamai bah hi thoupeiyu Iskariot Judas.  

Rozümai Kiahaiye Vakou Seitayu 
(Mk 6.7-13; Lk 9.1-6) 

5Jisu nou mai kiahai haitaoye khekouhi chitaohai paopeia vakouhi seitare: 
“Tahrüh kukhemai teidei talihi-a taso moa Samaritan tamai nuhdutao talihi-a 
talouso.  
6Ana süjüwo neletao nou hayu zhaotu, Israel maitaohi tahokhaio.  
7Alia neletao nou taho haibüa, ‘Raki Vedeisü ngheire’ tea paodoukhaio.  
8Sounou maiye souveipeio, thaimaiye souhri peio, loukhaora soumaiye 
soushee peio, rashitaoye hupapeio. Neletao nou sa-a ngaoloubaie, südonou 
sa-a peikhaio.  
9Neletao vei shavühi sana, husha moa shanou talia pfüso;  
10neletao veihdu donou lekha, zao ahai, phikha moa süpo talia pfütaso; 
daiolouzü vah souyumai alihai puh touso ngaotou züe.  
11“Neletao nou nuhdu moa nuh talihi talouyu kisü neletaoye sasa-a 
shepeiremai kamaiye phoulouwo, alia neletao nou buh süsü thao-a tamo 
koutesü puhye koa buwo.  
12Neletao nou ki sühi talouyu kisü, ‘Nehi kaonayu buloutheo’ tea paokhaio.  

13Ki sühi buyu maitao nou neleye sasa-a shepei louzü, neletao vei kaonayu sü 
sühi panou bukhaio, ana puletao nou neletaoye sasa-a shepei molouzü, 
süthaisü neletao vei kaonayu nasü neletao hi lukhailo.  
14Alia maita linou neletaoye shepei balouzü moa neletao chi keipei molouzü, 
neletao nou ki süna moa nuhdu süna thaowu-a tayu kisü neletao phi hinou 
naisü sülaiwuwo. 
15Enou neletao hi chechenou paowe süolouzü Chikuyu Teithe zhousü nuhdu 
sünavei maitao jünou Sodom ea Gomorrah maitaoye nou Ramai nou koua 
zhuvea peilai!  

Vere Souvea-souholaiyu 
(Mk 13.9-13; Lk 21.12-17) 

16“Keikhaio! Enou neletaoye zhaotu büa nüseitao hrohi seitawe. Südonou 
neletao nghoutao büa kailo ea khaotao büa nashalo.  
17Maikhe maiye zhutoulo; daiolouzü puletao nou neletaoye niloua chikuki hi 
savelai, alia neletaoye rathobuhtao hinou dapeilai.  
18Alia Avanou neletaoye puletao ea Tahrüh kukhemai nghojünou zhopaoh 
soure donou teidei khomai ea Vemaitao nghojühi savelai.  
19Puletao nou neletaoye chikure donou saveyu kisü, neletao nou daichi 
paolaisa moa kabüa paolaisa tea dowuso; daiolouzü neletao nou paore nasü 
teilecho sühinou neletao hi peilai.  
20Daiolouzü neletao nou paore chitaosü neletao vei laimoe; ana sütaohai 
neletao Puovei Rakonou neletao lekhe hinou paopa peilai.  
21“Thaihou jürainou lah thaihou jüraiye southeare donou thoupeilai, alia 
puokhemaitao-a sübüa puletao nahmai taohi soulai; nahmaitao-a puletao 
pfüpuomai pei hi motouloua puletaoye southealai.  
22Alia Azhih vanou mai hrülainou neletaoye ngaoralai. Ana akhai koute 
healouyu puhye sü khaipeilai.  

23Puletao nou neletaoye nuhdu ali hinou souveayu kisü, kukhe alihi tuvelo; 
daiolouzü cheche vuzü Enou neletao hi paowe, neletao nou Mai Nahpoutu 
nou vemo jühisü Israel nahmaitao vei nuhdu taohi taveche louhoe.  
24“Doumai li-a puhvei dou-apeio jünou dumoe; moa kilai alihai puhvei paopu 
jünou dumoe.  
25Südonou doumai alihai puhvei dou-apeio bülouzü khabaie, alia kilai alihai 
puhvei paopu bülouzü khabaie. Ki paopuye puletao nou Beelzebul tea 
kulouzü, daizhozhou koua puletao nou puh kikha maitaoye shishoyu zhihnou 
kulaisa!  

Thaohye nou Pilai 
(Lk 12.2-7) 

26“Südonou puletaoye piso; daiolouzü popangaolai moyu hokhaikhai touyu 
halia hae, moa kukhaitoua sülai moyu alia hae.  
27Enou neletao hi teizhi hinou paopeiyu nasü neletao nou teiva hinou 
paovuzükhaio, alia neletao nou kheia choulouyu nahai kipei hinou pa 
shakhaio.  
28Alia pfüphaoye southealou khaia rakoye southealou hoyu puletaoye piso; 
ana pfüphao ea rako ahaiye koa meizaihi pothou souhalou süyu Ramaiye 
pilo.  
29Khaitou ahaiye pousha alinou zholoubai mowu? Sütoukhaia neletao Puo leli 
hinou moa khaitou ali koutea deiphihi dekoumoe.  
30Ana neletaoye donou louzü, neletao pei hi peishu teitei-a chochewu-a bue.  
31Südonou neletaowo louzü khaitou taoli jünou muh kousho hie.  

Khristaye Aetouyu ea Motouyu 
(Lk 12.8-9) 

32“Südonou Eye maikhemai nghojünou aetou peiyu mai taliye sü Enoua, 
puhye sü rakibu Apuo nghojünou aetou peilai.  
33Ana Eye maikhemai nghojünou motouyu mai taliye sü E-a rakibu Apuo 
nghojünou puhye sü motoulai.  

Kaonayu donou Moe, ana Khoche Donoue 

(Lk 12.51-53; 14.26-27) 

34“Deiphaohi kaonayu povere donou Ehai vewe tea chowuso. Moe, kaonayu 
povere donou E vemoe, ana khoche povebaie.  
35Daiolouzü Enou nahpoutuye panou puhpuo pei hi, nah naotupaiye panou 
puhpfü pei hi, alia mouye panou puhnai pei hi motoure donou vebaie;  
36alia mai alivei ngaobamai hai lah puh kihikha maitao bailai.  
37“Ajünou puhpuo moa puhpfüye leshi kouyu maitali sü Arozümai souzü 
moe; alia Ajünou puh nahpoutu moa puh nah naotupai ye leshi kouyu puhsü 
Arozümai souzü moe.  
38Alia puhvei kros pfüloua Athai fülou moyu maitalisü Arozümai souzümoe.  
39Lah hrümai khailu paloure te-a buyu maitali nou süsü ha-kabailai, ana Eye 
donou puh hrümai ha-kayu puhnou süsü ngaoloulai.  

Buutao 
(Mk 9.41) 

40“Neletaoye shepeiyu maitalinou Eye shepeiwe; alia Eye shepeiyu maitalinou 
Eye seiveyu puhye shepeiwe.  
41Rachi paolamai aliye shepeiyu maitalinou puh hai rachi paolamai aliyu 
donou, rachi paolamai alivei buusü ngaolai, alia achechemai aliye shepeiyu 
maitalinou puh hai achechemai aliyu donou, achechemai alivei buusü 
ngaolai.  
42Alia maitalinou Arozümaitao hronou tainou kayu aliye dzükao paili koute 
peilouzü, puh hai Arozümailiyu donou, chechevuzü Enou neletao hi paowe, 
puh buusü hatakia hakhai laimoe.”  

Mathiu 11 

Johan Baptist nou Seiveyu Chipaoh Paomaitao 
(Lk 7.18-35) 

1Alia Jisu nou puh rozümai kiahai taohi chi haitao paocheyu kisü, puhnou 
buh süsü thaowu-a tare ea buh süna ngheiki buyu nuhdutaohi taho doupei 
tare ea ko paodou tare.  

2Chuo Khrista nou souyu vahtao vanou Johan Baptist nou hukha hinou 
choulouyu kisü, puhnou puh rozümai kamaiye Jisu hi seive. 
3Puletao nou Jisu hi noue, “Ne hai Johan nou maili velai tea paoyu nawu, 
molouzü Ehnou kukheliye zhipulaiwu? Eh hi paongao khaio.”  
4Jisu nou puletao hi chila peie, “Khaitawo, alia neletao nou chouyu ea 
ngaoyutao sü Johan hi paongaokhaio:  
5nghichamaitao nou ngaoloure, phishomainou taloure, loukhaora soumaiye 
sü soushee peire, noupe mainou chouloure, thaimaiye souhri peire, alia toure 
hamai hisü ko avei paodou peire.  
6Alia Eye letsü moyu puhsü rakoveie!”  
7Johan rozümaitao nou khaitayu phaki, Jisu nou Johan vanou maisouhi paoe: 
“Neletao nou rekou Johan hi tahoyu kisü, neletao nou dai ngaore zhiwe? 
Teikhainou hülüyu poube sünawu?  
8Molouzü neletao dai zhure donou tahowe? Sahnü avei banouyu mai sünaye 
zhure donouwu? Sübüa banouyu mai taosü veofühao hinou hrüa bue! 
9Sükulouzü neletao daidonou tahowe? Rachi paolamai aliye zhure donouwu? 
Ovai, chekhaoe, ana neletao nou rachi paolamai ali jünou koushoa ngaoloure.  
10Daiolouzü Johan hai sheeyu larübvü hinou: ‘Zhukhaio, Enou 
Akopaomainaye sü neye donou ludu souda peiloure ne jünou rai-a seive 
peilai’ tea paokhai touyu mainasüe.  
11Enou neletao hi cheche vuzünou paowe, naotumainou nakouyu maikhemai 
hrohisü Johan Baptist jünou dukouyu maili-a pakhaimohie. Ana raki Vedei 
hinou taikayu puhnou Johan jünou duhie.  
12Johan Baptist nou ko paodou tayu hinou shua chu koute sü raki Vedeiye 
chihshoa souvea peiyu sü daore, alia khushoyu maitao nou süsü poloure 
donou tea bue. 
13Johan teile koute hai rachi paolamai hrülai ea Moses vei razhai nou Vedei 
vanou paopeire;  

14alia neletao nou puletao vei chipaohai louche nülouzü, Johan hai raia velai 
tea paopeiyu Elijah baie.  
15Südonou keiloure nou pfüyu puhnou keiloukhaio!  
16“Chuo Enou maikha hainaye daiye nou paonadalai? Puletao hai hupobuh 
hinou chobua buyu nahmaitaoye kheihaoe. Me alinou alihi haibüa paikua 
paoe,  
17‘Eh nou neleye donou shaa houa lousoue, ana neletao nou do soubae! 
Ehnou kouli lipeie, ana neletao nou krabae!’ 
18Daiolouzü Johan nou toumo-shomo-a ve, alia mai hrülai nou paoe, ‘Puh hi 
rashi ali bue!’  
19Mai Nahpoutu nou tou-shoa veyu kisü mai hrülainou paoe, ‘Mai hainaye 
zhukhaio! Puhwo touzhi-shozhiyu mai alie, alia puhwo kikha khamaitao ea 
kukhe mahmaitao vei samai baie!’ Sütoukhaia, ratsünawo louzü puhvei 
shithounou puh hai chekhaoe touyu sü ngaopeibaiwe.”  

Louche moyu Nuhdutao 
(Lk 10.13-15) 

20Jisu nou puhvei khupa vah souyu buh nuhdutaohi maikhemai nou leda 
moyu donou nuh sütaoye züa paoe:  
21“Oh Korazin, neye donou daizhozhou ngaopisa! Oh Bethsaida, neye donou-
a daizhozhou ngaopisa! Daiolouzü neletao hinou soukhai touyu khupa vah 
taosü Tair ea Sidon hinou soure toulouzü, sühi maikhemai taosü dao raikinou 
puletao le daloure touyu shee soungaore donou lousah ba-a lah puletao pei hi 
vounai bokhai bulaire!  
22Enou neletao hi cheche nou paowe, süolouzü Chikuyu Teithekisü neletaoye 
jünou louzü Tair ea Sidon hi maitaoye nou Ramai nou zhuvea koupeilai!  
23Alia Kapernahum, newo raki khete kukhe laiwu? Neye akhai hayu kaobvühi 
polai thouwulai! Daiolouzü nehi soupeiyu khupa vah taohai Sodom hinou 
soure toulouzü süsü zhou koutea bukouwu laihie!  

24Ana Enou nehi paoe süolouzü Chikuyu Teithekisü neye jünou Sodom 
teideiye nou Ramai nou zhuvea koupeilai!”  

Ahi Tave Solo 
(Lk 10.21-22) 

25Teile süpha hinou Jisu nou paoe, “Oh Apuo, raki ea deiphao Mapao! Enou 
neye kalo paowe daiolouzü nenou tsü veimai ea hasümai nghojünou 
pokukhai touyu sü nahtumai taohi pongao peire.  
26Ovai, Apuo, haibüyu hai ne züpa nasüe.  
27“Apuonou Ahi ha teitei thoupeiwure. Puo deinou maitalinoua Nahpoutuye 
sümoe, alia Nahpoutu ea Nahpoutu nou Puoye pongao nüa dolouyu puletao 
deinou maitalinoua puhye sümoe.  
28“Vah vea-a soulaimai ea kou sü-a pfülaimai hrülai Ahi tavelo, Enou 
neletaoye panou soloulai.  
29Aphaodao hai neletao phaohi pokhailo, alia Ahinou doulouwo; daiolouzü 
Ewo nashawe ea le nawe; alia neletao nou neletao vei rako donou soyu 
ngaoloulai.  
30Daiolouzü Aphaodaowo lawe, alia Akouwo theawe.”  

Mathiu 12 

Jisu nou Soteithe Mapaoe 
(Mk 2.23-28; Lk 6.1-5) 

1Süthaisü phasho khaimoa Jisu nou Soteitheki hinou southou doutao 
tachopoa tae. Alia puh rozümaitao sü houloure, südonou puletao nou southou 
kotao sü hailoua toutare.  
2Ana Phariseemai taonou süsü ngaolouyu kisü, puletao nou Jisu hi paoe, 
“Zhukhaio, ne rozümai taonou Soteitheki sounouyu sü soua bure.”  
3Jisu nou puletao hi chila peie, “Neletao nou David ea puhmaitao nou 
houyuki daisousa touyu ko phoukhai mohiwu?  

4Puhnou Ramai kihi talouloua, razhai thaifüa puletaoye donou tounoukhaia, 
ana napaomaitao likheinou toubailaiyu Ramai hi poshee layu raokhao nasü 
puh ea puhmaitao nou toue.  
5Moa neletao nou Moses vei razhai hinou phoumowu süolouzü Soteithe tsühi 
napaomaitao nou Rathoki hinou Soteithe zhaihai soukho-a bue, sütoukhaia 
puletaosü mahmoe?  
6Enou neletao hi paoe süolouzü Rathoki jünou duyu hali haihi bue.  
7Sheeyu larübvü nou paoe, ‘Ewo zhuvea peiyuna züpahie, posheelayuna 
moe.’ Hainavei kohai neletao sücheche louzü, mah hayu maiye neletao nou 
paoshiwu paimoe;  
8daiolouzü Mai Nahpoutu nou Soteithe vei Mapaowo süe.”  

Bah Polo Thaiyu Mailiye Souvei Peiyu 
(Mk 3.1-6; Lk 6.6-11) 

9Alia Jisu nou buh süsü thaowu-a rathobuh alihi tare.  
10Alia zhukhaio, sühisü bah polo thaiyu maili bue. Sühisü Jisu hai vah 
soumahre tea mah dukhainüyu mai kamai bue, südonou puletao nou puh 
hinoue, “Soteitheki sou souvei peiyu zhai buwu?”  
11Jisu nou chila peie, “Neletao hronou mailivei zhaotu ali bua sünasü 
Soteitheki kaobvühi delou louzü dailai? Puhnou sünaye keloua vakouhi 
popalai mowu?  
12Alia mai aliwo zhaotu ali jünou daizhozhou muh kouhisa! Südonou 
Soteitheki vah avei souyu zhaie.”  
13Süthaisü puhnou bah polo thaiyu nahi paoe, “Nebah topalo.” Alia mai 
sünanou puh bahsü topa loure, alia süsü kukhe alina bütoua veiloure.  
14Süthaisü Phariseemai taonou taho Jisu ye southeare donou phoutare.  

Ramai nou Dolouyu Kilai 

15Alia Jisu nou puh pei hi motouyu donasü sülouyu kisü, buh sühinou tare; 
alia mai alaonou puhthai fütare. Puhnou lishimai hrülaiye souvei peie 
16alia puh vanou kukhehi paokhaiso tea puletao hi kharochi peie. 

17Puhnou haibüa souyu hai Isaiah rachi paolawo nou paopawuyu sü panou 
vetere donoue:  
18“Zhukhaio, Enou dolouyu Akilainaye sü, Arakonou sasho-a buyu Aleshina. 
Enou Arakohai puh pei hi seive thoupeilai, alia puhnou Avei Chikuyu sü 
Tahrüh khemai hi paongao peilai.  
19Puhwo veiva laimoe moa shusou raolaimoe, moa maitalinoua puhpaihai 
dudo khonou choulaimoe.  
20Puhnou lelouhomai hisü nasha peilai, alia vealaimai hisü zhuvea peilai, 
puhnou acheche naye panou koloumo koutesü telai;  
21alia Tahrüh kukhe mainou puh zhih hinou rei-a bulai.”  

Jisu ea Beelzebul 
(Mk 3.20-30; Lk 11.14-23) 

22Süthaisü mai kamainou Jisu hi rashinou lou-a nghichayu ea lahayu maili 
save. Jisu nou mai sünaye souvei peire, südonou mai sünasü la phaloure ea 
ngaoloure.  
23Alia maikhemai hrülainou khupaloua paoe, “Puh hai David Nahpoutu 
laimowu?”  
24Ana Phariseemai taonou süsü chouloua paoe, “Mai hainanou rashitaoye 
hulai payuhai rashitao pei hi aduna Beelzebul nou puh hi sübüa soure khouko 
peiyu vanoubaie.”  
25Puletao nou choyusü Jisu nou süloua puletao hi paoe, “Vedei talia meme 
soua dadeloua linou lipei hi reih zülouzü phasho bulaimoe. Alia nuhdu tali 
moa kikhali hai lah memesoua dadeloua linou lipei hi reih zülouzü kaota 
bailai!  
26Südonou Saitan vei vedei hinou me alinou ali pei hi reihzü louzü, süsü 
meme soua dadere ea thala-a kaotalai!  
27Alia Enou rashitaohai Beelzebul khouko vanou hulai palouzü, neletao 
thaifümaitao hiwo rashitaoye hulai payu khoukohai thaohnou peiwe? 

Südonou neletao thaifümainou souyu nanou neletao hai mahre touyu vei 
zhopaoh souwe.  
28Moe, haihai Beelzebul nou moe, ana rashitaoye hulai payu khoukohai 
Ramai Rakonou Ahi peie, alia sünanou neletao pei hi Ramai Vedei veloure 
touyu vei zhopaoh souwe.  
29“Moa kabüa maitalinou khouyumai alikihi dakhao loulouzü, rai-a puhye 
rainou phukhaiwu moanou puhvei nataosü po-a taloulai? Chechenou sübüa 
soulouyu thainou puhnou puh kisü vaopoa taloulai.  
30“Eye donou moyu maitalisü Eye chechenou motouwe, Eye koa podzükha 
moyu maitalinou chechenou sourarouwe.  
31Südonou Enou neletao hi paowe, mainou mah tali souyu ea Ramaiye 
paoshiyuwo khaipeilai, ana Rako Mashiye paoshiyuwo khaipei laimoe.  
32Alia maitalinou Mai Nahpoutuye paoshiyuwo khaipeilai; ana Rako Mashiye 
paoshiyu maitaliye chu hrü haina hi-a, vere teisa hrü sünahi-a khaipei 
laimoe.  

Süübe ea sünavei shithou 
(Lk 6.43-45) 

33“Avei rashi ngaoloure donou neletao nou boh veiyu süübe buvu zülai; 
neletao vei boh shiyu süübe bulouzü, neletao nou ashi rashi ngaolou bailai; 
daiolouzü süübe aliye sünavei rashi hinou sheelou baiwe.  
34Nghou tyaonah taore, neletao hai shi-a bulukhu kabüa avei chi paoloulai? 
Daiolouzü lekhe hinou phoupeia buyu hinou münou paopawe.  
35Avei mainou puh lekhehi avei podzükhai touyu hinou avei natao popawe; 
alia ashi mainou puh lekhehi ashi podzükhai touyu hinou ashi natao popawe.  
36“Enou neletao hi paowe, Chikuyu Teithe kisü mai hrülainou lah lahnou 
paopawuyu züdoumoyu chipao pfüphou vanou paloucho sü peilai.  
37Daiolouzü nevei chipaotao vanou neye souzü peilai, alia nevei chipaotao 
vanou neye mah dukhailai.”  

Khupa vah Soungaore Khoyu 
(Mk 8.11-12; Lk 11.29-32) 

38Süthaisü razhai dou-apeimaitao ea Phariseemai kamainou puh hi paoe, 
“Dou-apeio, Ehnou nehinou shee ali ngaonüwe.”  
39Ana puhnou puletao hi chila peie, “Ashi ea khakha chaozüyu maikhanou 
shee phoue; ana Jonah rachi paolawovei sheena deinou sühisü shee kukhe 
talia peilai moe.  
40Daiolouzü Jonah nou khah aduna pou levai hinou hea asü ea khei asü 
buyubüa Mai Nahpoutu-a deikhe hinou hea asü ea khei asü bulai.  
41Chikuyu Teithe kisü Nineva hi maitao nou maikha hainaye koa hrishuloua 
neletaoye mah dukhailai, daiolouzü puletao nou Jonah nou ko paodouyu 
hinou le daloure, alia zhukhaio, Jonah jünou dukouyu hali haihi bue!  
42Chikuyu Teithe kisü Sheba teideihi Veopainou maikha hainaye koa 
hrishuloua neletaoye mah dukhailai, daiolouzü puhnou Solomon vei ratsü 
keire donou deiphao akhai hinou tave-e, alia zhukhaio, Solomon jünou 
dukouyu hali haihi bue!  

Sheemoyu Rakotao Khaiveyu 
(Lk 11.24-26) 

43“Sheemoyu rako alinou mai ali hinou tapa louyu kisü, puhnou deikih 
buhtao hinou tasühaopoa soloure buh phoutawe, ana puhnou buhlia 
ngaoloumoe.  
44Süthaisü puhnou lah puh hi paoe, ‘E leh Enou tapayu Akihi khaivelai.’ Alia 
puhnou khaiveyu kisü ki sünasü sakhaia vaisheetou khaitoua ea zhaiveitoua 
ve ngaoloue.  
45Süthaisü puhnou vakouhi taloua puh jünou shikouyu kukhe rashi anaiye 
save loure, alia puletao nou tave sühinou lou buh souloure. Sübüa mai 
sünavei hrümai nasü raikina jünou shipusho tare. Südonou ashi maikha haina 
hi-a sübüa palai.”  

Jisu Pfü ea Chinamaitao 
(Mk 3.31-35; Lk 8.19-21) 

46Jisu nou maikhemai hi chi paobebu kinou, zhukhaio, puhpfü ea puh 
thaihou maitao nou tave vakounou lalou-a puhye chiphare donou noua bue.  

47Südonou sühi buyu hrohi kamai nou puh hi paoe, “Zhukhaio, nepfü ea ne 
thaihou maitao nou vakounou la-a neye chiphare donou noua bue.”  
48Ana Jisu nou puh hi chipao-a buyu mai sünahi chila peie, “Apfü thaoh-e? 
Alia Athaihou maitao thaohmaie?”  
49Süthaisü puhnou puh rozümaitaohi bahnou teloua paoe, “Zhukhaio, haihi 
Apfü ea Athaihou jürai maitao bue!  
50Daiolouzü rakibu Apuo vei leli souyu maitali sü Athaihou jürai, Atu ea 
Apfüe.”  

Mathiu 13 

Thoutai Vuyu vei Nada 
(Mk 4.1-9; Lk 8.4-8) 

1Jisu nou teithe süzhounou ki sünasü thaowu-a zaipehi tahore ea sühinou 
doupeire donou kou butare.  
2Puhye sühao-a buyu maikhemaisü pouleyu donou puhnou sakhao alihi 
talouloua buloure; alia maisouwo louzü zaipenou la-a bue.  
3Alia puhnou puletao hi nada hinou chi alaosou doupeia haibüa paoe: “Teile 
lihi mailinou thoutai vure donou tapae.  
4Puhnou thoutai süsü douhi vuthouyu phakisü, kamaisü luduhi dekoure, alia 
raohoutao nou zhaoveloua kotou loure.  
5Kamai sü deivei moyu chuhrao sayu buh hi dekou loure, alia deivei moyu 
vanou thoutaitao sü thala-a paopare. 
6Ana teinghinou payu kisü, sütaoye sü teinainou deire; alia sütaosü maa 
thoua chüloumoyu vanou thala-a thaitare.  
7Thoutai kamaisü raishu hrohi deloure, alia raishu taonou dupaloua sütaoye 
boutheare. 
8Ana thoutai kamaiwo louzü dei avei buh hi deloure, alia sütaosü shi shiloua 
kamainou shi kaih, kamainou rairou ea kukhenou shirou shiloure.”  
9Alia Jisu nou akhai soua paoe, “Südonou neletao hai nou pfülouzü keilo.”  

Nada Paoyu vei Matsü 
(Mk 4.10-12; Lk 8.9-10) 

10Süthaisü rozümaitao nou Jisu hi tave loua puh hinou noue, “Daidonou 
nenou puletao hi nadanou paowe?”  
11Alia puhnou puletao hi chila peie, “Raki Vedei vei kheitsü hai neletao hiwo 
peiwure, ana puletao hiwo peimoe.  
12Daiolouzü buyu puh hisü peipulai, sübüa puhnou alaosou buloulai; ana 
hazheiyu puh hinou puh hi daotu buyu koute-a pota bailai.  
13Enou puletao hi chi paoyu ki nada seiyu sünavei qowo louzü puletao nou 
zhu-a ngaomoe, alia keikhai-a choumoe moa sümoe.  
14Südonou Isaiah vei rachi hinou haibüa paoyu sü puletao hi vetere: ‘Mai 
haitaonou keikhai keikhailai, ana sükhai laimoe; puletao nou zhukhai 
zhukhailai, ana ngaolaimoe,  
15daiolouzü puletao lehai kaorou tare, alia puletao nou sü vaongiwure, ea 
puletao nghisü mailoure. Molouzü puletao nghinou ngaolou shulai, puletao 
nounou choulou shulai, puletao lenou sülou shulai alia puletao nou Ahi 
dakhai veloua Enou puletaoye souveipei shulai, tea Ramai nou paoe.’  
16“Ana neletaowo daizhozhou rako veisa! Neletao nghithounou ngaoloure ea 
neletao nounou chouloure.  
17Enou neletao hi chekhao-a paowe, rachi paolamai taoli ea achechemai 
taolinou neletao nou ngaoyu sü ngaonüshoa zhie, ana süsü ngaolou more, 
alia neletao nou chouyu sü chounüshoa zhie, ana süsü choulou more.  

Jisu nou Thoutai Vuyu vei Nada Paoshee Peiyu 
(Mk 4.13-20; Lk 8.11-15) 

18“Sükuyu thaisü keikhaio, alia thoutai vuyuvei kosü süloukhaio. 
19Vedei vei chipao chouloua süsü sülou moyu puletao sü luduhi dekouyu 
thoutaitao büe. Puletao lethouhi vuthoukhai touyu taosü Ashinanou taveloua 
shaopoa tare.  
20Chuhraohi dekou louyu thoutaitao nou chipao nasü choulou bükhaie sasa-a 
polouyu mai sütao kue.  

21Ana sünanou lekhehi maa chülou moyu vanou phaso bukhai more. Alia 
chipao süna vanou souvea-souchoyu moa souvea-souhoyu daoyu kisü puletao 
nou thala-a süsü thaowure.  
22Raishu hrohi dekou louyu thoutai taonou chipao süna choulouyu maitao 
kue; ana deiphao hrü haina donou leki-ledayu ea kiniye leshiyu sünanou 
chipao sünaye boutheare, alia puletao sü shi shikhai more.  
23Alia deivei buh hi vuthou khaitouyu thoutai taonou chipao süna chouloua 
sülouyu maitao kue: puletao nou shi shiloue, kamainou kaih koute, kukhenou 
rairou, alia kukhetaonou shirou shiloue.”  

Kha vei Nada 

24Jisu nou kukhe nadali hinou puletao hi paoe: “Raki Vedei hai puh douhi 
thoutai avei vuthouyu mai sünaye pao nadalou veie.  
25Ana naili kheisü, mai hrülainou zhitakhaiyu kisü, puh vei ngaobamai 
sünanou taveloua southou hrohisü kha vuthou peiwu-a tare.  
26Roube taonou dupaloua shi shiyu kisü khatao-a zhu shipare.  
27Alia paopu sünavei kilaitaonou puh hi taveloua paoe, ‘Dou-apeio, nenou ne 
dou hi thou tai aveinou vuthou mowu? Sükulouzü kabüa kha taosü veloue?’  
28Puhnou puletao hi chila peie, ‘Haisü ngaobamai kamainou soue!’ 
Kilaitaonou puh hi paoe, ‘Sükulouzü Eletaoye panou taho khataoye paipayu 
ne züpawu?’  
29Ana puhnou paoe, ‘Moe; daiolouzü neletao nou khataoye podzüyu kisü 
sütaoye koa southou kamai paipawu shulai.  
30Cha chimo koutesü panou southou ea khataoye koa paoa buwo; alia cha 
chiyu phakinou Enou cha chiyumai taohi rai-a khataoye paipawuwo ea 
sütaosü khu khunou khuloua meihi pothou deiwo, ana southouwo louzü 
podzüloua Avei thoupaohi pove khaiwuwo; tea paolai.’ ”  

Javu Thoutai vei Nada 
(Mk 4.30-32; Lk 13.18-19) 

31Jisu nou puletao hi kukhe nadali paoe: “Raki Vedeihai mai alinou javu 
thouli poloua puh douhi vuthouwuyu sünaye kheihaoe.  
32Thoutai sünahai thoutai kukhe veishi jünou taikayu nasüe, ana sünanou 
paopa louyu kisü, poube veishi jünou duloure ea sünanou süübeli daloua 
teihi raohoutao nou zhaoveloua sünavei botao hinou puletao vei phe 
mealoure.”  

Kheih vei Nada 
(Lk 13.20-21) 

33Süthai-a Jisu nou nada kukheli puletao hi paopeie: “Raki Vedeihai 
naotumai alinou sou hai phou asühi thouloua souke teitei lapamosa pothou 
hükhai touyu kheih büe.”  

Jisu nou Nadatao Seiyu 
(Mk 4.33-34) 

34Chi haitao pfüphouhai Jisu nou nada sei-a maisouhi paopeie; chechenou 
puhnou nada seimoa puletao hi hatalia paomoe.  
35Haisü Isaiah rachi paolawo nanou paokhai touyu sü panou vetere donoue: 
“Enou puletao hi chi paoyu kisü nada seilai; Enou puletao hi deiphao soushu 
rainou sümoyu chitaosü paongaolai.”  

Jisu nou Khavei Nada Paoshee Peiyu 

36Jisu nou maisouye thaowu-a kikhahi talouyu kisü, puh rozümaitao nou puh 
hi taveloua paoe, “Ehye douhi khataovei nada navei kosü paosheengao peio.”  
37Jisu nou chila peie, “Avei thoutai vuthouyu mai nasü Mai Nahpoutue;  
38dou nasü deiphaoe; avei thoutai nasü Vedei vei maikhe maitaoe; khataosü 
Ashina vei mai khemaitaoe;  
39alia khatao vuthou peiyu ngaobamai nasü Rashi nasüe. Cha chiyu sünasü 
deiphao vei akhai teile sünasüe, alia cha chiyumai taosü rakivamaitaoe.  
40Khataoye podzüloua meihi pothou deiwuyu büa akhai teithe kia sübüa 
palai: 

41Mai Nahpoutu nou puh vei Vedei hinou maikhe maiye mah southou peiyu 
maitao ea kukhe vahshi souyumai hrülaiye podzü loure donou puh vei 
rakivamaiye seitalai,  
42alia puletao nou mai sütaoye meifühi polai thouwu-a sühinou puletaosü 
kralai ea puletao huh sü veikükülai. 
43Süthaisü acheche maitaosü puletao Puo Vedei hinou teinghi büa valai. 
Südonou neletao hai nou bulouzü keiloukhaio!  

Kukhaiyu Kini vei Nada 

44“Raki Vedeihai douhinou kukhai touyu kiniye kheihaoe ea süsü mai alinou 
ngaoloua popaowure; süthaisü puhnou le sasholoua taho puhvei buyu veishi 
sü zhowu-a dakhaive dou sünasü hrüloue.  

Muhtei Sana vei Nada 

45“Süthaia, Raki Vedeihai veishoyu muhtei sana phoutayu husoumai aliye 
kheihaoe,  
46alia puhnou muhtei shoyu sana ali ngaolouyu kisü, taho puhvei buyu teitei 
zholoua sana sünasü hrüloue.  

Khahbe vei nada 

47“Süthaia, Raki Vedei hai zaihi laithouyu ea khah tyatyali sülouyu khahbe 
aliye kheihaoe.  
48Khahbe nasü lou phoupei louyu kisü, khahphou mainou süsü zaipehi süpa 
loure ea kou buloua khah avei taosü khahbohi luthoure ana ashi taosü 
polaiwure.  
49Südonou akhai teitheki-a sübülai; rakivamaitao nou tapaloua maishitaoye 
acheche maitao hinou lupawulai,  
50alia puletaoye sü meifühi polai thouwulai; sühinou puletaosü kralai ea 
puletao huh sü veikükülai.”  

Acheche Ashuna ea Akuna 

51Jisu nou puletao hi noue, “Haikhemai teiteihai neletao sükhai louremoe?” 
Puletao nou chila peie, “Ovai, süloure.”  

52Alia puhnou puletao hi paoe, “Südonou, raki Vedei vei rozümai soulouyu 
razhai dou-apeimai talihai puhvei ki hinou ashu ea aku natao popayu ki 
paopumai aliye kheihaoe.”  

Nazareth hinou Jisu ye Aetou moyu 
(Mk 6.1-6; Lk 4.16-30) 

53Alia Jisu nou nadataohai paochewuyu kisü, buh sühinou tare, 
54alia lah puh vei nuhduhi khaiveloua puhnou puletaoye puletao vei 
rathobuh hinou doupeie, alia puh chi choulouyu maitao nou khupaloua paoe, 
“Daikinou mai hainanou haibüyu ratsü ea khupavah haitaosü ngaolousa?  
55Puh hai süüshasüwona nahpoutu mowu? Puh pfühai Meri mowu, alia puh 
thaihoumai taosü Jems, Josef, Simon ea Judas mowu? 
56Alia puh tumaitao hrülai-a puhye koa bumowu? Sükulouzü daikinou mai 
hainanou haitao teitei hai ngaolouwe?”  
57Alia sübüa puletao nou puhye popei bare. Ana Jisu nou puletao hi paoe, 
“Rachi paolamai aliye hai lah puh nuh ea puh kikhamai likheihi deinou buh 
kukhe talihiwo louzü tsükhou moyu hae.”  
58Alia puletao nou louche moyu vanou puhnou sühisü khupa vah alaosou 
soukhai more.  

Mathiu 14 

Johan Baptist Thaiyu 
(Mk 6.14-29; Lk 9.7-9) 

1Teile süpha kisü Galilee hi Veo Herod nou Jisu zhih hai chouloure. 
2Alia puhnou puh kilai taohi paoe, “Hainahai Johan Baptist vuzübaie, puh hai 
thaiyu shonou hrishu loure: süvanou puh hi haibüyu khupa vah souyu 
khouko hai bue.”  
3Daiolouzü Herod nou raiki Johanye niloure donou kharochi peie, alia 
puhnou Johanye rainou phuloua hukhahi thoupeie. Puhnou haisü puh 
thaihou Philip chapfü Herodia donou soubaie.  

4Daiolouzü teile lihi Johan Baptist nou Herod hi paoe, “Nenou Herodia ye 
nalouyu hai zhaimoe!”  
5Herod nou puhye southealou nüwe, ana puh nou Jihudimaiye piwe 
daiolouzü puletao nou Johanye nou rachi paolamai alie tea paoe.  
6Ana Herod vei nayu teithe veyu kisü Herodia nah naotupainou maime teitei 
nghojünou dao-a do soue, alia Herod ye le sousasho peie, 
7südonou Herod nou loumaina paihi chi lüpei-a haibüa paoe, “Nenou khoyu 
talihai peilai tea Enou chi lüpeiwe!”  
8Puh pfüvei rozüa puhnou puh hi paoe, “Chu buh haihinou Johan Baptist pei 
hai khaoh alihi thouloua Eye peio!”  
9Veosü levea loure, ana puhnou puh shemaitao hrülai nghojünou chi lüpeiyu 
vanou, loumaina paivei züpa nasü peire donou puhnou kharochi peire.  
10Südonou puhnou maiye hukhahi seiho panou Johan peisü dewure.  
11Alia puh peihai khaoh ali hinou poveloua loumaina paihi peire, alia puhnou 
süsü puh pfühi povepeie.  
12Johan rozümainou taveloua puh pfüphaosü potare, alia süsü povure; 
süthaisü puletao nou taho Jisu hi paongaoe.  

Jisu nou Mai Thengouye Vaiyu 
(Mk 6.30-44; Lk 9.10-17; Jn 6.1-14) 

13Ko haisü chuo Jisu nou choulouyu kisü puhnou buh sühinou sakhao alihi 
louloua puh lahnou zheihzheihyu buh alihi tare. Ana maisounou ko süsü 
chouloukhaie, nuhdutao hinou phinou tapoa puhthai fütare. 
14Jisu nou zaipehi tapayu kisü maisou alaoye ngaoloure; alia puhnou 
puletaoye zhuvea sholoua puletao vei sounou maitaoye souveipeie.  
15Süzhou koukhesü puh rozümaitao nou puh hi taveloua paoe, “Chuo tei 
naloure, alia buh haisü zheih zheihyu buh-e. Maisouye nuhtaohi seitawu-a 
panou lah puletao tousosü hrütouwo.”  
16Jisu nou chila peie, “Puletao tayu komoe; lah neletao nou puletao toure 
donou touso tali peio!”  

17Puletao nou puh hi paoe, “Chu Eletao bah hi buyuwo louzü raokhao pho 
angou ea khah ahaithe baie.”  
18Jisu nou paoe, “Sütaosü Ahi poveo.”  
19Süthaisü puhnou maisouye poudai phaovahi kou bure donou kharochi peie; 
alia puhnou raokhao pho angou ea khah ahai taosü poloua rakihi zhuloua 
hapeie, alia soukholoua raotaosü rozümai taohi peie ea rozümai taonou sütao 
hai maisouhi peie.  
20Mai hrülainou touloua pou phoukhai loure. Süthaisü rozümaitao nou tashu 
kouhli taosü sülai kiahai phou kodzüloue.  
21Alia toulouyu maitao hai naotumai ea nahmaitao chothoumoa mai thengou 
phae.  

Jisu nou Dzü Peihi Tayu 
(Mk 6.45-52; Jn 6.15-21) 

22Süthaisü puhnou maisouye seita-a bubu kinou puh rozümai taoye panou 
sakhaohi louloua puh jünou raia panou zai polo dovahi tare. 
23Maisouye seitayu thaisü, puh lah veachi paore donou deichi alihi tapare. 
Koukhe louyu phakisü, Jisu likhei sühi bubaire;  
24ana süphaki sü sakhao sü zaipe hinou doushoa dzü-akhühnou pfüpoa bue, 
daiolouzü teikhainou sünaye hüsai poa buloure.  
25Shona teilecho asü ea arou kole phahinou Jisu nou dzüpeinou tapoa puh 
rozümai taohi tave-e.  
26Ana puhnou dzüpeinou tayusü rozümai taonou ngaolouyu kisü pisholoua 
haibüa paoe, “Haisü rashibaie! alia piyuleloua shusou raoloure.”  
27Ana Jisu nou thala-a puletao hi paoe, “Khuveilo! Ebaie; pikhaiso!”  
28Süthaisü Pitar nou puh hi paoe, “Mapao, haihai ne vuzüe toulouzü, Eye 
panou dzüpeinou nehi takou loure donou kharochi peio.”  
29Jisu nou chila peie, “Takouwo!” Südonou Pitar nou sakhao hinou tapaloua 
dzüpeinou tapoa Jisu hi takoue.  

30Ana puhnou chihshoyu teikhaiye ngaolouyu kisü, puh hai pisho loure ea 
dzükhehi leihore. Puhnou, “Mapao, Eye khaipeio!” tea shusoua paoe.  
31Thalasou Jisu nou puh bahsü topaloua ea puhye thaikou keloua puh hi 
paoe, “Oh lü taishoyu mainare, ne daidonou lekiwe?”  
32Alia puhai nou sakhao nahi talou louyu kisü teikhai sü khaitare. 
33Alia sakhaohi buyu puletao nou puhye kou khurüloua paoe, “Chechenou 
newo Ramai Nahpoutue!”  

Gennesaret hinou Sounou maiye Souvei Peiyu 
(Mk 6.53-56) 

34Alia puletao nou zai nasü tacho paloua Gennesaret hi velouloure. 
35Alia sühi buyu maitao nou Jisu ye shilouyu kisü, puletao nou nuh süna 
ngheiki buyu nuhtaohi maiye seiho-a panou sounou maiye Jisu hi save-e.  
36Puletao nou puh hinou sounou maitaoye panou puhvei sah noukai deikhaio 
tea khoe; alia süna deilouyu puletao hrülaisü veiloure.  

Mathiu 15 

Puopaonou Doupeiyu Zhai 
(Mk 7.1-13) 

1Süthaisü Jerusalem hinou Phariseemai ea razhai dou-apeimai kamainou Jisu 
hi taveloua puh hinou noue,  
2“Daidonou ne rozümaitao hai Eh puopaomai zhai zümoe? Daiolouzü puletao 
nou touyu kisü bahdzü teimoe!”  
3Jisu nou puletao hi chila peie, “Neletao-a daidonou neletao puopao zhai 
donou Ramai chikha soukhowe?  
4Daiolouzü Ramai nou chikha peie, ‘Nepfü nepuoye tsükhoulo,’ alia 
‘Maitalinou puhpfü puhpuo chi paoshi louzü puhye sü southeawu vuzülai.’  
5Ana neletao nou paoe, ‘Maitalinou puh pfü moa puh puo hi, nenou Ahi nou 
soukha ngaoloure nahai Ramai hi popeire, tea paowu louzü, puhnou puh 
puoye tsükhoure matsü hare.’  

6Südonou, neletao vei puopao zhaina donou, neletao nou Ramai vei 
chikhahai sou poshu hako peiwure.  
7Aveikho souyu maitaore! Isaiah nou neletao vanou rachi paopayuki 
daizhozhou züa paopa peisa:  
8‘Mai haitaonou Eye puletao tai hinou tsü khoue, ana puletao lehai Ahinou 
doushoa bue.  
9Hakonou puletao nou Eye thowe, daiolouzü puletao nou deiphao emai 
zhainou Azhai soua doupeiwe!’ ”  

Maiye Souzhaiyu Natao 
(Mk 7.14-23) 

10Süthaisü Jisu nou maisouye puh hi kuveloua puletao hi paoe, “Keilo ea 
sülo!  
11Emai mühi louyu sünanou puhye souzhai peimoe, ana mü hinou payu 
sünanou puhye souzhai peiwe.”  
12Süthaisü rozümai taonou puh hi taveloua paoe, “Nenou paoyu haina vanou 
Phariseemai taohai phi süloure touyu ne süsümoe?”  
13Jisu nou chila peie, “Rakibu Apuonou shomoyu süübe tali sü maanoupu 
paipawulai.  
14Puletaoye donou doso! Puletao hai nghichamai vei nghichayu süthai-apei 
maitaoe; alia nghichamai alinou nghichamai aliye süthai louzü, ahaikheinou 
raobvühi dulou bailai.”  
15Ana Pitar nou puh hi paoe, “Eletao hi nada nasü paoshee ngaopeio.”  
16Jisu nou puletao hi paoe, “Neletao-a chukoute-a sümohiwu? 
17Neletao nou ngaomowu süolouzü mü hinou louyu talisü vuhi kouwe, alia 
sübüa pfüphao vakouhi tabaiwe.  
18Ana mü hinou payu sünawo lekhe hinou pawe, alia hainanou maiye souzhai 
peiwe.  

19Daiolouzü lekhe hinou tsü ashitao veloua sütaonou maiye southeayu, 
maipfü maipuoye sapayu, khulou souyu, vaoyu, amada zhopaoh souyu, alia 
maichi paoshiyu haitao povewe.  
20Maiye souzhaiyu nataosü haitaoe. Ana bahdzü teimoa touyu sünawo maiye 
souzhai moe.”  

Naotumai Alivei Lü 
(Mk 7.24-30) 

21Jisu nou buh sünasü thaowu-a Tair ea Sidon deizha hilo tare.  
22Alia zhukhaio, teidei sühi buyu Kannania tamai naotumai alinou Jisu hi 
taveloua shusoua paoe, “David Nahpoutu, Oh Mapao, Eye zhuvea peio, Anah 
naotupai hai rashinou louloua veashoa bure.”  
23Ana Jisu nou puh hi ha chila lia peimoe. Puh rozümai taonou puh hi veloua 
puh hinou khoa paoe, “Puhye seitawo! Daiolouzü puh nou shusou raoloua 
Eletao thaifüa laiwe!”  
24Süthaisü Jisu nou chila peie, “Eye hai Israel kikhavei hawuyu zhaokhemai 
taohi likhei seivebaie.”  
25Sühinou naotupainou takou puhphi hinou duloua paoe, “Mapao, Eye 
soukha peio!”  
26Jisu nou chila peie, “Nahmai vei raokhao hai poloua süsü seitaohi polai 
peiyu zümoe.”  
27Naotupainou chila peie, “Süsü chekhaoe, Mapao; ana seitao koutenou-a 
puletao paopumaitao vei arübuh hinou tourai kouyutao touwe.”  
28Süthaisü Jisu nou puh hi chila peie, “Oh naotupai, nehai lü dushoyu 
naotumai alie! Nenou züpayu thaifüa süsü nehi souloutheo.” Alia sübü hinou 
puhnah paisü veiloure.  

Jisu nou Mai taoliye Souvei Peiyu 

29Alia Jisu nou buh süsü thaowu-a Galilee zaipelo vanou tare. Alia puhnou 
deichi ali vahi tapaloua sühinou kou buloure.  

30Mai alaonou puh hi tave-e ea puletao nou phi chamai, shovaimai, 
nghichamai, la hamai ea kukhe sounoumai taoliye Jisu phihi save khaipeire, 
alia puhnou puletaoye souvei peire.  
31Südonou la hamainou la phalouyu, shovai mainou veilouyu, phi chamainou 
talouyu, alia nghicha mainou ngaolouyu sütaohai maikhemai nou ngaolouyu 
kisü khupa loure; alia puletao nou Israelmai vei Ramaiye paoshore.  

Jisu nou Mai Thedaiye Vaiyu 
(Mk 8.1-10) 

32Süthaisü Jisu nou puh rozümaitaoye puh hi kuveloua paoe, “Enou maisou 
haitaoye zhuveasho loure, daiolouzü puletao nou Eye koa teithe asü bukoure 
ea chuo halia toure hare; alia Enou puletaoye pouzüa seitayu sü züpa moe, 
daiolouzü puletao hai du hinou houshulai.”  
33Rozümaitao nou puh hi noue, “Eletao nou radeikee haihinou daikinou ho 
maisou haitaoye vailou süyu raokhao ngaoloulai?”  
34Jisu nou puletao hi noue, “Neletao hi raokhao pho kizho buwe?” Puletao 
nou chila peie, “Raokhao pho anai ea khahtai daotu bue.”  
35Südonou Jisu nou maisouye deiphi hinou kou chobu loure donou kharochi 
peire.  
36Süthaisü puhnou raokhao pho anaitao ea khah taosü poloure ea Ramai hi 
kalo paowu-a sütaosü soukhore ea süthaisü rozümai taohi peire; alia rozümai 
taonou sütaosü maisouhi peire. 
37Puletao hrülainou touloua pou phouloure; alia toushoyu koulih taohai 
rozümaitao nou tashu sülai anai phou pokodzü loure. 
38Toulouyu puletao hrülai sü naotumai ea nahmaitaoye chothoumoa mai the 
adaie.  
39Süthaisü Jisu nou maisouye seitawu-a puh sü sakhao alihi louloua Magadan 
teidei hilo tare.  

Mathiu 16 

Pharisee mainou Sheeli Khoyu 
(Mk 8.11-13; Lk 12.54-56) 

1Alia Phariseemai ea Sadukimai kamainou Jisu hi taveloua puh zhai zhure 
donou puhye nou raki vanou sheeli puletao hi ngaopeio tea puh hinou khoe.  
2Ana Jisu nou puletao hi chila peie, “Teinghinou loutare phakihi, neletao nou 
paoe, ‘Tei veilaire; daiolouzü teihai horore.’  
3Alia shohna hisü, neletao nou paoe, ‘Zhou tei shilai, daiolouzü teihai hoe ea 
bouteie.’ Neletao nou teizhai zhuloua teishih veilaiyu ea shilaiyu rai-a paolou 
süwe, ana teile vei sheetaowo neletao nou paolouhoe.  
4Ashi ea Ramaiye zhodüyu maikhanou shee phoue; ana Jonah rachi paolawo 
vei shee likhei baimoa sühisü shee kukhe alia peilaimoe.” Südonou puhnou 
puletaoye thaowu-a tare.  

Phariseemai ea Sadukimai vei Kheih 
(Mk 8.14-21) 

5Rozümai taonou zai polo dovahi tacho palouyu kisü, puletaosü raokhao 
pfüngaire.  
6Jisu nou puletao hi paoe, “Leikeilo; Phariseemai ea Sadukimai vei kheih sü 
zhutoulo.”  
7Alia puletao lah nou, puletao hrohinou haibüa kue, “Puhnou chi haisü Eletao 
nou raokhao li-a pfülou moyu vanou paoe.”  
8Puletao nou pha-a buyu sü Jisu nou süloua puletao hi paoe, “Oh lü taishoyu 
maitaore, daidonou lah neletao hrohinou raokhao li-a hayu vanou kuwe?  
9Neletao chu koute-a sümo hiwu? Enou raokhao pho angou nou mai 
thengouye donou soukhoyu, alia neletao nou sülai kizhou po kodzüloue 
touyu sü neletao lichomowu?  
10Moa mai thedai donou raokhao anai sü kabüre, alia neletao nou sülai 
kizhou podzüloue?  
11Enou raokhao vanou paomoe touyu hai daidonou neletao nou süloumoe? 
Phariseemai ea Sadukimai tao vei kheih zhutoulo.”  

12Süthaisü rozümai taonou puletao hi raohi thouyu kheih vanou moa 
Phariseemai alia Sadukimai vei doupeiyuna vanou puhnou puletao ye 
zhutouloure donou tukhabaie touyu hai süloure.  

Pitar nou Jisu vanou Du-a Paopayu 
(Mk 8.27-30; Lk 9.18-21) 

13Chuo Jisu nou Kaisaria Philippi teideihi velou louyu kisü, puhnou puh 
rozümai taohi noue, “Maikhe mainou Mai Nahpoutuye nou thaoh-e tea 
paowe?”  
14Puletao nou chila peie, “Kamainou Johan Baptist touwe, kamainou Elijah 
touwe, alia kukhe mainou Jeremiah moa kukhe rachi paolamai alie tea 
paowe.”  
15Puhnou puletao hi noue, “Ana neletaowo Eye nou thaoh-e toue?”  
16Simon Pitar nou chila peie, “Newo hriyu Ramai Nahpoutu Khristae.”  
17Alia Jisu nou puh hi chila peie, “Johan nahpoutu Simon, newo rako 
veishoe! Daiolouzü haihai ke-zhenou nehi pongao peimoe, ana haisü rakibu 
Apuonou nehi peibaie.  
18Alia südonou Enou nehi paowe, newo chuh alie, alia chuhdu haina peinou 
A Church soushu palai, alia sünaye athai koute nou-a koloukhai laimoe.  
19Enou nehi raki Vedei vei khareih peilai, alia deiphao nou nenou phuyu 
talihai rakihi-a phukhailai, alia deiphao nou nenou pheipeiyu talihai rakihi-a 
pheipawulai.”  
20Süthaisü Jisu nou puh rozümai taohi puh hai Khristae touyu hai mai tali hi-
a paokhaiso tea soutaosoua kharochi peire.  

Jisu nou Puhvei Veayu ea Athai vanou Paoyu 
(Mk 8.31—9.1; Lk 9.22-27) 

21Teile sühinou shua Jisu nou du-a puh rozümaitaohi paotare. “E Jerusalem 
hi tavu zülai ea tsümaitao, napao adumaitao ea razhai dou-apeimaitao bah 
hinou alaosou vea vuzülai. Eye sü southeawulai, ana teithe asü zhousü Ehai 
hrishuloulai.”  

22Pitar nou puhye sakupaloua ea puhye züa paoe, “Mapao, Ranou balai! 
Haihai nehi hakia palaimoe.”  
23Ana Jisu nou thailo reiveloua Pitar hi paoe, “Saitan, Ahinou tawo! Nehai 
Aphisüre alibaie; daiolouzü nevei tsü haitaohai Ramai hinou vemoe, ana emai 
hinou vebaie!”  
24Süthaisü Jisu nou puh rozümaitaohi paoe, “Maitalinou Athai fünü louzü, 
puhye panou lahye laiwuwo ea puh kros sü pfüloua Athai fülo. 
25Daiolouzü maitalia lah puh hrirai hai khailulou nülouzü, süsü halai, ana 
maita linou Eye donou puh hrirai hai halouzü süsü ngaoloulai. 
26Daiolouzü mailinou deiphao teitei zhiloukhaia puh vei hrirai hai halouzü 
sünanou puhye donou dai koyu bue? Moa mai alinou puhvei hrirai lealoure 
donou dai peilai?  
27Daiolouzü Mai Nahpoutu hai puh Puo vei khouko ava hinou puh vei 
rakivamai taoye koa velai, alia sükisü mai hrülaiye lah lahnou soukhai touyu 
vahtao thaifüa puh nou buu peilai.  
28Chechenou Enou neletao hi paowe, Mai Nahpoutu nou Veo soua veyu 
puletao nou ngaoloumo koute thailaimoyu mai kamai buh haihinou la-a 
bue.”  

Mathiu 17 

Jisu Zhu Dayu 
(Mk 9.2-13; Lk 9.28-36) 

1Teithe arou thaisü Jisu nou puhye koa Pitar, Jems ea puh thaihou Johanye 
saloua kushoyu deichi ali hi sapare ea sühinou puletao li-a bue.  
2Alia Jisu hai puletao nghojü nou zhu datare, alia puh zhuhai teinghi büa 
valoure ea puhvei sahnühai kaathou peivava loure.  
3Alia zhukhaio, sühisü Elijah hai Moses kouloua Jisu ye sa-a chiphayu sü 
rozümai asütaonou ngaoe.  

4Südonou Pitar nou Jisu hi paoe, “Mapao, Eletao nou buh haihi buyu hai 
daizhozhou veisa! Nenou züpae toulouzü, Enou hai hinou repao asü, neye 
donou ali, Moses donou ali ea Elijah donou ali soupeilai.”  
5Puhnou chi paobebu kinou, zhukhaio, vashoyu teihao alinou kou puletaoye 
züloure, alia teihao hinou pailinou haibüa paoe, “Haihai Enou leshishoyu lah 
Anah Poutue; Enou puhye rukhare; puhnou paoyu keilo!”  
6Rozümaitao nou pai nasü chouloukhaie ngaopi sholoua deiphinou kou khü-a 
duloure.  
7Ana Jisu nou puletao hi kouloua ea puletaoye deilou-a paoe, “Lashulo ea 
piso!”  
8Alia puletao pa pfüla-a zhuyu kisü Jisu likhei deinou kukhe maitaliye 
ngaokhai more.  
9Alia puletao nou deichi phihi takouyu kisü, Jisu nou puletao hi kharochi pei-
a paoe, “Neletao nou ngaolouyu zho haina hai, Mai Nahpoutu nou athai 
hinou hrishu loumo koute sü maita lihi-a paongao khaiso.”  
10Süthaisü rozümai taonou Jisu hi noue, “Daidonou razhai dou-apeimainou 
Elijah nou verai laihie tea paowe?”  
11Jisu nou chila peie, “Elijah nou chekhaoa verailai, alia puh nou na veishi 
tuda khaiwulai.  
12Ana Enou neletao hi paoe süolouzü Elijah hai vechere ea maikhe mainou 
puhye shilou more, ana puletao nou sounü taosü puh hi soupeire. Süzhaibüa 
Mai Nahpoutua puletao bah hinou vealai.”  
13Süthaisü puletao hi puhnou Johan Baptist vanou paongaoe touyu hai 
rozümai taonou süloure.  

Rashi louyu Nahpoutu Aliye Souvei Peiyu 
(Mk 9.14-29; Lk 9.37-43a) 

14Alia puletao nou maisouhi khaive louyu kisü, mai alinou Jisu hi taveloua ea 
puh nghojünou kou khou khüloua paoe,  

15“Mapao, Ana poutuye zhuveapeio, daiolouzü puh hai sourah souyu mailie 
alia puh hai soushi shoyu vanou meihi ea dzühi tobai soumoa dulou louwe. 
16Enou puhye ne rozümai taohi pove-e, ana puletao nou puhye souvei peilou 
hore.”  
17Jisu nou chila peie, “Oh lü hayu ea mah souyu maikha, teile kasho doua 
Enou neletaoye koa bulai? Pha kasho Enou neletaoye sa-a shamea zholai? 
Nahpoutu sünaye Ahi sakoupeio!”  
18Alia Jisu nou rashinaye züpeie, alia rashinasü puh hinou tapare, alia 
süphabü hinou puh hai veiloure.  
19Süthaisü rozümai taonou Jisu hi kheia taveloua puh hinou noue, “Daidonou 
Ehnou rashinaye hupalou howe?”  
20Jisu nou puletao hi paoe, “Haihai neletao vei lü buche moyu vanoue. 
Daiolouzü Enou neletao hi chechenou paowe, neletao vei lühai javu thoutaile 
bulouzü, neletao nou deichi hainahi, ‘Haihinou hohi kouwo!’ tea paolou süe, 
alia sünanou tabailai; alia neletao hisü soulouhoe touyu hatalia bulaimoe!”  
21(Ana haibüyu tyahai veachi paoyu ea lühyu likhei deinou ha kukhe linoua 
hulai palou hoe.)  

Jisu nou Puhvei Athai vanou Paopuyu 
(Mk 8.30-32; Lk 9.43b-45) 

22Rozümai hrülainou Galilee hinou vedzüa bubukinou, Jisu nou puletao hi 
paoe, “Mai Nahpoutuye maikhemai bah hi thoupeiwulai, 
23alia puletao nou puhye sü southealai ea puhsü teithe asüzhou hrishu 
loulai.” Alia rozümai taosü leveasho loure.  

Rathoki vei Kikha Peiyu 

24Jisu ea puh rozümai taonou Kapernahum hi velouyu kisü, Rathoki vei kikha 
khamainou Pitar hi taveloua noue, “Nevei dou-apeio sü Rathoki vei kikha 
peipei moe?”  
25Pitar nou paoe, “Peie.” Alia Pitar nou kikhahi loulouyu kisü, Jisu nou 
raikai-a puh hi paoe, “Simon, newo kabüa chowe? Deiphaohi veomai taonou 

thaoh hinou nakha moa kikha powe? Pule nahmaitao hinou ho vakou 
teideimai hinoue?”  
26Pitar nou, “Vakoumai hinoue,” tea paokhaie, Jisu nou puh hi paoe, 
“Sükulouzü nahmaitao sü kha peire hinou do souloure.  
27Sütoukhaia, puletaoye panou limalou more donou zaihi taholoua khahsü 
nasü laithoukhaio, alia raikaia sülouyu khah nasü paipa khaio, alia nenou 
süna mü hapayu kisü nenou Rathoki vei kha thoulou süyu husha ali 
ngaoloulai; süsü poloua Eye donou ea lah neye donou puletao hi peikhaio.”  

Mathiu 18 

Vedei hi Thaohnou Dukae? 
(Mk 9.33-37; Lk 9.46-48) 

1Teile süpha kisü rozümaitao nou Jisu hi veloua noue, “Raki Vedei hisü 
thaohnou dukae?”  
2Südonou Jisu nou puh hi nahmai aliye kukouloua, puhye panou puletao 
tsülehi laloua paoe,  
3“Enou neletao hi chekhaoa paoe, neletao nou dakhailou nahmaitao bümo 
louzü, neletao hai haki-a Raki Vedeihi velou louhoe.  
4Nahtou haina büa lahnou natai louyu maita lisü raki Vedei hinou dukayu 
nasüe.  
5Alia haibüyu nahtou aliye Azhih hinou sasa-a popeiyu maita linou Eye sasa-a 
popeiwe.  

Mah hi Süthouyu Athaotao 
(Mk 9.42-48; Lk 17.1-2) 

6“Maita linou Eye louche-a buyu taikayu haitao hrohinou aliye mah hi süthou 
peilouzü, mai sünaye donou puh nguhi dushoyu thoupa chuh ali phumutei 
loua puhye sü thoushoyu zai hi polaithou panou maotheayu sünanou 
veikouhie.  
7Phi süloure athaotao buyu vanou deiphaohai daizhozhou ngaopisa! 
Daiolouzü haibüyu athaohai veimoa vevu zülai, ana athaoye panou veyu mai 
sünaye donou daizhozhou ngaopisa!  

8“Nebah nou moa ne phinou neye soumah peilouzü, süsü daodewu-a polaiwo; 
neye donou bah ahai moa phi ahai bua akhaihayu meihi polai thouwuyu 
jünou, bah polo moa phi polo tou-a ahri buh hi louyu nanou veikou hie.  
9Alia ne nghithounou neye soumah peilouzü, süsü reipaloua polaiwo! Neye 
donou nghithou ahai pfüa meizai hi polai thouwuyu jüwo nghithou alikhei 
pfüa ahri buh hi louyu nou veikou hie.  

Hawuyu Zhaotu vei Nada 
(Lk 15.3-7) 

10“Neletao nou taikayu haitao aliye ngaophou moyu soumore donou 
zhutoulouo; daiolouzü Enou neletao hi paowe süolouzü rakinou puletao vei 
rakivamai taonou rakibu Apuo zhusü teisanou zhua bue. 
11(Daiolouzü Mai Nahpoutu nou hawuyu naye sü khaipeire donou ve.)  
12“Neletaowo daichowe? Mailivei zhaotu kaihli buyu hinou ali hawu louzü 
puhnou raikükü taoye deichi vahi thaowu-a hawuyu sünaye phoutalaimowu?  
13Alia puhnou sünaye ngaolouyu kisü, chekhaoa Enou neletao hi paoe, 
puhnou hamoyu raikükü sütao jünou alina vanou lesa kousho hie.  
14Sübütoua taikayu haitao hrohinou ali hayuhai rakibu neletao Puo vei leli 
moe.  

Mah Souyu Thaihou Jürai 

15“Ne thaihou jürainou nehi mahwu louzü, puh hi taho puh mah nasü 
paongaokhaio. Ana süsü lah nehai kole hinou khei-a soulouo. Puhnou nehi 
keipei louzü nenou ne thaihou jüraiye ngaopulou khaire.  
16Ana puhnou nechi keipei molouzü, chi lapeimai ahai moa asü mü hinou chi 
veishi sü laloure donou neye koa kukhe ali moa ahaiye salouo.  
17Alia puhnou puletao chi keipei molouzü, süthaisü chi veishisü lüloumaime 
hi paongaokhaio; alia puhnou lüloumaime chi koute-a keipei molouzü, puhye 
panou nehinou Tahrüh kukhemai moa kikha khamai ali bükhaio.  

Phuyu ea Pheiyu 

18“Alia südonou Enou neletao hrülaihi chekhaoa paoe; deiphao nou neletao 
nou phuyu talisü rakihi-a phuwulai, alia deiphao nou neletao nou pheiyu 
talihai rakihi-a pheiwulai.  
19“Enou neletao hi paopuwe; deiphao nou neletao hrohinou mai ahai nou 
hatali donou le alisoua khozho louzü, sünasü neletaoye donou rakibu 
Apuonou soupeilai.  
20Daiolouzü Azhih hinou mai ahai nou moa asünou vedzüa buyu hisü, E-a 
puletao hrohi bue.”  

Khaipei Bayu Kilai vei Nada 

21Süthaisü Pitar nou Jisu hi veloua puh hinou noue, “Mapao, Athaihou 
jürainou Apei hi mah soukhaikhai louzü, lüh kizhou Enou puhye khaipeilai? 
Lüh anaiwu?”  
22Jisu nou puh hi paoe, “Enou nehi lüh anai bailai tea paomoe, ana lüh 
rainainai nou anailai.  
23Südonou raki Vedeihai puh kilai taoye koa kini pa-lou chore donou soudayu 
veomai aliye paonada louveie. 
24Puhnou sübüa chotayu phakisü, puhpao talent sha the kirou püyu kilai aliye 
puh hi save.  
25Alia puhnou khapeilou hoyu vanou puh vei paopuwo nou puh-a, puh 
chapfü-a puh nahmaitao-a ea puh vei buyu teitei-a puhpao khaloure donou 
zholaiwuwo tea puhhi kharochi peie. 
26Südonou kilai sünanou veo nghojünou kou khou khüloua khoe, paopu, ‘Eye 
donou shamea peilaio, alia Enou nevei teitei khapeilai!’ 
27Sühinou kilai sünavei paopuwo nou puhye zhuvea sholoua puh paosü 
khaipeire ea puhye phapeire.  
28“Ana kilai sünanou tapa louyu kisü puhvei pao denarü kaihli pfüyu puhsa 
kilaimai aliye vedao loure; alia puhnou puhye niloua ea rao hinou leiloua 
paoe, ‘Nenou Apao pfüyu nasü khapeikhaio!’  

29Südonou puhsa kilai sünanou deiphi kaokouloua puh hinou khoe, ‘Eye 
donou shamea peilaio, alia Enou nevei khapeilai!’  
30Ana puhnou baloure ea taloua pao nasü khapei loumo koutesü puhye 
hukhahi thoure.  
31Puh samai kilai kukhetaonou sübüa souyu sü ngaoloua le veasho loure, alia 
puletao nou taho payu teiteisü puletao paopuhi paongao peire. 
32Südonou puhvei paopunou puhye kuveloua puh hi paoe, ‘Ashi kilaina! 
Nenou Ahinou khoyu vanou Enou neye Apao püyu teitei khaipeie,  
33alia Enou neye zhuvea peiyu büa ne-a nesa kilai naye zhuvea peizü mowu?’  
34Alia puhvei paopunou rarouloua puhnou pao pfüyu teitei khapei loumo 
koutesü puhye tudei peire donou hukhahi thoure.”  
35Alia Jisu nou akhai soua paoe, “Südonou neletao nou neletao thaihou 
jüraiye neletao vei lekhe hinou khaipei molouzü rakibu Apuonou-a neletao 
hrülaiye sübüa soulai.”  

Mathiu 19 

Jisu nou Chapfü Chaa Rayu vanou Doupeiyu 
(Mk 10.1-12) 

1Chuo Jisu nou chi haitaosü paocheyu kisü, puhnou Galilee hinou taloua 
Jordan rei polo dova Judea teidei hilo loutare.  
2Alia mai alaonou puhthai füloure ea sühinou puhnou puletao sou souveipeie.  
3Phariseemai kamainou puh hi taveloua puh mah phoupa loure donou puh hi 
noue, “Qo tali vanou mai linou puh chapfüye ralou veiyu razhai buwu?”  
4Jisu nou chila peie, “Neletao nou sheeyu larübvü hinou phoumowu süolouzü 
shurai hinou emaiye soupeiyu Sou-apeio puhnou poutu ea naotuye soupeie.  
5Alia Ramai nou paoe, ‘Qo haina vanou poutuna nou puh puo ea pfüye 
thaowu-a puh chapfü koa lou zholoulai, alia puhai sü vasouli soubailai.’  
6Südonou puh haisü ahai khaimore ana vasou ali baire. Südonou Ramai nou 
podzüpei khaitouyu nasü maiye panou soukhowu laimoe.”  

7Phariseemai taonou puh hi noue, “Sütoulouzü daidonou Moses nou rayu vei 
aepei larüli puh chapfühi peiwu-a puhye vakouhi seita-a bailai tea chikha 
peiwe?”  
8Jisu nou puletao hi chila peie, “Neletao le khouleyu vanou Moses nou 
neletao hi neletao chapfümaiye rayu hai aetou peibaie, ana shurai hiwo louzü 
sübümoe.  
9Alia Enou neletao hi paowe, süolouzü maita linou puh chapfüye khulou 
souyu likhei vanou deinou kukheli vanou rawu louzü ea naotu kukhe aliye 
nalouzü mai chapfüye sapare.”  
10Puh rozümai taonou puh hi paoe, “Sükuyu hai chaa ea puh chapfü kolehi 
buyu thaiwo sheemoyu nou veikou baire.”  
11Ana Jisu nou puletao hi chila peie, “Doupeiyu haina hai mai hrülainou 
polou hoe, ana Ramai nou haina peikhai touyu puletao likhei bailai.  
12Daiolouzü kamaihai puletao pfü pou hinou sübüa nakouyu vasou-damai 
bue, alia kamainou emainou souda peiyu vasou-damai bue, alia kamainou 
Raki Vedei donou lah paomainou vasou-damai soulouyu-a bue. Doupeiyu 
haina polou süyu puhye panou haina hai poloukhaio.”  

Jisu nou Nahtu maitaoye Hapeiyu 
(Mk 10.13-16; Lk 18.15-17) 

13Süthaisü mai kamainou nahmaitaoye saloua Jisu ye panou puh bahnou 
puletao pei hi deiloua puletaoye veachi paopeire donou puh hi save, ana 
rozümaitao nou maikhe maiye züpeie.  
14Ana Jisu nou paoe, “Nahmai taoye panou Ahi kouwo, alia puletaoye nuso, 
daiolouzü raki Vedeihai haibüyu maitao veie.”  
15Alia puhnou puh bahnou puletao peiva deipeie ea süthaisü puh sü tare.  

Haniyu Nahlepouna 
(Mk 10.17-31; Lk 18.18-30) 

16Alia zhukhaio, mailinou Jisu hi taveloua puh hinou noue, “Dou-apeio, teisa 
ahri ngaoloure donou Enou dai avei vah souvu zülai?”  

17Alia Jisu nou puh hi chila peie, “Nenou daidonou Ahinou veiyu vanou 
nouwe? Veiyuhai mailikhei bubaie. Nenou ahri buh hi lounü louzü chikha 
taosü zülo.”  
18Puhnou noue, “Chikha kataoe?” Jisu nou chila peie, “Maiye southeaso, 
khulou souso, vaoso, mada-a chi lapeiso,  
19nepuo nepfüye tsükhoulo, alia nelah neye leshiyu büa kinapaye leshilo.”  
20Nahlemai pounanou puh hi chila peie, “Chikha haitao teitei Enou züloure; 
chu E dai chemoyu bue?”  
21Jisu nou puh hi paoe, “Nenou liche nülouzü, tawo, alia nevei buyu veishi 
zholaiwu-a pousha nasü toure haimai hi peio, alia rakihi nevei kini buloulai; 
süthaisü taveloua Athai fülo.”  
22Nahlepouna nou haisü chouloukhaie, puh sü leveasholoua tare; daiolouzü 
puh hai hani shoe.  

Raki Vedei vanou Doupeiyu 

23Süthaisü Jisu nou puh rozümai taohi paoe, “Enou neletao hi chekhaoa paoe, 
hanimaili donou raki Vedeihi velouyu hai tatei sholai. 
24Enou neletao hi paopue, hanimai alinou Ramai Vedeihi veloure jüwo racho 
alinou pei kulu hi tailouyu sünanou tala hie.”  
25Rozümai taonou chi haisü choulouyu kisü puletao sü khupa shouloua noue, 
“Sükuyu thaisü thaohmainou khailulou sülai?”  
26Ana Jisu nou puletao hi zhuteiloua paoe, “Maiye donou haisü soulouhoe, 
ana Ramaiye donou louzü ha teitei hai soulou süe.”  
27Süthaisü Pitar nou paoe, “Zhukhaio, Ehnou ha teitei thaowu-a nethai 
füloure. Süthaisü Ehnou dai ngaolai?”  
28Jisu nou puletao hi paoe, “Enou neletao hi chechenou paoe, deiphao ashu 
nahi Mai Nahpoutu nou puh vei khouko ava vebuh hi bulouyu kisü, Athai 
fülouyu neletao-a Israel nahmai khü kiahaiye chiku-a vebuh kiahai hinou 
bulai.  

29Alia Eye donou ki-lu moa tu-poumaitao moa pfüpuomai moa nahmaitao 
moa teidei thaoyu mai hrülainou zha kaihli kou-a ngaolai, alia teisa ahri 
ngaoloulai.  
30Ana chu raikaiyu mai alaosou nakaita bailai, alia chu nakaiyu taonou raikai 
talai.  

Mathiu 20 

Darkha Kipei hi Vah Soumaitao 

1“Raki Vedeihai ki paopu alinou shohna hinou tapaloua puhvei darkha kipei 
hi vah soure maiye zho kutayu büe.  
2Puhnou vahsouyu maitaoye nai zhohai denarü alili peilai tea paochewu-a 
puletaoye panou vah soure donou puh vei darkha kipei hi seitare.  
3Alia puhnou teilecho aküpha hinou vakouhi tapa puyu kisü, mai kukhe 
kamaisü vah lia soumoa hupobuh nou la-a buyu sü ngaoloure;  
4südonou puhnou puletao hi paoe, ‘Neletao-a taho darkha kipei hinou vah 
soukhaio, alia Enou neletaoye peizüyu zho nasü peilai: Südonou puletao sü 
tare.’ 
5Süthai-a puhnou teilecho kiahai ea teilecho asü pha hinou tapapuloua sübüa 
souloure.  
6Alia puhnou teilecho angou phahinou hupobuh hi tapa pukhaiyu kisü 
sühinou kukhe kamaisü chu koute-a la-a buyu sü ngaoloure; alia puhnou 
puletao hi paoe, ‘Neletao haihinou heamajü hali-a soumoa la-a buyu hai 
daidonoue?’  
7Puletao nou puh hi chila peie, ‘Mailinoua Ehye zho sapei moe;’ puhnou 
puletao hi paoe, ‘Sükulouzü veire, neletao-a taho darkha kipei hinou vah 
soukhaio.’  
8“Alia koukhe louyu phakisü, darkha paopuwo nou puhvei peipha-apeio hi 
paoe, ‘Vah souyu maitaoye kuloua puletao vei zhohai ve nakaiyu taoyenou 
peiraipoa ve raikaiyu taohi koute peikhaio.’  

9Alia teilecho angou phahinou vah soushu tayu maitao nou veyu kisü, 
puletao maili linou denarü chekhei ngaoe.  
10Chuo raikaiyu maitao nou zho pore donou veyu kisü, puletaohai ngaokoua 
lae tea choe; ana puletao-a denarü chekhei ngaobaire.  
11Alia puletao nou puletao vei pousha ngaolouyu kisü, ki paopuwo pei hi 
nolealealoua paoe, 
12‘Nakaiyu mai haitaosü teilecho alikhei vah soubaie, alia heamajü teinai dei-
a vah souyu Ehye peiyu büa nenou puletaoye-a peiwe!’  
13“Ana puhnou puletao hronou mailihi chila peie, ‘Asana, Ewo nehi soumah 
moe; nenou nai zhohai denarü alinou ae-ao toubaie.  
14Chuo nevei zho nasü poloua kihi vetawo. Enou nehi peiyu büa nakaiyu mai 
hainahi peirehai Avei leli baie.  
15Enou lah Avei poushahai Aleli thaifüa souloure Azü hawu? Moa Enou 
maiye ha peinüyu vanou ne nghisüwu?’ ”  
16Alia Jisu nou akhai soua paoe, “Südonou nakaiyu taonou railai, alia 
raikaiyu taonou nalai.”  

Jisu nou Puhvei Athai vanou Lüh Asü Chena Paoyu 
(Mk 10.32-34; Lk 18.31-34) 

17Alia Jisu nou Jerusalem hi tapa-a buyu hinou, puhnou rozümai kiahaitaoye 
sakupaloua ludu hinou khei-a puletao hi paoe, 
18“Zhukhaio, Eletao hai Jerusalem hi tapa-a bue; alia sühinou Mai 
Nahpoutuye sü napao adumaitao ea razhai dou-apei maitao bah hi 
peithouwulai; alia puletao nou puhye southeare donou mah dukhaiwulai,  
19alia süthaisü puhye sü Tahrüh kukhemai bah hi peithouwulai ea puletao 
nou puhye hai konülai, dapeilai ea kros vanou veatheawulai; ana puh hai 
teithe asüzhou hrishu loulai.”  

Pfünou Khoyu 
(Mk 10.35-45) 

20Süthaisü Zebedee chapfünou puh nahpoutu haiye koa Jisu hi veloua puh 
nghojünou kou khou khüloua puh hinou hali vanou zhuvea peio tea khoe.  
21Jisu nou puh hi noue, “Ne dai züpawe?” Puhnou Jisu hi chila peie, 
“Anahpoutu haihai ye panou ne Vedei hinou aliye nebahkha zhoulo va ea liye 
nebahkha nalova bure donou kharochi peio.”  
22Ana Jisu nou nahpoutu haihi chila peie, “Nelenou dai khosa touyu nelenou 
sümoe, Enou külaiyu paina hinou nele-a pokülou süwu?” Puhainou chila 
peie, “Ovai Ehnou pokü lousüe.”  
23Jisu nou puhaihi paoe, “Chechenou nehainou Apai hinou pokülai, ana 
Abahkha zhoulo ea nalohi bure süwo louzü Ado moe, buh sütao hai Apuonou 
souda khaitouyu puletao donou baie.”  
24Alia chi haisü kukhe rozümai kiroutaonou choulouyu kisü puhai china pei 
hi puletao nou lekha loure.  
25Südonou Jisu nou puletao hrülaiye kuve dzüloua paoe, “Neletao nou süwe 
süolouzü Tahrüh kukhe maitao pei hi khoyu mainou puletao pei hi paopu 
soua bue, alia puletao pei hi adumainou puletaoye tukha-a bue.  
26Sütoukhaia neletao hrohiwo louzü sübü laimoe. Neletao hronou maita linou 
dunü louzü, puhnou kukhetao vei kilai souvu zülai;  
27alia maita linou neletao hrohinou raina sounü louzü, puhye panou neletao 
vei qila souvu zülai 
28Mai Nahpoutu koute-a sübüa puh hi panou kuvah soure donou vemoe, ana 
kuvah soure ea puh hrümai hai mai alaovei phapeimuh peire donou vebaie.”  

Jisu nou Nghichamai Ahaiye Souvei Peiyu 
(Mk 10.46-52; Lk 18.35-43) 

29Alia Jisu ea puh rozümai taonou Jeriko thaowu-a tayu kisü, mai alaonou 
puhthai füloure.  
30Alia zhukhaio, dupe hinou nghichamai ahai chobua bue, puhai nou Jisu hai 
puhai hilo takoua bushe touyu sü chouloukhaie shusoua raopa loure, “David 
Nahpoutu, O Mapao, Ehye zhuvea peio!”  

31Maisounou puhaiye ngasoua buwo tea züa paopeie; ana puhai nou pai 
kupuloua paoe, “David Nahpoutu, O Mapao, Ehye zhuvea peio!”  
32Südonou Jisu nou chaoloua puhaiye kuloua paoe, “Eye panou nehaiye 
donou dai soupeiyu züpawe?”  
33Puhainou puh hi chila peie, “Mapao, Eh nghithou panou ngaolouwo!”  
34Jisu nou puhaiye zhuvealoua puhai nghithousü kou deipeie, alia sübü hinou 
puhai nghithousü ngaoloure ea puhai nou puhthai füloure.  

Mathiu 21 

Jisu nou Kolouyu vei Asah hinou Jerusalem hi Talouyu 
(Mk 11.1-11; Lk 19.28-40; Jn 12.12-19) 

1Alia Jisu ea puh rozümai taonou Jerusalem hi takou ngheiyu kisü Oliv deichi 
hi buyu Bethphage nuhduhi tave loure. Sühinou Jisu nou rai-a rozümai 
ahaiye seitare,  
2alia puhaihi haibüa paopeie, “Nehai nghojühi buyu nuh nahi takouwo, alia 
thala-a nehainou rheisüh küliye puh toutuye koa khikhai touyu sü ngaolai; 
sühaiye rai pheipa loua Ahi süthai vepeio.  
3Alia maitalinou nehaihi hatali chi paolouzü puh hi, ‘Mapaowo nou haihaisü 
moshi laiyu bue;’ tea paokhaio; alia sübühinou puhnou sühaisü seive peilai.”  
4Haihai rachi paolawo nanou paopayu nasü panou vetere donou haibüa 
paloure, süolouzü:  
5“Zion nah naotupai hi paokhaio, zhukhaio, nevei veo sü nehi tavewe! Puhwo 
nataiwe ea rheisüh ali pfüwe alia rheisüh süsü toutoue.”  
6Südonou rozümai sühainou taho Jisu nou puhaihi paopeiyu büa soure.  
7Puhainou rheisüh kü ea toutunaye süveloua sühai phao vahi puletao vei 
sahbanou khupeire, alia Jisu nou pa buloure.  
8Maikhemai poulonou puletao vei sahbanou luduhi khupeie ea kukhetaonou 
süübe vanou süübotao saoloua sütaonou ludu hi khupeie.  

9Alia Jisu thai-jü hinou ta-a buyu maisou taonou shusoua raoe, “David 
Nahpoutu hisü Hosana! Mapaowo zhih hinou velouyu puh hai rakoveie. Aku 
kulaiwo hisü Hosana!”  
10Alia Jisu nou Jerusalem hi talouyu kisü, nuhdu hi buyu mai hrülaisü 
bvüroloua haibüa noue, “Puh hai thaoh-e?”  
11Maisoutao nou chila peie, “Puh hai Galilee hi Nazareth hinou veyu rachi 
paolawo Jisu süe.”  

Jisu nou Rathoki Sousheeyu 
(Mk 11.15-19; Lk 19.45-48; Jn 2.13-22) 

12Alia Jisu nou Rathoki hi talouloua sühinou na zho-a ea hrüa bumai hrülaiye 
hutare. Puhnou shano leayumai taovei arübuh tao ea rahou zhoyu maitao vei 
buhnaa taosü popeishou laire,  
13alia puhnou puletao hi paoe, “Haibüa rükhaitoue, ‘Akihai veachipao ki tea 
kulai.’ Ana neletao nou haihai maivei shaotoumai tutsübuh souloure!”  
14Nghichamai ea shovai maitao nou puh hi taveloua rathoki hinou puhnou 
puletaoye souvei peie.  
15Ana napao adumaitao ea razhai dou-apeimai taonou puhnou khupa vahtao 
souyu ngaoloua ea nahmaitao nou rathoki hinou, “Hosana David Nahpoutu 
hisü!” tea shayu pai chouloua rarousho loure.  
16Südonou puletao nou Jisu hi noue, “Puletao nou paoa buyu ne 
chouchoumoe?” Jisu nou puletao hi chila peie, “Ovai, choue; neletao nou 
haibüa phoukhai mohiwu, ‘Nenou nahmaitao ea nahpumaitao mü hinou 
paoshoyu hai southou liche peiwure.’ ”  
17Alia Jisu nou puletaoye thaowu-a tare ea nuhduna hinou tapaloua Bethani 
hi tare ea süzhou kheisü sühinou ve naie.  

Jisu nou Doushibeye Chapeiyu 
(Mk 11.12-14, 20-24) 

18Thainaisho shonahi puhnou nuhduhi dakhai kouyu kisü, puh sü houloure.  

19Alia puhnou dupe hinou doushi beli ngaoloua sühi takoue, ana süva hisü 
sünghou baideinou halia ngaolou moe. Südonou puhnou süübe nahi paoe, 
“Nehinou shi lia shipu khaiso!” Alia sübü hinou doushi be nasü kirüh tare.  
20Rozümai taonou süsü ngaolouyu kisü khupa loua paoe, “Kabüa doushi be 
nasü thala-a kirüh taresa?”  
21Jisu nou puletao hi chila peie, “Chekhaoa Enou neletao hi paoe, süolouzü 
neletao nou lüloua lekikhai molouzü, neletao nou Enou doushi bevahi 
soukhai touyu süna likheithe soubaimoa, deichi haina hai, ‘Mipoa zaihi 
zhaolouwo,’ tea paolouzü süsü souloulai.  
22Alia neletao nou louche-a bulouzü, neletao nou veachi pao-a khoyu talihai 
ngaoloulai.”  

Jisu vei Soulousü Züna vanou Chinouyu 
(Mk 11.27-33; Lk 20.1-8) 

23Alia puhnou rathokihi tave louyu kisü, napao adumaitao ea tsükhemai 
taonou puhnou doupeia bubukinou puh hi taveloua noue, “Vah haitao souyu 
nevei zü daibue? Thaohnou nehi zü haina hai peie?”  
24Jisu nou puletao hi chila peie, “E-a neletao hi chili noulai, alia neletao nou 
Ahi chila peilouzü, E-a neletao hi vah haitao souyu Azü dai bue touyu 
paongaolai.  
25Johan vei dzükhao dayuhai daikinou ve-e? Sünahai rakinou veho, mai 
hinou ve-e?” Alia lah puletao hronou veiva-a paoe, “Eletao nou ‘Rakinou ve’ 
tea chila peilouzü, puhnou ‘Sükulouzü neletao daidonou puhye louche moe?’ 
tea Eletao hi paokhailai.  
26Ana Eletao nou, ‘Mai hinou ve’ tea paokhai louzü, Eletao sü maisouye 
ngaopeie; daiolouzü mai hrülainou Johanye nou rachi paolamai alie tea 
powe.”  
27Südonou puletao nou Jisu hi chila peie, “Eletaowo sümoe.” Alia puhnou 
puletao hi paoe, “Sükulouzü E-a neletao hi vah haitaohai dai zü bua Enou 
sousa touyu hai paongao laimoe.  

Nahpoutu Ahaivei Nada 

28“Chuo neletao nou dai chowe? Teile lihi mai alivei nahpoutumai ahai bue; 
alia puhnou tsünahi taveloua paoe, ‘Anahpoutu, zhou darkha kipei hi taho 
vah souwo!’  
29Alia puhnou chila peie, ‘E talaimoe,’ ana thaikhai hinou puhnou ledaloua 
tare.  
30Süthaisü puonou napuhi taveloua sükheihao-a paokhaie; alia puhnou chila 
peie, ‘Puo, E talai,’ ana puhsü tamoe.  
31Puhai hi kananou puh puo vei leli soue?” Puletao nou chila peie, “Tsüna 
noue.” Südonou Jisu nou puletao hi paoe, “Chechenou Enou neletao hi 
paowe, neletaojü rai-a kikha khamai ea khakhamai taonou Ramai Vedeihi 
vetare,  
32daiolouzü Johan Baptist nou neletaoye acheche ludu ngaopeia neletao hi 
tave, alia neletao nou puhye louche peibae; ana kikha khamaitao ea khakha 
maitao nou puhye loucheloue; alia neletao nou süsü ngaoyuma neletaosü 
thaikhai hi-a le daloua puhye louche peimoe.  

Darkha Kipei Khoyumaitao vanou Nada 
(Mk 12.1-12; Lk 20.9-19) 

33“Nada kukheli keikhaio. Teile alihi darkha kipei ali koyu ki paopumai ali 
bue, alia süna pehao hisü bokhanou khahaore, alia sühisü darkha dzü sühre 
donou deibvüli raokhaire, alia reihkhaobuh ali soukhaire, alia sünasü panou 
kipei khomaitaoye souloua teidei akuhi vetare.  
34Darkha rashi haiyu teile veyu kisü, puhnou puh kilaimai taoye puhvei zha 
poloure donou kipei khomai taohi seive.  
35Kipei khomai taonou puhvei kilai taoye niloua aliye dapeire, kukhe aliye 
southeare, alia kukhe aliye chuhnou deipeire.  
36Süthai-a raikivei jünou koua puhnou kukhe kilaimaitaoye seive; alia kipei 
khomai taonou puletao hi-a raiki vei büa soupeire.  
37Akhai khailai hinou puhnou puh nahpoutuye puletao hi haibüa paoa seive, 
‘Puletao nou Ana poutuye tsükhou peishulai.’  

38Ana kipei khomai taonou nahpoutu sünaye ngaolouyu kisü, lah puletao 
hronou haibüa paoe, ‘Haihai paopuwo nahpoutue; tavelo, Eletao nou puhye 
southeawu laikhe, alia puhvei kinitao hai Eletao nou ngaoloulai!’  
39Südonou puletao nou puhye sü niloure, alia puhye darkha kipei vakouhi 
süthaipaloua southeawure.  
40“Chuo, darkha kipei paopuwo nou veyu kisü, puhnou kipei khomai taohi 
dai soulai?”  
41Puletao nou puh hi chila peie, “Puhnou veimosoua maishi sütaoye 
southealai, alia darkha kipei nasü darkha cha chiyuki puhvei zha peilaiyu 
kukhe kipei khomai taohi souwulai.”  
42Jisu nou puletao hi paoe, “Neletao nou sheeyu larübvütao hinou haibüa 
paoyu hai phoukhai mohiwu? ‘Ki souyu mainou lulaiyu chuh nasü kukhe 
veishi jünou matsüyu ki kainghouvei chuhna souloure. Haisü Mapaowo vei 
bahsha baie; ea haihai Eletao nghojünou khupa shoe.’  
43“Südonou Enou neletao hi paowe, Ramai Vedeihai neletao hinou potawulai 
ea sünavei rashi panou shilaiyu tahrüh kukhe lihi peiwulai. 
44(Alia maita linou chuh haina phaonou dulouzü puhsü zhusasawulai; ana 
chuh sünanou maitali pei hi dekou louzü, sünanou puhye reisasawulai.”)  
45Napao adumaitao ea Pharisee maitao nou Jisu vei nadatao choulouyu kisü, 
puhnou puletao vanou paobaie touyu hai süloure, 
46südonou puletao nou puhye niloure donou te-e. Ana puletao nou maisouye 
piloure, daiolouzü maikhe mainou puhye hai rachi paolamai alie tea powe.  

Mathiu 22 

Sheenghiyu vei Tovai vanou Nada 
(Lk 14.15-24) 

1Süthaia Jisu nou nada nou pao-a maikhemai hi haibüa paoe,  
2“Raki Vedeihai vemai alinou puh nahpoutu sheeyuki tovai peiyu sünaye pao 
nadalou veie.  

3Puhnou rai-a sheenghiyu vaibuh hi kukhai touyu shemaitaoye kuloure 
donou puh kilaitaoye seitae, ana puletao nou venükhai more.  
4Süthaia puhnou shemaitaoye donou kilai kukhetaoye haibüa paoa seitae, 
‘Raia kukhai touyu puletao hisü paokhaio, zhukhaio, Avei tovai nasü souda 
chewure, Achodetao ea hrü veiyu chotou taosü datheare, alia ha teitei souda 
chekhaire; sheenghiyu nühbuh hisü taveo!’  
5Ana raia kukhaitouyu shemaitao nou li lapa loure ea lah kuku vah hi tare; 
alinou puh douhi tare, kukhe alinou puh vei hubuh hi tare,  
6kukhemai taonou puh kilaitaoye niloua dapeire ea southeare.  
7Veosü lekhasho loure, alia südonou puhnou puh reihmai taoye seiho maiye 
southeayu taoye southeare ea puletao vei nuhdu nasü meinou deilaire.  
8Süthaisü puhnou puh kilaimaitaoye kuloua puletao hi paoe, ‘Avei 
sheenghiyu tovai sü souda chere, ana raia kukhai touyu maitao hai sühi vezü 
more,  
9südonou chuo neletao nou luducho liki taho maingaodao veishiye 
sheenghiyu vaibuh hi kuvekhaio.’ 
10Südonou kilai maitao nou duvahi taholoua puletao nou ngaodao mai hrülai 
süolouzü maivei maishi pfüphou kheihaoa kusave dzüloure; alia sheenghiyu 
buh sü shemainou tave phoupei loure.  
11“Ana Veonou tave loua shemaitaoye zhuyu phakisü, mai alisü sheenghiyu 
sabanüh banoumoa sühinou buyu ngaoloure;  
12Südonou puhnou puh hi paoe, ‘Asana, ne sheenghiyu sabanüh banoumoa 
kabüa haihi velouloue?’ Alia mai sünasü chilia paomore.  
13Süthaisü Veonou kilaimai taohi paoe, ‘Puh phibah phulo, alia puhye vakou 
maiyu buh hi polai pawo. Sühinou puh sü kralai ea puh hu veikükülai.’ ”  
14Alia Jisu nou khaisoua paoe, “Mai alaoye kue, ana mai daotua doloubaie.”  

Kikha Peiyu vanou Chinouyu 
(Mk 12.13-17; Lk 20.20-26) 

15Süthaisü Phariseemai taonou taho kabüa Jisu vei chipao hinou puh mah 
phoupalou laisa tea khailoure,  
16süthaisü puletao nou puletao vei rozümai kamai ea Herod mai kamaiye koa 
puh hi seive, alia puletao nou paoe, “Dou-apeio, nehai chechechi paowe ea 
nenou Ramai ludu hai cheche hinou doupeiwe touyu ea nenou maitali donou 
domoe touyu hai Ehnou süwe; daiolouzü newo maipah zhumoe.  
17Südonou nenou choyu nasü Eh hi paongaokhaio. Kaisar hi kikha peiyu hai 
razhai thaifüa ae touho mo touwe?”  
18Ana Jisu nou puletao vei do ashi nasü süloua paoe, “Aveikho soumaitao! 
Daisoua Azhai zhuwe?  
19Kikha peire husha nasü Ahi pongaokhaio!” Südonou puletao nou puh hi 
husha nasü pove,  
20alia puhnou puletao hi noue, “Haihai thaohvei zhue ea thaohzhih rüthou 
khaitoue?”  
21Puletao nou chila peie, “Kaisar veie.” Südonou Jisu nou puletao hi paoe, 
“Sükulouzü veire, Kaisar vei taosü Kaisar hi peio, alia Ramai vei taosü Ramai 
hi peio.”  
22Puletao nou süsü choulouyu kisü, khupa loure alia puletao nou puhye 
thaowu-a tare.  

Hrishuyu vanou Chinouyu 
(Mk 12.18-27; Lk 20.27-40) 

23Teithe süzhou hrishuyu hae tea paoyu Sadukimai taonou puh hi tave; alia 
puh hinou chili noue,  
24“Dou-apeio, Moses nou paoe, ‘Maita linou tou-nah ha-a thaita louzü puh 
thaihounou maisüna chapfüye nayu chie, alia sübüa nahmai panou hrüloua 
puhye sü thaitayu mai sünavei tou-nah tea polai.’  
25Chuo buh haihinou hrüa buyu chinamai anai bue, tsükhana sü nashee loure 
ea nahmai ali-a ha-a thaire, südonou puh chapfüye sü puh thaihou hi thaodai 
peire.  

26Sübüa ahai chena hia, asü chena hia ea anai chenahi koute sü kheihao 
loure. 
27Puletao hrülai akhai hisü, naotupai-a thaire.  
28Chuo hrishuyu teithe kisü naotupai sünasü thao chapfü soulai? Daiolouzü 
puletao hrülainou puhye nakhaitoue.”  
29Ana Jisu nou puletao hi chila pei, “Neletao hai mahshore, daiolouzü neletao 
nou sheeyu larübvütao moa Ramai vei khouko alia sümoe. 
30Daiolouzü hrishuyu kisü puletaosü sheenghi laimoe, ana rakivamai 
bübailai.  
31Alia thaimainou hrishuyu vanou Ramai nou haibüa paokhai touyu neletao 
nou phoukhai mohiwu?  
32‘E hai Abraham, Isak ea Jakob vei Ramaie,’ Puh sü thaimai Ramai moe, ana 
ahrimai veie.”  
33Maisounou chipao süsü choulouyu kisü, puhvei doupeiyu hinou puletao sü 
khupasho loure.  

Chikha Aduna 
(Mk 12.28-34; Lk 10.25-28) 

34Ana Jisu nou Sadukimai taoye paoposhu chila souhare touyu sü 
Phariseemai taonou choulouyu kisü puletao sü tave dzüloure.  
35Alia puletao hrohinou Razhai dou-apeimai alinou Jisu zhai zhure donou 
puh hi chili noue.  
36“Dou-apeio, Razhai hrohinou chikha kananou dukae?”  
37Jisu nou puh hi chila peie, “‘Nenou Mapao ne Ramaiye nele teiteinou, ne 
rako teiteinou, alia netsü teiteinou leshilai,’  
38Hainanou dudulai ea raikaiyu chikhae.  
39Alia matsü kayu chikha ahai chenasü haikue: ‘Nenou ne kinapaye lah neye 
leshiyu büa leshilai.’  

40Chikha haina hai hinou Moses vei Razhai teitei ea rachi paolamaitao vei 
doupeiyu teitei vüa bue.”  

Khrista vanou Chi nouyu 
(Mk 12.35-37; Lk 20.41-44) 

41Chuo Pharisee maitao nou vedzüa buyu phakisü, Jisu nou puletao hi chili 
noue,  
42“Khrista vanou neletao dai chowe? Puh hai thaohnahpoutue?” Puletao nou 
puh hi paoe, “David Nahpoutue.”  
43Jisu nou puletao hi paoe, “Sükulouzü kabüa Rakonou süpeia David nou 
puhye ‘Mapao’ tea kuwe? Süolouzü,  
44‘Mapao nou A Mapao hi paoe: Enou ne ngaoba maitaoye sü pove ne phihea 
soupeimo sasü, Abahkha zhoulo hinou bulo.’  
45Sübüa David nou puhye sü ‘Mapao’ tea kukhai louzü, kabüa puhsü David 
Nahpoutu khailai?”  
46Alia mailinoua Jisu hi chila ali koutea peilou hore, alia teithe süzhou 
thainou maili koutea khuveia puh hi chilia noupukhai more.  

Mathiu 23 

Jisu nou Razhai Dou-apeimai ea Phariseemai vanou Tukhapeiyu 
(Mk 12.38-39; Lk 11.43, 46; 20.45-46) 

1Süthaisü Jisu nou maisou ea puh rozümai taohi paoe,  
2“Razhai dou-apeimai ea Phariseemai taonou Moses vei buh hi bue.  
3Südonou puletao nou neletao hi paoyu pfüphou louzü soulo ea reihlo, anou 
puletao nou souyu dowo souso, daiolouzü puletao nou paodoue ana soumoe.  
4Puletao nou süshoyu ea pfülou hoyu kou souloua maikhemai phaohi 
pokapeiwe; ana lah puletaowo louzü bahtouli koutea sütaoye dei-a deilaimoe.  
5Puletao nou puletao vah taohai maiye panou ngaoloure donou soubaiwe. 
Puletao puhi ea baohi lichopfübvü khiyupfüa tayu zhukhaio, alia süloukhaio, 
sütaohai daizhozhou dusa! Alia puletao vei sahzha taohai daizhozhou shosa, 
süloukhaio.  

6Puletao nou nühbuh hi mainou tsükhouyu buh ea rathobuh hi buh avei tao 
hai züpae,  
7alia maikhe maiye panou puletaoye hupobuh khonou khurüyu ea ‘Dou-
apeio’ tea kuyu puletao nou züpae.  
8Ana neletaowo louzü panou ‘Dou-apeio’ tea kuwuso, daiolouzü neletao vei 
‘Dou-apeio’ alikhei bubaie, alia neletao hrülai hai thaihou jürai baie.  
9Alia deiphao hinou maitaliye nou neletao ‘Puo’ tea kuso, daiolouzü neletao 
Puo hai rakihi buyu puh likhei baie.  
10Moa neletaoye panou ‘Paopu’ tea kuwuso, daiolouzü neletao vei paopu hai 
Khrista likhei baie.  
11Neletao hrohinou dudulai nanou neletao kilai soulai.  
12Maita linou lahye lidua bulouzü puhye sü soutaiwulai, alia maita linou 
lahye litaia bulouzü puhye sü soudu peilai.  

Aveikho Soumaiye Jisu nou Paoshiyu 
(Mk 12.40; Lk 11.39-42, 44, 52; 20.47) 

13“Ana aveikho souyu razhai dou-apeimai ea Phariseemai, neletao donou 
daizhozhou ngaopisa! Daiolouzü neletao nou raki Vedei kikhu nasü 
maikhemai nghojünou khunure; alia lah neletao koutea taloumoe, moa 
taloulai tea tayu maitaoye-a panou neletao nou loubae. 
14(Aveikho souyu razhai dou-apeimai ea Pharisee maitao, neletao donou 
daizhozhou ngaopisa! Neletao nou meamaipfü taovei ki-lu saoloua sünasü 
kukhai loure donou mai nghojünou veachi paosho showe! Südonou neletao 
nou shishilai tudee nasü ngaolai!)  
15“Aveikho souyu razhai dou-apeimai ea Phariseemaitao, neletao donou 
daizhozhou ngaopisa! Daiolouzü neletao nou maitaliye le souda loure donou 
zaipeinou ea teideitao hinou tawe; alia mai alinou le dalouyu kisü, neletao 
nou puhye lah neletao kua panou meizai hi loulouvei zha ahai soukou peiwe.  
16“Nghichayu süthai-apeimaitao, neletao donou daizhozhou ngaopisa! 
Neletao nou haibüa douwe, ‘Maita linou rathoki sathoua chouyuma, süsü 

halia moe; ana puhnou rathoki vei sana sathoua choulouzü puhye sü 
phuwure.’  
17Nghichayu vomaitao! Sana nanou dukou hiho, sanaye soushee peiyu 
rathoki nou dukoue?  
18Alia neletao nou paoe, ‘Maita linou sheelabuh sathoua chouyuma halia 
moe; ana puhnou sheelabuh hi buyu posheela na nasü sathoua choulouzü 
puhye sü phuwure!’ 
19Nghichayu maitao! Posheelayu na nanou dukouho posheelayu na naye 
soushee peiyu sheela buh nanou dukoue?  
20Südonou sheelabuh sathoua chouyu puhnou sünaye ea sühi buyu na teitei-a 
loua chouthoure;  
21alia rathoki sathoua chouyu puhnou sünaye ea sühi buyu Ramaiye-a koa 
chouthoure;  
22alia raki sathoua chouyu puhnou Ramai Vebuh ea sühi buyu puhye-a koa 
chouthoure.  
23“Aveikho souyu razhai dou-apeimai ea Phariseemaitao, neletaoye donou 
daizhozhou ngaopisa! Daiolouzü neletao nou Ramai hi kainü veiyu vupoutao 
süolouzü, naipou, kiko ea naipyawo louzü zha kirou hinou zhali posheelae, 
ana neletao nou razhai hinou matsü shoyu natao süolouzü checheyu, zhuvea 
peiyu ea loucheyu sütaohai ngaophoukhai more. Kukhetao-a ngaophou moyu 
soumoa neletao nou haitaohai soulouyu phae.  
24Nghichayu süthai-apei maitao! Neletao nou khaomaipütou louzü neletao 
pai hinou houngpawu-a rachowo louzü kai-a zaoloure!  
25“Aveikho souyu razhai dou-apeimai ea Phariseemai, neletao donou 
daizhozhou ngaopisa! Daiolouzü neletao nou pai-khao phaovahi louzü 
sousheewe, ana sütao levaihi louzü maivei pitouyu ea loküshoyu nou 
phoukha-a bue.  

26Nghichayu Phariseemai! Paikhao phaovatao panou sheeloure donou raia 
levai taohai sousheelo.  
27“Aveikho souyu razhai dou-apeimai ea Phariseemaitao, neletao donou 
daizhozhou ngaopisa! Daiolouzü neletao hai vakouhi louzü zhaivei shoyu ana 
lekhehi louzü thaimai raonou ea ta-ngiyu nou phoupeia buyu kaadzü noukhai 
touyu khühtao kheihaoe. 
28Süzhaibütoua neletaoa vakouhiwo louzü maikhemai hi acheche zhai 
tangaoe, ana neletao lekhehiwo louzü aveikho souyu ea mahnou phoupeia 
bue.  

Aveikho Soumai Peihi vere Tudee vanou Paopeiyu 
(Lk 11.47-51) 

29“Aveikho souyu razhai dou-apeimai ea Phariseemaitao, neletao donou 
daizhozhou ngaopisa! Daiolouzü neletao nou rachi paolamai taovei khüh 
souwe, alia achechemai taovei khüh kitao maitou peiwe; 
30alia neletao nou paoe, ‘Eletao hai Eletao puopaomai teile phahinou hrüa 
buyukowo, puletao nou rachi paolamai taoye southeayu hi koa lou 
zhangaozho paimoe.’  
31Südonou neletao nou neletao hai rachi paolamai taoye southeayu maitao 
vei nahmaitaoe touyu hai lah neletao-a aetouwe.  
32Sükulouzü, neletao puopaomai taonou soushuyu mahvah nasü souchewo!  
33Nghoutao ea nghouvo tyaonah taore, neletao nou daikinou meizai vei tudee 
ngaore hinou tupalou khailai? 
34Südonou Enou neletao hi rachi paolamaitao, tsüvei maitao ea razhai dou-
apeimaitao seivelai; neletao nou puletao kamaiye southealai, kamaiye 
veathealai, alia kamaiye neletao vei rathobuh khonou dapeilai ea nuhdu lih 
kinou hukou-hukhelai.  
35Sükuyu vanou mah hayu Abelye southeayu hinou shua neletao nou Rathoki 
ea posheelabuh kole hinou southeawuyu Berakia nahpoutu Zakaria vei zhe 

koute mah hazheia deiphao hi zhe kükouyu mai hrülaivei tudee hai neletao 
pei hi velai. 
36Chechenou Enou neletao hi paoe: sütaoye southeawuyu vei tudee pfüphou 
hai maikha haina pei hi velai!  

Jisu nou Jerusalem vanou Doyu 
(Lk 13.34-35) 

37“Rachi paolamai taoye southeayu ea nehi seiveyu taoye chuhnou deitheayu, 
Oh Jerusalem, Jerusalem! Houkünou toutu taoye puh soukhenou bvüpeiyu 
kua Enou ne nahmaitaoye pha kasho koute tobai soumoa bvüpei nüsa, ana 
nenou bae!  
38Zhukhaio, neletao kisü thaowulai ea vuwulai.  
39Daiolouzü Enou neletao hi paoe, ‘Mapao zhih hinou taveyu puhsü rako 
veie,’ tea neletao nou paomo koutesü neletao nou Eye ngaopukhai laimoe.”  

Mathiu 24 

Rathoki Souha laiyu vanou Jisu nou Raia Paoyu 
(Mk 13.1-2; Lk 21.5-6) 

1Jisu nou rathoki nasü thaowu-a tayu phakisü puh rozümai taonou puh hi 
takouloua rathoki vei kitaosü tengaoe.  
2Ana puhnou puletao hi chila peie, “Neletao nou sütao teitei hai ngaokhaire. 
Chechenou Enou neletao hi paoe, haihi khaopho kou moanou alinou ali pei hi 
shoa buyu chuh alia khailaimoe.”  

Kaoshiyu alia souvea souhoyu 
(Mk 13.3-13; Lk 21.7-19) 

3Alia Jisu nou Oliv deichi hi pa bulouyu kisü rozümai taonou kheia puh hi 
taveloua paoe, “Haitaohai duki palai, alia ne velaiyu shee ea akhai vei shee 
dainoulai? Eletao hi paopeio.”  
4Alia Jisu nou puletao hi chila peie, “Maitaliye panou neletaoye lawu more 
donou leikeilo.  
5Daiolouzü ‘E hai Khristae!’ tea paoa mai alaonou Azhih hinou velai ea mai 
alaoye puletao nou süthai mahwulai.  

6Alia neletao nou ngheiki hinou reih pai ea adou kounou reihvei bvüroyu ko 
choulai; ana ngaopiso; daiolouzü sükuyu hai pavuzülai, ana sütaonou akhai 
mohie.  
7Daiolouzü teidei alinou teidei ali pei hi, alia vedei alinou vedei ali pei hi reih 
soulai, alia buh lihkinou tokaalai ea nüsülai. 
8Ana haitao teitei hai veahore shurai nasüe.  
9“Süthaisü puletao nou neletaoye souvea souhore donou thoupeilai, alia 
neletaoye southealai; alia Azhih donou neletaoye tahrüh veishinou ngaoralai.  
10Süthaisü mai alaonou kaodu talai, alia alinou liye shoh soulai ea ngaoralai.  
11Alia dayu rachi paolamai alaosou palai ea maitaoliye süthai malai.  
12Alia ashinou pusho tayu vanou, mai alaovei leshahai kaorou talai.  
13Ana khai koute shamea louyu puhye sü khaipeilai.  
14Alia Vedei vei ko avei haina hai tahrüh pfüphouhi zhopaoh soure donou 
deiphao teiteihi paodou talai; alia süthainou akhai nasü velai.  

Adudulai Pihiyuna 
(Mk 13.14-23; Lk 21.20-24) 

15“Südonou neletao nou Daniel rachi paolawo nou paokhai touyu ha-kare 
souzhaiyu ngaora sünanou sheeyu buh hinou la-a buyu ngaoyu kisü (phoua 
buyu puhnou süloukhaio!)  
16Judea hi buyu maitaosü deichi taohi tuvelo.  
17Ki phaohi buyu nanou kikha hinou puh natao poloure donou takouso.  
18Alia douhi buyu nanou puh sahba pore donou khaivewuso.  
19Alia teithe sütaohi nah hrüpfüa buyu ea nahpu-a buyu pfümaitao donou 
daizhozhou ngaopisa!  
20Neletao nou tare teile sü panou saiki moa Soteithezhou daomore donou 
veachi paolo. 
21Daiolouzü teideiphao soushu rainou chu koute pakhai moyu moa thaikhai 
koutea pakhailai moyu adudulai pihiyu nasü ve daolai.  

22Alia teithe sütaohai soujü peimo louzü, maili koutea khailulou hoe; ana 
dopa louyu puletaoye donou teithe sütaosü soujüwulai.  
23“Süthaisü maitalinou neletao hi, ‘Zhukhaio, haihi Khrista bue!’ moa ‘Puh 
sühi bue!’ tea paokhaia puhye loucheso.  
24Daiolouzü dayu Khrista ea madayu rachi paolamaitao palai, alia puletao 
nou dushoyu shee ea khupa vahtao soungaolai, sübüa soulou veilouzü dopa 
louyu maitaoye-a süthaimalai.  
25Zhukhaio, Enou neletao hi raia paokhai peire.  
26“Südonou, puletao nou neletao hi, ‘Zhukhaio, puh hai rekouhi bue,’ tea 
paokhaia, tahoso; moa puletao nou, ‘Zhukhaio puh hai kikhahi bue,’ tea 
paokhaia süsü loucheso.  
27Daiolouzü teinghi palonou teipeiyu hai teinghi loulo koute va veyu kua, 
Mai Nahpoutu veyua sükulai.  
28“Athai pfüphao buyu buh hisü, rasho peikitao-a vedzüa bulai.  

Mai Nahpoutu nou Khaive Laiyu 
(Mk 13.24-27; Lk 21.25-28) 

29“Veahoyu teithe sütao thaibü hisü teinghi-a zhitalai, khou-a vakhai laimoe, 
alia teivuh tao-a ratei hinou dekoulai, alia rateihi buyu khouko teitei-a 
puletao vei buh hinou huta bailai.  
30Süthaisü ratei hinou Mai Nahpoutu vere shee nasü ngaolai, alia süthaisü 
deiphao hi Tahrüh khemai hrülainou khao khoulai, alia puletao nou Mai 
Nahpoutu nou khouko ea dushoyu khouko-ava nou pu raki teihao peinou 
taveyu sü ngaolai.  
31Alia puhnou puhvei rakivamai taoye paiku shoa houyu be khonou pua 
seivelai, alia puletao nou puhnou dopa louyu maitaoye rateiva akhai polo 
dova hinou akhai polo koute, deiphao kaihoung dai hinou pove dzülai.  

Doushibe hinou Sülouyu Shee 
(Mk 13.28-31; Lk 21.29-33) 

32“Doushibe hinou puhvei nada nasü doulouwo. Puhvei botaonou ngupaloua 
sünghoutao lapayu kisü neletao nou hou ngheire touyu sülouwe.  

33Süzhaibüa, neletao nou shee haitao teitei ngaolouyu kisü puh hai romühi 
kou ngheiteire touyu neletao nou sülo.  
34Chechenou Enou neletao hi paowe, haitao veishi pamo koutesü maikha 
haina hai hata laimoe.  
35Raki ea deiphao hatalai, ana Achipaotao louzü halaimoe.  

Maitalia Teithe ea Pha nasü Sümoe 
(Mk 13.32-37; Lk 17.26-30, 34-36) 

36“Ana teithe süna ea pha sünasü Puo likheiwo deinou rakihi rakivamai moa 
Nahpoutu koutenoua sümoe.  
37Noha teileki payu büa Mai Nahpoutu nou veyu-a sübülai.  
38Daiolouzü dzüdu vemojü teithetao hi, Noha nou dzüpei luki nahi talou 
loumo teithe koutesü puletaosü toua, shoa ea sheenghia bubaie;  
39alia dzüdu sünanou veloua puletao hrülaiye dupoa tamosa sü puletao nou 
süloumoyu büa Mai Nahpoutu nou veyua sübülai.  
40Sükisü dou hinou mai ahai bulai: aliye poloulai ea aliye thaowulai.  
41Naotumai ahai thoupa hinou thou shaolai: aliye poloulai ea aliye thaowulai.  
42“Südonou, zhaihe-a kholo, daiolouzü neletao nou neletao Mapao hai duki 
velaisa touyu sümoe.  
43Ana haihai sülo, süolouzü ki paopu nanou khei kapha hinou vaoyumai nasü 
velai touyu hai süyukowo, puhnou kholoua puh kihai panou hrakhaolou 
laimoe.  
44Südonou neletao souda vuzülai, daiolouzü neletao nou halia chomoyu 
phahinou Mai Nahpoutu sü velai.  

Acheche moa Cheche moyu Kilai vei Nada 
(Lk 12.41-48) 

45“Sükuyu thaisü, teile kao avei hinou puletao hi puletao vei touso peire 
donou puh vei paopu nou puhye panou puh kikhamai hrülai pei hi khoyu 
louchelou veiyu ea tsü veishoyu kilaihai thaohwe?  

46Puhvei paopuwo nou khaiveyu ki sübüa soua ngaolouyu kilai sünasü 
rakoveie. 
47Chechenou Enou neletao hi paowe, puhnou puhye panou puhvei buyu kina 
teitei pei hi kholai.  
48Ana puhnou kilai shili soua lahnou, ‘Apaopu hai velai mohie,’ tea paoa 
49alia puh sa kilaimaitaoye tai-dashuloua ea zhaohsho zhiyu maitaoye koa 
toushoa bulouzü,  
50kilai sünanou zhimoyu teithe ea puhnou sümoyu pha hinou puhvei 
paopuwo nasü velai.  
51Alia puhye tudee peilai ea aveikho soumai taoye koa pokhaiwulai; sühinou 
puhsü kralai ea puh huhsü veikükülai.  

Mathiu 25 

Loumaina Kiruo vei Nada 

1“Sükisü raki Vedei hai puletao vei meibvü poloua sheerepuye daore donou 
tapayu loumaina kiroutaoye pao nadalou veie.  
2Puletao angouwo louzü vowe, alia angouwo louzü tsü veiwe.  
3Daiolouzü voyu taonou puletao vei meibvü polouyu kisü meidzüa koa 
poloumoe,  
4ana tsü veiyu taowo louzü puletao vei meibvüye koa meidzünou phouyu 
meidzü bvütao potae.  
5Sheerepu nou phasho chaoyu vanou puletao hrülai sü nghi nüloua zhitare.  
6“Ana khei tsüle hinou, ‘Zhukhaio, sheerepu sü laire! Puhye daoloure donou 
tapalo!’ tea shusoua shapare.  
7Süthaisü loumainatao veishisü kaishu loure ea puletao vei meibvü sü 
taoloure.  
8Alia voyu taonou tsü veiyu taohi paoe, ‘Neletao vei meidzü Eh hi daotu peio, 
daiolouzü Eh vei meibvütao hai ngheiloure.’  

9Ana tsü veiyu taonou chila peie, ‘Eh donou ea neleye donoua khalouho-a 
malae; zhoa buyu mai hi taho lah neletao donou hrülouwo.’  
10Alia puletao nou hrüloure donou tayu thainou, sheerepu sü vere, alia souda 
khaitouyu puletao nou puhye koa sheenghiyu nühbuh hi tare, alia kikhusü 
khure.  
11“Süthaisü kukhe loumainataoa taveloua shusoua paoe, ‘Mapao, Mapao, 
Ehye kikhu houpeio!’  
12Ana sheerepu nou chila peie, ‘Chekhaoa Enou neletao hi paowe, Ewo 
neletaoye sümoe!’ ”  
13Südonou, zhaihe-a kholo, daiolouzü neletao nou teithe süna moa pha 
sünasü sümoe.  

Kilai Asü hi Talent Peiyu vei Nada 
(Lk 19.11-27) 

14“Daiolouzü raki Vedei hai mai alinou teidei kukhe alihi veitare jübühi puh 
kilai maitaoye kuveloua puhvei kina taohai puletao bah hi thaothou peiwuyu 
büe.  
15Puhnou puletao ali lihi lah lahnou soulou süyu thaifüa peie: puhnou alihi 
talent sha angou peie, kukhe ali nahi ahai, alia kukhe ali nahi ali peiwu-a 
puhsü vakouhi veitare.  
16Talent sha angou ngaolouyu puhnou sübü hinou taloua sünasü poa husou 
loure, alia puhnou kukhe talent sha angou zhipu loure.  
17Sübüa talent sha ahai ngaolouyu puhnou-a kukhe talent sha ahai zhipu 
loure.  
18Ana talent sha ali ngaolouyu puhnou taho puhvei paopu vei pousha nasü 
deikhe hinou hepaowu-a kukhaire.  
19“Chuo teile phasho thaisü kilai sütaovei paopu nasü khaiveloua puletaoye 
koa pa-loucho choshee tare.  

20Alia talent sha angou ngaolouyu puhnou nghojü hilo takouloua, kukhe 
talent sha angou nasü pokouloua paoe, ‘Paopu, nenou Ahi talent sha angou 
peie. Zhukhaio! Enou kukhe sha angou zhipulou khaire.’  
21Puhvei paopunou puh hi paoe, ‘Veishore, avei ea checheyu kilai; nenou ha 
taili pei hi cheche louyu donou, Enou neye ha taoli pei hi panou chalai. Ne 
paopu vei va-sayu buh hi talou louwo.’  
22“Alia talent sha ahai ngaolouyu pu-a nghojü hilo takouloua paoe, ‘Paopu 
nenou Ahi talent sha ahai peie, zhukhaio! Enou kukhe talent sha ahai 
zhipulou khaire.’  
23Puh vei paopunou puh hi paoe, ‘Veishore, avei ea checheyu kilai; nenou ha 
taili pei hi cheche louyu donou, neye ha taoli pei hi panou chalai. Ne paopu 
vei va-sayu buh hi talou louwo.’  
24“Süthaisü talent sha ali ngaolouyu puh-a nghojü hilo takouloua paoe, 
‘Paopu, ne hai le khouyu mai alie touyu Enou süe; newo nenou vuthou moyu 
buh hinou cha chilou baiwe, alia nenou porao khaimoyu buh hinou podzülou 
baiwe.  
25Südonou Enou ngaopiloua taho nevei talent sha nasü deikhehi pokure. 
Zhukhaio! Nevei sü haihi bue.’  
26“Ana puhvei paopunou puh hi chila peie, ‘Maishi ea hikeiyu kilai. Enou 
vuthou moyu buh hinou chilou baiwe ea poraokhai moyu buh hinou 
podzülou baiwe touyu hai nenou süwe.  
27Sükuyu thaisü nenou Avei pousha hai shaki hi pove khaipeiyu phae, alia 
Enou khaiveyu kisü Avei pousha hai veanou pu ngaolou laimou.  
28Südonou puh hinou talent sha nasü poloua talent sha kirou buyu puh hi 
peio.  
29Daiolouzü buyu mai tali hisü peipulai, alia puhnou alao buloulai; ana hayu 
puh hinou puhvei buyuna koute-a pota bailai.  

30Alia hakoyu kilai sünaye vakou teizhi buh hi polai pawo; sühinou puhsü 
kralai ea puh huh sü veikükülai.’  

Akhaiki Chiku laiyu 

31“Mai Nahpoutu nou khouko ava hinou rakivamai taoye koa veyu kisü, 
puhsü puhvei dushoyu vebuh hinou ve bulai.  
32Alia tahrüh hrülaiye puh nghojühi pove dzükhailai, alia zhaokhowonou 
zhaotu taoye nghitu taohinou lukupayu büa puhnou puletao aliye ali hinou 
lukulai,  
33alia puhnou zhaotu taoye puh bahkha zhoulo hi, ana nghitu taoye bahkha 
nalohi khailai.  
34Sükisü Veonou puh bahkha zhoulohi buyu taohi paolai, ‘Tavelo, Apuonou 
hapeikhai touyu maitao, teideiphao soushu rainou neletao donou soudakhai 
touyu vedeina sü ve kaa thaolo;  
35daiolouzü Enou houbuki neletao nou Eye touso peie, Enou reibuki neletao 
nou Eye panou küe, Enou shevai-shesü soubuki neletao nou Eye shepeie.  
36Enou baitou buki neletao nou Eye sabanüh peie, Enou soubuki neletao nou 
Eye ve kipeie, Enou hukhahi bubuki neletao nou Eye ve zhupeie.’  
37“Süthaisü cheche maitao nou puh hi chila peilai, ‘Mapao, Ehnou duki neye 
houa ngaoe ea neye vaipeie, moa reia ngaoa neye panou küe?  
38Alia duki Ehnou neye shevai-shesü souyu ngaoa shepeie, moa baitoua neye 
sabanüh peie?  
39Alia duki Ehnou neye soua kipeie moa hukha hinou bua neye ve zhupeie?’  
40Alia Veonou puletao hi chila peilai, ‘Chekhaoa Enou neletao hi paoe, 
neletao nou tai-noukayu Athaihou jürai haitao hrohinou alihi soupeiyu hai 
neletao nou Ahi soupeiwe.’  
41“Süthaisü puhnou puh bahkha nalo buyu taohi paolai, ‘Acha ngaolouyu 
neletao, Ahinou taloua rashi ea puhvei kilaitao donou soudakhai touyu teisa 
meibuh hi louwo.  

42Daiolouzü Enou houbuki neletao nou Eye touso peimoe, Enou reibuki, 
neletao nou Eye panou kümoe.  
43Enou shevai-shesü soubuki neletao nou Eye shepei moe, baitou buki neletao 
nou Eye sabanüh peimoe, sounou buki ea hukhahi bubuki neletao nou Eye ve 
zhupei moe.’  
44“Süthaisü puletao nou puh hi chila peilai, ‘Mapao, Ehnou duki neye houa 
moa reia, shevai-shesü soua moa baitoua, sounoua moa hukhahi bua neye 
kuvah soupei moe?’  
45Sükisü puhnou puletao hi chila peilai, ‘Chechenou Enou neletao hi paoe, 
neletao nou tai-noukayu haitao hinou alihi-a soukhapei moyu donou Eye 
soukhapei moe.’  
46Alia puletaosü teisa vei tudee buh hi talai, ana chechemai taosü teisa ahri 
buh hi talai.”  

Mathiu 26 

Jisu ye Southeare Do 
(Mk 14.1-2; Lk 22.1-2; Jn 11.45-53) 

1Jisu nou chi haitao paocheyu kisü, puhnou puh rozümai taohi paoe, 
2“Teithe ahai thaisü Tachonüh hai velaire touyu sü neletao nou süe, alia Mai 
Nahpoutuye kros vanou veatheare donou thoupeiwulai.”  
3Süthaisü napao adumaitao ea tsümai taonou Kaipha tea kuyu napao 
peichana vei veofühao hinou ve dzüloure,  
4alia Jisu ye kheia niloua southea loure donou chikhai loure.  
5Ana puletao nou paoe, “Haihai Eletao nou nühki hinou souwu laimoe, 
sükumo louzü maisou hrohinou bvüro shulai.”  

Jisu ye Bethani hinou Theadzü Noupeiyu 
(Mk 14.3-9; Jn 12.1-8) 

6Chuo Jisu nou Bethani hi loukhaora souyu Simon kihinou bubu kinou,  

7naotumai alinou muh teishoyu kainüvei theadzü nou phoupeiyu chuhkaa 
nou souyu khouli poloua puh hi tave, alia Jisu nou arübuh phaonou toua 
bubu kinou naotupai sünanou sünahai puh pei hi lakhai peire.  
8Ana süsü rozümai taonou ngaolouyu kisü, puletao nou rarouloua paoe, 
“Daidonou haihai hakonou souhasa?  
9Daiolouzü theadzü haihai pousha alao muh zholou süe, alia süsü toure 
hamai hi peilou veie.”  
10Ana Jisu nou süsü süloua puletao hi paoe, “Daidonou neletao nou naotu 
haipaiye souveawe? Daiolouzü puhnou Ahi haveili soupeire. 
11Daiolouzü neletaowo toure hamaiye teisa koa bulai, ana neletaowo Eye koa 
teisa bulai moe.  
12Kaivei theadzü haina hai Apfüphaohi lakhai peiyu hinou puhnou süsü Eye 
vure donou souda peire.  
13Chekhaoa Enou neletao hi paoe, deiphao teiteihi ko avei haina paotayu buh 
likihi, puh nou soukhaitouyu nasü puhye li-choloure donou paongaolai.”  

Judas nou Jisu ye Shoh soure Lüpeiyu 
(Mk 14.10-11; Lk 22.3-6) 

14Süthaisü kiahai hrohinou ali soua buyu Judas Iskariot tea kuyu nanou 
napao adumai taohi taho loua 
15noue, “Enou puhye neletao bahhi thoupei louzü, neletao nou Eye 
daipeilai?” Alia puletao nou puh hi husha shirou chothou peire.  
16Alia teile sühinou shua puhnou Jisu ye shohdo soure teile zhou avei 
phoutare.  

Jisu nou puh rozümaitaoye koa Tachonüh vai touyu 
(Mk 14.12-21; Lk 22.7-13, 21-23; Jn 13.21-30) 

17Chuo raoko nühvei teithe raikai kisü rozümai taonou Jisu hi taveloua paoe, 
“Nenou Eletaoye panou daikinou taho neye donou Tachonüh vai soudayu 
züpae?”  

18Puhnou paoe, “Nuhdu nahi talouloua mai alihi paokhaio, ‘Dou-apeio nou 
paoe, Avei teile ngheire; Enou neki hinou rozümai taoye koa Tachonüh 
nülai.’ ”  
19Alia rozümai taonou puletao hi Jisu nou paopeiyu kua souloure, alia 
puletao nou Tachonüh vai nahai soudare.  
20Koukhe louyu kisü, puhnou rozümai kiahai taoye koa toure donou kou 
butare;  
21alia puletao nou toua buyu hinou, Jisu nou paoe, “Chechenou Enou neletao 
hi paoe, neletao hrohinou alinou Eye shohdo soupeilai.”  
22Alia puletaosü le veasho loure, alia puh hi shoshonou noue, “Mapao, Ewu?”  
23Jisu nou chila peie, “Eye koa khaoh hi puh bah thaithou zhoyu nanou Eye 
thoupeilai.  
24Mai Nahpoutu louzü puh vanou sheeyu larübvü hinou rükhai touyu kua 
tabaie; ana Mai Nahpoutuye shoh soupeiyu mai süna donou daizhozhou 
ngaopisa! Puhye donou nakoukhai moyu nanou veikou shohie.”  
25Puhye shoh soupeiyu Judas nou paoe, “Dou-apeio, haihai Ewu?” Jisu nou 
chila peie, “Nenou paopawure.”  

Mapao vei Lito 
(Mk 14.22-26; Lk 22.14-20; 1 Kor 11.23-25) 

26Alia puletao nou toua bubu kinou, Jisu nou raokhao poloua hapeire, alia 
sünasü soukho loua rozümai taohi peia paoe, “Poloua toukhaio; haihai 
Apfüphaoe.”  
27Süthaisü puhnou paili poloure ea puhnou kalo paocheyu thaisü süsü 
puhnou puletao hi pola peia paoe, “Neletao hrülai haihinou pokülo;  
28daiolouzü haihai mah khaipeire mai alao donou küpa peiyu vo soukhaiyu 
Azhe nasüe.  
29Enou neletao hi paoe, Apuo Vedei hinou Enou neletaoye koa darkha zhaoh 
ashu küzho laiyu teithe süna vemo koutesü Enou chuthainou darkha zhaoh 
haina hai küpukhai khailaimoe.”  

30Alia puletao nou lou ali soulouyu thaisü Oliv deichi hi tapare.  
Jisu nou Raia Pitar nou Bare Paosü Peiyu 

(Mk 14.27-31; Lk 22.31-34; Jn 13.36-38) 

31Süthaisü Jisu nou puletao hi paoe, “Neletao hrülai Avanou zhoukhei kaota 
khailai, daiolouzü haibüa rükhaire, ‘Enou zhao-akhowoye southealai, alia 
zhaokhohi zhao taosü rata khailai.’  
32Ana hrishu louyu thaisü, Enou neletao jünou raia Galilee hi talai.”  
33Pitar nou chila peia puh hi paoe, “Puletao hrülainou ne vanou kaotayuma, 
Ewo hakia kaotakhai laimoe.”  
34Jisu nou puh hi paoe, “Chechenou Enou nehi paowe, zhoukhei vuzü hinou, 
houjünou khaomo jühinou nenou Eye lüh asü balai.”  
35Pitar nou puh hi paoe, “Ewo neye koa thai vuzü laiyu koutea Enou neye 
hakia motoulai moe!” Alia kukhe rozümai hrülai taoa sübüa paoe.  

Jisu nou Gethsemane Kipei hinou Veachi Paoyu 
(Mk 14.32-42; Lk 22.39-46) 

36Süthaisü Jisu nou puletaoye koa Gethsemane tea kuyu buh hi tare, alia 
puhnou puh rozümai taohi paoe, “Holo vanou taho Enou veachi paobuki 
haihinou buwo.”  
37Alia puhnou puhye koa Pitar ea Zebedee nahpoutu ahaiye satare ea puhsü 
le veasho loure ea le choro loure. 
38Sükisü puhnou puletao hi paoe, “Ale hai veathou thaire soua bure; haihinou 
bua Eye koa zhai helo.”  
39Alia tadouphou kouloua puhnou deiphinou kou khüa kaoloua veachi paoe, 
“Apuo, soulou veilouzü veayu pai haina hai Ahinou potapeio; sütou khaia, 
Enou liyu bümoa nenou liyu büa soupeio.”  
40Süthaisü puhnou rozümai asütaohi khaikoue ea puletaoye zhia bua 
ngaoloure; alia puhnou Pitar hi paoe, “Neletao Eye koa teilecho ali koutea 
zhai helou howu?  

41Neletao athao hi kaolou more donou zhai helo ea veachi paolo; chechenou 
rakowo louzü züpae, ana vasou louzü lelou hoe.”  
42Süthaia puhnou tapulou khaia veachi paoe, “Apuo, veare pai haina hai Eye 
panou kümoa nou po talalou hoe toulouzü, nedo soulouwo.” 
43Alia puhnou khaikou puyu kisü puletaoye zhia buyu ngaoloue, daiolouzü 
puletao nghithouhai süübeia bure.  
44Süthaisü puletaoye thaowua puhnou lüh asüna hia taloukhaia kheihaoyu 
chipaotaonou veachi paoe.  
45Süthaisü puhnou rozümai taohi tave loua puletao hi paoe, “Neletao 
chukoutea zhi vashoa ea soa buwu? Zhukhaio, Mai Nahpoutuye mahmai bah 
hi thoupeire phasü veloure.  
46Shulouwo, Eletao talaire khe; zhukhaio, Eye shoh soupeire mainasü haihi 
bure!”  

Jisu ye Nilouyu 
(Mk 14.43-50; Lk 22.47-53; Jn 18.3-12) 

47Puhnou sübüa chi paobebu kinou, kiahai hrohinou ali soua buyu Judas hai 
tavere, alia napao adu maitao ea tsümaitao hinou seiveyu khoche ea süda 
poyu maikhemai alaosou puhye koa laiwe.  
48Chuo Jisu ye shoh soupeire mai sünanou maisouhi shee ali peia haibüa 
paoe, “Enou münou mure mai sünasü neletao nou züpayu nae, Puhye nilo.”  
49Alia puhnou Jisu hi thalasou takouloua paoe, “Khurüwe, Dou-apeio,” alia 
sübüa puhye kou münou mue.  
50Jisu nou puh hi paoe, “Asana! Ne daidonou haihi bue?” Süthaisü puletao 
nou takouloua Jisu vahi bahkha khakhaia puhye niloure.  
51Alia zhukhaio, Jisu ye koa buyu maitao hrohinou alinou puh bah sü 
topaloua puh khoche nasü paizhou loure, alia napao peichana kilai naye 
podaoe ea puh nousü jadere.  
52Sükisü Jisu nou puh hi paoe, “Ne khochehai pokhailou süna buh hi khaio; 
daiolouzü khoche poyumai veishi sü khochenou souhalai.  

53Rakivamai reihmaime adu kiahai jünou koua Ahi chubü hinou seive peire 
donou Enou Apuo hinou kholou hoe tea nenou chowu?  
54Ana sübülouzü kabüa sheeyu larübvü hinou sübüa pavu zülai tea paopeiyu 
nasü vetelai?”  
55Teile süpha hinou Jisu nou maisou taohi paoe, “Maivei saotoumai aliye 
nilaiyu kua khoche ea süda poa Eye niloure donou neletao tavewu? Teithe 
tsünou Esü rathoki hinou doupeia bue, alia neletao nou Eye nilou moe.  
56Ana rachi paolamai taonou sheeyu larübvü hinou rükhai touyu nasü panou 
vete loure donou sütao veishi hai pakhaire.” Süthaisü rozümaitao hrülaisü 
puhye thaowu-a tutare.  

Tsüme Nghojü hi Jisu ye Save Layu 
(Mk 14.53-65; Lk 22.54-55, 63-71; Jn 18.13-14, 19-24) 

57Süthaisü Jisu ye nilouyu taonou puhye sü razhai dou-apei maitao ea tsümai 
taonou vedzüa buyu Kaiapha napao peichana buh hi savere. 
58Ana Pitar nou napao peichana kijühi talouyu koute puhthai füpoa tae, alia 
kikhahi talouyu kisü akhai koute zhure donou puhnou kikhoyu maitaoye koa 
kou chobua bue.  
59Chuo napao adumai taonou alia tsüme teiteinou Jisu ye southeare donou 
da-a chi lapeiyu phoue,  
60ana puletao mai taolinou nghojülo takouloua puh vanou da-a chi lapeikhaia 
puletao nou halia ngaolou moe. Akhai khailai hinou mai ahai nou nghojülo 
takouloua 
61paoe, “Mai hainanou, ‘E nou rathoki haina hai hakhaokou loua teithe asü 
levai hinou soupei khailou süe,’ tea paoe.”  
62Alia napao peicha nanou lashu loua paoe, “Ne chila peire hawu? Mai 
haitaonou nepei hi paodu khaiyu hai daie?”  
63Ana Jisu nou hachi lia paokhai moe. Alia napao peicha nanou puh hi paoe, 
“Hriyu Ramai zhih hinou Enou neye kharochi peia paowe, nehai Ramai 
Nahpoutu Khristae toulouzü Eletao hi paokhaio.”  

64Jisu nou puh hi chila peie, “Nenou sünasü paopare. Ana Enou neletao 
hrülaihi paowe, chu thainou Mai Nahpoutu nou Khoukhoulai Ramai bah 
zhoulo hinou bua raki teihao pei vanou taveyu neletao nou ngaolai!”  
65Sübü hinou napao peicha nanou puh sah daopha loua paoe, “Puh nou 
Ramaiye paoshire. Eletao nou haipeinou zhopaoh kukhe phoupuyu daizhiyu 
bue? Neletao nou chuo puhnou Ramaiye paoshiyu chouloure! 
66Neletaowo daitea chowe?” Puletao nou chila peie, “Puh hai thaizüe.”  
67Süpha hinou puletao nou puh pah hi taidzünou süsho peia puhye dapeie; 
alia kamainou puhye bahnou phapeia 
68paoe, “O Khrista! Neye dayu nasü thaowe, Eletao hi paopa ngaokhaio!”  

Pitar nou Jisu ye Laiyu 
(Mk 14.66-72; Lk 22.56-62; Jn 18.15-18, 25-27) 

69Chuo Pitar nou kijü vavai hinou bubuki, kilai naotumai alinou puh hi 
taveloua paoe, “Ne-a Galileemai Jisu ye koa laiwe.”  
70Ana puh nou sünasü ba-a puletao hrülai nghojünou paoe, “Nenou daichi 
paosa touyu Ewo sümoe.”  
71Alia puh nou kijü bomühi tapayu kisü kukhe kilai loumaina alinou puhye 
ngaolou khaire, alia puhnou ngheiki la-a bumai taohi paoe, “Mai haina hai 
Nazareth Jisu ye koa laiwe.”  
72Süthaia puhnou chou-a, “Ewo mai sünaye sükhai moe!” tea bakhaire.  
73Phajü buyu thaisü, ngheikihi layu maitao nou Pitar hi takoulou khaia puh 
hi paoe, “Veimosoua ne-a puletao hrohinou alie, daiolouzü nevei khao-zhai 
hinou neye shiwe.”  
74Süpha hinou Pitar nou paoe, “Enou chouwe, süolouzü Enou chekhaoa paoe! 
Sükumo louzü Ramai nou Apei hi tudee peitheo! Ewo mai sünaye sükhai 
moe!” Sübü hinou houjü alinou khaopare,  
75alia Pitar nou puh hi Jisu nou, “Houjünou khaomo jühinou nenou Eye lüh 
asü koute balai,” tea paopeiyu nasü chüloure. Alia puhnou vakouhi tapa loua 
sochesoua krare.  

Mathiu 27 

Jisu ye Pilat hi Sakouyu 
(Mk 15.1; Lk 23.1-2; Jn 18.28-32) 

1Shohna hisü napao adu maitao ea tsümai taonou Jisu ye southeare donou 
chikhai loure.  
2Alia puletao nou puhye baorai phuwua ea sü thai poa teideikhowo Pilat bah 
hi peire.  

Judas Thaiyu 
(Vah 1.18-19) 

3Jisu ye shohdo souyu Judas nou Jisu ye southeare donou chi kukoure touyu 
hai sülouyu thaisü, puh lehai daloure ea pousha shirou taosü napao adu 
maitao ea tsümai taohi po khaive peire,  
4alia haibüa paoe, “Mah hayu mailiye Enou southeare donou shohdo 
soupeiyu vanou E mahre!” Puletao nou chila peie, “Süna vanou Eh lenou dai 
bue? sünasü nelah ne vah baie!”  
5Alia puhnou husha taosü rathoki hi polai thouwu a tare; süthaisü puh lah 
taho raidaotheare.  
6Ana napao adumai taonou husha taosü kou poloua paoe, “Haitaohai zhe 
pousha baiyu donou rathoki vei pousha podzübuh hi pothou khaiyu razhai 
hae.”  
7Südonou puletao nou chikhailoua shevai-shesü maitaoye povure donou 
pousha sütaonou lee souyumai fü nasü hrüloure.  
8Südonou fü süna zhih hai “Zhefü!” tea zhodo koutea kua bue.  
9Jeremiah rachi paolawo nanou paopayu, “Alia Israelmai kamai taonou puh 
muh paokhai touyu husha shirou nasü puletao nou poloure,  
10alia Mapao nou Ahi chikha peiyu büa puletao nou sütaohai lee souyumai fü 
donou peire,” touyu nasü süki hinou vete loure.  

Pilat nou Jisu hi Chi nouyu 
(Mk 15.2-5; Lk 23.3-5; Jn 18.33-38) 

11Chuo Jisu nou Teideikhowona nghojühi kou laloure, alia Teideikhowo nou 
puh hinoue, “Ne Jihudimai Veowu?” Jisu nou chila peie, “Nenou süsü 
paopare.”  
12Ana napao adumai taonou ea tsümai taonou puh hi mah dukhaiyu kisü puh 
nou chila lia peimoe.  
13Südonou Pilat nou puh hi paoe, “Puletao nou ne pei hi chi haizhozhou 
dukhaiyu hai ne choumowu?”  
14Ana Jisu nou puh pei hi dukhaiyu chi tali vanou chila ali koutea peimoe, 
Südonou teideikhowo nasü khupasho loure.  

Jisu ye Southeare Lüpeiyu 
(Mk 15.6-15; Lk 23.13-25; Jn 18.39—19.16) 

15Alia Tachonühsahi maisounou züpayu hukhahi bumai taliye teideikhowo 
nanou maisou donou phapeiyu zhai bue.  
16Alia sükisü hukhahi buyu ashi hinou zhih tashoyu Jisu Barabbas tea kuyu 
maili bue.  
17Südonou maisoutao nou vedzüa buyu phaki hinou Pilat nou puletao hi 
noue, “Neletao donou Eye panou thaohye phapeiyu züpawe, Barabbas tea 
kuyu Jisu ho, Khrista tea kuyu Jisue?”  
18Daiolouzü puletao nou Jisu ye ngaoraiyu vanou puh bah hi thoupei baie 
touyu hai puh nou sütoua bue.  
19Süpeinou, puhnou chikubuh hinou bubuki, puh chapfünou puh hi chi seive-
a paoe. “Mah hayu mai süna pei hi halia souso, daiolouzü zhou kheikou me 
hinou E puh vanou veashore.”  
20Ana napao adumaitao ea tsümai taonou maisouhi Barabbas ye phapeire alia 
Jisu ye southeare donou khokhaio tea süpeire.  
21Süthaisü Teideikhowo nanou puletao hi paoe, “Puhai hrohinou neletao 
donou Eye panou thaohye phapeiyu züpawe?” Alia puletao nou chila peie, 
“Barabbas ye züpae!”  

22Pilat nou puletao hi noue, “Sükulouzü Khrista tea kuyu Jisu ye Enou dai 
soulai?” Puletao hrülainou chila peie, “Puh ye kros vanou veatheawo!”  
23Ana Pilat nou noue, “Daidonoue, puh nou daishi soure?” Sükisü puletao 
nou pai kupusho loua paoe, “Puh ye kros vanou veatheawo!” 
24Südonou puh nou souyu hai maikhe maiye soubvüro shoyu likhei baideinou 
kukhe halia zhiyu hare touyu sü ngaoloua, Pilat nou dzü poloua ea maisou 
nghojünou bahdzü teiloua paoe, “Acheche mai haina vei athai vanou Apei hi 
mah hae! Haihai neletao vah baie!”  
25Alia maikhemai hrülainou chila peie, “Puh thaiyu donou tudee verenasü 
Eletao pei hi ea Eletao nahmai pei hi vetheo!”  
26Süthaisü puhnou Barabbas ye puletao donou phapeire, alia Jisu ye 
dapeiwua kros vanou veatheare donou puhye thoupeire.  

Reihmai taonou Jisu ye Konüyu 
(Mk 15.16-20; Jn 19.2-3) 

27Süthaisü Pilat reihmai taonou Jisu ye Teideikhowo vei fühao hi saloure alia 
reihmai me teitei puh nghojühi tavedzüloure.  
28Alia puletao nou puh va sabanütao daolaiwu-a horoyu zaocha alinou puh 
vahi zhaopeire,  
29alia shunou peirüli khiloua puletao nou puh pei hi sünasü porü peire, alia 
rü süpo ali puh bah zhoulo pothoupeie. Alia puh nghojünou kou khou 
khüloua puletao nou puhye konüa paoe, “O Jihudimai Veo, maisho khaio!”  
30Alia puletao nou puh hi taidzü süsho peie, alia rü süpo nasü poloua puh pei 
hi dapeie.  
31Alia puletao nou puhye konüyu thaisü puletao nou puh hinou zaocha nasü 
daolaire, alia puh sahbanou puh vahi banoupeia puhye veatheare donou 
sapoa tare.  

Jisu ye Veatheayu 
(Mk 15.21-32; Lk 23.26-43; Jn 19.17-27) 

32Alia puletao nou tapayu kisü Kurini teidei hinou veyu Simon tea kuyu mai 
sünaye puletao nou daoloure, alia mai sünaye Jisu vei kros pfükhare donou 
reihmai taonou kutai loure.  
33Alia puletao nou Golgotha (süolouzü, peirao buh toue) tea kuyu buh hi tave 
louyu kisü, 
34puletao nou southaidzü nou chokhai touyu darkha dzünou puh hi popeie; 
ana puhnou sünasü chiloua kükhai bare.  
35Alia puletao nou puhye kros vanou veakhaiyu thaisü, puh sahnü taosü 
puletao hrohinou rako avei zhua zhiloure.  
36Süthaisü puletao nou kou buloua sühinou puhye khoa bue.  
37Alia puletao nou puh pei hi dukhaiyu chipao, “Haihai Jihudimai Veo Jisue,” 
tea phouyu chahkhao nasü puh peikou hi dakhaire.  
38Sükisü maivei saotoumai ahaiye kros vanou Jisu ye koa aliye bahkha 
zhoulo ea liye bahkha nalo hinou veakhaire.  
39Alia ngheiki taveyu maitao nou puletao pei ngua puhye konüa paoe,  
40“Rathoki souha laiyu ea teithe asü levai hinou soupei khailaiyu ne, lah neye 
khailu louwo! Ne hai Ramai Nahpoutue toulouzü kros vanou takou louwo.”  
41Süzhaibüa napao adumaitao, razhai dou-apeimaitao ea tsümai taonou-a 
puhye konüa paoe,  
42“Puhnou kukhe maiye khailupeiwe; ana puhwo lah puhye khailulou hoe! 
Puhwo Israelmai veo süe; puhye panou chuo kros vahinou takou loukhaio, 
alia sütoulouzü Ehnou puhye louchelai.  
43Puhwo Ramaiye louchewe südonou Ramai nou puhye züpa louzü, chunou 
Ramaiye panou puhye vupa peiyu soulou khaio; daiolouzü puhnou, ‘Ewo 
Ramainah Poutue’ tea paoe.”  
44Alia puhye koa kros vanou veakhaiyu maivei saotoumai-a sübüa puhye 
konüe.  

Jisu Thaiyu 
(Mk 15.33-41; Lk 23.44-49; Jn 19.28-30) 

45Alia chuo heako teilecho kiahai hinou koukhe teilecho asü koute teidei 
teitei hisü maitei loure.  
46Alia teilecho asü tayu phakisü Jisu nou kushoyu painou raopare, “Eli, Eli, 
lama sabachthani?” süvei kowo louzü, “Aramai, Aramai, ne daidonou Eye 
thaowure?”  
47Alia ngheiki hinou la-a buyu kamainou süsü chouloua paoe, “Mai hainanou 
Elijah ye lae.”  
48Alia puletao hrohinou mai alinou sübü hinou tutaloua phako ali poloua 
sünasü khairouyu darkha dzü hinou sücha loure, alia sünahai süpo ali pei hi 
phu muloua panou küre donou puh hi peie.  
49Ana kukhemai taonou paoe, “Kholaio, puhye khaipeire donou Elijah vevelai 
mosa Eletao zhulaikhe!”  
50Alia Jisu nou pai kushoa raopuloua puh rakohai thoupeire.  
51Alia zhukhaio, Rathoki hi hakhaiyu sah nasü ahai soua pei hinou teikou 
koute patare; alia deiphao hia nüsü loure ea chuhlea taoa kophobou tare;  
52khüh taosü houkhao pare, alia zhitayu sheeyumai pfüphao taolia hrishu 
loure,  
53alia puhnou hrishu louyu thaisü puletao nou khühtao hinou tashuloua 
sheeyu nuhdu hi taveloua maikhemai alao hi ngaoe.  
54Reihmai kaihpei chana ea puhye koa Jisu ye khoyu maitao nou nüsüyu ea 
kukhe payu teitei ngaolouyu kisü, puletaosü ngaopisho loure, alia haibüa 
paoe, “Chechenou mai haina hai Ramai Nahpoutue!”  
55Galilee hinou Jisu thaifüa taveyu puhvei kuvah souyu naotumai taolia 
sühinou kra-a zhia bue.  
56Puletao hrohisü Meri Magdalini, Jems ea Josef pfü Meri, alia Zebedee 
chapfü louwe.  

Jisu ye Vuyu 
(Mk 15.42-47; Lk 23.50-56; Jn 19.38-42) 

57Koukhe louyu kisü Arimathea hinou veyu Josef tea kuyu hanimai ali buh 
sühi tave-e, puh-a Jisu rozümai alie.  
58Puhnou Pilat hi taveloua Jisu vei pfüphao nasü peire donou khoe. Südonou 
Pilat nou sünasü puh hi thoupeire donou kharochi peire.  
59Alia Josef nou pfüphao nasü poloure, alia süsü sheetouyu jüyu sah ali hinou 
pozüloure,  
60alia puhnou chuhrao hinou vouthouloua soukhai touyu lah puhvei khüh 
ashu nahi sünahai pothou khaire; süthaisü puhnou khüh mühi chuh aduli 
phaokou khaiwu-a tare.  
61Magdalini Meri ea kukhe Meri pai-a khüh sühi zhia chobua bue.  

Khüh Khoyu Maitao 

62Thainaisho kisü, süolouzü Soteithe kisü, napao adumaitao ea Phariseemai 
taosü Pilat nghojünou tave dzüloure,  
63alia haibüa paoe, “Dou-apeio, amadamai honanou puhnou hribuki, ‘Teithe 
asü thaisü E hridashu khailai,’ tea paoyuhai Eh nou tsü-a buhie.  
64Südonou puh khüh hai teithe asüzhou koute panou soutaosoua khotou loure 
donou kharochi peikhaio, molouzü puh rozümai taonou taho puh pfüphao hai 
vaolou shulai, alia ‘puh hai athai hinou hrishu loure,’ tea maikhe mai hi 
paoshulai, alia akhai khailai hi dayu sünanou raiki dayu süna jünou shipu 
shulai.”  
65Pilat nou puletao hi paoe, “Khopeire reihmai taosü neletao nou salouwo ea 
takhaio, neletao nou soulou veisa khüh sünasü khotou louwo.”  
66Südonou puletao nou taho sünasü soutaosou chuhphao vanou paoshee 
soukhaire ea khore maiye sühi soutaosoua khaire.  

Mathiu 28 

Jisu nou Hrishuyu 
(Mk 16.1-10; Lk 24.1-12; Jn 20.1-10) 

1Chuo Soteithe thaisü, Rathozhou shohna hinou Magdalini Meri ea kukhe 
Meri pai nou khüh nasü zhure donou tave.  

2Alia zhukhaio, sühisü sükhai moa nü süsho loure; daiolouzü raki vanou 
Mapao vei rakivamai alinou takou loua chuh nasü phaoda laiwure, alia 
süphaonou kou buloure.  
3Puh zhuhai teipeiyu kue, alia puh sahnü taosü vüra kua kaawe.  
4Alia puhye piyu donou khüh khoyu maitaosü nguloure ea thaimai bübaire.  
5Ana rakivamai nanou naotumai taohi paoe, “Neletao pikhaiso; daiolouzü 
kros vanou veatheayu Jisuye neletao nou phoua bue touyu hai Enou süwe.  
6Puhwo haihi hare, daiolouzü puhnou paopeiyu büa puh hai hrishure. Haihi 
takou khaio, puhye pokhaiyu buh nasü zhukhaio.  
7Alia chuo thalasou taho puh rozümai taohi, ‘Puhwo athai hinou hrishuloure 
tea paokhaio, alia zhu khaio, puhwo neletao jünou raia Galilee hi talai; 
sühinou neletao nou puhye ngaolai!’ Zhukhaio, Enou neletao hi paopeire.”  
8Südonou puletao nou piyu ea sashoyu nou phoua khüh hinou thashoa tare, 
alia puh rozümai taohi paopeire donou tutare.  
9Alia zhukhaio, sükhai moa Jisu nou puletaoye tave daoloua paoe, “Kaonalo!” 
Alia puletao nou ngheiki takou loua ea puh phi kou deiloua puhye khurüe.  
10Sükisü Jisu nou puletao hi paoe, “Pikhaiso; takhaio ea Athaihou jüraimai 
taoye Galilee hi tavere donou paopeikhaio, alia sühinou puletao nou Eye 
ngaolai.”  

Khüh Khoyu mainou Taho Süngaoyu 

11Naotumai taonou puletao duhi ta-a bubu kinou, zhukhaio, khüh khoyu 
reihmai kamai taonou nuhdu nahi dakhai veloua payutao teiteisü napao 
adumai taohi paongao peire.  
12Alia napao adumai taonou tsümai taoye koa vedzü loua do phouloure; 
puletao nou reihmai taohi pousha taoli peire.  
13Alia haibüa paoe, “Puh rozümai taonou khei nou taveloua Eletao nou zhia 
bubu kinou puh pfüphao hai vaoloure tea maikhe mai hi paokhaio.  

14Alia haina hai Teideikhowo nou choulouzü, Eletao nou puhye paonawulai 
alia neletaoa ko-a zhoushiyu halia daolaimoe.”  
15Südonou puletao nou pousha sü poloure ea puletao hi doupeiyu kua 
souloure; alia ko sünahai zhou koutea Jihudimaitao hrohi kupoa bue 

Jisu nou Puh Rozümai Kialihi Ngaopeiyu ea Lütayu Aduna 
(Mk 16.14-18; Lk 24.36-49; Jn 20.19-23; Vah 1.6-8) 

16Alia chuo rozümai kiali taonou Jisu nou puletao hi paopeikhai touyu 
Galilee hi buyu deichi nahi tare.  
17Alia puletao nou puhye ngaolouyu kisü, puhye khurüe; ana kamainou 
lekiloure.  
18Alia Jisu nou ngheiki takou loua puletao hi paoe, “Raki ea deiphao hi 
soulousü zü teitei Ahi thoupeiwure.  
19Südonou takhaio ea tahrüh hrülaiye panou Arozümai souloukhaio. 
Puletaoye Puo, Nah ea Rako Mashi zhih hinou dzükhao dakhaio;  
20Enou neletao hi chikha peikhai touyu teiteisü züloure donou puletao hi 
doupeio; alia zhukhaio, maihrü akhai koute Enou neletaoye teisanou koa 
bue.”  

Mark 

Mark 1 

Johan Baptist nou Ko Paodouyu 
(Mt 3.1-12; Lk 3.1-18; Jn 1.19-28) 

1Haihai Ramai Nahpoutu, Jisu Khrista vei Ko Avei nae.  
2Ko haihai Isaiah rachi paolawo nou rükhai touyu büa paloure: “Zhukhaio, 
Enou Achipaoh paomainaye ne ludu souda peire donou nejünou rai-a seive 
peilai;  
3Rekounou mailinou shawe: ‘Mapao vei ludu sü soudakhaio; puh ludu sü 
souzüpeio!’ ”  

Johan Baptist nou Ko Paodouyu 

4Südonou rekounou Johan Baptist nou mah khailu peire le dayu vei dzükhao 
dayu nasü paodoupoa vere.  
5Alia Judea teidei hinou ea Jerusalem nuhdu hinou mai alaosou Johan hinou 
ko keire donou tave. Alia puletao nou mah paopa-a puhnou puletaoye Jordan 
Rei hinou dzükhao dapeie.  
6Johan hai racho mainou souyu sahnü nou banouwe, alia souhee khyakho 
nou puh khyahi khopfüe, alia puh touso sü rekou khahzü ea laivoudzüe.  
7Puhnou maikhemai hi paodoue, “Athainou vere mai sünasü Ajünou dupusho 
hie. Enou nakou puh phikharai pheipayu koute-a Eye donou khamoe.  
8Enou neletaoye dzünou dzükhao dapeie, ana puhnou neletaoye Rako Mashi 
hinou dzükhao dapeilai.”  

Jisu vei Dzükhao-ada ea Athao 
(Mt 3.13—4.11; Lk 3.21-22; 4.1-13) 

9Teile sütao kisü Jisu nou Galilee teidei hi Nazareth hinou taveloua Jordan 
rei hinou ve Johan ye panou dzükhao dapeie.  
10Alia Jisu nou dzü hinou tapalou bükhaie, puhnou raki sü houkhaitoua 
Rakonou khao büa puh pei hi kou taoyu ngaoe.  

11Alia rakinou pai alinou haibüa shakoue, “Nehai Enou leshi shoyu Anah 
Poutue. Enou nehi sü rukhare.”  
12Alia Rakonou thalasou puhye rekou satare,  
13sühinou puh sü Saitan nou thao-a teithe raidai bue. Rekhaonatao-a sühi 
bue, ana rakivamainou tave puhye soukha peie.  

Jisu nou Khah Phoumai Adaiye Kulouyu 
(Mt 4.12-22; Lk 4.14-15; 5.1-11) 

14Johanye niloua hukhahi thouyu thaisü, Jisu nou Galilee hi taveloua Ramai 
Vedei vei ko avei nasü paodoue,  
15alia haibüa paoe, “Teile sü vetere, alia Ramai Vedei sü ngheiteire! Ledalo ea 
ko avei nasü louchelo!”  
16Alia Jisu nou Galilee zaipe hinou ta-a bu phaki, puhnou khah phoumai 
ahai, Simon ea puh thaihou Andrew nou khahbe poa khah phouyu ngaoloue.  
17Alia Jisu nou puhaihi paoe, “Athai fülo ea Enou nehaiye panou maiye 
phoumai soulai.”  
18Sübü hinou puhai nou khahbe sü thaowu-a puhthai fütare.  
19Puhnou takho koukhaie Zebedee nahpoutu Jems hai Johan chinahaiye kou 
ngaoloue. Puhaisü puhaivei sakhao hinou puhai vei khahbe payu rü-a bue.  
20Jisu nou puhai chinaye ngaolou loukhaie, puhaiye kuloure; alia puhai nou 
puhai puo Zebedeeye zho kuyu kilaitaoye koa sakhao hi thaowu-a puhthai 
fütare.  

Rashinou Louyu Mailiye Souvei Peiyu 
(Lk 4.31-37) 

21Jisu nou puh rozümaitaoye koa Kapernahum nuhdu hi taloure, alia 
süthaibü Soteithe zhousü puhnou rathobuh hi talouloua doupei tare. 
22Alia puletaosü puhnou doupeiyu sü chouloua khupa shore, daiolouzü puh 
nou razhai dou-apeimai bümoa soulousü zü bumai alibüa puletaoye doupeie.  
23Alia sübü hinou sheemoyu rako nou louyu mai ali rathobuh hi talouloua 
shusoua shapare,  

24“Nazareth hi Jisu, nenou Ehye koa dai soure bue? Ne Ehye souhare donou 
vewu? Ne thaohsa touyu Enou süwe, ne hai Ramai vei Mashio süe!”  
25Ana Jisu nou puhye züa paoe, “Ngasou buwo, alia puh hinou tapawo!”  
26Alia sheemoyu rako nanou mai naye sü souveasho peiwu-a ea pairaosoua 
puh hinou tapare.  
27Mai hrülainou khupa sholoua alinou lihi haibüa noua paoe, “Haihai daie? 
Haihai süthoa doupeiyu tyaliwu? Daiolouzü puhnou soulousü zünou pu koa 
sheemoyu rakotaohi koutea kharochi peiwe, alia puletao nou puh chi züwe!”  
28Alia südonou thalasou puh zhih sü Galilee teidei teitei hisü sürao tare.  

Simon Nai ea Sounoumai taoliye Souvei Peiyu 
(Mt 8.14-17; Lk 4.38-41) 

29Jisu ea puh rozümaitao nou Jems ea Johan ye koa rathobuh süna hinou 
tapaloua thalasou Simon ea Andrew kihi tare.  
30Süpha kisü Pitar nai-paisü rakee-a züphao nou züa bue, alia Jisu nou sühi 
veloubükhaie, puletao nou puh souvanou Jisu hi paongaoe.  
31Alia Jisu nou puh hi takouloua puh bahnou kou puhye sülashupeie. 
Sübühinou rakee nasü veiloure, alia puhnou tashuloua puletao kuvah 
soupeie.  
32Süzhou koukhe teinghi loutayu thai, maikhe mainou sounoumai ea rashi 
louyumai hrülaiye Jisu hi savere.  
33Alia nuhdu sühi maikhemai hrülaisü kijü hinou tave dzüa buloure.  
34Alia puhnou soutyali nou soua buyu maitaoye souveipeie, alia rashitao ye 
hupapeie. Puhnou rashitao ye panou chilia paobae, daiolouzü puh hai thaoh-
e touyu puletao nou süe.  

Jisu nou Galilee hinou Ko Paodouyu 
(Lk 4.42-44) 

35Thainaisho shohna teithetaomo kinou, Jisu nou ki sühinou tashuloua 
zheihzheihyu buh alihi tare, alia sühinou puh nou veachi paoa bue.  
36Ana Simon ea puh samaitao nou puhye phoupoa tare, 

37alia puletao nou puhye ngaoloukhaie puh hi paoe, “Mai hrülainou neye 
phoua bure.”  
38Ana Jisu nou puletao hi chila peie, “Eletao buh haina pehaohi buyu kukhe 
nuhdu taohi talaikhe. E sütaohi-a ko paodoure bue, daiolouzü südonou Esü 
vebaie.”  
39Südonou puhnou rathobuhtao hinou ko paodoupoa ea rashitaoye hupa-a 
Galilee buh teitei tasühaopoa tae.  

Loukhaora Soumai Aliye Souvei Peiyu 
(Mt 8.1-4; Lk 5.12-16) 

40Alia loukhaora soumai alinou Jisu hi taveloua ea kou khou khüloua puh 
hinou khoe, “Nenou aetou louzü, Eye nenou souvei peilou süe.”  
41Jisu hai leshi zhuvea nou phoupeiloure, alia puh bah sü topaloua puhye 
deiloua paoe, “E aetoue, sheelouwo!”  
42Alia sübü hinou loukhaora sou nasü veiloure ea mai nasü sheeloure.  
43Süthaisü Jisu nou mai sünaye tukhatsü peiwu-a thalasou puhye seitawure,  
44alia haibüa puh hi paopeie, “Keilo, haivanou maitali hia paokhaiso. Ana 
nelah napaomai hi taho ngaokhaio, alia puhye panou neye zhukhaio; süthaisü 
ne hai veiloure touyu lapeire donou Moses nou kharochi peikhai touyu 
thaifüa posheela khaio.”  
45Ana mai honanou taho buh liki ko süsü paorarou tare. Cheche vuzünou 
puhnou alaosou paoyu donou Jisu sü nuhdu hi dua taloulou shire, ana puh sü 
zheihzheihyu buhtao hinou ho butare, alia maikhemai sü buh liki hinou puh 
hi taveloure.  

Mark 2 

Jisu nou Pothaimai Aliye Souvei Peiyu 
(Mt 9.1-8; Lk 5.17-26) 

1Alia puhnou teithe daotuthai Kapernahum hi khaiveyu kisü, puh hai kihi 
bure touyu kosü kubou loure.  

2Südonou mai alaosou tave dzüloure, alia süvanou sühisü puletaoye donou 
buh hare ea kikhu nghojü koute hazheire; alia puhnou chipao nasü puletao hi 
paodoupeie, 
3sübüa buyuhinou mai adainou pothaimai aliye kaopoa Jisu hi save-e. 
4Sütoukhaia maipouleyu donou puletao sü puhye Jisu hi sakoulou hore. 
Südonou puletao nou Jisu nou buyu chübü kiphao hinou sousha loure, alia 
puletao nou kulu ali soucha louyu kisü, puletao nou pothaimai nanou züa 
buyu züh nasü deiphihi kezhukoupeie.  
5Alia Jisu nou puletao vei dushoyu lü ngaolouyu kisü, puhnou pothaiyu 
mainahi paoe, “Anahna, ne mah sü khaipeiwure.”  
6Chuo sühinou chobua buyu razhai dou-apeimai kamainou lah puletao lekhe 
hinou haibüa choloure,  
7“Mai hainanou daidonou haibüa paoe? Haisü Ramaiye paoshiwe! Mah 
khaipeilou süyu hai Ramai likhei baie!”  
8Thalasou Jisu nou puletao nou cho-a buyu sü süloua puletao hi paoe, 
“Neletao daidonou haibüyu tsühai chowe?  
9Pothaiyu mainahi, ‘Nemah khaipeire,’ tea paoyu nanou talaho, ‘Lashuloua ne 
züh nasü poloua takhaio’ tea paoyu nanou talae?  
10Ana Mai Nahpoutu nou deiphao hi mah khaipeire soulousü zü bue touyu 
hai Enou neletao hi ngaopeilai.” Südonou puhnou pothaiyu mainahi paoe,  
11“Enou nehi paoe, kushulouwo ea ne züh poloua kihi tawo!”  
12Maikhe mainou zhua buyu hinou mai sünanou lashu puh züh sü poloua 
puletao nghojünou thalasou tare. Puletao hrülaisü khupasho loure ea 
Ramaiye sholoua paoe, “Ehnou haibüyu hai hakia ngaokhai mohie!”  

Jisu nou Leviye Kulouyu 
(Mt 9.9-13; Lk 5.27-32) 

13Süthaisü Jisu sü Galilee zaipe hi tapu khaire; alia maisounou puh hi 
tavedzüa buloure, alia puhnou puletaoye doupei tare.  

14Alia puhnou ta-a buyu hinou, puhnou Alphia nahpoutu Levi kikha khawoye 
kikha vahbuh ki hinou buyu sü ngaoloua puh hi paoe, “Athai fülo.” Alia 
puhnou shuloua puhthai fütare.  
15Chuo haibüa pare, süolouzü Jisu nou Levi kihinou toua bubu kinou kikha 
khamai alao ea kukhe mahmaitao-a Jisu ea puh rozümaitaoye koa bue; 
daiolouzü mai taolinou puh thaisü füloure.  
16Alia Pharisee maitao hrohinou razhai dou-apei mai kamainou Jisu nou 
mahmaitao ea kikha khamaitaoye koa hatouyu ngaoloukhaie puh rozümai 
taohi paoe, “Daidonou puhnou kikha khamaitao ea mahmaitaoye koa tou-
showe?”  
17Alia Jisu nou süsü choulouyu kisü puletao hi paoe, “Pfüphao veimai donou 
pou-apeimaiye koyu hae, ana lishimai donou likhei kobaie, Enou acheche 
maiye kure donou vemoe, ana mahmaiye donou baie.”  

Lühyu vanou Nouyu 
(Mt 9.14-17; Lk 5.33-39) 

18Teitheli hisü Johan Baptist thaifümai ea Phariseemai taosü lüh-a bue. Mai 
kamainou Jisu hi taveloua puh hi noue, “Daidonou Johan Baptist rozümaitao 
ea Phariseemai rozümaitao nou lühkhaia ne rozümaitaowo lühmoe?”  
19Alia Jisu nou puletao hi chila peie, “Sheerepunou sheenghiyu nüh buh hi 
shemaitaoye koa bubukisü, puletaoye panou lüh-a bulaiwu? Moe. 
Sheerepunou puletaoye koa busasü puletao nou süsü soulou hoe. 
20Ana sheerepuye puletao hinou potawu laiyu teithe sü velai, alia sükinou 
puletao sü lühlai.  
21“Maitalia sah ashu penou poshu sahnü kuhi khopawumoe, daiolouzü 
khopayu sahpe ashu nanou sahnü kunaye sü daopha laiwu-a lejünou 
chahdupu bailai.  
22Moa maitalinou darkha zhaoh ashuhai souhee zhaohlah kutaohi 
lathouwumoe, daiolouzü darkha zhaoh nou souhee zhaohlahye sü pfükhowu 
bailai, alia zhaoh ea souhee zhaohlahtao ahaikhei nou soushiwu bailai. Ana 
darkha zhaoh ashu sü souhee zhaohlah ashu hi lathoulai.”  

Soteithe vanou Nouyu 
(Mt 12.1-8; Lk 6.1-5) 

23Soteithe zhouli Jisu sü southou luhinou ta-a bue. Puh rozümaitao nou 
puhye koa ta-a buyu hinou, puletao nou southouko haitare. 
24Südonou Pharisee maitao nou Jisu hi paoe, “Zhukhaio, daidonou ne 
rozümai taonou Soteithe zhou sounouyu hai souwe?”  
25Jisu nou chila peie, “David ea puhye koa laimai taonou moshilaiyu ea 
houyu phaki puhnou daisoue touyu vanou neletao phoukhai mohiwu?  
26Südonou puhnou Ramaiki hi taloulou-a Ramai hi posheelayu raokhao nasü 
toue. Haihai Abiathar nou napao peichawo soubuki pae. Eh razhai thaifüa 
raokhao sünasü napaomaitao likhei toulou veibaie, ana David nou süsü toue 
ea puh maikhemai hi koutea peie.”  
27Alia puhnou puletao hi paoe, “Soteithe hai maiye donou soupeie, alia maiye 
sü Soteithe donou soupeimoe.  
28Südonou Mai Nahpoutuwo nou Soteithe pei hi koutea Mapaoe.”  

Mark 3 

Bah Pothaimai Aliye Soteithezhou Souvei Peiyu 
(Mt 12.9-14; Lk 6.6-11) 

1Süthaia Jisu nou rathobuh hi khailou khaire, alia sühisü bah pothaimai ali 
bue.  
2Sühisü Jisu pei hi mah dukhai nüyu kamaia bue; südonou puletao nou 
soutaosoua Jisu nou Soteithezhou mai sünaye souvei peilaiho mosa tea choh-
a bue.  
3Alia Jisu nou mai nahi paoe, “Nghojülo takoulo.”  
4Sükisü puhnou maikhemai hi paoe, “Soteithe zhou avei souyu zhaiho ashi 
souyu zhaie? Maihrirai khaipei laiho southealai?” Ana puletao nou hachilia 
paomoe.  

5Jisu nou lekhanoupu maikhemai hi zhuloua ea puletao le khouleyu vanou 
levealoua mai sünahi paoe, “Nebah topalo.” Alia puhnou puh bah sü topae, 
alia süsü veiloure. 
6Südonou Pharisee maitaosü rathobuh hinou tapare, alia puhye kabüa 
souhaloulai touyu vanou thalasou Herod memaitaoye koa chikhaitare.  

Zaipenou Jisu nou Mai alaoye Souvei Peiyu 

7Jisu nou puh rozümaitaoye koa Galilee zaihi tare, alia maisoudu nou puhthai 
fütare. Puletao sü Galilee, Judea,  
8Jerusalem, Idumea teidei, Jordan teinghi palova teidei hinou alia Tair ea 
Sidon nuhdu pehao teideitao hinou ve-e. Mai hrülai haitaonou Jisu nou 
soupfüyu teitei sü choulouyu vanou puh hi tave-e.  
9Maikhe mainou pouleyu vanou puhye kou khaokhao more donou Jisu nou 
puh rozümai taohi sakhaoli puhye donou souda peio tea paoe;  
10daiolouzü puhnou mai alaoye souvei peie, alia sounoumai hrülainou puhye 
kou deiloure donou puh hilo khaova koure.  
11Alia rashinou louyu maitao nou Jisu ye ngaoloukhaie, puletao sü puh 
nghojünou kou duloua, “Nehai Ramai Nahpoutue,” tea shusoua shaloure.  
12Alia Jisu nou rashitaohi puh hai thaoh-e touyu vanou maitalihia paokhaiso 
tea tukhatsü peire.  

Jisu nou Sei-atamai Kiahaiye Dolouyu 
(Mt 10.1-4; Lk 6.12-16) 

13Süthaisü Jisu nou deichi alivahi tapaloua puhnou züpayu maitaoye sü puh 
hi kuve loure. Puletao nou puh hi tave,  
14alia puhnou sei-atamai tea zhih sapeiyu kiahai taoye panou puhye koa bure 
donou, vakouhi seiho ko paodoure donou 
15alia rashitaoye hupare soulousü zü nasü buloure donou doloure.  
16Puhnou dolouyu mai kiahai taosü haitaore: Simon, (Jisu nou puh zhih sü 
Pitar tea sada peire);  

17Zebedee nahpoutu Jems ea puh thaihou Johan (Jisu nou puhai zhih hai 
Boanerges tea sapeie, süvei kowo louzü “Teisüyu nahai” toue);  
18Andrew, Philip, Bartholomew, Mathiu, Thomas, Alphia nahpoutu Jems, 
Thadia, Kanaan pouna Simon,  
19alia Jisu ye shoh soupeiyu Judas Iskariot.  

Jisu ea Beelzebul 
(Mt 12.22-32; Lk 11.14-23; 12.10) 

20Süthaisü Jisu hai kihi vetare; alia mai alaonou tave dzüpulou khaire, 
süvanou Jisu ea puh rozümai taosü tou-shoyu teile koute-a ngaolou hore.  
21Puh kihikhamai nou ko süsü chouloukhaie, puhye niloure donou puletao sü 
tapare, daiolouzü maikhe mainou, “Puh hai votare!” tea paoe.  
22Jerusalem hinou veyu razhai dou-apeimai kamainou paoe, “Puh hi 
Beelzebul bue! Rashitao pei aduwo nou puh hi rashitaoye hulai palou sü 
khouko hai peibaie.”  
23Südonou Jisu nou puletaoye puh hi kukouloua puletao hi nadanou paoe: 
“Kabüa Saitan nou Saitan ye hupalou süe?  
24Vedei alihai meme souloua alinou aliye hrailouzü vedei süsü porarou bailai.  
25Alia kihikha alihai meme soua hraiva louzü, kihikha sünasü porarou bailai. 
26Südonou Saitan vedei hai meme soua dadewu louzü, süsü busholou hoe, 
ana porarouloua hazhei bailai.  
27“Maitalia khouyumai ali kihi loulouzü, puhye raia raiphuwu molouzü, puh 
vei natao sü pota louhoe, ana raia nou puhye phulouyu thainou puh vei natao 
sü shaolou süe.  
28“Cheche vuzü Enou neletao hi paowe, maikhemai mah ea puletao nou 
Ramaiye paoshiyu pfüphou sü khaipeilai.  
29Ana Rako Mashiye paoshiyu maiye sü hakia khaipei laimoe, daiolouzü 
puhnou hashalou hoyu mah soure.”  

30(Haisü Jisu nou maikhemai kamainou puh hi, “Puh hi sheemoyu rako bue,” 
tea paoyu vanou paoe.)  

Jisu vei Cheche Kikhamai 
(Mt 12.46-50; Lk 8.19-21) 

31Süthaisü Jisu pfü ea puh thaihoumai taosü tavere. Puletao nou kipanou la-a 
bua puh hi maiye seilou-a panou puhye kue.  
32Alia mai alaonou Jisu ye sühaoa chobua bue; alia puletao nou puh hi paoe, 
“Zhukhaio, nepfü, ne thaihou maitao ea ne tumaitao nou vakounou neye 
phoua bue.”  
33Jisu nou chila peie, “Apfü thaoh-e? Athaihou maitao thaoh-e?” 
34Alia puhnou puhye sühaoa chobua buyu maitaoye zhu sühaoloua paoe, 
“Zhukhaio! Haihi Apfü ea Athaihou maitao bue!  
35Ramai leli souyu maitali sü Athaihou, Atu ea Apfüe.”  

Mark 4 

Thoutai Vuyu Nada 
(Mt 13.1-9; Lk 8.4-8) 

1Jisu nou Galilee zaipenou doupei puta khaire. Alia puhye sühaoa buyu 
maitaosü pouleyu vanou puhnou sakhao alihi talouloua sühinou lou buloure; 
alia sakhao nasü zai hinou bue, anou maisouwo louzü zaipe vakou deithe 
hinou bue.  
2Alia puhnou nadanou puletao hi ko alaosou doupeie; alia puhnou doupeia 
haibüa puletao hi paoe:  
3“Keilo! Teile lihi mailinou thoutai vure donou tapae.  
4Alia puhnou thoutai vuyu kisü, thoutai kamaisü luduhi dekoure, alia raohou 
taonou zhaoveloua süsü kotou loure.  
5Kamaisü dei veimoyu chuhrao hrohi dekou loure, alia thoutai taosü deifü 
shoumoyu vanou thalasou paopare.  
6Süthaisü teinghinou pakhaie roube taoye sü deire; alia maa thoua chülou 
moyu vanou thalasou süsü thaitare.  

7Thoutai kamai sü raishu hrohi deloure ea raishu sütaonou dupaloua roube 
sütaoye bouloure, alia sütaosü thoushi more.  
8Ana thoutai kamaisü dei avei hi deloure, alia roube sütaosü paopaloua 
dushu loure ea thoushi loure; kamainou thou shirou, kamainou rairou ea 
kukhetao nou kaih shiloure.”  
9Alia Jisu nou akhai soua paoe, “Keiloure nou pfüa buyu puhnou keilo!”  

Thoutai Vuyu Nada vei Ko 
(Mt 13.10-17; Lk 8.9-10) 

10Alia Jisu nou puh lah buyu phahinou, puhnou paoyu keia buyu mai 
kamainou rozümai kiahaiye koa puh hi ve-e ea puh hinou nada sütao vei 
kosü paoshee ngaopeio tea khoe.  
11Alia puhnou puletao hi paoe, “Neletao hiwo louzü Ramai Vedei vei kheitsü 
nasü peiwure, ana kukhemai hiwo louzü hateitei hai nada hinou paopei baie;  
12sübüa, ‘Puletao nou zhukhai zhukhailai, sütoukhaia ngaolaimoe; Puletao 
nou keikhai keikhailai, sütoukhaia sülaimoe. Sükumo louzü puletao nou 
dakhai veloua Ramai nou puletao mah khaipeiwu shulai.’ ”  

Thoutai Vuyu Nada Paoshee Peiyu 
(Mt 13.18-23; Lk 8.11-15) 

13Süthaisü Jisu nou puletao hi noue, “Neletao nada haina hai sümowu? 
Sükulouzü kabüa neletao nou nada kukhe talihai süloulai? 
14Thoutai vuyu nanou Ramai chipao sü vuthouwe.  
15Mai kamaisü ludu hi dekouyu thoutaitao büe; puletao nou thalasoua chipao 
nasü choulouyu kisü Saitan nou tave puletao hi vuthou khaitouyu chipao 
nasü potare.  
16Kukhemai taosü chuhrao hi delouyu thoutaitao büe. Puletao nou chipao 
nasü choulou bükhaie sashoa poloure.  
17Ana sünanou lekhehi maa chülou moyu vanou phajü bubaire. Südonou 
chipaona vanou souchoyu moa souveayu vekhaie puletao sü thalasou 
kaotare.  

18Mai kukhetao nou raishu hrohi vuthouwuyu thoutaitao büe. Puletao sü 
chipao süna choulouyu maitaoe,  
19ana deiphao hrü haina vanou doyu, kiniye leshiyu, alia kukhe ha taliye 
züpayu sütaonou ve phouloua chipao sünaye boutheare, alia sütaosü shithou 
shikhai more. 
20Ana mai kukhetaowo deivei buh hi vuthou khaitouyu thoutaitao kue. 
Puletao nou chipao nasü chouloua süsü poloure ea shithou shiloure: 
kamainou shirou, kamainou rairou, alia kamainou kaih shiloue.”  

Sülainou Hokhaiyu Meibvü 
(Lk 8.16-18) 

21Alia Jisu nou puletao hi paoe, “Maitalinou meibvü hai taoloua süsü sülai 
moa züh khehi pothou khaiwu? Puhnou süsü meibvü dzükhaiyu buh hi 
khailai mowu?  
22Kheia khaikhai touyu talisü dua popa ngaowulai, alia hokhai touyu talisü 
hapawulai.  
23Keiloure nou pfüa buyu puhnou keilo!”  
24Süthaia puhnou puletao hi paoe, “Neletao nou choulouyutao hisü leikeilo! 
Neletao nou kukhe maiye chikuyu süna zhai hinou Ramai nou neletaoye 
chikulai, ana choulouyu neletaoye louzü khoupua chikulai. 
25Daiolouzü buyu puh hinou puhvei daotu buyuna koutea potawu bailai.”  

Kheia dupayu thoutai vei nada 

26Alia Jisu nou thaomoa paoe, “Ramai Vedei sü haibüe. Mai alinou puh douhi 
thoutai vuthoue.  
27Alia puhnou kheihea zhia, kaia bue, alia pha sütao hinou thoutai taosü 
paopaloua dupaloure. Sütoukhaia puhnou süsü kabüa palousa touyu sümoe.  
28Deinou thoutai sütaoye panou paopaloua shithou shiloue; raikaia jü lapae, 
süthainou nghou ea akhai hinou rouko pae.  
29Ana rou nasü meiyu kisü, mai nanou kainou vatare, daiolouzü cha chiyu 
phasü veloure.”  

Javu Thoutai vei Nada 
(Mt 13.31-32, 34; Lk 13.18-19) 

30Alia puhnou paoe, “Eletao nou Ramai Vedei hai daiye pao khalai, moa 
Eletao nou süna vanou paosheengao peire dai nada seilai?  
31Süsü javu thoutai ali kheihaoe, süolouzü mailinou thoutai süsü deihi 
vuthouyu phakisü, süsü deiphao nou thoutai kukhe teitei jünou taikayu 
thoutai nasüe.  
32Ana phajü thaisü sünanou dupaloua deiphao nou dukayu vupoube souloure 
ea dushoyu bo lapaloua tei raohoutao nou ve sünavei khu hrohinou puletao 
phe souloure.”  
33Jisu nou haibüyu nadataonou seia puh chipao sü maikhe mai hi 
paodoupeie; alia maikhe mainou soutaosoua sülou süyu hinou puhnou 
puletaoye doupeie.  
34Puhnou nada seimoanou chilia paomoe, ana puhnou lah puh rozümaitaoye 
koa buyu hinou, puhnou sheetoua ha teitei hai doupeie.  

Jisu nou Teikhai Teirüshi Souna Peiyu 
(Mt 8.23-27; Lk 8.22-25) 

35Süzhou koukhe hisü Jisu nou puh rozümaitao hi paoe, “Eletao zaipe polo 
dovahi talaikhe.”  
36Südonou puletao nou maisouye thaowu-a tare; alia rozümaitao nou Jisu ye 
saloua puhnou raia lou buyu sakhao nahi sü louloure. Sühisü sakhao kukhe-a 
bue.  
37Alia sükhaimoa chihshoyu teikhai teirü vere, alia dzü-akhüh nou sakhaoye 
sü shore, südonou sakhaosü dzünou houngpaloua phoulou laire.  
38Jisu sü sakhao thailo nou peikhü khüpfüa zhia bue. Rozümai taonou puhye 
kaishuloua paoe, “Dou-apeio, Eletao thaiyu lai-a ne domowu?”  
39Jisu nou tashu laloua teikhai teirüye kharochi peie, “Ngasou buwo!” Alia 
puhnou dzü-akhüh hi paoe, “Kao nalo!” Alia teikhaisü khailoure ea sühisü 
kaonasei tare.  

40Süthaisü Jisu nou puh rozümai taohi paoe, “Daisoua neletao piwe? Neletao 
chu koutea lü hahiwu?”  
41Ana puletao sü ngaopi sholoua linou lihi paoe, “Mai haina hai thaoh-e? 
Teikhai ea dzü-akhüh koutenoua puh chi züwe!”  

Mark 5 

Jisu nou Mai ali hinou Rashi Hupa Peiyu 
(Mt 8.28-34; Lk 8.26-39) 

1Jisu ea puh rozümai taosü Galilee zaipe polo dova Gerasa teidei hi veloure.  
2Jisu nou sakhao hinou tapa loukhaie, khüh hinou payu mai alinou puhye sü 
daoe. Mai süna hisü rashinou louwe,  
3alia khüh hrohinou bubaie. Mailinoua puhye sü hurainou phukhailou hore;  
4lüh taoli puh phibah hurainou khakhaie, ana teisanou puh baoraisü teadelou 
baiwe ea phihi hurai sü sousasawu baibaiwe. Puh hai khouleyu vanou 
mailinoua puhye sü khangilou hore.  
5Khei hea puh sü khüh hrohi ea deichitao hrohinou lah puhye sü chuh nou 
zhee deisasa pa-a ea shusou rao-a ta-a bue.  
6Alia puhnou Jisu ye kaa-a nou zhingaobu kinou tukou puhye khurüe;  
7alia shusou shaloua paoe, “Aku-kulai Ramai Nahpoutu Jisu, ne Eye koa dai 
soure bue? Ramai zhih kua Enou nehi paowe, Eye souvea peiso.”  
8(Puh nou haibüa paoyu hai Jisu nou puh hi, “Rashina, mai haina hinou 
tapalouwo!” tea paoyu donoue.)  
9Südonou Jisu nou puh hi noue, “Ne zhih thaohtoue?” Mai nanou chila peie, 
“Azhih ‘Maisou’ toue; daiolouzü Eletao hai mai alaoe!”  
10Alia puh nou Jisu hinou puletaoye teidei süna hinou huta peiwuso tea 
khokhai khokhaire.  
11Chuo sühisü deichi pe hinou vo khome aduli to phoutoua bue. 
12Südonou rashitao nou Jisu hi khoe, “Eletaoye votaohi seikou thoupeio, alia 
Ehye panou sütaohi loulouwo.”  

13Südonou puhnou puletaoye sü aetou peire, alia rashitao sü tapaloua votao 
hi kouloure. Vokhome teitei sü vo thehai phae, sütao teitei sü shaobeiyu lea 
hi polouloua zai hinou lou maothea khaire.  
14Vo khomaitao nou tuho süko sü nuhdu hi ea nuhmai taohi paotare. Alia 
maikhe mainou dai paresa touyu zhure donou tahore,  
15alia puletao nou Jisu hi taveyu kisü, puletao nou raichoki rashi menou 
louyu mainaye sü ngaoe. Puh sü sühinou sabanüh banoua ea tsüpeia chobua 
bue; alia puletao sü ngaopi sholoure.  
16Alia rashitao nou louyu mainahi ea vo taohi dai paresa touyu ko hai raia 
ngaobu mainou maikhemai hi paongao peie.  
17Südonou puletao nou Jisu ye nou puletao teidei hinou tapeibaio tea khore.  
18Alia Jisu nou sakhaohi taloukhaie, raiki rashitao nou louyu mainanou puh 
hi khoe, “Eye panou neye koa takhe!”  
19Sütoukhaia Jisu nou puhye aetou peimoe. Alia Jisu nou puh hi paoe, “Ne 
kihi khaiveo, alia Mapaowo nou nehi daizhozhou duyu vah soupeisa ea neye 
daizhozhou khuleshi peisa touyu hai ne samai taohi paongaokhaio.”  
20Südonou maisünanou taho Jisu nou puhye donou dai soupeisa touyu teitei 
sü Dekapoli teidei hi buyu mai hrülai hi paongao tare. Alia ko süna 
choulouyu mai hrülaisü khupa loure.  

Jairas Nah naotupai ea Jisu Sah Deiyu Naotupai 
(Mt 9.18-26; Lk 8.40-56) 

21Alia Jisu nou sakhao hinou tapoa zai polo dovahi khaita khaire, alia 
puhnou zaipe hinou buloua mai alaonou tave puhye sühao-a buloure. 
22Süthaisü Jairas tea kuyu rathobuh hi vahdumai alisü taveloure, alia puhnou 
Jisu ye ngaolouyu kisü puh phinou kou duloure 
23ea puh hinou khoa paoe, “Anah nakhapaitou soushishoa bure. Leshia puhye 
panou veiloure ea hriloure donou ne tave puh pei hi nebah khaipeio!”  
24Süthaisü Jisu nou puhye koa tare. Alia maikhemai alaonou puhye haopoa 
puhthai fütare.  

25Sühisü po kiahai zhe küa soua buyu naotumai ali bue.  
26Puhnou kini alao do-a pou-apeimai alao hinou zhukhaima veiyu moanou 
shipulailai tare.  
27Naotu süpainou Jisu ko choulouyu kisü, maisouko hinou Jisu thailo hi 
takoue,  
28alia puh lahnou haibüa paoe, “Enou puh sah deikho louzü, Ehai veilou süe.”  
29Sübüa puhnou takou Jisu sah deiloue, alia sübü hinou puh zhe küyu nasü 
sore; alia puh souhai veiloure touyu hai lah puh lekhe hinou süloure.  
30Sübü hinou Jisu nou puhva hinou khouko tapare touyu sü shiloure, 
südonou puhnou maisou hilo reiveloua noue, “Thaohnou Asah deie?”  
31Puh rozümai taonou chila peie, “Mai alaonou nehilo khaotsütsü poa kouwe 
touyu sü nenou süwe, ne daidonou thaohnou Eye deie tea nouwe?”  
32Ana Jisu nou thaohnou puhye deisa touyu sü zhusühaoe. 
33Naotupainou puh hi dai paresa touyu süloua, puhnou pi-nguloua takou Jisu 
phihinou khou khüloua payu acheche teitei vanou puh hi paongaoe.  
34Jisu nou puh hi paoe, “Anahpai, ne lünou neye souvei peire, kaona-a tawo, 
alia ne sousü veilouo.”  
35Jisu nou sübüa paoyu phahinou Jairas kihinou chipaoh paomai kamainou 
taveloua puh hi paoe, “Ne nahpaisü thaire. Dou-apeioye souvea pupoa 
dailai?”  
36Puletao nou paoa buyu hisü halia chopei khaimoa, Jisu nou rathobuh 
peicha nahi paoe, “Pikhaiso, lütoulo.”  
37Süthaisü puhnou Pitar, Jems ea puh thaihou Johan baideinou kukhemai 
taliye panou puhthai fükhai bare.  
38Puletao nou Jairas kihi veloukhaie, maikhe mainou po-vu sümoa krapoa ea 
kouli li-a buyu sü Jisu nou ngaoloure. 

39Alia puhnou kikhahi talouloua puletao hi paoe, “Neletao daidonou povu 
sümoa raoa ea kra-a bue? Nahpaisü thaimoe, puhwo zhibaiwe!”  
40Puletao nou puhye konüe. Ana puhnou puletao hrülaiye panou vakouhi 
pakhaire, alia puhnou nahpaina pfüpuo ea puh rozümai asütaoye saloua 
nahpainou züa buyu kide nahi loure.  
41Puhnou nahpaiye bah hinou kou süthailoua puh hi paoe, “Talitha, Koum,” 
süvei kowo louzü, “Nahpai, Enou nehi paowe, kaishulouwo!”  
42Sübü hinou loumaina paisünou shuloua tasühao tare. (Puh sü po kiahai 
pare.) Haibüa payu kisü, puletaosü khupanou phouloure.  
43Ana Jisu nou puletao hi maikumai talihia ko süsü paongao khaiso tea 
tukhatsü peire, alia puhnou puletao hi, “Nahpaihi ha toure daotu peio” tea 
paoe.  

Mark 6 

Jisu ye Nazareth hinou Bayu 
(Mt 13.53-58; Lk 4.16-30) 

1Jisu nou buh sünasü thaowu-a lah puh vei nuhdu hi dakhai vere. 
2Alia Soteithe zhousü puhnou rathobuh hinou doupei tare. Mai alaosou sühi 
bue; alia puhnou paoyu sü puletao nou choulouyu kisü, puletao hrülainou 
khupaloua haibüa noue, “Mai hainanou daikinou haitaohai ngaoloue? Puh hi 
peikhai touyu haina hai dai ratsüsa? Puh nou kabüa khupa vahtao soulousa?  
3Puh hai Meri Nahpoutu, alia Jems, Josef, Judas ea Simon jürai süüshasüwo 
mowu? Puh tumaitao-a haihinou hrümowu?” Alia sübüa puletao nou puhye 
baloure.  
4Alia Jisu nou puletao hi paoe, “Rachi paolamai alihai lah puh vei nuhdu, 
puh taraimai ea puh kikhamai hi deinou buh kukhe veishi hiwo louzü 
tsükhou moyu hae.”  
5Puhnou sounoumai daotu pei hi bah lakhaipeiyu ea souvei peiyu likhei 
deinou puhnou sühisü khupa vah halia soulou hore.  
6Alia maikhemai nou lü hayu donou puh sü khupasho loure.  



2231 

 

 
   Sheeyu Baibel 

© 2009, Bible Society of India. 
 

 
 

 

Jisu nou Rozümai Kiahaiye vakou Seitayu 
(Mt 10.5-15; Lk 9.1-6) 

Süthaisü Jisu nou sühaohi buyu nuhtaohi tasühaopoa maikhemai hi doupei 
tare.  
7Puhnou rozümai kiahai taoye kuve dzüloua puletaoye mai ahai hainou 
vakou seitare. Puhnou puletao hi rashitaoye hupa loure soulousü zü nasü 
peie,  
8alia puletao hi haibüa kharochi peie, “Neletao veihdu donou süpo deinou, 
raokhao, lekha moa neletao shavü hi sha pfüso;  
9ana raidao-phikha noulouwo ea zao ahai pfüso.”  
10Alia puhnou puletao hi paoe, “Neletaoye shepeiyu ki süna hinou, neletao 
nou buh süna thaoa tamosa koute buwo.  
11Alia buh tali hinou neletaoye shepei balouzü moa neletao chi keipei 
balouzü, buh süsü neletao nou thaowu-a tayu kisü, puletao pei hi motouyu 
lapeire donou neletao phihi naisü sülaiwo. Chechenou Enou neletao hi 
paowe, chikuyu teithe kisü nuhdu süna jünou Sodom ea Gomorrah nou 
shamealou veilai hie!”  
12Südonou puletao nou taloua maikhemai hi le daloure donou paodoupei 
tare.  
13Puletao nou rashi alaosou hupaloue, alia sounoumai taoliye theadzü 
noupeia souvei peie.  

Johan Baptist Thaiyu 
(Mt 14.1-12; Lk 9.7-9) 

14Chuo chi haitao teitei sü Herod veo nou chouloure, daiolouzü Jisu zhih hai 
buh likihi kubou loure. Mai kamainou haibüa paoe, “Johan Baptist hai 
hridashu loure! Süvanou puh hi haibüyu khupa vah souyu khouko hai bue.”  
15Sütoukhaia kukhemai nou paoe, “Puh hai Elijah-e.” Kukhemai taonou 
paokhaie, “Puh hai dao raiki rachi paolamaitao büyu rachi paolamai alie.”  
16Ana Herod nou süsü choulouyu kisü paoe, “Puh hai Johan Baptist baie! 
Enou puh peisü dere, ana puh sü hrishulou khaire!”  

17Daiolouzü Herod nou Johan ye niloure donou kharochi peie, alia puhnou 
panou Johan baorai sü phuwu-a hukhahi thoure. Herod nou vah haihai 
Herodia donou soue. Herodia hai puh thaihou Philip chapfü khaia puhnou 
naloure.  
18Daiolouzü Johan nou Herod hi paoe, “Neye donou lah ne thaihou chapfüye 
nalouyu hai zümoe!”  
19Südonou Herodia nou Johan pei hi sü raroushoa ea southea nüa bue, ana 
Herod donou souloushia bue.  
20Herod nou Johan ye piwe daiolouzü puhnou Johan hai maiveimai ea 
sheeyu maie touyu süe, alia südonou puhnou Johanye sü veitoua 
khaikhaitoue. Puh hai Johan chipao keiyusa puh le deichoyuma puhnou puh 
chihai sashoanou keibaie.  
21Ana Herod nou puhye nayu teitheki vahdumai, reihmai peichamai ea 
Galilee teideihi süthai-apei maitao hi vai aduli peiyu phaki Herodia nou zhou 
aveili ngaoloure.  
22Sühisü Herodia nah naotupainou talou do soua Herod ea puh shemaitaoye 
sousa shopeie. Südonou veonou loumainapai hi paoe, “Ne dai kholou nüwe? 
Enou ne züpa tali peilai.” 
23Alia puhnou chaachou soua naotupai hi paoe, “Enou chou soue, nenou 
khoyu tali süolouzü Avedei poli koutea nehi peilai!”  
24Südonou loumaina painou taho puh pfühi noue, “E dai kholoulai?” Pfünou 
chila peie, “Johan Baptist pei kholo.”  
25Loumaina painou veohi thalasou khaiveloua khoe, “Neye panou chu buh 
haihinou Johan Baptist peisü khaoh lihi dethouloua Ahi peiyu E züpae!”  
26Haihai chouloukhaie veo sü le veasholoure, ana puhnou puh hi motoulou 
hore, daiolouzü puhnou puh shemaitao hrülai nghojünou chouwure.  

27Südonou thalasou puhnou Johan pei povere donou reihkhaomai aliye 
kharochi peiwu-a seitare. Reihkhao pounanou taho hukha kinou Johan pei 
dere;  
28süthaisü puhnou süsü khaoh alihi thouloua pove loumaina paihi peie ea 
loumaina painou puh pfühi peie. 
29Johan rozümai taonou haikohai chouloukhaie taveloua puh thaiphaosü 
potaho vure.  

Jisu nou Mai Thengouye Vaiyu 
(Mt 14.13-21; Lk 9.10-17; Jn 6.1-14) 

30Sei-atamai taonou khaiveloua Jisu ye daoe ea puletao nou soupfüyu ea 
doupeiyu ko teitei sü puh hi paongaoe.  
31Alia puhnou puletao hi paoe, “Eletao lah zheihzheihyu buh alihi taho 
sühinou phajütea solou laikhe.” Daiolouzü mai alaonou talou-tapaloua Jisu 
ea puh rozümai taosü touyu teile koutea ngaokhai more.  
32Südonou puletao sü sakhao lihi louloua mai hayu buh lihi tare.  
33Sütoukhaia mai alaonou puletao tayusü ngaoloua ea puletao zhu shihaloua 
puletao vei nuhdu liki hinou Jisu ea puh rozümaitao jünou raia phinou 
tuveloua buh sühi velou loure.  
34Jisu nou sakhao hinou tapa louyu kisü, puhnou maisouduye ngaoloure, alia 
puh lehai puletaoye zhuvea leshinou phouloure, daiolouzü puletao hai 
Zhaokhowo hayu zhaotu büe. Südonou puhnou puletao hi ha tyali doupei 
tare.  
35Alia koukhe tei naloukhaie, puh rozümaitao nou puh hi taveloua paoe, 
“Chuo tei nashore, alia buh haisü zheihzheihyu buh-e. 
36Maikhemai taoye seitawo, alia puletaoye panou puletao lah ha touso tali 
hrütou loure donou nghei kihi buyu nuhfü ea nuhtaohi tawo.”  
37Ana puhnou puletao hi chila pei, “Neletao nou puletao hi ha touloure tali 
peio.” Alia puletao nou puh hi paoe, “Nenou Ehye panou taloua husha kaih 
ahai muh raokhao hrüloua puletaoye panou touyu züpawu?”  

38Südonou Jisu nou puletao hi noue, “Neletao hi raokhao pho kizhou bue? 
Taloua zhukhaio.” Puletao nou sülouyu kisü puh hi paoe, “Raokhao pho 
angou ea kha ahai bue.”  
39Süthaisü Jisu nou puh rozümaitaohi mai hrülaiye panou meme sou 
dadeloua poudai phaovahi panou kou buloure donou paopeire. 
40Südonou maikhemai sü kaih-kaih ea raingou-raingounou meme souloua 
vya-vyanou kou buloure.  
41Sükisü Jisu nou raokhao pho angou ea khah ahai taosü poloua rakiva 
zhuloua hapeire; alia puhnou raokhao taosü soukho loure ea sütaosü 
maikhemai hi zhihpeire donou puh rozümai taohi peire. Puhnou khah 
ahaina-a puletao hrülaihi zhipeire. 
42Alia puletao hrülainou toukhailoua pou phoulou khaire.  
43Süthaisü rozümaitao nou raokhao ea khah toushoyu pe taohai sülai kiahai 
phou kodzüloue.  
44Raokhao touyu maitaosü poutu mai thengoue.  

Jisu nou Dzü peinou Tayu 
(Mt 14.22-33; Jn 6.15-21) 

45Alia Jisu nou maisouye seita-a bubu kinou thalasou puhnou puh 
rozümaitaoye panou sakhaohi louloua zai polo dova Bethsaida hi panou puh 
jünou raia tare.  
46Puhnou maikhemai hi tarayu chi paowu-a puhsü veachi paore donou deichi 
hi tapare.  
47Koukhe louyu kisü, sakhao hai zai tsüle hi bue, alia Jisuwo li-a deithe hinou 
bue. 
48Teikhaishi daolouyu vanou puh rozümai taonou veashoa sakhao saopoa 
tayuhai Jisu nou ngaoloure. Südonou shona teilecho asü hai arou kole hinou 
puhnou dzü peinou tapoa puletao hi tave. Puh sü puletaoye tachore donou 
soue,  

49ana puhnou dzüpeinou ta-a buyu sü puletao nou ngaolouyu kisü süsü rashi 
alibaie tea puletao nou choloua shusoua raoloure;  
50daiolouzü puletao nou puhye ngaoloukhaia puletao hrülaisü ngaopisho 
loure. Ana thalasou Jisu nou puletao hi paoe, “Khuveilo! Haisü Ebaie; piso!” 
51Süthaisü puhnou puletaoye koa sakhaohi louloure, alia teikhaisü kaona 
tare. Alia rozümaitao sü khupasho loure,  
52daiolouzü puletaosü raokhaonou mai thengouye vaiyu vei checheyu kosü 
sülou moe; ana puletao lehai khoupusho loure.  

Jisu nou Shunesaret hinou Sounou maiye Souvei Peiyu 
(Mt 14.34-36) 

53Alia puletao nou zai nasü tacholoua Shunesaret teideihi velou loure ea 
sühinou puletao nou sakhao nasü khikhaire.  
54Puletao nou sakhao thaowu-a tayu hinou, maikhe mainou Jisu ye sü shiha 
loure. 
55Südonou puletao nou teidei süna buh likinou tuveloua sounou maitaoye 
zühphao nou poloua puletao nou Jisu bue tea chouyu buh likihi povere.  
56Alia Jisu nou tave taveyu nuhtao, nuhdutao, moa nuhfütao hi maikhe 
mainou lishimai taoye pove hupobuh khonou zükhaiwu-a puh hinou ve 
maikhe maiye panou puh sahnoukai koutea deio tea khoe; alia süna deilouyu 
mai hrülaiye sü souveikhai peire.  

Mark 7 

Paipaomai Zhai 
(Mt 15.1-9) 

1Chuo Jerusalem hinou veyu Phariseemai ea razhai dou-apeimai kamainou 
Jisu hi tave dzüloure.  
2Puletao nou Jisu rozümai kamainou naa thaifüa bah sheemoa ha touyu sü 
ngaoloure, süolouzü puletaohai Pharisee mainou maikhemai hi doupeiyu zhai 
thaifüa bah teilou more.  

3(Daiolouzü Phariseemai ea Jihudimai hrülai nou puletao paipao mainou 
doupeiyu zhai thaifüa bah teitoulou molouzü ha toumoe;  
4moa puletao nou hupobuh hinou poveyu hatalisü rai-a dzütheasheewu 
molouzü toumoe. Alia puletao nou reihyu zhai kukhe alaosou bue, sütaowo 
louzü pai, lee, hubakhao, alia züh khüsheeyu haitaoe.)  
5Südonou Phariseemai ea razhai dou-apeimai taonou Jisu hi noue, “Daidonou 
ne rozümaitao nou paipaomai zhai nasü fümoa naa thaifüa bah sheemoa 
touwe?”  
6Jisu nou puletao hi chila peie, “Daizhozhou kao-züa Isaiah nou aveikho 
souyu neletao vanou rachi paopa peiresa, süolouzü haibüa rüthou khaiwure: 
‘Mai haitaonou Eye puletao tainou tsükhouwe; ana puletao lewo Ahinou 
doushoa bue.  
7Puletao nou Eye hakonou thowe, daiolouzü puletao nou emai zhainou razhai 
soua doupeie!’  
8“Neletao nou Ramai chikha thaowu-a emai zhainou potou loure.”  
9Alia Jisu nou thaomoa puletao hi paoe, “Neletao hi lah neletao nou 
doupeiyu zhai nasü reih loure donou Ramai chikha polai loure kaishoyu do 
ali bue!  
10Daiolouzü Moses nou chikha peie, ‘Nepfü nepuoye tsükhoulo,’ alia, ‘Pfü 
moa puo chi paoshiyu puhye sü southeawutheo.’  
11Ana neletao nou doupeie süolouzü maitalinou puhpfü moa puhpuoye 
soukhalouvei hatali bukhaia puhnou haibüa, ‘Haihai Korban baie’ (süvei 
kowo louzü, haisü Ramai veie), tea paowu louzü,  
12puhye sü pfüpuoye soukhare hinou khaipeiwure.  
13Haibüa neletao nou mai kukhehi doula koupeiyu sünanou Ramai chipaohai 
southou hako peire. Alia haibüa neletao nou souyu kukhe alaosou bue.”  

Maiye Souzhai Peiyu Natao 
(Mt 15.10-20) 

14Süthaisü Jisu nou maisouye puh hi kuve puloukhaia puletao hi paoe, 
“Neletao hrülai keilo ea sülo.  
15Vakounou louloua maiye lou souzhai peiyu halia hae; ana mailiye souzhai 
peiyu süwo louzü puh lekhe hinou payu na sütaonou baie.”  
16(Südonou maitalinou keiloure nou pfülouzü, puhnou keiloukhaio!)  
17Puhnou maisouye thaowu-a kikhahi talouyu kisü, puh rozümai taonou puh 
hinou nada sünasü paoshee ngaopeio tea khoe.  
18Alia puhnou puletao hi paoe, “Neletao sümowu? Sükuyu thaisü neletaowo 
mai kukhetao jünou sükoukhai more. Vakounou lekhehi louyu hatalinou 
maiye souzhai peilou hoe,  
19daiolouzü sünahai puh lekhehi loumoe ana puh pouhi louloua pfüphao 
hinou tei-dzülaiwu baiwe.” (Sübüa Jisu nou touso teitei hai sheekhaibaie tea 
paopeie.)  
20Alia puhnou thaomoa paoe, “Emai lekhe hinou payu sünanou puhye 
souzhai peiwe.  
21Daiolouzü lekhe hinou süolouzü emai le hinou tsüshi, khulou souyu, vaoyu, 
maiye southeayu,  
22maipfü-maipuo sapayu, loküyu, maishi souyu, madayu, ke-zhe züpa souyu, 
ngaoraiyu, maichi paoshiyu, khaophu souyu, alia tsü chemoyu haitao pawe. 
23Ashi haitao pfüphou hai emai lekhe hinou paloua puhye souzhai baiwe.”  

Greek Tamaipfü Alivei Lü 
(Mt 15.21-28) 

24Süthaisü Jisu nou buh süsü thaowu-a Tair ea Sidon ngheiki buyu teideihi 
tare. Puh hai ki alihi taloure ea maitaliye panou puh sühi bue touyu hai sülou 
nümoe, sütoukhaia puh sü kheia bulou hore. 
25Daiolouzü rashinou louyu nah naotupai ali pfünou Jisu ko chouloure ea puh 
hi thashoa taveloua puh phinou kou duloure.  
26Naotu hainapai sü Surophoenikia teidei hinou nayu Greek tamaipfü alie. 
Puhnou Jisu hinou puh nah pai hi rashi louyu hai hulai papeio tea ve khoe.  

27Ana Jisu nou puh hi paoe, “Nahmaitaoye panou pouphoulou raio, daiolouzü 
nahmaitao vei raokhao hai poloua sei taohi polai peiyu kaomoe.”  
28Ana naotupainou puh hi chila peie, “Ovai Mapao; ana seitao koutea 
nahmaitao nou tourai kouyu hai arübuh phinou kotouwe!”  
29Jisu nou puh hi paoe, “Chi haina paoyu vanou ne kilo khaitawo; rashi 
nasünou ne nahpaiye thaowu-a tare.”  
30Alia naotupai nou puh kihi khaiveyu kisü, puh nahpaisü züh hinou züa 
buyu ngaoloue, alia chechenou rashi nasü nahpai hinou tapare.  

Noupeyu ea La hayu Mailiye Souvei Peiyu 

31Süthaisü Jisu nou Tair teidei hinou khaitaloua Sidon tachopoa Galilee zaihi 
kouloua Dekapoli teideihi takoure.  
32Alia mai kamainou puh hi nou peyu ea la daoyu mailiye save; alia puletao 
nou puhye nou mai süna pei hi bah deipeire donou khoe.  
33Südonou Jisu nou khei-a mai sünaye maisou hronou vakouhi saku paloua, 
puh bahtounou mai süna nouhi thaithoupeie, alia taidzü süloua malisü 
deipeie.  
34Süthaisü Jisu nou rakiva zhuloua ea puh ssü liphouloua mai nahi paoe, 
“Ephphatha,” sünavei kowo louzü, “Houpalouwo!” touwe.  
35Sübühinou puh nousü houpare, puh malisü noutare ea puhsü veitoua chi 
paoloure.  
36Alia Jisu nou puletao hi maitalihi-a paokhaiso tea tukhapeie, ana puhnou 
puletao hi khouchia tukha peikhaie, puletao nou süvanou leloushoa 
paongaopu tare.  
37Alia puletao nou paosha louhosou khupaloua paoe, “Puhnou ha teiteisü 
souveisho peiwure; puhnou nou pemai kouteye panou chouloure ea la 
hamaiye panou chi paoloure!”  

Mark 8 

Jisu nou Mai Thedaiye Vaiyu 
(Mt 15.32-39) 

1Süthaisü phasho khaimoa kukhe maisou alao tave dzüpu khaire, alia 
maikhemai sü halia toure hakhaia Jisu nou puh rozümaitaoye puh hi 
kuveloua paoe,  
2“E mai haitaoye zhuveasho loure, daiolouzü puletao nou Eye koa teithe asü 
bukoure ea chuo toure halia hare.  
3Enou puletaoye halia vaipeimoa kilo seiva louzü, puletao sü ludu hinou 
houshulai, daiolouzü puletao kamaisü adoukounou ve-e.”  
4Puh rozümaitao nou puh hi noue, “Rekou haihinou daikinou taho maisou 
haitaoye vailousü touso ngaoloulai?”  
5Jisu nou noue, “Neletao hi raokhao pho daizhou buwe?” Puletao nou chila 
peie, “Anai bue.”  
6Puhnou maisouye deiphinou kou chobuloure donou kharochi peire. Süthaisü 
puh nou raokhao pho anaitao poloua Ramai hi kalo paowu-a sütaosü 
soukhore, alia sütaosü mai souhi zhihpeire donou puh rozümai taohi peire; 
alia rozümai taonou sütaosü maisouhi zhihpeire.  
7Puletao hi khah-a daotou bue, alia Jisu nou sütao donou-a Ramai hi kalo 
paowu-a sütao-a maisouhi zhihpeikhaio tea rozümai taohi kharochi peire.  
8Alia mai hrülainou touloua khralou khaire; alia tousho derai kouyutao hai 
puletao nou sülai anaiphou pokodzüloue.  
9Sühi tave toulouyu taohai mai thedai phae.  
10Alia Jisu nou puletaoye seitare ea thalasou puh rozümaitaoye koa sakhaohi 
louloure, alia Dalmanutha deizha hilo tare.  

Phariseemai nou Shee Khoyu 
(Mt 16.1-4) 

11Phariseemai kamainou Jisu hi taveloua puhye veiva loure. Puletao nou puh 
mah phoupalou nüwe, südonou puletao nou puh hinou Ramai nou puhye ae-
ao touwe touyu pongaore shee ali soungaokhaio tea khoe.  

12Ana Jisu nou ssü liphou touloua paoe, “Daidonou maikha hainanou shee 
phousa? Chechenou Enou neletao hi paowe, maikha haina hisü sheelia peilai 
moe!”  
13Alia puhnou puletaoye thaowu-a tare, alia sakhaohi taloupuloua zai polo 
dovahi tare.  

Phariseemai ea Herod vei Kheih 
(Mt 16.5-12) 

14Chuo rozümaitaosü raokhao pfüngaire; alia puletao buh sakhao hisü 
raokhao pho alikhei bubaire.  
15Jisu nou puletaoye tukha-a paoe, “Leikeilo, Phariseemai ea Herod vei kheih 
zhutoulo.”  
16Alia puletao lah puletao hronou haibüa chipha-a paoe, “Puhnou haisü 
Eletao hi raokhao lia hayu donou paobaie.”  
17Puletao nou pha-a buyu sü Jisu nou süloua puletao hi paoe, “Daisounou 
neletao raokhao lia hayu vanou chi phawe? Neletao chu koutea sümo-
ngaomo hiwu? Neletao le khousho tarewu?  
18Neletao nghithou bu-bua ngaomowu? Neletao nou pfü-pfüa choumowu? 
Alia neletao halia lilou mowu?  
19Enou mai thengouye donou raokhao pho angou soukhoyuki neletao nou 
tousho derai kouyu sülai kizhou phou pokodzüloue?” Puletao nou chila peie, 
“Kiahai.”  
20Jisu nou noupukhaie, “Alia Enou mai thedaiye donou raokhao pho anai 
soukhoyuki, neletao nou tousho derai kouyu sülai kizhou phou 
pokodzüloue?” Puletao nou chila peie, “Anai.”  
21Alia puhnou puletao hi paoe, “Neletao chukoutea sümohiwu?”  

Jisu nou Bethsaida hinou Nghichamai Aliye Souvei Peiyu 

22Alia puletao sü Bethsaida hi velou loure ea sühinou mai kamainou nghi 
chayu mailiye Jisu hi saveloua puhye nou mai süna vahi deipeio tea khoe.  

23Jisu nou mai sünaye bah hinou süthailoua nuh vakouhi satare. Alia puhnou 
mai süna nghithouhi taidzü sükhaiyu kisü puh bahnou mai süna vahi 
khailoua puh hi noue, “Ne hatalia ngaongaomoe?”  
24Mai sünanou puh pah pfülaloua paoe, “Ovai, Enou maikhe maiye ngaowe, 
ana puletao sü süübenou takou takheyu büwe.”  
25Süthaia Jisu nou puh bah hai mai süna nghithouhi pokhaipeie. Lüh haina 
hisü mai sünanou zhutei loure ea puh nghisü ngaoloua ha teitei sheesha-a 
ngaoloure.  
26Süthaisü Jisu nou puh hi haibüa kharochi paia puh kihi seitare, “Nuh hi 
koutea talouso.”  

Pitar nou Jisu vanou Dua Paopayu 
(Mt 16.13-20; Lk 9.18-21) 

27Süthaisü Jisu nou puh rozümaitaoye koa Kaisaria Philippi ngheikihi buyu 
nuhtaohi tare. Ludu hinou puhnou puh rozümai taohi noue, “Maikhe mainou 
Eye nou thaohwe tea paowe?”  
28Alia puletao nou puh hi paoe, “Kamainou neye nou Johan Baptist tea 
paowe; kukhe mainou neye Elijah-e touwe, alia kukhenou ne hai rachi 
paolamaitao hronou alie touwe.”  
29Puhnou puletao hi noue, “Ana neletaowo Eye nou thaohtouwe?” Pitar nou 
puh hi chila peie, “Newo Khrista süe.”  
30Süthaisü Jisu nou puletao hi kharochi peia paoe, “Maitalihia Avanou 
paokhaiso.”  

Jisu nou Puhvei Veayu ea Athai vanou Paoyu 
(Mt 16.21-28; Lk 9.22-27) 

31Süthaisü Jisu nou puh rozümai taoye doupei tare: “Mai Nahpoutu hai 
alaosou vea vuzülai ea tsümaitao, napao adumaitao, alia razhai dou-
apeimaitao nou puhye sü motoulai. Puhye sü southeawulai, ana teithe asü 
thaisü puh hai hrishulai.”  
32Puhnou chipao haisü sheetoua puletao hi paopeie. Südonou Pitar nou 
puhye sakupaloua züshu tare. 

33Ana Jisu nou reiveloua ea puh rozümaitaoye zhuloua Pitarye züa paoe, 
“Saitan, ne Ahinou tawo. Ne tsühai Ramai hinou vemoe ana emai hinou 
baie!”  
34Süthaisü Jisu nou maisou ea puh rozümaitaoye puh hi kuveloua paoe, 
“Maitalinou Athai fünü louzü, puhlah puhye motoulo, alia puh kros pfüloua 
Athai fülo.  
35Daiolouzü maitalinou lah puh hriraihai khailulou nülouzü süsü hawulai; 
alia maitalinou Eye donou ea ko avei donou puh hrirai hawulouzü süsü 
khailu loulai.  
36Daiolouzü mailinou deiphao teitei zhiloukhaia lah puh hrirai hawulouzü 
sünanou puhye donou dai zhiyu bue?  
37Moa emainou puh hrirai lyare donou dai peilousüe?  
38Südonou maita linou chu khulou souyu ea mah souyu maikha haina hinou 
Avanou ea Achipao vanou ahrao louzü, Mai Nahpoutu-a sheeyu 
rakivamaitaoye koa Puo vei khouko ava hinou veyu kisü süna vanou 
ahraolai.”  

Mark 9 

1Alia puhnou puletao hi thaomoa paoe, “Chechenou Enou neletao hi paowe, 
Ramai Vedei hai khouko nou pu veyu ngaomo koute thailai moyu mai kamai 
buh haihinou la-a bue.”  

Jisu Zhu Dayu 
(Mt 17.1-13; Lk 9.28-36) 

2Teithe arou thaisü Jisu nou puhye koa Pitar, Jems, alia Johan ye saloua 
kushoyu deichi alihi sapare ea sühinou puletao lia bue. Alia Jisu hai puletao 
nghojünou zhu datare,  
3alia puh sahnühai kaathou peivava loure- süolouzü kaayu nou deiphao 
maitalinoua sübüa shaokaa pailou hore.  
4Alia sühisü Elijah hai Moses nou kouloua Jisu ye sa-a chi phayu sü rozümai 
asü taonou ngaoe.  

5Alia Pitar nou Jisu hi paoe, “Dou-apeio, Eletao nou buh haihi buyu hai 
daizhozhou veisa! Eletao nou repao asü, neye donou ali, Moses donou ali, alia 
Elijah donou ali soupeilai.” 
6Daiolouzü puletao asühai piyule donou puh hai daichi paolaisa touyu koutea 
sükhai more.  
7Süthaisü teihao alinou puletaoye kou züloure, alia teihao hinou pailinou 
haibüa paoe, “Haihai Enou leshishoyu lah Anah Poutue; puhnou paoyu 
keilo!”  
8Puletao nou thalasou zhusühaoe ana Jisu likhei deinou puletao nou kukhe 
maitalia ngaokhai more.  
9Alia puletao nou deichi phihi takouyu kisü, Jisu nou puletao hi kharochi pei-
a paoe, “Neletao nou ngaolouyu haina hai, Mai Nahpoutu nou athai hinou 
hrishu loumo koute maita lihi-a paongao khaiso.”  
10Südonou puletao nou chi süsü lah puletao lekhe hinou kheia khaire, ana 
puletao hrohinou, “Athai hinou hrishuyu touyu hai dai chie?” tea noushu 
tare.  
11Alia puletao nou Jisu hi noue, “Daidonou razhai dou-apeimai taonou Elijah 
nou verai laihie tea paowe?”  
12Jisu nou puletao hi chila peie, “Elijah hai chechenou ha teitei souda loure 
donou raia vewure. Sütoukhaia daidonou sheeyu larübvü hinou Mai 
Nahpoutu hai alaosou vea vuzülai ea puhye sü motouwulai tea paowe?  
13Ana Enou neletao hi paoe, süolouzü Elijah hai vechere ea puh vanou 
rüthouwuyu sübüa maikhemai nou puletao züpa teitei puh hi soupeire.”  

Rashi louyu Nahpoutu Aliye Jisu nou Souvei Peiyu 
(Mt 17.14-21; Lk 9.37-43a) 

14Puletao nou rozümai kukhetao hi velou louyu kisü, rozümaitaoye 
maisounou sühaoa buyu ea razhai dou-apeimai kamainou puletaoye veiva-a 
buyu ngaoloure.  

15Maikhe mainou Jisu ye ngaolouyu kisü, puletaosü khupasho loure ea puh hi 
tukouloua puhye sasa-a sühloure. 
16Jisu nou puh rozümai taohi noue, “Neletao puletaoye koa daivanou veiva-a 
bue?”  
17Maisou hronou mailinou puh hi chila peie, “Dou-apeio, Enou Anahpoutuye 
nehi savewe, daiolouzü puh hi rashi ali loulouyu vanou puh hai la phalou 
hore.  
18Rashi sünanou puhye nisasü, puhye deiphihi dokhaokou baiwe, alia puh mü 
hinou tudzü laroro paloua puh huh sü veitsütsü baiwe, alia puh pfüphao 
teitei nou tsütyata baiwe. Enou ne rozümaitao hinou rashinaye hupapeio tea 
khoe, ana puletao nou hulai palou hore.”  
19Jisu nou puletao hi paoe, “O lühayu maikha, teile kasho doua Enou 
neletaoye koa bulai? Pha kasho Enou neletaoye sa-a shamea zholai? 
Nahpoutu sünaye Ahi sakoupeio!”  
20Alia puletao nou puhye sü Jisu hi sakoupeie. Rashina nou Jisu ye ngaolou 
bükhaie, nahpoutu sünaye nitsütsü peire, südonou puh hai deiphihi kaokoure 
ea kou durürüloua puh mü hinou tudzü laroro paloure.  
21Jisu nou nah süna puo hinou noue, “Puh hi haibüa payu hai pha kasho 
doukoure?” Puhnou chila peie, “Puh taibu kinou sükure.  
22Rashina nou phabusa nou puhye southea loure donou meihi ea dzühi 
khaothou peipei baiwe. Ana nenou soulousüe toulouzü Ehye leshipeio ea 
soukha peio!”  
23Jisu nou puh hi paoe, “Nenou soulou sülouzü touho? Loucheyu puhye 
donou ha teitei hai soulou veibaie.”  
24Sübühinou nah sünavei puonou shusou raoloua paoe, “E louchewe; Enou 
louchelou moyu hai koloure soukhapeio!”  

25Alia Jisu nou maikhe mainou puletao hi koa tuveyu sü ngaloua, rashi nahi 
kharochi peia paoe, “Nou peyu ea la hayu rashi, Enou neye nahpoutuna 
hinou tapalouwo tea ea puh hi hakia loupu khaiso tea kharochi peiwe!”  
26Sühinou rashi sünanou shusou raoloure ea nahpoutu sünaye nitsütsü peiwu-
a puh hinou tapare. Alia nahpoutu sünasü thaimai pfüphaoli bütou baire. 
Südonou maikhemai hrülainou paoe, “Puhwo thaire!”  
27Ana Jisu nou nah süna bah hinou kou pailoua puhye sülashue ea puh hai 
lashu loure.  
28Alia Jisu nou kikhahi taloulouyu thaisü, puh rozümai taonou puh hinou 
kheikheisoua noue, “Daidonou Ehnou rashinaye hupalou howe?”  
29Puhnou puletao hi paoe, “Haibüyu tyahai veachi paoyu nou moa ha kukhe 
talinou-a hupalou hoe.”  

Jisu nou Puh Thaire vanou Paopuyu 
(Mt 17.22-23; Lk 9.43b-45) 

30Jisu ea puh rozümai taonou buh süsü thaowu-a Galilee hilonou tachopoa 
tare. Jisu nou puh hai daiki busa touyu hai panou maitaliye sünümoe,  
31daiolouzü puhnou puh rozümaitaoye haibüa doupeia bue: “Mai Nahpoutuye 
maikhemai bah hi thoupeiwu-a puletao nou puhye southeawulai; alia puhye 
southeawu louzü, teithe asü thaisü puh hrishulai.”  
32Ana puhnou paoyu kosü puletao nou süloumoe, alia puletao nou puh hi-a 
noupie.  

Thaohnou dukae? 
(Mt 18.1-5; Lk 9.46-48) 

33Alia puletaosü Kapernahum hi velou loure; alia puhnou kikhahi lou louyu 
thaisü puh rozümai taohi noue, “Neletao duhinou daichi veivawe?”  
34Ana puletao nou puh hi chilalia peimoe, daiolouzü ludu hinou puletaohai 
lah puletao hronou thaohnou dukasa touyu vanou veivae. 
35Jisu nou kou buloua ea puh rozümai kiahai taoye kuloua puletao hi paoe, 
“Maitalinoua rainü louzü, puhnou mai hrülai jünou nakailai ea mai hrülai vei 
kilai soulai.”  

36Süthaisü puhnou nahmai aliye saloua puhye panou puletao nghojü hi 
laloure; alia puhye daopoloua puhnou puletao hi paoe,  
37“Maitalinou haibüyu nahmai aliye Azhih hinou popei louzü, Eye popeiwe; 
alia Eye popeiyu maitalinou Eye popeimoe ana Eye seive peiyu puhye 
popeiwe.”  

Eletaoye Bamoyu Maitalisü Eletao donou Baie 
(Lk 9.49-50) 

38Johan nou puh hi paoe, “Dou-apeio, mailinou nezhih hinou rashi hulai payu 
Ehnou ngaoe, alia Ehnou puhye souso tea nue, daiolouzü puh hai Eletao 
thaifüa tamoe.”  
39Ana Jisu nou puletao hi paoe, “Puhye nuso, daiolouzü Azhih hinou khupa 
vah soua buyu maitalinou thalasou Achi paoshi khailaimoe. 
40Daiolouzü Eletaoye bamoyu puhsü Eletao donoubaie.  
41Enou neletao hi chechenou paowe, süolouzü neletao nou Khrista zhih pfüa 
tayu vanou maitalinou neletao hi dzüpaili peilouzü puhvei buu hai 
veimosoua ngaolai.  

Mah hi Loure Athao 
(Mt 18.6-9; Lk 17.1-2) 

42“Maitali nou Eye louche-a buyu taikayu haitao hrohinou aliye mah hi 
süthou peilouzü, mai sünaye donou puh nguhi dushoyu thoupa chuh ali 
phumuteiloua puhye zaihi polai thouwuyu sünanou veikouhie. 
43Südonou nebah nou neye mah hi süthou peilouzü, süsü daodewuwo!” Neye 
donou bah ahai bua teisanou ngheikhailai moyu meizai hi louyu jüwo, bah 
polova toua ahri buh hi louyuna nou veikouhie.  
44(Sühisü, puletaoye toua buyu shikhao sü hakia thaikhaiwu moe, alia 
puletaoye deia buyu meisü hakia ngheikhaiwu moe.)  
45Alia nephinou neye mah hi süthou peilouzü, süsü daodewuwo! Neye donou 
phi ahai bua meizaihi polai thouwuyu jüwo phi ali toua ahri buh hi louyuna 
nou veikouhie.  

46(Sühisü, puletaoye toua buyu shikhao sü hakia thaikhaiwu moe, alia 
puletaoye deia buyu meisü hakia ngheikhaiwu moe.)  
47Alia ne nghithounou neye mah hi süthou peilouzü, süsü reilapawo! Neye 
donou nghithou ahai pfüa meizaihi polai thouwuyu jüwo nghithou ali pfüa 
Ramai Vedeihi louyuna nou veikouhie.  
48Sühisü puletaoye toua buyu shikhao sü hakia thaikhaiwu moe, alia 
puletaoye deia buyu meisü hakia ngheikhaiwu moe.  
49“Posheelayu naye tainou sousheeyu büa mai hrülaiye meinou sousheelai.  
50“Taihai veishoe; ana tainou puhvei khüyu hai hawu louzü, kabüa neletao 
nou sünaye soukhü pulou khailai? “Lah neletao hrohi tai bulo, alia alinou liye 
koa kaona-a bulo.”  

Mark 10 

Sheenghiyu ea Rayu vanou Doupeiyu 
(Mt 19.1-12; Lk 16.18) 

1Süthaisü Jisu nou buh süsü thaowu-a Judea teidei hilo taloua Jordan rei 
kachopare. Sühisü maikhemai alaosou puh hi tave dzüloure ea puh nou 
raichoki büa puletaoye doupeie.  
2Phariseemai kamainou puh hi taveloua puh mah phoupa loure donou puh hi 
noue, “Mai aliye donou puh chapfüye rayu razhai buwu?”  
3Jisu nou chi nouyupu chila peie, “Moses nou neletao hi dai chikha peie?”  
4Puletao nou chila peie, “Mai alinou rayuvei aepei larüli rüwu-a puh 
chapfüye phawuyu hai Moses nou aetouwe.”  
5Ana Jisu nou puletao hi paoe, “Neletao le khouleyu vanou Moses nou chikha 
hainasü rübaie.  
6Ana teideiphao soushurai hinou, ‘Ramai nou poutu ea naotuye soupeie.’  
7‘Alia qo haina vanou poutuna nou puh puo ea puh pfüye thaowu-a puh 
chapfüye koa lou zholoulai,  

8alia puhaisü vasou ali soubailai.’ Südonou puhai sü ahai khaimore, ana 
vasou ali baire.  
9Südonou Ramai nou podzüpei khaitouyu nasü maiye panou soukhowu 
laimoe.”  
10Puletao nou kikhahi khailouyu kisü, rozümaitao nou Jisu hi chi süna vanou 
noupu khaire.  
11Puhnou puletao hi paoe, “Maitalinou puh chapfüye rawu-a naotu kukheliye 
nalouzü puh chapfü pei hi maipfü-maipuo sapayu mah soure.  
12Süzhaibüa puh chaaye rawu-a poutu kukhe aliki velouzü naotu süpaisü 
maipfü-maipuo sapayu mah soure.”  

Jisu nou Nahmaitaoye Hapeiyu 
(Mt 19.13-15; Lk 18.15-17) 

13Süthaisü mai kamainou nahmaitaoye saloua Jisu ye panou puh bahnou 
puletao pei hi deipeire donou puh hi save-e, ana rozümaitao nou maikhe 
maitaoye züpeie.  
14Ana Jisu nou süsü ngaoloukhaie puh hai lekhaloua puh rozümaitao hi paoe, 
“Nahtumai taoye panou Ahi kouwo, alia puletaoye nuso, daiolouzü Ramai 
Vedeihai haibüyu maitao veie.  
15Chechenou Enou neletao hi paowe, nahmai ali büa Ramai Vedei polou 
moyu maitalinou sühi hakia velou hoe.”  
16Süthaisü puh bahnou nahmaitaoye kholoua ea puletao alili pei hi puh bah 
pokhaipeia puletaoye hapeie.  

Haniyu Nahlemai Pouna 
(Mt 19.16-30; Lk 18.18-30) 

17Alia Jisu nou veihduhi tapua buyu hinou, mai alinou taveloua ea puh 
nghojünou kou khou khüloua puh hi noue, “Dou-apei Aveio, teisa ahri 
ngaoloure donou Enou dai soulai?”  
18Jisu nou puh hi paoe, “Ne daidonou Eye nou ‘Aveio’ tea kuwe? Ramai likhei 
baideinou mailia veimoe.  

19Nenou chikha taosü süwe: ‘Maiye southeaso; maipfü-maipuo ye sapaso; 
vaoso; mada-a chi lapeiso; maiye laso; nepuo ea nepfüye tsükhoulo.’ ”  
20Mai sünanou Jisu hi paoe, “Dou-apeio, Enou nalebu kinou chikha haitao 
pfüphou hai züloure.”  
21Jisu nou puh hi leshinoupu zhuteiloua paoe, “Nehi chemoyu alikhei 
bubaire. Tawo ea nevei buyu teitei zhowu-a toure hamai hi peio, alia neye 
donou rakinou kini bulai; alia taveloua Athai fülo.”  
22Mai sünanou chi haisü chouloukhaie puh zhusü hazhei tare, alia puh sü le 
veashoa tare; daiolouzü puh hai hanishoe.  

Kini vanou Raki vere Tateiyu 

23Jisu nou puh rozümaitaoye zhusühaoloua puletao hi paoe, “Hanimai donou 
Ramai vedeihi velouyuhai daizhozhou tateilaisa!”  
24Puh chipao hinou rozümai taosü khupa loure. Ana Jisu nou puletao hi 
paopue, “Anahkhemai, Ramai Vedeihi velouyu hai daizhozhou tateisa!  
25Hanimai alinou Ramai Vedeihi velouyu jüwo rachonou peimihi tailouyu 
nanou talahie.”  
26Sühinou rozümaitao sü lejünou khupapuloua alinou lihi paoe, “Sükulouzü 
thaohnou khailu lousüe?”  
27Jisu nou puletaoye pheteiloua paoe, “Maiye donou haisü soulou hoe, ana 
Ramai hiwo sübümoe; ha teitei hai Ramaiye donou soulou süe.”  
28Süthaisü Pitar nou paoe, “Zhukhaio, Ehnou ha teitei thaowu-a nethai 
füloure.”  
29Jisu nou puletao hi paoe, “Enou neletao hi cheche chi paowe süolouzü Eye 
donou ea ko aveina donou puh ki, thaihou jüraimai, tumai, pfü-puo, nahmai, 
moa teidei thaowuyu maitalisü,  
30maihrü haina hinou alaosou koua ngaolai. Puhnou zha kaihli koua ki, 
thaihou jüraimai, tumai, pfümai, nahmai ea teidei alia souvea souhoyu-a koa 
ngaolai; alia vere maihrü nahisü puhnou teisa ahri ngaolai.  

31Ana chu raiyu mai alaonou nalai, alia chu nayu mai alaonou railai.”  
Jisu nou Puh vei Athai vanou Lüh Asü Chena Paoyu 

(Mt 20.17-19; Lk 18.31-34) 

32Chuo Jisu ea puh rozümaitao sü Jerusalem hi tapare ludu hinou ta-a bue. 
Jisu hai rozümaitao jünou raia tawe ea rozümaitao sü khupasho loure, alia 
thailonou laiyu maitaosü ngaopisho loure. Alia Jisu nou puh rozümai 
kiahaitaoye sakupaloukhaia puh hi paretao vanou paongao tare.  
33Puhnou puletao hi paoe, “Zhukhaio, Eletao Jerusalem hi tapawe; alia 
sühinou Mai Nahpoutuye sü napao adumaitao ea razhai dou-apei maitao bah 
hi thoupeiwulai, alia puletao nou puhye thaizüe tea mah dukhaiwu-a tahrüh 
kukhemai bah hi thoupeiwulai;  
34alia puletao nou puhye konülai, puh vahi taidzünou süsholai, puhye 
dapeilai ea southeawulai; ana teithe asü thaisü puh hai hrishulai.”  

Jems ea Johan vei Akho 
(Mt 20.20-28) 

35Süthaisü Zebedee nahpoutu Jems ea Johan nou Jisu nghojühi takouloua 
puh hi paoe, “Dou-apeio, Ahaiye donou neye panou hali soupei nüwe.”  
36Jisu nou puhai hi noue, “Süsü daie?”  
37Puhai nou chila peie, “Nenou nevei khouko ava vedei vei vebuh hi ve 
buyuki, Ehye panou neye koa alinou ne bahkha zhoulo ea aliye ne bahkha 
nalohi buyu züpae.”  
38Jisu nou puhaihi paoe, “Nelenou dai khowe touyu nelenou sümoe. Enou kü 
vuzülaiyu veare pai nasü nele-a pokülou süwu? Molouzü Eye dzükhao davuzü 
laiyu zhai hinou nele-a dzükhao dalou süwu?”  
39Puhainou puh hi chila peie, “Ehnou soulousüe.” Alia Jisu nou puhaihi paoe, 
“Chechenou Enou kü vuzülaiyu pai nasü nele-a külai ea Eye dzükhao dalaiyu 
zhai hinou nele-a dzükhao dalai. 
40Ana Abahkha zhoulo ea nalohi bulaiyu maiye doyu züwo Ahi hae. Haisü 
Ramai puhnou peilai tea soudakhai touyu puletaoye donou bailai.”  



2251 

 

 
   Sheeyu Baibel 

© 2009, Bible Society of India. 
 

 
 

 

41Alia süsü kukhe rozümai kirou taonou choulouyu kisü puletao nou Jems ea 
Johan pei hi lekha loure.  
42Südonou Jisu nou puletao hrülaiye puh hi kuve dzüloua puletao hi paoe, 
“Neletao nou süwe süolouzü Tahrüh kukhemai pei hi khoyu mainou puletao 
pei hi paopu souwe, alia puletaopei adumainou puletaoye tukha-a bue.  
43Ana neletao hrohiwo sübüwu laimoe. Neletao hronou maitalinou dunü 
louzü, puhnou kukhetao vei kilai souvu zülai;  
44alia neletao hronou maitalinou peichana sounü louzü puhnou mai hrülai vei 
qila soulai. 
45Daiolouzü Mai Nahpoutu koutea maiye panou puh kuvah soure donou 
vemoe ana mai kuvah soure donou ea puh vei hrirai hai mai alao vei 
phapeimuh peire donou vebaie.”  

Nghichayu Bartimasye Jisu nou Souvei Peiyu 
(Mt 20.29-34; Lk 18.35-43) 

46Alia puletao sü Jerikohi velou loure, alia Jisu nou puh rozümaitao ea 
maisou aduliye koa Jeriko thaowu-a tayu phakisü Timas nahpoutu nghicha-a 
tosü touyu Bartimas hai dupe hinou chobua bue.  
47Puhnou süsü Nazareth hi Jisue tea choulouyu kisü paikushoa raopare, 
“David Nahpoutu Jisu! Eye zhuvea peio!”  
48Mai alaonou puhye züpeia nasha-a buwo tea paopeie. Ana puhnou pai 
kupuloukhaia paoe, “David Nahpoutu, Eye zhuvea peio!”  
49Jisu nou chaoloua paoe, “Puhye kulo.” Südonou puletao nou nghichayu 
mainaye kuloua puh hi paoe, “Lesalo ea lashulo, puh nou neye kua bue.”  
50Sühinou puhnou puhsah polaiwu-a lashuhaloua Jisu hi takoure.  
51Jisu nou puh hi noue, “Eye panou neye donou dai soupei nüwe?” Nghicha 
pounanou puh hi chila peie, “Dou-apeio, Eye panou Anghi ngaoloukhaio.”  
52Jisu nou puh hi paoe, “Tawo, ne lünou neye souvei peire.” Alia sübühinou 
puh nghisü ngaoloure ea ludu hinou Jisu thaifüpoa tare.  

Mark 11 

Kolouyu Asah hinou Jisu nou Jerusalem hi Talouyu 
(Mt 21.1-11; Lk 19.28-40; Jn 12.12-19) 

1Alia puletao nou Jerusalem ngheiki Oliv deichi hi buyu Bethphage ea 
Bethani hi velouyu kisü, Jisu nou rozümai ahaiye raia seitare,  
2alia puhaihi haibüa paopeie; “Nehai nghojühi buyu nuh nahi tawo. 
Nehainou sühi velou büyu kisü mailinoua raiki seikhai moyu rheisüh toutu 
ali rainou khikhai touyu ngaolai. Süsü pheipaloua haihi süveo. 
3Alia maitalinou nehaihi, ‘Daidonou haibüa soue,’ tea noulouzü, ‘Haihai Dou-
apeionou moshilaiyu bue ea buh haihi thalasou seikhaive peilai,’ tea puh hi 
paokhaio.”  
4Südonou puhai nou taloua rheisüh toutu aliye dupehi buyu ki ali kikhu 
hinou khikhai touyu sü ve ngaoloure. Alia puhai nou sünaye rai pheipa-a 
buyu hinou,  
5pehinou la-a buyu kamainou puhaihi noue, “Nehai rheisüh toutunaye rai 
pheipa-a daisoulai?”  
6Jisu nou paopeiyu büa puhai nou chila peie ea mai sütaonou puhaiye panou 
tare.  
7Puhainou rheisüh nasü Jisu hi süve-e ea puletao sabasü süna phaohi 
khupeiwu-a Jisu ye panou pabuloure.  
8Maikhemai taolinou puletao sah hai luduhi khupeie ea kukhe mainou 
rekounou taho sübotao jüdeloua pove duhi raokhaipeie.  
9Puh nghojülonou tayu ea thailonou puhthaifüa laiyu maitao nou haibüa 
shusoua raoe, “Hosanna! Mapao zhih hinou taveyu puh hai rakoveie!  
10Veloua buyu Eletao puo David Veo vei Vedeisü rako veie! Akukulai hisü 
Hosanna!”  
11Jisu nou Jerusalem hi talouloua rathoki hi tave-e, alia sühi buyu ha teiteiye 
zhusühaoe. Ana teinou naleyu vanou puhnou puh rozümai kiahaitaoye koa 
Bethani hi tare.  

Jisu nou Doushibeye Chayu 
(Mt 21.18-19) 

12Thainaisho sü puletao nou Bethani hinou dakhai kouyu phakisü Jisu hai 
houloure.  
13Puhnou doukonou doushibeli sünghou nou bonoupoa buyu sü zhingaoloua 
sühinou doushilia ngaolaihi mosa tea taho zhue. Ana puhnou sühi takouyu 
phakisü sünghou khaikho ngaolou baire, daiolouzü sükihai doushi shiyu 
khouteile mohie.  
14Jisu nou doushibe nahi paoe, “Maitalinoua ne hinou doushi toupukhai 
khailaimoe!” Alia puh rozümaitao nou süsü choue.  

Rathoki Sousheeyu 
(Mt 21.12-17; Lk 19.45-48; Jn 2.13-22) 

15Puletao nou Jerusalem hi velou louyu kisü, Jisu nou rathokihi talouloua 
sühinou na zhoa ea hrüa buyu mai hrülaiye hushu tare. Puhnou sühinou 
shanou lea-a bumaitao vei arübuh ea rahou zhoyu maitao vei buhnaatao sü 
popeishou laire,  
16alia puhnou maitaliye panou rathoki kijühi hatalia poloukhai bare.  
17Süthaisü puhnou maikhe maiye doupei tare: “‘Tahrüh hrülai donou Akihai 
veachi paoyuki tea kulai’ tea rüthouwure mowu? Ana neletao nou haisü 
vaoyumai tutsübuh souwure!”  
18Napao adumaitao ea razhai dou-apeimainou süsü chouloure, südonou 
puletao nou Jisu ye southeare donou do phoushure. Puletao sü puhye piwe, 
daiolouzü maisou hrülainou puhnou doupeiyu hisü khupa loure.  
19Koukhe loukhaie Jisu ea puh rozümai taosü nuhdu süsü thaowu-a tare.  

Doushibe hinou Doulouyu Ako 
(Mt 21.20-22) 

20Thainaisho shohna hisü puletao nou ludu süna hinou ta-a buyu hinou 
doushibe sünaye ngaoloure. Doushibe süsü manou pu kirüh tare. 
21Alia Pitar nou raia payu nasü licholoua Jisu hi paoe, “Zhukhaio, Dou-apeio, 
nenou chapeiyu doushibe nasü thaire!”  
22Jisu nou puletao hi chila peie, “Ramaiye lülo.  



2254 

 

 
   Sheeyu Baibel 

© 2009, Bible Society of India. 
 

 
 

 

23Achechenou Enou neletao hi paowe, maitalinou deichi haina hai, ‘Nelah 
miposhu zaihi zhaolouwo,’ tea paolouzü, alia puhle hinou lekikhai molouzü, 
ana puh nou paoyu sü vetelai tea louche louzü, süsü puhye donou soupeilai. 
24Qo haina vanou Enou neletao hi paowe: Neletao nou veachi pao-a hatali 
kholouzü, süsü neletao nou ngaoloure tea louchelo, alia neletao nou khoyu 
talisü neletao hi peilai.  
25Alia neletao nou veachi pao-a layu sasü, neletao nou maitali pei hi motouyu 
bulouzü khaipeio; sübülouzü rakibu neletao Puonoua neletao nou soukhai 
touyu mah taosü khaipeilai.”  
26(Ana neletao nou kukhe maiye khaipei molouzü, rakibu neletao Puonou-a 
neletao nou soukhai touyu mah taosü khaipei laimoe.)  

Jisu vei Soulousü Zü vanou Chi nouyu 
(Mt 21.23-27; Lk 20.1-8) 

27Alia puletaohai Jerusalem hi veloupu khaire. Alia Jisu nou rathoki hinou 
tasühao-a buyu hinou, napao adumaitao, razhai dou-apeimaitao ea tsümai 
taonou puh hi taveloua,  
28puh hinou noue, “Vah haitao souyu nevei soulousü zü dai bue? Zü haina 
hai thaohnou nehi peie?”  
29Jisu nou puletao hi chilapeie, “Enou neletao hi chi alikhei noulai, alia 
neletao nou Ahi chila peilouzü, Enou neletao hi vah haitao souyu Ahi daizü 
bue touyu paongao peilai.  
30Johan vei dzükhao dayu zühai daikinou ve: Ramai hinouho, mai hinoue?”  
31Alia lah puletao hrohinou veiva-a paoe, “Eletao daichi paolai? Eletao nou, 
‘Ramai hinoue,’ tea chila peilouzü, puh nou, ‘Sükulouzü daidonou neletao 
Johan ye louche moe?’ tea paolai.  
32Ana Eletao nou, ‘Mai hinoue,’ tea paolouzü...” (Puletao sü maikhe maiye 
ngaopiwe, daiolouzü maikhemai hrülainou Johan hai rachi paolamai alie tea 
powe.)  

33Südonou puletao nou Jisu hi “Eletaowo sümoe,” tea chila peie. Jisu nou 
puletao hi chila peie, “Sükulouzü E-a neletao hi Enou vah haitaohai dai 
zünou sousa touyu hai paongao laimoe.”  

Mark 12 

Darkha Kipei Khoyumai taovei Nada 
(Mt 21.33-46; Lk 20.9-19) 

1Süthaisü Jisu nou puletao hi nadanou paotare: “Teile lihi darkha kipei koyu 
maili bue, alia sünasü bokhanou kha sühaowure, alia darkha dzü süloure 
donou deibvüli raokhaire, alia reihkhaobuh ali soukhaire. Süthaisü puhnou 
darkha kipei nasü kipei khomaitaoye panou soulou-a teidei akuli hi veitare.  
2Darkha rashi haiyu teile veyu kisü, puhnou puh kilai aliye puletao hinou puh 
zha poloure donou kipei khomai taohi seive-e.  
3Kipei khomai taonou kilai sünaye niloua dapeire ea puhye sü sakhaia seida 
khaire.  
4Süthaisü kipei paopuwo nou kilai kukhe aliye seive-e; kipei khomaitao nou 
puhye sü dapeiwu-a pei hinou zhupeire ea puhye soungusho peire.  
5Kipei paopuwo nou kukhe kilai aliye seivekhaie ea puletao nou puhye 
datheare; alia puletao nou kukhemai taoliye-a sübüa kamaiye dapeie ea 
kukhe maiye southeare.  
6Chuo seitarena hai mai sünavei leshi shoyu nahpoutu likhei baire. Südonou 
akhai khailai hinou puhnou puh nahpoutuye kipei khomaitao hi haibüa paoa 
seive-e, ‘Puletao nou Anahpoutuye tsükhou peivuzü shulai.’  
7Ana kipei khomai taonou alinou lihi haibüa paoe, ‘Haihai paopuwo 
nahpoutu nasüe; tavelo, Eletao nou puhye southeawu laikhe ea puh kini 
taohai Eletao vei souloulai!’  
8Südonou puletao nou nahpoutu sünaye sü niloua southeare ea puh pfüphao 
hai darkha kipei vakouhi polai pare.”  

9Jisu nou noue, “Sükulouzü darkha kipei paopuwo nou daisoulai? Puhnou 
veloua mai sütaoye southeawulai ea darkha kipei nasü kipei khomai kukhehi 
peiwulai.  
10Sheeyu larübvü buh haina hai neletao nou phoukhai mohiwu: ‘Ki souyu 
mainou lulaiyu chuh nasü veishi jünou matsüyu ki kainghou chuh daloure.  
11Haisü Mapao vei basha baie; alia haihai Eletao nghojünou khupashoe.’ ”  
12Alia puletao nou Jisu ye niloure donou te-e, daiolouzü nada nasü puletaoye 
paobaie touyu sü puletao nou süloure. Ana puletao nou maisouye piyu vanou 
puhye thaowu-a tare.  

Kaisar hi Kikha Peiyu 
(Mt 22.15-22; Lk 20.20-26) 

13Phariseemai kamaitao ea Herod memaitao kamaiye Jisu mah phoupa loure 
donou Jisu hi seive-a panou chinoue.  
14Puletao nou puh hi taveloua paoe, “Dou-apeio, newo mainou daitea cholai 
touyu vanou domoa chichenou paobaiwe touyu hai Ehnou süe; daiolouzü 
newo maizhai zhumoe, ana Ramai vei ludu hai chekhaoa doupei baiwe. 
Kaisar hi kikha peiyu razhai buho hae, Eh hi paopeio? Ehnou süsü peilaiho, 
peilaimoe?”  
15Ana Jisu nou puletao dosü süloua puletao hi chila peie, “Daidonou neletao 
Eye zhai zhuwe? Ahi husha ali povepeio, alia Eye panou süsü zhukhaio.”  
16Puletao nou puh hi husha ali povepeie ea puhnou puletao hi noue, “Haihai 
thaoh zhue ea thaohzhih rüthou khaitoue?” Puletao nou chila peie, “Kaisar 
veie.”  
17Südonou Jisu nou paoe, “Sükulouzü veishore, Kaisar vei hai Kaisar hi peio, 
alia Ramai vei hai Ramai hi peio.” Alia puletao hrülai sü Jisu chipao hinou 
khupa loure.  

Hrishuyu vanou Chi nouyu 
(Mt 22.23-33; Lk 20.27-40) 

18Süthaisü hrishuyu hae tea paoyu Sadukimai kamainou Jisu hi taveloua 
paoe,  

19“Dou-apeio, Moses nou Ehye donou haibüa rüpeikhaitoue; ‘Maitalinou 
nahmailia ha-a puh chapfüye thaowu-a thaitalouzü, mai süna thaihouwo nou 
puh chapfüye nayuchie ea haibüa nahmaitao panou hrüloua sütaoye sü 
thaitayu mai sünavei toudzü tea kulai.’  
20Teile lihi chinamai poutumai anai bue; tsükhana sü sheeloua puhsü 
nahmailia ha-a thaire.  
21Süthaisü ahai chenanou naotu süpaiye nakhaie, alia puh-a nahmaili-a ha-a 
thaikhaire; alia asü chena-a sübübaire;  
22alia kukhemai taohi-a sübüa pare: puchinamai anainou naotu süpaiye 
nakhaitoue ea nahmai ha-a thaikhai tare. Akhai khailai hisü naotu süpai-a 
thaire.  
23Chuo, hrishuyu teithe kisü puh hai thaoh chapfü soulai? Daiolouzü 
puchinamai anai taonou puhye nakhaitoue.”  
24Jisu nou puletao hi chila peie, “Neletao nou mahtayu hai haivanou mowu? 
Daiolouzü neletao nou sheeyu larübvütao ea Ramai vei khouko halia sümoe.  
25Daiolouzü thaimainou hrishuyu kisü, puletao hai rakihi rakivamaitao 
bübailai ea sheenghi laimoe.  
26Alia thaimai hrishuyu vanou neletao Moses vei Larübvü hinou ngheimei 
taoyu ko hakia phoukhai mohiwu? Sühinou haibüa rüthou khaitoue süolouzü 
Ramai nou Moses hi paoe, ‘E hai Abraham, Isak, alia Jakob Ramaie.’  
27Puh hai ahrimai Ramaie, thaimai vei moe. Neletao mahshore!”  

Chikha Aduna 
(Mt 22.34-40; Lk 10.25-28) 

28Alia razhai dou-apeimai alinou puletao nou chikhaia buyu sü chouloua ea 
Jisu nou Saduki maitaohi veishoa chila peiyu ngaoloukhaie puhnou Jisu hi 
chili noue: “Chikha kananou pfüphou jünou matsü tsülai nae?”  
29Jisu nou chila peie, “Matsü tsülai nasü hainae, ‘O Israel maitao keilo! Eletao 
Ramai Mapaowo hai likheiyu Mapaowo baie.  

30Alia nenou ne Ramai Mapaoye nele teiteinou, ne rako teiteinou, ne tsü 
teiteinou ea ne khouko teiteinou leshilai!’  
31Ahai chena matsü tsülai chikha nanou haire: ‘Nenou ne kinapaye lah neye 
leshiyu büa leshilai.’ Chikha haina hai jünou dukouyu kukhe ali-a hare.”  
32Razhai dou-apeio sünanou Jisu hi paoe, “Dou-apeio, paovei shore! Nenou 
paoyu büa chekhaoe, süolouzü Mapaowo likheinou Ramaibaie ea ramai 
kukhe alia hae ana puhbaie;  
33alia puhye le teiteinou, tsü teiteinou ea khouko teiteinou leshiyu, alia lah 
kinapaye lah büa leshiyu haihainou meidei-a popeiyu ea posheelayutao teitei 
jünou matsü koushohie.”  
34Alia mai sünanou dokaishoa chila peiyu sü ngaoloukhaie Jisu nou puh hi 
paoe, “Ne hai Ramai vedei hinou doukhai more.” Haithaisü maitalinoua 
khuvei-a Jisu hi chinou pukhai more.  

Razhepu vanou Chi nouyu 
(Mt 22.41-46; Lk 20.41-44) 

35Jisu nou rathoki hinou doupeia buyu hinou haibüa noue, “Kabüa razhai 
dou-apei maitao nou Khristaye nou David Nahpoutu tea paowe? 
36Rako Mashinou David ye süpeia panou haibüa paoe: ‘Mapaowo nou A 
Mapao hi paoe: Enou ngaobamai taoye pove ne phihea soupeimo koutesü 
Abahkha zhoulo vanou bulo.’  
37Lah David noua puhye ‘Mapao’ tea kue; südonou kabüa Khrista hai David 
nahpoutu khailai?”  

Jisu nou Razhai Dou-apeimai vanou Tukha-a Paopeiyu 
(Mt 23.1-36; Lk 20.45-47) 

Alia mai alaonou puh chihai sashoa keinoue.  
38Puhnou puletaoye doupeia buyu hinou haibüa paoe, “Razhai dou-apeimai 
taoye zhutoulo, süolouzü puletao hai zaocha zao-a hupobuh khonou tasühaoa 
maiye panou khurüyu sü züpae,  
39alia puletao hai rathobuhtao hinou veiveilai buh ea nühbuh khonou 
tsükhouyu buhtao khayu züpawe. 

40Puletao nou meamaipfü hinou kao-zhou avei zhuloua puletao vei ki-lu 
saolou baiwe, alia süthaisü maiye panou ngaoloure donou phaso veachi 
paowe. Puletao vei tudee hai teitei jünou shikalai!”  

Meamai Pfüpai nou Popeiyu 
(Lk 21.1-4) 

41Jisu nou rathokihi pousha podzübuh ngheikinou buloua maikhe mainou 
pousha pove thouyu sü zhua bue. Hanimai alaonou pousha alaosou 
polaithoue;  
42sükisü toure hayu meamaipfü ali-a taveloua pousha ali palousü taishoyu 
hubashanou ahai laithoue.  
43Alia Jisu nou puh rozümai taoye puh hi kuve dzüloua puletao hi paoe, 
“Enou neletao hi chechenou paowe, toure hayu meamaipfü haipainou 
maikukhe hrülai jünou sha podzübuh hainahi thoukou shohie.  
44Daiolouzü mai kukhetaowo louzü puletao vei alao buyu hinou koulih 
payutao nou peibaiwe; ana toure hayu naotu haipaiwo louzü puhvei buyu 
teitei— süolouzü puhye donou hriloure teitei peikhaire.”  

Mark 13 

Rathoki Souha Laiyu vanou Jisu nou Paoyu 
(Mt 24.1-2; Lk 21.5-6) 

1Jisu nou rathoki thaowu-a tapakhaie puh rozümaitao hronou alinou puh hi 
paoe, “Dou-apeio, zhukhaio! Chuhtao ea kitaosü daizhozhou khupasa!”  
2Jisu nou puh hi chila peie, “Ne dushoyu ki haitao ngaowu? Haihi dokhao 
koulai moyu, alinou lipei hi shoa bulaiyu chuh lia khai khailaimoe.”  

Kaoshiyu ea Souvea-souhoyu 
(Mt 24.3-14; Lk 21.7-19) 

3Alia Jisu nou Oliv deichi hinou chobua rathoki hilo puhpah pfüreia buyu 
phahinou Pitar, Jems, Johan ea Andrew nou khei-a puh hi tave noue,  
4“Paokhai touyu taosü dukilai ea sütao pamo jühi rai-a palaire touyu dai shee 
soungaolai, Eletao hi paongao peio.”  

5Jisu nou puletao hi paoe, “Maitaliye panou neletaoye sümahlou more donou 
leikeilo.  
6Mai alaonou, ‘E hai puh-e!’ tea paoa Azhih hinou velai; alia puletao nou mai 
taoliye sümah peilai.  
7Alia neletao nou reih pai ea reih ko chouyu kisü ngaopiwuso; daiolouzü 
haisü pavu zülai, ana sütaonou akhaina mohie.  
8Daiolouzü tahrüh alinou ali pei hi alia vedei alinou ali pei hi reih soulai. Buh 
likinou nü sülai ea tokaa velai, ana haitao hai vearevei shuraibaie.  
9“Ana lah neletaowo leikei-a bulo; daiolouzü puletao nou neletaoye niloua 
chikuki hi savelai; alia neletaoye rathobuhtao hinou dapeilai; alia neletao hai 
Azhih donou puletao hi ko avei paongao peire donou teidei khomaitao ea 
vemaitao nghojühi ve lalai.  
10Alia akhai vemo jühinou, ko aveihai tahrüh hrülaihi raia paodou vuzülai.  
11Alia puletao nou neletaoye niloua chikuki hi saveyu kisü, neletao nou 
daichi paolaisa tea raia dowuso; teile veyu kinou, neletao hi peiyu talisü 
paokhaio. Daiolouzü neletao nou paoyu chipaotao sü neletao vei laimoe; 
sütaosü Rako Mashi hinou velai.  
12Maikhemai nou lah puletao thaihou jüraiye southeare donou thoupeiwulai, 
alia sübüa puomaitao nou-a puletao nahmaiye soulai ea nahmaitao nou-a 
puletao pfüpuo pei hi motouloua puletaoye southeawulai.  
13Adonou mai hrülainou neletaoye ngaoralai. Ana akhai koute shamea louyu 
puhye sü khaipeilai.  

Ngaopi-ngaohiyu 
(Mt 24.15-28; Lk 21.20-24) 

14“Ana neletao nou ‘Ha-kare souzhaiyu ngaora’ sünanou puhnou buzü moyu 
buh hinou la-a buyu kisü (phoua buyu puhnou süloukhaio), süthaisü Judea hi 
buyu puletao nou deichi taohi tutaloukhaio. 
15Kiphaohi buyu puhnou hatali pore donou takouloua puh kikhahi talou 
khaiso.  

16Alia douhinou buyu puhnou puh sahba pore donou kihi khaivewu laimoe.  
17Teithe sütao kisü poupfüa buyu ea panou nao-a buyu puletao donou 
daizhozhou ngaopisa!  
18Haitaohai saiki hinou palou more donou Ramai hinou veachi paokhaio!  
19Daiolouzü teithe sütao kisü Ramai nou deiphao soushurai hinou shua chu 
koute pakhai mohiyu ea haithaia pakhailai moyu souvea-souchoyu sü 
vedaolai. 
20Ana Mapao nou teithe sütaosü soujü peiwure; puhnou soujü peimoe 
toulouzü, maitalia khailu louhoe; ana puh nou dopawuyu maitaoye donou 
puhnou teithe sütaosü soujüre.  
21“Süthaisü maitalinou neletao hi, ‘Zhukhaio, haihi Khrista bue!’ moa 
‘Zhukhaio, puhsü sühi bue!’ tea paolouzü puhye loucheso.  
22Daiolouzü madayu Khristatao ea madayu rachi paolamaitao velai. Puletao 
nou sheetao ea khupa vahtao soungaoa soulou veilouzü Ramai nou 
dopalouyu maitaoye-a sümah peilai.  
23Ana leikeilo! Enou neletao hi teile vemo jühinou hateitei paokhai peire.  

Mai Nahpoutu nou Khaive Laiyu 
(Mt 24.29-31; Lk 21.25-28) 

24“Ana souvea-souchoyu thai teithetao hisü, teinghi hai zhita bailai, alia 
khousü vakhai laimoe,  
25alia teivuh taosü ratei hinou dekou bailai ea rateihi buyu khoukotaoye sü 
puletao vei ludu hinou hutawu bailai. 
26Sükisü Mai Nahpoutuwo nou dushoyu khouko ea khouko avanoupu teihao 
vanou taveyu sü puletao nou ngaolai.  
27Süthaisü puhnou rakivamai taoye deiphao kainghou adaihi seita-a panou 
deiphao akhai alilova nou alilova koute hinou puhnou dolouyu maitaoye 
podzülai.  

Doushibe hinou Doulouyu Ako 
(Mt 24.32-35; Lk 21.29-33) 

28“Doushibe hinou akoli doulouwo. Sünavei botaonou ngupaloua sünghoutao 
lapayu kisü neletao nou hou ngheire touyu süloue. 
29Süzhaibüa, neletao nou shee haitao teitei ngaolouyu kisü puh hai romühi 
kou ngheiteire touyu neletao nou sülo.  
30Chechenou Enou neletao hi paoe, haitao veishi pamo koutesü maikha haina 
hai hata laimoe.  
31Raki ea deiphao hatalai, ana Achipaotao louzü halaimoe.  

Maitalia Teithe ea Pha nasü Sümoe 
(Mt 24.36-44; Lk 17.26-30, 34-36) 

32“Ana teithe süna ea pha sünasü Puo likheiwo deinou rakihi rakivamai moa 
Nahpoutu koutenou-a sümoe.  
33Leikeilo, zhaihelo; daiolouzü teile süsü duki velai touyu hai neletao nou 
sümoe.  
34Haihai mai alinou puh ki thaowu-a veih douhi tareki puh kilaimai taohi lah 
lahnou soure vahtao thaothou peiwu-a ea kikhu khowo nahi soutaosou 
zhaihelo tea paopeiwu-a tayu kheihaoe.  
35Südonou zhaihelo, daiolouzü dukinou ki paopu nasü velaisa, koukhenou 
laiho, kheitsüle nou laiho, houkhao hinou laiho molouzü shonanou laisa 
neletao nou sümoe. 
36Sübümo louzü puhnou thalasou veloua neletaoye zhia bua ngaoloulai.  
37Südonou, Enou neletao hi paoyuhai, Enou mai hrülaihi paowe: Zhaihelo!”  

Mark 14 

Jisu ye Southeare Do 
(Mt 26.1-5; Lk 22.1-2; Jn 11.45-53) 

1Chuo Tachonüh ea Raokonüh koumojü teithe ahai bubaire. Alia napao 
adumaitao ea razhai dou-apeimaitao nou khei-a Jisu ye niloure ea southeare 
donou do phoutare.  
2Daiolouzü puletao nou paoe, “Haihai Eletao nou nüh teile hinou souwu 
laimoe, molouzü maisou hronou bvüro shulai.”  

Bethani hinou Jisu ye Theadzü Noupeiyu 
(Mt 26.6-13; Jn 12.1-8) 

3Alia Jisu nou Bethani hinou bua loukhaora souyu Simon kihinou vaia 
bubukinou naotumai alinou kai nüvei shoyu ea muhtei shoyu sheetouyu nard 
theadzünou phoupeiyu chuh kaanou souyu khouli poloua tave. Puhnou khou 
nasü dakhao paloua kainüvei theadzü nasü Jisu pei hi lakhai peire.  
4Ana sühi buyu mai kamainou rarouloua alinou lihi haibüa paoe, “Daidonou 
theadzü nahai haibüa souhawe? 
5Daiolouzü haihai husha kaihsü muh jü koua zholou süe, alia pousha nasü 
toure hamai hi peilou veie!” Alia puletao nou puhye sü raochichi peire.  
6Ana Jisu nou paoe, “Puhye panou lah buwo; daidonou neletao nou puhye 
souchowe? Puhnou Ahi ha veili soupeire.  
7Daiolouzü neletaowo toure hamaiye teisanou koa bue ea neletao nou züpayu 
teile tali hinou puletaoye soukha peilou süe; ana neletao nou Eye koa 
teisanou bulai moe.  
8Puhnou soulousü nasü puhnou souloure; puhnou Apfüphao hai vure donou 
raia kaivei theadzünou noupeire.  
9Alia cheche nou Enou neletao hi paoe, deiphao teiteihi ko avei paodou tayu 
buh takihi puhnou soukhai touyu nasü puhye li-choloure donou paotalai.”  

Judas nou Jisu ye Shoh soure Lüpeiyu 
(Mt 26.14-16; Lk 22.3-6) 

10Süthaisü kiahai hrohinou ali soua buyu Judas Iskariot nou Jisu ye napao 
adumaitao bah hi shohdo southou peire donou puletao hi tare. 
11Alia puletao nou puh chipaosü chouloua le sasho loure, alia puhye sha peire 
donou apaopeire. Südonou Judas nou Jisu ye puletao bah hi thoupeire donou 
zhou avei phoushu tare.  

Jisu nou Tachonüh Vai puh Rozümaitaoye koa Touyu 
(Mt 26.17-25; Lk 22.7-14, 21-23; Jn 13.21-30) 

12Alia Raoko nüh vei teithe raikai kisü, Tachonüh tovai vei zhaotu datheayu 
teithehi Jisu rozümai taonou puh hi noue, “Nenou Ehye panou daikinou neye 
donou taho Tachonüh vai soudayu züpawe?”  

13Süthaisü Jisu nou puh rozümai ahaiye seita-a puhaihi haibüa paopeie: 
“Nuhdu nahi taloulo, alia dzükhouli pfütayu mai alinou nehaiye daolai; 
puhthai fülo,  
14alia puhnou talouyu ki talivei paopuna hisü haibüa paokhaio: ‘Dou-
apeionou paoe, Enou houre buh kahi bue. Enou Arozümaitaoye koa daikinou 
Tachonüh vai toulai?’  
15Süthaisü puhnou nehaihi buh-züh souda chekhouwuyu ea dushoyu kishorei 
kide ali ngaopeilai, sühinou nehainou Eletaoye donou ha teitei soudalai.”  
16Alia rozümai sühainou taloua nuhdu sühi veloure ea ha teitei sü Jisu nou 
puhaihi paopeiyu büa ve ngaoloure; alia puhai nou Tachonüh vaisü soudare.  
17Alia koukhe loukhaie, Jisu nou rozümai kiahaitaoye koa tave-e. 
18Alia puletao nou arübuh vanou toua bubu kinou, Jisu nou paoe, “Enou 
chekhaoa neletao hi paoe, neletao hrohinou alinou süolouzü Eye koa touyu 
nanou Eye shoh soupeilai.”  
19Rozümaitao sü leveasho loure ea shoshonou puh hi noushu tare, “Süsü 
Ewu?”  
20Jisu nou chila peie, “Süsü neletao kiahai hrohinou Eye khaoh ali hinou koa 
raokhao sücha zhoyu nasüe.  
21Mai Nahpoutu louzü sheeyu larübvü nou puh vanou paopeiyu kua tarabaie; 
ana Mai Nahpoutuye shoh soupeiyu mai süna donou daizhozhou ngaopisa! 
Mai süna donou nakoukhai moyu nanou veikou shohie!”  

Mapao vei Lito 
(Mt 26.26-30; Lk 22.14-20; 1 Kor 11.23-25) 

22Alia puletao nou toua bubu kinou, Jisu nou raokhaoli poloua hapeire, alia 
süsü soukhowu-a puh rozümaitao hi polapeia paoe, “Haihai Apfüphaoe, 
polouwo.”  
23Süthaisü puhnou paili poloure, alia puhnou Ramai hi kalo paoyu kisü, süsü 
puhnou puletao hi peie; alia puletao hrülainou sühinou poa küloure.  

24Alia puhnou puletao hi paoe, “Haihai mai alao donou küpa peiyu Vo 
soukhaiyu Azhe nasüe.  
25Chechenou Enou neletao hi paoe, Ramai Vedei hinou Enou sünahai 
sheetoua külaiyu teithe vemo koutesü, Enou darkha shi haina hinou küpukhai 
laimoe.”  
26Süthaisü puletao nou lou ali souloua Oliv deichi vahi tapare.  

Pitar nou Jisu ye Bare Raia Paopeiyu 
(Mt 26.31-35; Lk 22.31-34; Jn 13.36-38) 

27Jisu nou puletao hi paoe, “Neletao hrülai Eye thaowu-a tuta bailai, 
daiolouzü sheeyu larübvü nou paoe, ‘Enou zhaokhowoye southeawulai, alia 
zhaotu sü ratakhailai.’  
28Ana Enou hrishu louyu thaisü, Enou neletao jünou raia Galileehi talai.”  
29Pitar nou chila peie, “Kukhemai hrülainou neye thaotayuma, Ewo neye 
hakia thaokhai laimoe!”  
30Jisu nou Pitar hi paoe, “Enou nehi paowe, süolouzü zhoukhei houjünou 
khao ahaikho mojünou nenou Eye lüh asü laiwulai.”  
31Ana Pitar nou chihpushoa paoe, “Enou neye koa thaire koute hia, E neye 
laikhai laimoe!” Alia rozümai kukhe hrülai-a sübüa paoe.  

Gethsemane hinou Jisu nou Veachi Paoyu 
(Mt 26.36-46; Lk 22.39-46) 

32Puletao nou Gethsemane tea kuyu buh alihi taveloure, alia Jisu nou puh 
rozümaitao hi paoe, “Enou veachi paobuki haihinou kou buwo.” 
33Alia Jisu nou puhye koa Pitar, Jems ea Johanye satare, alia puh hisü levea 
shoyu ea le choroyu vedaore.  
34Alia puhnou puletao hi paoe, “Arako hai veathou thairesoua bure; haihi 
chaokhaio, alia zhaihe toulo.”  
35Alia puhnou nghojülo tadouphou kouloua deiphinou kou kaoloure ea 
soulou veilouzü veahoyu teile nasü puh hinou polata peire donou veachi 
paotare.  

36Alia puhnou paoe, “Abba, Apuo! Neye donou hatali soulou süe. Veayu pai 
haina hai Ahinou povai peio. Ana Aleli moa neleli soulouwo.”  
37Alia puhnou khaikouyu kisü, rozümai asütaosü zhia bu-a ngaoloure. Sükisü 
Jisu nou Pitar hi paoe, “Simon, ne zhia buwu? Ne teilecho ali koutea zhaihe-a 
bulouhorewu?”  
38Alia puhnou puletao hi paoe, “Neletao athaohi loulou more donou zhaihelo 
ea veachi paolo; rakowo louzü chechenou züpawe, ana vasouwo louzü 
lelouhoe.”  
39Alia puhnou tapuloukhaia leh chipao büa veachi paoe.  
40Süthaisü puhnou rozümaitaohi khaikoupue ea puletaoye zhia ngaoloure, 
daiolouzü puletao nghisü süübeire; alia puletao nou puh hi dai chila peilaisa 
touyu sükhai more.  
41Puhnou lüh asü chena khaikouyu kisü, puhnou puletao hi paoe, “Neletao 
chu koute-a zhia ea soa buwu? Tai süre! Phasü vere! Zhukhaio, chuo Mai 
Nahpoutuye sü mahmaitao bah hi thoupeire. 
42Shulouwo, Eletao talairekhe. Zhukhaio, Eye shoh soupeiyu nasü haihi 
bure!”  

Jisu ye Nilouyu 
(Mt 26.47-56; Lk 22.47-53; Jn 18.3-12) 

43Alia Jisu nou chi paobebu kinou thalasoua rozümaitao kiahai hrohinou 
alisoua buyu Judas sü tavere. Puhye koa napao adumaitao, razhai dou-
apeimaitao ea tsümaitao hinou seiveyu khoche ea süda poyu mai alaosou 
tavere.  
44Chuo shoh soupeiyu mainanou puletao hi shee ali pei-a paoe. “Enou münou 
murenasü neletao nou züpayu mainae; puhye nilo ea khotouloua puhye sapoa 
tawo.”  
45Judas nou veloulou bükhaie, puhnou Jisu hi takouhaloua paoe, “Dou-
apeio!” alia puhye münou mue.  
46Südonou puletao nou puh pei hi bakha khakhaia puhye niloure.  

47Ana ngheikinou la-a buyu mai alinou puhvei khoche paizhouloua napao 
peichana kilai naye sü podao-a puh nousü jadere.  
48Süthaisü Jisu nou puletao hi paoe, “Maivei saotoumai aliye nilaiyu büa 
khoche ea südatao poa Eye niloure donou neletao tavewu?  
49Teithetsü Enou rathoki hinou doupeia neletaoye koa bue, alia neletao nou 
Eye nimoe. Ana sheeyu larübvü chihai veteloutheo.”  
50Sükisü rozümaitao hrülainou puhye thaowu-a tutakhaire.  
51Alia jüyu sah likheithe babaiyu nahlemai alinou Jisu thaifüa takoue; 
puletao nou puh ye niloure,  
52ana puhnou puh sahbasü thaowu-a baitoua tutare.  

Jisu nou Tsüme Nghojühi ve Layu 
(Mt 26.57-68; Lk 22.54-55; Lk 22.63-71; Jn 18.13-14, 19-24) 

53Süthaisü puletao nou Jisu ye napao peichana kihi satare; alia sühinou 
napao adumaitao, tsümaitao ea razhai dou-apeimaitao hrülaisü vedzüa bue.  
54Alia Pitar nou adoukounou puhthai füpoa napao peichana kijühi tave. 
Sühinou puhnou kou chobuloua reihkhaomai taoye sa-a meipenou meivoua 
bue.  
55Chuo napao adumaitao ea tsüme teiteinou Jisu ye southeare donou Jisu 
hinou dayu zhopaoh phoue; ana puletao nou halia ngaolou moe.  
56Daiolouzü mai alaonou puh pei hi dayu zhopaoh peie, ana puletao vei 
zhopaoh taosü thaomoe.  
57Sühinou mai kamainou lashuloua puh pei hi dayu zhopaoh peia paoe:  
58“Bahnou soukhai touyu rathoki hainasü Enou souhawu-a bahnou soumoyu 
rathoki kukheli, teithe asü levai hinou Enou soupeilai, tea puhnou paoyu hai 
Ehnou choue.”  
59Ana sükoutea puletao vei zhopaoh sü thaokhai more.  
60Alia Napao Peichana nou puletao nghojünou lashuloua Jisu hi noue, “Ne 
chila peire lia hawu? Mai haitaonou nepei hi motoua dukhaiyu hai daie?”  

61Ana Jisu nou ngasou buloua chila lia peimoe. Süthaia Napao Peichana nou 
puh hi noupue, “Ne hai Rako Avei Ramai Nahpoutu Khristawu?”  
62Jisu nou chila peie, “E-e; alia Mai Nahpoutu nou khoukhoulaiwo vei bah 
zhoulo vanou bua raki teihaopei vanou taveyu neletao hrülainou ngaolai!”  
63Napao peichana nou puh sah daophaloua paoe, “Eletao nou süpeinou 
zhopaoh kukhe phoupuyu dai zhiyu bue?  
64Puhnou Ramaiye paoshiyu sü neletao nou chouloure. Kakua neletao nou 
chowe?” Alia puletao hrülainou puh hai thaizüe tea puh pei hi mah dukhai 
peire.  
65Alia puletao hronou kamainou Jisu vahi taidzü süshopeie, alia puletao nou 
puh nghisü sahnou züwu-a ea puhye dapeia paoe, “Neye thaohnou dawe, 
paokhaio!” Alia reihkhaomai taonou puhye bahzünou dapeia saloure.  

Pitar nou Jisu ye Bayu 
(Mt 26.69-75; Lk 22.56-62; Jn 18.15-18, 25-27) 

66Alia Pitar nou chu koutea deiphi kijü hinou buyu phahinou Napao 
Peichawo vei kilai loumaina alisü tave-e.  
67Alia Pitar nou meivoua buyu sü puhnou ngaoloukhaie, Pitar hi zhuteiloua 
paoe, “Ne-a Nazareth hi Jisu ye koa laiwe.”  
68Ana puhnou süsü ba-a paoe, “Ewo sümoe moa nenou dai paosa touyu vei 
ko-a Ewo sümoe; alia puhsü kijü bomühi tapare.” Sübühinou houjü nou 
khaopare.  
69Süthaia kilai loumaina painou puhye sühinou ngaoloukhaie ngheiki la-a 
bumai hi paopukhaie, “Mai haina hai puhmaitao hrohinou alie!” 
70Ana Pitar nou süsü bapu khaire. Alia phajü thaisü ngheikihi la-a bumainou 
Pitar hi mah dukhaia paopu khaire, “Ne hai puletao hrohinou alie touyu hisü 
nenou hakia balou hoe, daiolouzü ne-a Galilee himaibaie.”  
71Ana Pitar nou lahye cha-a ea choungao-a paoe, “Neletao nou pao-a buyu 
mai hainaye sü E sükhaimoe!”  

72Sübühinou houjünou lüh ahai chena khaopare. Alia Pitar nou puh hi Jisu 
nou kabüa, “Houjünou khaohaikho mojünou nenou Eye lüh asü chena koute 
balai,” tea paopeiyu sü liloure. Alia puhsü shochesou kraloure.  

Mark 15 

Jisu ye Pilat Nghojühi Saveyu 
(Mt 27.1-2, 11-14; Lk 23.1-5; Jn 18.28-38) 

1Alia shohna hisü napao adumaitao nou thashoa tsümaitao, razhai dou-
apeimaitao ea tsüme teiteiye koa chikhai loure; alia puletao nou Jisu ye 
baorai phure ea sataloua Pilat bah hi thoupeire.  
2Alia Pilat nou puh hi noue, “Ne Jihudimai Veowu?” Jisu nou chila peie, 
“Nenou süsü paowure.”  
3Napao adumaitao nou Jisu pei hi chi taoli paodu khaipeie, 
4Südonou Pilat nou puh hi chi noupu khaire, “Newo chila peilai mowu? 
Zhukhaio, puletao nou nepei hi chi daizhozhou paodusa!”  
5Ana Jisu nou chilalia peikhai bare, südonou Pilat sü khupa loure.  

Jisu ye Southeare donou Chi Lükouyu 
(Mt 27.15-26; Lk 23.13-25; Jn 18.39—19.16) 

6Chuo Tachonüh sasü maisounou züpa-a khoyu hukhahi bumai aliye 
puletaoye donou Pilat nou phapeiyu zhaibue.  
7Süphakisü Barabbas tea kuyu mai ali-a hukha hinou teidei chibvüpayuki 
maiye southeayu maitaoye koa bue.  
8Alia maisounou Pilat hi tave dzüloua puletaoye donou puh zhai thaifüa 
soupeire nasü kholoure.  
9Alia puhnou puletao hi chila peie, “Neletao nou Eye panou neletaoye donou 
Jihudimai Veoye phapeiyu züpawu?”  
10Daiolouzü Jisu ye napao adumaitao nou ngaoraiyu vanou puh bah hi 
thoupeibaie touyu hai Pilatnou sütoua bue.  
11Ana napao adumaitao nou maisouye Pilat hinou puletao donou Barabbas ye 
nou phapeire donou kholo tea süpeire.  

12Pilat nou maisouhi paopukhaie, “Sütoulouzü neletao nou Jihudimai Veo tea 
kuyu mai naye sü Eye panou dai souyu züpawe?”  
13Alia puletao nou shusou raopu khaire, “Puhye veatheawo!”  
14Ana Pilat nou puletao hi paoe, “Daidonou? Puhnou daishi souwure?” Ana 
puletao nou chihpu sholoua shaloure, “Puhye veatheawo!”  
15Südonou Pilat nou maisou züpa sounüa Barabbas ye puletao donou 
phapeire. Süthaisü puhnou Jisu ye sü dapeiwu-a kros vanou veatheare donou 
thoupeire.  

Reihmai nou Jisu ye Konüyu 
(Mt 27.27-31; Jn 19.2-3) 

16Alia reihmaitao nou Jisu ye sapoa teidei khowo vei fühao kijü levai hi loure 
ea puletao nou reihmaitaome teiteiye kuve dzüloure.  
17Alia puletao nou Jisu vahi maomüyu sahli bapeie, alia shunou peirüli 
khealoua puh pei hi porüpeie.  
18Süthaisü puletao nou puhye khurüshuloua paoe, “Jihudimai Veosü 
maishokhaio!”  
19Alia puletao nou khu süponou puh pei hi dapeie, alia puh vahi taidzünou 
süshopeie ea puletao nou kikou khou khüloua puhye khurüe.  
20Alia puletao nou puhye konü chewuyu thaisü, puletao nou maomüyu sah 
nasü laokhaia lah puh sahbanou bapeire. Süthaisü puhye kros vanou 
veatheare donou puletao nou sapoa tare.  

Jisu ye Veatheayu 
(Mt 27.32-44; Lk 23.26-43; Jn 19.17-27) 

21Alia ludu hinou puletao nou deichi hilonou veiveyu Simon tea kuyu mailiye 
daoloure. Reihmaitao nou puhye nou Jisu vei kros pfükhapeio tea kutai loure. 
Simon hai Kurini teidei hi maie ea puh sü Alekjandar ea Rufus puoe.  
22Puletao nou Jisu ye Golgotha tea kuyu (süvei kowo louzü peiraobvü buh 
toue) buh hi sapoa tare.  

23Alia puletao nou kainüvei mair dzünou thou chohyu darkha dzü puh hi 
peie, ana Jisu nou süsü kübare.  
24Süthaisü puletao nou puhye sü kros vanou veakhare ea puh vei sabanüh 
taosü thaoh thaohmainou daidai ngaolaisa tea rakovei zhua zhiloure.  
25Puletao nou puhye veakhayu sü shona teilecho akü tare.  
26Alia puh pei hi paodu khaiyu chipao nasü haibüa rükhaitoue: “Jihudimai 
Veo.”  
27Puletao nou maivei saotoumai ahaiye Jisu ye koa kros vanou aliye puh 
bahkha zhoulova ea aliye puh bahkha nalova hinou veakhare.  
28(Haibüa sheeyu larübvü hinou, “Puhye sü mahmaitaoye koa chothou zhore” 
tea paokhai touyu sü panou vetere.)  
29Alia ngheikinou takou-takheyu maitao nou puletao pei zhaloua puhye 
konüa paoe, “Oho! Rathoki souha laiyu ea teithe asü hinou soupei khailou 
süyu ne,  
30chuo kros vanou takouloua nelah khailu louwo!”  
31Süzhaibüa napao adumaitao ea razhai dou-apeimaitao-a Jisu ye konüa 
alinou lihi haibüa paoe, “Puhnou mai kukheye khaipeie, ana puhwo lahye 
khailu louhoe!  
32Eletao nou ngaoloua louche loure donou Israelmai Veo Khrista sü chu kros 
vanou takou louwo!” Alia Jisu ye koa kros vanou veakhayu puhai-a sübüa 
puhye nghi-a paoe.  

Jisu Thaiyu 
(Mt 27.45-56; Lk 23.44-49; Jn 19.28-30) 

33Alia heako teilecho kiahai tayu phakisü teidei teitei sü zhitei loure ea süsü 
koukhe teilecho asü koute zhikoue.  
34Alia koukhe teilecho asü tayu phakisü Jisu nou pai kushoa raopare, “Eloi, 
Eloi, lama sabachthani?” süvei kowo louzü, “A Ramai, A Ramai, ne daidonou 
Eye thaowure?”  

35Alia ngheikinou la-a buyu mai kamainou süsü chouloua paoe, “Zhukhaio, 
puhnou Elijah ye lawe!”  
36Alia puletao hronou mai linou tuho phako li poloua khairouyu darkha 
zhaoh hinou pothou süchaloua süsü khu süpo ali pei hi khailoure. Süthaisü 
puhnou süsü Jisu mühi pola khepeia paoe, “Chalaio! Elijah nou taveloua 
puhye kros peinou pokoupei laimosa Eletao zhulaikhe!”  
37Alia Jisu nou shusou raoloua thaire.  
38Alia rathoki sheeyu buh hi hrakhaiyu sah nasü ahai soua peinou tei koute 
patare.  
39Alia Jisu kros nghojünou la-a buyu reihmai kaihpei chananou Jisu hai 
kabüa thairesa touyu ngaoloua paoe, “Chechenou mai haina hai Ramai 
Nahpoutu vuzüe!”  
40Naotumai kamaitao-a sühi adoukounou zhia bue. Puletao hrohisü Magdalini 
Meri, Jems nana ea Josef pfü Meri ea Solomi-a louwe.  
41Jisu nou Galilee hi bubu kinou puletao nou puhthai füta-a puh kuvah soue. 
Jisu ye koa Jerusalem hi taveyu naotumai kukhe taolia sühi koa bue.  

Jisu ye Vuyu 
(Mt 27.57-61; Lk 23.50-56; Jn 19.38-42) 

42-43Arimathea hi Josef nou velouyu phahai koukhe loure. Puh hai Ramai 
Vedei veyu khoyu tsüme hinou tsükhouyu mai alie. Süzhouhai soudayu 
teithekie (süolouzü Soteithe nghojühi teithe nae), südonou Josef nou 
khuveisholoua Pilat nghojühi takou puh hinou Jisu pfüphao peio tea khoe.  
44Pilat hai Jisu thaire touyu chouloua khupasho loure. Südonou puhnou 
reihmai kaihpeichawo naye kuloua Jisu thaiyu hai phasho parewu tea puh 
hinou noue.  
45Alia puhnou reihmai kaihpeichana hinou Jisu thaire touyu sülouyu kisü, 
puhnou Josef hi pfüphao nasü poloua veie tea paopeie.  
46Alia Josef nou jüyusah ali hrüloua pfüphao nasü deiphihi pokouloure ea 
sahba sünanou pozüwu-a chuhrao hinou vouthouloua soukhai touyu khüh 

nahi Jisu pfüphao sü pothou khaire. Süthaisü puhnou chuh aduli khüh mühi 
phaodakou khaire.  
47Magdalini Meri ea Josef pfü Meri nou süsü zhua Jisu pfüphao hai kahi 
povure sa touyu hai ngaoe.  

Mark 16 

Jisu Hrishuyu 
(Mt 28.1-8; Lk 24.1-12; Jn 20.1-10) 

1Soteithe talayu thaisü, Magdalini Meri, Jems pfü Meri, alia Solomi nou 
taloua Jisu pfüphao hi noupeire donou kainü veiyu natao hrüloure. 
2Alia Rathozhou shona teinghi payu phahinou, puletaosü khüh hi tare. 
3Ludu hinou puletao alinou lihi haibüa paoe, “Thaohnou Eletaoye donou 
khühmü hinou chuh nasü phaota peilai?”  
4Alia puletao nou zhupakhaie chuh nasü phaolaiwu-a ngaoloure (chuh süsü 
dushoe.) 
5Südonou puletao nou khüh hi taloue ea sühinou puletao nou sahkaa bayu 
khemaina ali bahkha zhoulonou chobuyu ngaoloua puletao hai khupare.  
6Alia puhnou puletao hi paoe, “Khupaso; neletao hai kros vanou 
veatheawuyu Nazareth Jisu ye phoue touyu hai Enou süe. Puhwo haihi hae. 
Puh hrishu loure! Zhukhaio, haisü puletao nou puhye pokhaiyu buh-e.  
7Ana chuo taho puh rozümaitao ea Pitar hi, ‘Puhnou neletao hi paopeiwuyu 
sübüa puh hai neletao jünou raia Galilee hi tare; sühinou neletao nou puhye 
ve ngaolai,’ tea paopeio.”  
8Alia puletao nou khüh hinou tapaloua tutare; daiolouzü puletaosü pi-nguyu 
ea khupanou phouloure; alia puletaosü piyu vanou alinou lihi ha chilia 
paomoe.  

Jisu nou Magdalini Meri hi Ve Ngaopeiyu 
(Mt 28.9-10; Jn 20.11-18) 

9[Chuo Jisu nou athai hinou Rathozhou shohna ki hrishu louyu thaisü, 
puhnou raikaia raiki puhnou rashi anaiye hulaipa peiyu Magdalini Meri hi 
tave ngaopeie.  
10Puhnou taloua Jisu samai taohi paopeie. Puletao sü dopfüa ea kra-a bue.  
11Ana puletao nou puh hai hriwe ea puhnou Jisu ye ngaoe touyu choulouyu 
kisü, puletao nou puhchi sü louchepei more.  

Jisu nou Rozümai Ahai hi Ngaopeiyu 
(Lk 24.13-35) 

12Haithaisü Jisu nou zhai akuli hinou rozümai ahaihi nuhbuhlo tahoyu ludu 
hinou ve ngaopeie.  
13Puhainou khaiveloua kukhetaoye paongao peie, ana puletao nou süsü 
louchebae.  

Rozümai Kiali hi Jisu nou Ngaopeiyu 
(Mt 28.16-20; Lk 24.36-49; Jn 20.19-23; Vah 1.6-8) 

14Akhai khailai hinou Jisu nou puh rozümai kialitaonou toua buyu hinou tave 
ngaopeie. Alia puletao nou louche bayu ea le khouleyu vanou puhnou 
puletaoye züpeie, daiolouzü puh hrishu louyu ngao-a bumaitaoye puletao 
nou louche peimoe.  
15Puhnou puletao hi paoe, “Deiphao teiteihi taholoua emai hrülaihi ko avei 
nasü paodou peikhaio. 
16Loucheloua dzükhao dalouyu mai talinou khailu loulai; louchelou momai 
taliye sü mah dukhaiwulai.  
17Alia louche louyu maitao hisü shee haitaonou thaifüpoa talai: Azhih hinou 
puletao nou rashitaoye hupalai; puletao nou la ashu ashu paolai;  
18puletao nou nghou kezhu khaia moa poudzü ashi tali poküloukhaia, 
sütaonou puletaoye halia soushi laimoe; puletao nou sounoumai pei hi bah 
lakhailai, alia puletao sü veiloulai.”  

Jisu ye Raki hi Pokheyu 
(Lk 24.50-53; Vah 1.9-11) 

19[Südonou Mapao Jisu nou puletaoye koa chi phalouyu thaisü puhye sü 
rakihi pokhere ea Ramai bahkha zhoulonou buloure.  
20Alia rozümaitao nou taloua buh likinou ko paodou tare, alia Mapaowo nou 
puletaoye koa vahsoue ea puletao nou souyu sheetao nou puletao vei 
paodouyu hai cheche-e touyu hai lapeie.] 

Luk 

Luk 1 

1Raikai kinou nghithounou ngao-a zhopaoh souyutao ea chipao sünavei 
kuvah souyu taonou Eletao hi thoupeiyu büa,  
2mai taolinou Eletao hrohinou pacheyu vah sütaovei vanou ko shoshonou 
rüre te-a buyu donou,  
3Oh dushoyu Theophilas, E-a shurai hinou veishi sheesha-a sü-a buyu donou, 
nehi paodou peiyuna teitei sütaovei chechena vanou panou neye süloure 
donou,  
4kobvüli shoshonou neye donou rüyuhai veivu zülai tea Enou chowe.  

Johan Baptist ye Nare Paosü Peiyu 

5Herod nou Judea hi veo soua bubukisü, sühisü Abija vei napao mehi buyu 
Zekharia tea kuyu napaomai ali bue. Puh chapfüsü Aaron khü hinou ve, alia 
puh zhihsü Elizabeth toue.  
6Puhai maihainou Mapao vei razhai ea chikhatao sü soutaosou züa, Ramai 
nghojünou chaa lia ha-a cheche hinou hrüwe.  
7Ana puhaisü nahmai hae, daiolouzü Elizabeth hai nahah-e alia puhai ahai 
nou khailoure.  
8Nai teithe lisü puh mevei kuvah soure kho teile veyu thaifüa, puhnou 
Rathoki hinou naa soua buyu hinou,  
9napaomai zhai thaifüa Mapao vei Rathokihi talou kai nüvei mei taore donou 
rako zhua puhye doloure.  
10Alia maikhemai hrülai sü kaivei mei tao-a buyu phakisü vakou hinou veachi 
pao-a bue.  
11Sükisü, Mapao vei rakivamai alinou sühisü taveloua kai nüvei mei tao-a 
buyu sheelabuh bahkha zhoulo hinou ve la-a buloure.  
12Alia Zekharia nou puhye ngaolouyu kisü khupasho loure, ea ngaopinou 
phouloure.  

13Ana rakivamai sünanou puh hi paoe, “Pikhaiso, Zekharia, daiolouzü nevei 
veachi sü noupeire, alia ne chapfü Elizabeth nou nahpoutumai ali hrülai, alia 
nenou puh zhih sü Johan tea salai.  
14Alia puhye nayu kisü neye donou daizhozhou sa-valaisa, alia kukhemai 
taoli donou daizhozhou salaisa;  
15daiolouzü puhsü Mapaowo nghojü hinou dulai. Puh sü darkha zhaoh-a moa 
kukhe zhaoh talia külaimoe, alia puhsü nakourai hinou Rako Mashinou 
phoulai.  
16Alia puhnou Israelmai taoliye puletao Ramai, Mapaowo hi sakhai velai.  
17Alia puokhemaitao lesü nahmaitao hi ea paoyu zübayu maitaoye cheche 
maitao vei ratsü nahi panou khaive loure Mapaoye donou souda louyu 
maitaoye tuda loure donou puhnou Elijah vei rako ea khouko hinou 
Mapaowo nghojü hinou raia talai.”  
18Zekharia nou rakivamai nahi paoe, “Süsü Enou kabüa süloulai, daiolouzü 
Esü khaimai alie ea Achapfü-a chipai loure?”  
19Rakivamai sünanou puh hi chila peie, “Esü Ramai nghojü hinou la-a buyu 
Gabriel süe, alia nehi paopeire ea ko avei haina pove peire donou Eye seive 
peibaie.  
20Alia zhukhaio, shee haitao pamo sasü ne hai la ha-a chi paolou holai, 
daiolouzü teile kaovei hinou vete laiyu Avei chipao taosü nenou louche 
peimoe.”  
21Süphakisü maikhemai taosü Zekhariaye khoa bue ea puhnou Rathoki hinou 
phashoh chao-a buyu donou puletao sü khupaloure. 
22Alia puhnou vakouhi tapayu kisü puhsü puletao hi chi paolou hore, alia 
sübüyu donou puh hai Rathoki hinou zho ali ngaoloure touyusü puletao nou 
süloure; alia puhnou puletao hi puh bahnou zhangao-a la phamoa bue.  
23Alia puhnou rathokihi vah soure teile cheyu thaisü, puhsü puh kihi 
khaivere.  

24Teile phajü thaisü puh chapfü Elizabeth sü poupfü loure, alia khouh angou 
phasü puh lah tutsü-a haibüa paoe.  
25“Enou maikhemai nghojü hinou ahrao ngao-a buyu nasü pota peiloure 
donou Mapaowo nou Eye tave zhupeiyu ki haibüa soupeiwure.”  

Jisu ye Nare Paosü Peiyu 

26Elizabeth nou poupfüyu khouh arou payu kisü Ramai nou rakivamai 
Gabriel ye Nazareth tea kuyu Galilee hi nuhdu nahi seive. 
27Puhnou veyuhai David khü hinou veyu Josef tea kuyu mai süna kihi tokhai 
touyu loumaina süpaihi ko povere donou ve. Loumainapai zhihsü Meri toue.  
28Alia puhnou puh hi taveloua paoe, “Nehi kaonayu buloukhaio, O Ramai 
nou khu-leshi shoyupai! Mapao nou neye kozhoa bue.”  
29Ana Meri sü puhvei chipaotao vanou tsübo phouha zheire, alia puhvei 
chiko nasü daitousa tea khupasho loure.  
30Rakivamai sünanou puh hi paoe, “Pikhaiso, Meri, daiolouzü neye Ramai 
nou khuleshi peire. 
31Alia zhukhaio, ne sü poupfüloua nahpoutu ali hrülai, alia nenou puh zhihsü 
Jisu tea salai.  
32Puhsü dusholai, alia puhye nou Aku Kulai Ramai Nahpoutu tea kulai. Alia 
Ramai, Mapaowo nou puh hi puhpuo David vei Vebuh sü peilai,  
33alia puhnou teisanou Jakob tyaonah khemai pei hisü veo soua hrülai, alia 
puhvei vebuh sü hakia akhai bulaimoe!”  
34Meri nou rakivamai sünahi noue, “Kabüa haisü souloulai, daiolouzü Esü 
loumaina alibaie?”  
35Rakivamai sünanou puh hi chila peie, “Rako Mashi nou nehi kou loulai, alia 
Aku Kulaivei khouko sünanou neye züloulai. Südonou nakoure sheeyu nah 
sünaye sü Ramai Nahpoutu tea kulai.  

36Alia zhukhaio, ne tamai Elizabeth-a khai louyu thainou nahpoutumai ali 
pou pfüloure; alia puh hai nah hae toukhaia chuo puhnou poupfüyu khou 
arouhi koure.  
37Daiolouzü Ramaiye donou soulou hoyu alia hae.”  
38Alia Meri nou paoe, “Zhukhaio, Esü Mapao vei kilai naotupai baie; nevei 
chipao thaifüa sünasü Ahi panou paloukhaio.” Süthaisü rakivamai sünasü puh 
hinou tare.  

Meri nou Tave Elizabeth ye Zhuyu 

39Alia teile sükisü Meri nou tashuloua deichi hinou buyu Judea vei nuhdu 
alihi thala-a tare,  
40alia puhnou Zekharia kihi tavelouloua Elizabeth ye talou sasa-a khurü 
loure.  
41Alia Elizabeth nou Meri vei khurüyu chidoh nasü choulouyu kisü, puh pou 
hinou buyu nah nasü hotuotuo loure; alia Elizabeth sü Rako Mashinou lou 
phouloure 
42ea puhnou pai kushoa shapae, “Naotumaitao hrohinou ne sü rako aveipai 
nasüe, alia nenou pfüa buyu nah nasü rako veie!  
43Ana daidonou A Mapao pfünou Ahi taveloua Eye süzhozhou khu-leshi 
peisa? 
44Daiolouzü zhukhaio, nevei khurüyu chidoh sü Enou choulou büyu kisü, 
Apou hinou buyu nah nasü sahsoua hotuotuowe.  
45Alia Mapao nou puh hi paopeiyu nasü vetelai tea louche louyu puh sü 
rakoveie!”  

Meri vei Shoyu Lou 

46Alia Meri nou paoe, “Alenou Mapaoye showe;  
47ea Arakonou Ramai, Eye Khailu-apeio hisü asawe,  
48daiolouzü puhnou puhvei lelou hoyu kilaipai hisü khu-leshi peire! 
Zhukhaio, chu thainou maikha hrülainou Eyenou rako aveipai tea kulai;  

49daiolouzü khou-chihyu puhnou Eye donou dushoyu vah soupeire, puh zhih 
sü Amasheeo na toue.  
50Alia puhvei zhuveahai maikha-kha hinou puhye piyu maitaohi bue.  
51Puhnou puhvei baosü topaloua khouko pongao peire; Puhnou puletao tsü 
lekhe hinou khaophu soua buyu maitaoye souraroure.  
52Puhnou khou-chihyu vemaitaoye puletao vei vebuh hinou pokoure, alia 
nataiyu taoyenou pokupa peiwure.  
53Puhnou hou-züa laiyu maitaoye ha aveinou panou pouphou soupeire, alia 
haniyu taoye puhnou bah sakhaia seitare.  
54Puhnou Abraham ea puhvei tao-nah khemaitaoye teisanou zhuvea peiyu sü 
panou licho loure donou,  
55Eletao puo-paomai taohi paopeiyu büa, puhnou puhvei kilai Israelye soukha 
peire!”  
56Meri nou Elizabethye khouh asüpha koa bulouyu thaisü puh kilohi khaitare.  

Johan Baptistye Nayu 

57Alia chuo Elizabethye donou nare teile veyu kisü, puhnou nahpoutumai ali 
naloure.  
58Südonou puhvei kinapa maitao ea tarai maitao nou Mapao nou puh hi 
dushoa zhuvea peire touyu sü chouloua puletao nou tave puhye koa sazho 
loure.  
59Alia teithe acha zhou sü puletao nou nah sünaye hee vadere donou tavere; 
alia puletao nou puh puo zhih thaifüa puhye nou Zekharia tea salai tea bure.  
60Ana puh pfünou paoe, “Sübülaimoe! Puh zhihsü Johan tea salai.”  
61Puletao nou puh hi paoe, “Ne tarai hrohinou sübüa zhih sayu mailia hae.”  
62Süthaisü puletao nou puh puohi bahnou zhangao-a nah süna zhih sü 
thaohtea sayu züpae tea puh hinou noue.  
63Puhnou chuhkhaoli kholoua, “Puh zhih sü Johan toue,” tea rüloure. Alia 
puletao hrülaisü khupasho loure!  

64Sübü hinou puh müsü houpare ea puhvei malisü noutare, alia puhnou 
Ramaiye shoa chi paopare. 
65Südonou kinapa veishi hisü ngaopinou phouloure, alia sübüa palouyu kotao 
vanou Judea deichi hi buyu teideitao hisü kubou loure.  
66Alia ko haina choulouyu mai hrülaisü, “Nah süna hisü dai palaisa?” tea kua 
puletao lekhe hinou tsü choda khaire. Daiolouzü Mapao vei khoukosü puh pei 
hi bue.  

Zekharia vei Shoyu Lou 

67Puhpuo Zekharia sü Rako Mashinou phoupei loure ea haibüa rachi shapare:  
68“Israel Ramai, Mapaoye sholo! Daiolouzü puhnou puhmai taoye tave 
zhupei-a puletaoye khaipa peire.  
69Puhnou puh kilai David khü hinou Eletaoye donou khou-chihyu Khailu-
apeio ali seive peire.  
70Dao raikinou puhnou puhvei sheeyu rachi paolamaitao mü vanou paopeiyu 
büa,  
71Süolouzü Eletaoye ngaobamai ea Eletaoye ngaorayu mai veishi bah hinou 
khailu peilai touyu;  
72Eletao pai-pao maitaohi zhuvea peiyu pongaore donou alia puhvei sheeyu 
vo nasü li-choloure donou,  
73Eletao puo-pao Abraham hi puhnou cha-chou soupeikhai touyu,  
74süolouzü Eletaoye Eletao vei ngaobamai bah hinou vupapei-a puh nghojü 
hinou halia piyu ha-a 
75sheeyu ea acheche hinou Eletao vei hrümaisa nou puhye kuvah soure 
donou, puh nou chi lüpeire.”  
76Alia, “Anahna neye toulouzü Aku Kulai Ramai vei rachi paolawona tea 
kulai; daiolouzü nenou Mapao vei ludusü soudare donou puh nghojünou raia 
talai.  

77Puhvei maitaohi puletao vei mah khaipeiyu hinou khailu louyu sü bue 
touyu nasü paodou peilai.  
78Eletao Ramai khu-leshi vanou, teizhi hinou buyu ea athai khu hinou buyu 
maitaoye vapei loure donou,  
79alia Eletao phisü kaonayu ludu hilo süthai-sata peire donou, khailu peiyu 
vei teinghi avasü raki hinou Eletao pei hisü koupeilai.”  
80Alia nah sünasü pfüphao hiloa dushu loure ea rako hilonoua khou-
chihloure; alia puhnou Israel maitaohi tave dua ngaopeimo koutesü puhsü 
rekounou hrüa bue.  

Luk 2 

Jisu ye Nayu 
(Mt 1.18-25) 

1Teile sükisü Kaisar Agasta hinou deiphao teiteisü maipei rüre donou 
kharochi vere.  
2Quirinia nou Suria hinou teidei khowona soubu kisü maipei rüyu sünanou 
raikaiyu nasüe.  
3Südonou mai hrülainou lahla vei nuhbuh hinou zhih rüthoure donou 
takhaire.  
4Südonou Josef-a Galilee hi Nazareth nuhduna hinou tapoa Judea hi 
Bethlehem tea kuyu David vei nuhduna hi tare, daiolouzü puhsü David vei 
khü ea kikha hinou ve.  
5Puhnou puh ki tokhai touyu, poupfüa buyu Meri ye koa zhih rüthoure donou 
tare.  
6Alia puhai nou sühi bubukinou puhye donou nah nare phasü veloure.  
7Alia puhnou puhvei raikaiyu nahpoutuna sü naloure ea puhye sü sahzünou 
pozütouloua rheikhaohi pozüre, daiolouzü shevai chaoyuki sühisü puletaoye 
donou chaorebuh hare.  

Zhao Khomaitao ea Rakivamaitao 

8Alia teidei sühisü zhaokhomai kamainou rekounou nai-a khei hinou puletao 
vei zhaokhosü khoa bue.  
9Alia Mapao vei rakivamai alinou kou puletao nghojünou laloure, alia Mapao 
vei khouko-avanou puletao hisü varu peire. Südonou puletaosü ngaopisho 
loure.  
10Ana rakivamai sünanou puletao hi paoe, “Pikhaiso! Daiolouzü zhukhaio, 
mai hrülai donou sasho laiyu ko avei nasü Enou neletao hi povewe;  
11daiolouzü zhou teithehi David vei nuhdu hinou neletaoye donou Khailu-
apeio ye sü naloure, puhsü Khrista, Mapaowo süe!  
12Alia neletaoye donou süloure shee nasü haire: neletao nou sahzünou 
pozütou khaitouyu nahtou ali rheikhao hinou züa buyu sü ngaoloulai.”  
13Alia pha sübü hinou rakivahi reihmaime adu linou rakivamai sünaye koa 
sühinou Ramaiye shoyu lou soua haibüa shaloure:  
14“Aku kulai raki hinou Ramaiye sholo, alia deiphao hinou puh züpa soua 
buyu maitao hrohisü kaonayu buloutheo!”  
15Rakivamai taonou puletao hinou rakihi khaidatayu thaisü, zhao khomaitao 
nou alinou lihi haibüa paoe, “Eletao Bethlehem, hi taho Mapao nou Eletao hi 
paosü peiyu pawuyu chi sünasü zhulaikhe.”  
16Südonou puletao nou thala taloua Meri ea Josef ye alia rheikhao hinou züa 
buyu nah sünaye tave ngaoloure.  
17Puletao nou puhye ngaolouyu kisü, nah süna vanou puletao hi paosü 
peikhai touyu chi nasü puletao nou paosü peire;  
18alia zhao khoyumai taonou puletao hi paongao peiyu süna vanou ko süna 
choulouyu mai hrülai sü khupa loure.  
19Ana Meri nou chi sütaosü puh le hinou cho-a paopeiyu sütao teiteisü puh 
lekhehi poku khaire.  

20Alia rakivamai sünanou puletao hi paopeiyu sübütoua puletao nou tave 
sütao teiteisü choulou ea ngaolouyu vanou, zhao khomaitao sü shoyu lounou 
soua ea Ramaiye paoshoa khaitare.  

Jisu ye Zhih Sayu 

21Alia nah sünaye hee vadere donou teithe achazhou akhai kisü, puhye pou 
pfüshumo jühinou raia rakivamai sünanou puhzhih peiyu sübüa puhye sü 
Jisu tea sawure.  

Jisu ye Rathoki hi Saveyu 

22Alia Moses vei razhai thaifüa puletaoye donou sousheere naa souyu teile 
veyu kisü, Josef alia Meri nou nah sünaye Mapaowo hi peire donou puhye sü 
Jerusalem hi save,  
23daiolouzü haibüa Mapao vei razhai hinou rüthou khaitoue, “Poutu narai 
hrülaisü Mapaowo hinou sheeyuna tea kulai.”  
24Alia puhai nou Mapao vei razhai hinou paokhai touyu thaifüa, rapüpüyu 
rahou ahai moa rahou toutu ahai posheelare donou tare.  
25Alia sükisü sühisü Simeon tea kuyu mai ali Jerusalem hi bue. Mai hainasü 
checheyu ea Ramai hinou leishoa Israelmai taoye sousa peilaiyu teile nasü 
zhia buyu mai alie, alia Rako Mashinou puhye koa bue.  
26Alia puhsü Mapao vei Razhepuye ngaomo koutesü thai khailaimoe touyu sü 
Rako Mashinou puh hi pongao peire.  
27Südonou Simeonye Rakonou süpei-a Rathokihi tave. Alia razhai thaifüa 
pfüpuo nou nahtou Jisu ye naa soure donou Rathokihi saveyu kisü,  
28Simeon nou nahtou Jisu ye sü daopoloua Ramaiye shoa paoe:  
29“Mapao, chuo nevei chipao thaifüa, nenou nevei kilaiye panou kaona-a 
taloubaiwo;  
30daiolouzü nenou maikhemai hrülai nghojü hinou soudapei khaitouyu,  
31nevei khailu peiyu nasü Anghithou vuzünou ngaoloure,  

32puhsü tahrüh kukhemai taohi nevei tsüdo pongao peire donou ava, alia 
nemai Israel maitao hi khouko-ava pove peiloure nasüe.”  
33Alia puh pfüpuosü puh vanou sübüa paoyu donou khupa loure. 
34Süthaisü Simeon nou puletao hi hapei-a puh pfü Meri hi paoe, “Zhukhaio, 
nahtou hainasü Israel maitao alao donou kaotare ea maitaoli donou lashu 
loure, alia maikhe mainou paoshisho peilaiyu shee süna donou dopapei 
khaitoue,  
35alia südonou maitaolivei kheitsü nasü popangao peiwulai. Alia lah nevei 
lethou hisü khoche alinou khüthoulai.”  
36Alia sühisü Asher khü hinou veyu Phanuel nah naotupai Anna tea kuyu 
rachi paolapai ali bue. Puhsü tsüshore; puhsü nghiyuthai puh chaaye koa po 
anai hrüe,  
37alia süthaisü puhnou po raichadai meamaipfü ali soua hrükoure. Puhnou 
khei-heanou lüh-a ea veachi paonou ko-a Ramaiye thoa Rathoki hinou 
thaokhaimoa bue.  
38Alia puhnou teilecho sübü hinou tapaloua Ramai hi kalo paoloure, alia 
puhnou Jerusalem ye khailupa peire donou zhia buyu maitao hrülaihi nahtou 
süna vanou paongao peire.  

Nazareth hi Khaiveyu 

39Alia Josef ea Meri nou Mapao vei razhai thaifüa naa soure souchewuyu 
thaisü, puletaosü lah puletao vei nuhbuh Galilee hi buyu Nazareth hi 
khaitare.  
40Alia nahtou sünasü dushuloua khou-chihloure ea puh hisü ratsünou 
phouloure, alia Ramai vei zhuveasü puh pei hi buloure.  

Nahtou Jisu nou Rathoki hi Vebuyu 

41Alia puh pfüpuosü po pasah sü Tachonüh kisü Jerusalem hi tawe. 
42Alia puhnou po kiahai tsüpayu kisü, puletaosü zhai thaifüa nühbuh hi tave.  

43Alia nüh süna cheyu thaisü, puletao sü kilo khaitayu hinou, nahtou Jisuwo 
louzü puhai thainou Jerusalem hi naitare, sütoukhaia sübüyu sü puh pfüpuo 
nou süloumoe;  
44ana puhai nou puhsü puletao vei me hinou koa laiwe tea chodaloua puhaisü 
nai zhoa tayu veihdu nasü tachere. Alia süthainou puhai nou puh ye sü 
puhaivei tarai ea samaitao hrohinou phoushu tare;  
45alia puhai nou puhye phouhayu thaisü, puhaisü puhye phoupoa Jerusalem 
hi dakhai tare.  
46Teithe asü thaisü puhai nou puhye Rathoki levai hinou dou-apeimaitao 
hrohinou chobua puletao nou paoyu kei-a ea puletao hi chi noua buyu sü 
ngaoloure;  
47alia puhvei chipao choulouyu mai hrülai sü puhvei tsü veishoyu ea 
kaishoyu chilatao sü chouloua khupare.  
48Puh pfüpuo nou puhye ngaolouyu kisü puhaisü khupa loure; alia puh 
pfünou puh hi paoe, “Anahna, daidonou nenou Eh hi haibüa souwe? 
Zhukhaio, nepuo Ahainou neye donou le kishoa phouta-a bue.”  
49Puh nou puhaihi paoe, “Nehainou Eye phou-a buyu sü daidonoue? Esü 
Apuo ki hinou buvuzülai touyu sü nelenou sümowu?”  
50Ana puh nou puhaihi paoyu chi sünasü puhai nou süloumoe.  
51Südonou Jisu nou puhaiye koa takouhloua Nazareth hi khaivere, alia 
sühinou puhnou puhai chi züa bue. Ana puh pfünou sütao teitei sü puhvei 
lekhehi pokukhaire.  
52Sübüa Jisusü ratsü hilo-a ea pfüphao hilo-a dushu loure, alia Ramai nou ea 
emainou khu-leshi peiyu hinou dushu loure.  

Luk 3 

Johan Baptist nou Ko Paodouyu 
(Mt 3.1-12; Mk 1.1-8; Jn 1.19-28) 

1Tiberia nou Veduwo soua hrüyu po kiangou chenahi, Pontia Pilat nou Judea 
vei Teideikhowona soua bubuki, Herod nou Galilee hi veo soubuki, alia puh 

thaihou Philip nou Iturea ea Trakhonitis teideihi veo soubuki, Lusania nou 
Abilene hi Veo soua bubuki,  
2alia Annas ea Kaipha nou napao peichamai soua buyu teile kisü, rekounou 
Zekharia nahpoutu Johan hi Ramai vei chipao sü veloure.  
3Südonou puhnou Jordan reipehi buyu teidei teitei hi taloua mah khailu peire 
donou le dalouyu vei dzükhao daloure vanou ko paodou tare.  
4Haisü Isaiah rachi paolawo nou paoyu puhvei larübvühi rüthouyu büe: 
“Rekounou kamainou shawe, ‘Mapao vei ludu nasü soudalo; Puhvei ludu 
taosü souzülo!  
5Deithou teitei sü pothou phoulai, alia deichi ea deichidu teiteisü ponawulai; 
khiyu ludu taosü pozülai, alia chimoyu thou-tao teitei sü maichiwulai;  
6alia maitya hrülainou Ramai vei khailu peiyu sü ngaolai!’ ”  
7Südonou puhnou puh hinou dzükhao dalaitea taveyu maisoutao hi paoe, 
“Oh nghou tao-nah khemai! Neletaoye thaohnou vere Ramai vei achana 
hinou tutalouwo tea tukha peiwe?  
8Neletao hai neletao vei mah hinou le daloure touyu pongaore vah taonou 
soukhaio. Alia neletao lah neletao hrohinou, ‘Abraham hai Eletao vei puo-
paoe’ tea paoshuwuso; daiolouzü Enou neletao hi paowe, süolouzü Ramai 
nou chuh toutu haitao vanou Abraham hi puhvei tyaonah maitao panou 
palou süe!  
9Chukoutea süübetao mahi marei sü daothou khaitoua bue; südonou avei 
rashi shimoyu süübe tayesü vikaowu-a meihi khilaithouwu baiwe.”  
10Alia maikhemai taonou puh hi noue, “Sübülouzü Ehnou dai soulai?”  
11Puhnou puletao hi chila peie, “Zao ahai buyu puhnou halia hayu puh hisü 
zhikhaio; alia touso buyu puh-a sübü-a soukhaio.”  
12Kikha khayumai kamai-a dzükhao daloure donou tave, alia puletao nou puh 
hi noue, “Dou-apeio, Ehnou dai soulai?”  
13Alia puhnou puletao hi paoe, “Khada peikhai touyu jünou kou-a khapuso.”  

14Süthai-a reihmai kamaitao nou puh hi noue, “Sübülouzü Ehwo dai soulai?” 
Puh nou puletao hi paoe, “Maitali hinou-a soupi-a thou-sha saowuso, moa 
mada-a maitaliye mah dukhaiso, alia lah neletao vei zho sünanou 
khaloubaio.”  
15Ana maikhe mainou zhishoa khoa buyu hinou ea maikhemai hrülainou 
puletao lehinou Johanye nou Khrista moma tea cho-a buyu hinou,  
16Johan nou puletao hrülaihi chila peie, “Enou neletaoye dzünou dzükhao 
dapeie; ana Ajünou khouchih shoyu puhsü laire. Esü puhvei phikha rai 
pheipayu koutea züdou moe. Puhnou neletaoye Rako Mashinou ea meinou 
dzükhao dapeilai.  
17Thaihi thoutaosü sousheeloua southou taosü puhvei thoupao hi pove 
dzüloure donou puhbah hi thouhü bue; ana puhnou thouba taosü 
ngheikhailai moyu meihi pothou deilai.”  
18Sübüa, kukhe süpeiyu chipao taolinoupu puhnou maikhemai hisü ko avei 
nasü paodou peie.  
19Ana Herod Veoye puhvei thaihou chapfü Herodiaye nalouyu vanou ea 
puhnou souyu kukhe vah ashitao vanou Johan nou tukha-a züpeiyu donou,  
20Herod nou ashi sütao veishi pei hisü haina-a thoupure, süolouzü puhnou 
Johanye hukhahi panou pothou bere.  

Jisu ye Dzükhao Dayu 
(Mt 3.13-17; Mk 1.9-11) 

21Maikhe maiye dzükhao dapeiyu thaisü, alia Jisu-a dzükhao daloua veachi 
pao-a buyu hinou, rakisü houpare,  
22alia Rako Mashisü pfüzhonou khao büa kou puh pei hi taoloure. Alia raki 
hinou pai alisü haibüa shakoue, “Ne sü Enou leshi shoyu Anah Poutue. Enou 
nehisü rukha shore.”  

Jisu vei Puo-pao 
(Mt 1.1-17) 

23Jisu nou puhvei vah soushu tayu kisü, puhsü po shirou pha pare. Puhsü 
(maikhe mainou choyu thaifüa) Josef nahpoutue, puh puosü Heli toue,  

24puh puosü Mathat toue, puh puosü Levi toue, puh puosü Melkhi toue, puh 
puosü Jannai toue, puh puosü Josef toue,  
25puh puosü Matathia toue, puh puosü Amos toue, puh puosü Nahum toue, 
puh puosü Esli toue, puh puosü Nagai toue,  
26puh puosü Maath toue, puh puosü Matathia toue, puh puosü Semein toue, 
puh puosü Josekh toue, puh puosü Joda toue,  
27puh puosü Joanan toue, puh puosü Rhese toue, puh puosü Zerubabel toue, 
puh puosü Salathiel toue, puh puosü Neri toue,  
28puh puosü Melkhi toue, puh puosü Addi toue, puh puosü Kosam toue, puh 
puosü Elmadam toue, puh puosü Er toue,  
29puh puosü Joshua toue, puh puosü Eliezar toue, puh puosü Jorim toue, puh 
puosü Mathat toue, puh puosü Levi toue,  
30puh puosü Simeon toue, puh puosü Judah toue, puh puosü Josef toue, puh 
puosü Jonam toue, puh puosü Eliakim toue,  
31puh puosü Melea toue, puh puosü Menna toue, puh puosü Matatha toue, 
puh puosü Nathan toue, puh puosü David toue,  
32puh puosü Jesse toue, puh pousü Obed toue, puh puosü Boaz toue, puh 
puosü Salmon toue, puh puosü Nahshon toue,  
33puh puosü Amminadab toue, puh puosü Admin toue, puh puosü Arni toue, 
puh puosü Hezron toue, puh puosü Perez toue, puh puosü Judah toue, 
34puh puosü Jakob toue, puh puosü Isak toue, puh puosü Abraham toue, puh 
puosü Terah toue, puh puosü Nahor toue,  
35puh puosü Serug toue, puh puosü Reu toue, puh puosü Peleg toue, puh 
puosü Eber toue, puh puosü Shelah toue,  
36puh puosü Kainan toue, puh puosü Arphasad toue, puh puosü Shem toue, 
puh puosü Noha toue, puh puosü Lamekh toue,  
37puh puosü Methuselah toue, puh puosü Enok toue, puh puosü Jared toue, 
puh puosü Mahalaleel toue, puh puosü Kainan toue,  

38puh puosü Enosh toue, puh puosü Seth toue, puh puosü Adam toue, puh sü 
Ramai nahpoutue.  

Luk 4 

Jisu ye Thaoyu 
(Mt 4.1-11; Mk 1.12-13) 

1Alia Jisusü Rako Mashinou phoupfüa Jordan hinou khaitare, alia Rakonou 
süthaipoa rekouhi tare,  
2sühinou puhye sü teithe raidaisü rashi nanou thaoe. Alia teithe sütao hisü 
puhsü halia toumoe, südonou teithe sütao cheyu kisü puhsü houre.  
3Rashi nanou puh hi paoe, “Nehai Ramai Nahpoutue toulouzü chuh haina 
hisü raokhao daloukhaio tea kharochi peikhaio.”  
4Ana Jisu nou puh hi chila peie, “Haibüa rüthoure, ‘Emai nou raokhao 
likheinou hrilouhoe.’ ”  
5Süthaisü rashi nanou puhye sü kuyu buhhi sapaloua nghiphei ali hinou 
deiphao vebuh teiteisü puh hi pongaoe,  
6alia haibüa puh hi paoe, “Haitao teiteivei ea kini veishisü Enou nehi peilai, 
daiolouzü haitao teiteisü Ahi thoupeiwure, alia sünasü Enou peinüyu mai 
talihi peilou süe.  
7Südonou nenou Eye khurü louzü, sütaosü nevei soukhailai.”  
8Alia Jisu nou puh hi chila peie, “Haibüa rüthoure, ‘Nenou ne Ramai 
Mapaoye khurülai ea nenou puhye likheithe kuvah soubailai.’ ”  
9Süthaisü rashi nanou puhye Jerusalem hi saveloua puhye sü Rathoki kipei 
dukhahi sapa khaire, alia puh hi paoe, “Nehai Ramai Nahpoutue toulouzü, 
nelah buh haihinou chokoukhaio.  
10Daiolouzü haibüa rüthoure, ‘Ramai nou puhvei rakivamai taohi neye 
soutaosoua khotou loure donou kharochi peilai,’  
11alia ‘puletao nou puletao bah nou neye polah peilai, sübüa nephi koutea 
panou chuh hinou zhulaimoe.’ ”  

12Ana Jisu nou puh hi chila peie, “Sheeyu larübvü hinou haibüa paore, 
‘Nenou ne Ramai Mapaoye zhai zhuwulaimoe.’ ”  
13Alia rashi nanou Jisu ye thaolou veisa thaowuyu thaisü, kukhe zhou avei 
ngaomosa koutesü puhnou puhye sü thaowu-a tare.  

Jisu nou Galilee hinou Vah Soushuyu 
(Mt 4.12-17; Mk 1.14-15) 

14Süthaisü Jisu sü Rako Mashi vei khouko nou phoupoa Galilee hi dakhai 
vere, alia teidei sühi buyu buh teitei hisü puh vanou kubou loure.  
15Alia puhnou puletao vei rathobuhtao hinou doupeia maikhemai hrülainou 
puhye sü paosho loure.  

Nazareth hinou Jisu ye Motouyu 
(Mt 13.53-58; Mk 6.1-6) 

16Süthaisü Jisusü puhnou hrüpayu nuh Nazareth hi tavere; alia Soteithe kisü 
puhsü puhzhai thaifüa rathobuh hi tare. Alia puhnou sheeyu larübvü nasü 
phoure donou lashu loure;  
17alia sühinou Isaiah rachi paolana vei larübvü sü puh hi popeire. Puhnou 
larübvü sünasü houpaloua haibüa rüthoukhai touyu buh hisü phouve 
ngaoloure,  
18“Mapao vei Rakosü Apei hi bue, daiolouzü puhnou Eye sü toure hamai hi 
ko avei paodou peire donou dopa peire. Puh nou Eye sü hukhakihi bumai 
taohi mado souyu ea nghichamai hisü nghi ngaolouyu sü shangao peire, 
sovea-souhowuyu maiye phapeiyu,  
19alia Mapao vei aetou peiyu po nasü shangao peire Eye seipeire.”  
20Alia puhnou larübvü nasü shikhaiwu-a sünasü sühi vahlaimai hi peida 
khaire, alia kou buloure; alia rathobuh hi buyu mai hrülai nou puh hisü 
phetei loure.  
21Alia puhnou puletao hi paoe, “Neletao nou choua buyu hinou zhouh sheeyu 
larübvü vei chipao hainasü veteloure.”  

22Alia puletao hrülainou puh vanou paoveisho loure ea puh mü hinou 
paopayu zhuvea vei chipaotao vanou khupaloua haibüa puletao nou paoe, 
“Puh sü Josef nahpoutu mowu?”  
23Puhnou puletao hi paoe, “Veikhaimoa neletao nou Ahisü haibüa 
paopawuyu tsüchi nasü paolai. ‘Pou-apeio, nelah souveilouwo! Alia 
paokhailai, Nenou Kapernahum hinou souloue tea Eletao nou choulouyu vah 
taosü lah nevei nuhbuh hia soungaokhaio.’ ”  
24Puhnou paopukhaie, “Chekhaoa Enou neletao hi paoe, rachi paolamai taliye 
lah puh vei nuhbuh hisü sasa-a shepei tamoe.  
25“Ana cheche nasü Enou neletao hi paowe, süolouzü Elijah phaova hisü po 
asü-a khou arou raki hinou tei rükoumoa teidei teitei hisü tokaa-a buyu kisü 
Israel maitao hrohisü meamaipfü alaosoua bue. 
26Sütoukhaia Elijahye sü puletao maitalihi-a seimoe anou Sidon teideihi buyu 
Zarephath hi meamaipfü sünahi likhei seivebaie.  
27Alia Elisha rachi paolawona teile hisü Israel maitao hrohisü loukhaora 
soumai alaosou bue; sütoukhaia Suria himai Naaman likhei baimoa kukhemai 
taliye sü souvei peimoe.”  
28Rathobuh hi buyu mai hrülainou chi sünasü chouloua rarousho loure.  
29Alia puletao nou tashuloua Jisu ye sü nuhdubuh hinou hutawu-a puhye sü 
peishoua puletao vei nuhfü deichipei dukhana hinou polaithouwure donou 
sapare.  
30Ana puletao hrohinou tachotaloua puhsü tare.  

Rashi louyu Mailiye Souvei Peiyu 
(Mk 1.21-28) 

31Süthaisü Jisu nou Galilee hi buyu Kapernahum nuhdu hi takouloua sühinou 
Soteithe kisü maikhe maiye doupei tare;  
32alia puletao veishisü puhnou doupeiyu hinou khupasho loure, daiolouzü 
puhnou khoukonou pu doupeiwe.  

33Alia rathobuh sühisü sheemoyu rashi rakonou louyu mai ali bue; alia 
puhnou shusoua raopaloure.  
34“Oh! Nazareth hi Jisu, nenou Ehye koa dai soure bue? Newo Eletaoye 
souhare donou vewu? Nehai thaohsa touyu sü Enou süwe, ne sü Ramai vei 
Mashio nasüe!”  
35Ana Jisu nou puh hisü tukha-a paoe, “Nashakhaio, ea puh hinou 
tapalouwo!” Alia rashi sünanou mai sünaye puletao hrohi soukhao thouwuyu 
thaisü puh hisü hashilia soukhaimoa puh hinou tapare.  
36Alia maikhemai hrülaisü khupa sholoua linou lihi haibüa paoe, “Chipao 
haisü dai tyae? Daiolouzü puhnou sheemoyu rako sütao hisü khouko ea 
soulousü zü nanou kharochi peiwe, alia puletao sü tapare.” 
37Alia Jisu vanou teidei sühi buyu buh teitei hisü kubou loure.  

Simon Nai ea Sounoumai Taoliye Souvei Peiyu 
(Mt 8.14-17; Mk 1.29-34) 

38Alia puhnou tashuloua rathobuh sünasü thaowu-a tare ea Simon kihi loure. 
Sükisü Simon nai sü rakee shishoa bue, alia puletao nou Jisu hisü puhye 
soukha peire donou paopeie.  
39Alia puh nou puh ngheiki hi takou laloua rakee nahisü puhye thao-a taloure 
kharochi peie, alia rakee nasü puh hinou tare; alia sühinou puhnou thala-a 
lashuloua puletaoye sü kuvah soupeie.  
40Chuo teinghinou kou loutayu thaisü maikhemai taonou sounou tyalinou 
soua buyu lishimai taoye Jisu hi save, alia puh nou puh bahnou puletao 
aliliye kou deipeia puletao hrülaiye souvei peiwure. 
41Alia rashitao-a, “Newo Ramai Nahpoutue!” tea shusou shaloua maitali 
hinou tapare. Ana Jisu nou rashitaoye sü kharochi pei-a puletaoye panou chi 
paomoe, daiolouzü puhsü Khristae touyu sü puletao nou süe.  

Jisu nou Rathobuh hinou Ko Paodouyu 
(Mk 1.35-39) 

42Alia tei thelouyu kisü Jisu nou buh sünasü thaowu-a zheihzheihyu buh hi 
tare. Alia maikhemai nou puhye phoupoa puh hi tave. Puletao nou puhye 
tave ngaolouyu kisü puletaoye thaowu-a tamore donou puhye nuloure.  
43Ana puhnou puletao hi paoe, “Ramai vedeivei ko avei nasü kukhe nuhdu 
taohi-a Enou taho paodou vuzülai, daiolouzü süna vanou Eye seivepei 
khaitoue.”  
44Südonou puhnou Judeahi rathobuhtao hinou ko paodou tare.  

Luk 5 

Jisu nou Rozümai Raitaoye Kulouyu 
(Mt 4.18-22; Mk 1.16-20) 

1Naiteithe lisü maikhe mainou Jisu hinou Ramai chipao keire donou nghojülo 
khaokoua buyu kisü, Jisusü Shunesaret zaipe hinou la-a bue. 
2Alia puhnou sakhao ahai zaipehi pokhaikhaitouyu ngaoe; ana khahphoumai 
taosü sakhao sühai hinou tapaloua puletaosü khahbe taosü dzüthea-a bue.  
3Jisu nou sakhao alihi süolouzü Simon vei nahi louloua zaipe hinou saoposhu 
kaphoua khaipeiwo tea Simon hi paoe. Alia puhnou lou buloua sakhao levai 
hinou maisouye doupeie.  
4Alia puhnou chi paocheyu thaisü, Simon hi paoe, “Thoushoyu buh hilo 
saokouloua neletao vei khahbe taosü khah süloure donou laithoukhaio.”  
5Simon nou chila peie, “Dou-apeio, Ehnou kheimathe phoukhaia halia 
phouloumoe! Ana nevei chipao thaifüa Enou khahbe taosü polai thoulai.”  
6Alia puletao nou sübüa polai thouyu kisü, khah alaosou lou süloure ea 
puletao vei khahbe taosü süphawuyu laire.  
7Südonou puletao nou sakhao kukhena hi louyu puletaoye koa khah 
phoumaitao hisü tave puletaoye sükha peire donou bahnou zha-a laloure. 
Alia puletao nou taveloua sakhao ahai hisü khah pothou phoulouyu vanou 
sakhao sühaisü leilouyu laire.  
8Ana Simon Pitar nou süsü ngaolouyu kisü, kou Jisu phi hinou duloua puh hi 
paoe, “Mapao, Ahinou tala peikhaio, daiolouzü Esü mahmai alie!”  

9Daiolouzü puh-a ea puhye koa buyu mai hrülai-a puletao nou alaosou 
nilouyu khah sütao vanou khupasho loure;  
10alia süzhaibüa Simonye koa laiyu Zebedee nahpoutuhai Jems ea Johan-a 
khupasho loure. Alia Jisu nou Simon hi paoe, “Pikhaiso; zhou thainou ne sü 
maiye phoutalai.”  
11Alia puletao nou puletao vei sakhao taosü zaipehi süpa khaiwuyu thaisü, 
puletao nou puletao vei na veishisü thaowu-a puhthai fütare.  

Jisu nou Loukhaora Soumai Aliye Souvei Peiyu 
(Mt 8.1-4; Mk 1.40-45) 

12Jisu nou vuhlihi nuhdu ali hinou bubuki, sühisü loukhaora nou souyu mai 
ali tave; alia puh nou Jisu ye ngaolouyu kisü kou khoukhüloua puh hinou 
khoe, “Dou-apeio, nenou aetou peilouzü, Eye nenou soushee peilou süe.”  
13Alia Jisu nou puh bah sü topaloua ea puhye kou deiloua paoe, “E aetouwe, 
sheelouwo!” Alia sübü hinou loukhaora nasü mai süna hinou tare.  
14Süthaisü Jisu nou puh hi kharochi pei-a paoe, “Maita lihi-a paokhaiso, ana 
napao nahi taveloua puhye panou neye zhukhaio; süthaisü mai hrülaihi ne 
veiloure touyu zhopaoh souloure donou Moses nou chikha peiyu thaifüa 
posheelare na nasü sheelakhaio.”  
15Ana Jisu kosü holo hailo kubou loure; alia maisou alaosou puh hinou ko 
keire ea puletao vei sounou souvei loure donou tave dzüloure. 
16Ana puhsü rekouhi taloua veachi paoloure.  

Jisu nou Pothaimai Aliye Souvei Peiyu 
(Mt 9.1-8; Mk 2.1-12) 

17Naiteitheli Jisu nou doupei-a buyu kisü, sühisü Galilee, Judea, alia 
Jerusalem hi nuhdu teitei hinou tavelouyu Phariseemaitao ea razhai dou-
apeimaitao sü bue; alia sounou souvei peiloure Mapao vei khoukosü Jisu ye 
koa bue.  
18Alia zhukhaio, maikhemai kamainou pothaiyu mai aliye züh vanou kaopo 
veloua puletao nou puhye sü kikhahi polouloua Jisu nghojühi pokhai loure 
donou teloure.  

19Ana maisou vanou puhye polouloure du phouhare. Südonou puletao nou 
puhye sü kiphaohi popaloua kitsü hinou hashaloua puhye sü puhzühnou pu 
maisou hrohi süolouzü Jisu nghojühi kezhukou khaire. 
20Alia Jisu nou puletao vei lü nasü ngaolouyu kisü puhnou mai sünahi paoe, 
“Asana, ne mah taosü khaipeire.”  
21Alia razhai dou-apeimai ea Phariseemai taonou puletao hrohinou haibüa 
paoe, “Ramaiye paoshiyu mai hainasü thaoh-e? Ramai likhei baimoa 
thaohnou mah khaipei lousüe!”  
22Jisu nou puletao vei tsüsü süloua puletao hi paoe, “Neletao daidonou 
sübüyu tsü chowe?  
23Daiolouzü, ‘Nemahtao khaipeire,’ tea paoyu talahiho, ‘Lashuloua takhaio’ 
tea paoyu nou lahie?  
24Sükulouzü Enou neletao hi Mai Nahpoutu hai deiphao hi mah khaipeilou 
süyu khouko bue touyu zhopaoh peilai.” Südonou puhnou pothaiyu mai 
sünahi paoe, “Enou nehi paowe, lashulo ea nezüh poloua kihi taveo!”  
25Alia sübü hinou mai sünasü puletao veishi nghojü hinou lashu loure, alia 
puhnou züa buyu züh sünasü poloua ea Ramaiye shopoa puh kihi tare.  
26Alia puletao hrülaisü khupasho loure ea ngaopinou phoupoa ea Ramaiye 
shoyu noupu puletao nou haibüa paoe, “Eletao zhou khupa vahli ngaoloure.”  

Jisu nou Leviye Kulouyu 
(Mt 9.9-13; Mk 2.13-17) 

27Süthaisü Jisu sü vakouhi tare, alia kikha khayu vahki hinou chobua buyu 
Levi tea kuyu kikha khamai sünaye ngaoloua puh hi paoe, “Athai fülo.”  
28Sühinou puhnou lashuloua ea ha teitei thaowu-a puhthai fütare.  
29Alia Levinou Jisu ye donou puhki hinou tovai aduli soudare; alia sühisü 
kikha khamai ea kukhe maitao-a alaosou puletaoye koa arübuh hinou toua 
bue.  

30Alia Phariseemai kamainou ea puletao vei razhai dou-apei kamaitao nou 
Jisu rozümai taohi sü mülealea-a paoe, “Neletao daidonou kikha khamaitao 
ea mahmaitaoye koa tou-showe?”  
31Jisu nou puletao hi chila peie, “Pfüphao veiyu maitao donou pou-apeimai 
sü koyu hae ana lishimaitao donou likhei kobaie.  
32Esü cheche maiye kure donou vemoe, ana mahmaitaoye panou le daloure 
donou baie.”  

Lühyu vanou Chi nouyu 
(Mt 9.14-17; Mk 2.18-22) 

33Alia puletao kamai nou Jisu hi noue, “Johan vei rozümaitaowo lüh zhazha-
a veachi paobaiwe, alia sübüa Phariseemai vei rozümaitao-a soubaiwe, ana 
nevei rozümaitaowo tou-sho baiwe.”  
34Jisu nou puletao hi chila peie, “Neletao nou sheenghiyu buh hi shemaitaoye 
sheeyupunou puletaoye koa bubusasü panou lüh-a bulou süwu? Sükulou hoe!  
35Ana sheerepu sünaye puletao hinou potawuyu teithesü velai, alia süshonou 
puletaosü sükinou lüh talai.”  
36Puhnou puletao hi nada kukhe hainasü paopupeie: “Maitalinoua sheetouyu 
sah hinou sah peli raphapaloua sünanou poshu sahku lihi khotamoe; sübüa 
soure toulouzü, puhnou sahshu nasü-a paiphalai, alia sahshu navei sahpe 
nasünou sahku nahisü zülai moe.  
37Moa maitalinoua darkha zhaoh ashuhai souheebvü kutaohi thoukhai moe; 
hakinou thoulouzü, darkha zhaoh ashu nasünou souheebvü taoye sü 
soukhowulai ea sünasü vakouhi küpa bailai, alia souheebvü taosü soushiwu 
bailai.  
38Süjüwo darkha zhaoh ashu hai sheetouyu souheebvü taohi lathou vuzülai.  
39Alia maitalia darkha zhaoku sholouyu thaisü ashu nasü züpa tamoe; 
daiolouzü puhnou, ‘Akuna veikouhie’ tea paowe.”  

Luk 6 

Soteithe vanou Chi nouyu 
(Mt 12.1-8; Mk 2.23-28) 

1Vuhlihi Jisu nou Soteitheki southou doutao tachopoa buyu hinou puh 
rozümaitao nou southou rouko taosü hailoua ea puletao bah hinou nüloua 
toue.  
2Ana Phariseemai kamainou paoe, “Neletao dai donou Soteitheki souzü moyu 
vah soue?”  
3Jisu nou puletao hi chila peie, “Neletao nou David nou puh ea puhvei 
maitao nou houyu phaki dai sousa touyu kosü phoumowu? 
4Puh nou Ramai kihi talouloua, razhai thaifüa napaomai likhei baideinou 
maitalinoua tounouyu Ramai hi posheelayu raokhao nasü puhnou poloua 
toue ea puhye koa bumaitao hi-a peie.”  
5Alia Jisu nou puletao hi paoe, “Mai Nahpoutu nou Soteithe vei Mapaowo 
süe.”  

Bah Polova Shoyu Mailiye Souvei Peiyu 
(Mt 12.9-14; Mk 3.1-6) 

6Soteithe kukheli kisü Jisu nou rathobuh lihi talouloua doupei-a buyu 
phakisü sühisü bah zhoulova shoyu mai ali bue.  
7Alia razhai dou-apeimaitao ea Phariseemai kamaitao nou puh pei hi 
dukhaire mah phoupa loure donou Soteithe kihinou puhnou sounou maiye 
souvei peilai mosa tea chohteipoa bue.  
8Ana puhnou puletao vei tsü-le nasü süloua bah polova shoyu mai sünahi 
paoe, “Lashuloukhaio ea takou maikhemai nghojü hinou lalouwo.” Alia mai 
sünanou lashuloua sühinou kou laloure.  
9Alia Jisu nou puletao hi paoe, “Enou neletao hi nouwe; Soteitheki avei souyu 
zhaiho, ashi souyu zhaie moa hrirai khailu peilaiho sünasü souhalai?”  
10Alia puhnou puletao hrülaihi zhusühaoloua puh hi paoe, “Nebah 
topalouwo.” Alia puhnou sübüa soulouyu kisü puh bahsü veida loure.  
11Ana puletaosü rarousholoua puletao hrohinou Jisu pei hisü dai soupei laisa 
touyu sü khailoure.  

Jisu nou Rozümai Kiahaiye Doyu 
(Mt 10.1-4; Mk 3.13-19) 

12Teile sütaohi vuhli sü Jisu nou veachi paore donou deichi alihi tapare; alia 
sühinou kheimathe sü Ramai hi veachi paoa bue.  
13Alia teitheloukhaie puhnou puh vei rozümaitaoye kuloua puletao hrohinou 
mai kiahaiye doloure ea puletaoye sü puhnou sei-atamaitao tea zhih 
sapeiwure:  
14Pitar tea puhnou zhih sapeiyu Simon, alia puh thaihou Andrew, Jems ea 
Johan, Philip ea Bartholomew,  
15Mathiu ea Thomas, Alphia nahpoutu Jems ea teidei-leshio tea kuyu Simon,  
16Jems nahpoutu Judas ea maiye zhotouna Iskariot Judas.  

Jisu nou Doupeiyu ea Sounou Souvei Peiyu 
(Mt 4.23-25) 

17Alia Jisu nou puhvei sei-atamaitaoye koa deichi hinou takouhloua 
deikhobuh ali hinou kou laloure, alia sühisü puhvei rozümaitao alaosou ea 
maisou alaosou Judea teidei veishi hinou, Jerusalem hinou, alia Tair ea Sidon 
vei zaidu ngheiki hinou maisou alaosou puh hinou puhvei chipao keiloure ea 
puletao vei sounou sü souvei loure donou tave loure; 
18alia rashinou souveayu maitaolia taveloua veikhai loure.  
19Sükisü maisou hrülainou puhye sü deiloure donou phoue, daiolouzü puhva 
hinou khouko sü paloua puletao hrülaiye sü souveipeie.  

Rako Veiyu ea Veayu 
(Mt 5.1-12) 

20Alia Jisu nou puh rozümai taohi pheloua haibüa paotare: “Neletao toure 
hamaitao rakoveie, daiolouzü Raki vedeisü neletao veie!  
21Chu houa laimai neletao rakoveie, daiolouzü neletaoye pouphou soupeilai. 
Chu kra-a bumai neletao rakoveie, daiolouzü neletao nülai!  
22“Mai Nahpoutu vanou neletaoye maikhemai nou ngaorayu, souku payu, sou 
ahrao peiyu ea maishie tea neletaoye zhih phawuyu kisü rakoveie!  

23Süteithe kisü asalo ea lesaloua do soulouwo, daiolouzü zhukhaio, neletao 
vei buusü raki hinou dushoa bue. Daiolouzü sübüa puletao vei pai-paomai 
taonoua rachi paola maitao hi soupeie.  
24“Ana chu kini bumai neletao donou daizhozhou ngaopisa; daiolouzü 
neletao-wo neletao vei sa-vayu sü ngaoche loue!  
25“Chu pouphou-a bumai neletao donou daizhozhou ngaopisa; daiolouzü 
neletaosü hou khailai! Chu nü-a bumai neletao donou daizhozhou ngaopisa; 
daiolouzü neletaosü dopfüa kralai!  
26“Mai hrülainou neletaoye paoshoyu kisü neletaoye donou daizhozhou 
ngaopisa, daiolouzü puletao vei pai-paomaitao nou-a madayu rachi 
paolamaitao hisü sübüa paoshopeie.  

Ngaobamaiye Leshi peiyu 
(Mt 5.38-48; 7.12a) 

27“Ana kei-a buyu neletao hi Enou paowe: Neletao vei ngaobamaiye leshilo, 
neletaoye ngaorayu maitaohi avei soupeikhaio,  
28neletaoye chayu maitaoye hapeikhaio, alia neletaoye nghi-a bumaiye donou 
veachi paopeio.  
29Maitalinou nebai polovahi phapei louzü kukhe alina-a pfüdo peikhaio, alia 
maita linou ne sahba saolouzü puh hisü nevei zao-a peibaso.  
30Nehinou hatali khoyu puh hisü peikhaio; alia maita linou nevei hatali 
poloua talouzü sünasü puh hinou khodawuso.  
31Alia neletao nou maiye panou neletao hi soupei nüyu büa neletao-a puletao 
hi soupeiwo.  
32“Neletao nou neletaoye leshiyu maitaoye likhei leshi bailouzü, neletaoye 
paoshore dai bue? Daiolouzü mahmaitao koutea puletaoye leshimaiye 
leshiwe!  
33Alia neletao nou neletao hi avei soupeiyu maitaohi likhei avei soupei 
bailouzü, neletaoye paoshore dai bue? Daiolouzü mahmaitao koutea sübüa 
souwe!  

34Alia neletao nou ngaodakhai lousüe tea choyu maitaohi likhei neletao nou 
ha poupei bailouzü neletaoye paoshore dai bue? Mahmaitao koute-a alaosou 
ngaopure donou mahmai taohi poupeiwe.  
35Ana neletaoye ngaoba maitaoye leshilo ea puletao hi avei soupeikhaio; 
ngaoda khaire chokhaimoa poupeikhaio, sübülouzü neletao vei buusü 
dusholai ea neletao sü Aku Kulai Ramai vei nahmaitao soulai; daiolouzü 
puhwo mai veamuh sümoyu ea dutou nüyu maitaoye-a zhuvea peiwe. 
36Neletao Puonou zhuvea peilou süyu büa neletao-a zhuvea peio.  

Mai Kukheye Chi kuyu 
(Mt 7.1-5) 

37“Mai kukheye chi kuso, alia neletaoye chi kulaimoe; maiye mah dukhaiso, 
alia neletaoye mah dukhai laimoe; maiye khaipeikhaio, alia neletaoye 
khaipeilai.  
38Maiye peiwo, alia sünasü neletao hi peikhailai; alia doutouloua, 
nouthouloua, ngukouloua ea phouli-a neletao vei khao-lekhahi thoupeilai.”  
39Süthaisü Jisu nou puletao hi nada ali paopu peie: “Nghichamai alinou 
nghichamai aliye süthai talou süwu? Sübüa soulouzü puhai maihainou 
raobvühi duloulai mowu?  
40Rozümai alinou puhvei dou-apeio jünou dumoe, ana rozümai hrülainou 
puhnou doure doucheyu thainou puhvei dou-apeio bübailai.  
41“Alia nelah ne nghithouhi houngh louyu sü popare romoa daidonou nevei 
thaihou jürai nghithouhi louyu houngh nanou zhuwe?  
42Moa nelah ne nghithouhi houngh louyu nasü ngaomoa kabüa nenou ne 
thaihou jüraihi, ‘Achina, ne nghithouhi louyu houngh nasü panou Eye 
popalouwo,’ tea paoloulai? Aveikho souyu taore, raia nelah ne nghithouhi 
louyu houngh nasü popalouwo, alia süshonou nenou ne thaihou jürai 
nghithouhi louyu houngh nasü popa loure donou sheesha-a ngaolou süe.  

Süübe ea Sünavei Rashithou 
(Mt 7.16-20; 12.33-35) 

43“Daiolouzü avei süübe hinou ashi rashi shimoe, moa ashi süübe hinou avei 
rashi shimoe;  
44daiolouzü süübe taliye lah sünavei rashi vanou sülou baiwe. Daiolouzü 
doushi hai rakhoudube hinou hailaimoe, moa darkha rashi hai ngushishi be 
hinou hailoumoe.  
45Mai avei mainou puhvei lekhehi avei podzükhai touyu hinou avei popawe, 
alia maishi mainou lekhehi ashi podzükhai touyu hinou ashi popawe; 
daiolouzü lekhehi phoua buyu hinou münou paopawe.  

Ki Souyu Mai Ahai Ko 
(Mt 7.24-27) 

46“Neletao daidonou Enou neletao hi paopeiyu nasü soumoabu lukhu Eye nou 
‘Mapao, Mapao’ tea kuwe?  
47Maita linou Ahi taveloua ea Avei chipaotao keiloua souyu puhsü daiye raisa 
touyusü Enou neletao hi paongaolai:  
48Puhsü deibvü thoushoa raothouloua chuhrao peinou kifü soulouyu ki 
souyumai süna büe; alia dzüdu veyu kisü ki sünaye sü vephya loure, ana 
sünaye sü soulülou moe, daiolouzü sünasü soutaosoua soushupa khaitoue.  
49Ana Achipaotao chouloua sütaosü soulou moyu puhsü kifü khopaloumoa 
nai peivanou ki soushupa khaitouyu mai süna büe; alia dzüdunou veloua ki 
sünaye vephyayu kisü sünasü thala-a kaotare ea ki sünasü kaothou 
deisasare.”  

Luk 7 

Reihmai Kaihpei Chana Kilaiye Souvei Peiyu 
(Mt 8.5-13) 

1Jisu nou maikhe mai hi chipao haitao teitei paochewuyu thaisü puhsü 
Kapernahum hi tare.  
2Alia sühisü reihmai kaihpei chayumai alivei leshishoyu kilai ali bue, mai 
sünasü soushisholoua thainonoa bure.  
3Alia puhnou Jisu ko choulouyu kisü, puhnou Jihudimai tsümai kamaiye Jisu 
hi seiveloua puhye nou tave puhvei kilai naye souvei peire donou pa khoe.  



2303 

 

 
   Sheeyu Baibel 

© 2009, Bible Society of India. 
 

 
 

 

4Alia puletao nou Jisu hi tavelouyu kisü, puletao nou leloushoa puh hinou 
haibüa khoa paoe, “Mai haina hai nevei soukha ngaozüe,  
5daiolouzü puh hai Eletao teideihi maikhe maiye leshie ea puhnou Eletaoye 
donou Eletao vei rathobuh nasü soupeie.”  
6Südonou Jisu nou puletaoye koa tare. Ana puhnou ki süna ngheikihi taveyu 
kisü, kaihpei hi chayu aduwo sünanou puhvei samaitaoye seive-a panou puh 
hi paoe, “Mapao, nelah neye souvea khaiso, daiolouzü neyenou Akihi panou 
taveyu sü Eye donou zümoe;  
7süvanou E-a Apfüzhonou tave neye daore koute-a zümoe tea chowe. Ana 
nevei kharochi sü peikhaio, alia Avei kilaisü veiloulai.  
8Daiolouzü, E koute-a peichamai khehinou buyu mai alibaie, alia Akhehi-a 
reihmai bue; alia Enou puletao talihi haibüa kharochi peiwe, ‘Takhaio!’ alia 
puhnou tawe; alia kukhe alihi, ‘Taveo’ toulouzü puhnou tave baiwe; alia 
Akilaihi, ‘Haina souwo’ toulouzü puhnou sünasü souwe.”  
9Jisu nou süsü choulouyu kisü puh vanou khupaloua puh thaifüa tayu 
maisouhi reiveloua paoe, “Enou neletao hi paowe, haibüyu lühai Israel 
maitao hrohi koute-a E ngaokhai mohie!”  
10Alia seitayu mai sütaonou khaiveyu kisü kilai sünasü vei-a buyu sü ve 
ngaoloure.  

Jisu nou Meamaipfü Ali Nahpoutuye Souhri Peiyu 

11Süthaisü thashoa Jisu sü Nain tea kuyu nuhdu hi tare, alia puh rozümaitao 
ea maisou alaosou puhye koa tare.  
12Alia puhnou nuhdu sünavei romühi takou ngheiyu kisü, zhukhaio, 
maikhemai nou thaiphao ali popa daoloure. Thaimai sünasü puhpfüvei 
likhuyu nah poutu süe, alia naotupai sünasü meamaipfüe; alia nuhdu sühinou 
maisou alaosou puhye koa laie.  
13Alia Mapao nou puhye ngaolouyu kisü, puhnou puhye leshisho loua puh hi 
paoe, “Kraso.”  

14Sühinou puhnou takouloua thaiphao sübvü nasü kou deie, alia süna kaopoa 
tayu maitao sü sore. Alia puhnou paoe, “Nahle pouna! Enou nehi paowe, 
lashulouwo!” 
15Alia thaimai sünanou lashu buloure, alia chi paopare. Alia Jisu nou puhye 
sü puhpfü hi peire.  
16Alia puletao hrülaisü piyu nou phouloure ea Ramaiye shoyu noupu haibüa 
paoe, “Eletao hrohi dushoyu rachi paolamai ali veloure!” alia “Ramai nou 
puhvei maitaoye khaipeire donou tave zhupeire!”  
17Alia puh vanou ko süsü Judea teidei teiteihi ea sünavei ngheikihi buyu 
teidei hi kubou loure.  

Johan Baptist hinou Seiveyu Maitao 
(Mt 11.2-19) 

18Alia Johan vei rozümaitao nou chi sütao teitei sü puh hi paongao peiwure.  
19Sühinou Johan nou puh rozümai ahaiye puh hi kuveloua puhaiye nou 
panou Mapao hi haibüa paore donou seitae, “Ne hai Johan nou maili velai 
tea paoyu sünawu, molouzü Eletao nou mai kukhe aliye zhipu laiwu?”  
20Alia puhai nou Jisu hi velouyu kisü, haibüa puhai nou paoe, “Johan Baptist 
nou Ehye nehinou haibüa nouloure donou seivewe, Ne hai maili velai touyu 
sünawu, molouzü Ehnou kukhe aliye zhipulai?”  
21Süphabü hinou Jisu nou maitaoliye puletao vei sounou ea sou-ashitao alia 
rashitao hinou souvei peire, alia nghichamai taoliye panou ngaoloure.  
22Alia puhnou puhaihi chila peie, “Khaitawo, alia nehainou ngaolouyu ea 
choulouyu taosü Johan hi paongaokhaio: nghichamai taonou ngaoloure; 
phishomainou taloure, loukhaora soumaiye sü soushee peire, noupe mainou 
chouloure, thaimaiye sü souhri peire, alia toure hamaitao hisü ko avei 
paodou peire.  
23Alia Eye letsü moyu puhsü rakoveie.”  

24Alia Johan nou seiveyu maitao nou tayu thaisü, puhnou Johan vanou 
maisou taohi paoshu tare: “Neletao nou daiye zhure donou rekouhi tahoe? 
Teikhainou hükaoyu poube sünawu?  
25Molouzü neletao daiye zhure donou tahoe? Zhaivei sahnü tupfüa laiyu mai 
sünaye zhure donouwu? Zhukhaio, sübüyu sahnü nouyumai taosü ea vashoa 
hrüyumai sü veofühao hinou bue.  
26Molouzü neletao daiye zhure donou tahowe? Rachi paolamai aliye 
donouwu? Ovai chekhaoe, ana neletao nou rachi paolamai ali jünou koushoa 
ngaoloure.  
27Daiolouzü Johan hai sheeyu larübvü hinou: ‘Zhukhaio, Enou Avei 
koseitanaye nedu houpeire donou ne jünou raia seipeilai,’ tea paoyu mai 
nasüe. 
28Enou neletao hi paowe, ‘Naotumainou hrükoukhai touyu maikhe maitao 
hrohinou maitalia Johan jünou dumoe; ana Ramai Vedei hinou tai-nou kayu 
puhnou Johan jünou duhie.’ ”  
29Alia maikhemai hrülai ea kikha khamaitao nou Jisu vei chipaotao 
choulouyu kisü Johan hinou dzükhao daloua Ramaiye nou chekhaoe tea 
poloure.  
30Ana Pharisee maitao ea razhai dou-apeimaitao louzü Johanye panou 
dzükhao dapeiloumoa lah puletaoye donou Ramai vei aroh nasü nuwure.  
31Jisu nou paopukhaie, “Südonou Enou maikha hainavei maikhemai taoye sü 
daiye nou pao nadalai, alia puletao sü daiye raiwe?  
32Puletao hai hupobuh hinou chobua buyu nahmaitao büe ea puletao nou 
alinou liye la-a haibüa paoe, ‘Eletao nou neletaoye donou shaa houa lousoue, 
alia neletao nou do soubae! Eletao nou kouli lipeie, ana neletao nou krabae!’  
33Daiolouzü Johan Baptist nou raokhao li-a toumoa ea darkha zhaoh li-a 
shomoa ve; alia neletao nou paoe, ‘Puh hi rashi ali bue!’ 

34Mai Nahpoutu nou toua, shoa ve; alia neletao nou paoe, ‘Mai hainaye 
zhukhaio! Puhwo touzhi-shozhiyu mailie, alia puhwo kikha khamaitao ea 
mahmai kukhetao vei samaibaie!’  
35Ana ratsünaye louzü puhvei nahmaitao nou puh hai chekhaoe touyu sü 
pongaopei baiwe.”  

Jisu ye Simon Phariseena Ki hi Kuveyu 

36Alia Phariseemai alinou Jisu ye nou puhye koa tovai touzhore donou 
kuloure, alia Jisu nou Pharisee süna kihi taloua toure donou kou buloure.  
37Alia zhukhaio, nuhdu sühisü naotu mahmaipfüli bue. Puhnou Jisu hai 
Pharisee pouna kihinou toua bue touyu sü chouloua chuh kaa khouh alihi 
kaivei theadzü nou thouphouloua sühi pove, 
38alia Jisu phi thailova hinou laloua ea kra-a puh nghidzünou kou Jisu phi 
hisü jaokhai loure, alia puh phisü puh peishunou posoupeia ea puh münou 
kou muloua kainüvei theadzü sünanou puh phihisü lakhailoua napeiwure.  
39Chuo puhye kuveyu Phariseemai pouna nou süsü ngaoloukhaie puh lahnou 
haibüa paoe, “Mai haina hai rachi paolamai alie toulouzü puhye deiyu 
naotupai haina hai thaohsa moa dai souyu maisa touyu sü puhnou süyu phae, 
daiolouzü puh hai mahmaipfü alie.”  
40Alia Jisu nou puh hi chala-a haibüa paoe, “Simon, Enou nehi chili paolai.” 
Puhnou paoe, “Dou-apeio, süsü daie? Ahi paongaokhaio.”  
41“Vuhli sha poupeimai alivei paopfümai ahai bue; mailinou denarü 
kaihngou, alia kukhe nanou denarü raingou pfüe.  
42Puhai maihainou pao khapeilou hoyu donou puhnou puhai maihaiye pao 
khaipei kheire. Sübülouzü chuo puhai hronou thaohnou puhye leshi koulai?”  
43Simon nou chila peie, “Khaipei kouyu puhnoulai tea Enou chowe.” Alia Jisu 
nou puh hi paoe, “Nenou zütoua paowure.”  
44Sühinou puhnou naotupai hi reiveloua Simon hi paoe, “Naotupai hainaye 
ne ngaowu moe? Enou nekihi tave, alia nenou Aphi donou dzü peimoe, ana 

puhnou puhvei nghidzünou Aphisü souchaloua puhvei peishunou southe 
peire.  
45Nenou Eye münou mua shepeimoe, ana Enou velouyu hinou shua puhnou 
Aphi münou muyu sü thaokhai mohie.  
46Nenou Apei hisü theadzü napei moe, ana puhnou Aphiva hisü theadzü 
kainü veinou napeire.  
47Südonou Enou nehi paowe, naotu haipainou leshiyu dushoa pongaoyu 
sünanou puhvei mah hai alaosou khaipeiwure touyu vei zhopaoh souwe. Ana 
daotu khaipei baiyu puhnou, daotu leshi baiwe.”  
48Alia Jisu nou naotupai hi paoe, “Ne mah taosü khaipeire.”  
49Sühinou puhye koa arübuh hinou buyu kukhemai taonou puletao hrohinou 
alinou lihi haibüa paoshure, “Mah koute khaipeiyu mai hainasü thaoh-e?”  
50Ana Jisu nou naotu süpaihi paoe, “Nevei lü nanou neye khailu peire; kaona-
a talouwo.”  

Luk 8 

Jisu ye koa Laiyu Naotumaitao 

1Süthaisü thashoa Jisu nou Ramai vedeivei ko avei nasü paodoupoa nuhdutao 
hi ea kukhe nuhtao hi tare. Alia rozümai kiahaitao-a puhye koa tae,  
2alia sübüa kukhe naotumai kamaitao süolouzü raiki rashinou louyu hinou ea 
sounoutao hinou veilouyu: rashi anai louyu hinou hupa peiwuyu Magdalini 
tea kuyu Meri,  
3Herod chikuki hinou vahlaimai soua buyu Chuza chapfü Joanna, Susanna, 
alia kukhe naotumaitao taoli koa laiwe. Puletao nou Jisu ea puhvei 
rozümaitaoye puletao vei kininou popaloua soukha peiwe.  

Thoutai Vuyu vei Nada 
(Mt 13.1-9; Mk 4.1-9) 

4Alia nuhdu liki hinou maikhe mainou tokhaimoa Jisu hi taveloua maisou 
alaosou ve dzülouyu kisü, puhnou nada hinou chi paotare:  

5“Teile lihi thoutai vuyumai alinou puhvei thoutaisü vure donou tapae; alia 
puhnou vuthouyu kisü, kamaisü luduhi deloure, alia maikhemai phinou 
taina-a teihi raohou taonou kotou loure.  
6Alia kamaisü deivei moyu chuvea sayu buh hi dekou loure; alia sünanou 
paopayu kisü sühisü deinü moyu donou vütare.  
7Alia kamaisü rai-shu hrohi deloure; alia rai-shutaonou sütaoye koa 
paopaloua sütaoye boutheare.  
8Alia kamainou dei avei buhi deloure, ea dupaloua thou kaih-kaih shiloure.” 
Alia Jisu nou sübüa paocheyu kisü, puhnou paikuloua shapae, “Keiloure nou 
pfüyu puh nou keiloukhaio!”  

Nada Peiyu vei Aroh 
(Mt 13.10-17; Mk 4.10-12) 

9Alia Jisu rozümai taonou puh hinou nada sünavei kosü daitoue tea nouyu 
kisü,  
10puhnou chila peie, “Neletao hiwo louzü Ramai Vedei vei kheitsü hai 
süloure donou peire; ana kukhe maitao hiwo louzü, puletao nou ngao-a 
ngaolou more donou, alia puletao nou kei-a sülou more donou nada hinou 
peikhaitoue.  

Jisu nou Thoutai Vuyu Nada vei Ko Paongaoyu 
(Mt 13.18-23; Mk 4.13-20) 

11“Chuo nada sünavei ko louzü haikue: Thoutai sünasü Ramai vei chipaoe.  
12Ludu hi dekouyu thoutai taosü choulouyu maitaoe; ana puletaoye panou 
louchelou more ea khailulou more donou rashi nanou taveloua puletao vei le 
hinou chipao nasü potalou baiwe.  
13Alia chuhrao pei hi dekou louyu taonou, chipao süna chouloua sasa-a 
polouyu maitaoe, ana maa chülou moyu donou phajütou loucheloua athao 
veyu kisü kaotayu puletaoe.  
14Alia raishu hrohi dekou louyu taosü chipao süna choulouyu puletaoe; ana 
puletao nou sübüa phajü hrükouyu thaisü leki-ledayu, kini ea hrühi vashoyu 

ralea taonou puletaoye sü boutheare, alia puletao vei rashitao sü liche-a 
meilou more.  
15Alia deivei buh hi dekou louyu taonou, chipao süna chouloua sünasü 
sheeyu ea paoyu züyu lekhe hinou poteiloua shameayu vanou rashi shilouyu 
puletaoe.  

Sülai Khehi Pokukhai touyu Meibvü 
(Mk 4.21-25) 

16“Maitalia meibvü hai taowu-a sünasü sülai khehi hongikhaiwu tamoe, moa 
sünasü züh phihi pokhaiwu tamoe, ana tave louyu maitaoye panou ava nasü 
ngaoloure donou sünasü meibvü dzükhaiyu buh hi khaibaiwe.  
17“Daiolouzü paopa ngaolai moyu kukhaiyu hatalia hae, moa sükhailai moyu 
ea teivahi popa ngaolai moyu kheina talia hae.  
18“Südonou neletao nou kabüa keilousa, leikeilo; daiolouzü buyu puh hisü 
peipu khailai, ana hazhia buyu puh hiwo lah puhnou daotu buhie tea choyu 
süna koutea potawu bailai.”  

Chekhaoyu Jisu vei Kikhamai 
(Mt 12.46-50; Mk 3.31-35) 

19Süthaisü Jisupfü ea puh thaihoumai taosü puh hi tave, ana maikhe mainou 
pouleyu vanou puletao nou puhye kou daolou hore.  
20Alia mai kamainou Jisu hi paoe, “Nepfü ea ne thaihoumai taonou neye 
daonüa vakounou lacha-a bue.”  
21Ana Jisu nou puletao hrülai hi paoe, “Apfü ea Athaihou jürai maitao louzü 
Ramai chipao chouloua süna züa buyu maitaoe.”  

Jisu nou Teikhai Teirüshi Souna Peiyu 
(Mt 8.23-27; Mk 4.35-41) 

22Vuhlihi sü Jisu nou puhvei rozümaitaoye koa sakhao alihi talouloua puletao 
hi paoe, “Eletao zaipe polo dovahi talaikhe.” Südonou puletaosü tare.  
23Alia puletao nou sübüa sakhao saopoa tayu hinou puhsü zhitare. Alia zai 
hisü teikhaishi veloure, alia sakhao hisü dzünoulou phoupayu donou puletao 
sü ha-kare kaozhoushihi bubaire. 

24Alia rozümai taonou puh hi takouloua ea puhye soukailoua paoe, “Dou-
apeio, Dou-apeio, Eletaowo ha-kayu laire!” Alia Jisu nou shuloua tashu 
teikhai ea dzü-akhüh hi soloure donou kharochi peie, alia sühinou pai-rao 
taosü khaizheih taloua kaona loure. 
25Süthaisü puhnou puletao hi paoe, “Neletao vei lü daiki bue?” Ana puletao 
sü piloua ea khupaloua linou lihi paoe, “Mai hainasü thaoh-e, daiolouzü 
puhnou teikhai ea dzü-akhüh hi tukhapeikhaie sütao-a puhchi zübaiwe!”  

Jisu nou Rashi louyu Mailiye Souvei Peiyu 
(Mt 8.28-34; Mk 5.1-20) 

26Süthaisü Jisu ea puh rozümaitao sü Galilee nghojülohi buyu Gerasa teidei 
hi veloure.  
27Alia puhnou zaipehi tapayu kisü, sühinou rashitao nou louyu mai alisü sühi 
buyu nuhduna hinou taveloua puhye ve daoe. Mai hainasü teile phaso 
sabanüh bahnou khaimoe, alia puhsü kihi-a ve bumoe anou khühbuh 
hrohinou hrüa bubaie.  
28Puhnou Jisu ye ngaolouyu kisü, shusoua raoloure ea puh nghojü hinou kou 
duloua haibüa paikushoa paoe, “Aku kulai Ramai Nahpoutu Jisu, nenou Eye 
koa daivah soure bue? Enou nehinou khowe, Eye souvea peiso.” 
29Puhnou sübüa paoyu hai Jisu nou puhye nou mai süna hinou tapalouwo tea 
paoyu donoue. Daiolouzü rashi sünanou mai sünaye raiki lüh taoli hi tave 
nie; alia puhye sü hukhaki hinou bekhaiwu-a phi-baosü hurainou 
phukhaikhai-a puhnou tashu paide-pailaiwu baiwe ea rashi sünanou puhye sü 
rekouhi satalou baiwe.  
30Alia Jisu nou puh hi noue, “Nezhih thaohtoue?” Puhnou chila peie, 
“Azhihwo ‘Maisou’ ” toue; daiolouzü rashitao alaosou puh hi loure.  
31Alia rashitao nou puletaoye panou akhai hayu raobvü hi tare donou 
kharochi peiso tea Jisu hinou khoe.  
32Alia chuo sühisü vokho aduli deichilova hinou pou phoutoua bue. Südonou 
rashitao nou puletaoye panou sütaohi louwo tea Jisu hinou khoe ea puhnou 
puletao hi aetou peire.  

33Süpha hinou rashi taosü mai süna hinou tapaloua vo sütaohi kou loure, alia 
vokho teitei sü lea shishoyu phihi polouloua zai hinou lou maothea khaire.  
34Vo khoyu maitao nou sübüa payusü ngaoloua tutare, alia ko sünasü sühi 
nuhdu ea ngheikihi buyu nuhbuh taohi taho paongao peire. 
35Südonou maikhe mainou dai paresa touyu sü zhure donou tapare, alia 
puletao nou Jisu hi taveyu kisü, rashinou thaowu-a tayu mai sünasü sahnü 
bahnoua ea tsü lei-a Jisu phi hinou chobua buyu sü puletao nou tave 
ngaoloue; alia puletao veishi sü pisho loure.  
36Alia sübüa payu ngaolouyu taonou rashinou louyu mai sünasü kabüa 
veiloure touyu sü maikhemai taohi paongao peire.  
37Süthaisü Gerasa ngheikihi buyu teidei maitao hrülainou Jisu ye nou 
puletaoye thaowu-a tapeio tea puh hinou ve khoe; daiolouzü puletao sü pisho 
loure. Südonou Jisu sü sakhaohi talouloua khaitare.  
38Rashi taonou thaowu-a tayu mai sünanou Jisu hinou khoe, “Eye panou neye 
koa takhe.” Ana Jisu nou puhye seitawu-a haibüa paoe,  
39“Nekihi khaitawo ea Ramai nou neye donou daizhozhou soupeiresa taho 
paongaokhaio.” Alia mai sünanou taloua Jisu nou puhye donou daizhozhou 
koute soupeiresa touyu sü nuhdu süna teiteihi tasühaoloua paongao peire.  

Jairas Nah naotupai ea Jisu Sahkainghou Deiyu Naotupai 
(Mt 9.18-26; Mk 5.21-43) 

40Chuo Jisu nou zaipe polo dovahi khaiveyu kisü, maisounou puhye sü sasa-a 
sheloure, daiolouzü puletao hrülaisü puhye donou khoa bue. 
41Alia sühisü rathobuh hi peichana Jairas tea kuyu maili tave; alia puhnou 
kou Jisu phi hinou duloua puhye nou puh kihi tave peire donou khoe,  
42daiolouzü puhvei po kiahai payu likhuyu nah naotupai sü thailaire. Jisu 
nou sübüa ta-a buyu hinou maikhe mainou puhye sü holo hailonou 
khaotsütsü loure.  

43Alia puletao hrohisü po kiahai zhe küa souyu ea puhvei buyu kini teitei 
pou-apeimai hinou souhazheikhai-a mailinoua souvei peilou hoyu naotupai 
ali bue.  
44Puhnou maisou hrohinou Jisu thailohi takouloua puhvei sahkainghou kou 
deiloure; alia sübü hinou puhvei zhe küyu sü khaizheih tare.  
45Alia Jisu nou noue, “Thaohnou Eye deiwe?” Maikhemai hrülainou deimoe 
tea paowuyu thaisü Pitar nou paoe, “Dou-apeio, maikhemai hrülainou neye 
sühaopoa khaotsütsüwe!”  
46Ana Jisu nou paoe, “Mai kamainou Eye deiwe; daiolouzü Ahinou khouko 
tayu sü Enou süwe.”  
47Alia naotupai sünanou puhvei sou veilouyu sü pokulou shire touyu sülouyu 
kisü nguhrührüloua kou Jisu phihinou duloure ea maikhemai hrülai 
nghojünou puhnou puh hi daidonou deisa ea kabüa puhvei sounasü thala-a 
veilouresa touyu sü paongao peire.  
48Alia Jisu nou puh hi paoe, “Anahpai, nevei lünou neye souvei peire; kaona-
a talowo.”  
49Puhnou sübüa chipaobu kinou rathobuh peichana ki hinou kopaolamai ali 
taveloua Jairas hi paoe, “Ne nahpaisü thaire; Dou-apeioye souveapu khaiso.”  
50Ana Jisu nou süsü chouloua Jairas hi paoe, “Pikhaiso; louche toulo; alia puh 
sü veiloulai.”  
51Alia puhnou ki sühi velouyu kisü, Pitar, Johan, Jems ea nah sünapai pfüpuo 
likheithe baideinou puhnou kukheye panou puhye koa loure sü baloure.  
52Alia sühi buyu mai hrülaisü nahpai süna vanou kra-a ea kouli li-a bue. Ana 
Jisu nou paoe, “Kraso; daiolouzü puhsü thaimoe anou zhiwe!”  
53Alia puletao hrülainou puhye sü konüwe, daiolouzü nah sünapai sü thaire 
touyu sü puletao nou süwe.  
54Ana puh bahsü kou pailoua paikua paoe, “Nahpai, kushulouwo!”  

55Alia puhvei rako sü khaivere ea puhsü thala-a kushu loure; alia Jisu nou 
puletao hi puhye panou toure donou hatali peikhaio tea kharochi peie.  
56Alia puhvei pfüpuo sü khupare; ana Jisu nou puletao hi dai paresa touyu 
vanou maitalihi-a paongao khaiso tea kharochi peie.  

Luk 9 

Jisu nou Rozümai Kiahaiye Vakou Seitayu 
(Mt 10.5-15; Mk 6.7-13) 

1Alia Jisu nou rozümai kiahaitaoye kuve dzüloua puletao hi rashitaoye 
hupalou süyu ea sounou souvei peilou süyu khouko ea soulousü zü peire;  
2alia puhnou puletaoye Ramai vedeivei ko paodoure ea sounou maiye souvei 
peire donou seitare.  
3Alia puhnou puletao hi paoe, “Neletao vei veihdu donou süpo-a, lekha-a, 
raokhao-a, pousha-a moa zao-pa koute hatalia pfütaso.  
4Alia neletao nou ki talihi lou houlouzü, sühinou neletao tamosasü bukhaio.  
5Alia buhtaki nou neletaoye maikhe mainou shepei balouzü, neletao nou 
nuhdu süna thaowu-a tayu kisü puletao pei hi motouyu zhopaoh soure donou 
neletao phihi naisü buh sühi sükou khaiwu-o.”  
6Alia rozümaitao nou taloua buhliki hinou ko avei nasü paodoupoa ea sounou 
maiye souveipeia nuh likihi tasühao tare.  

Herod Veonou tsübo phouhayu 
(Mt 14.1-12; Mk 6.14-29) 

7Chuo Herod Veo nou pa-a buyu sütao teitei vanou choulouyu kisü puhsü 
tsübo phouhare, daiolouzü Johan Baptist hai thaiyu hinou hridashu loure tea 
kamainou paoe,  
8kamainou Elijah khaive khaire tea paoe, alia kamainou dao raichoki rachi 
paolamaitao hrohinou ali hrishure tea paoe.  
9Herod nou paoe, “Enou Johan peisü dere, ana Enou sübüyu ko chouyu mai 
hainasü thaohsa?” Alia puhnou Jisu ye daoloure donou phouloure.  

Jisu nou Mai Thengouye Vaiyu 
(Mt 14.13-21; Mk 6.30-44; Jn 6.1-14) 

10Sei-atamai taonou khaiveyu kisü puletao nou souyu teitei sü Jisu hi 
paongaoe. Puhnou puletaoye saloua Bethsaida touyu nuhdu nahi puletao lah 
khaitare.  
11Maisoutao nou sübüyu kosü choulouyu kisü, puletao nou puhthai füpoa 
tare; alia puhnou puletaoye sasa-a shepeiwu-a puletao hi Ramai vedei vanou 
paodou peie, alia sou souveilou nüyu maitaoye souvei peie.  
12Teinghinou kou loutare kisü rozümai kiahai taonou taveloua puh hi paoe, 
“Maisoutaoye nuhtao hi ea nuhfühao taohi chaoloure donou ea touso ngaotou 
loure donou seitawo; daiolouzü Eletao nou buyu buh haisü zheih zheihyu 
buh-e.”  
13Ana puh nou puletao hi paoe, “Neletao nou puletao hi toure donou hatali 
peikhaio.” Puletao nou chila peie, “Eletao hi raokhao phou angou ea khah 
ahai jünou bupu moe. Nenou Eletaoye panou taloua maisou hrülai haitao 
donou touso hrüyu züpawu?”  
14Daiolouzü sühisü mai thengou pha bue. Alia puh nou rozümai taohi paoe, 
“Maikhemai taoye panou mai raingou-ngou phanou meme souloua kou 
buloukhaio.”  
15Alia puletao nou sübüa souloure ea puletao hrülaiye panou kou buloure.  
16Alia raokhaopho angouna ea khah ahai nasü poloua puhnou rakihi 
pheloure, alia hapeiwu-a sütaosü soukhore, alia sütaosü maikhemai taohi 
pozhihpei loure donou rozümai taohi peire.  
17Alia maikhemai hrülainou touloua pou phoukhai loure. Alia rozümaitao 
nou tashu toushoyu koulih taohai sülai kiahai kodzüloue.  

Pitar nou Jisu vanou Paopayu 
(Mt 16.13-19; Mk 8.27-29) 

18Vuhliki sü Jisu nou khei-a veachi pao-a buyu hinou ea puh vei rozümai 
taonou puhye koa buyu hinou puhnou puletao hi noue, “Maikhe mainou Eye 
nou thaohtou-a paowe?”  

19Alia puletao nou chila peie, “Kamainou Johan Baptist touwe; ana kukhenou 
Elijah tea paowe ea kukhe mainou dao raichoki rachi paola maili hridashu 
loure tea paowe.”  
20Alia puhnou puletao hi noue, “Ana neletaowo Eye nou thaohtoue?” Pitar 
nou chila peie, “Newo Ramai vei Razhepu nasüe.”  

Jisu nou Puhvei Veayu ea Athai vanou Paoyu 
(Mt 16.20-28; Mk 8.30—9.1) 

21Süthaisü puhnou puletao hi sünahai maitalihi-a paokhaiso tea soutaosou 
kharochi peiwuyu thaisü 
22haibüa paoe, “Mai Nahpoutu sü alaosou veavu zülai, alia tsümai taonou, 
napao adumai taonou ea razhai dou-apeimai taonou motou vuzülai, alia 
puhye southealai, ana puhsü teithe asü kisü hrida shuloulai.”  
23Alia puhnou puletao hrülaihi paoe, “Maita linou Athai fünü louzü, puh 
lahnou puhye motulo, alia teisanou puhvei kros pfüloua Athai fülo. 
24Daiolouzü maitalia lah puhvei hrirai khailulounü louzü süsü halai; ana 
maita linou Eye donou puhvei hrirai halouzü, süsü puhnou khailuloulai.  
25Daiolouzü mailinou deiphao teitei koloukhaia lah puh ha-kalouzü puhye 
donou dai zhiyu bue?  
26Daiolouzü maitamai linou Avanou ea Avei chipaotao vanou ahrao louzü, 
puhye donou-a Mai Nahpoutu nou puhvei, Puovei ea sheeyu rakivamaitao vei 
khouko ava hinou veyu kisü ahraolai.  
27Ana chekhaoa Enou neletao hi paowe, Ramai vedei ngaomosa koute thailai 
moyu mai kamaisü haihi la-a bue.”  

Jisu Zhu Dayu 
(Mt 17.1-8; Mk 9.2-8) 

28Chuo sübüa chi sütao paowuyu teithe acha thaisü Jisu nou puhye koa Pitar, 
Johan ea Jems ye saloua veachi paore donou deichi hi tapare.  
29Alia puhnou veachi pao-a buyu hinou puh zhu sü datare, alia puhvei 
sahnüsü kaathou peivava loure.  

30Alia zhukhaio, sühisü sükhaimoa mai ahai nou puhye koa chipha-a bue. 
Puhaisü Moses ea Elijah süe.  
31Puhainou khouko ava hinou taveloua Jisu ye koa puhnou Jerusalem hinou 
tave thailoua Ramai vei li-choyu sü souvete laiyu vanou chipha-a bue.  
32Chuo Pitar ea puhye koa buyu mai taosü zhitei tare, alia puletao nou 
kaishuyu kisü, puletao nou Jisu vei khouko ava ea puhye koa la-a buyu mai 
ahaiye ngaoloure.  
33Alia mai sühainou Jisu hinou tarata-a buyu pha hinou Pitar nou puh hi 
paoe, “Dou-apeio, Eletao nou haihi buyuhai daizhozhou veisa; Eletaoye 
panou repao asü, neye donou ali, Moses donou ali ea Elijah donou ali 
soukhaio.” (Puhnou paoyu sü daiye paosa touyu hai puhnou sümoe.)  
34Puhnou sübüa paobu kinou, teihao alinou kou puletaoye zhüloure; alia 
puletao nou teihao lekhehi loulouyu kisü puletaosü pisho loure. 
35Alia teihao süna hinou pailinou haibüa shala vewe, “Haisü Enou dolouyu 
Anah Poutue, puhnou paoyu keilo!”  
36Alia pai sünanou soyu thaisü Jisu likheithe buyu ngaolou baire. Alia 
rozümaitao nou sütao vanou hachilia paokhai moe ea teithe sütao hisü 
puletao nou ngaolouyu vanou hatalia maitalihi-a paongao khaimoe.  

Rashinou louyu Nahpoutumai Aliye Souvei Peiyu 
(Mt 17.14-18; Mk 9.14-27) 

37Thainaisho sü puletao nou deichi hinou takouyu kisü maikhemai alaosou 
Jisu ye tave daoe.  
38Alia zhukhaio, maisou hrohinou alinou shusoua raopae, “Dou-apeio! Enou 
nehinou Anahpoutuye zhupeire donou khowe, daiolouzü puh hai Avei 
likhuyu nahpoutue!  
39Alia zhukhaio, rashi alinou puhye nilouloua puhsü sübü hinou shusoua 
raopapawe ea puhnou tudzü lapamo koutesü sünanou puhye sü nitsütsüpei 
baiwe, alia puhye sü zhupeiwu-a puh hinou thaotanü khaimoa tabaiwe.  

40Enou ne rozümaitao hinou sünaye sü hulaipa peire donou khoe, ana puletao 
nou hupalou hore.”  
41Jisu nou chila peie, “Oh lü hayu ea mah souyu maikha, teilepha kasho doua 
Enou neletaoye koa ea shamea zhoa bulai?” Süthaisü puhnou mai sünahi 
paoe, “Ne nahpoutuye haihi sakoukhaio.”  
42Alia nahpoutu sünanou sübüa takouyu hinou, rashi sünanou puhye 
soukhaoloua nitsütsü peire. Ana Jisu nou rashi sünaye tukha peiwu-a 
nahpoutu sünaye souvei peire.  
43Alia maikhemai hrülai sü Ramai vei dushoyu khoukona vanou khupasho 
loure.  

Jisu nou Puhvei Athai vanou Paopu Peiyu 
(Mt 17.22-23; Mk 9.30-32) 

Ana puletao hrülainou Jisu nou souyu teitei vanou khupa-a buyu hinou, 
puhnou puhvei rozümai taohi paoe,  
44“Enou paopare chipao haitaosü neletao vei lekhehi soutaosoua 
khailoukhaiwo! Mainah Poutuye sü maikhemai bah hi thoupeiwulai.”  
45Ana paopeiyu ko süsü rozümaitao nou süloumoe, alia sünasü puletaoye 
panou sülou more donou puletao hinou kukhaire; alia puletao sü paopeiyu 
süna vanou puh hinou noure sü piloure.  

Thaohnou Dukae? 
(Mt 18.1-5; Mk 9.33-37) 

46Alia rozümaitao hrohinou thaohnou dukae touyu vanou veiva loure.  
47Ana Jisu nou puletao nou choyu sü sülouyu kisü, puhnou nahmai aliye 
saloua puh ngheikihi panou laloure,  
48alia puletao hi paoe, “Maitalinou nahmai hainaye Azhih hinou popei louzü, 
Eye popeiwe, alia Eye popeiyu maitalinou Eye seive peiyu puhye popeiwe; 
daiolouzü neletao hrülai hrohinou tai-noukayu puhnou dukayu nasüe.”  

Eletaoye Motou moyu Maisü Eletao donou Baie 
(Mk 9.38-40) 

49Johan nou chila peie, “Dou-apeio, mailinou nezhih hinou rashi hulai payu 
Eletao nou ngaoe, alia Eletao nou puhye nue, daiolouzü puhsü Eletao thaifüa 
tamoe.”  
50Ana Jisu nou puh hi paoe, “Puhye nuso; daiolouzü Eletaoye motou moyu 
puhsü Eletao donou baie.”  

Samaria Nuh Ali hinou Jisu ye Shepei Bayu 

51Alia Jisu ye rakihi pokhewu laiyu teithe ngheikouyu kisü, puhnou 
Jerusalem hi tare donou le latouloua sühilo pah pfürei loure.  
52Alia puhnou puh jünou raia ko paolamaiye seitawure, alia puletao nou 
taloua puhye donou ha teitei souda loure Samaria nuh alihi taloure. 
53Ana puhnou Jerusalem hi taresü ngaoloua sühi buyu maikhemai taonou 
puhye shepeibae.  
54Alia puhvei rozümai Jems ea Johan nou sübüyu sü ngaoloua paoe, “Mapao, 
nenou Eletaoye panou raki hinou mei seikouloua puletaoye souhare khoyu 
züpawu?”  
55Ana Jisu nou reiveloua puletaoye züpeie. (Alia puhnou paoe, “Neletao hai 
kabüyu rako maisa touyu lah neletao nou sümoe; daiolouzü Mai Nahpoutu 
hai maikhemai vei ahri souhare donou vemoe, ana puletaoye khaipeire donou 
vebaie.”)  
56Süthaisü puletao sü kukhe nuh alihi tare.  

Jisu Thaifüre Maitao 
(Mt 8.19-22) 

57Puletao nou sübüa ludu hinou tabukinou mai alinou tave Jisu hi paoe, 
“Nenou tayu buh takisü E-a nethai fülai.”  
58Alia Jisu nou puh hi paoe, “Lakhaotao-a puletao vei kulu bue, ea teihi 
raohou tao-a pheh bue, ana Mainah Poutuwo puhpei khüyu buh koute-a 
hae.”  
59Kukhe alihi puhnou paoe, “Athai fülo.” Ana mai sünanou paoe, “Mapao, 
raia Eye panou khaive Apuoye vuloukhaio.”  

60Ana Jisu nou puh hi chila peie, “Thaimaitaoye panou lah puletao vei 
thaimaiye sü vukhaio; ana neye donou louzü taloua Ramai vedei kosü paodou 
takhaio.”  
61Kukhe alinou paoe, “Mapao, E nethai fülai; ana Eye panou raia tave Akihi 
buyu maitao hi tarare chi paokhaio.”  
62Jisu nou puh hi paoe, “Haphou polukhu thailo reive zhuyu mai talisü 
Ramai Vedei donou züdou moe.”  

Luk 10 

Jisu nou Mai Rainai Ahaiye vakou Seitayu 

1Süthaisü Mapao nou kukhe mai rainai ahaiye doloua puletaoye maihai 
hainou puh jünou raia puhnou tave laiyu nuhdu veishi hi ea buh likihi 
seitare.  
2Alia puhnou puletao hi paoe, “Chachire louzü alao soua bue, ana vapeire 
maisü daotu baie; südonou cha Mapao hinou puhvei cha ludouhi cha chire 
maiye seive peire donou veachi paokhaio. 
3Takhaio; zhukhaio, Enou neletaoye nüsei hrohi zhaotu büa seitawe. 
4Shavü lia moa lekhabvü moa phikha lia pfütaso; alia lududo hinou maita 
mailiye khurüso.  
5Neletao nou ki talihi talouyu kisü, raikaia, ‘Ki hainahi kaonayu buloutheo!’ 
tea paowo.  
6Alia hakinou kaonayu maili sühi bulouzü, neletao vei kaonayu sü puh pei hi 
bulai, ana halouzü sünasü neletao hi khaikoulai.  
7Alia puletao nou peiyu tasü tou-a shoa ki süna hinou nai-a bukhaio, 
daiolouzü vah souyumai alinou puhvei zho ngaozüe. Ki ali hinou alihi taso.  
8Neletao nou nuhdu talihi takouyu kisü ea puletao nou neletaoye shepei 
louzü, neletao nghojühi khaipeiyu tasü toukhaio;  
9sühi buyu sounou maitaoye souvei peio ea puletao hi paokhaio, ‘Ramai 
Vedeisü neletao ngheikihi veloure.’  

10Ana neletao nou nuhdu tahi talouyu kisü ea puletao nou neletaoye shepei 
molouzü, sünavei ludutao hi tapaloua haibüa paokhaio,  
11‘Eletao phihi neletao nuhdu vei nai taipfüa laiyu sükoute-a neletao pei hi 
motouyu zhopaoh soure donou Ehnou sülai koure; sütoukhaia Ramai Vedeisü 
neletao ngheikihi veloure touyu sü sülouwo.’  
12Enou neletao hi chekhaoa paoe, Chikulaiyu teithe kisü nuhdu süna jünou 
Sodom ye nou sha-mealou veilai hie.  

Louche moyu Nuhdutao 
(Mt 11.20-24) 

13“Oh Khorazin, neye donou daizhozhou ngaopisa! Oh Bethsaida, neye 
donou-a daizhozhou ngaopisa! Nehaihi soukhai touyu khupa vah taore Tair 
ea Sidon hi soungaore toulouzü, sühi maikhemai taosü dao raikinou puletao 
vei le daloure touyu zhopaoh soure donou puletao pei hi vounai vukhaiwu-a 
lousah nou ba-a bubu laire!  
14Ana chiku laiyu teithe sükisü nehai jünou Tur ea Sidon ye nou shamealou 
veilai hie. 
15Alia Kapernahum newo, rakihi khete kukhe laiwu? Neye akhai hayu raobvü 
hi polai thouwulai.”  
16Jisu nou puh rozümai taohi paoe, “Neletao chi keiyu puh sü Achi keiwe, 
alia neletaoye motouyu puhsü Eye motouwe.”  

Rozümai Rainai Ahaitao Khaiveyu 

17Alia mai rainai ahaitao nou sasa-a khaiveloua paoe, “Mapao, rashitao 
koutenou-a nezhih hinou Eletao vei kharo khehi hrübaiwe!”  
18Jisu nou puletao hi paoe, “Raki hinou tei-peiyu büa Saitan nou dekouyu 
Enou ngaoe.  
19Zhukhaio, nghoutao ea hairakhaotao pei hi nou taipoa taloure, alia 
ngaobamai vei khouko teitei koloure khouko Enou neletao hi peire, alia 
hatalinoua neletaoye zhuwu laimoe. 

20Sütoukhaia rashi taonou neletao khakhehi hrüe touyu vanou sawuso; ana 
neletao zhih hai rakihi rüthoure touyu vanou salo.”  

Jisu nou Le sayu 
(Mt 11.25-27; 13.16-17) 

21Teile süphabü hinou Jisu nou Rako Mashi hinou le sasholoua paoe, “Apuo, 
raki ea deiphao Mapao! Enou neye kalo paowe, süolouzü nenou tsü veimai ea 
hasümai nghojünou pokukhai touyu sü nahtumai taohi pongao peire; ovai, 
Apuo, haibüyu hai nevei züpa nabaie.  
22“Apuonou Ahi na teitei thoupeiwure; alia Apuo baideinou maita mailinoua 
Nahpoutu hai thaohsa touyu sümoe, moa Nahpoutu ea Nahpoutu nou Puoye 
pongao nüa dolouyu mai sütao baimoa maitalinoua Puohai thaohsa touyu 
sümoe.”  
23Süthaisü puhnou rozümaitao hi reiveloua puletao hi kheia paoe, “Neletao 
nou ngaoyutao ngaoyu nghithoutao sü rakoveie!  
24Daiolouzü Enou neletao hi paowe, süolouzü rachi paolamai taoli ea vemai 
taolinou neletao nou ngaoyu sü ngaonüshoe, ana süsü ngaolou more, alia 
neletao nou chouyu sü chounüshoe, ana süsü choulou more.”  

Avei Samaria Pouna vanou Nada 

25Alia zhukhaio, razhai dou-apeimai alinou Jisu mah phoupare donou 
lashuloua puh hi noue, “Dou-apeio, teisa ahri ngaoloure donou Enou dai 
soulai?”  
26Jisu nou puh hi chila peie, “Razhai hi dai rüthou khaitoue? Nenou kabüa 
sütaosü phouwe?”  
27Alia mai sünanou chila peie, “Nenou Mapao nevei Ramaiye ne le teiteinou, 
ne rako teiteinou, ne khouko teiteinou ea netsü teiteinou leshilai; alia nevei 
kinapaye nelah neye büa leshilai.”  
28Jisu nou puh hi paoe, “Nenou kaobüa kheloure; haisü soukhaio, alia ne 
hriloulai.”  
29Ana puhnou puhlah souzülou nüa Jisu hi noue, “Akinapa sü thaoh-e?”  

30Jisu nou chila peie, “Teile alihi mai ali sü Jerusalem hinou Jeriko hi 
takouyu kisü puhsü maivei saotoumaitao hrohi louloua puletao nou puhye sü 
dapeiwure ea puhye sü thainonoyu hinou thaowu-a tare. 
31Chuo napaomai alisü süphabü hinou ludu sünahi takoue; alia puhnou mai 
sünaye ngaolouyu kisü puhsü ludu polo dova hilonou tareipoa tare. 
32Sübüa Levimai ali-a buh sühi taveyu kisü puhye ngaoloua ludu polo dova 
hilonou tareipoa tare.  
33Ana Samaria tamai alinou veihdu hinou ta-a buyu hinou mai sünanou buyu 
buh sünahi tave loure;  
34alia puh hi takouloua puhvei zheemütao hisü theadzünou ea darkha 
zhaohnou lanapeiwu-a phutou peire; süthaisü puhnou puhye sü lah puhvei 
rheisüh phaova hi panou buloua puhye sü shechaoki alihi save khaipeiwure 
ea sühinou puhyesü zhutou peire.  
35Alia thainaisho kisü puhnou denarü ahai popaloua süsü shechaoki khoyu 
nahi peiwu-a paoe, ‘Puhye soutaosoua kitou peikhaio; alia nenou koua thou-
sha soudowuyu taosü Enou khaiveyu kinou neye khapeilai!’ ”  
36Alia Jisu nou akhaisoua noue, “Puletao asü hrohinou kananou maivei 
saotoumai bah hi louyu mai sünavei kinapae tea nenou chowe?”  
37Razhai dou-apeio sünanou paoe, “Puh hi zhuvea peiyu mai sünasüe.” 
Sühinou Jisu nou puh hi paoe, “Takhaio ea ne-a sübüa soukhaio.”  

Jisu nou Martha ea Meri Kihi Taveyu 

38Chuo Jisu ea puh rozümai taonou puletao vei veih duhi ta-a buyu hinou, 
puhsü nuh alihi taloure; alia sühinou Martha tea kuyu naotumai alinou puhye 
sü sheloure.  
39Alia Meri tea kuyu puhvei matoupai ali bue. Puhsü Mapao vei phi hinou 
bua puhnou doupeiyu sü kei-a bue. 
40Ana Marthawo louzü kuvah souretao hinou vah rushoa bue; südonou 
puhnou Jisu hi takouloua paoe, “Mapao, Eye panou lah kuvah teitei soure 

donou Athaihou painou Ahi thaothoukhou peiyu hai newo halia chomowu? 
Südonou puhye panou Eye soukha peire donou puh hi paopeio!”  
41Ana Mapao nou puh hi chila peie, “Martha, Martha! Newo vah alao donou 
lekishoa ea levea-a bue;  
42ana alikhei soure matsübaie. Meri nou puh hinou potalou hoyu zha avei 
nasü doloure.”  

Luk 11 

Jisu nou Veachi Paoyu vanou Doupeiyu 
(Mt 6.9-13; 7.7-11) 

1Teithe ali hisü Jisu hai buh ali hinou veachi paoa bue. Alia puhnou veachi 
paocheyu kisü, puhvei rozümaitao hrohinou alinou puh hi paoe, “Mapao, 
Johan nou puh rozümaitaoye veachi paodou peiyu büa Eletaoye-a veachi 
paodoupeio.”  
2Jisu nou puletao hi paoe, “Neletao nou veachi paoyu kisü haibüa paolo: 
‘Eletao Puo: Nezhih soushee peio; Ne Vedei vepeio.  
3Eletao hi teithe tsünou nai naivei touso peikhaio.  
4Alia Eh mahsü khaipeio daiolouzü Ehnou Eh pei hi mah souyumai taliye 
khaipeie. Alia Ehye athaohi süthou peiwuso.’ ”  
5Alia Jisu nou puh rozümai taohi paoe, “Hakinou neletao hrohinou mailinou 
puh vei samai ali bua puhnou puh samai sünahi khei tsüle hinou taveloua 
puh hinou, ‘Asana, Ahi raokhao pho asü poupeio; 
6daiolouzü Asamaili veihdu hinou Akihi velouwe, alia puh hi peire Ahi halia 
hazheire;’ tea paolouzü,  
7kikha hinou mai sünanou ‘Eye souveaso; chuo ki-a khure; alia Anahmaitao-a 
Eye koa züh hinou pa züre; Enou shuloua neye halia peilou hore,’ tea paolai.  
8Veire, sübülouzü katoulai? Enou neletao hi paowe, mai sünanou puhye 
samai souyu donou shuloua puh hi halia peimokhaia, puhnou ahrao ha-a 
khokhai khokhaiyu vanou mai sünanou shuloua puh hisü puhnou züpayu 
teitei sü peilai.  

9“Alia Enou neletao hi paowe: Khokhaio, sünasü neletao hi peilai; phoukhaio, 
neletao nou ngaoloulai; khoukhaio, kikhu sü neletao hi houthou peilai.  
10Daiolouzü khoyumai talinou ngaolouwe, alia phouyu puhnou daolouwe, 
alia kikhu khoua buyu puh hisü houthou peilai. 
11Alia neletao hrohinou kabüyu puonou puh nahpoutu nou khah kholouzü, 
khahsüh soua nghounou puh hi peilai?  
12Moa puhnou houdzü kholouzü, puh hisü hairakhao nou peilaiwu?  
13Südonou shi-a buyu neletao koute-a neletao nahmaitao hi avei nataonou 
peilou sülouzü, daizhozhou koute kou-a rakibu Puonou puh hinou khoyu 
maitao hisü Rako Mashinou peilaisa.”  

Jisu ea Beelzebul 
(Mt 12.22-30; Mk 3.20-27) 

14Chuo Jisu nou la hayu rashi aliye hulai pare; alia rashi sünanou tapa louyu 
thaisü, lahayu mai sünasü lapha loure, alia maikhe maisü khupa loure.  
15Ana maikhemai kamaia nou paoe, “Puhnou rashitao pei hi aduna Beelzebul 
vei khouko hinou rashitaoye hupawe.”  
16Kukhemai taonou Jisu vei mah phoupalou nüa raki hinou shee ali pongaore 
donou puh hinou khoe.  
17Ana puhnou puletao vei lesü süloua puletao hi paoe, “Vedei talia meme 
soua dadezhiloua alinou lipei reihzü louzü busho laimoe, alia kikhali hai lah 
meme soua dade zhiwu louzü kaota bailai.  
18Alia Saitan vei vedei-a lah meme soua dadeloua alinou lipei hi reihzü louzü, 
kabüa puh vei vedei sü laloulai? Daiolouzü neletao nou Eyenou Beelzebul vei 
khouko vanou rashitaoye hupawe tea paowe.  
19Alia Enou Beelzebul khouko vanou rashitaoye hulai palouzü, neletao 
thaifümai taohi rashi hulai payu khouko thaohnou peiwe? Südonou neletao 
vei thaifümai taonou souyu nanou neletao hai mahre touyu vei zhopaoh 
souwe.  

20Ana Enou rashitaoye hulai payuhai Ramai vei khouko hinoue toulouzü, 
sünanou Ramai Vedei hai neletao hi veloure touyu zhopaoh souwe.  
21“Khouyumai alinou reihna thoucheloua puh ki khotou louyu hinou, puh vei 
kinatao hakhaimoa khaitoulou baiwe.  
22Ana puh jünou khouyu mai alinou tave duloua puhye kolouyu kisü, puhnou 
lüa buyu puhvei reihna taosü mai sünanou potalou baiwe ea puh hinou 
saolouyu na taosü zhilou baiwe.  
23“Eye kozho moyu maitali sü Eye motouwe, alia Eye koa podzü moyu puhwo 
sourarou baiwe.”  

Rashi nanou Dakhai Veyu 
(Mt 12.43-45) 

24“Rashi nanou mai ali hinou tapa louyu kisü, puhnou deithe buhtao hinou 
tasühaopoa soloure buh phoutawe; anou buhlia phouhayu kisü puhnou 
paowe, ‘E Akihi khaivelai.’  
25Alia puhnou khaiveyu kisü, ki sünasü vaishitou khaitoua ea zhaiveitoua ve 
ngaoloue.  
26Süthaisü puhnou vakouhi taloua puh jünou shikouyu rashi kukhe anaiye 
saveloue, alia puletao nou talouloua sühinou lou buh souloure; alia mai 
sünavei hrü nanasü raina jünou shipusho tare.”  

Chekhao-a Vayuna 

27Alia Jisu nou sübüa chi paoyu hinou maisou hrohinou naotumai alinou pai 
kusholoua puh hi paoe, “Neye hrüpeiyu ea kipa peiyu naotupai sünasü 
daizhozhou rako veisa!”  
28Ana Jisu nou chila peie, “Süjüwo Ramai vei chipao chouloua süna 
zülouyutao nou rako veihie!”  

Khupa Vah Ali Soupeire donou Khoyu 
(Mt 12.38-42) 

29Alia maisou alaosou tave Jisu ye sühao louyu kisü, puhnou paoshu tare, 
“Maikha haina hai ashi khae; puletao nou shee phoue, ana Jonah vei shee 
baimoa shee kukhe ali-a puletao hi peilaimoe.  



2326 

 

 
   Sheeyu Baibel 

© 2009, Bible Society of India. 
 

 
 

 

30Daiolouzü Nineva maitao donou Jonah nou shee baiyu büa, Mai Nahpoutu 
nou maikha haina vei donou shee bailai.  
31Chikuyu teithe kisü Sheba hi Veopai nou maikha haina vei maikhemai 
taoye koa hrishuloua puletaoye mah dukhailai; daiolouzü naotu süpainou 
Solomon vei ratsü keire donou deiphao akhai hinou tave-e, alia zhukhaio, 
Solomon jünou dukouyu ali haihi bue.  
32Chikuyu teithe kisü Nineva hi maitao nou maikha hainaye koa hrishuloua 
puletaoye mah dukhailai; daiolouzü puletao nou Jonah nou ko paodouyu 
hinou le daloue, alia zhukhaio, Jonah jünou dukouyu ali haihi bue!  

Pfüphao vei Ava 
(Mt 5.15; 6.22-23) 

33“Maitalinou-a meibvü taoloua khei-a moa sülai khehi poku khaimoe, ana 
ava nasü kihi tave louyu mai hrülaiye panou ngaoloure donou sünasü meibvü 
dzükhaiyu buh hi pokhaiwu baiwe.  
34Ne pfüphao vei meibvü hai nevei nghithoue. Nevei nghithou nou veibu 
kisü, nevei pfüphao teitei sü avanou phoua bue; ana süna nou veikhai moyu 
kisü, nevei pfüphao sü maitei-a bue.  
35Südonou leikeilo, molouzü nehi buyu ava nasü maita bailai.  
36Südonou nevei pfüphao teitei sü maiyubuh lia ha-a avanou phoutsüpoa 
bulouzü, meibvü avanou nehi phukhaiyu büa, sünasü teitei nou varulai.”  

Jisu nou Phariseemai ea Razhai Dou-apeimaiye Mah Dukhaiyu 
(Mt 23.1-36; Mk 12.38-40) 

37Jisu nou chi paocheyu kisü, Phariseemai alinou Jisu ye nou tave puh ki 
hinou touzhore donou kue; südonou puhnou taloua sühinou toure donou kou 
buloure.  
38Alia Jisu nou toumo jühinou bahdzü teimoyu sü ngaoloua Phariseemai 
sünasü khupa loure.  
39Südonou Mapao nou puh hi paoe, “Chuo Phariseemai neletao nou neletao 
vei pai-khao hai vakou hiwo louzü khüsheewe, ana neletao vei lekhehiwo 
louzü maivei pitouyu ea ashinou phoua bue.  

40Avoyu taore! Vakou soupeiyu Ramai puhnou lekhe-a soupei mowu?  
41Ana lekhehi buyu taonou peikhaio; alia zhukhaio, ha teitei sü neletaoye 
donou sheebailai.  
42“Ana Phariseemaitao neletaoye donou daizhozhou ngaopisa! Daiolouzü 
neletao nou Ramai vei kainü veiyu vu-poutao süolouzü naipya, seisai ea vu-
pou kukhe veishiwo louzü zha kirou hinou zhali posheelae, checheyu ea 
Ramaiye leshiyuwo louzü ngaophoumoe. Kukhetao ngaophou moyu soumoa 
neletao nou haitaohai soulouyu phae.  
43“Phariseemaitao, neletaoye donou daizhozhou ngaopisa! Daiolouzü neletao 
nou rathobuh taohi avei veilai buh taohi buyu ea maiye panou neletaoye 
hupobuh kijü khonou khurüyu züpae.  
44Neletaoye donou daizhozhou ngaopisa! Daiolouzü neletao sü maikhe 
mainou sükhaimoa takou takhe-a buyu paoshee soumoyu khühtaoye raiwe.”  
45Razhai dou-apeimaitao hrohinou alinou puh hi paoe, “Dou-apeio, nenou 
sübüa paoyu sü Ehye-a sou ahrao peiwe!”  
46Jisu nou chila peie, “Razhai dou-apeimaitao neletaoye donou-a daizhozhou 
ngaopisa! Daiolouzü neletao nou kou pfüpailou hoyu taosü maikhe maiye 
panou pfüe, ana lah neletaowo louzü kou sütaosü neletao vei bahtou ali 
koutenou-a deimoe.  
47Neletaoye donou daizhozhou ngaopisa! Daiolouzü neletao vei puo-paomai 
taonou southeawuyu rachi paolamai taovei khühtao sü neletao nou souwe. 
48Südonou neletao nou neletao puo-paomai taovei vahtao sü aetouwe touyu 
sü zhopaoh souwe; daiolouzü puletao nou rachi paolamai taoye southeare, 
alia neletao nou puletao vei khüh sü souwe.  
49Sübüyu vanou Ramai vei Ratsü hinou-a paoe, ‘Enou puletao hi rachi 
paolamaitao ea sei-ata maitaoye seivelai, alia puletao nou puletao kamaiye 
southealai ea kukhemai taoye sü souvea souholai.’  

50Südonou deiphao soushu rainou rachi paolamaitao hrülaiye southeawuyu 
zhe sütao,  
51süolouzü Abel vei zhe hinou shua sheelabuh ea Mashi buh kole hinou 
southeawuyu Zekharia vei zhe koute donou maikha haina hinou khüh 
phoulai. Ovai, Enou neletao hi paoe, sütao teitei donou maikha haina hinou 
khüh phoulai!  
52“Razhai dou-apeimaitao neletaoye donou daizhozhou ngaopisa! Daiolouzü 
neletao nou tsü kikhu houpeire khareih sü poloure; lah neletao-a taloumoe, 
alia taloulai tea te-a buyu maitaoye-a neletao nou nuwure!”  
53Alia Jisu nou buh sünasü thaowu-a tayu kisü, razhai dou-apeimaitao ea 
Pharisee maitao nou rarousholoua puh hinou chi tyali noukhai noukhaitare,  
54sübüa puhnou paomah pare nasü niloure donou puletao nou dateipoa 
buloure.  

Luk 12 

Aveikho Soumai vanou Tukha Peiyu 
(Mt 10.26-27) 

1Teile süpha hinou mai the taoli tavedzüa puletao alinou aliphi tai-a buyu 
hinou, puhnou raia puh rozümai taohi paoshu tare, “Pharisee maitao vei 
kheih, süolouzü puletao vei aveikho souyu vanou zhutoulo. 
2Popa ngaolai moyu hokhaiyu halia hae, moa sülai moyu kukhaiyu halia hae.  
3Südonou neletao nou teizhi hinou paokhai touyu atasü teiva hinou 
chouloulai, alia neletao nou kikha maihayu buh hinou kheikhei soua paokhai 
touyu atasü kipeitao hinou shapalai.  

Thaohye Pire Bue 
(Mt 10.28-31) 

4“Asamaitao, Enou neletao hi paoe, pfüphaoye southealou khaia süthai halia 
soupulou hoyu puletaoye piso.  
5Ana thaohye pilaisa touyu sü Enou neletao hi paongaolai: pfüphaoye southea 
louyu thai-a meizai hi polaithou peilou süyu khouko buyu Ramaiye pilo. 
Ovai, Enou neletao hi paowe, puhye pilo!  

6“Pousha ahai donou khaitou angouye zholou mowu? Ana sütao ali koutea 
Ramai nou ngaipeimoe.  
7Ana neletao pei hi peishu teitei-a phoukhai khaitoua bue. Pikhaiso; 
neletaowo louzü khaitou taoli jünou muh koushohie!  

Khristaye Aetouyu ea Motouyu 
(Mt 10.32-33; 12.32; 10.19-20) 

8“Alia Enou neletao hi paoe, Eye maikhemai nghojünou aetou peiyu mai 
taliyesü, Mainah Poutunou-a puhye sü Ramai vei rakivamaitao nghojünou 
aetou peilai,  
9ana Eye maikhemai nghojünou motouyu puhye sü Ramai vei rakivamaitao 
nghojünou motoulai.  
10“Alia Mainah Poutuye paoshiyu mai taliye sü khaipeilai; ana Rako Mashiye 
paoshiyu puhye sü khaipei laimoe.  
11“Alia puletao nou neletaoye rathobuhtao, teidei khomaitao ea soulousü 
khouko bumaitao nghojühi saveyu kisü, kakua moa neletao nou dainou 
chalalai moa neletao nou dainou paolai tea lekiso; 
12daiolouzü neletao nou paore sü teile süpha hinou Rako Mashinou neletao hi 
doupeilai.”  

Avoyu Hanimai Pouna vanou Nada 

13Maisou hrohinou mailinou Jisu hi paoe, “Dou-apeio, Apuo vei kini taosü 
Eye koa zhire donou Ajüraihi paopeio.”  
14Ana Jisu nou puh hi paoe, “Oh mainare, thaohnou Eye nehai china pei hi 
chiku-apeio moa zhi-apeio soure donou dopeie?”  
15Alia puhnou puletao hrülaihi paoe, “Leikeilo, alia loküyu teitei hinou 
neletao zhutoulo; daiolouzü emai hrühai puhvei kini alao soua buyu süna 
hinou bubaimoe.”  
16Süthaisü Jisu nou puletao hi nada ali paongaoe: “Teile alihi hanimai alivei 
dou hisü thoutai veishoa shiloure;  

17alia puhnou lah tsüchoe, ‘Kakulai, daiolouzü Avei cha chive khairebuh 
thoupao alia hae.’  
18Alia puhnou paoe, ‘Enou haibüa soulai; Enou Avei thoupaosü hakhao 
kouloua soudu pulai: alia sühinou Enou Avei thou teitei ea kukhe Avei na 
veishi podzükhailai.  
19Süthaisü Enou Arakohi paolai, Rako, po taoli donou nevei na alaosou 
podzükhaitoua bure; kaona-a solouwo, toukhaio, shokhaio ea nelah vashoa 
hrükhaio!’  
20Ana Ramai nou puh hi paoe, ‘Avowo! Zhou khei hinou nevei rakosü 
nehinou potalai; süthaisü nenou nelah neye donou soudakhai touyu teiteisü 
thaohvei soulai?’ ”  
21“Ramai hilonou hani loumoa lah puhye donou kini podzükhai touyu mai 
tasü sükue.”  

Ramaiye Lüyu 
(Mt 6.25-34) 

22Süthaisü Jisu nou puh rozümai taohi paoe, “Südonou Enou neletao hi 
paowe, neletao nou hriloure donou dai toulai, moa neletao pfüphao donou 
dai bah-noulai tea lekiso.  
23Daiolouzü touso jünou rakonou, alia sahnü jünou pfüphaonou koua matsü 
hie.  
24Votaoye zhukhaio, puletaosü thoutai-a vumoe moa cha-a chimoe; puletao 
vei na podzüyu ki moa thoupao-a hae, sütoukhaia Ramai nou puletaoye vai-a 
bue. Neletaowo raohoutao jünou daizhozhou muh kouhisa!  
25Alia neletao thaohmainou lekiyu vanou lah hrühai daotu maiso puloulai? 
26Südonou neletao nou haibüyu taishoyu süna koutea soulou holouzü, neletao 
nou daidonou kukhetao donou lekiwe?  
27Rekouhi lily poupah taonou kabüa hrüsa chokhaio; puletaosü vah-a soumoe 
moa puletaosü pha süa sah-a daomoe; ana Enou neletao hi paowe, süolouzü 

Solomon veo koutea puhvei kini süzhou koute bukhaia poupah sütao 
hrohinou ali koute büa ngah veia sahnü bahnou moe.  
28Ana rekouhi pouhou zhou likhei hriloua doso meifühi polai thouyu sünaye 
süzhou veia sahnü bahnou peilouzü, puhnou daizhozhou süjünou veikoushoa 
neletaoye bahnou peilai, oh lü taishoyu maitaore!  
29“Südonou neletao dai toulai, dai sholai tea phouso, moa lekiso. 
30Daiolouzü deiphao hi tahrüh khemai hrülainou na sütaohai phouwe; 
neletao Puonou sütaohai neletaoye donou matsüwe touyu sü süa bue. 
31Süjüwo, puhvei vedeisü phoulo, alia na sütao teiteihai neletao vei 
soukhailai.  

Raki hi Kini 
(Mt 6.19-21) 

32“Piwuso, zhaokho atainare, daiolouzü neletao hi Vedei süna peiresü neletao 
Puovei züpayu nasüe.  
33Neletao vei kini taosü zholoua toure hamai taohi peikhaio; ratalai moyu 
shavüsü neletao lah neletaoye donou pokhailo, alia neletao vei kinisü rakihi 
podzükhailo, sühisü sütaosü hatakhai laimoe, daiolouzü sühisü vaomaia sütao 
ngheikihi velouhoe, alia rükhaonoua sütaoye souha louhoe.  
34Daiolouzü neletao vei kini buyu buh hisü neletao le-a bulai.  

Zhaiheyu Kilaitao 

35“Neletao khya phulo ea meibvüsü taokhailo,  
36alia sheenghiyu nühbuh hinou puletao vei paopunou kihi khaiveloua kikhu 
khouyuki puh hi thala-a houthou peire donou khoa buyu kilai tao kulo. 
37Paopunou veyuki zhaihe-a tave ngaolouyu kilai sütaosü rakoveie; chekhaoa 
Enou neletao hi paowe, puhnou puhlah sakhya phuloua kukhemai taoye 
panou toure donou kou bulai ea puhnou tashuloua puletaoye kuvah soulai.  
38Puhnou khei tsüle hinou moa sü jünou na-a tave khai-a souda khaitoua tave 
ngaolouyu kilai sütaosü rako veie! 

39Ana hainasü sülo, süolouzü hakinou ki paopu nou kakuyu teilecho hinou 
vaomai nasü velaisa touyu sü raia süe toulouzü, puhnou zhaiheloua vaomai 
sünaye panou puh ki hisü daokhao loulaimoe. 
40Neletao-a souda vuzü-a bulo; daiolouzü neletao nou puhye zhikhai moyu 
teilecho sühinou Mainah Poutu sü velai.”  

Avei moa Ashi Kilai vei Nada 
(Mt 24.45-51) 

41Pitar nou paoe, “Mapao, nenou nada haina hai Eletaoye donou likhei 
paobaiho maikhemai hrülai donoua paowe?”  
42Alia Mapao nou chila peie, “Sübüyu thaisü, teile zhou avei hinou puletao hi 
puletao zha touso peire donou puhvei paopuwo nou puhye panou puhvei 
kikha teitei pei hi kholaiyu louchelou veiyu ea tsü veishoyu touso khadapeio 
sü thaoh-e?  
43Puhvei paopu nou khaiveyuki sübüa soua ngaolouyu kilai sünasü rako veie.  
44Chekhaoa Enou neletao hi paoe, puhnou puhye panou puhvei buyu na teitei 
pei hi kholai. 
45Ana kilai sünanou puhlah puh hi, ‘Avei paopu hai velai mohie,’ tea 
paolouzü, alia kukhe naotu poutu kilaitaoye tai-dashu louzü, alia toua, shoa 
ea zhaohsho zhia bulouzü,  
46kilai sünanou zhimoyu teithe ea puhnou sümoyu pha hinou puhvei paopusü 
velai, alia puhye tudee peilai ea puhye sü paoyu zümoyu maitaoye koa 
pokhailai.  
47“Alia puhvei paopunou liyusü süloukhai-a soudalou moyu moa puh züpa 
thaifüa soulou moyu kilai sünaye sü süda alaosou dapeilai.  
48Ana puhvei züpayu sü süloumoa, dapei züdouyu vah souyu kilai naye sü 
khaiphoua dapeilai. Alaosou peikhaitouyu mai tali hinou alaosou kholai; alia 
maikhe mainou alaosou koua lüthoupei khaitouyu puh hinou puletao nou 
alaosou koua kholai.  

Jisu nou Maikhe maiye Dadeyu 
(Mt 10.34-36) 

49“Enou deiphao hi mei laithou peire donou ve; alia sünahai meitao 
paloureshe toulouzü süsü daizhoa Enou züpa laisa!  
50E dzükhao daloure ali bue; alia süna cheloumo sasü Enou daizhozhou le 
choroa busa!  
51Deiphaohi kaonayu peire donou Enou vewe tea neletao chowu? Enou 
neletao hi paowe, kaonayu moe, ana dadere donoubaie; 
52daiolouzü chushonou kikha alihi mai angou buyu hinou asüye ahai hinou 
ea ahaiye asü hinou dadelai.  
53Puletao sü haibüa puoye nahpoutu hinou ea nahpoutuye puo hinou, pfüye 
nah naotupai hinou ea nah naotupaiye pfü hinou naiye mou hinou ea mouye 
nai hinou dadelai.”  

Teilena Süyu 
(Mt 16.2-3) 

54Puhnou maisouhia paoe, “Neletao nou teinghi loulo hinou teihao payu 
ngaoyu kisü, neletao nou thala-a paowe, ‘Tei rülaire;’ alia sübüa süsü 
palouwe.  
55Alia neletao nou khekou teikhainou hrükheyu kisü haibüa paoe, ‘Tei sousho 
laire;’ alia sübüa pabaiwe.  
56Aveikho souyu maitao! Neletao nou deiphao ea tei zhai zhuloua dai palaisa 
touyu sü paolou süe; ana daidonou chu teile hainavei kosü neletao nou 
süloumoe?  

Neletaoye Züa Bunaye koa Kusheelo 
(Mt 5.25-26) 

57“Alia neletao dai donou neletao lah kananou züe touyusü kusheelou moe?  
58Alia nenou nepei hi mah dukhai peiyu puhye koa chikuki hi aduna 
nghojühi tahoyu kisü, chikukihi veteloumo jühi luduhi tabu kinou puhye koa 
chi sünasü kushee loure donou soutaosoua telo, sübümo louzü puhnou neye 
chiku-apeio hi seive peiwu shulai, alia chiku-apeionou neye hukhaki pei-
chana bah hi thouwulai, ea pei-chana nou neye hukha kihi thouwulai.  

59Enou nehi paowe, nenou akhai khailai pousha süna khapeimo koutesü 
sühinou ne sü alia palouhoe.”  

Luk 13 

Mah hinou Ledalouwo, molouzü Thailai 

1Teile süpha hinou mai kamainou Jisu hi taveloua kabüa Galilee hi mai 
kamaivei zhesü Pilatnou puletao vei posheelayu na sütaoye koa pohrüresa 
touyu vanou paongaoe.  
2Alia puhnou puletao hi chila peie, “Galilee hi mai sütaoye sübüa southeayu 
donou puletaosü kukhe Galilee himai hrülai jünou shikayu mahmaitaoye tea 
neletao nou chowu?  
3Enou neletao hi paowe, Moe; ana neletao-a le dalou molouzü neletao hrülai-
a sübüa habailai.  
4Moa Siloam hi ki-aku nanou pokou deitheayu mai kiacha taonou kukhe 
Jerusalem hi hrüa buyu maikhemai hrülai jünou mah soukou shoyu mai hie 
tea neletao nou chowu?  
5Enou neletao hi paowe, Moe; ana neletao-a le dalou molouzü neletao hrülai-
a sübüa habailai.”  

Shi shimoyu Soushibe vanou Nada 

6Süthaisü Jisu nou puletao hi nada hainasü paopeie: “Mai alivei darkha kipei 
hi doushibe ali bue; alia puhnou taveloua be sühinou doushi phoue, ana halia 
phouhae.  
7Alia puhnou puhvei kipeikhowo hi paoe, ‘Zhukhaio, po asü haitao hisü Enou 
taveloua doushibe haina hinou doushi phoue, alia Enou halia ngaolou moe. 
Hainasü vilaiwuwo! Daidonou hainaye panou dei aveisü raoha-a souhalai?’  
8Ana kipeikhowo nou puh hi chila peie, ‘Dou-apeio, khai potei-a panou 
hainasü haibüa khaibaio; Enou sünaphi hinou deibvü raoloua mato thoulai.  
9Alia sünanou daokou pohi shi shilouzü, veishore; ana shi shimo louzü, nenou 
süsü vilaiwuwo!’ ”  

Jisu nou Soteithe hinou Chü Taoyu Naotumai Aliye Souvei peiyu 

10Alia Soteitheki ali hisü Jisu nou rathobuh ali hinou doupei-a bue. 
11Alia sühisü po kiacha lelou hoyu rakonou loua buyu naotumai ali bue; 
puhsü chü taoyu donou puhlah hakia lashulou hore.  
12Alia Jisu nou puhye ngaolouyu kisü, puhye laloua puh hi paoe, “Naotupai, 
neye nevei sou hinou do soupeire.”  
13Alia Jisu nou puh bahsü puh pei hi pokhaipeie, alia süphabü hinou puhsü 
lashuloua Ramaiye sholoure.  
14Ana rathobuh hi peichananou Jisu nou Soteithe hinou souvei peiyu vanou 
rarouloua maikhemai hi paoe, “Vah soure donou teithe arou bue; südonou 
teithe sütao hinou taveloua souveilou khaio, ana Soteithe kihio veso!”  
15Ana Mapao nou puh hi chila peie, “Oh aveikho souyutaore! Neletao maita 
mailinou Soteithe kihi puhvei cho moa rheisühye chopao hinou rai khikhai 
touyu sü pheipapeiwu-a sünaye panou dzü küloure donou vakouhi süpapei 
mowu?  
16Sübülouzü Saitan nou po kiacha phukhai toua buyu Abraham nah naotupai 
hainawo puhye phukhai touyu süna hinou Soteitheki phapei zümowu?”  
17Puhnou sübüa paoyu hinou puhye ngaobamai hrülaiye sü sou-ahraopei 
khaire; alia maikhemai hrülaisü puhnou soulouyu khupa vah sütao teitei 
vanou asasho loure.  

Javu Thoutai vei Nada 
(Mt 13.31-32; Mk 4.30-32) 

18Südonou Jisu nou paoe, “Ramai Vedeihai daiye kheihaoe? Alia Enou sünaye 
sü daiye pao nadalai?  
19Sünasü mai alinou javu thoutaili poloua puh kipei hi vuthouyu kheihaoe; 
alia sünanou paopaloua süübe ali daloure, alia teihi raohoutao nou sünavei 
botao hinou phe mealoure.”  

Kheih vei Nada 
(Mt 13.33) 

20Alia puhnou paopu khaire, “Enou Ramai Vedei sü daiye pao nadalai?  

21Haisü naotumai alinou sou alaosou sülai alihi thouloua süteitei lapamosa 
koute pothou hükhai touyu kheih kue.”  

Kikhu Ataina 
(Mt 7.13-14, 21-23) 

22Süthaisü Jisu nou Jerusalem hi tare veiduh hinou nuhdutao ea nuhbuh 
taohi tave louloua doupeie.  
23Alia mai kamainou puh hi noue, “Mapao, mai daotu likheithe khailulou 
bailaiwu?” Jisu nou puletao hi chila peie,  
24“Kikhu ataina hilonou talou loure donou telo; daiolouzü Enou neletao hi 
paoe, maikhemai alaosou sühi talou loure donou phoulai ana loulou holai.  
25Ki paopu nanou shuloua kikhu khuyu kisü, neletao nou vakou hinou la-a ea 
kikhusü khoua haibüa paolai, ‘Dou-apeio, Eletao hi kikhu houpeikhaio!’ 
Puhnou neletao hi, ‘Neletao daikinou vesa, Ewo sümoe’ tea chila peilai. 
26Sükisü neletao nou, ‘Eletao nou neye koa ne nghojü hinou tou-shoe, alia 
nenou Eletao vei ludutao hinou doupeie!’ tea chila peilai.  
27Ana puhnou paopu khailai, ‘Enou neletao hi paowe, neletao daikinou vesa, 
Ewo sümoe; vah ashi souyu maitaore, neletao Ahinou tawo!’  
28Neletao nou Abraham Isak, Jakob ea rachi paolamaitao hrülaiye Ramai 
Vedei hinou buyu, ana neletaoye vakouhi polai payu ngaolouyu kisü sühinou 
neletaosü kra-a neletao huhsü veikükülai.  
29Alia maikhe maitao nou teinghi palo, teinghi loulo, reikou ea khekou nou 
taveloua Ramai Vedei vei nühbuh hi ve bulai.  
30Alia zhukhaio, railai yumai kamai chu nah-a bue, alia nahlai yumai kamai 
chu rai-a bue.”  

Jisu nou Jerusalem donou Doyu 
(Mt 23.37-39) 

31Teile süphabü hinou Phariseemai kamainou Jisu hi taveloua puh hi paoe, 
“Buh haihinou shuloua kukhe buh alihi taloubaio, daiolouzü Herodnou neye 
southea-a nüwe.”  

32Alia Jisu nou puletao hi chila peie, “Taho lakhao sünahi paongaokhaio, 
‘Zhukhaio, Enou zhoua, doso-a rashitaoye hulai pawe ea sounou souvei 
peiwe, alia teithe asü kisü Enou Avah sü souchewulai!’ 
33Sütoukhaia zhoua, doso-a daonai-a Enou Avei ludu hisü tavu zülai; 
daiolouzü rachi paolamai alihai Jerusalem hinou moa vakou hinou thai 
khailaimoe.  
34“Rachi paolamai taoye southeayu ea nehi seiveyu taoye chuhnou deitheayu, 
Oh Jerusalem, Jerusalem! Houkünou toutu taoye puhvei shou khenou 
bvüpeiyu kua Enou ne nahmai taoye pha kasho koute tobai soumoa bvüpei 
nüsa, ana nenou bakhaoe!  
35Zhukhaio, nevei Rathoki sü thaowulai. Alia Enou nehi paowe, ‘Mapaowo 
zhih hinou tave louyu puhsü rako veie!’ tea nenou paomo koutesü nenou Eye 
ngaokhai laimoe.”  

Luk 14 

Jisu nou Phi-bao Maayumai Aliye Souvei Peiyu 

1Alia Soteithe ali hisü Jisu nou Phariseemai peichamai ali ki hinou tovai 
touzhore donou taveyu kisü maikhe mainou Jisu ye sü zhutei loure.  
2Alia zhukhaio, puh nghojü hisü phi-bah maayumai ali bue. 
3Alia Jisu nou razhai dou-apeimai ea Phariseemai taohi noue, “Soteithe kihi 
sounou maiye souvei peiyu razhai buho, hae?”  
4Ana puletaosü paikhai khaimore. Süthaisü puhnou mai sünaye kou deiloua 
souvei peire, alia puhye panou tare.  
5Alia sükisü puhnou puletao hi paoe, “Neletao hrohinou mailivei nahpoutu 
maili bua moa cho ali bua sünasü Soteitheki dzübvühi delou louzü, puhye sü 
Soteitheyu donou thala-a popa peilai moyu thaoh bue?”  
6Alia sünasü puletao nou chila peilou hore.  

Tainouyu ea Shevai Shepeiyu 

7Chuo vaibuh hi kuvekhai touyu shemaitao hrohinou kamainou tsükhouyu 
buh hi bure doyusü Jisu nou ngaoloua puletao hi nada ali paopeie:  
8“Maitalinou neletaoye sheenghiyu nühbuh hi kuveyu kisü tsükhouyu buh hi 
buso, molouzü puhnou ne jünou matsü kouyu kukhe mailiye kukhai-a 
thaohnou sülai;  
9alia nehai maihaiye kuveyu nevei shepao nanou taveloua nehinou, ‘Buh 
hainasü panou mai hainaye buwo’ tea paoyu kisü ne sü akhai khailaina buh 
hi kou bure ahraolai. 
10Ana neye vaibuh hi kuveyu kisü taloua akhai khailaina buh hinou bukhaio, 
sükulouzü nevei shepao nanou taveyu kisü puhnou nehi, ‘Asa, buh aku nahi 
pabu loukhaio’ tea paolai; sükisü neye kukhe shemaitao, hrülai nghojünou 
tsükhou peilai.  
11Daiolouzü lah puhye soukuyu mai taliye sü sounalai, alia lahnou natai-a 
buyu puhye sü souku peilai.”  
12Süthaisü Jisu nou puhvei shepao nahi paoe, “Nenou koukhe vaili moa tovai 
aduli peiyu kisü nevei sa-pa moa thaihou-jüraitao moa ne ta-raitao moa 
haniyu kinapa taoye kuso, molouzü puletao nou-a neye kudaloua nevei paosü 
khawulai.  
13Ana nenou tovai aduli peiyu kisü, toure hamai, sho-vaimai, phi chamai ea 
nghi chamai taoye kukhaio; 
14sübü louzü neyesü hapeilai, daiolouzü puletao nou neyesü pao khapei 
louhoe, Ramai nou neyesü cheche maitao hrishuyu kinou pao khapeilai.”  

Nüh Aduna vanou Nada 
(Mt 22.1-10) 

15Alia Jisu ye koa arübuh hinou buyu maikhe maitao hrohinou alinou haisü 
chouloua puh hi paoe, “Ramai Vedei vei nühbuh hinou tou-sholaiyu maisü 
daizhozhou rako veie!”  
16Ana Jisu nou puh hi paoe, “Teile alihi mai alinou dushoyu tovai ali peia 
maikhemai taoye alaosou kue;  

17alia tovai sünavei teile veyu kisü puhnou puhvei kilaiye, ‘Taveo; daiolouzü 
chuo ha teitei soudakhai toure,’ tea panou puhvei shemai taohi paore donou 
seitare.  
18Ana puletao veishinou kheihao-a velou more chi veishoa paokhai loure. 
Araikha nanou kilai sünahi haibüa paoe, ‘E douli hrükhaitoue, alia Enou taho 
sünasü zhumo louzü shilaire; leshia Eye khaipei baio.’  
19Alia kukhe alinou paoe, ‘E chode paa angou hrükhaitoue, alia Enou taho 
sütaoye veiyu shiyu zhulaihie; leshia Eye khaipei baio.’  
20Süthaisü kukhe alinanou paoe, ‘E zhovubü hinou sheehie, alia südonou E 
velou hore.’  
21“Südonou kilai sünanou dakhaive puhvei paopuhi chi sütaosü paongao 
peire. Sühinou paopu sünanou rarouloua puh kilaihi paoe, ‘Ne thala-a 
nuhduhi duvatao ea kijüdu taohi taholoua toure hamaitao, shovai maitao, 
nghicha maitao ea phi chamaitaoye savekhaio.’ 
22Süthaisü thala-a kilai sünanou paoe, ‘Paopu, nenou chikha peiyu taosü 
souchere, ana chua sühisü buh buhie.’  
23Südonou paopu sünanou kilai nahi paoe, ‘Ne nuhfütao duvahi ea ludu taohi 
taholoua Avei kisü ve phouloure donou maikhe maiye kutailoua panou 
tavekhaio. 
24Daiolouzü Enou neletao hi paowe, raia kukhai touyu maikhe maitao alinoua 
Avei tovaisü ve chilai moe!’ ”  

Rozümai Ali soua buyu Muh 
(Mt 10.37-38) 

25Chuo maikhemai alaosou Jisu ye koa tayu kisü, puhnou reiveloua puletao 
hi paoe,  
26“Maita linou Ahi taveloua lah puhvei puo, pfü, chapfü, nahmaitao, thaihou-
jürai, tumaitao, ovai puhlah puh pfüzhoye-a ngaoramo louzü puhsü Arozümai 
soulou hoe.  

27Maita mailia lah puhvei kros pfüloumoa Athai füyu maisü Arozümai soulou 
hoe.  
28“Daiolouzü neletao hrohinou maita linou kishoki sounüa bulouzü, sünasü 
souche khoulou süyu muh bumosa tea raia puhnou kou buloua thou-shapei 
cholai mowu?  
29Sübümo louzü puhnou kifü sü khochewu-a ki sünasü souchelou holouzü 
sünaye ngaoyu maikhemai hrülainou puhye hai konü-a,  
30‘Mai hainanou kisü soushue, ana souchelou hore!’ tea paolai.  
31“Moa kakuyu vemainou kukhe vemai aliye reih züre donou tapa laiyu kisü, 
puh pei hi reih züre donou reihmai thekaiye koa laiyu ve sünaye puhnou 
puhvei reihmai the kirou sütaonou zülou sülai mosa tea raia kou buloua tsü 
cholai mowu?  
32Alia puhnou zülou holaina toulouzü, kukhe sünanou doushoa laibu kinou, 
puhnou puhvei ko paolamaiye seita-a kaonayu vei vo souloure donou panou 
tave kholai. 
33Südonou, haibüa neletao hrohinou maita linou puhvei buyu teiteisü 
thaokhaiwu molouzü puhsü Arozümai soulou hoe.  

Khü Hayu Tai 
(Mt 5.13; Mk 9.50) 

34“Tai hai veishoe; ana tainou khü halouzü kabüa sünaye panou khüh dalou 
khailai?  
35Sünasü dei donoua moa podzükhai touyu mato donoua matsü hare; sünasü 
maikhe mainou polaiwu baiwe. “Chouloure nou püyu puhye panou 
chouloukhaio.”  

Luk 15 

Hawuyu Zhaotu 
(Mt 18.12-14) 

1Teithe ali hisü kikha khamai ea mahmaitao alaosou Jisu chi keire donou 
puhye tave sühao loure.  

2Alia Phariseemai ea razhai dou-apeimai taonou mülealealoua paoe, “Mai 
hainanou mahmai taoye saloua puletaoye koa toushowe!”  
3Südonou Jisu nou puletao hi nada hainasü paopeie:  
4“Hakinou neletao hrohinou mailivei zhaotu kaihli bulouzü ea sütao hinou ali 
hawulouzü, puhnou raikükü taoye rekou khobuh hi thaowu-a hawuyu sünaye 
ngaoloumo koute phoulai mowu?  
5Alia puhnou sünaye ngaolouyu kisü, sasholoua sünaye sü puh phaovahi 
popakhailoua 
6kihi khaive baiwe. Süthaisü puhnou puh samaitaoye ea kinapataoye kuve 
dzüloua puletao hi paoe, ‘Eye koa sazho peikhaio, daiolouzü hawuyu Avei 
zhaotu nasü ngaoloure.’  
7Sübütoua, Enou neletao hi paowe, le daloure matsü hayu cheche maitao 
raikükü jünou le dalouyu mahmai ali süna donou raki hinou lesa koulai hie.  

Hawuyu Shapo 

8“Moa hakinou naotumai alinou puhvei shapo kirou buyu hinou ali 
hawulouzü puhnou meibvü taoloua ea ki vaishee-a süna ngaoloumo koutesü 
soutaosoua phoulai mowu?  
9Alia puhnou süna ngaolouyu kisü, puhnou puh samaitao ea kinapa taohi 
paoe, ‘Eye koa sazho peikhaio, daiolouzü Enou hawuyu shapo nasü 
ngaoloure.’  
10Sübütoua, Enou neletao hi paowe, le dalouyu mahmai ali donou Ramai vei 
rakivamaitao nou sashowe.”  

Chaolaiyu Nahpoutu 

11Alia Jisu nou thaomoa paoe, “Teile alihi mai alivei nahpoutumai ahai bue;  
12alia napuwo nou puhpuohi paoe, ‘Apuo, nevei kina Ahi peire zha taosü 
peikhaio.’ Südonou mai sünanou puhvei kinataosü puh nahpoutu haihi 
zhipeire.  

13Teile phajü thaisü napu sünanou puhvei buyu kini teiteisü podzüloua ea 
sünasü pfüloua doushoyu teidei alihi veitare, alia sühinou puhnou puhvei 
kini taosü kao-zümoyu hrü hinou chaochaosoua souha khaire.  
14Alia puhnou puhvei buyu teiteisü souha chewuyu kisü, teidei sühisü 
ngaopisoua tokaa veloure, alia puhsü toure hare.  
15Südonou puhnou teidei sühimai ali kihinou zho kutoure donou tavere, alia 
mai sünanou puhye panou vo khore donou puhvei douhi seitare.  
16Alia puhsü vo nou touyu bei-maa to sünanou puhlah touthou puh pouphou 
soulou nüwe, ana maitalinoua puh hisü toure hatalia peimoe.  
17Ana puhnou tsü chodakhai louyu kisü, puh lahnou haibüa paoe, ‘Apuo 
hinou zho kutoua buyu mai kazhounou touli-tousho-a busa, ana Ewo buh 
haihinou khütheawuzhu laire!  
18Enou tashuloua ea Apuohi taveloua puh hi ve paolai, Apuo, Enou Ramai pei 
hi ea ne nghojünou mah soure.  
19Chuo Eye ne nahpoutu tea kuzüdou khaimore; Eye ne zhokua laiyu kilaitao 
hrohinou alie tea popeio.’  
20Südonou puhnou shuloua puhpuo hilo tavere. “Ana puhnou doushoa 
tabukinou puh puonou puhye sü zhingaoloure ea puh lesü leshi-zhuvea nou 
phouloure, alia tuho puhye sü kholoua münou muloure.  
21Alia nahpoutu sünanou puh hi paoe, ‘Apuo, Enou Ramai pei hi ea ne 
nghojünou mah soure; chuo Eye ne nahpoutu tea kure züdou khaimore.’  
22Ana puonou puh kilai taoye laloua puletao hi paoe, ‘Avei veilai zaodu nasü 
thala-a popaloua puhye noupeikhaio; alia puhbah hi bahtoukhali ea puh 
phihi phikha thoupeio.  
23Süthaisü taloua hrüvei velai chotuo nasü dathealoua povekhaio, alia Eletao 
tou-shoa nüh nülaikhe;  
24daiolouzü Anahpoutu hainasü thailoua hridashu loure ea hawuyu hinou 
ngaoloure.’ Alia sübüa puletao nou sasho loure.  

25“Sükisü puhvei nahpoutu tsünasü rekou dou hinou bue; alia puhnou 
khaiveloua ki ngheiki veyu kisü, puhnou shabe-toubvü kho ea do souyu paisü 
chouloure.  
26Südonou puhnou kilaitao aliye kuloua süsü dai vanoue tea puh hinou noue.  
27Alia kilai sünanou puh hi chila peie, ‘Ne thaihou sü kihi khaivere, alia 
nepuo nou puhye thaisou daomoa ngaolouyu vanou hrüvei veilai chotuo nasü 
dapeiwe.’  
28“Ana puhsü rarouloua kihi talou bare. Südonou puhpuonou vakouhi 
tapaloua puhye kihi talou loure kukhai kukhai loure,  
29ana puhnou puh puohi chila peie, ‘Zhukhaio, po haizhozhou sü kilai ali büa 
Enou nevei kuvah soua bue, alia Enou hakia nevei kharochi nasü züba moe; 
sütoukhaia Eye panou Asamaitaoye koa sazhore donou nghitu ali koutea 
nenou Ahi peikhai mohie.  
30Ana ne nahpoutu hainanou nevei kinisü khakhapfü taoye koa touloua 
khaiveyu kisü, nenou puhye donou vasou avei veilai chotuo nasü dathea 
peiwe!’  
31Sühinou puonou puh hi chila peie, ‘Anahna, newo teisanou Eye koa bue, 
alia Avei teiteisü neveibaie.  
32Ana Eletao sasa-a nüh nüzüe, daiolouzü ne thaihou hainasü thailoua 
hridashu loure ea hawuyu hinou ngaoloure.’ ”  

Luk 16 

Cheche moyu Kini Khada-apeio 

1Jisu nou puh rozümaitaohi-a paoe, “Teile alihi hanimai alivei kini khada-
apeio ali bue, alia puhpei hisü hanimai sünavei kinisü kao-zümo hinou soudo 
laire tea mah dukhai peire.  
2Südonou hanio nanou puhye kuloua puh hi paoe, ‘Enou nevanou choua buyu 
haisü daie? Nenou kini khada-apeio soua buyu vei thou-shapei teiteisü 
peikhaio, daiolouzü ne sü Avei kini khada-apeiona soupulou hore.’  

3Alia kini khada-apeionanou lahnou puh hi paoe, ‘E dai soulai, daiolouzü 
Avei paopu nou Eye puhvei kini khada-apeio souyu buh hinou popawu laire? 
Esü dei daotoure khouko hae, alia tosü talai tea ahraoe.  
4Eye touso khada-apeiona soua buyu buh hinou phawu louzü maikhe mainou 
Eye puletao kihi panou velou loure do ali chuo Enou süre.’  
5“Südonou puhnou puh paopuvei pao pfüyu maitao veishiye ali linou kuve 
loua, puhnou araikhana hi haibüa noue, ‘Ne Apaopuvei pao kazhou pfüwe?’  
6Puhnou ‘Oliv theadzü bvü kaihli pfüe’ tea chila peie. Sühinou puhnou mai 
süna hi paoe, ‘Nevei shapei larü hainasü poloua thalasou kou buloua raingou 
rüthoulou khaio.’  
7Süthaisü puhnou kukhe alinahi noue, ‘Newo kazhou pfüwe?’ puhnou 
‘Southou sülai kaihli pfüe,’ tea chila peie. Puhnou puh hi paoe, ‘Nevei shapei 
larü hainasü poloua raicha rüthouwuwo.’  
8“Alia le sheemoyu kini khada-apeio nanou sübüa dokaishoa soulouyu vanou 
puhvei paopunou puhyesü paosho loure; daiolouzü deiphao hainavei nahmai 
taonou avavei nahmaitao jünou lah puletao vei maikha khaye koa hrüyuhi 
dokai veikou hie.  
9“Alia südonou Enou neletao hi paoe, deiphao vei kini vanou neletao lah 
neletao vei samai phoulo, sübüa sünasü cheyu kisü puletao nou neletaoye 
teisa halouho kihi save loulai.  
10Vah atai lihi louchelou veiyu puhye sü vah adu lihia louchelou veilai; alia 
vah atai lihinou le sheemoyu mai talisü vah adu lihia le sheemoe.  
11Südonou neletao nou deiphao vei kini seiyu hinou cheche loumoa bulouzü, 
thaohnou neletao bah hi cheche kini lüthou peilai?  
12Alia neletao nou mai kukhe alivei kinihi chechelou molouzü, thaohnou 
neletao hi lah neletao vei kinisü thoupeilai?  
13“Kilai talinoua paopu ahaivei kuvah soulou hoe; daiolouzü puhnou aliye 
ngaoraloua kukhe aliye leshilai, moa puhnou aliye tsükhouloua kukhe aliye 

ngaophou laimoe. Neletao nou Ramai ea deiphao kini ahaivei kuvah 
soulouhoe.”  

Jisu nou Kukhe vanou Doupeiyu 
(Mt 11.12-13; 5.31-32; Mk 10.11-12) 

14Phariseemai taonou chi sütao teitei choulouyu kisü puletao nou Jisu ye 
konü loure, daiolouzü puletaosü pousha züpae.  
15Ana Jisu nou puletao hi paoe, “Neletaosü maikhemai nghojünou lah cheche 
khayu maitao baie, ana Ramai nou neletao lesü süwe; daiolouzü maikhemai 
hrohinou paoshoyu nasü Ramai nghojüwo louzü ngaorayuna baie.  
16“Razhai ea rachi paolamaitao sü Johan teile koute bue; süshonou Ramai 
Vedei vei avei kosü paodoue, alia maikhemai hrülainou khaotsü tsüpoa 
sühisü taloue.  
17Ana razhai hinou chah pei hi daopouyu li hatayu jüwo raki ea deiphao 
hatayu sünanou talahie.  
18“Maita linou chapfüye rawu-a kukhe liye nalouzü puhsü mai chapfüye 
sapayu mah soure, alia puh chaanou rawuyu naotupai sünaye nayu mai 
sünasü mai chapfüye sapayu mah soure.  

Hani Pouna ea Lazaras 

19“Teile lihi maomüyu sah ea jüyusah nou bah-nouyu ea teisanou touvah-
shovah soua hrüyu hanimai ali bue.  
20Alia puhvei kijü bomü hisü Lazaras tea kuyu vasou teitei thoteatea-a buyu 
tosümai ali mainou sühi povepei khaitoua bubue.  
21Alia puhsü hanimai sünavei arübuh hinou tourai kouyuhai tounüa bue; 
süthe baimoa seitao-a taveloua puh vasouhi chütaosü lai-a bue.  
22“Süthaisü tosüa laiyu mai sünasü thaitare ea puhye sü rakivamai taonou 
rakiva Abraham ngheiki hi sakhe peire. Hanimaipou süna-a thaitare ea 
povure;  
23alia puhnou veasho-a thaimai teidei hinou zhupayu kisü adou kounou 
Abraham ye puh ngheiki hinou Lazarasye koa buyu ngaoloure.  

24Sühinou puhnou paikua laloua paoe, ‘Apuo Abraham, Eye zhuvea peio, alia 
Lazaras ye puh vei bahtou peinou dzühi thou süchaloua Amalisü panou kou 
soukao peire donou seikou peikhaio; daiolouzü Esü meikei haihinou choro 
soua bure.’  
25“Ana Abraham nou paoe, ‘Anahna, likhaio, süolouzü nenou hribu kisü ne sü 
na avei teitei ngaoloure, alia sübüa Lazaras-a ashi teitei ngaoe; ana chuo 
puhsü haihinou vasho-a bure, alia newo chorosoua bure.  
26Alia sütao teitei pei hinou, buh haihinou neletao hilo tachopalai touyu 
mailia tacholou hore, alia buh sühinou Eletao hi maitalia kachopa louhore, 
Eletao ea neletao kolehi thoushoyu raobvü ali buloure.’  
27Mai sünanou paoe, ‘Sükulouzü Apuo Abraham, Enou nehinou khowe, 
Lazaras ye Apuo kihi seivepeio,  
28daiolouzü Avei thaihou-jüraimai angou bue. Puhye panou tave puletaoye 
tukha-a doupeikhaio, molouzü puletao-a choroyu buh hainahi veshulai.’  
29“Ana Abraham nou paoe, ‘Puletaoye tukha peire donou Moses ea rachi 
paolamaitao bue; puletaoye panou puletao nou paoyu sü keiloukhaio.’  
30Mai sünanou chila peie, ‘Moe, Apuo Abraham! Ana thaimai hrohinou 
kamainou hrishuloua puletao hi tave louzü, puletaosü veimosoua leda loulai.’  
31Ana Abraham nou puh hi paoe, ‘Puletao nou Moses ea rachi paolamai taoye 
keipeimo louzü, thaimai hrohinou kamainou hrishuloukhaia puletaoye 
paothou louche peilou hoe.’ ”  

Luk 17 

Lü alia Mah Khaipeiyu 
(Mt 18.6-7, 21-22; Mk 9.42) 

1Alia Jisu nou puh rozümaitaohi paoe, “Mah hi panou loure athaosü 
veimosoua velai; ana athao panou veyu puhye donou daizhozhou ngaopisa!  
2Puhnou tai-noukayu haitao hrohinou aliye mah hi southou peiyu jüwo mai 
süna donou puhvei nguhi dushoyu thouveiyu chuhpa alinou phumutei loua 
zaihi polai thouyu sünanou puhye donou veikou hie.  

3Südonou neletao lah neletao nou soua buyu hisü zhutoulo! “Ne thaihou jürai 
alinou mah soua bulouzü puhye sü tukha-a doupeikhaio, alia puhnou le 
dalouzü puhye sü khaipeio;  
4alia puhnou ne pei hi nai teithe hinou lüh anai koute mah souwu louzü, alia 
nehi khaive lü anai koute, ‘E le daloure,’ tea paolouzü nenou puhye sü 
khaipei vuzülai.”  

Lü vei Khouko 

5Sei-atamaitao nou Mapao hi paoe, “Eletao vei lü soukhou pupeio!”  
6Alia Mapao nou paoe, “Neletao hi javu thoupfü leli lü bulouzü, neletao nou 
koulushibe hainahi, ‘Ne maanoupu paipaloua zai hinou lou paopa louwo,’ tea 
paolouzü sünanou neletao chi zülai.  

Kilai Alinou Soure Vah 

7“Hakinou neletao hrohinou mai alivei kilai ali bua, puhsü dou sha-a moa 
zhao khoa bulouzü ea puhnou koukhe rekounou kihi khaiveyu kisü puh hi, 
‘Ne thalasou toure donou arübuh hi kou buloukhaio’ tea paolaiwu?  
8Süjüwo puhnou puh hi, ‘Avei koukhe vai soudakhaio; alia nelah sahkhya 
vealoua Enou touche-shochelou mosa kuvah soukhaio; süthaisü ne tou-sho ta-
a bailai,’ tea paolai mowu?  
9Puhnou kharochi peiyu nasü kilai sünanou züyu donou puhye paoshowu?  
10Sübüa neletao-a neletao hi kharochi peiyu teitei soucheyu kisü, ‘Ehwo 
züdou moyu kilaitaobaie; Eletao nou soure vah likhei Ehnou soulou baie,’ tea 
paokhaio.”  

Loukhaora Soumai Kiruoye Souvei Peiyu 

11Chuo Jisu nou Jerusalem hi tayu kisü, Samaria ea Galilee deirai kole hinou 
puhsü tachopoa tae.  
12Alia puhnou nuh alihi talouyu kisü, puhye sü loukhaora soumai kirounou 
tave daoloure, alia puletao nou adou konou laloua 
13ea puletao vei paisü kusholoua paoe, “Jisu! Dou-apeio! Eh ye zhuvea 
peikhaio!”  

14Jisu nou puletaoye ngaolouyu kisü puletao hi paoe, “Neletao lah taloua 
napaomai taohi pongaokhaio.” Alia puletao nou luduhi ta-a buyu hinou 
puletaosü sheeloure. 
15Süthaisü puletao hrohinou aliwo louzü puhvei sou veilouyu sü ngaoloua 
paikushoa Ramaiye shoa dakhaive-e;  
16alia puhnou kou Jisu phi hinou duloua puh hi kalo paoe. Mai sünasü 
Samaria tamaie. 
17Sühinou Jisu nou paoe, “Mai kirouye sousheepei mowu? Kukhe mai 
akütaosü daiki bue?  
18Daiolouzü vakoumai haina likheithe dakhaive Ramaiye kalo paobaiwe?”  
19Alia Jisu nou puh hi paoe, “Shuloua talouwo; nevei lü nanou neye souvei 
peire.”  

Ramai Vedei Velaiyu 
(Mt 24.23-28, 37-41) 

20Phariseemai kamaitao nou Ramai Vedeihai duki velaisa tea nouyu donou 
Jisu nou puletao hi chila peie, “Ramai Vedeihai nghithounou ngaolou veiyu 
sheenou soungao-a velaimoe;  
21moa ‘Zhukhaio, haihi bue!’ moa ‘Hohi bue!’ tea paolai moe, daiolouzü 
Ramai Vedeisü neletao hrohi bue.”  
22Süthaisü puhnou rozümai taohi paoe, “Neletao nou Mai Nahpoutu vei teile 
li ngaonü shoyu phasü velai, ana neletao nou süsü ngaolai moe.  
23Alia puletao nou neletao hi paolai, ‘Zhukhaio, Puh sühi bue!’ moa 
‘Zhukhaio, Puh haihi bue!’ Ana ta-a taso, puletao thai-a füso. 
24Daiolouzü teinou peilouzü ratei polova hinou polo vahi vaveyu kua, Mai 
Nahpoutu-a puhvei teithe kisü sübülai.  
25Ana raia puhsü alaosou veasho vuzülai ea maikha hainanou motoulai.  
26Alia Noha teilehi payu kua Mai Nahpoutu vei teithekia sükulai.  

27Noha nou dzüluki hi talou loumo teithe koute alia puletao hrülaiye dzüdu 
nanou souhamo koute puletaosü toua, shoa, shee-a ea nghipei-a bue.  
28Süsü Lot teilehi payu kulai- puletao nou tou-shoe, puletao nou na hüa-zhoa 
bue, süübe-poube shoe ea ki soua bue,  
29ana Lot nou Sodom hinou tapayu teithe kisü rakinou mei alia meichuh 
rükou loua puletao hrülaiye souha khaire. 
30Mai Nahpoutuye pongaoyu teitheki-a sükulai.  
31“Teithe sükisü kipei hi buyu puhye panou kikhahi buyu puhvei kinatao pota 
loure donou panou takouwuso; sükua ludouhi buyu puhye panou hatali 
donou panou kihi khaivewuso.  
32Lot chapfüye liloukhaio! 
33Maitalinou lah puhvei hrirai khailu lounüa phoulouzü puhnou süsü 
hawulai, ana maitalinou puhvei hrirai hawulouzü puhnou süsü khailu loulai.  
34Enou neletao hi paowe, khei sükisü züh ali hinou mai ahai züa bulai; 
alinaye potaloulai ea kukhe naye sü thaowulai.  
35Naotumai ahai thou vei-a bulai; aliye potaloulai ea kukhe naye sü 
thaowulai.  
36(Mai ahai douhinou vah soua bulai; aliye poloulai ea kukhenaye sü 
thaowulai.”)  
37Alia rozümai taonou puh hi noue, “Kahinou, Mapao?” Jisu nou puletao hi 
chila peie, “Thai pfüphao buyu buh hisü rasho peikinou vedzüa bulai.”  

Luk 18 

Meamaipfü ea Chiku-apeimai Ali vanou Nada 

1Süthaisü puh rozümaitao nou le khaitamoa teisanou veachi pao-a buzüe 
touyu doupeire donou Jisu nou puletao hi nada ali paopeie. 
2“Nuhdu alihi Ramaiye pimoyu ea maiye tsükhou moyu chiku-apeimai ali 
bue.  

3Alia nuhdu sühisü meamaipfü ali-a bue; alia puhnou puh hi tobai soumoa 
taveloua, ‘Avei ngaobamai pei hi khüh phoupeio’ tea paoe.  
4Teile phajü koutesü puhnou bae; ana thaikhai hinou puh lahnou puh hi 
paoe, ‘Enou Ramaiye-a pimo moa maiye-a tsükhou mokhaia, 
5meamaipfü haipainou Eye souchoro peiyu donou Enou puhkhüh phoupeilai, 
molouzü puhnou tobai soumoa tave zhazhayu nou Eye souveawuyu shulai!’ ”  
6Alia Mapao nou paoe, “Cheche moyu chiku-apeio nanou paoyusü keikhaio.  
7Alia Ramai-a puh hinou kheihea khoa buyu puhvei dopalouyu maitaoye 
donou khüh phoupeilai mowu? Puhnou puletaoye soukhare hisü shoshosoua 
bailaiwu?  
8Enou neletao hi paowe, puhnou puletaoye donou thala-a khüh phoupeilai. 
Sütoukhaia Mai Nahpoutu veyu kisü puhnou deiphao hisü lü louche-a buyu 
maiye ngaolaihi mosa?”  

Phariseemai Ali ea Kikha khamai Ali vanou Nada 

9Alia puletaowo acheche hinou tawe tea lah puletaoye likhei loucheloua 
kukhe maiye ngaora-a laiyu maikhemai taohi Jisu nou nada haina-a paopeie.  
10“Teile alihi mai ahai veachi paore donou rathoki hi takhe: ali louzü 
Pharisee maie ea kukhena louzü kikha khamaie.  
11“Pharisee maipou sünanou lashuloua puh lahnou haibüa veachi paoe, ‘Oh 
Ramai, Enou neye showe, daiolouzü Ewo kukhe maitao—maivei pitoumai, 
chechemomai, naotumaiye soumahyu mai moa kikha khamai haina kumoe.  
12Ewo teithecho lihi lüh ahai lühwe, alia Enou ngaolouyu zha kirou hinou ali 
nehi peiwe.’  
13“Ana kikha khamai sünanou puh pahsü rakilo pfülanümoa adou kounou, la-
a bue, ana puhnou puh khaosü khouloua paoe, ‘O Ramai, mahmai Eye zhuvea 
leshipeio!’  

14Enou neletao hi paowe, kukhe maisüna moanou, mai hainawo louzü Ramai 
nghojünou chi kusheewu-a puh kihi takoure; daiolouzü lah puhye soukuyu 
mai taye sü sounawulai, alia lahnou natai-a buyu puhye sü souku peilai.”  

Jisu nou Nahtumai taoye Hapeiyu 
(Mt 19.13-15; Mk 10.13-16) 

15Chuo mai kamainou Jisu ye panou puh bahnou nahtumaitao pei hi deipeire 
donou puletaoye puh hi save; alia rozümaitao nou süsü ngaolouyu kisü 
puletaoye züpeie.  
16Ana Jisu nou nahtumai taoye puh hi kukouloua paoe, “Nahtumai taoye 
panou Ahi koukhaio, alia puletaoye nuso; daiolouzü Ramai Vedeihai haibüyu 
mai veie.  
17Enou neletao hi chekhaoa paoe, maita linou nahtumai ali büa Ramai Vedei 
nasü polou molouzü puhnou sühisü hatakia loulou hoe.”  

Hani Pouna 
(Mt 19.16-30; Mk 10.17-31) 

18Alia Jihudimai peichamai alinou Jisu hi noue, “Dou-apei Aveio, Enou teisa 
ahri ngaoloure donou dai soulai?”  
19Alia Jisu nou puh hi paoe, “Daidonou nenou Eye nou Aveio tea kuwe? 
Ramai likhei baimoa kukhe veiyu mailia hae.  
20Nenou, ‘Mai chapfüye sapaso, maiye southeaso, vaoso, madayu zhopaoh 
peiso, ne pfüpuoye tsükhoulo,’ touyu chikhataosü süwe.”  
21Mai sünanou chila peie, “Haitao teiteisü Enou taibu kinou reiloure.”  
22Alia Jisu nou süsü choulouyu kisü puh hi paoe, “Chukoute nehi chemoyu 
hali bue. Nevei buyu teitei zholaiwu-a pousha nasü toure hamai hi zhihpeio, 
alia raki hinou nevei kini bulai; süthaisü taveloua Athai fülo.”  
23Ana puhnou sünasü choulouyu kisü leveasho loure, daiolouzü puhsü hani 
showe.  
24Mai sünanou leveasholoua buyu sü Jisu nou ngaoloua paoe, “Hanimaitao 
donou Ramai Vedeihi veloure sü daizhozhou tateishosa! 



2352 

 

 
   Sheeyu Baibel 

© 2009, Bible Society of India. 
 

 
 

 

25Daiolouzü hanimai alinou Ramai Vedeihi velouyu jüwo racho alinou 
peimihi tailouyu sünanou talahie.”  
26Puhnou paoyu süna choulouyu maikhemai taonou noue, “Sübüyu thaisü 
thaohmainou khailulou sülai?”  
27Ana Jisu nou chila peie, “Maiye donou soulou hoyu nataosü Ramaiye donou 
louzü soulou sübaie.”  
28Alia Pitar nou paoe, “Zhukhaio Eh nou Eh kisü thaowu-a nethai füloure.”  
29Jisu nou puletao hi paoe, “Chekhaoa Enou neletao hi paoe, Ramai Vedei 
donou maitalinou puhki moa puh chapfü moa thaihou-jürai moa pfüpuo moa 
nahmaitaoye thaowu louzü,  
30puhnou chu hria buyu teile hi-a zha alaosou koua ea vere teile hi-a teisa 
ahrisü ngaolai.”  

Jisu nou Puhvei Athai vanou Lüh Asü Chena Paoyu 
(Mt 20.17-19; Mk 10.32-34) 

31Alia Jisu nou rozümai kiahai taoye sakupaloua puletao hi paoe, “Zhukhaio, 
Eletao Jerusalem hi tapa-a bue, alia rachi paolamai taonou Mai Nahpoutu 
vanou rüthoukhai touyu teiteisü vete khoulai. 
32Daiolouzü puhye sü tahrüh kukhe maitao bah hi thoupeilai, alia puhye sü 
konüa ea sou ahrao peiwu-a puhvahi taidzü süsholai. 
33Puletao nou puhye sü südanou dapeiwu-a southealai, alia teithe asü kisü 
puhsü hrishulai.”  
34Ana puletao nou chipao sütaosü halia sülou moe; paopeiyu sünavei kosü 
puletao hinou pokure, alia puletao nou paopeiyu sünasü halia polou moe.  

Jisu nou Tosü-a Laiyu Nghichamai Aliye Souvei Peiyu 
(Mt 20.29-34; Mk 10.46-52) 

35Alia Jisu nou Jeriko hi takou ngheiyu kisü, sühisü nghichamai ali dupe 
hinou tosü-a bue.  
36Alia maisounou ta-a buyu sü chouloua süsü dai souwe tea puhnou noue.  
37Puletao nou puh hi “Nazareth hi Jisu ta-a bue,” tea paopeie.  

38Alia puhnou paikua shapae, “David Nahpoutu Jisu, Eye zhuvea peio!”  
39Alia nghojülonou tayu maikhemai taonou puhye sü nasha-a bukhaio tea 
züpeie; ana puhnou lejünou pai kupuloua paoe, “David Nahpoutu, Eye 
zhuvea peio!”  
40Südonou Jisu nou chouloua puhye puh hi sakoure donou kharochi peire; 
alia puhnou ngheikihi takouyu kisü puhnou puh hi noue,  
41“Eye panou neye donou dai soupei nüwe?” Puhnou chila peie, “Mapao Eye 
panou Anghithou sü ngaoloukhaio.”  
42Jisu nou puh hi paoe, “Ne nghithou sü ngaolouwo; nevei lünou neye souvei 
peire.”  
43Alia sübü hinou puh nghithou sü ngaoloure ea Ramaiye shopoa Jisu thai 
füloure; alia maikhemai hrülainou süsü ngaoloua Ramaiye sholoure.  

Luk 19 

Jisu alia Zakhias 

1Jisu nou Jerikohi louloua sühinou lou ta-a bue.  
2Alia sühisü Zakhias tea kuyu mai ali bue; puhsü kikha khayumai pei hi 
chayu ea haniyu mai alie.  
3Alia puhnou Jisu hai thaohsa touyu zhure donou te-e, ana maikhe mainou 
khaotsütsüyu vanou ngaolou hore, daiolouzü puhsü sah dzüe.  
4Südonou puhnou nghojülo turaikouloua Jisu ye zhure donou boushibe ali 
vahi taopa loure, daiolouzü puhsü ludu sülo vahi takourehi bue.  
5Alia Jisu nou buh sühi takou louyu kisü zhureipae ea puhye ngaoloua puh hi 
paoe, “Zakhias thala-a takoulouwo; daiolouzü E zhou ve ne kihi chaovu 
zülai.”  
6Südonou Zakhias nou thala-a takouloua puhye sü sashoa sheloure. 
7Alia maikhemai hrülainou süsü ngaolouyu kisü mülealealoua, “Puhwo 
mahmai ali kishe soure donou tare,” tea paoe.  

8Alia Zakhias nou lashuloua Mapao hi paoe, “Zhukhaio, Mapao, Avei kina 
polisü Enou toure hamai hi peilai; alia Enou maitali hinou mada-a hatali 
poloure toulouzü, Enou sükuyu zha adai koua lukhai peilai.”  
9Alia Jisu nou puh hi paoe, “Zhou teithehi ki hainahi khailu louyu sü veloure, 
daiolouzü puh-a Abraham nahpoutue.  
10Daiolouzü Mai Nahpoutu nou hawuyu naye phoure ea khailu peire donou 
ve-e.”  

Sana Ke Kiruo vei Nada 
(Mt 25.14-30) 

11Maikhe maitao nou chipao sütao keia buyu hinou, Jisu nou puletao hi nada 
ali paoputa khaire, daiolouzü puhsü Jerusalem hi ngheikoure, alia Ramai 
Vedei sü thasho-a velou laire tea puletao nou choe. 
12Südonou puhnou paoe, “Teile alihi adumai alihai puhye sü panou ve doloua 
kihi khaidavere donou teidei adoukou alihi tare.  
13Alia puhnou tamojü hinou puhvei kilai kirou taoye kuloua puletao hi sana 
ke chekhei zhihpeiwu-a paoe, ‘E khaivemo koute haitaosü poloua hu 
soukhaio.’  
14Ana chuo puhvei teidei maitao nou puhye ngaoraloua puh thainou ko sei-
atamaiye seiveloua panou ve, ‘Mai hainaye panou Eletao pei hi veo souyu 
züpa moe,’ tea paoe.  
15“Mai sünaye sü veo doloua khaiveyu kisü puhnou pousha peikhai touyu 
kilai sütaoye puletao nou hu souyu hinou kazhou zhilouresa touyu süloure 
donou puh hi kuvere kharochi peire.  
16Arai nanou puh nghojühi taveloua paoe, ‘Mapao, nevei sana ke sünanou 
sana ke kirou zhipu loure.’  
17Alia puhnou puh hi paoe, ‘Veishore, avei kilai! Nenou hataili hinou cheche 
louyu donou, neye panou nuhdu kirou pei hi paopu soulai.’  
18Alia ahai chenanou taveloua paoe, ‘Mapao, nevei sana ke sünanou ke angou 
zhipu loure.’  

19Alia puhnou puh hi paoe, ‘Alia neye panou nuhdu angou pei hi paopu 
soulai.’  
20“Süthaisü kukhe kilai alinanou taveloua paoe, ‘Mapao, Enou sah kainghou 
hinou pozükhai touyu nevei sana ke nasü haihi bue; 
21daiolouzü Enou neye piwe, süolouzü newo lekha shishoyu mai alie. Newo 
nenou pothoukhai moyu buh hinou popalou baiwe, alia thoutai vumoyu 
hinou chilou baiwe!’  
22Puhnou puh hi paoe, ‘Ashi kilai! Nevei chipaonou Enou neye chikulai. Ehai 
lekha shiyu, Enou pothoukhai moyu buh hinou popalouyu ea thoutai vumoyu 
buh hinou chilouyu mai alie touyu sü nenou süwe.  
23Sübüyu thaisü daidonou nenou Avei pousha nasü shakihi pothou 
khaipeimoe? Sükulouzü Enou khaiveyu kisü Avei pousha nasü veanoupu koa 
ngaodalou laimo?’  
24“Süthaisü puhnou sühinou la-a buyu maitaohi paoe, ‘Puh hinou sana ke 
nasü poloua sünasü ke kirou buyu kilai nahi peio.’  
25Ana puletao nou puh hi paoe, ‘Mapao, puh hiwo sana ke kirou bure!’ 
26Puhnou chila peie, ‘Enou neletao hi paoe, süolouzü buyu mai tali hisü peipu 
khailai; ana hayu puh hinou puhvei buyuna koutea pota bailai.  
27Ana Eye panou puletao pei hi veo sounü moyu Avei ngaoba maitao donou 
louzü, puletaoye buh haihi saveloua Anghojü hinou southeawu wo!’ ”  

Jisu nou Jerusalem hi Talouyu 
(Mt 21.1-11; Mk 11.1-11; Jn 12.12-19) 

28Alia Jisu nou süsü paocheyu kisü puletao jünou raia Jerusalem hilo takhere.  
29Puhnou Oliv tea kuyu deichi hi buyu Bethphage ea Bethani nuh sühaihi 
takou ngheiyu kisü, puhvei rozümai ahaiye raia seitawu-a, 
30haibüa paopeie: “Nehai nghojübühi buyu nuh sünahi tawo; alia nehai nou 
talou louzü sühisü maitalinoua pabukhai moyu rheisüh toutu aliye rainou 
khikhai touyu sü ngaolai; sünasü pheipaloua buh haihi süveo. 

31Hakinou maitalinou nehaihi ‘Nehai daidonou sünaye rai pheipawe?’ tea 
noulouzü nehainou ‘Mapao nou hainaye moshi laiyu bue’ tea paokhaio.”  
32Südonou seitawuyu mai sühainou taloua puhaihi Jisu nou paopeiyu 
sübütoua tave ngaoloure.  
33Alia puhai nou rheisüh toutu sünaye rai pheipa-a buyu hinou, sünavei 
paopu taonou puhai hi paoe, “Nehai dai donou rheisüh toutu naye rai 
pheipawe?”  
34Alia puhai nou chila peie, “Mapao nou hainaye poa vah soure matsü bue.”  
35Alia puhai nou sünasü Jisu hi süveloua süna phaohi puletao vei sah khuloua 
puletao nou panou Jisu ye süna phaohi pabu loure.  
36Puhnou sübüa pfüta-a buyu hinou, maikhe mainou puletao sahsü luduhi 
khupeie.  
37Alia puhnou chuo Oliv deichi phihi takou ngheiyu kisü, puh rozümaitao vei 
maisou teiteinou puletao nou ngaolouyu khupa vah veishi sütao donou pai 
kushoa ea sasa-a Ramaiye sholoua paoe, 
38“Mapaowo zhih hinou tave louyu Veo puhsü rakoveie! Raki hisü kaonayu 
soulo ea aku kulai hinou Ramaiye sholo!”  
39Süthaisü maisou hronou Phariseemai kamainou Jisu hi paoe, “Dou-apeio, 
ne rozümai taoye züpeio!”  
40Jisu nou chila peie, “Enou neletao hi paowe, mai haitaonou ngasoua 
bulouzü chuh haitao vuzünoua paikua shapalai.”  

Jisu nou Jerusalem donou Kra peiyu 

41Alia puhnou nuhdu süna ngheikihi takouloua sünaye ngaolouyu kisü, süna 
donou puhsü kraloua,  
42haibüa paoe, “Zhou koutea nenou kaonayu ngaoloure hai dainou matsüsa 
touyu sü süloure toulouzü veilai monou! Ana chuo sütaosü ne nghojünou 
pokure.  

43Daiolouzü ne pei hi haibüyu teithesü velai, süolouzü nevei ngaobamai 
taonou neye bokhanou khasühaoloua ea neye sühaoloua kainghou teitei 
hinou neye huloulai,  
44alia ne ea nevei bokha levaihi buyu nahmaitaoye deiphihi dokhao koulai, 
alia puletao nou sühisü chuh aliye panou ali pei hi shoa khaiwu laimoe, 
daiolouzü nenou neye khaipeire zhuveayu teilesü süpeibae!”  

Jisu nou Rathoki hi Talouyu 
(Mt 21.12-17; Mk 11.15-19; Jn 2.13-22) 

45Süthaisü Jisu nou Rathoki hi talouloua sühinou na zhoa buyu maitaoye 
hulai shuloua,  
46puletao hi paoe, “Haibüa rüthoure, ‘Akihai veachi paoyu ki soulai;’ ana 
neletao nou haisü maivei saotoumai tutsübuh soure!”  
47Alia puhnou teisanou Rathoki hinou doupei-a bue. Ana napao adumaitao, 
razhai dou-apeimaitao ea maikhe maiye süthai-apeimai taonou puhye 
southeare donou phoue;  
48sütoukhaia puletao nou kabüa southealai touyu dolia phouhare, daiolouzü 
maikhemai hrülaisü le loushoa puh chipaotaosü kei-a bue.  

Luk 20 

Jisu vei Soulousü Zü vanou Chi nouyu 
(Mt 21.23-27; Mk 11.27-33) 

1Naiteithe kisü puhnou Rathoki hinou maikhe maiye doupeia ea ko avei 
paodou-a buyu hinou, napao adumaitao ea razhai dou-apeimai taonou tsüme 
taoye koa taveloua,  
2puh hi paoe, “Dai zü bua nenou vah haitaosü souwe Eletao hi paongao peio, 
moa thaohnou nehi soure zü hainasü peie?”  
3Puhnou puletao hi chila pei, “E-a neletao hi chili noulai, alia Ahi chila 
peikhaio,  
4Johan vei dzükhao dayuhai Rakinou veho, mai hinou ve?”  

5Alia lah puletao hrohinou veiva-a paoe, “Eletao nou ‘Rakinou ve’ tea 
paolouzü, puhnou ‘Sükulouzü neletao daidonou puhye louche moe?’ tea 
paokhailai.  
6Ana Eletao nou ‘Mai hinou ve’ tea paokhai louzü, maikhemai hrülainou 
Eletaoye chuhnou deishulai; daiolouzü puletao nou Johanye nou rachi 
paolamai ali-e tea powe.”  
7Südonou puletao nou chila peie, “Süsü dai kinou vesa touyu Ehnou sümoe.”  
8Alia Jisu nou puletao hi paoe, “Sükulouzü E-a neletao hi dai zünou Enou vah 
haitaosü sousa touyusü paongao laimoe.”  

Darkha Kipei Khoyumaitao vanou Kada 
(Mt 21.33-46; Mk 12.1-12) 

9Süthaisü Jisu nou maikhemai hi nada hainasü paongao peie: “Teile alihi 
darkha kipei ali khoyu mai ali bue, alia puhnou sünasü panou kipei 
khomaitaoye souloua phasho donou teidei aku alihi veitare. 
10Darkha rashi haire teile veyu kisü, puhnou kilai aliye kipei khomai taohi 
puletaoye panou puh hi darkha rashi haiyu hinou puhvei zha sü poloure 
donou seive; ana kipei khomai taonou puhye sü dapeiwu-a panou puh bahsü 
sakhai-a seikhai tare.  
11Alia puhnou kukhe kilai aliye seive; ana puletao nou puhye-a dapeire ea 
sou ahraosho peiwu-a panou puh bahsü sakhai-a seikhai tare.  
12Süthai-a puhnou kilai asü chenaye seive; kipei khomai taonou puhye-a 
daposhu zhupeiwu-a vakouhi khilai pare.  
13Süthaisü kipei paopu sünanou paoe, ‘E dai soulai? Chuo Enou lah Enou 
leshiyu Anahpoutuye seivelai; veimosoua puletao nou puhye tsükhoupei 
shulai.’  
14Ana kipei khomai taonou puhye ngaolouyu kisü, lah puletao alinou lihi 
haibüa paoe, ‘Hainawo kipei paopuwo nahpoutu nasüe; Eletao nou puhye 
southeawu laikhe, sübülouzü puhvei kaalo taosü Eletao vei khaibailai.’  

15Südonou puletao nou puhye sü kipei vakouhi khilaipawu-a southeare. 
“Sübüyu thaisü, darkha kipei paopu nanou kipei khomai taohi dai soulai?  
16Puhnou taveloua kipei khomaitaoye sü southeawulai, alia darkha kipei nasü 
kukhe kipei khomai taohi peiwulai.” Maikhemai taonou süsü choulouyu kisü 
paoe, “Sübükhai laimoe!”  
17Ana Jisu nou puletao hi zhuloua paoe, “Sübüyu thaisü rüthouyu sü daie? ‘Ki 
souyu mainou lulaiyu chuh nasü kukhe veishi jünou matsüyu ki kainghou vei 
chuhna souloure.’  
18Chuh süna phaonou kaoduyu mai talisü zhusasawulai; ana chuh sünanou 
mai tali vahi dukou deiwulouzü sünanou puhye sü reisasawulai.”  

Kikha Peiyu vanou Chi nouyu 
(Mt 22.15-22; Mk 12.13-17) 

19Alia razhai dou-apeimaitao ea napao adumai taonou sübü hinou Jisu ye 
niloure donou te-e, daiolouzü puhnou nada sünasü puletao pei hi paokhai 
baie touyu sü puletao nou süe; ana puletao nou maikhe maiye piloure.  
20Südonou puletao nou puhye dahpo-a ea puhvei chipao hinou puhye niloua 
soulousü zü ea khouko buyu teideikhowo bah hi thoupeire donou chechekho 
soua laiyu maikhao-zhai zhuyu maitaoye seive.  
21Südonou mai sütaonou Jisu hi noue, “Dou-apeio, nenou cheche sü paowe ea 
doupeiwe, alia maitalihia zhai soukumoe, ana Ramai vei ludu nasü chekhaoa 
doupeie touyu sü Ehnou süe.  
22Eletaoye donou Kaisar hi kikha peiyuhai razhai thaifüa ae touho mo 
touwe?”  
23Ana puhnou puletao vei do ashi nasü süloua puletao hi paoe, 
24“Ahi hushanou ali pongaokhaio. Haihi thaohzhu ea thaohzhih bue?” 
Puletao nou chila peie, “Kaisar veie.”  
25Südonou Jisu nou puletao hi paoe, “Sübülouzü Kaisar vei taosü Kaisar hi, 
alia Ramai vei taosü Ramai hi peikhaio.”  

26Alia puletao nou maikhemai nghojünou puhye sü puhvei chipao hinou 
nilou hore; ana puhvei chila hinou khupaloua puletaosü paikhaimo zheire.  

Hrishuyu vanou Chi nouyu 
(Mt 22.23-33; Mk 12.18-27) 

27Süthaisü hrishuyu hae tea paoyu Sadukimai kamainou Jisu hi taveloua,  
28puh hinou chili noue, “Dou-apeio, Moses nou Eletao donou haibüa rüthou 
khaitoue; ‘Maita mailinou tou-dzü alia ha-a puh chapfüye thaowu-a thaita 
louzü, mai sünavei thaihou nanou puh chapfüye nalai ea sübüa nahmai 
panou hrüloua sütaoye sü thaitayu mai sünavei tou-dzü tea kulai.’  
29Sübülouzü zhukhaio, teile lihi chinamai anai bue, tsükhana sü nashuloua 
nahmai alia hrümoa thaire;  
30alia thaihou ahai chena 
31ea asü chena noua naotupai sünaye nae, alia sükheihao-a chinamai anai 
taosü nahmailia ha-a thaikhaire.  
32Akhai hisü naotupai süna-a thaire.  
33Südonou chuo, hrishuyu teithe kisü, naotupai sünasü thaoh chapfü soulai? 
Daiolouzü puletao anainou puhye hai nakhaire.”  
34Alia Jisu nou puletao hi paoe, “Chu deiphao hainahi maitao nou shee-
nghiwe;  
35ana athai hinou hrishu züe ea vere teilehi ve hrüzüe tea polouyu mai sütao 
donou louzü sükisü shee-nghi laimoe.  
36Alia puletaosü thaipu khailai moe, daiolouzü puletaosü rakivamai kure. Alia 
hrishu louyu nahmaitao soulouyu donou puletaosü Ramai nahtao souloure.  
37Alia Moses koute nou-a rekou ngheipei meitaoyu hinou Mapaoye nou 
‘Abraham vei, Isak vei ea Jakob vei Ramai’ tea kuyu hinou thaimai-a 
hrishuloue touyu zhopaoh peiwe.  
38Puh hai thaimai Ramai moe, ana ahrimai veie; daiolouzü puh hisü mai 
hrülainou hriwe.”  

39Süthaisü razhai dou-apeimai kamainou paoe, “Dou-apeio, nenou soutaosoua 
paopeire!”  
40Daiolouzü puletao nou khuvei-a chilia puh hi noupukhai more.  

Razhepu vanou Chi nouyu 
(Mt 22.41-46; Mk 12.35-37) 

41Süthaisü Jisu nou puletao hi noue, “Kabüa puletao nou Khrista hai David 
nahpoutue tea paowe?  
42Daiolouzü David lahnou Lou Larübvü hinou paoe, ‘Mapao nou A Mapao hi 
paoe, Enou nevei ngaobamai taoye sü pove nevei phihea soupeimo sasü,  
43Avei bahkha zhoulo hinou bulo.’  
44Sükua David nou puhye sü ‘Mapao’ tea kuwe; südonou kabüa puhsü David 
nahpoutu khailai?”  

Jisu nou Razhai Dou-apeimaitao vanou Tukha peiyu 
(Mt 23.1-36; Mk 12.38-40) 

45Alia maikhemai hrülainou kei-a buyu hinou, Jisu nou puh rozümai taohi 
paoe,  
46“Zaocha noua tasühao-a laiyu, alia hupobuh kijü khonou maiye panou 
khurü nüyu, rathobuhtao hinou avei veilai buh khayu ea nühbuh khonou 
mainou tsükhouyu buh hinou bunüyu;  
47naotu meamaipfütao vei ki-lu saotouyu, alia süthai-a chechekho soua 
phasho veachi pao-a laiyu razhai dou-apeimaitaoye neletao leikei-a zhutoulo. 
Puletao nou akou koulai dukayu tudee nasü ngaolai!”  

Luk 21 

Meamai Pfüpai nou Popeiyu 
(Mk 12.41-44) 

1Jisu nou sübüa zhusühaoyu hinou hanimai taonou Rathoki hi sha podzübuh 
hisü puletao nou popeire na taosü polai thouyu sü ngaoloure; 
2alia toure hayu meamaipfü alinou hubashano ahai pove thouyu-a puhnou 
ngaoe.  

3Alia puhnou paoe, “Enou neletao hi chekhao-a paoe, toure hayu meamaipfü 
haipainou kukhe maitao hrülai jünou pove thoukou hie;  
4daiolouzü kukhe maitao hrülainou puletao vei alao buyu hinou kou-lih payu 
taonou popeiwe, ana puhwo toure hayu hinou puh hi buyu hriloure na 
teiteinou pothou peire.”  

Jisu nou Rathoki Souhawu Laiyu vanou Paoyu 
(Mt 24.1-2; Mk 13.1-2) 

5Alia rozümaitao kamainou Rathoki vanou süolouzü veishoyu chuh taonou ea 
posheela khaitouyu na taonou süsü daizhozhou southou ngah veisho 
khaitousa tea paoyu kisü, puhnou paoe,  
6“Neletao nou ngao-a buyu haitao donou louzü, haihisü khaopho koulai moyu 
alinou kukhe li pei hi shoa chuh li-a khailai moyu teilesü velai.”  

Kaoshiyu ea Souvea Laiyu 
(Mt 24.3-14; Mk 13.3-13) 

7Alia puletao nou puh hi noue, “Dou-apeio, sütaosü duki palai? Alia süna 
palaire touyu kisü dai shee soungaolai?”  
8Jisu nou paoe, “Maitaliye panou neletaoye sümahta more donou leikeilo; 
daiolouzü mai alaosou Azhih hinou taveloua, ‘Esü puh-e!’ alia ‘Teilesü 
veloure!’ tea paolai. Ana puletao thaifüso.  
9Alia neletao nou reih ea reihvei bvüroyu kho chouyu kisü, ngaopiwuso; 
daiolouzü sütaosü rai-a pavu zülai, ana akhai nasü sübü hinou mohie.”  
10Süthai-a puhnou puletao hi paoe, “Teidei alinou kukhe teidei ali pei hi, alia 
vedei alinou kukhe vedei ali pei hi reih soulai.  
11Sükisü ngaopi shoyu nü sülai, alia buh takinou tokaayu ea sounou tyali 
palai; alia sükisü ratei vanou ngaopi-ngaohiyu ea shee adudu tyali ngaolai;  
12Ana sütao teitei pamojü hinou puletao nou neletaoye niloua souvea-
souholai. Puletao nou neletaoye rathobuh taohi ea hukhahi thoupeilai, alia 
Azhih donou neletaoye vemaitao ea teidei khomaitao nghojühi savelai.  
13Sükua payusü neletaoye donou zhopaoh soure teile zhou aveili soulai.  

14Südonou neletao nou mai hi dai chila peilaisa touyusü raia chodawu laimoe 
tea neletao le hinou la-a bulo;  
15daiolouzü neletao vei ngaobamai taonou motoulou hoyu moa veivalou hoyu 
chipaotao ea ratsü sü Enou neletao hi peilai.  
16Alia neletao pfüpuo, thaihou-jürai, tarai ea samai-khamai tao koute nou-a 
neletaoye sü maibah hi thoupeiwulai, alia neletao hronou kamaitaoye puletao 
nou southealai.  
17Mai hrülainou neletaoye Azhih donou ngaoralai.  
18Ana neletao pei hinou peishupo ali koutea halaimoe.  
19Neletao vei shameayu sünanou neletao lah neletaoye khailu loulai.  

Jerusalem Souhalaiyu vanou Paoyu 
(Mt 24.15-21; Mk 13.14-19) 

20“Ana Jerusalem ye reihmainou sühao louyu sü neletao nou ngaolouzü, 
sükisü puhye sü souhazhei laiyu teilesü ngheisho vere touyusü sülo.  
21Sükisü Judea hi buyu puletaosü deichi taohi tutalou khaio, alia nuhdu 
hinou buyu puletaosü tavuzülou khaio, alia vakou nuhfü taohinou buyu 
puletao-a nuhdu nahi talou khaiso.  
22Daiolouzü rüthoukhai touyu teiteisü vete loure donou sütaosü khüh phouyu 
teithetaoe.  
23Teithe sütao kisü pou-pfüa buyu naotumaitao ea panou nahmaiye nao-a 
buyu pfümaitao donou daizhozhou ngaopisa! Daiolouzü deiphao hisü ngaopi 
pilai veashoyu ea maikhemai haitao pei hisü Ramai vei lekha-rarou nasü 
velai.  
24Puletao kamaitaoye sü khochenou daotheawulai, alia kukhemai taoye sü 
niloua tahrüh teitei hrohi süthai-savelai; alia tahrüh kukhe maitao teilesü 
chekhou mosa koutesü, tahrüh kukhemai taonou Jerusalem ye sü 
taisasawulai.  

Mai Nahpoutu nou Khaive Laiyu 
(Mt 24.29-31; Mk 13.24-27) 

25“Alia sükisü teinghi, khou, alia teivutao hinou shee tyali ngaolai, alia 
deiphao hisü zaidu vei pai-rao ea zaidzü houngkheyu kho hinou ngaopi 
souloua teidei teitei hisü vea-holai.  
26Deiphaohi pare sütao vanou choloua maikhe maisü ngaopinoupu veayule-a 
kaotalai; daiolouzü rateihi buyu khouko teiteiye sü puletao vei ludu hinou 
hulai bailai.  
27Alia sükisü Mai Nahpoutu nou khouko ea dushoyu khouko avanoupu teihao 
peinou taveyu sü puletao nou ngaolai.  
28Chuo sübüyu sheetao sü pare touyu kisü, zhushukhaio ea neletao pei pfüla 
khaio, daiolouzü neletaoye khailu peire sü ngheire.”  

Doushibe hinou Sülouyu Shee 
(Mt 24.32-35; Mk 13.28-31) 

29Süthaisü Jisu nou nada ali puletao hi paopeie: “Doushibehi ea kukhe süübe 
veishi hi zhukhaio;  
30neletao nou puletao vei sünghou lapayu ngaolouyu kisü, hou teile sü 
ngheire touyu sü neletao nou süwe. 
31Sübütoua, shee haitao pa-a buyu neletao nou ngaolouyu kisü, Ramai 
Vedeisü ngheivere touyusü neletao nou sülo.  
32“Chekhao-a Enou neletao hi paowe, shee haitao teitei pamosasü maikha 
hainasü hata laimoe.  
33Raki alia deiphao hatalai, ana Achipaotao louzü hatakhai laimoe.  

Leikei Louyu donou Koyu 

34“Ana neletao lesü touzhi, shozhiyu hi ea deiphao hrü hainavei le choroyu hi 
thoupei khaiwu more donou moa teithe sünasü sho-rüh kua neletao pei hi 
sükhai moa velou more donou, neletao lah leikei-a bulo; 
35daiolouzü teithe sünasü deiphao buh teitei hinou hrüa buyu maikhemai 
hrülai pei hi velai.  
36Ana pare sütao teitei hinou tupa loure ea Mai Nahpoutu nghojühi lalou süre 
khouko buloure donou teile veishi hinou veachi paoyu noupu zhaihe-a bulo.”  

37Alia teithe tsüsü puhnou Rathoki hinou doupei-a bue, ana kheipha hisü 
puhnou vakouhi taloua Oliv tea kuyu deichi hinou ve chao-a bue. 
38Alia maikhemai hrülainou puh hinou puhvei chipao keiloure donou shohna 
tsüsü Rathoki hi tave-e.  

Luk 22 

Jisu ye Southeare Do 
(Mt 26.1-5; Mk 14.1-2; Jn 11.45-53) 

1Chuo Tachonüh tea kuyu raokonüh nasü ngheikoure.  
2Alia napao adumaitao ea razhai dou-apei maitao nou maisouye piyu donou 
kheikheisoua Jisu ye southea loure bosü puletao nou phouwe.  

Judas nou Jisu ye thoupeire lüpeiyu 
(Mt 26.14-16; Mk 14.10-11) 

3Süthaisü rozümai kiahaitao hrohinou ali soua buyu Iskariot tea kuyu Judas 
hisü Saitan nou louloure.  
4Südonou Judasnou vakouhi süolouzü napao adumaitao ea rathoki khoyu 
adumaitao hi taloua kabüa puhnou Jisu ye sü puletao bah hi thoupei laisa 
touyu vanou kuloure.  
5Alia puletao nou sasholoua puh hisü pousha peire donou paokoure. 
6Südonou Judas-a aetoure ea süsü panou maisouye sükhaimoa puhye sü 
puletao bah hi thoupeire donou teile zhou aveisü phoushu tare.  

Jisu nou Tachonüh Vai toure Soudayu 
(Mt 26.17-25; Mk 14.12-21; Jn 13.21-30) 

7Sükisü Tachonüh vei zhaotouye posheela laiyu raokonüh teithesü veloure.  
8Südonou Jisu nou Pitar ea Johan hi, “Eletao-a Tachonüh vaisü toure donou 
taho Eletaoye donou souda khaio,” tea paopeiwu-a seitare.  
9Puhainou puh hi noue, “Nenou Ehye panou süsü dai kinou soudayu 
züpawe?”  
10Puhnou puhaihi chila peie, “Zhukhaio, nehainou nuhdu nahi talouyu kisü 
mai alinou dzükhou ali poa nehaiye daolai; puhnou talouyu ki süna hisü 
nehai-a puh thaifüa taloukhaio,  

11alia ki süna paopu nahi, ‘Dou-apeionou nehi paowe, Enou Arozümai taoye 
koa Tachonüh vai toure kide nasü kahi bue?’ tea paokhaio.  
12Alia puhnou nehai hi buh-züh bucheyu kipei kide alisü ngaopeilai; sühinou 
ha teitei sü soudalou khaio.”  
13Alia puhai nou tave ha teiteisü Jisu nou puhaihi paopeiyu büa ngaoloure; 
alia sühinou puhai nou Tachonüh vaisü souda loure.  

Mapao Lito 
(Mt 26.26-30; Mk 14.22-26; 1 Kor 11.23-25) 

14Alia pha teile süsü velouyu kisü, Jisu nou sei-atamai taoye koa kou arübuh 
hinou buloure.  
15Alia puhnou puletao hi paoe, “Enou veamo nghojü hinou neletaoye koa 
Tachonüh vai haina hai tounü shoa bure. 
16Daiolouzü Enou neletao hi paowe, Ramai Vedei hinou süsü veteloumo 
koutesü Enou haisü toupu khailaimoe.”  
17Süthaisü Jisu nou pai ali poloua ea Ramai hi kalo paowu-a paoe, “Haihai 
polouwo, alia haisü neletao hrohinou zhisho khaio. 
18Daiolouzü Enou neletao hi paowe süolouzü chu shonou Ramai Vedei vemo 
koutesü Enou darkha rashi dzü sü shokhai laimoe.”  
19Süthaisü puhnou rao nasü poloua Ramai hi kalo paoyu thaisü puhnou süsü 
soukhore ea süsü puletao hi pola pei-a paoe, “Haisü neletaoye donou peiyu 
Apfüphaoe. Eye li-choloure donou haisü soukhaio.”  
20Alia sübütoua vai süna toucheyu thaisü puhnou puletao hi pai nasü polapei-
a paoe, “Neletaoye donou lapayu pai hainasü Azhe hinou paoshee souyu 
Ramai vei ashu vo nasüe.  
21“Ana zhukhaio! Eye thoupeiyu puhsü haihinou Eye koa arübuh hinou bue!  
22Daiolouzü Mai Nahpoutu sü Ramai nou chodayu thaifüa tabailai, ana puhye 
thoupeiyu mai süna donou daizhozhou zhuvea leshisa!”  

23Alia sükisü puletao hrohinou thaohnou süsü soulaisa touyusü alinou lihi 
noushu loure.  

Adukhana Saovayu 

24Alia puletao hrohisü thaohye nou adukhana tea polaisa touyu vanou 
saovapa loure.  
25Alia puhnou puletao hi paoe, “Tahrüh kukhevei vemaitao louzü lah puletao 
vei maikhe maitao pei hi paopu souwe; alia puletao pei hi khoyu maitaoye 
nou zhuvea peilou sümai tea kuwe. 
26Ana neletaoye donou louzü sübü laimoe; süjüwo neletao hrohinou adukha 
nanou nakhana bülo, alia süthai peiyu puhnou kuvah soupeina bülo.  
27Daiolouzü arübuh hinou toure donou buyu nanou duhi ho kuvah soua buyu 
nanou duhie? Arübuh hinou buyu nanou mowu? Ana Ewo neletao hrohinou 
kuvah souyumai ali büa bue.  
28“Neletaowo louzü Avei vea-hoyu teiteihi Eye koa bukou tekhouyu taoe;  
29alia Apuonou Ahi vedei ali peikhai touyu büa,  
30neletaoye panou Avei Vedeihi Avei arübuh hinou tou-sho loure donou ea 
vebuhtao hinou bua Israelmai khü kiahaiye chi kuloure donou Enou neletao 
hi vedei ali peikhaitoue.  

Jisu nou Raia Pitar nou Motoure Paosü Peiyu 
(Mt 26.31-35; Mk 14.27-31; Jn 13.36-38) 

31“Simon, Simon! Zhukhaio, Saitan nou neletaoye southou büa chedoure 
donou kholoure,  
32ana nevei lüsü panou hata more donou Enou neye donou veachi paopeire. 
Alia nenou Ahi khaive puyu kisü, ne thaihou-jürai taoye soutsü peikhaio.”  
33Ana Pitar nou puh hi chila peie, “Mapao, Enou neye koa hukhahi ea athaihi 
tare donou souda-a bue!”  
34Jisu nou paoe, “Pitar, Enou nehi paowe, nenou Eye sümoe tea lüh asü 
paomo koutesü zhou houjünou khaolai moe.”  

35Alia sükisü Jisu nou puh rozümai taohi noue, “Enou neletaoye raichoki 
shavü, lekhabvü moa phikha panou pfümoa seitayu kisü neletao hi chemoyu 
hatalia buwu?” Puletao nou chila peie, “Hatalia chemoyu soumoe.”  
36Puhnou puletao hi paoe, “Ana chuo shavü buyu puhnou sünasü pfülo, alia 
lekhabvü bumai-a sübüa pfülo. Alia khoche hayu puhnou puh sahsü zholoua 
ali hülo.  
37Daiolouzü Enou neletao hi paowe, süolouzü sheeyu larübvü hinou, ‘Alia 
puhye sü mahsoumai taoye koa chothoure’ tea paoyu sü Ahinou vete vuzülai; 
daiolouzü Avanou rüthoukhai touyu sünasü chechenou veloure.”  
38Alia puletao nou paoe, “Mapao, zhukhaio! Haihi khoche ahai bue.” Alia 
puhnou puletao hi paoe, “Tai süre!”  

Jisu nou Oliv Deichi hinou Veachi Paoyu 
(Mt 26.36-46; Mk 14.32-42) 

39Alia Jisu nou vakouhi tapaloua raichoki büa Oliv deichi hi tare; alia 
rozümai tao-a puhthaifü-a tare.  
40Alia puhnou buh sühi velouyu kisü puletao hi paoe, “Neletao athaohi loulou 
more donou veachi pao-a bulo.”  
41Alia puhnou puletao hinou chuh laikoulou süpha tadou kouloua sühinou 
kou khou khüloua veachi paotare,  
42“Apuo, nenou züpae toulouzü, pai hainasü Ahinou potapeio; ana Enou li-
choyu moa nenou li-choyu sü souloukhaio.”  
43Alia sühisü raki vanou rakivamai ali puh hi kouloua puhye sü kou soutsü 
peie.  
44Alia puhsü veayule-a lejünou khoupu-a veachi paoputa khaire; alia puh 
hudzü sü zhepo büa deiphihi kükou loure.  
45Alia puhnou veachi paoyu hinou shuloua rozümai taohi khaikoue ea 
puletao nou le vealeyu vanou zhia buyu sü ngaoloua,  
46puletao hi paoe, “Neletao daidonou zhia bue? Athaohi loulou more donou 
shuloua veachi paokhaio.”  

Jisu ye Nilouyu 
(Mt 26.47-56; Mk 14.43-50; Jn 18.3-11) 

47Jisu nou sübüa chi paobu kinou, sühisü rozümai kiahai hrohinou ali soua 
buyu Judas tea kuyu mai sünanou maisouye sapoa tave loure. Puhnou Jisu ye 
kou münou mulai tea puh ngheikihi takoue.  
48Ana Jisu nou puh hi paoe, “Judas, nenou Mai Nahpoutuye münou muloua 
ngaobamai bah hi thoupei bailaiwu?”  
49Alia Jisu ye sühao-a buyu rozümai taonou paresü zhingaoloua puh hi noue, 
“Mapao, Ehnou khochenou poa daolaiwu?”  
50Alia puletao hrohinou mai alinou napao peichana kilaiye sü daopeia puh 
nou zhoulosü jadere.  
51Ana Jisu nou paoe, “Haibüyu hai soupu khaiso!” Alia puhnou mai süna 
nousü deipei-a puhye sü souvei peire.  
52Süthaisü Jisu nou puhye süthai loulai tea taveyu napao adu maitao, rathoki 
khoyuhi peicha maitao, ea tsümai taohi paoe, “Maivei saotoumai aliye nilaiyu 
büa khoche ea süda poa neletao tavewu? 
53Teithe tsünou Enou neletaoye koa rathoki hinou buyu kisü, neletao nou Eye 
niloure halia soumoe. Ana chu haisü neletao vei pha nasüe, alia teizhivei 
khoukonou tukha-salaiyu teile süe.”  

Pitar nou Jisu ye Bayu 
(Mt 26.57-58, 69-75; Mk 14.53-54; Mk 14.66-72; Jn 18.12-18, 25-27) 

54Süthaisü puletao nou Jisu ye niloure ea puhye sü süthaipoa napao peichana 
kihi save; alia Pitar nou adou konou thaifüa laiwe;  
55alia puletao nou kijü toutsü hinou mei souloua kou koa buyu hisü Pitar-a 
puletao hrohinou kou buloure.  
56Alia kilai loumaina alinou Pitar nou mei voua buyu sü ngaoloua puhye sü 
pheteiloua paoe, “Mai haina-a Jisu ye koa laiwe!”  
57Ana Pitar nou süsü baloua paoe, “Naotupai, Ewo puhye-a sümoe.”  

58Phajü thaisü kukhemai alinou puhye ngaoloukhaia paoe, “Ne-a puletao 
hrohinou alie!” Ana Pitar nou chila peie, “Mainare, E moe!”  
59Alia teilecho alipha thaisü kukhemai alinou bakhao-a paoe, “Veimosoua 
mai haina-a puhye koa laiwe; daiolouzü puhsü Galilee himai alie.”  
60Ana Pitar nou chila peie, “Mainare nenou daiye paosa touyu sü Enou 
sümoe!” Alia sübü hinou puhnou chi paobebu kinou houjünou khaoloure. 
61Sühinou Mapao nou reiveloua Pitarye zhutei loure. Sükisü Pitar nou Mapao 
nou puh hi paopeikhai touyu, “Zhou houjünou khaomo jühinou nenou Eye 
lüh asü koute balai,” touyu chipao nasü liloure.  
62Sühinou puhsü vakouhi tapaloua shochesoua kraloure.  

Jisu ye Konüyu ea Dapeiyu 
(Mt 26.67-68; Mk 14.65) 

63Chuo Jisu ye khoa buyu maitao nou puhye sü konü peiwu-a dapeire.  
64Alia puletao nou puh nghisü sahnou zhüloua puh hi noue, “Neye dayu 
nahai thaoh-e? Paosükhaio!”  
65Alia puletao nou kukhe chi alaosou puh pei hi paokhai peiwu-a puhye sü 
sou-ahrao peie.  

Jisu ye Save Tsüme Nghojühi Layu 
(Mt 26.59-66; Mk 14.55-64; Jn 18.19-24) 

66Teinou thelouyu kisü maisouvei tsümai me süolouzü napao adu maitao ea 
razhai dou-apeimai taosü vedzü loure; alia puletao nou puhye sü puletao vei 
tsümehi saveloua paoe,  
67“Ne Khristae toulouzü, Eletao hi paongaokhaio.” Ana puhnou puletao hi 
paoe, “Enou neletao hi paolouzü, neletao nou Eye louchepei laimoe;  
68alia Enou neletao hi chi noulouzü neletao nou chila peilaimoe.  
69Ana chu shonou Mai Nahpoutu sü Ramai khoukovei bah zhoulova hinou 
butalai.”  
70Alia puletao hrülainou paoe, “Sütoulouzü, ne sü Ramai Nahpoutuwu?” 
Puhnou puletao hi chila peie, “E-e tea neletao nou paowe.”  

71Alia puletao nou paoe, “Eletao nou kukhe zhopaoh phoupure dai bue? 
Eletao nou süsü Eletao lah puh mü vuzü hinou chouloure!”  

Luk 23 

Jisu ye Pilat Nghojühi Saveyu 
(Mt 27.1-2, 11-14; Mk 15.1-5; Jn 18.28-38) 

1Süthaisü puletao vei me teiteinou shuloua Jisu ye sü Pilat nghojühi save 
loure.  
2Alia puletao nou puhpei hisü mah paodukhaia paoe, “Mai hainanou Eh 
tahrüye sümah tayu, Ehye Kaisar hi kikha peire hinou nuyu alia puhlah nou 
Khrista Veo nasüe tea paoyu sü Ehnou ngaoloure.”  
3Sükisü Pilatnou puh hi noue, “Ne Jihudimai veowu?” Jisu nou puh hi chila 
peie, “Süsü nenou paowure.”  
4Süthaisü Pilatnou napao adu maitao ea maisouhi paoe, “Enou mai haina 
hinou ha mahlia ngaolou moe.”  
5Ana puletao nou khoupua paoe, “Puhnou Judea teidei teitei hinou doupeia 
maikhe maiye soubvü peiwe. Puhnou Galilee hinou shupoa chuo buh haihi 
koute koure.”  

Jisu ye Herod hi seiveyu 

6Pilat nou süsü choulouyu kisü, “Mai haina hai Galilee hi maiwu?” tea noue.  
7Alia puhnou Jisu hai Herod vei khakhe hinou hrüyu mailie touyu sülouyu 
kisü, puhnou puhye sü Herod hi seive, daiolouzü Herod-a süpha kisü 
Jerusalem hi bue.  
8Herod nou Jisu ye ngaolouyu kisü puh lesü sasho loure daiolouzü puhnou 
puh kosü raichoki nou choulouyu donou teile phasho puhye sü ngaonüshoa 
bure, alia puhnou khupa vahtao soua panou puhye ngaolai mosa tea tsü 
choda-a bue.  
9Südonou puhnou Jisu hi chi alaosou noue; ana puhnou chila lia peimoe.  
10Alia napao adu maitao ea razhai dou-apei maitao nou tashu laloua Jisu pei 
hi sü soutaosoua mah dukhai loure.  



2372 

 

 
   Sheeyu Baibel 

© 2009, Bible Society of India. 
 

 
 

 

11Alia Herod nou puhvei reihmai taoye koa Jisu ye sü ngaophou khaimoa 
konü peire; süthaisü puletaoye panou puh hisü veishoyu zaoduna ali 
noupeiwu-a puhye sü Pilat hi seikhai vere.  
12Alia teithe süzhounou Herod ea Pilat sü samai souloure, daiolouzü süjühi 
louzü puhaisü alinou liye ngaoba-a bue.  

Jisu ye Southeare Lüpeiyu 
(Mt 27.15-26; Mk 15.6-15; Jn 18.39—19.16) 

13Süthaisü Pilatnou napao adumaitao, teidei khomaitao ea maisouye kuve 
dzüloua,  
14puletao hi paoe, “Maikhe maiye sümah peiwe tea neletao nou mai hainaye 
Ahi savewe; alia zhukhaio, Enou neletao nghojünou puhye zhai zhuyu kisü, 
Enou mai haina hinou neletao nou puh pei hi dukhaiyu mah lia ngaolou moe;  
15alia Herod koutenou-a ngaolou moe, daiolouzü puhnou puhye sü Eletao hi 
seikhaive peire. Zhukhaio, thai züdouyu mah lia puhnou soumoe.  
16Südonou Enou puhye souveasho peiwu-a phapeilai.”  
17(Chuo Tachonüh sasü Pilatnou puletaoye donou hukhahi buyu mai aliye 
phapei vuzüyu zhai bue.)  
18Ana maisou teiteinou shusouloua “Mai hainaye southeawo! Eletaoye donou 
Barabbas ye phapeio!” tea shaloure.  
19Barabbasye nuhdu hi chi bvüpayu ea maiye southeawuyu sünavei vanou 
hukhahi thoukhai toue.  
20Pilatnou Jisu ye phapeinüa maisouhi shusoua paopue.  
21Ana puletao nou shusoua shada khaire, “Puhye veatheawo! Puhye 
veatheawo!”  
22Pilat nou puletao hi lüh asü chena koute paoe, “Daidonoue, puhnou dai ashi 
soure? Enou puh hinou thai züdouyu mahlia ngaomoe; südonou Enou puhye 
souveasho peiwu-a pha peilai.”  
23Ana puletao nou pai-rao kusholoua puhye sü veatheawo tea khokhai khaire. 
Alia puletao vei pai-rao sünanou akhai hisü koloure. 

24Südonou puletao kho thaifüa soupeire donou Pilatnou chi lükou peire.  
25Alia puhnou chi soubvü peiyu ea maiye southeawuyu vanou hukhahi 
thoukhai touyu, puletao nou züpayu mai sünaye sü puhnou phapeire; ana 
puhnou Jisu ye puletao vei züpa panou souloure donou thoupeire.  

Jisu ye Veatheayu 
(Mt 27.32-44; Mk 15.21-32; Jn 19.17-27) 

26Alia puletao nou puhye süthaipoa tapayu kisü, nuhfü hilonou taveyu Kurini 
himai Simonye puletao nou daoloua niloure, alia Jisu thailonou kros nasü 
panou pfütare donou puh vahi süsü pokhai peire.  
27Alia sühisü maisou alaosou ea Jisu ye donou do-a khao khoua kra-a laiyu 
naotumai taoli puhthai füa tawe.  
28Ana Jisu nou puletao hi reiveloua paoe, “Jerusalem hi naotumaitao, Eye 
donou krawuso, ana neletao lah donou ea neletao vei nahmaitao donou 
kraloubaio. 
29Daiolouzü zhukhaio, maikhe mainou ‘Nah hayu, nah hrükhai moyu, alia 
nahmaiye panou naokhai moyu naotumai taosü daizhozhou rako veisa!’ tea 
paolaiyu teithe taosü velai.  
30Sükisü puletao nou deichidu taohi, ‘Eh pei hi dukou loupeio!’ alia deichitai 
taohi, ‘Eh ye mikou paopeio!’ tea paoshu talai.  
31Daiolouzü puletao nou hri-a buyu süübehi sübüyu vah taosü soupei louzü, 
süübe athaina hiwo dai palaisa?”  
32Alia ashi vah souyu kukhe mai ahaiye-a Jisu ye koa southeare donou süthai 
satare.  
33Alia puletao nou “Kalvari” tea kuyu buh hi tave louyu kisü, sühinou puletao 
nou puhye sü kros vanou veatheare ea ashi vah souyu sühaiye sü aliye puh 
bahkha zhoulohi ea kukhe sünaye puh bahkha nalohi nou veatheare.  
34Alia Jisu nou paoe, “Apuo, puletaoye khaipeio! Daiolouzü puletao nou dai 
sousa touyusü puletao nou sümoe.” Alia puletao hrohinou rakovei zhua 
puhvei sahnü taosü zhiloure. 

35Alia maikhemai taonou la-a zhua bue; ana Jihudimai peichamai taonou puh 
hisü konüa paoe, “Puhnou kukhe maiye khailu peiwe; puh hai Ramai nou 
dopawuyuna Khristae toulouzü puhlah puhye panou khailulouwo!”  
36Alia reihmai taonou-a puh ngheikihi takouloua puh hi khairouyu darkha 
zhaohnou popeia puhye konüa paoe,  
37“Ne sü Jihudimai veo-e toulouzü nelah khailulouwo!”  
38Alia puh peikou hisü, “Haisü Jihudimai Veo nasüe,” tea rüthoukhai touyu 
chahkhao nasü-a bue.  
39Alia kros vahinou khiyu khaitoua buyu ashi souyu maisühai hinou ali 
nanou Jisu ye ngaophou khaimoa paoe, “Newo Khrista süna mowu? Nelah 
neye-a Ehye-a khailu peilo!”  
40Ana kukhe alinanou puh hi tukhayu noupu züpeia paoe, “Newo Ramaiye 
pimowu? Daiolouzü ne-a mah-e tea chi lükou peiyu hisü kheihao-a zha 
ngaozhobaie.  
41Alia Ahaiwo louzü chechenou ngaozüe; daiolouzü Ahaiwo Ahainou sou-
pfüyu vah sütaovei ngaozüyu buusü ngaobaie; ana mai hainawo ha mahlia 
soumoe.”  
42Alia puhnou Jisu hi paoe, “He Mapao, nenou nevei vedeihi veyu kisü Eye li-
chopeio!”  
43Jisu nou puh hi paoe, “Chekhaoa, Enou nehi paowe, zhouh teithe hinou 
nenou Eye koa Paradise hinou ve bulai.”  

Jisu Thaiyu 
(Mt 27.45-56; Mk 15.33-41; Jn 19.28-30) 

44Alia sükisü heako teilecho kiahaipha tare, alia teidei teitei hisü koukhe 
teilecho asü koutesü maitei loure,  
45daiolouzü teinghisü vakhai more, alia Rathokihi sah hakhai touyu nasü 
tsühle hinou pavai tare. 
46Sükisü Jisu nou pai kusholoua, “Apuo, nebah hi Arakosü thoupeire!” tea 
paoe. Alia sübüa paowu-a puhsü thaire.  

47Chuo sübüa payusü reihmai kaihpei chananou ngaolouyu kisü, puhnou 
Ramaiye sholoua paoe, “Veimosoua mai haina hai mahlia hae!”  
48Alia süsü zhure donou sühinou vedzüa buyu maikhemai hrülainou sübüa 
payusü ngaolouyu kisü, le veasholoua puletao sü khao khoua ki hilo khaitare.  
49Alia puhye sükhoyu maitao hrülai ea Galilee hinou puhthai füa taveyu 
naotumaitao nou sütao teiteisü adoukounou la-a zhua bue.  

Jisu ye Vuyu 
(Mt 27.57-61; Mk 15.42-47; Jn 19.38-42) 

50Chuo sühisü tsümehi louyu Josef tea kuyu veishoyu ea checheyu mai ali 
bue.  
51Puhwo tsümehi loukhai-a puletao nou li-choyu ea puletao vei vah hisü 
aetou moe. Puhsü Jihudimai vei nuhdu Arimathea hinou veyu ea Ramai 
Vedei vere zhia buyu mai alie.  
52Mai hainanou Pilat hi taveloua Jisu pfüphao sü kholoure.  
53Süthaisü puhnou pfüphao nasü pokouloua jüyusah alinou süsü pozüre, alia 
raichoki maitaliye povukhai moyu chuhrao hinou raothouloua soukhai touyu 
khüh hinou puhye sü pothou khaire.  
54Teithe süsü soudayu teithe-e, alia Soteithesü ngheitei koure.  
55Alia Jisu ye koa Galilee hinou taveyu naotumai taonou Josefye koa taveloua 
khüh alia puhvei pfüphaosü kabüa pokhairesa touyusü ngaoe. 
56Süthaisü puletao nou khaiveloua kainü veiyu na ea vasouhi noure kaivei 
theadzü sü souda loure. Alia Soteithe kisü puletao nou chikha thaifüa 
souloure.  

Luk 24 

Jisu Hrishuyu 
(Mt 28.1-10; Mk 16.1-8; Jn 20.1-10) 

1Ana Rathozhou shohna hisü naotumai taonou puletao nou soudakhai touyu 
kainüvei na taosü poloua khüh hi tave.  
2Alia chuh nasü khüh hinou phaolai tawuyu sü puletao nou ngaoloure,  

3ana puletao nou talouyu kisü Mapao Jisu vei pfüphaosü ngaolou moe.  
4Alia puletao nou süvanou tsü-bo phouha-a la-a buyu hinou, zhukhaio, 
peivavayu sahnü nou bah-nouyu mai ahaisü sükhaimoa puletao ngheiki 
hinou la-a buloure;  
5alia puletao nou piyule-a puletao pahsü deiphihi pfüshoua buyu hinou mai 
sühainou puletao hi paoe, “Neletao nou daidonou thaimai hrohinou ahrimai 
naye phouwe?  
6Puhwo haihi hare, ana puhwo hrishu loure! puhnou Galilee hi bubuki 
neletao hi kabüa paopeikhai tousa touyusü likhaio,  
7süolouzü, ‘Mainahpoutuye sü mahmai bah thoupeiwu vuzülai ea kros vanou 
veathealai, alia teithe asü kisü hrishulai’ tea paokhaitoue.”  
8Sühinou puletao nou puhvei chipaosü liloure,  
9alia khüh hinou khaiveloua sütao teiteisü puletao nou rozümai kiahai taohi 
ea kukhe hrülaihi paongao peire.  
10Puletao sü Magdalini Meri, Joanna ea Jems pfü Meri-e; puletao nou kukhe 
naotumai taoye koa tave chi sütaosü sei-atamai taohi paopeie.  
11Ana naotumai taonou paoyu chi sütaosü puletaoye donou chaochao soua 
müroyu büloua puletao nou puletaoye sü louche peimoe.  
12Ana Pitar nou shuloua khüh hi tuvere; alia puhnou pei pfüna kouloua 
zhulouyu kisü jüyu sahtao likheithe bubaiyu sü ngaoloue. Sükisü puhnou dai 
paresa tea khupaloua kihi khaivere.  

Emus hi Taveyu 
(Mk 16.12-13) 

13Alia zhukhaio, teithe süzhou hinou puletao hrohinou mai ahaisü Jerusalem 
hinou kaacho anaipha doua buyu Emus tea kuyu nuh buh hilo tave-a bue,  
14alia puhai nou pawuyu sütao teitei vanou alinou lihi pha-kua laiwe.  
15Puhainou sübüa chipha-a ea noukou-noukhe-a ta-a buyu hinou Jisu puh 
lahnou ngheikihi takouloua puhaiye koa tazho loure.  

16Ana puhye panou sülou more donou puhai ngheithousü soukure.  
17Alia Jisu nou puhaihi paoe, “Nehainou talukhu alinou lihi pha-kuyu sü dai 
chi-e?” Sühinou puhaisü levea shoyu zhu pfüa laha loure.  
18Alia puhai hronou Kleopas touyu nanou puh hi nou-a paoe, “Jerusalem hi 
veive-a buyu veihmaitao hronou sühi zhovunou pa-a buyu chitao sümoyu sü 
ne likhei baiwu?”  
19Puhnou puhaihi noue, “Daidai pare?” Puhai nou puh hi chilapeie, 
“Nazareth hi Jisu vanoue, puh hai Ramai ea maikhemai hrülai nghojünou 
khupa vah souyu ea chipao hinou khouko bushoyu rachi paolamai alie,  
20alia Eletao vei napao adumaitao ea teidei khomai taonou puhyesü thaire vei 
chi lükou peire donou thoupeiwu-a puhyesü kros vanou veatheare.  
21Ana Ehnou puhyenou Israel maitaoye khaipa peiloure nasüe tea zhia 
bubaie! Sütao veishi peinou sübüa payusü chuo teithe asüna hi koure.  
22Süthe baimoa, Eh mehi naotumai kamai taonou Ehye tsü-bo souha peie. 
Puletao nou shohna hinou khüh hi tahoe,  
23ana puhvei pfüphao sü ngaolou moe; alia puhwo hria bue tea puletao hi 
paoyu rakivamai taoye puletao nou zhokou nou ngaoe tea puletao nou 
khaiveloua paoe. 
24Alia Ehye koa laiyu kamai taonou khüh hi tahoe, alia naotumai taonou 
paoyu bütoua süsü tave ngaoloure; ana puhye louzü puletao nou ngaolou 
moe.”  
25Sühinou puhnou puhaihi paoe, “O voyu ea rachi paolamai taonou 
paopawuyu tao teitei louche nashoyu maitao!  
26Khristaye donou haitao teitei veayu daoloua puhvei khouko ava buh hi 
louyu phamowu?” 
27Alia Moses vei larübvütao ea rachi paolamaitao hrülainou rükhai touyu 
taohinou shupoa, puhnou puhai hisü lah puh vanou sheeyu larübvü teitei 
hinou paokhai touyu taosü paodapa sheetoua doupeie.  

28Alia puhai nou tavere nuh hisü puletao nou takou ngheiyu kisü Jisu sü 
adoukou tare büa souloure;  
29ana puhai nou puhye nuteiloua, “Ne Ahaiye koa bubaio, daiolouzü chuo 
koukhe loure ea teia mailoure,” tea paoe. Südonou puhnou puhaiye koa 
chaoloure donou sühi taloure. 
30Alia puhnou puhaiye koa toure donou kou bulouyu kisü, puhnou raokhao 
nasü poloua hapeire ea süsü soukholoua puhai hi peire. 
31Sühinou puhai nghisü houpaloua puhai nou puh zhusü shiloure; ana puhsü 
puhai nghojünou hazhei tare.  
32Südonou puhai alinou lihi paoe, “Puhnou ludu hinou Ahaihi larübvütao 
hinou paodapa-a doupei buki Ahai lekhe hisü mei keihre soumowu?”  
33Alia puhai nou pha sübü hinou shuloua Jerusalem hi khaivere; alia rozümai 
kialitao ea puletaoye koa buyu taonou vedzüloua,  
34“Mapao hai chechenou hrishu loure, alia Simon hi-a ngaopeire!” tea 
paoyusü puhai nou tave ngaoloure.  
35Süthaisü ludu hinou dai pasa ea puhai nou Mapaoye sü puhnou raokhao 
soukhoyu hinou kabüa sülousa touyusü puhai nou puletao hi paosü peire.  

Jisu nou Puhvei Rozümaitao hi Ve Ngaopeiyu 
(Mt 28.16-20; Mk 16.14-18; Jn 20.19-23; Vah 1.6-8) 

36Alia puhai nou sübüa pao-a buyu hinou Jisu puh lahnou puletao hrohi tave 
lahaloua puletao hi paoe, “Neletao hi kaonayu sü bulou theo!”  
37Ana puletao nou rako aliye ngaore tea choloua pithou khupa souloure.  
38Sühinou puletao hi paoe, “Neletao daidonou ngaopiwe, alia daidonou 
neletao le kiwe?  
39Abah ea Aphisü zhukhaio. Haisü E vuzübaie. Eye kou deiloua zhukhaio; 
daiolouzü Avei vasou ea rao buyu sü neletao nou ngaoyu büa rako veiwo 
hae.”  
40Alia puhnou sübüa paoyu thaisü puh bah ea puh phisü puletao hi pongaoe.  

41Alia puletao nou le saleyu vanou louche louhoa ea khupa-a buyu hinou 
puhnou puletao hi noue, “Haihi neletao vei hatalia toure donou bubumoe?”  
42Sühinou puletao nou puh hi roukhai touyu khahkih vali popeie,  
43alia puhnou süsü poloua puletao nghojünou touloure.  
44Süthaisü puhnou puletao hi paoe, “Enou neletaoye koa bubu kinou neletao 
hi Enou paopeikhai touyu chipao sü haitaoe, süolouzü Avanou Moses vei 
razhai hinou, rachi paolamai taovei larübvü ea lou larübvü hinou rüthou khai 
touyu teiteisü vete vuzülai.”  
45Sükisü puletaoye panou sheeyu larübvü taosü süloure donou puhnou 
puletao vei tsü kikhusü houpeire,  
46alia puhnou puletao hi paoe, “Khrista hai vea vuzülai ea teithe asü kisü 
athai hinou hrishulai, 
47alia Jerusalem hinou shupoa tahrüh hrülai hisü puhzhih hinou le daloure ea 
mah khaipeire vei kosü paodouta vuzülai tea rüthou khaitoue.  
48Neletaowo louzü haitao teiteivei zhopaoh soure maitaoe. 
49Alia zhukhaio, Apuonou peilai tea paopeikhai touyu nasü Enou neletao hi 
seive peilai; ana reikonou kou neletaoye khoukonou züpeimo koutesü 
nuhduna hinou chao-a buwo.”  

Jisu nou Rakihi Khetayu 
(Mk 16.19-20; Vah 1.9-11) 

50Süthaisü puhnou puletaoye nuhduna hinou sataloua Bethani ngheikihi 
savere, alia sühinou puh bahsü laloua puletaoye hapeie. 
51Alia puhnou puletaoye hapeia buyu hinou, puhsü puletao hinou rataloua, 
rakihi sakhere.  
52Alia puletao nou puhye sü tholoua, sashoa Jerusalem hi khaivere,  
53alia puletao nou Rathoki hinou tobai soumoa Ramaiye soushoa bue.  

Johan 

Johan 1 

Ahri Chipao 

1Shurai nou Chipao hai bue, Chipao hai Ramaiye koa bue, alia Chipao hai 
Ramaie.  
2Puh hai shurainou Ramaiye koa bue.  
3Na teitei hai puh vanou souloue, alia soukhai touyu taosü puh loumoa 
hatalia soulou moe.  
4Puh hisü ahri bue, alia ahri nasü maikhemai vei ava nasüe.  
5Ava nanou teizhi hi vapeie, alia teizhi nanou sünaye kolou moe.  
6Teile lihi Johan tea kuyu Ramai hinou seiveyu maili bue.  
7Puhnou ava navei zhopaoh soure donou, süolouzü puh vanou panou mai 
hrülaiye louche loure donou, puhnou zhopaoh donou ve-e.  
8Puhwo ava süna moe, ana ava navei zhopaoh soure donou ve-e.  
9Mai hrülaiye souva peiyu checheyu ava nasü deiphao hi velou loure.  
10Puh hai deiphao hi bue, alia deiphao hai puh vanou souloue, ana deiphao 
mainou puhye sülou moe.  
11Puh sü lah puh kihi ve, ana lah puh mainou puhye sü popei moe.  
12ana puhye polouyu mai hrülai hisü, süolouzü puh zhih hinou louche louyu 
maitaoye, puhnou Ramainah panou souloure khouko sü peire.  
13Puletao nalouyu haiolouzü zhe hinoua, vasounou li-choyu hinoua, moa 
mainou li-choyu hinoua moe, ana Ramai hilonoue.  
14Alia Chipao sünasü vasou daloua zhuvea ea achechenou phoupeia alia 
Eletao nou puh vei khouko-ava hai Puo hinou veyu likhuyu Nahpoutu vei 
khouko-ava kua ngaoe.  

15Johan nou puh vanou zhopaoh soua sha-a paoe, “ ‘Athainou veyu puhnou 
Ajünou duhie, daiolouzü puh hai Ajünou raia bue,’ tea Enou paoyu mai nasü 
hainare.”  
16Alia puh vei phoupeia buyu zhuveana hinou Eletao hrülainou zhuvea 
peinou zhuvea nasü ngaoloure.  
17Daiolouzü razhai nasü Moses vanou peie; ana zhuvea ea acheche na louzü 
Jisu Khrista vanou ve. 
18Maitalia Ramaiye ngaokhai mohie; Puo ngheikinou buyu likhuyu Nahpoutu 
puhnou Ramaiye süngao peire.  

Johan Baptist vei Chipao 
(Mt 3.1-12; Mk 1.1-8; Lk 3.1-18) 

19Alia Jerusalem hinou Jihudimai taonou Johan hi napaomaitao ea Levi 
maitaoye seive-a panou puh hinou, “Ne thaoh-e?” tea ve nouyuki Johan nou 
haibüa zhopaoh peie.  
20Puhnou paopae, puhnou bamoe, ana sheesha-a paopeie, “Ewo Khrista moe.”  
21Alia puletao nou puh hi noue, “Sükulouzü ne thaoh-e? Ne Elijahwu?” 
Puhnou chila peie, “E moe,” Puletao nou noupukhaie, “Ne rachi-paolamai 
sünawu?” Puhnou chila peie, “Moe.”  
22Puletao nou puh hi paoe, “Sükulouzü ne thaoh-e touyu Eletao hi paongao 
peio. Eletaoye seiveyu maitaohi paore donou chilali peikhaio. Nelah neyenou 
thaoh-e tea paoe?”  
23Puhnou paoe: “Isaiah rachi paolawo nou paoyu kua, ‘Mapao vei ludu nasü 
souzülo!’ tea rükounou mailinou shayu pai nasü E-e.”  
24Puletao hai Phariseemaitao hinou seive.  
25Puletao nou puh hi noue, “Sükulouzü nehai Khrista-a, Elijah-a moa rachi-
paolana-a molouzü daidonou nenou dzükhao dapeiwe?”  
26Johan nou puletao hi chila peie, “Enou dzünou dzükhao dapeiwe; ana 
neletao hrohinou neletao nou sümoyu maili la-a bue.  
27Puh hai Athainou laie, ana Ewo puh phikharai pheipayu koutea khamoe.”  

28Chiphayu haihai Johan nou dzükhao da-a buyu buh Jordan rei teinghi 
palova Bethani hinoue.  

Ramai Zhaotu 

29Thainaisho kisü Johan nou Jisu hai puh hilo taveyu ngaoloua paoe, 
“Zhukhaio, deiphaomai mah pota peiyu Ramai Zhaotunaye sü! 
30‘Ajünou duyu maili Athainou lai-e, daiolouzü puh hai Ajünou raia bue,’ tea 
Enou paoyu nasü hainare.  
31Ewo louzü puhye sümoe; ana puhye Israel maitao hi pongao peire donou 
Enou dzünou dzükhao dapeia ve-e.”  
32Alia Johan nou zhopaoh peia paoe, “Enou Rako hai khao büa raki vanou 
kou-a puh pei hi kou tao-a buyu ngaoe.  
33Ewo louzü puhye sümoe; ana dzünou dzükhao dapeire donou Eye 
seivepeiyu puhnou Ahi paoe, ‘Rakonou kou maili peivahi taoa buyu nenou 
ngaolai; puh hai Rako Mashinou dzükhao dapeiyu mai sünasüe.’  
34Enou süsü ngaoloure ea zhopaoh soua paowe süolouzü haina hai Ramai 
Nahpoutue.”  

Jisu Rozümai Raikaitao 

35Süthaia, thainaisho sü Johan nou puh rozümai ahaiye koa la-a bue, 
36alia Jisu nou ta-a buyu sü ngaoloua puhnou paoe, “Zhukhaio, Ramai Zhaotu 
naye sü!”  
37Puh rozümai ahai nou puhnou sükua paoyusü choulou-a Jisu thaifü tare.  
38Jisu nou thailo reiveyu kisü puhai nou puh thai fülaiyu ngaoloua puhaihi 
noue, “Nehai dai phouwe?” Alia puhai nou puh hi chila peie, “Rabbi” 
(süolouzü Dou-apeio toue), “Ne dai kinou bue?”  
39Puhnou puhai hi paoe, “Taveloua zhukhaio.” Puhainou taveloua puhnou 
buyu buh sü ngaoloure; alia süzhousü puhai nou puhye koa chaobaire, 
daiolouzü sükisü koukhe teilecho adai tayu phahi koure.  

40Johan nou paoyu chouloua Jisu thai fülouyu mai ahai hinou alina louzü 
Simon Pitar thaihou Andrew-e.  
41Puhnou raikaia puh jürai Simon ye ngaoloua puh hi paoe, “Ehwo 
Razhepuye ngaoloure” (süvei kowo louzü Khrista toue).  
42Süthaisü puhnou Simon ye Jisu hi save. Jisu nou puhye zhuloua paoe, 
“Newo Johan nahpoutu Simon-e, ana neye Kephas tea kulai.” (Haihai Pitar 
touyu kheihaoe, süvei konou “Chuh” toue.)  

Jisu nou Philip ea Nathanel ye Kulouyu 

43Thainaisho sü Jisu nou Galilee hi talai tea le laloure. Alia puhnou Philip ye 
ngaoloua puh hi paoe, “Athai fülo.”  
44Philip hai Andrew ea Pitar nou hrüyu Bethsaida nuhdu hinou ve-e.  
45Philip nou Nathanel ye ngaoloua puh hi paoe, “Moses nou razhaibvü hinou 
ea rachi paolamai taonou puh vanou rükhai touyu puhye sü Ehnou 
ngaoloure. Puh hai Nazareth hi Josef nahpoutu Jisue.”  
46Nathanel nou puh hi paoe, “Nazareth hinou avei tali palou süwu?” Philip 
nou puh hi paoe, “Taveloua zhukhaio.”  
47Jisu nou Nathanel hai puh hilo takouyu ngaoloua puh vanou paoe, 
“Zhukhaio, haihi checheyu Israel maili bue; puh hisü le sheemoyu alia hae!”  
48Nathanel nou puh hi noue, “Nenou Eye kabüa süloue?” Jisu nou puh hi 
chila peie, “Philip nou neye kumo jühi nenou doushibe phihi bubu kinou 
Enou neye ngaoe.”  
49Nathanel nou puh hi chila peie, “Rabbi, newo Ramai Nahpoutue! Newo 
Israel mai Veo süe!”  
50Jisu nou puh hi paoe, “Enou neye doushibe phihi bubu kinou ngaore tea ne 
hi paoyu vanou ne louchewu? Nenou hai jünou adu dulih ngaolai hie!”  
51Alia Jisu nou puletao hi paoe, “Enou neletao hi chichenou paowe, neletao 
nou raki houpayu alia rakivamai taonou Mai Nahpoutu peinou takou takheyu 
ngaolai.”  

Johan 2 

Kana hi Sheenghiyu 

1Süthai teithe asü zhousü Galilee hi buyu Kana nuh hinou sheenghiyu li 
buloure, alia Jisu pfüa sühi bue;  
2Jisu ea puh rozümai taoye-a sheenghiyu sühisü ku save thoure.  
3Darkha zhaoh halou khaie, Jisu pfünou puh hi paoe, “Puletao vei darkha 
zhaoh hare.”  
4Jisu nou puh hi paoe, “Oh naotupai, nenou Eye koa dai soure bue? Aphasü 
vete mohie.”  
5Puh pfünou kilai maitaohi paoe, “Puhnou neletao hi apao tali soukhaio.”  
6Alia sühisü Jihudimai vei sousheeyu zhai thaifüa, leeki alili hinou 
dzüchovou kaih pha loulou sü chuh leeki arou pove khaikhaitoue. 
7Jisu nou kilai taohi paoe, “Leeki haitaosü dzünou rüthou phoukhaio.” Alia 
puletao nou leeki sütaosü taihi khete rüthou phoure.  
8Alia sükisü puhnou puletao hi paoe, “Chuo dzü daotou saopa loua nühbuh hi 
peipha-apeio hi pokou peikhaio.” Südonou puletao nou dzü süsü puh hi 
saosha koupeie.  
9Chubü hinou darkha zhaoh dalouyu dzünasü nühbuh hi peipha-apeionou po 
chilouyu kisü, alia haihai daikinou velousa touyu sümoa (ana dzü saopoa 
veyu kilaitao louzü sükhaia), puhnou sheeyupuye kuloua 
10puh hi paoe, “Mai hrülainou arai kihai darkha zhaoh sho-aveinanou 
khaipeiwe; alia maikhe mainou shonü sholouyu thainou shoshina khaipeiwe; 
ana newo darkha zhaoh shovei nasü chu koutea khaikou khaitoue!”  
11Jisu nou raikaiyu shee haina hai Galilee hi buyu Kana hinou soua puh vei 
khouko-ava nasü pongaoe; alia puh rozümai taonou puhye loucheloue.  
12Süthaisü puhnou puh pfü, puh thaihou-jürai maitao ea puh rozümaitaoye 
koa Kapernahum hi takoure ea sühinou puletaosü teithe daotu nai-a bue.  

Jisu nou Rathoki hi Taveyu 
(Mt 21.12-13; Mk 11.15-17; Lk 19.45-46) 

13Jihudimai Tachonüh nasü ngheitei koure, südonou Jisu nou Jerusalem hi 
tapa loure.  
14Rathoki hinou puhnou cho, zhaotu ea rahou zhoyu mai, alia shano leayu 
maitao nou hupo poa buyu ngaoloure. 
15Alia rainou süda souloua puhnou zhaotua, choa veishinou koa Rathoki 
hinou hutare; alia puhnou shano leayu maitao vei shano sü lalaire ea puletao 
vei arübuh taosü popeishou khaire.  
16Puhnou rahou zhoyu maitaohi paoe, “Buh hai hinou na haitaosü poloua 
tawo; neletao nou Apuo kihai hu pobuh souwu laimoe.”  
17Alia “Ne kiye donou lenouyu nanou Alekhe hai meibüa deilai,” tea rükhai 
touyu nasü puh rozümaitao nou licho loure.  
18Sükisü Jihudimai taonou puh hi paoe, “Nenou vah haina souyu hi nezü bue 
touyu pongaore Eh hi dai shee soungaolou süe?”  
19Jisu nou puletao hi chila peie, “Rathoki haina hai souhawuwo, alia Enou 
sünasü teithe asü hinou soushu loulai.”  
20Süthaisü Jihudimai taonou paoe, “Rathoki hainasü po raidairou loua soue, 
anou newo sünahai teithe asü hinou soushulou laiwu?”  
21Ana Jisu nou paoyu Rathoki nawo louzü puh pfüphao vanou paobaie.  
22Südonou puhnou athai hinou hrishu louyu kisü, puh rozümai taonou 
puletao hi haihai puhnou paokhai toue touyusü liloure, alia puletao nou 
sheeyu larübvü ea Jisu nou paokhai touyu chipao nasü louche loure.  

Jisu nou Emai Le Süyu 

23Chuo Jerusalem hinou Tachonüh hi bubuki puhnou souyu sheetao sü 
ngaoloua mai taolinou puhye louche loure.  
24Ana Jisu nou puh lah puletaoye louchemoe, daiolouzü puhnou puletaoye 
sükhaie,  
25alia puletao vanou maita linoua zhopaoh souyu puhye donou koyu hae; 
daiolouzü puh lahnou emai lehi dai bue touyu hai süa bue.  

Johan 3 

Jisu ea Nikodemas 

1Chuo Phariseemai hrohinou Nikodemas tea kuyu Jihudimai peikhomaili bue.  
2Mai hainanou khei Jisu hi veloua puh hi paoe, “Rabbi, nehai Ramai hinou 
veyu dou-apeimai alie touyu sü Ehnou süe; daiolouzü Ramai nou puhye 
kozhopei molouzü maita linoua nenou souyu shee haitaosü soulou hoe.”  
3Jisu nou puh hi chila peie, “Chichenou Enou nehi paowe, maita linoua 
nashulou molouzü, puhnou Ramai Vedei sü ngaolouhoe.”  
4Nikodemas nou puh hi paoe, “Kakua mainou tsülouyu thainou nakulou 
khailai? Puhnou puh pfü pouhi lou ahaikholoua nakhailou süwu?”  
5Jisu nou chila peie, “Chichenou Enou nehi paowe, maita linou dzü hinou ea 
Rako hinou nalou molouzü, puhnou Ramai Vedei hi loulou hoe.  
6Vasou hinou nalouyu sünanou vasoue, alia Rako hinou nalouyu sünanou 
rakoe.  
7‘Nele hrülainou nashulou vuzülai’ tea Enou nehi paoyu donou khupaso.  
8Teikhainou hününü buh hi hüvewe, alia nenou sünavei khosü chouwe, ana 
sünahai daikinou vesa moa kahi taresa touyu nenou sümoe, südonou Rako 
hinou nalouyu mai talia sükheihaoe.”  
9Nikodemasnou puh hi noue, “Haisü kabüa souloulai?”  
10Jisu nou puh hi chila peie, “Newo Israelmai dou-apeimaili soua haisü 
sümowu?  
11Chichenou Enou nehi paowe, Ehnou süyu nasü Ehnou paowe, alia Ehnou 
ngaolouyu na vanou Ehnou zhopaoh souwe; ana nelenou Eh vei zhopaoh 
popeibae.  
12Enou neletao hi deiphao vei na khemai vanou paoyu ki neletao nou Eye 
louche peimoe, kabüa Enou rakivei natao vanou paoyuki neletao nou Eye 
louche khailai.  

13Alia Raki hinou kouyu Mai Nahpoutu puh baimoanou mailia raki hi 
khekhai mohie.  
14“Alia Moses nou rekounou nghou naye polayu kua, Mai Nahpoutuye-a 
polashu vuzülai,  
15süolouzü puhye loucheyu mai talinou halou hoyu ahri ngaoloulai.”  
16Daiolouzü Ramai nou deiphao maiye leshishoyu donou puhnou puhvei 
likhuyu Nahpoutuye peire, südonou puhye louche louyu maitalisü hakhailai 
moe, ana teisa ahrisü ngaoloue. 
17Daiolouzü Ramai nou puh Nahpoutuye panou deiphao maiye mah dukhaire 
donou deiphao hi seivepei moe, ana puh vanou deiphao maiye khaipei loure 
donou seive-e.  
18“Puhye loucheyu mai taliye sü chiku moe; ana louche moyu mai taliye sü 
chiku chere, daiolouzü puhnou Ramai vei likhuyu Nahpoutu zhih hisü louche 
loumoe.  
19Alia chikuyu nasü hainae, süolouzü ava sünasü deiphao hi veloue, ana 
maikhe mainou avana jünou azhi naye leshi loure, daiolouzü puletao vei vah 
taosü ashi baie.  
20Daiolouzü ashi vah souyu mai veishinou avaye ngaorawe, alia avahi vemoe, 
süku molouzü puhvei vah taosü popa ngaowushulai.  
21Ana acheche vah souyu puhnou puh vah taosü Ramai hinou souloure touyu 
nasü panou sheesha-a ngaoloure donou avahi vewe.”  

Jisu ea Johan 

22Süna thaisü, Jisu ea puh rozümai taosü Judea teidei hi tare; sühinou 
puhnou puletaoye koa chao-a dzükhao dapeie.  
23Johan-a Salim ngheiki hi buyu Aenon hinou dzükhao dapeia bue, daiolouzü 
sühisü dzü alaosou bue; alia maikhe mainoua sühi taveloua dzükhao daloue.  
24Daiolouzü sükisü Johanye hukhahi thoumohie.  

25Sükisü Johan rozümai kamainou khüsheeyu naanou vanou Jihudimai aliye 
veiva loure.  
26Alia puletao nou Johan hi taveloua puh hi paoe, “Rabbi, Jordan rei teinghi 
palova hinou neye koa buyu alia puh vanou nenou zhopaoh souyu mai 
sünasü buh haihinou dzükhao dapeia bue, alia mai hrülaisü puh hi tavekhai 
baire!”  
27Johan nou chila peie, “Raki hinou sünasü puh hi peimo louzü maita linou 
hatalia ngaolou hoe.  
28‘Ewo Khrista moe, ana Eye puhjü raia seivepei khaitoubaie’ tea Enou paoyu 
sü lah neletao nou Azhopaohmai souwe.  
29Nghirepaiye ngaolouyu puh sü sheerepue; ana la-a ea puh chi kei-a buyu 
sheerepu vei samai sünanou sheerepu vei pai chouloua le sashowe; südonou 
Avei asah nasü chuo chekhoure.  
30Puhwo dupu vuzülai ana Ewo khaikou vuzülai.”  

Raki hinou Kouyuna 

31Reikounou kouyu puhnou mai hrülai jünou dukoukhai toue; deiphao nou 
veyu puhwo deiphao vei baie, alia deiphao vei vanou chi paobaie; Rakinou 
kouyu puhnou mai hrülai jünou dukhai toue. 
32Puhnou ngaolouyu ea choulouyu süna vanou puhnou zhopaoh souwe, ana 
maita linoua puh zhopaoh sü polou moe.  
33Ana puh zhopaoh polouyu puhnou Ramai hai chekhaoe tea le laloure. 
34Daiolouzü Ramai nou seiveyu puhnou Ramai chipao paoe, daiolouzü Ramai 
nou Rakohai khadaloua peimoe.  
35Puonou Nahpoutuye leshie, alia puh bah hi ha teitei thaothoukhai peire.  
36Nahpoutuye louche louyu puh hisü teisa ahri bue; Nahpoutu süna chi 
zümoyu puhnou ahrisü ngaolai moe, ana Ramai vei rarou sü puh pei hi chaoa 
bue.  

Johan 4 

Jisu ea Samaria Pfüpai 

1Chuo Jisu nou Johan jünou koua maikhe maiye panou rozümai souloure ea 
dzükhao daloure touyu hai Phariseemai taonou chouloure touyusü Jisu nou 
sülouyu kisü,  
2(Checheyu louzü, Jisu puh vuzünou mailia dzükhao dapeimoe, ana puh 
rozümaitao likheinou soubaie), 
3puhnou Judea thaowu-a Galilee hi dakhai tare.  
4Alia puhye donou Samaria tachopoa tare hi buloure.  
5Südonou Jakob nou puh nahpoutu Josef hi peikhai touyu dou süna ngheiki 
buyu Sukhar tea kuyu Samaria vei nuhdu alihi puhnou tave louloure.  
6Jakob vei dzükhao sü sühi bue, alia Jisu nou veihdu tayu vanou veasholoua 
dzükhao süna pehi kou chobu loure. Teile süsü heako teilecho kiahai tayu 
phahi noue.  
7Samariamai pfüli dzü pfüre donou tave loure. Jisu nou puh hi paoe, “Eye 
panou dzü kükhaio.”  
8Daiolouzü puh rozümai taosü touso hrüre donou nuhdu hi tare.  
9Samariamai pfüpainou puh hi paoe, “Kakua newo Jihudimai ali khaia, 
Samariamai pfüpai Ahinou panou dzü küre donou khowe?” Daiolouzü 
Jihudimainou Samariamai kha mata moe.  
10Jisu nou puh hi chila peie, “Nenou Ramai vei sa-apeina ea nehinou dzü 
khoyu puh hai thaohsa touyu süa buyu thaio nenou, puh hinou kholai, alia 
puhnou nehi hriyu dzü nasü peiloulai.”  
11Naotu süpainou puh hi paoe, “Dou-apeio, newo dzü saoloure halia hae, alia 
dzükhao nasü thoushowe; daikinou nenou hriyu dzü nasü ngaoloulai?  
12Newo Eh puo-pao Jakob jünou duhiwu? Puhnou Eletao hi dzükhao haina 
hai peie, alia sühinou puh-a, puh nahmai tao-a alia puhvei kikhaorü tao-a po 
küloue.”  
13Jisu nou puh hi paoe, “Dzü haina keyu mai talisü reipu khailai, 

14ana Enou peilaiyu dzü süna külouyu mai taliwo reipukhai khailaimoe; Enou 
peilaiyu dzü sünasü puhvei lekhe hinou teisa hrire donou küpayu dzüla 
datalai.”  
15Naotu sünapainou puh hi paoe, “Dou-apeio, Eye panou reipu more donou, 
alia buh haihi khaive panou dzü pfüpu more donou, Ahi dzü sünasü 
peikhaio.”  
16Jisu nou puh hi paoe, “Takhaio, alia ne chaaye buh haihi ku save khaio.”  
17Naotu süpainou puh hi chila peie, “Achaa hae.” Jisu nou puh hi paoe, 
“Nenou, ‘Achaa hae’ tea paoyu sü paozüe; 
18daiolouzü nevei chaa angoure, alia nenou chu koa buyu süna-a nechaa moe; 
sünasü nenou cheche-a paongaore.”  
19Naotu süpainou puh hi paoe, “Dou-apeio, nehai rachi paolamai alie touyu 
sü Enou süe.  
20Eh puo-pao mainou deichi haina hinou Ramaiye thowe; ana emainou 
Ramaiye thore buh louzü Jerusalem hi bai tea nelenou paoe.”  
21Jisu nou puh hi paoe, “Naotupai, Eye louchepei khaio, Puoye deichi haina 
hinou moa Jerusalem hinou nelenou tho more pha nasü vere. 
22Nelenou sümoyu nasü nelenou thowe; Ehwo Ehnou süyu naye thowe, 
daiolouzü khailu peiyu hai Jihudimai hinou ve.  
23Ana chekhaoyu ratho mainou Puoye rako ea acheche hinou tholaiyu phasü 
vere, alia chue, daiolouzü Puonou puhye sükua thoyu sü phoue.  
24Ramai hai rakoe, alia puhye thoyu mainou rako ea acheche hinou thovu 
zülai.”  
25Naotupai nou puh hi paoe, “Razhepu (Khrista tea kuyuna) nasü velai touyu 
hai Enou süe, puhnou veyu kisü Eletao hi puhnou halihala paongaokhai 
peilai.”  
26Jisu nou puh hi chila peie, “Neye chipha-a buyu Esü puh-e.”  

27Süphabü hinou puh rozümai taosü tave. Puhnou naotumai aliye koa chipha-
a buyu sü ngaoloua puletaosü khupa loure, ana mailinoua, “Ne dai züpawe?” 
moa “Ne daidonou puhye koa chiphawe?” tea paomoe.  
28Sühinou naotu süpainou puh dzükhou sü thaowu-a nuhdu hi dakhai veloua 
sühi buyu maikhemai hi paoe,  
29“Tavekhaio, Enou soukhai-soukhai touyu veishi Ahi paongao peiyu mai 
sünaye ve zhukhaio. Puh hai Khrista laiwu?”  
30Südonou puletao nou nuhduna hinou tapaloua puh hi tavere.  
31Süphabü hinou rozümai taonou puh hinou khoa paoe, “Rabbi, 
potouwuwo!”  
32Ana puhnou puletao hi paoe, “Neletao nou sümoyu Avei toure touso bue.”  
33Südonou rozümai taonou puletao hrohinou alinou lihi haibüa paoe, “Maita 
linoua puh hi touso pove peire moma?”  
34Jisu nou puletao hi paoe, “Atouso louzü Eye seive peiyu puhvei leli souyu, 
alia puh vah soucheyu nasüe.  
35Neletao nou, ‘Khou adai shonou cha chilai hie,’ tea paomowu? Ana Enou 
neletao hi paoe, neletao nghithou pfüla loua dourou taosü daizhou cha chire 
donou meiche-a buresa touyu sü zhukhaio!  
36Thoutai vuyu na-a, cha chiyuna-a koa sazhore donou cha chiyu nanou 
zhosü ngaowe, alia teisa ahri vei donou routhou sü podzü loue.  
37Daiolouzü ‘Kamainou vuthoue ea kukhe alinou chiloue’ tea paoyu sü 
chekhaoe.  
38Neletao vei zho-hah loukhai moyu dou hisü panou cha chire donou Enou 
neletaoye seitawe; kukhenou te-a soukhaitoue, alia neletao nou puletao vei 
vah hisü lou zha ngaozho loure.”  
39Naotu sünapainou, “Enou soukhai-soukhai touyu veishi sü puhnou Ahi 
paongao peire,” tea zhopaoh souyu vanou nuhdu sünahi Samariamai alaosou 
puhye louche loure.  

40Südonou Samariamai taonou puh hi taveyu kisü puhye sü puletao hi 
naipeibaio tea puh hinou khowe, alia Jisu nou sühisü teithe ahai nai-a bue.  
41Alia puh chipao vanou mai alaosou louche puloue,  
42alia puletao nou naotupai hi paoe, “Chuo nevei chipao vanou Eletao nou 
louche louyu moe, daiolouzü Eletao-a Eletao lah puhnou paoyusü chouloure, 
alia chekhaoa puh hai deiphao maiye Khailu-apeio nasüe touyu sü Ehnou 
süe.”  

Jisu nou Vahdumaili Nahpoutuye Souvei Peiyu 

43Teithe ahai thaisü puhnou buh sünasü thaowu-a Galilee hi tare. 
44Daiolouzü Jisu puh lahnou, “Rachi paolamai taliye lah puh teidei hi mainou 
tsükhouyu hae,” tea zhopaoh soua paoe.  
45Südonou puhnou Galilee hi velouyu kisü, Galilee hi maitao nou puhye sasa-
a sheloue, daiolouzü puhnou Tachonühki Jerusalem hinou souyu teiteisü 
puletao nou ngaoloue, daiolouzü puletaoa nühbuh hisü veloue.  
46Süthaisü puhnou raiki dzünou darkha zhaoh sou dalouyu Galilee hi buyu 
Kana nuh hi tavepu khaire. Alia Kapernahum hisü nahpoutu soua buyu 
vahdumai ali bue.  
47Puhnou Jisu hai Judea hinou Galilee hi veloure touyu choulouyu kisü, 
puhnou puh hi taveloua puhye nou Kapernahum hi takouloua puh 
nahpoutuye souvei peiloure donou kholoure, daiolouzü puh hai thaiyu laire.  
48Jisu nou puh hi paoe, “Nelenou sheetao ea khupa vahtao ngaomo sasü 
louchekhai laimoe.”  
49Vahdumai nanou puh hi paoe, “Dou-apeio, Anah thaimo jühinou takou 
peikhaio.”  
50Jisu nou puh hi paoe, “Takhaio, ne nahpoutu sü hrilai!” Jisu nou puh hi 
paopeiyu chipao nasü mai sünanou louche loua tare. 
51Puhnou takoua buyu hinou puh kilai taonou puhye tave daoloua puh hi 
paoe, “Ne nahpoutu sü hriloua bure!”  

52Puhnou puletao hi puh hai dai pha hinou veipaloue tea noue. Puletao nou 
puh hi paoe, “Do koukhe teilecho ali tayu kinou puh sü rakee khaire.”  
53Sühinou puonou teilecho süsü Jisu nou puh hi, “Ne nahpoutu sü hrilai” tea 
paoyu pha nasüe touyu süloure; südonou puh-a ea puh kikhamai teitei-a 
louche loure.  
54Shee hainasü Jisu nou Judea hinou Galilee hi velouyu thainou souyu shee 
ahai chena süe.  

Johan 5 

Zaibvü hinou Mai aliye Souvei Peiyu 

1Haithaisü Jihudimai nühli buyu vanou Jisu nou Jerusalem hi takhere.  
2Jerusalem hi zhaotu romü ngheiki hi Ebriamai lah hinou Bethzatha tea kuyu 
kipao angou buyu zaibvü ali bue.  
3Kipao angou sütao hisü sho-vaimai, nghichamai, phichamai, ea pothaimai 
alaosou züa bue; (Puletao sü dzü lüyu khoa bue;  
4daiolouzü chacha kisü zaibvü sühisü Mapao vei rakivamai alinou takou loua 
dzü sü soulü lüwe. Dzü soulü peiyu thaibü zaibvühi taloulou raikaiyu mai 
talisü puhvei sounou tali hinou veilou baiwe.)  
5Sühisü po shiacha soukouyu mai ali bue. 
6Jisu nou puhye ngaolouyu kisü puh hai buh sühinou teile phashona züa 
bukoure touyu süloua puhnou puh hi paoe, “Ne veilouyu züpawu?”  
7Soua buyu mai sünanou puh hi chila peie, “Dou-apeio, dzü süna lüyu phaki 
Eye zaibvü hi pothou peire mai alia hae, alia Enou talouyu kisü kukhemai 
alinou Ajünou railoulou baiwe.”  
8Jisu nou puh hi paoe, “Lashulo, ne züh poloua takhaio.”  
9Alia sübühinou mai sünasü veiloure, alia puhnou puh züh sü poloua taloure. 
Teithe sünasü Soteithe-e.  
10Südonou Jihudimainou sou veilouyu mai sünahi paoe, “Haisü Soteithe-e, 
alia nenou ne züh poloua tayusü razhainou aetoumoe.”  

11Ana puhnou puletao hi chila peie, “Eye souvei peiyu mai sünanou Ahi, ‘Ne 
züh poloua takhaio’ tea paoe.”  
12Puletao nou puh hi noue, “Nehi, ‘Ne züh poloua takhaio’ tea paoyu mai 
nasü thaoh-e?”  
13Ana sou veilouyu mai sünanou Jisu hai thaohsa touyu sümoe, daiolouzü 
buh sühisü mai alaosou buyu vanou Jisu nou tavai loure.  
14Süthaisü Jisu nou puhye rathoki hinou ngaoloua puh hi paoe, “Zhukhaio, 
ne chuo veiloure! Haijünou shipuyu kukhe nepei hi vemore donou mah soupu 
khaiso.”  
15Mai sünanou taloua puhye souvei peiyu mai nasü Jisue tea Jihudimai taohi 
paopeire.  
16Alia Jihudimainou Jisu ye souveayu sü süna vanoue, daiolouzü puhnou vah 
hainasü Soteithe zhounou soue. 
17Ana Jisu nou puletao hi chila peie, “Apuonou chu koutea vah souwe, alia E-
a vah soua bue.”  
18Sükua paoyu vanou Jihudimainou puhye southeare donou phoupue, 
daiolouzü puhnou Soteithe soukhoyu thebaimoa puh lahnou Ramaiye 
paokha-a Ramaiye puh Puo tea kuwe.  

Nahpoutu vei Soure Khouko 

19Jisu nou puletao hi paoe, “Cheche vuzünou Enou neletao hi paowe, Puonou 
soua buyu sü ngaoloua puhnou soubaimoa Nahpoutu lahnou puh madonou 
hatalia soulou hoe; daiolouzü Puonou souyu tasü Nahpoutu nou-a sükheihaoa 
souwe.  
20Daiolouzü Puonou Nahpoutuye leshie alia lah puhnou soua buyu teitei sü 
puh hi pongaopeiwe. Alia neleye panou khupa loure donou sütao jünou 
dukouyu vahtao-a puhnou puh hi ngaopeilai.  
21Daiolouzü Puonou athai maiye sou hrishu loua puletaoye ahri peiyu kua, 
Nahpoutua puhnou züpayu maitao hisü ahri peie.  

22Puonou mai taliye chiku moe, ana chikure zü teitei sü Nahpoutu hi 
thoupeire,  
23sükua puletao nou Puoye tsükhouyu kua Nahpoutuye-a mai hrülainou 
tsükhoulai. Nahpoutuye tsükhou moyu mai talinou puhye seiveyu Puo sünaye 
tsükhoumoe.  
24“Cheche vuzünou Enou neletao hi paowe, Achipaotao choulouyu ea Eye 
seiveyu puhye louche louyu mai talisü teisa ahri ngaoloure; alia puh sü 
chikuyu hi loukhai laimoe, ana athai hinou ahri hi kacho paloure.  
25“Cheche vuzünou Enou neletao hi paowe, thaimainou Ramai Nahpoutu pai 
choulaiyu phasü vere, alia chue, alia pai süna choulouyu khemaisü hriloulai.  
26Daiolouzü Puo puhlah hi ahri buyu kua, Puhnou Nahpoutuye-a lah puh hi 
ahri buloure aetou peiwure;  
27alia puh hi chikukou peire zü nasü peiwure, daiolouzü puh sü Mai 
Nahpoutue. 
28Süna vanou khupayu souso; daiolouzü khüh taohi buyu veishinou puh pai 
choulaiyu phasü vewe 
29alia puletao vei khüh hinou tashu loua, avei soukhai touyu maitao nou ahri 
hi hrida shulai, alia ashi soukhai touyu maitao nou chikuyu hi hrida shulai.  

Jisu vei Zhopaoh Maitao 

30“E lah Akhoukonou hatalia soulou hoe; Enou choulouyu süna thaifüa Enou 
chikue; alia Avei chikuyu sü chekhaoe, daiolouzü E lah Aleli phoumoe ana 
Eye seive-apeio puh leli phoubaie.  
31“Enou lah Avanou zhopaoh peibai louzü, Azhopaoh sü chekhao moe.  
32Ana Avanou zhopaoh peiyu mai kukhe ali bue, alia puhnou Avanou 
zhopaoh peiyu sü chekhaoe touyu sü Enou süe.  
33Neletao nou Johan hi mai seive-e alia puhnou acheche vanou zhopaoh peie.  
34Enou mai hinou zhopaoh ngaolou vuzülai touyu vanou moe; ana neletaoye 
panou khailu loure donou hainasü Enou paobaie.  

35Johan hai meitao-a ea va-a buyu meibvüe, alia neletao nou puh vei ava 
hinou pha jütou sa-a buyu züpae.  
36Ana Ahi buyu zhopaoh sünanou Johan vei jünou dukou hie, daiolouzü 
souchere donou Apuonou Ahi peikhai touyu vah taonou, süolouzü Enou soua 
buyu vah haitao vuzünou Puonou Eye seivepeie touyu Avanou zhopaoh 
souwe.  
37Alia Eye seive peiyu Apuonou puhlah Avanou zhopaoh soue. Puh paisü 
neletao nou choukhai mohie, puh zhusü neletao nou ngaokhai mohie;  
38alia neletao lekhehi puh vei chipao hai tobai soumoa bumoe, daiolouzü 
puhnou seive peikhai touyu sünaye neletao nou louche moe.  
39Nelenou Sheeyu Larübvütao hinou phoua bue, daiolouzü neletao nou sütao 
hinou teisa ahri bue tea chowe; alia sütaonou Avanou zhopaoh souwe; 
40Sütoukhaia neletao nou ahri ngaoloure donou Ahi venü moe.  
41“Enou mai hinou paoshoyu phoumoe.  
42Ana Enou neletaoye süwe, süolouzü neletao lekhehi Ramaiye leshiyu hae.  
43Enou Apuo zhih hinou ve, alia neletao nou Eye popei moe. Mai kukhe 
alinou lah puh zhih hinou velouzü, puhye sü neletao nou popeilai.  
44Alikhei baiyu Ramai Puh hinou veyu paoshoyu nasü phoumoa, alinou ali 
hinou paoshoyu ngaonüyu neletao nou kabüa Eye louche loulai?  
45Enou neletaoye Apuo nghojü hinou mah paodu khaipei shulai tea chowuso. 
Neletaoye mah paodu khaipeirena louzü neletao nou rei-a buyu Moses baie.  
46Neletao nou Mosesye louche louzü, neletao nou Eye louche loulai, 
daiolouzü puhnou Avanou rüe.  
47Ana neletao nou puhnou rükhai touyu taosü louche molouzü, kabüa neletao 
nou Achipao taosü louche loulai?”  

Johan 6 

Jisu nou Mai Thengouye Vaiyu 
(Mt 14.13-21; Mk 6.30-44; Lk 9.10-17) 

1Haithaisü Jisu nou Tibiria zai tea kuyu Galilee zai polo dovahi tare. 
2Alia maisou alaosou puhthaisü fütare, daiolouzü puhnou sounou maitaoye 
souvei peiyu shee taosü puletao nou ngaoloue.  
3Jisu nou deichi hi tapa loua sühinou puh rozümai taoye koa kou buloure.  
4Chuo Jihudimai vei Tachonüh nasü ngheikoure.  
5Sühinou Jisu nou puh nghithou pfüla payu kisü maisou alaosou puh hilo 
taveyu ngaoloua, puhnou Philip hi paoe, “Mai haitaoye panou toure Eletao 
nou daikinou raokhao hrüloulai?”  
6Chi hainasü puhnou Philip zhai zhure donou paobaie, daiolouzü lah puhnou 
dai soulaisa touyu sü süa bue.  
7Philip nou puh hi chila peie, “Denarü kaih ahai nou raokhao hrüloua 
sütaonou puletao ali liye dao daotu peiyu koutea chelou hoe.”  
8Puh rozümaitao hrohinou Simon Pitar thaihou Andrewnou puh hi paoe,  
9“Shithou raokhao pho angou ea khah ahai pfülaiyu khemainah ali haihi bue; 
ana maisou haizhozhou hisü sütaotunou dai souloulai?”  
10Jisu nou paoe, “Maikhe maiye panou kou bukhaio.” Buh sühisü poudai 
alaosou bue. Südonou maikhemai hrülainou kou buloure; sühi kou buyu 
taosü mai thengou phae.  
11Süthaisü Jisu nou raokhao taosü poloure, alia puhnou Ramai hi kalo 
paowu-a sütaosü puhnou sühi koubuyu maitaohi zhihpeire. Puhnou khah-a 
sükua zhihpeire, alia puletao hrülainou lahlah züpasü touloure.  
12Alia puletao nou puletao pouphou toulouyu thaisü, puhnou puh rozümai 
taohi paoe, “Halia panou souha-a more donou toushoyu kou-lihtao veishi 
podzülo.” 
13Südonou puletao nou sütaosü podzü loure ea shithou raokhao pho angou 
hinou maikhe mainou toushoyu kou-lih taonou sülai kiahai phouloure.  
14Südonou puhnou souyu shee nasü maikhe mainou ngaoloua paoe, 
“Chekhaoa deiphao hi vere rachi paolawo nasü hainare!”  

15Süthaisü Jisu nou puhye maikhe mainou tave taitsüa panou Veo souloure 
donou nilou laire touyu süloua Jisu puhlah deichi hilo tarei tapu khaire.  

Jisu nou Dzü Peihi Tayu 
(Mt 14.22-33; Mk 6.45-52) 

16Koukhe louyu kisü Jisu rozümai taosü zaihi loutare,  
17alia puletao nou sakhao hi talou loua zai hinou tapoa Kapernahum hilo 
tare. Sükisü tei mailoure, alia Jisu sü puletao hi velou mohie.  
18Süpha kisü teikhai shishoa hüyu donou zai dzü sü houng loure.  
19Puletao nou kaacho asü adai pha sakhao saopoa takouyu kisü, Jisu nou zai 
peinou sakhao nahi takou ngheiyu sü puletao nou ngaoloure, alia puletaosü 
ngaopisho loure.  
20Ana puhnou puletao hi paoe, “Ebaie; piso.”  
21Sühinou puletao nou puhye sasa-a sakhaohi sathouloure, alia thala-a sakhao 
nasü puletao nou ta-a buyu teidei hisü velou loure.  

Maikhe mainou Jisu ye Phouyu 

22Thainaisho sü zai polo dova hinou chaoa buyu maisou taonou buh sühisü 
sakhao alikhei bubaie touyu sü süloure. Puletao nou Jisu hai puh rozümai 
taoye koa sühi loumoe, ana rozümai taosü puhye samoa puletao lah tare 
touyu sü süe.  
23Ana Tibiria hinou sakhao kukhe taosü Mapao nou kalo paopeiwu-a raokhao 
touyu buh ngheiki hisü tave loure.  
24Südonou maikhe mainou buh sühisü Jisu-a puh rozümai tao-a hayusü 
ngaoloua, puletao lah sakhao taohi louloua Jisu ye phoupoa Kapernahum hi 
tare.  

Jisu hai Ahri Raokhaoe 

25Puletao nou zai polo dova hinou puhye tave ngaolouyu kisü, puletao nou 
puh hi paoe, “Rabbi, ne dukinou buh haihi velou loue?”  

26Jisu nou puletao hi chila peie, “Cheche vuzünou Enou neletao hi paoe, 
neletao nou Eye phoutayu hai shee khemaitao ngaolouyu vanou moe, ana 
neletao nou raokhao pouphou toulouyu vanou baie.  
27Ha-kalaiyu touso donou vah souwuso; ana Mai Nahpoutu nou neletao hi 
peilaiyu teisa hrümainou bulaiyu touso süna donou vah soulo; daiolouzü puh 
pei hi Puo, Ramai nou puh vei paoshee soukhaire.”  
28Süthaisü puletao nou puh hi paoe, “Ramai vahtao soua bure donou Ehnou 
dai souyu kaoe?”  
29Jisu nou puletao hi chila peie, “Ramai vah louzü puhnou seivekhai touyu 
sünaye neletao nou loucheyu süna süe.”  
30Südonou puletao nou puh hi chila peie, “Sükulouzü Eletao nou ngaoloua 
neye louche loure donou nenou dai shee soungaolai? Nenou soua buyu vah 
nasü daie?  
31Eletao puo-pao mainou rekounou manna toue; alia haibüa rüthoure, 
‘Puhnou puletao hi toure raokhao raki hinou peie.’ ”  
32Südonou Jisu nou puletao hi paoe, “Cheche vuzünou Enou neletao hi 
paowe, raki hinou neletaoye raokhao peiyu nasü Moses moe; ana Apuonou 
neletaoye raki hinou acheche raokhao nasü peiabaie. 
33Daiolouzü Ramai vei raokhaona louzü rakinou kouloua deiphao mai hi ahri 
peiyu sünasüe.”  
34Puletao nou puh hi paoe, “Mapao, Eletao hi raokhao hainasü teisanou 
peikhaio.”  
35Jisu nou puletao hi paoe, “E hai ahri raokhaoe; Ahi taveyu puhsü houkhai 
laimoe, alia Eye louche louyu puhsü reikhai laimoe.  
36Ana Enou neletao hi paoe, süolouzü neletao nou Eye ngaoloure ana neletao 
nou louche moe.  
37Apuonou Ahi peikhai touyu hrülaisü Ahi velai; alia Ahi velou louyu puhye 
sü Enou hulai khailai moe.  

38Daiolouzü E sü Aleli soure donou raki hinou koumoe, ana Eye seive peiyu 
puh leli soure donou koubaie.  
39Alia Eye seive peiyu puh leli nasü hainae, süolouzü puhnou Ahi peikhai 
touyu teiteisü Enou halia souhawu laimoe, ana akhai teitheki sütaoye panou 
hrishu loulai.  
40Daiolouzü Apuo leli nasü hainare, süolouzü Nahpoutuye ngaolouyu ea 
puhye louche louyu mai talisü teisa ahri ngaoloulai; alia Enou puhye akhai 
teitheki sou hrishu loulai.”  

Jihudimai nou Jisu Peihi Nouyu 

41Sükisü Jihudimai taonou puh vanou noulealea loure, daiolouzü puhnou, 
“Ehai rakinou kouyu raokhao nasüe” tea paoe.  
42Puletao nou paoe, “Mai hainasü Eletao nou puh pfüpuoye süa buyu Josef 
nahpoutu Jisu mowu? Sükulouzü puhnou chuo kakua, ‘E hai rakinou koue,’ 
tea paowe?”  
43Jisu nou puletao hi chila peie, “Neletao lah neletao hrohinou noulealeaso.  
44Eye seive peiyu Apuonou puhye Ahi savepei molouzü, maita linoua Ahi 
velou hoe; alia Enou puhye akhai teitheki panou hrishu loulai.  
45Rachi paolamaitao larübvü hinou, ‘Alia puletao hrülaiye Ramai nou doupei 
loulai,’ tea rüwure. Puo hinou choulouyu ea doulouyu mai talinou Ahi vewe.  
46Süolouzü maita linoua Puoye ngaoloure toumoe; Ramai hinou veyu puh 
likheinou Puoye ngaobaie. 
47Cheche vuzünou Enou neletao hi paowe, louche louyu puhsü teisa ahri 
ngaoloure.  
48E hai ahri raokhao nasüe.  
49Neletao puo-paomai taosü rükounou manna toue, ana puletaosü thaire.  
50Maitalinou sünasü touloua thailai moyu rakinou kouyu raokhao nasü 
hainae.  

51Ehai rakinou kouyu hriyu raokhao nasüe. Maitalinou raokhao haina 
toulouzü, puhsü teisanou hrilai; alia deiphao mainou hrire donou Enou 
peilaiyu raokhao nasü Avasoue.”  
52Südonou Jihudimai taosü puletao lah puletao hrohinou haibüa veiva-a 
paoe, “Kakua mai hainanou Eletao hi puh vasousü toure donou peilousüe?”  
53Südonou Jisu nou puletao hi paoe, “Cheche vuzünou Enou neletao hi 
paowe, neletao nou Mai Nahpoutu vasou toumo louzü ea puh zhe kümo 
louzü neletao hi ahri nasü hae.  
54Avasou touyu ea Azhe keyu puh hisü teisa ahri nasü bue, alia Enou puhye 
akhai teitheki sou hrishulai.  
55Daiolouzü Avasou hai touso chekhaoe, alia Azhe hai chekhaoa küloure 
nasüe.  
56Avasou touyu ea Azhe keyu puhsü Ahinou tobai soumoa bue, alia E-a puh 
hi tobai soumoa bue.  
57Hriyu Apuonou Eye seiyu büa ea Enou Apuo vanou hriyu kua, Eye touyu 
mai talia avanou hrilai.  
58Raki hinou kouyu raokhao nasü hainae, alia haisü neletao puo-pao maitao 
nou touloua thaitayu raokhao süna bümoe; raokhao haina toulouyu puhsü 
teisanou hrilai.”  
59Chipao haisü Jisu nou Kapernahum hi rathobuh hinou doupeia bubuki 
paoe.  

Teisa Ahri Chipaotao 

60Südonou puh thaifümai taolinou süsü choulouyu kisü haibüa paoe, “Haisü 
tatei shoyu chipaoe; thaohnou haisü keilai?”  
61Ana puletao nou süna vanou noulealea-a bure touyu sü Jisu puh lahnou 
süloua, puletao hi paoe, “Haina hinou neletao le tsülouwu? 
62Sükulouzü neletao nou hakinou Mai Nahpoutu nou raiki puhnou buyu buh 
hi takheyu ngaolouzü kakulai?  

63Ahri peiyu hai rako noue, vasou louzü zhiyu alia hae. Enou neletao hi 
paopeiyu chipao taosü rakoe ea ahrie.  
64Ana neletao hrohi louche moyu mai kamai bue.” Daiolouzü Jisu nou louche 
moyutao sü thaohthaoh maisa, alia puhye shoh soupei laiyu mai nasü 
thaohsa touyu hai shurainou süa bue. 
65Alia puhnou paoe, “Süvanou Enou neletao hi paopeire süolouzü Puonou 
puh hi aetoupei molouzü maita linoua Ahi velou hoe.”  
66Südonou süzhouh thainou puh thaifümai taoli thaikhai tare ea puhye koa 
tapukhai more.  
67Jisu nou rozümai taohi paoe, “Neletaoa tabailaiwu?”  
68Simon Pitar nou puh hi chila peie, “Mapao, Ehnou thaoh hi talai? Nehisü 
teisa ahri chipaotao bue.  
69Alia nehai Ramai hinou veyu Masheeo nasüe touyu hai Ehnou louche loure 
ea süloure.”  
70Jisu nou puletao hi chila peie, “Enou neletao kiahaiye dolou mowu? Ana 
neletao hrohinou aliwo louzü rashi nasüe!”  
71Sünahai puhnou Iskariot Simon nahpoutu Judas vanou paoe, daiolouzü puh 
hai rozümai kiahaitao hrohinou ali soua bukhaia puhye shoh souwulai.  

Johan 7 

Jisu ea Puh Thaihou-jüraitao 

1Haithaisü Jisu nou Galilee hi tasühao tare; puh hai Judea hi tanükhai more, 
daiolouzü Jihudimai taonou puhye southeare donou phoua bue.  
2Chuo Jihudimai Repaonüh nasü ngheire.  
3Südonou puh thaihou jürai maitao nou puh hi paoe, “Ne rozümai taonou 
nenou soua buyu vah taosü ngaoloure donou buh hainasü thaowu-a Judea hi 
tawo. 
4Daiolouzü maita linoua puh hai zhih talai toulouzü khei-a vah souwumoe. 
Nenou vah haitao soua bulouzü, nelah neye deiphao mai hi po ngaokhaio.”  

5Daiolouzü puh thaihou jüraimai koutea puhye louche moe.  
6Jisu nou puletao hi paoe, “Ateile louzü vetelou mohie, ana neletao teilewo 
louzü teisanou souda-a bue.  
7Deiphao mainou neletaoye ngaoba louhoe, ana sünanou Eye ngaobawe 
daiolouzü Enou puh vah taohai ashi baie tea zhopaoh peiwe.  
8Neletao lah nüh buh hi takhewo; Ewo nüh buh hi takhelaimoe, daiolouzü 
Ateile hai vetelou mohie.” 
9Puhnou sübüa paowu-a Galilee hinou nai-a bue.  

Jisu nou Repaonüh hi Taveyu 

10Ana puh thaihou jürai maitao nou nühbuh hi tahoyu thaisü, pu-a dumoa 
khei-a nüh buh hi takhere.  
11Jihudimai taonou nühbuh hinou puhye phoua, “Puh hai kahi bue?” tea 
nouwe.  
12Alia sühisü maisou hrohinou puh vanou mülealea loure. Kamainou paoe, 
“Puh hai maivei maie,” ana mai kukhenou paoe, “Moe, puhnou maikhe maiye 
sümah tare.”  
13Ana Jihudimaiye piyu donou maita linoua dua puh vanou chi paomoe.  
14Nüh süna tsüle kouyu phakisü Jisu nou Rathoki hi talouloua doushu tare.  
15Jihudimai taosü süvanou khupa loua, “Mai hainanou larü doukhai moa 
kabüa haizhozhou süloue?” tea paoe.  
16Südonou Jisu nou puletao hi chila peie, “Enou doupeiyu hai Avei moe, ana 
Eye seive peiyu puh veie.  
17Maita linou Ramai züpa sounüa bulouzü, Enou doupeiyu hai Ramai hinou 
veho, lah Amadonou paosa touyu sü sülai.  
18Puh lah puh madonou pao-a buyu puhsü lah puh kathe phoubaie; ana 
puhye seiveyu puh vei kathe phouyu puhwo chekhaoe ea puh hisü madayu 
alia hae.  

19Moses nou neletao hi Razhai nasü peimowu? Ana neletao maili koutea 
Razhai nasü reimoe. Neletao daivanou Eye southeare phouwe?”  
20Maikhe mainou chila peie, “Nehi rashi ali bue! Neye southeare donou 
thaohnou phouwe?”  
21Jisu nou puletao hi chila peie, “Enou vah ali soue, alia neletao veishinou 
süvanou khupae.  
22Moses nou neletao hi hee-vadeyu naa peie (sünasü Moses hinou vemoe, ana 
puo-paomaitao hinou ve), alia neletao nou Soteithe kinou nahpoutumai aliye 
hee-vadewe.  
23Moses vei chikha soukho more donou nahpoutumai aliye Soteithe kinou 
hee-vade louzü, Enou mai aliye puh vasou teitei hai Soteithe kinou soushee 
shahpeiyu vanou neletao nou Apei hi rarouwu?  
24Khao-zhai zhua chikuwuso, ana zü zhua chikulo.”  

Puh hai Razhepu Nawu? 

25Südonou Jerusalem hi buyu mai kamainou paoe, “Puletao nou southealai 
tea phouyu mai nasü haina mowu?  
26Ana zhukhaio! puhnou dua chi pao-a bu-a puletao nou puh hi ha chilia 
paomoe. Haisü tsümai taonou chekhaoa puh hai Khrista nasüe tea sülouyu 
vanou moma? 
27Sütoukhaia mai haina hai daikinou vesa touyu hai Ehnou süe; ana Khrista 
nanou veyu kisü, maita linoua puh hai daikinou vesa touyu hai sülaimoe.”  
28Südonou Jisu nou Rathoki hinou doupeia buyu hinou paikua paoe, “Neletao 
nou Eye süwe, alia E hai daikinou vesa touyu hai neletao nou süwe. 
Sütoukhaia, Ehai lah Amado hinou vemoe, Eye seiveyu puh hai chekhaoe, 
alia puhye neletao nou sümoe.  
29Ana Ewo puhye süwe, daiolouzü Esü puh hinou ve, alia puhnou Eye seive-
e.”  

30Südonou puletao nou puhye niloure donou phoue; ana maita linoua puh pei 
hi bah khakhai moe, daiolouzü puh phasü velou mohie. 
31Sütoukhaia mai taolinou puhye louche loure; alia puletao nou paoe, 
“Khrista nanou veyu kisü puhnou mai hainanou souyu jünou koua shee 
soulaiwu?”  

Jisu ye Niloure donou Reihmaiye Seiveyu 

32Maisou khemainou Jisu vanou chi kulealeayu sü Pharisee maitao nou 
chouloure, alia napao adumaitao ea Phariseemai taonou puhye niloure donou 
reih maiye seive-e.  
33Sükisü Jisu nou paoe, “Enou neletaoye koa phajü donou bulaihie, alia 
süthaisü Esü Eye seive peiyu puh hi vetalai.  
34Neletao nou Eye phoulai, ana neletao nou Eye ngaolaimoe, alia Abuh hi 
neletao velouhoe.”  
35Jihudimai taonou puletao lah alinou lihi paoe, “Eletao nou puhye ngaolai 
moyu buh kahi puhnou talai? Puh hai Greekmai hrohi poralouyu Jihudimai 
taohi taholoua Greek tamaiye doupei laiwu? 
36‘Neletao nou Eye phoulai, ana neletao nou Eye ngaolai moe?’ alia ‘Abuh 
hisü neletao velou hoe’ tea puhnou paoyu hai daiye paosa?”  

Ahri Dzüla 

37Nüh süna akhai ea matsü tsülai teithe kisü, Jisu nou lashuloua ea paikushoa 
paoe, “Maitalia reilouzü, puhye panou Ahi taveloua küloukhaio.  
38Eye loucheyu puhsü, sheeyu larübvü nou paoyu kua, ‘Puh lekhe hinou hriyu 
reidzütao kütalai.’ ”  
39Hainahai Jisu nou puhye loucheyu maitao nou ngaolaiyu Rako vanou paoe; 
daiolouzü Rakohai süki peilou mohie, daiolouzü Jisu hai khouko-ava hi hrida 
shulou mohie.  

Maikhemai hrohinou Me Kukutayu 

40Puletao nou chipao haitao choulouyu kisü, mai kamainou paoe, “Mai haina 
hai chekhaoa Rachi paolawo nasüe!”  

41Mai kukhenou paoe, “Puh hai Khristae!” Ana kamainou paoe, “Khrista hai 
Galilee hinou velaiwu?  
42Sheeyu larübvü hinou Khrista hai David khü hinou, alia David nou hrüyu 
nuh Bethlehem hinou velai toumowu?”  
43Südonou Jisu vanou maikhemai hrohisü me kuku tare.  
44Puletao kamainou puhye nilouyu züpae, ana maitalinoua puh pei hi bahkha 
khakhai moe.  

Jihudimai Tsümai taonou Louche Moyu 

45Reihmai taonou dakhai veyu kisü napao adumaitao ea Phariseemai taonou 
puletao hi paoe, “Neletao daidonou puhye save moe?”  
46Reihmai taonou chila peie, “Mai haina büa maitalia chi paokhai mohie.”  
47Phariseemai taonou puletao hi chila peie, “Neletaoye-a sümah tare moma?  
48Tsümaitao hrohinou moa Phariseemaitao hrohinou puhye maita linoua 
louchewu?  
49Ana razhai sümoyu maisou haitaowo louzü acha ngaolouyu maitao baie!”  
50Pharisee maitao hrohinou vuhli Jisu ye tave daoyu Nikodemas touyu nanou 
kukhemai taohi paoe,  
51“Eletao vei razhainou mai aliye raia puh chi keikhai moa ea puhnou dai 
sousa touyu phoupa loumoa chiku baiwu?”  
52Puletao nou chila peie, “Ne-a Galilee hinou vewu? Sheeyu Larübvü hinou 
phoukhaio ea Galilee hinou rachi paolamai lia pakhaimoe touyu sü nenou 
ngaolai.”  

Johan 8 

Khakha Mah hinou Nilouyu Naotupai 

1[Süthaisü puletao hrülaisü lahlah kihi vetare, ana Jisuwo louzü Oliv deichi 
hi tare.  
2Thainaisho shohna sü puh hai Rathoki hi tavepu khaire; sükisü maikhemai 
veishinou puh hi tave loure, alia puhnou kou buloua puletaoye doushu tare.  

3Razhai dou-apei maitao ea Pharisee maitao nou khakha mah soua buyu 
hinou nilouyu naotumai aliye saveloua puhye panou puletao veishi 
nghojünou laloure.  
4Puletao nou puh hi paoe, “Dou-apeio, naotu haipai hai khakha-a buyu hinou 
niloue. 
5Eletao vei razhai hinou haibüyu naotumaiye chuhnou deitheawo tea Moses 
nou chikha peikhaitoue. Newo puh vanou dai paore bue?” 
6Puletao nou chi haisü puh pei hi mah dukhaire do phoupa loure donou puh 
zhai zhua paobaie. Jisu nou kikouloua puh bahtounou kou deiphihi rüe.  
7Alia puletao nou puh hi chi noua buyu hinou, puhnou lashuloua puletao hi 
paoe, “Neletao hrohinou mahlia hayu puh panou raikaia puhye sü chuhnou 
deikhaio.”  
8Alia puhnou kikou puloukhaia puh bahtounou kou deiphihi rütakhaire.  
9Ana puletao nou puhchi sünasü choulouyu kisü tsükhana hinou tashu poa ali 
linou takhaire, alia sühisü Jisu ea puh nghojünou la-a buyu naotupai süna 
likhei baire.  
10Jisu nou pah pfülaloua puh hi paoe, “Naotupai, puletao daiki tare? 
Mailinoua ne pei hi mah dukhai mowu?”  
11Naotupainou chila peie, “Mapao, mailinoua mah dukhai moe.” Alia Jisu 
nou paoe, “Sükulouzü veire, E-a nepei hi mah dukhai moe; tawo, alia mah 
soupu khaiso.” ] 

Jisu hai Deiphao Ava Nasüe 

12Jisu nou puletao hi paopukhaie, “E hai deiphao ava nasüe; Athai füyu 
puhnou teizhi hi talai moe, ana ahri vei ava nasü ngaoloulai.”  
13Süthaisü Phariseemai taonou puh hi paoe, “Chuo nelahnou ne vanou 
zhopaoh peiwe; nevei zhopaoh hai chekhao moe.”  
14Jisu nou chila peie, “Elah Avanou zhopaoh peia bu-a Azhopaoh hai 
chekhaoe, daiolouzü E hai daikinou vesa ea daiki tahosa touyu hai Enou 

süwe, ana neletao nou E hai daikinou vesa moa daiki tahosa touyu hai 
sümoe.  
15Neletao nou vasou thaifüa chikuwe. Ewo maili-a chiku moe.  
16Alia Enou chiku yuma Avei chikuyu hai chekhaoe, daiolouzü chikuyu hisü 
E lah baimoe, ana Eye seive peiyu Apuonou Eye kozhowe.  
17Neletao vei razhai hinou mai ahai vei zhopaoh hai cheche-e tea rüthou 
khaitoue.  
18Enou lah Avei vanou zhopaoh souwe, alia Eye seiveyu Apuonou Avanou 
zhopaoh souwe.”  
19Südonou puletao nou puh hi paoe, “Nepuo daiki bue?” Jisu nou chila peie, 
“Neletao nou Eye-a Apuoye-a sümoe; neletao nou Eye sülouzü Apuoye-a 
süvuzülai.”  
20Puhnou chi haitaosü Rathoki hinou doupeia bubuki Sheelayu sübvü khaiyu 
kidena hinou paoe, ana maita linoua puhye nilou moe, daiolouzü puh vei 
phasü vetelou mohie.  

Enou Tahoyu buh hi Neletao Velou hoe 

21Jisu nou puletao hi paopukhaie, “E talai, alia neletao nou Eye phoulai, ana 
neletao hai neletao mah hinou thailai, Enou tayu buh hisü neletao velou 
hoe.”  
22Südonou Jihudimai taonou paoe, “Puhnou lah puhye southea laiwu, 
daiolouzü puhnou ‘Enou tayu buh hisü neletao nou velou hoe,’ tea paoe?”  
23Jisu nou puletao hi chila peie, “Neletao louzü khekounou ve, Ewo louzü 
reikounou ve; neletao louzü deiphao hinoue, Ewo louzü deiphao hinou moe.  
24Südonou neletao hai neletao mah hinou thailai tea Enou paoe; daiolouzü ‘E-
e touyu puhsü E-e’ tea neletao nou louche molouzü neletao vei mah hinou 
neletaosü thailai.”  
25Süthaisü puletao nou puh hi noue, “Ne thaoh-e?” Jisu nou puletao hi paoe, 
“Shurainou Enou neletao hi paopeiyu nasüe. 

26Enou neletao vanou paore ea chikure alaosou bue; ana Eye seive peiyu 
puhsü chekhaoe, alia Enou puh hinou choulouyu nasü deiphao mai hi Enou 
paongao peiwe.”  
27Jisu nou puletao hi Puo vanou paoe tea puletao nou sülou moe. 
28Südonou puhnou puletao hi paoe, “Neletao nou Mai Nahpoutuye polashuyu 
kinou ‘E-e touyu puhsü E-e’ touyu hai neletao nou süloulai; süthaisü Enou 
halia Amadonou soumoe ana Apuonou Ahi doupeiyu thaifüa haitaohai 
paobaie touyusü neletao nou sülai.  
29Alia Eye seive peiyu puhsü Eye koa bue; puhnou E likhu thaopei moe, 
daiolouzü Enou teisanou puh züpasü souwe.”  
30Puhnou sübüa paoyu vanou, mai alaosou puhye louche loure.  

Mado Soulouyu Mai alia Kilaitao 

31Süthaisü Jisu nou puhye louche louyu Jihudimai taohi paoe, “Neletao nou 
Achipao hinou tobai soumoa bulouzü, neletao hai chekhaoa Arozümai taoe,  
32alia neletao nou acheche nasü süloulai, alia acheche nanou neletaoye mado 
soupeilai.”  
33Puletao nou puh hi chila peie, “Eletao louzü Abraham tyaonahmai taoe, alia 
maitali vei kilai soukhai mohie. Südonou nenou ‘Neletaoye mado soupeilai’ 
tea paoyusü daiye paowe?”  
34Jisu nou puletao hi chila peie, “Enou neletao hi cheche vuzünou paowe, 
mah souyu mai talisü mah kilai nasüe.  
35Kilai nasü ki sünahi teisanou bumoe; ana nahpoutuwo louzü sühi teisanou 
buwe. 
36Südonou Nahpoutu nanou neletaoye mado soupei louzü, neletaosü 
chekhaoa mado souloulai.  
37Enou neletao hai Abraham tyaonahmai taoe touyu süe; ana neletao nou Eye 
southeare donou phouwe, daiolouzü Achipao hai neletao lekhehi buh hae.  

38Enou Apuoye koa ngaoyu nasü Enou paowe, alia neletao nou neletao puo 
hinou choulouyu nasü souwe.”  
39Puletao nou puh hi chila peie, “Abraham hai Eletao puoe.” Jisu nou puletao 
hi paoe, “Neletao hai Abraham nahmai louzü, Abraham nou souyu nasü 
neletao nou souwulai;  
40ana Ramai hinou achechena chouloua neletao hi doupeiyu mai Eye chuo 
neletao nou southealai tea phouwe. Abraham nou sübüa soukhai moe!  
41Neletao puonou souyu vah nasü neletao nou souwe.” Puletao nou puh hi 
paoe, “Eletao louzü khanah moe; Eletao vei puo ali bue, süolouzü Ramaie.”  
42Jisu nou puletao hi paoe, “Ramai hai neletao Puo toulouzü, neletao nou Eye 
leshiwulai, daiolouzü Ehai Ramai hinou ve ea chuo Esü buh haihinou bure. 
Enou Amadonou velou moe, ana puhnou Eye seivepeie. 
43Neletao daidonou Enou paoyu sülou moe? Haisü neletao nou Achipao 
pfülou hoyu donou baie.  
44Neletao hai neletao puo rashina hinou ve, alia neletao lelihai neletao puo 
züpa souyu nasüe. Puh hai shurainou maiye southeayu nasüe, alia achecheye 
koa vah souzhore alia hae, daiolouzü puh hi acheche alia hae. Puhnou amada 
chi paoyu sü lah puh zhai thaifüa paobaie, daiolouzü puh hai amada nasüe ea 
amada teitei vei puo nasüe.  
45Ana Enou achechena paoyu donou, neletao nou Eye louche moe.  
46Neletao hrohinou thaohnou Eye mah paodukhai peilou süe? Enou acheche 
paowe toulouzü, daidonou neletao nou Eye louche peimoe?  
47Ramai hinou veyu puhnou Ramai chipaotao keiwe; neletao nou chipao 
sütao keibayu louzü neletao hai Ramai hinou vemoe.”  

Jisu alia Abraham 

48Jihudimai taonou puh hi chila peie, “Nehai Samariamai alie ea nehi rashi 
ali bue tea Eletao nou paoyu sü paozü mowu?”  

49Jisu nou chila peie, “Ahi rashi alia hae; ana Enou Apuoye tsükhouwe, alia 
neletao nou Eye tsükhou moe.  
50Enou Akathe phoumoe; ana süna phouyu ea chiku peiyu maili bue.  
51Cheche vuzünou Enou neletao hi paoe, maita linou Achipao hai züa 
bulouzü puhnou athai sü ngaokhai laimoe.”  
52Jihudimai taonou puh hi paoe, “Chuo Eletao nou nehi rashi ali bue touyu sü 
süloure. Abraham-a rachi paolamaitao-a thaikhaire, ana ‘Maita linou Achipao 
hai züa bulouzü, puhnou athai nasü daokhai laimoe;’ tea nenou paoe.  
53Thaitayu Eletao puopao Abraham jünou nenou duhiwu? Rachi paolamaitao-
a thaikhaire! Nelah neye nou thaohtu-a paowe?”  
54Jisu nou chila peie, “Elah Eye tsükhoubai louzü, Avei tsükhouyu nasü halia 
moe; neletao nou, ‘Puh hai Eletao vei Ramaie’ tea paoyu puh hai Eye tsükhou 
peiyu Apuoe.  
55Neletao nou puhye sükhaimoe; ana Ewo puhye süwe. Enou puhye sümoe 
tea paolouzü, E-a neletao büa amadamai souwulai. Ana Enou puhye süwe ea 
Enou puh chi züwe. 
56Neletao puo-pao Abraham nou Ateile nasü ngaolai tea lesae, puhnou sünasü 
ngaoloue ea le sashoe.”  
57Süthaisü Jihudimai taonou puh hi paoe, “Ne sü po raingou koutea pamo 
hie, alia newo Abraham ye ngaowu?”  
58Jisu nou puletao hi paoe, “Cheche vuzünou Enou neletao hi paowe, 
Abraham ye namo jünou Esü bue.”  
59Südonou puletao nou puhye deire donou chuh kou poloure; ana Jisuwo puh 
lah tutsü loua Rathoki hinou tapare.  

Johan 9 

Nghicha-a Nakouyu Mai aliye Jisu nou Souvei peiyu 

1Jisu nou sükua ta-a buyu hinou nakou rainou nghichayu mailiye ngaoloure.  

2Alia puh rozümai taonou puh hi noue, “Rabbi, mai haina nghicha-a nakouyu 
hai thaoh mah-e, mai haina mah ho, puh pfüpuo mah-e?”  
3Jisu nou chila peie, “Haisü mai hainanou moa puh pfüpuo nou mahyu donou 
moe, ana Ramai vei khupa vah hai puh vanou pongaore donou baie.  
4Teinghi bubukinou Eye seive peiyu puh vei vah taosü Eletao nou souvuzülai. 
Maita linoua vah soulou hore kheisü laire. 
5Enou deiphao bubusa, Enou deiphao vei ava nasüe.”  
6Puhnou haibüa paoyu thaisü, deiphihi taidzü sükhai loua taidzünou konai 
hüloure ea konai sünanou mai süna nghithouhi napeire,  
7alia puh hi paoe, “Takhaio, alia Siloam dzükhao hinou ne pah phülou 
khaio.” (Siloam touyu hai seitayu toue.) Südonou puhnou taholoua puh pah 
phüloure, alia nghithou ngaoloua khaivere.  
8Südonou kinapa maitao ea puhye raichoki tosüa ngaoyu maitao nou paoe, 
“Deiphinou bua tosüyu nasü mai haina mowu?”  
9Kamai nou paoe, “Puh sü hainae; ” kukhe maitao nou paoe, “Puh moe, ana 
puh hai mai süna zhu raibaie.” Südonou mai sünanou paoe, “Mai sünasü E-e.”  
10Puletao nou puh hi noue, “Sükulouzü ne nghithou hai kakua hepaloue?”  
11Puhnou chila peie, “Jisu tea kuyu mai sünanou konai hüloua Anghithou hi 
napeie, alia haibüa, ‘Siloam hi taho nepah phüloukhaio’ tea paopeie; südonou 
Enou taho Apah phüloue ea Anghithou sü ngaoloure.”  
12Puletao nou puh hi noue, “Puh kahi bue?” Puhnou chila peie, “E sümoe.”  

Phariseemai taonou Nghithou Veilouyu vanou Chinouyu 

13Puletao nou raichoki nghichayu mai sünaye Phariseemai taohi save. 
14Jisu nou konai hüloua mai süna nghithou souvei peiyu teithe sünasü 
Soteithe hinoue.  
15Phariseemai taonou puh nghithou hai kakua ngaoloue tea puh hi noupue. 
Alia puhnou puletao hi paoe, “Puhnou Anghithou hi konainou napeie, alia 
Enou Apah phülouyu kisü ngaoloure.”  

16Phariseemai kamainou paoe, “Mai haina hai Ramai hinou vemoe, daiolouzü 
puhnou Soteithe reimoe.” Ana kukhemai taonou paoe, “Kakua mahmai alinou 
sübüyu shee taosü soulou sülai?” Alia sühisü puletao hrohinou me kuku tare.  
17Südonou puletao nou nghichayu mai sünahi noupue, “Puhnou ne nghithou 
souvei peiyu donou nenou puh vanou daitoua paowe?” Mai sünanou paoe, 
“Puh hai rachi paolamai alie.”  
18Ana Jihudimai taonou nghichayu hinou ngaolouyu mai süna pfüpuoye 
kuloumo sasü puh hai nghichae ea chuo ngaoloure touyusü alia louche moe,  
19alia puletao nou putamai hi noue, “Netamainou nghicha-a nakoue touyu 
nahpoutu nasü hainawu? Sütoulouzü puhnou chuo kakua ngaoloue?”  
20Puh pfüpuo nou chila peie, “Haisü Eh nahpoutue, alia puh hai nghicha-a 
nakoue touyu sü Ehnou süe.  
21Ana chuo puhnou kakua ngaolousa, moa thaohnou puh nghi souvei peisa 
touyu Ehnou sümoe. Puh hai tsüre, alia lah puh vanou paolou süe, puh hinou 
noukhaio.” 
22Puh pfüpuo nou Jihudimai taoye piyu donou sünahai paoe, daiolouzü maita 
linou Jisu ye Khrista-e tea louche louzü, puhye sü rathobuh hinou hutalai tea 
Jihudimai taonou kukou chere.  
23Südonou puh pfüpuo nou “Puh hai tsüre, puh hinou nouloukhaio,” tea 
paoe.  
24Südonou puletao nou nghicha-a nakouyu mai sünaye kuda khailoua puh hi 
paoe, “Ramaiye likhei shokhaio; mai hainasü mahmaibai touyu Ehnou süe.”  
25Puhnou chila peie, “Puh hai mahmaie, mahmai moe touyu E sümoe; ali 
louzü Enou süwe, süolouzü E nghicha-a buyu sü chuo E ngaoloure.”  
26Puletao nou puh hi noue, “Puhnou nehi dai soupeie? Puhnou kabüa nenghi 
chayu souveipeie?”  

27Puhnou puletao hi chila peie, “Enou neletao hi paochewure, alia neletao 
nou keipei bae. Neletao daidonou sünasü keipu nüwe? Neletaoa puh rozümai 
souyu züpawu?”  
28Puletao nou puhye nghei-a paoe, “Nenou puh rozümaie, ana Ehwo Moses 
rozümaie.  
29Ramai nou Moses hi paopeie touyu hai Ehnou süe, ana mai haina vanou 
louzü, puh hai kahinou vesa touyu Ehnou sümoe!”  
30Mai sünanou chila peie, “Neletao nou puh hai daikinou vesa touyu sümoyu 
hai khupa shoyu alie, ana puhnou Anghi chayu souvei peie! 
31Ramai nou mahmai pai keipei moe, ana maita linou Ramaiye thoa puh leli 
soulouzü, Ramai nou puh paisü keipeiwe touyu Ehnou süwe. 
32Deiphao soushu rainou maita linoua nghicha-a nakouyu mai tali nghithou 
souhepa peire touyu choukhai mohie.  
33Mai haina hai Ramai hinou vemo louzü, puhnou halia soulou hoe.”  
34Puletao nou puh hi chila peie, “Ne sü mahnou züa nakou khaitoue, alia 
nenou Eletaoye doupei laiwu?” Alia puletao nou puhye hulaire.  
35Puletao nou puhye hulaire touyu sü Jisu nou chouloure, alia puhye ve 
ngaolouyu kisü puhnou puh hi paoe, “Ne Mai Nahpoutuye louchewu?”  
36Puhnou chila peie, “Dou-apeio, Enou puhye louche loure donou puh sü 
thaoh-e!”  
37Jisu nou puh hi paoe, “Nenou puhye ngaoloure, alia chu neye chipha-a 
buyu nasü puh-e.”  
38Puhnou paoe, “Mapao, E louche,” alia sühinou puhnou kou puhye khurü 
loure.  
39Jisu nou paoe, “Ngaomoyu maitaoye panou ngaoloure donou, alia ngao-a 
buyu maitaoye panou nghicha tare donou, Enou deiphao hi chikure donou 
ve.”  

40Buh sühinou puhye koa buyu Phariseemai kamainou süsü chouloua puh hi 
paoe, “Eletao-a nghi chawu?”  
41Jisu nou puletao hi paoe, “Neletao hai nghichayu kowo, neletao mah sü 
bupaimoe; ana chuo, ‘Eletaowo ngaowe,’ tea neletao nou paoyu donou 
neletao mah sü bubaie.”  

Johan 10 

Zhao-akhowo vei Nada 

1“Cheche vuzünou neletao hi Enou paowe, kikhu hinou talou moa ludu kukhe 
hinou zhaovehi talouyu puhsü avaomaie ea maivei saotou maie.  
2Ana kikhu hinou talouyu puhsü zhaotu taovei zhaokhowo süe. 
3Puh hisü bomü khowonou kikhu houpeie; zhaotu taonou puh paisü chouwe, 
alia puhnou lah puhvei zhaotu taoye sü puletao zhih ali linou kua süthaisa 
papeie.  
4Puhnou lah puhvei taoye sü vakouhi sapayu kisü, puhnou puletao 
nghojünou tae, alia zhaotu taonou puhthai fütae, daiolouzü puletao nou puh 
pai shiwe.  
5Puletao nou shevai-shesü maitali thaisü fülaimoe, ana puletao nou puh 
hinou tuta bailai, daiolouzü puletao nou shevai-shesümai pai shimoe.”  
6Jisu nou nada hainasü puletao hi paopeie, ana puhnou puletao hi dai paosa 
touyu sü puletao nou sülou moe.  

Zhaokho Aveiwo Jisu 

7Südonou Jisu nou puletao hi paopukhaie, “Cheche vuzünou Enou neletao hi 
paowe, E hai zhaotu taovei kikhu nasüe.  
8Anghojünou veyu puletao hrülai hai avaomai ea maivei saotoumai khaibaie; 
ana zhaotu taonou puletao paisü keipei moe.  
9E hai kikhue; maita linou Ahinou talou louzü, puhsü khailu loulai, alia 
puhnou tapa talouloua poudai aveibuh ngaoloulai.  

10Avaomai sünanou vaore, southeare ea souhare donou likhei vebaie. E louzü 
puletao ahri ngaoloure alia sünasü ngaochekhou loure donou ve-e.  
11“E hai zhaokho aveiwo süe. Zhaokho aveiwonou zhaotutao donou puh 
hrirai peie.  
12Zho kuhyu mai sünanou, puh hai zhao-akhowo moa zhaotutao paopu moyu 
donou nüsei taveyu ngaoloua zhaotu taoye thaowu-a tutabaiwe; alia nüsei 
nanou sütaoye nia hupho rarou baiwe. 
13Puh hai zho kuhyu maili baiyu donou zhaotutao donou halia leki khaimoa 
tuta baiwe.  
14-15E hai zhaokho aveiwo süe. Apuonou Eye süyu ea Enou Apuoye süyu kua, 
Enou Azhaotu taoye süwe ea puletao-a Eye süwe. Alia Enou Ahrirai hai 
zhaotutao donou peie.  
16Alia zhaokhome haihi loumoyu Azhaotu kukhe-a bue. Enou puletaoye-a 
savelai, alia puletao nou Apaisü keilai, sükua puletao sü zhaokhowo alikhei 
hinou khome ali soubailai.  
17“Apuonou Eye leshiwe, daiolouzü Enou ahrirai hai podakhai loure donou 
Enou sünasü peiwure.  
18Maita linoua ahrirai hai Ahinou pota moe; ana lah Amadonou sünasü Enou 
pei-a baie. Süna peiwure sü Akhouko bue, alia süna podakhai loure Akhouko 
bue. Souloure zü hainasü Enou Apuo hinou ngaoloue.”  
19Chipao haitao vanou Jihudimaitao hrohisü me kukuta khaire. 
20Puletao hrohinou mai taolinou paoe, “Puh hi rashi ali bue, alia puh hai 
vore! Neletao daidonou puhchi keiwe?”  
21Ana kukhe taonou paoe, “Chipao sütaohai rashinou louyu mailinou paoyu 
chipao moe. Rashi alinou nghichamai nghithousü souhepa peilou süwu?”  

Jisu ye Aetou moyu 

22Sükisü Jerusalem hisü Rathoki Posheela Nüh nasü nütare.  

23Teile sükisü saikie, alia Jisu nou Rathokihi, Solomon kipamü tea kuyu süna 
hinou takou takhe-a bue.  
24Südonou Jihudimai taonou puh hinou tave sühao buloua puh hi paoe, “Pha 
kasho nenou Eletaoye panou zhi-a bulai? Nehai Khristae toulouzü Eletao hi 
sheesha-a paongao khaio.”  
25Jisu nou puletao hi paoe, “Enou neletao hi paongaowure, ana neletao nou 
Eye louche peimoe. Apuo zhih hinou Enou souyu vah sütaonou Avanou 
zhopaoh peiwe;  
26ana neletao nou louche moe, daiolouzü Enou paoyu kua neletao hai 
Azhaokhome hinou moe. 
27Azhao taonou Apai keiwe, alia Enou puletaoye süwe ea puletao nou Athai 
fütawe.  
28Enou puletao hi teisa halou hoyu ahri peiwe, alia puletaosü hakilia hakhai 
laimoe. Alia maita linoua puletaoye Abah hinou shaolou hoe.  
29Puletaoye Ahi peiwuyu Apuonou hrülai jünou duhie, alia maita linoua 
puletaoye Apuo bah hinou shaolou hoe.  
30E alia Puosü alibaie.”  
31Sükisü Jihudimai taonou puhye deire donou kou chuh polou khaire. 
32Jisu nou puletao hi paoe, “Apuo hinou vah avei alao Enou neletao nghojühi 
soungaore; sütao hrohinou kana vanou neletao nou Eye chuhnou deilai 
touwe?”  
33Jihudimai taonou puh hi chila peie, “Eletao nou neye vah avei donou 
chuhnou deilai moe ana Ramaiye paoshiyu donou baie; alia newo mai 
baiyuma nelah Ramaiye paokhawe!”  
34Jisu nou puletao hi chila peie, “Neletao razhai hinou haibüa Ramai nou 
pao-a, ‘Neletaowo ramai taoe’ tea rükhaitou mowu?  
35Sükulouzü Ramai chipao peikhai touyu puletaoye puhnou ramaitaoe tea 
kulouzü sheeyu larübvü hinou paokhai touyu sü soukho louhoe.  

36Sütoulouzü Enou, ‘Ewo Ramai Nahpoutue,’ tea paoyu vanou, Puonou 
soushee pei-a deiphao hi seivekhai touyu puh hi neletao nou, ‘Newo Ramaiye 
paoshiwe’ tea paowu?  
37Enou Apuo vahtao soumo louzü, Eye loucheso. 
38Ana Enou sütaosü soua bulouzü, neletao nou Eye louche moyuma, Puosü 
Ahi bue ea Esü Puohi bue touyu süloure ea sheesha-a süa bure donou Avah 
taosü louche loukhaio.”  
39Südonou puletao nou puhye niloure donou tepue, ana puletao bah hinou 
puh hai tupa loure.  
40Süthaisü Johan nou raiki dzükhao dapeia buyu buh Jordan rei polo dova 
Jisu nou tapu khaire, alia sühinou puhnou nai-a bue.  
41Alia mai alaosou puh hi tave loure ea puletao nou paoe, “Johan nou shee 
alia soumoe, ana Johan nou mai haina vanou paoyu teitei sü chekhaoe.” 
42Alia sühinou mai taolinou puhye louche loure.  

Johan 11 

Lazaras Thaiyu 

1Sükisü Meri alia puh matoupai Marthanou hrüyu Bethani nuh hinou Lazaras 
touyu mai alihai souloure.  
2Mapaoye kaivei theadzünou napeiyu ea puh phihi puh peishunou posou 
peiyu paisü Meri hainapaie; sou-a buyu maina sü puh pou Lazaras süe.  
3Südonou tuhainou Jisu hi ko seiho-a paoe, “Mapao, nenou leshiyu puhsü 
sou-a bure.”  
4Ana Jisu nou ko süna choulouyu kisü paoe, “Sou hainasü thaire donou moe; 
haisü Ramai khouko-ava pongaore donou baie, alia süna vanou Ramai 
Nahpoutuye paosholai.”  
5Jisu nou Martha ea puh matoupai alia Lazaras ye leshie.  
6Ana puhnou Lazaras soue touyu ko nasü choulouyu kisü, puhnou buyu buh 
sühinou teithe ahai naipulou khaire.  

7Süthaisü puhnou rozümai taohi paoe, “Eletao Judea hi tapu laikhe.”  
8Rozümai taonou puh hi paoe, “Dou-apeio, zhovubü hinou Jihudimai taonou 
neye chuhnou deire donou phoua bue; alia newo sühi tapukhai laihiwu?”  
9Jisu nou chila peie, “Heako teilehai teilecho kiahai bumowu? Maita linou 
heako hinou ta-a bulouzü, puhnou phi süwumoe, daiolouzü puhnou deiphao 
hainavei ava nasü ngaowe.  
10Ana maita linou khei hinou talouzü, puhnou phi süwe, daiolouzü puh hisü 
ava nasü hae.” 
11Jisu nou sübüa paoyu thaisü, puletao hi puhnou paopukhaie, “Eletao sa 
Lazaras sü zhitare, ana Enou puhye soukaire donou talai.”  
12Rozümai taonou puh hi paoe, “Mapao, puh hai zhitare touyukowo, puh 
souhai veiloulai.”  
13Jisuwo louzü puhvei thaiyu vanou paobaie, ana züh hinou zhia soyu vanou 
puhnou paoe tea puletao nou chowe.  
14Südonou Jisu nou puletao hi sheesha-a paoe, “Lazaras thaire;  
15alia neletao donou E lesae, daiolouzü neletao nou louche loure donou Ehai 
buh sühi bumoe. Ana Eletao puh hi taholaikhe.”  
16Nahbei tea kuyu Thomasnou puh samai rozümai taohi paoe, “Eletao-a 
puhye koa thaire donou taholaikhe!”  

Jisu hai Hrishuyu ea Ahri Nasüe 

17Chuo Jisu nou velouyu kisü Lazarasye khüh hi povuyuhai teithe adai pa-a 
ngaoloure.  
18Bethani hai Jerusalem ngheikihi kaacho ahaipha doua bubaie.  
19Alia Jihudimai alaonou Martha hai Meri hi puhai pou thaiyu vanou le 
souvare donou tave loure.  
20Südonou Martha nou Jisu laire touyu choulouyu kisü, puhnou tapaloua 
puhye daoloure, ana Meri louzü kikha hinou bue.  

21Martha nou Jisu hi paoe, “Mapao, nehai buh haihi buyukowo Apou hai 
thaipai moe!  
22Ana chukoutea Enou süe süolouzü nenou Ramai hinou khoyu talisü Ramai 
nou nehi peilai.”  
23Jisu nou puh hi paoe, “Nepou hai hrida khailai.”  
24Martha nou puh hi paoe, “Akhai teithe hi hrishuyuki puh-a hrishulai touyu 
hai Enou süe.”  
25Jisu nou puh hi paoe, “Ehai hrishuyu ea ahri nasüe; Eye loucheyu mai 
talinou puh hai thaiyuma hrilai;  
26alia hria Eye loucheyu mai talinou hatakia thailaimoe. Sünahai ne louche 
homoe?”  
27Puhnou Jisu hi chila peie, “Ovai, Mapao; nehai deiphao hi vere Ramai 
Nahpoutu Khrista nasüe touyu hai Enou louche-e.”  

Jisu nou Krayu 

28Puhnou chi sünasü paowuyu thaisü, taloua taho puh matoupai Meriye 
kuloua puh hi kheikheisoua paoe, “Dou-apeio sü buh haihi bue ea neye 
phoua bue.”  
29Alia puhnou süsü choulouyu kisü, thala shuloua puhye daore donou tare.  
30Sükisü Jisu hai nuh hi veloulou mohie, ana Marthanou puhye daoyu buh 
hinou buhie.  
31Südonou kikha hinou bua puh le souva-a buyu Jihudimai taonou Meri nou 
thashoa kijühi tapayu ngaolouyu kisü puh hai khüh hinou taho krare donou 
tare tea choloua puletao nou puhthaifüa tare.  
32Jisu nou buyu buh hi Meri nou veloulou-a puhye ngaolouyu kisü puhnou 
Jisu phihinou kou duloua puh hi paoe, “Mapao, nehai buh haihi buyukowo 
Apou hai thaipai moe!”  
33Jisu nou Meri ea puhye koa taveyu Jihudimai taonou krayu ngaolouyu kisü 
puh lehai daisho loure;  

34alia puhnou puletao hi noue, “Neletao nou puhye kahi povuwure?” Puletao 
nou puh hi chila peie, “Mapao, tave zhukhaio.”  
35Jisu sü krare.  
36Südonou Jihudimai taonou paoe, “Zhukhaio, puhnou daizhozhoa puhye 
leshisa!”  
37Ana kamainou paoe, “Nghichayu mainaye souvei peiyu mai hainanou 
puhye panou thaimolou howu?”  

Lazarasye Souhri Peiyu 

38Südonou Jisu hai le daisho puloukhaia khühhi tave; khüh sünasü chuhlea 
hinou raokhaitoue, alia süna pei hisü chuhlinou shikhai toue. 
39Jisu nou paoe, “Chuh nasü povai khaio!” Thaiyuna tupai Marthanou puh hi 
paoe, “Mapao, chuo kai nushi laire, daiolouzü puhye povuyu teithe adai 
pare!”  
40Jisu nou puh hi paoe, “Nenou louchea bulouzü Ramai vei khouko avasü 
ngaolai tea Enou nehi paomowu?”  
41Südonou puletao nou chuh nasü povaire. Alia Jisu nou pah pfülaloua paoe, 
“Apuo, nenou Akho keipeiyu donou, Enou ne kalo paowe.  
42Nenou teisa Akho hai noupeiwe touyu Enou süe, ana nenou Eye seivepeie 
touyu hai lasühao-a buyu maikhemai taonou louche loure donou Enou chi 
hainasü paowe.” 
43Puhnou sünasü paocheyu thaisü, paikusholoua paoe, “Lazaras tapalouwo!”  
44Thaiyu nanou puhphi, puhbah taosü khühsahnou phukhaitoua, alia puh 
pahsü sah alinou zükhaitoua tapa loure. Jisu nou puletao hi paoe, “Puhye sah 
laopa peiwu-a panou talouwo.”  

Jisu ye Southeare donou Phouyu 
(Mt 26.1-5; Mk 14.1-2; Lk 22.1-2) 

45Südonou Meriye koa taveyu Jihudimai taolinou Jisu nou souyu ngaoloua 
puhye louche loure.  
46Ana kamainou Phariseemai taohi taho Jisu nou souyusü paongao peire.  

47Südonou napao adumaitao ea Phariseemai taonou tsüme nasü kuve dzüloua 
paoe, “Eletao dai soulai? Daiolouzü mai hainanou shee taoli soua bure!  
48Eletao nou puhye panou haibüa talouzü, mai hrülainou puhye louchelou 
shulai, alia Rom mainou tave Eletao Rathoki ea Eletao tahrüh souha shulai!”  
49Ana puletao hrohinou süna pohi napao peichana soua buyu Kaiphanou 
puletao hi paoe, “Neletao nou halia sükhai moe!  
50Mai alinou maikhemai donou thaipei-a tahrüh teiteiye souhawu moyu 
nanou neletao donou veikouhie touyu sü neletao nou sümoe.”  
51Chi hainasü puhnou puh madonou paomoe, ana po sünahi napao peichana 
soua buyu vanou puhnou raia Jisu nou Jihudimai tahrüh donou thaipeilai tea 
paobaie,  
52alia tahrüh süna likhei donou bailaimoe, ana vakounou raroua buyu 
Ramainah taoye alikhei soua pove dzüre donoue.  
53Südonou sü teithe hinou shua puletao nou puhye southeare donou chi 
kutare.  
54Südonou Jisu nou dua Jihudimaitao hrohi takhai more, ana sühinou taloua 
radeikeena ngheiki buyu Ephraim tea kuyu nuh hi tare, alia sühinou puhnou 
puh rozümaitaoye koa bure.  
55Chuo Jihudimai vei Tachonüh nasü ngheikoure, alia mai alaosou nuhbuh 
hilonou taveloua puletao lah nüh jühinou naa thaifüa soushee loure donou 
Jerusalem hi tapare.  
56Puletao nou Jisu ye zhia Rathoki hinou la-a buyu hinou alinou lihi haibüa 
noue, “Neletaowo dai tea chowe? Puhwo nühbuh hi velaimona?”  
57Sükisü napao adumaitao ea Phariseemai taonou raia kharochi peire, 
süolouzü puletaoye panou Jisu ye niloure donou maitalinoua Jisu nou buyu 
buh sülouzü sünanou tave puletao hi süngaopei vuzülai.  

Johan 12 

Bethani hinou Jisu ye Theadzü Noupeiyu 
(Mt 26.6-13; Mk 14.3-9) 

1Jisu nou Tachonüh vemo jühi teithe arou buyu phahinou puhnou athai 
hinou souhri peiyu Lazaras nuh Bethani hi tave loure.  
2Sühinou puletao nou puhye donou tovai ali souda peie. Martha nou vahva-a 
bue ea Lazaras-a Jisu ye koa arübuh hinou buyu maitao hrohinou alie. 
3Sükisü Meri nou muhtei shoyu ea kai veishoyu sheetouyu Nard theadzü 
dzüchovou dali poloua Jisu phihi noupei-a puh peishunou puh phisü posou 
peire; alia sühisü theadzü sünavei kai avei sünanou phoupei loure.  
4Ana puh rozümaitao hrohinou maili, Jisu ye ngaobamai bah hi thoupei laiyu 
Iskariot Judasnou paoe,  
5“Daidonou kaivei theadzü haina hai denarü kaihsü muh zholoua toure hamai 
hi peimosa?”  
6Puhnou sübüa paoyu hai toure hamaiye donou tsüchoa paoyu moe, ana puh 
hai avaomai ali baiyu donou paobaie ea shavü pokuyu mai ali soua sühi 
thoukhai touyu taosü puh lah vaoloulou baiwe.  
7Ana Jisu nou paoe, “Puh lah panou puh do soukhaio, alia puhye panou 
sünahai Eye povure teitheki donou pokhailouwo.  
8Daiolouzü toure hamai taoye neletao nou teisa koa bulai, ana neletao nou 
Eye koa teisanou bulai touyu moe.”  

Lazarasye Southeare Do Phouyu 

9Jisu hai Bethani hi bue touyu kosü Jihudimai maisounou sülouyu kisü, 
puletao nou puhye donou likheibai moa puhnou athai hinou souhri peiyu 
Lazarasye-a zhure donou tave loure.  
10Südonou napao adumai taonou Lazarasye-a southeare donou do phouloure, 
11daiolouzü puh vanou Jihudimai taolisü puletaoye thaowu-a Jisu ye nou 
louche tare.  

Jisu nou Kolouyu Asah hinou Jerusalem hi Talouyu 
(Mt 21.1-11; Mk 11.1-11; Lk 19.28-40) 

12Thainaisho kisü nühbuh hi tavelouyu maisounou Jisu-a Jerusalem hi 
veloure donou laire touyu kosü chouloure.  

13Südonou puletao nou habo poloua puhye daore donou tapare alia shusoua 
shaloure, “Hosanna! Mapao zhih hinou tave louyu, Israelmai Veo puhsü rako 
veie!”  
14Alia Jisu nou rheisüh toutu ali ngaoloua süna phaohi pabu loure; daiolouzü 
sheeyu larübvü hinou haikua rüthouwure,  
15“Piso, Zion hi nah naotupai; Zhukhaio, nevei Veosü Rheisüh toutu ali 
phaohinou bua tavewe!”  
16Sükisü puh rozümai taonou hainavei ko alia sükhai moe; ana Jisu nou 
adusho hi hrishu louyu thainou, haina hai puh vanou rükhaitoue ea haisü 
puletao nou puh hi soupeire touyusü puletao nou sükinou liloure.  
17Jisu nou Lazarasye khüh hinou kupaloua puhye athai hinou souhri louyuki 
puhye koa buyu maisounou süna vanou zhopaoh soloure. 
18Maisounou puhye daore donou taveyu qo louzü puhnou shee hainasü 
soushe tea chouyu donoue.  
19Südonou Phariseemai taonou alinou lihi haibüa paoe, “Nele-a chokhaio, 
Eletao nou halia soulou hore! Zhukhaio, deiphaomai hrülainou puhthai 
fütakhaire.”  

Greek Mainou Jisu ye Phouyu 

20Alia nühbuh hi rathore donou tave loulouyu maikhemai hrohisü Greekmai 
kamaia louwe.  
21Südonou mai haitaonou Galilee hi Bethsaida nuh hinou veyu Philip hi 
taveloua puh hi paoe, “Dou-apeio, Ehnou Jisu ye daonüwe.”  
22Philip nou taho Andrew hi paopeie, ea Andrew nou Philip ye koa taho Jisu 
hi paopeie.  
23Alia Jisu nou puhai hi chila peie, “Mai Nahpoutu nou kathe souloure phasü 
veloure.  

24Cheche vuzünou Enou neletao hi paowe, southou pfüli hai deiphihi dekou 
louloua thaimosa süna lah bubaiwe; ana sünasü thaita louzü thou alaosou 
shilouwe. 
25Lah puh hrümaiye leshi baiyu mai sünou sünasü habailai, alia deiphao 
haina hinou lah puh hrümaiye ngaorayu mai sünou sünahai teisa hrire donou 
pokhai loulai.  
26Maita linou Akuvah soulouzü, puhnou Athai füvuzülai; alia Enou buyu buh 
hisü Akilai-a bulai; maitalinou Akuvah soulouzü, Apuonou puhye tsükhoulai.  

Jisu nou Puhvei Athai vanou Raia Paoyu 

27“Chuo Alehai veasho loure, alia Enou dai paolai? ‘Apuo, pha teile haina 
hinou Eye khaipapeio’ tea Enou paolaiwu? Moe, soure vah haina donou Enou 
pha hainahi velou loure.  
28Apuo, nezhih adusho soulouwo!” Sükisü rakinou paili shakoue, “Enou 
sünahai soudusho peire, alia Enou sünahai soudusho pupeilai.”  
29Sühinou la-a buyu maisounou pai sünasü choue ea puletao kamainou 
sünahai teisüwe tea paoe. Ana kukhe mainou sünahai, “Rakivamai alinou puh 
hi chi paobaie!” tea paoe.  
30Ana Jisu nou puletao hi paoe, “Pai haina hai Eye donou moe, ana neletaoye 
donou baie.  
31Chu deiphao hainaye chikure pha nasüe, chuo deiphao hainavei paopuye 
hutawulai.  
32Alia Eye deiphi hinou polashuyuki, Enou mai hrülaiye Ahi paivelai.”  
33Puhnou haibüa paoyu hai kakuyu athai zhaido hinou puh hai thailaisa 
touyu pongaobaie.  
34Maisounou puh hi chila peie, “Ehnou razhai hinou Khrista hai teisanou 
hrilai tea choue. Sükulouzü nenou kakua Mainah Potuoye sü polashu vuzülai 
tea paowe? Mai Nahpoutu hainasü thaoh-e?”  

35Jisu nou puletao hi chila peie, “Phajü donou ava nasü neletaoye koa 
bupulai. Avana bubu kinou neletao nou takhaio, molouzü teizhi nanou 
neletaoye nulou shulai; teizhi hinou tayu mai sünanou puh hai daiki tahosa 
touyu sümoe.  
36Neletao hi avana bubu kinou, ava nahmaitao souloure donou neletao nou 
ava naye sü louchelo.”  

Jihudimainou Louche moyu 

Jisu nou chi haina paocheyu thaisü, puh lah puletao hinou taloua tutsü loure.  
37Puhnou shee alaosou puletao nghojühi soungao peiyuma, puletao nou 
puhye louche peimoe.  
38Sünahai Isaiah rachi paolawo vei chipao sü vetere donoue: “Mapao, 
thaohnou Eh vei Chipao louche peie? Alia thaoh hi Mapao nou puhvei 
Khouko pongao peie?”  
39Alia südonou puletao nou louchelou hore, daiolouzü Isaiah nou 
paopukhaie:  
40“Puhnou puletao nghithou souchare ea puletao le soukhoure, sükumo louzü 
puletao nou puletao nghithounou ngaolou shulai ea puletao lenou sülou 
shulai, alia puletaoye souvei peire donou Ahi khaive shulai.”  
41Isaiah nou haisü paoe, daiolouzü puhnou Jisu vei adusho sü ngaoe ea 
puhnou puh vanou paopeie.  
42Sütoukhaia, Jihudimai peichamai koutea mai alaosou puhye loucheloue, 
ana Phariseemai taoye piyu donou puletao nou sünasü dua paopamoe, 
molouzü puletaoye rathobuh hinou huta shulai; 
43daiolouzü puletao nou Ramai nou shoyuna jünou mainou shoyuna-a 
züpahie.  

Jisu vei Chipaonou Chikuyu 

44Alia Jisu nou paikushoa shapae, “Eye loucheyu mai talinou Eye likhei 
louche baimoe ana Eye seiveyu puhye-a louchewe.  

45Alia Eye ngaoyu mai talinou Eye seiveyu puhye-a ngaowe.  
46Eye loucheyu talinou teizhihi bumore donou, Enou ava büa deiphao hi 
velouloue. 
47Maita linou Achipaotao chouloua sütao hai zümo louzü, Enou puhye chiku 
moe; daiolouzü deiphao maiye chikure donou Enou vemoe, ana deiphao 
maiye khaipeire donou vebaie.  
48Eye laiyu ea Achipao pobayu mai sünaye chikuremai ali bue. Enou paopa 
khaitouyu chipao nanou akhai teitheki puhye chikulai!  
49Daiolouzü lah Amadonou chi paopamoe; ana Eye seiveyu Apuonou dai 
paolai ea kabüa paolai touyu chikhasü Ahi peikhaitoue.  
50Alia puhvei chikhahai teisa ahrina süe touyu hai Enou süe. Südonou Enou 
paoyu talisü Apuonou Ahi paopeiyu büa Enou paobaie.”  

Johan 13 

Jisu nou Puh Rozümaitao Phi Khüpeiyu 

1Chuo haihai Tachonüh vemo jübühi teithe nasüe. Jisu nou puhye donou 
deiphao haina thaowu-a puh Puohi tare phasü veloure touyu sü süloure. 
Puhnou deiphao hi puhmaitaoye teisanou leshi peia, akhai koute puletaoye 
puhnou leshipeie.  
2Koukhe tovai nasü vai-a buyu hinou, rashi nanou Simon nahpoutu Iskariot 
Judas lekhehi Jisu ye ngaobamai bah hi shoh southou peire tsü nasü pothou 
peire.  
3Puonou hali-hala puh bah hi thoupeire, alia puh hai Ramai hinou ve ea 
Ramai hi dakhai velai touyusü Jisu nou süe. 
4Südonou puhnou tovai buh hinou shuloua puh sahba nasü laokhaire, alia 
sazha ali poloua puh lah puh khyahi pozhaloure.  
5Süthaisü puhnou raikhaohi dzü lathouloua rozümaitao phisü khüpei tare ea 
puh khyahi zhakhai touyu sazha sünanou poloua puletao phisü southepei 
tare. 

6Puhnou Simon Pitar hi takoue; alia Pitar nou puh hi paoe, “Mapao, newo 
Aphi khülaiwu?”  
7Jisu nou puh hi chila peie, “Enou soua buyu hai neletao nou chu sümoe, ana 
nakinou neletao nou sülai.”  
8Pitar nou puh hi paoe, “Hakilia nenou Aphi khükhai laimoe!” Jisu nou puh 
hi chila peie, “Enou neye khüpei molouzü, nenou Eye koa zha zhoyu hae.”  
9Simon Pitar nou puh hi paoe, “Sükulouzü, Mapao, Aphi likhei baimoa Abah 
ea Apei-a khüpeio!”  
10Jisu nou puh hi paoe, “Dzü khülouyu mai sünanou puh phi likhei baimoa 
kukhe khüpuyu komoe; daiolouzü puhwo pfüphao teiteinou sheewe. Alia 
neletao sü sheewe, ana neletao hrülainou sheekhaiyu moe.”  
11Daiolouzü puhnou puhye shoh soupeire naye sü süwe; südonou puhnou, 
“Neletao hrülainou sheekhaiyu moe” tea paoe.  
12Jisu nou puletao phi khüpeiwuyu thaisü puh sahba poloua puh buh hi kou 
buta khaire. Alia puhnou puletao hi noue, “Enou neletao hi soupeiyu nasü 
neletao süsümoe?  
13Neletao nou Eye ‘Dou-apeio’ ea ‘Mapao’ tea kuwe; alia neletao nou kuyu hai 
kuzüe daiolouzü Esü sünasüe.  
14Chuo neletao vei Mapao ea Dou-apeio Enou neletao phi khüpeiyu thaisü, 
neletao-a alinou aliphi khüpeiyu kaoe.  
15Daiolouzü Enou neletao hi soure zhaido nasü soungao peire, süolouzü Enou 
neletao hi soupeiyu büa neletao-a souvu zülai.  
16Cheche vuzünou Enou neletao hi paoe, kilai talia puh paopu jünou dumoe; 
moa seita-a buyu puhnou seipeiyu puh jünou dumoe.  
17Neletao nou haitaohai sülouzü, sütao soua buyu neletao donou rakoveie.  
18“Enou neletao veishi vanou paomoe; Enou dolouyu maitaoye sü Enou süe; 
ana haisü sheeyu larübvü hinou haibüa paoyusü vete loure donoue, ‘Eye koa 
raokhao zhitouyu puhnou Eye hrailoure!’  

19Süna pamojü chunou neletao hi Enou paoa bue, süolouzü süna payu kisü E 
hai puh-e touyusü neletao nou louche loulai.  
20Cheche vuzünou Enou neletao hi paoe, Enou seitayu mai sünaye popeiyu 
puhnou Eye popeiwe; alia Eye popeiyu puhnou Eye seive peiyu puhye 
popeiwe.”  

Jisu ye Shoh Sou Laiyu vanou Raia paoyu 
(Mt 26.20-25; Mk 14.17-21; Lk 22.21-23) 

21Jisu nou sübüa paoyu thaisü, puh lehai veasho loure, alia dua paopae, 
“Cheche vuzünou Enou neletao hi paoe, neletao hrohinou alinou Eye 
peithoulai.”  
22Thaoh vanou puhnou paosa touyu teipei lia sükhaimoa rozümai taonou 
alinou liye zhue.  
23Rozümaitao hrohinou Jisu nou leshiyu nasü Jisu ye dasa-a bue.  
24Südonou Simon Pitar nou puh hi nghisailoua paoe, “Puhnou paoyusü 
thaohyesa, puh hinou noukhaio.”  
25Südonou rozümai sünanou Jisu khaohilo pei pfüna kouloua puh hinou 
noue, “Mapao, sünasü thaoh-e?”  
26Jisu nou chila peie, “Enou raokhaopho nasü pothou süloua peilaiyu mai 
sünasüe.” Südonou puhnou raokhaopho nasü pothou süloua sünasü Simon 
Iskariot nahpoutu Judas hi peire.  
27Judasnou raokhaopho süna polouyu thaisü, Saitan nou puh hi louloure. Jisu 
nou puh hi paoe, “Nenou soure nasü thala-a soukhaio!”  
28Ana vaibuh hi buyu mailinoua daidonou Jisu nou sünahai puh hi paosa 
touyusü sümoe.  
29Daiolouzü Judas hi shavü nasü buyu donou Jisu nou puh hi, “Eletao nou 
nühki toure natao hrülouwo; moa toure hamai hi hatali peikhaio” tea paoe 
tea puletao kamainou choe.  
30Südonou Judasnou raokhaopho sünasü polouyu thaisü thalasou vakouhi 
tapare; alia süsü kheikie.  

Chikha Ashuna 

31Judas nou vakouhi tapayu thaisü, Jisu nou paoe, “Chuo Mai Nahpoutuye 
soudusho peire, alia puh vanou Ramaiye soudusho peire. 
32Alia puh vanou Ramaiye soudusho peilouzü, Ramai nou-a puh vanou 
Nahpoutuye soudusho peilai, alia puhye thalasou soudusho peilai. 
33Anahkhemai, phajü donou Enou neletaoye koa bubailaire. Neletao nou Eye 
phoulai; ana Enou Jihudimai taohi paoyu kua chuo Enou neletao hi paowe, 
‘Enou tayu buh hisü neletao nou velouhoe.’  
34Enou neletao hi chikha ashuli peiwe; neletao alinou liye leshilo. Enou 
neletaoye leshi peiyu büa, neletao-a alinou liye leshi vuzülai.  
35Neletao hi alinou ali donou leshiyu nasü bulouzü, süvanou neletao hai 
Arozümai-e touyusü mai hrülainou süloulai.”  

Jisu ye Pitar nou Laiwure Raia Paopeiyu 
(Mt 26.31-35; Mk 14.27-31; Lk 22.31-34) 

36Simon Pitar nou puh hi noue, “Mapao, ne daiki taholai?” Jisu nou chila 
peie, “Enou tahore buh hisü nenou chu Athai fülou hoe; ana nakinou nenou 
Athai fülai.”  
37Pitar nou puh hi paoe, “Mapao, daidonou chu Enou nethai fülou holai? 
Enou neye donou Ahrirai peilai!”  
38Jisu nou chila peie, “Nenou Eye donou ne hriraisü peilaiwu? Cheche 
vuzünou Enou nehi paowe, nenou Eye vu asü laiwu mosasü houjünou khaolai 
moe!”  

Johan 14 

Jisu nou Puo hi Vere Ludue 

1“Neletao le chorowuso; Ramaiye lülo, Eye-a lülo.  
2Apuo kihi buh alaosou bue; alia Enou taho neletao donou buh ali soudalai. 
Sütoumo louzü haihai Enou neletao hi paolai moe.  
3Alia Enou taho neletaoye donou buh ali soudayu thaisü, Enou buyu buh hisü 
neletao-a bure donou Enou dakhaive neletaoye Ahi savelai.  

4Alia Enou tahore buh hi vere dunasü neletao nou süwe.”  
5Thomas nou puh hi paoe, “Mapao, nenou daiki tawe touyu Ehnou sümoe; 
südonou Ehnou kakua ludu nasü süloulai?”  
6Jisu nou puh hi paoe, “Ludu nasüa, acheche nasüa, alia ahri nasüa E-e; 
Ahinou moa maita linoua Puohi vemoe.  
7Neletao nou Eye süa bulouzü, Apuoye-a neletao nou süwulai; alia chushonou 
neletao nou puhye süloue ea puhye ngaoloure.”  
8Philip nou puh hi paoe, “Mapao, Puoye sü Eh hi ngaokhaio, alia sükulouzü 
Ehnou rukhalai.”  
9Jisu nou puh hi paoe, “Pha haisoso Enou neletaoye koa bukhaia, ne Eye 
sümo hiwu Philip? Eye ngaolouyu puhnou Puoye ngaoloure; sütou louzü, 
nenou kakua, ‘Puoye sü Eh hi ngaokhaio’ tea paowe?  
10Esü Puohi bue touyu sü nenou louche mowu? Enou neletao hi paoyu chipao 
taosü lah Amadonou paomoe; ana Ahi buyu Apuonou lah puhvah soubaie.  
11Eye louchelo, süolouzü Esü Puohi bue ea puosü Ahi bue; molouzü Enou 
souyu vah sütao vanou Eye louchelo.  
12Cheche vuzünou Enou neletao hi paowe, ‘Eye loucheyu puhnou Enou souyu 
vahtao sü puh-a soulai; alia haitao jünou duyu vahtao-a puhnou soulai, 
daiolouzü Enou Apuohi tawe.  
13Nahpoutu vanou Puoye soudusho peiloure donou, neletao nou Azhih hinou 
khoyu talisü Enou soupeilai.  
14Neletao nou Azhih hinou hatalia kholouzü, süsü Enou soupeilai.’  

Rako Mashi Seikou peire Apaopeiyu 

15“Neletao nou Eye leshi louzü, Achikha taosü neletao nou zülai. 
16Alia Enou Puo hinou kholai ea neletaoye koa teisanou bure soukha-apeio 
kukhe ali puhnou neletao hi peilai.  
17Puh hai Ramai vanou achechena süngao peiyu Rako nasüe. Deiphao mainou 
puhye popei louhoe, daiolouzü sünanou puhye ngaomoe moa sümoe. Ana 

neletao louzü puhye süwe, daiolouzü puhnou neletaoye koa bue ea neletao 
lehi bue.  
18“Enou neletaoye vearouna kua thaowu laimoe; E neletao hi khaive khailai.  
19Phajü thaisü, deiphao mainou Eye ngaopukhai laimoe, ana neletao louzü 
Eye ngaolai; daiolouzü Enou hriyu donou, neletao-a hrilai.  
20Teithe sükisü, Esü Apuohi bue, neletaosü Ahi bue ea Esü neletao hi bue 
touyusü neletao nou sülai.  
21“Achikhatao polouyu ea sütao zülouyu mai sünasü Eye leshiyu nasüe. Eye 
leshiyu puhye Apuonou leshilai; alia E-a puhye leshilai ea E lah Eye puh hi 
pongaolai.”  
22Iskariot moyu Judas nou puh hi paoe, “Mapao, nenou kakua nelah neye 
deiphaomai hi moanou Eletao hi ngaopeilai?”  
23Jisu nou puh hi chila peie, “Maita linou Eye leshi louzü, puhnou Achipaosü 
zülai, alia Apuonou puhye leshilai, alia Apuo ea Enou puh hi taveloua puhye 
koa kilinou hrüzholai.  
24Eye leshi moyu puhnou Achipao taosü zümoe; alia neletao nou chouyu 
chipao nasü Aveimoe ana Eye seive peiyu Apuo veie.  
25“Haitao teiteisü neletaoye koa bubukinou neletao hi Enou paopeire. 
26Ana Apuonou Azhih hinou seive peilaiyu soukha-apeio Rako Mashi sünanou 
ha teitei neletao hi doupeilai, alia Enou neletao hi paokhai touyu pfüphou 
neletaoye panou li-chopa loulai.  
27“Kaonayu hai Enou neletao hi thaodai khaitoue; Avei kaonayu nasü Enou 
neletao hi peikhaitoue; Enou neletao hi peiyu hai deiphao mainou peiyu 
kumoe. Neletao lehai chorowuso, moa piwuso.  
28‘E talai, alia neletao hi E khaive khailai,’ tea Enou neletao hi paoyusü 
neletao nou chouloure. Neletao nou Eye leshi louzü, neletaosü lesa loulai, 
daiolouzü Esü Apuohi tawe; daiolouzü Puonou Ajünou duhie.  

29Alia süna palouzü neletao nou louche loure donou, süna pamo jühinou 
chunou Enou neletao hi sünasü paongao peire.  
30Enou neletaoye koa phaso chipha khailai moe, daiolouzü deiphao hainavei 
paopusü laire. Puhnou Apei hi soure khouko hae;  
31Ana Enou Apuoye leshie touyu hai deiphaomainou süloure donou Apuonou 
Ahi chikha peikhai touyu thaifüa Enou soubaie. “Shulouwo, buh haihinou 
Eletao talairekhe.”  

Johan 15 

Jisu nou Darkha bejü Acheche Nasüe 

1“E darkha bejü acheche nasüe, ea Apuonou darkha kipei-khowo süe. 
2Ahinou tao-a buyu rashi shimoyu bo veishi puhnou vilaiwu baiwe; alia rashi 
shiyu bo veishiye panou rashi shipure donou puhnou soushee peiwe.  
3Neletaowo louzü Enou neletao hi paopeiyu chipao nanou sousheepei chere.  
4Ahinou tobai soumoa bulo, alia Enou neletao hi tobai soumoa bulai. Bo 
talinou bejü hi tobaisoumoa taomo louzü rashi shilou hoyu kua, neletao-a 
Ahinou tobai soumoa bumo louzü rashi shilou hoe.  
5“E darkha bejü nasüe, neletaosü bo taoe. Ahinou tobai soumoa buyu ea Enou 
puh hi buyu mai sünasü rashi alaosou shilai; daiolouzü E loumoa neletao nou 
hatalia soulou hoe.  
6Maita linou Ahinou tobai soumoa bumolouzü, puhye sü boli kua shilaiwu-a 
panou kita baiwe; alia sübüyu botaoye sü podzüloua meihi polaithou deiwu 
baiwe. 
7Neletao nou Ahi tobai soumoa bulouzü ea Achipao taosü neletao hi tobai 
soumoa bulouzü, neletao nou züpayu tali khokhaio, alia sünasü neletao 
donou soupeilai.  
8Neletao nou rashi alaosou shiloua Arozümaitaoe touyu zhopaoh souyu 
sünanou Apuoye soudusho peiwe. 

9Apuonou Eye leshi peiyu kua, Enou neletaoye leshi peire; Avei leshi hinou 
tobai soumoa bulo.  
10Enou Apuo chikhatao züloua puh leshi hinou tobai soumoa buyu kua, 
neletao-a Achikhatao zülouzü neletao nou Aleshi hinou tobai soumoa 
buloulai.  
11“Avei sayu nahai neletao hi buloure donou, alia neletao vei sayuhai liche 
loure donou Enou haitaosü neletao hi paopeire.  
12Haihai Achikha nasüe, süolouzü Enou neletaoye leshiyu kua neletao-a 
alinou liye leshilo.  
13Maita linou puh samaitao donou thaipeiyu süjünou dukouyu leshi kukhe 
hae.  
14Enou neletao hi chikha peiyu hai neletao nou soulouzü, neletao hai 
Asamaie.  
15Enou neletaoye kilaitao tea kupu more, daiolouzü kilai nanou puhvei 
paopunou dai sousa touyu sümoe. Ana Enou neletaoye samaitao tea kuloure, 
daiolouzü Enou Apuo hinou choulouyu teiteisü neletao hi Enou paongao 
peire.  
16Neletao nou Eye dolou moe, ana neletao nou taho rashi shiloure donou ea 
neletao vei rashi nasü teisanou buloure donou Enou neletaoye doloure ea buh 
thoupeire. Alia sükua neletao nou Azhih hinou Puohi khoyu tasü puhnou 
neletao hi peilai.  
17Südonou Enou neletao hi chikha peia paoyu nasü hainae: alinou liye 
leshilo.  

Deiphao Mainou Rozümaitaoye Ngaorayu 

18“Deiphao mainou neletaoye ngaora louzü, sünanou neletaoye ngaoramo 
jühinou raia Eye ngaorare touyusü sülo.  
19Neletao hai deiphao veie toulouzü, deiphao mainou lah puhveiye sü 
leshilai. Ana neletao hai deiphao maivei moyu donou, alia Enou neletaoye 
deiphao hinou dolouyu donou, deiphao mainou neletaoye ngaorawe.  

20Enou neletao hi paopeiyu chipao nasü lilo; ‘Kilai talia puh paopu jünou 
dumoe.’ Puletao nou Eye souvea-souho louzü, puletao nou neletaoye-a souvea 
souholai; puletao nou Achi zülouzü, puletao nou neletao chi-a zülai.  
21Ana Azhih donou sütao veishi hai puletao nou neletao pei hi soulai, 
daiolouzü puletao nou Eye seive peiyu puhye sümoe.  
22Enou taveloua puletao hi paopeimo louzü, puletao hai mah bupaimoe. Ana 
chuo puletao vei mah donou puletaoye khaipeire hare.  
23Eye ngaorayu puhnou Apuoye-a ngaorawe.  
24Enou puletao hrohinou maita linoua soukhai moyu vah taosü soumoe 
toulouzü puletaosü mah bupaimoe; ana chuo puletao nou sheetaosü 
ngaoloure, alia Eye-a Apuoye-a ahaiyenou ngaora loure.  
25Haisü puletao razhaihi rüthoukhai touyu chipao nasü vetere donoue, 
‘Puletao nou qo alia ha-a Eye ngaora loure.’  
26“Ana Enou Puo hinou neletao hi seivepei laiyu, süolouzü Puo hinou velaiyu 
acheche Rako, soukha-apeionou veyu kisü puhnou Avanou zhopaoh soulai;  
27alia neletao-a Avanou zhopaoh soulai, daiolouzü neletao-a shurai hinou Eye 
koa bue.  

Johan 16 

1“Neletaoye panou kao-du tamore donou chi haitaohai Enou neletao hi 
paopeire.  
2Puletao nou neletaoye rathobuhtao hinou hutalai. Cheche vuzünou phasü 
veloure, süolouzü neletaoye southeayu maitalinou sübüa souyu hai puhnou 
Ramai kuvah souwe tea cholai.  
3Alia puletao nou Puo moa Eye sümoyu donou vah haitaosü neletao hi soulai.  
4Ana Enou haitao hai neletao hi paopeire, süolouzü puletao nou vah sütao 
soure pha veyu kisü Enou neletao hi sütao vanou paosü peire touyu sü 
neletao nou liloulai.  

Rako Mashi Vah 

“Shurai hiwo Enou neletao hi haitao hai paopeimoe, daiolouzü Esü neletaoye 
koa bue.  
5Ana chuo Esü Eye seive peiyu puh hi tavelaire; sütoukhai-a neletao hrohinou 
maita linoua Ahi, ‘Ne daiki vetalai?’ tea noumoe.  
6Ana Enou neletao hi haitao paopeiyu donou, neletao lesü veasho loure.  
7Ana Enou neletao hi acheche nasü paowe: Enou tayuhai neletao donou 
veipuhie, daiolouzü E tamo louzü, soukha-apeio nasü neletao hi velaimoe. 
Ana Enou talouzü, puhye Enou neletao hi seive peilai.  
8Alia puhnou veyu kisü, deiphao maiye mah vanou, acheche vanou ea 
chikuyu vanou puletao hai mahre touyusü panou süloulai: 
9mah vanou louzü, puletao nou Eye louche moe;  
10acheche vanou louzü, Esü Puohi talai, alia neletao nou Eye ngaopukhai 
laimoe; 
11chikuyu vanou louzü, deiphao hainavei paopuye chi kuwure.  
12“Enou neletao hi paore alaosou buhie, ana sütao veishi hai neletao nou chu 
pfüpai louhoe.  
13Ana cheche Rako sünanou veyu kisü, puhnou neletaoye acheche teiteihi 
süthaive peilai; daiolouzü puhnou lah puh mado hinou chi paolai moe, ana 
puhnou chouyu talisü puhnou paolai, alia puhnou neletao hi thaikhai veretao 
vanou paopa peilai.  
14Puhnou Eye soudusho peilai, daiolouzü puhnou Avei nasü poloua sünasü 
neletao hi paopeilai.  
15Apuo hi buyu teiteisü Aveie; südonou puhnou Avei nasü poloua sünasü 
neletao hi paongao peilai tea Enou paowe.  

Leveayu ea Lesayu 

16“Phajütou thaisü neletao nou Eye ngaolaimoe; alia phajütou thaisü neletao 
nou Eye ngaopu khailai.”  

17Puh rozümai kamainou alinou lihi noue, Puhnou Eletao hi, “Phajütou thaisü 
neletao nou Eye ngaolaimoe, alia phajütou thaisü neletao nou Eye ngaopu 
khailai, alia, ‘Sünahai Enou Puohi tayu donoue,’ tea paoyu hai daie?”  
18Puletao nou paopukhaie, “Puhnou ‘Phajütou thaisü’ tea paoyu hai daiye 
paosa? Puhnou dai vanou paosa touyu Eletao nou sümoe!”  
19Puletao nou puh hi nounüa buyu sü süloua Jisu nou puletao hi paoe, 
“Neletao hrohinou alinou lihi noua buyu nasü, ‘Phajütou thaisü neletao nou 
Eye ngaolaimoe, alia phajü thaisü neletao nou Eye ngaopukhailai’ tea Enou 
paoyu vanouwu?  
20Cheche vuzünou Enou neletao hi paowe, neletaosü kralai ea dopfülai, ana 
deiphao maiwo le salai; neletao hai le vealai, ana neletao vei le veayu hai 
panou le sayuhi soudalai.  
21Naotumai alinou nare kisü khya soushowe, daiolouzü puhvei veare phasü 
vere; ana nah sünaye nalouyu thaisü deiphao hi nah ali nakoure tea puhnou 
le sayu donou puhvei veayu nasü ngaiwu baiwe.  
22Sübüa, neletao hi-a chupha hisü le veayu bue, ana Enou neletaoye ve 
daopulai ea neletao lesü saloulai, alia maita linoua neletao vei sayu nasü 
neletao hinou pota laimoe.  
23“Teithe sükisü neletao nou Ahinou halia kholaimoe. Cheche vuzünou Enou 
neletao hi paowe, neletao nou hatali Puo hinou kholouzü, puhnou Azhih 
hinou sünasü neletao hi peilai.  
24Chu koute neletao nou Azhih hinou hatalia khokhai mohie. Khokhaio ea 
neletao vei asah nasü chekhoure donou neletao nou ngaoloulai.  

Deiphao jünou Kolouyu 

25“Enou neletao hi chi haitao hai nada hinou paopeire. Ana Enou neletao hi 
nada hinou paomoa, Puo vanou dua neletao hi paopei laiyu phasü vere.  
26Teithe sükisü neletao nou Azhih hinou kholai; alia Enou neletao sühsoua 
Puo hinou kholai tea Enou neletao hi paomoe; 

27daiolouzü Puo lah puhnou neletaoye leshiwe. Puhnou neletaoye leshiwe 
daiolouzü neletao nou Eye leshiwe ea Esü Apuo hinou ve touyusü neletao nou 
louche loure.  
28Enou Apuo hinou tashuloua deiphao hi veloure; alia chuo Enou deiphaosü 
thaowu-a Apuohi vetalai.”  
29Süthaisü puh rozümai taonou puh hi paoe, “Zhukhaio, chuo nenou nada 
hinou moanou dua pao-are!  
30Nehai ha teitei süwe, alia maitaliye panou nehinou chi nouyu komoe touyu 
hai chuo Ehnou süre; süna vanou nehai Ramai hinou ve touyu Ehnou 
louche.”  
31Jisu nou puletao hi chila peie, “Chuo neletao nou louchewu? 
32Zhukhaio, neletaosü lahlah kihi poraveloua Eye lah thaokhai laiyu phasü 
laire, alia chekhaoa pha sünasü veloure. Ana Elah baimoe, daiolouzü 
Apuonou Eye koa bue.  
33Eye koa buyu hinou neletao hi kaonayu buloure donou, chi hainahai Enou 
neletao hi paopeire. Deiphao hisü neletao vea-holai; ana khuveilo! Enou 
deiphaoye koloure.”  

Johan 17 

Jisu nou Lah Puh donou Veachi Paoyu 

1Jisu nou chi haitao hai paoyu thaisü, raki hilo zhuloua paoe, “Apuo, pha 
nasü veloure; Ne Nahpoutu nou neye soudusho peiloure donou Ne 
Nahpoutuye soudusho peikhaio.  
2Daiolouzü nenou puh hi peikhai touyu puletao hrülaihi puhye panou teisa 
ahri peiloure donou, nenou puh hisü deiphaomai hrülai pei hi khore khouko 
nasü peiwure.  
3Alia puletao nou alikhei baiyu acheche Ramai neye süyu, alia nenou seiveyu 
Jisu Khrista puhye süyu sünanou teisa ahri nasüe.  

4Nenou soukhaio tea Ahi peikhai touyu vah nasü souchewu-a Enou neye 
deiphao hinou soudusho peire.  
5Alia Apuo, deiphao soumo jühinou Enou neye koa khouko-ava buzhoyu 
sünanou chuo nenou Eye ne nghojü hinou soudusho peikhaio.  

Jisu nou Puh Rozümaitao donou Veachi paoyu 

6“Deiphao hinou nenou Ahi peikhai touyu puletao hi Enou nezhihsü süngao 
peire. Puletao sü neveie, alia nenou puletaoye Ahi peire, alia puletao nou ne 
chipaosü züloure.  
7Alia nenou Ahi peikhai touyu teiteisü ne hinou vebaie touyu sü puletao nou 
chuo süloure;  
8daiolouzü nenou Ahi peikhai touyu chipao taosü Enou puletao hi peire, alia 
sütaosü puletao nou poloure ea Esü nehinou ve touyu sü puletao nou 
chekhaoa süloure; alia nenou Eye seive peie touyu sü puletao nou louche 
loure.  
9“Enou puletao donou veachi paowe. Enou deiphaomai donou veachi paomoe 
ana nenou Ahi peikhai touyutao donou paobaie, daiolouzü puletaosü nevei 
baie.  
10Avei teitei hai nevei baie, alia nevei taosü Aveie; alia puletao vanou Eye 
soudusho peire.  
11Alia chuo Esü deiphao hi bupukhai laimoe, ana puletao louzü deiphao 
buhie, alia Ewo nehi tavewe. Mashi Apuo! Ahainou alikhei baiyu kua, 
puletaoye-a panou alikhei souloure donou, nenou Ahi peikhai touyu nezhih 
süna khouko hinou puletaoye khotou peikhaio.  
12Enou puletaoye koa bubu kisü, nenou Ahi peikhai touyu nezhih süna 
khouko vanou Enou puletaoye khotou peire; sheeyu larübvü hinou paoyu 
nasü vetere donou ha-kare nahpoutu likhei baideinou puletao kukhe louzü 
mailia hamoe daiolouzü Enou puletaoye khotou peire.  
13Ana chuo E nehi tavewe; alia Avei asah nasü lah puletao lehi liche-a 
buloure donou Enou deiphao bubu kinou chi haitaohai paowe.  

14Enou puletao hi ne chipao nasü peire; alia deiphao mainou puletaoye 
ngaorae daiolouzü E hai deiphao hinou moyu kua puletao-a deiphao hinou 
moe.  
15Enou puletaoye deiphao hinou potapeiwo tea nehi veachi paomoe, ana 
puletaoye ashina hinou khotou peiwo tea nehinou khowe.  
16E hai deiphao hinou moyu kua puletao-a deiphao hinou moe.  
17Puletaoye achechena hinou soushee peio. Nevei chipao sü acheche nasüe. 
18Nenou Eye deiphao hi seiveyu kua Enou puletaoye deiphao hi seiwure.  
19Alia puletao-a acheche hinou soushee loure donou Enou puletao donou Elah 
sousheewe.  

Lüloumaime donou Veachi Paoyu 

20“Enou haitao likhei donou veachi paobai moe, ana puletao chipao vanou 
Eye louche louyu puletao donoua paowe 
21süolouzü puletao hrülaiye panou ali souloure donou Enou veachi paowe. 
Apuo, nenou Ahi buyu ea Enou nehi buyu kua, süolouzü nenou Eye seive peie 
touyusü deiphao mainou louche loure donou puletaoye-a panou Eh hi 
buloukhaio.  
22Ne ea Enou ali baiyu kua puletaoye-a panou ali souloure donou nenou Ahi 
peikhai touyu khouko ava nasü Enou puletao hi peire.  
23Puletaoye panou alikhei souloure donou Enou puletao hi bue ea nenou Ahi 
bue, sükuyu hinou nenou Eye seivepeie ea nenou Eye leshiyu kua puletaoye-a 
leshiwe touyu sü deiphao mainou süloulai.  
24“Apuo, deiphao soumo jühinou nenou Eye leshi-a Ahi peikhai touyu Avei 
adusho nasü puletao nou zhuloure. Ahi peikhai touyu maitaoye Enou buyu 
buh hinou Eye koa panou buresü Enou züpae.  
25O! Checheyu Apuo! deiphao mainou neye süloumoe, ana Ewo neye süe, alia 
nenou Eye seivepeie touyu sü mai haitaonou süwe.  

26Nenou Eye leshi peiyu lesha nasü puletao hi bure donou, alia E-a puletao hi 
bure donou, Enou ne zhihsü puletao hi süngao peire, alia sünasü Enou 
süngaopu peikhailai.”  

Johan 18 

Jisu ye Nilouyu 
(Mt 26.47-56; Mk 14.43-50; Lk 22.47-53) 

1Jisu nou sükua veachi paoyu thaisü puhnou puh rozümai taoye koa Kidron 
reitou tacho pare. Buh süna hisü kipei ali bue, alia Jisu nou puh rozümai 
taoye koa sühi talou loure.  
2Chuo Jisu ye shoh soupeiyu Judas-a buh sünasü süwe; daiolouzü Jisu nou 
puh rozümai taoye koa sühinou ve daozhazhawe.  
3Südonou Judasnou napao adumaitao ea Pharisee maitao hinou seiveyu Rom 
reihmai ea Rathokihi reihkhaomai taoliye sapoa, meibvü, loumei ea reih 
bahseitao poloua kipei sünahi tare.  
4Sükisü Jisu nou puh pei hi vere pfüphou süloua, nghojülo takou loua puletao 
hi paoe, “Neletao thaohye phouwe?”  
5Puletao nou puh hi chila peie, “Nazareth Jisu ye phouwe.” Jisu nou puletao 
hi paoe, “Esü puh-e.” Alia puhye shoh souyu Judas-a puletaoye koa la-a bue.  
6Puhnou puletao hi, “Esü puh-e,” tea paoyu kisü puletaosü thaitsüloua deiphi 
kaokoure.  
7Süthai-a puhnou puletao hi noupue, “Neletao thaohye phouwe?” Alia 
puletao nou paoe, “Nazareth Jisu ye phoue.”  
8Jisu nou chila peie, “Esü puh-e touyu sü Enou neletao hi paopeire; südonou 
neletao nou Eye phoue toulouzü mai haitaoye panou talouwo.”  
9Sünahai puhnou, “Nenou Ahi peikhai touyu taoye sü Enou mailia panou 
hawumoe,” tea paoyu chipao nasü panou vetere donoue.  
10Süthaisü Simon Pitar nou puh hi buyu khoche nasü paizhouloua napao 
peichana qila sünaye podaoe ea puh nou zhoulo sü daodere. Qila süna zhihsü 
Malkhas toue.  

11Sükisü Jisu nou Pitar hi paoe, “Ne khoche nahai khokhahi pokhailou 
thouwu-o! Apuonou Ahi peikhai touyu pai nasü Enou külai mowu?”  

Jisu ye Anna hi Saveyu 

12Süthaisü Rom reihmai taonou puletao pei chayuna ea Jihudimai reihmai 
taoye koa Jisu ye niloua puhye sü rainou phuwure,  
13alia raikai-a puhye Anna hi save, daiolouzü puh hai süna pohi napao 
peichana soua buyu Kaipha paoh-e.  
14Kaipha hai, “Mai alinou maisou süh soua thaipeiyu nanou veikouhie,” tea 
Jihudimai hi paopeiyu mai sünasüe.  

Pitar nou Jisu ye Laiyu 
(Mt 26.69-70; Mk 14.66-68; Lk 22.55-57) 

15Simon Pitar ea rozümai kukhe nanou Jisu thaifü loure. Rozümai kukhe 
nanou napao peicha naye shikhoyu donou, puhnou Jisu ye koa napao 
peichana chikukihi loure,  
16sükisü Pitar sü vakou kikhu bomü hinou la-a bue. Südonou napao 
peichanaye shikhoyu rozümai kukhe nanou vakouhi khaipa kikhu bomü khoa 
buyu loumainapai hi paopei-a Pitarye kijüpamü hi saloure.  
17Kikhu bomü khoa buyu loupainou Pitar hi paoe, “Ne-a mai hainavei 
rozümaitao hrohinou ali mowu?” Pitar nou chila peie, “E moe.”  
18Alia chuo teiseiyu donou kilaimaitao ea vahbuhmai taonou meiveinou mei 
souloua puletao lah la-a meivou-a bue. Alia Pitar-a puletaoye koa la-a 
meivou-a bue.  

Napao Peichawonou Jisu hi Chinouyu 
(Mt 26.59-66; Mk 14.55-64; Lk 22.66-71) 

19Sükisü napao peicha nanou Jisu hi puh rozümaitao ea puhvei doupeiyu 
chipao vanou noutare.  
20Jisu nou puh hi chila peie, “Enou deiphaomai hi dua paongaore; Enou 
Jihudimai hrülainou vedzüa buyu rathobuhtao ea Rathoki hinou teisanou 
doupeie. Enou hatalia kheia paokhai moe.  

21Südonou ne daidonou Ahinou nouwe? Achipao chouyu maitao hi Enou 
puletao hi dai paopeisa touyu sü noukhaio; Enou dai paosa touyu puletao nou 
süwe.”  
22Jisu nou haibüa paoyu kisü, sühinou la-a buyu vahbuhmai alinou kou puh 
bahnou Jisu ye pha-a paoe, “Nenou napao peichanaye sübüa chila peilaiwu?”  
23Jisu nou puh hi chila peie, “Enou paomahre toulouzü, mah sünasü haihi 
buyu mai hrülaihi paopa ngaokhaio; ana Enou züa paore toulouzü, daidonou 
ne Eye dawe?”  
24Süthaisü Annanou chukoutea Jisu ye baorai pheipapeimoa napao peichana 
Kaipha hi seitare.  

Pitar nou Jisu ye Laipuyu 
(Mt 26.71-75; Mk 14.69-72; Lk 22.58-62) 

25Alia Simon Pitarwo louzü sühinou la-a meivou-a bue. Südonou kukhemai 
taonou puh hi paoe, “Ne-a puh rozümaitao hrohinou ali mowu?” Ana Pitar 
nou süsü ba-a paoe, “E moe.”  
26Napao peichana kilaitao hrohinou ali, süolouzü Pitar nou nou daodeyu süna 
thaihou jüraimai alinou noue, “Enou neye kipei hinou puhye koa buyu 
ngaomokhaiwu?”  
27Pitar nou sükia bapu khaire; alia sübü hinou houjü alinou khaopare.  

Jisu ye Pilat hi Saveyu 
(Mt 27.1-2, 11-14; Mk 15.1-5; Lk 23.1-5) 

28Süthaisü puletao nou shohna hinou Jisu ye Kaipha kihinou sapoa 
teideikhowona fühao hi saloure. Jihudimaitao louzü Tachonüh vei vai toure 
donou naa thaifüa puletao lah souzhailou more donou fühao khele taloumoe.  
29Südonou Pilatnou vakou tapa puletao hi noue, “Neletao nou mai haina pei 
hi sü dai mah dukhaiwe?”  
30Puletao nou puh hi chila peie, “Mai haina hai ashi souyumai moe toulouzü 
Ehnou puhye save ne bah hi thoupeiwu laimoe.”  

31Pilat nou puletao hi paoe, “Sükulouzü neletao lah puhye saloua lah neletao 
vei razhai thaifüa puh pei hi chikukhaio.” Ana Jihudimai taonou ba-a puh hi 
chila peie, “Eletao donou maita mailiye southeayu zhai hae.”  
32Haisü Jisu nou puh hai athai kana tyanou thailai tea paongao peiyu chipao 
süna vetere donoue.  
33Pilat nou puh fühao hi khailou puloua ea Jisu ye kuloua puh hi paoe, “Ne 
Jihudimai Veowu?”  
34Jisu nou chila peie, “Süsü nelah netsünou paobaiho, kukhe mainou nehi 
Avanou sünasü paowe?”  
35Pilat nou chila peie, “Ehai Jihudimai aliwu? Haisü lah nemainou ea napao 
adumaitao nou neye Abah hi thoupeibaie. Nenou dai souwure?”  
36Jisu nou chila peie, “Avei vedei louzü deiphao haina hinou moe; Avedei hai 
deiphao haina hinoue toulouzü, Akilaimai taonou Eye Jihudimaitao bah hi 
thoupeiwu more donou reihzü vuzülai. Ana Avedei louzü deiphao hinou 
vemoe!”  
37Südonou Pilatnou puh hi noue, “Sütoulouzü newo vemai aliwu?” Jisu nou 
chila peie, “Ehai vemai alie tea nenou paoe. Achechena vanou zhopaoh soure 
donou Eye nawure ea süna donou Esü deiphao hi veloubaie. Acheche hinou 
veyu mai talinou Apaisü chouwe.”  
38Pilatnou puh hi paoe, “Acheche touyu sü daie?”  

Jisu ye Southeare Chi Lüpeiyu 
(Mt 27.15-31; Mk 15.6-20; Lk 23.13-25) 

Puhnou süna paoyu thaisü, vakou Jihudimai taohi tapa puloukhaia puletao hi 
paoe, “Enou puh hinou soumahyu alia ngaoloumoe.  
39Ana Enou neletaoye donou Tachonühki hukhahi buyu maita mailiye 
phapeiyu neletao vei zhai ali bue. Südonou Jihudimai veoye Eye panou 
neletaoye donou phapeiyu züpawu?”  
40Puletao nou paikua raopulou khaire, “Mai haina moe, Barabbasye nou 
bailai!” Ana Barabbas louzü maivei saotoumai alie.  

Johan 19 

1Südonou Pilat nou Jisu ye saloua panou dapeire.  
2Alia reihmai taonou shunou peirüli khealoua sünasü puh pei hi porü peire, 
süthaisü puletao nou maomüyu duzao ali puh vahi zhaopeire;  
3alia puletao nou puh hi takouloua paoe, “O Jihudimai Veo, maiso theo!” Alia 
puletao nou puhye kou bahnou phapeie.  
4Pilat nou vakouhi tapapuloua puletao hi paoe, “Zhukhaio, Enou puh hinou 
soumahyu alia ngaoloumoe touyu sü neletaoye panou süloure donou Enou 
puhye neletao hi sapalai.”  
5Südonou Jisu nou shu peirü nasü rüpfüa ea maomüyu duzhao nasü zaopfüa 
vakou tapae. Pilatnou puletao hi paoe, “Zhukhaio, Mainaye sü!”  
6Napao adumaitao ea reihkhaomai taonou puhye ngaolouyu kisü, shusoua 
raopa loure, “Puhye kros vanou veatheawo, puhye kros vanou veatheawo!” 
Pilatnou puletao hi paoe, “Neletao lah puhye saloua kros vanou veatheawo, 
daiolouzü Ewo puh hinou soumahyu halia ngaomoe.”  
7Jihudimai taonou puh hi chila peie, “Eletao vei razhai ali bue, alia razhai 
süna thaifüa puhsü thaizüe, daiolouzü puh lah puhyenou Ramai Nahpoutu 
tea paowe.”  
8Pilat nou chipao sütao choulouyu kisü, puhsü pipusholou khaire, 
9alia puhnou puh fühao hi talou puloukhaia Jisu hi noue, “Ne daikinou ve-e?” 
Ana Jisu nou chila peimoe.  
10Südonou Pilat nou puh hi paoe, “Ne Ahi chi paolai mowu? Enou neye 
phapeire ea neye veatheare khouko bue touyu ne sümowu?”  
11Jisu nou puh hi chila peie, “Sünahai Ramai nou nehi peimoyukowo nenou 
Apei hi soure khouko alia bulai moe; südonou Eye nebah hi thoupeiyu puh 
vei mahnou dupuhie.”  
12Süna choulouyu kisü Pilatnou phapeire bo phoue, ana Jihudimai taonou 
shusouloua paoe, “Nenou mai hainaye phapeire toulouzü ne sü Kaisar samai 

moe. Maita linou puh hai vemai alie tea paolouzü puhsü Kaisar pei hi 
reihzüwe!”  
13Pilat nou chipao sütao choulouyu kisü puhnou Jisu ye vakouhi ku-sapaloua, 
“Chuhkhubuh” (süolouzü Ebria lahinou “Gabbatha”) tea buyu chikuyubuh 
süna hi panou kou buloure.  
14Sükihai Tachonüh jübü hi soudayu teitheki heako teilecho kiahai tayu 
phakie. Pilatnou Jihudimai taohi paoe, “Zhukhaio, neletao Veoyesü!”  
15Puletao nou shusoua raolou khaire, “Puhye satawo, puhye satawo, puhye 
kros vanou veatheawo!” Pilatnou puletao hi noue, “Neletao Veoye Enou kros 
vanou veathea laiwu?” Napao adumai taonou chila peie, “Kaisar baimoa Eh 
Veo kukhe hae.”  
16Südonou Pilatnou Jisu ye kros vanou veatheare donou puletao bah hi 
thoupeire.  

Jisu ye Kros vanou Veatheayu 
(Mt 27.32-44; Mk 15.21-32; Lk 23.26-43) 

Südonou puletao nou Jisu ye sapoa tare.  
17Alia puhnou lah puhvei kros pfüa “Peirao Buh” süolouzü, (Ebriamai lahinou 
“Golgotha”) tea kuyu buh hi tare.  
18Sühinou puletao nou puhye koa kukhemai ahaiye puhvei bahkha zhoulo-
nalo hi ea puhyenou puhai kolehi khailoua kros vanou veatheare.  
19Pilat nou chahkhao alihinou larüchah rüthouloua sünasü kros vahi 
dakhaire; sünasü, “Nazareth hi Jisu, Jihudimai Veo” tea rüthou khaitoue.  
20Jihudimai taolinou chahkhao nasü phoue, daiolouzü Jisu ye kros vanou 
veatheayu buh sünasü nuhduna ngheiki bubaie ea rükhai touyu la sü Ebria, 
Rom ea Greek tyamai lahinou rükhaitoue.  
21Südonou napao adumai taonou Pilat hi paoe, “‘Jihudimai Veo,’ tea rüwuso, 
ana ‘Mai hainanou paoe, Esü Jihudimai Veo süe,’ tea rüpeikhaio.”  
22Pilat nou chila peie, “Enou rüthouwuyu nasü rüthouwure.”  

23Reihmai taonou Jisu ye veatheayu thaisü, puletao nou puhvei sahnü taosü 
poloua reihmai ali linou zha chekhei ngaoloure donou zha adai soua zhiloure. 
Puletao nou sahlu hazheiyu peinou tei koute soulisoua dokhai touyu puhvei 
khele zaodu süna-a poloure.  
24Südonou puletao hrohinou alinou lihi paoe, “Haina louzü Eletao nou 
raphalai mokhe anou haina hai thaohveilaisa touyu rako zhulaikhe.” Sükua 
puletao nou souyusü sheeyu larübvü hinou paoyu nasü vetere donoubaie: 
“Asahnü taosü puletao lah zhiloure alia Avei duzaona donou puletao nou 
rako zhuloure.” Südonou haisü reihmai taonou souyu nasüe.  
25Ana Jisu kros ngheikinou puhpfü, puhpfü matoupai, Klopas chapfü Meri, 
alia Magdalini Meri nou la-a bue.  
26Jisu nou puhpfü ea puhnou leshiyu rozümai sünanou ngheikinou la-a buyu 
sü ngaoloua, puhpfühi paoe, “Naotupai, ne nahpoutuye zhukhaio!”  
27Süthaisü puhnou rozümai süna hi paoe, “Zhukhaio, nepfüye sü!” Alia 
teilecho sühinou rozümai sünanou puhye panou puh ki hinou hrüloure donou 
sapoa tare.  

Jisu Thaiyu 
(Mt 27.45-56; Mk 15.33-41; Lk 23.44-49) 

28Jisu nou chuo soure vahtao teitei sü souchewure tea sülouyu thaisü, sheeyu 
larübvü chipao nasü panou vetere donou puhnou paoe “E reiwe.”  
29Sühisü khairouyu darkha dzünou phoupeiyu khouh ali bue; südonou 
puletao nou phako ali poloua sünasü pothou darkha dzü hinou süchaloure ea 
sünasü hyssop be ali pei hi phupaloua panou küre donou puh mü hi pokhe 
süpeie.  
30Jisu nou khairouyu darkhadzü süna külouyu thaisü, “Chuo Chere!” tea 
paoe. Süthaisü puhpei sü pfüna kouloua puh rako sü thaothou peiwure.  

Jisu Nahi Heung nou Khüyu 

31Teithe sünasü soudayu teitheyu donou, pfüphao sütaosü kros vahi 
Soteithezhou panou khaimore donou (daiolouzü Soteithe sünasü kuvoua 

sheeshoyu teithe aliyu donou), Jihudimai taonou Pilat hinou maisütao phisü 
sousha-a puletaoye kros vahinou potaloure donou tave khoe.  
32Südonou reihmai taonou taveloua Jisu ye koa kros vanou veatheayu mai 
araina phisü soushawure ea süthaisü kukhemai alina phi-a soushawure.  
33Ana puletao nou Jisu hi takouyu kisü puh thaiyu sü ngaoloua puh phisü 
puletao nou soushamoa baire.  
34Ana reihmaitao hrohinou mai alinou Jisu na hisü heung nou khüpeie, alia 
sübü hinou zhe alia dzü küpare.  
35Süna ngaolouyu puhnou zhopaoh peire, alia puhvei zhopaoh sü cheche-e. 
Alia neletaoye panou louche loure donou puhnou acheche nasü paobaie 
touyu sü puhnou süwe.  
36Daiolouzü sheeyu larübvü hinou, “Puh rao ali koutea soushawu laimoe,” tea 
paoyu sü vetere donou sütaosü sübüa paloure.  
37Alia sheeyu larübvü buh kukhe ali hinou paoe, “Puletao nou heung nou 
khüyu puhye sü puletao nou zhulai.”  

Jisu ye Vuyu 
(Mt 27.57-61; Mk 15.42-47; Lk 23.50-56) 

38Süthaisü Arimathea hinou veyu Josef nou Pilat hi taveloua Jisu pfüphao sü 
khoe. Josef hai Jihudimai taoye piyu donou kheikhei soua Jisu thaifü tayu 
rozümai alie. Pilatnou süna poloure chi lüpeiyu donou puhnou taveloua puh 
pfüphao nasü poloure.  
39Alia raiki Jisu hi kheinou veyu Nikodemas-a Josefye koa gondhar hai agur 
pothou hrüyu kainüvei na sühcho shirou pha poloua tave.  
40Mai sühainou Jisu pfüphao sü poloua vure donou Jihudimai zhai thaifüa 
kainüvei na sütaonou koa jüyu sahnou pozüre.  
41Alia Jisu ye kros vanou veatheayu buh sühisü kipei ali bue, alia kipei sühisü 
maitalia povukhai moyu sheetouyu khüh ali bue.  
42Südonou teithe sünasü Jihudi maivei soudayu teitheyu donou ea khüh 
sünasü nghei-a bubaiyu donou, puhai nou Jisu ye sühi povuwure.  

Johan 20 

Sakhaiyu Khüh 
(Mt 28.1-8; Mk 16.1-8; Lk 24.1-12) 

1Rathozhou shohna teimaibu kinou Magdalini Meri nou khüh hi tahoe ea 
chuh nasü khühmü hinou phao laiyu sü ngaoloure.  
2Südonou puhnou Simon Pitar ea Jisu nou leshiyu kukhe rozümai sünahi 
taveloua puhai hi paoe, “Puletao nou Mapaoye khüh hinou potare, alia 
puletao nou puhye kahi pokhairesa touyu sü Ehnou sümoe!”  
3Südonou Pitar nou rozümai kukhenaye koa khüh hilo tahoe.  
4Puhai sü koa tutae, ana rozümai kukhe nanou Pitar jünou turailoua khüh hi 
velou raire;  
5alia puhnou kikouloua zhulouyu kisü, khüh sah nasü sühinou buyu 
ngaoloure, ana puhnou khevai taloumoe.  
6Sühinou Simon Pitar nou puh thainou taveloua khüh hi taloue. Puhnou 
sühinou jüyu sahna buyu,  
7alia Jisu pei hi zükhai touyu pei züsah nasü jüyusah naye koa khaimoa süna 
lah buh akuli hinou kheitou khaitoua khaikhai touyu sü puhnou ngaoloure.  
8Südonou khüh hi veraiyu kukhe rozümai süna-a khevai talou ngaoloure ea 
louche loure;  
9daiolouzü sheeyu larübvü hinou Jisu hai athai hinou hrishulou vuzülai tea 
paokhai touyusü chu koute puletao nou süloumoe.  
10Südonou rozümai sühai sü puhai kihi khaitare.  

Jisu nou Magdalini Meri hi Ngaopeiyu 
(Mt 28.9-10; Mk 16.9-11) 

11Ana Meri louzü khühpe hinou la-a kra-a bue, alia puhnou kra-a buyu hinou 
kikouloua khüh hi zhuloue;  
12alia sahnü kaa-a banouyu rakivamai ahai sü Jisu pfüphao pokhaiyu buh 
hinou, alinou pei hinou ea alinou phi hinou chobua buyu sü puhnou 
ngaoloue.  

13Puhainou puh hi noue, “Naotupai, daidonou ne krawe?” Puhnou puhai hi 
chila peie, “Puletao nou A Mapaoye potare, alia puletao nou puhye kahi 
pokhairesa touyu sü Enou sümoe.”  
14Puhnou sübüa paowu-a thailo reiveyu kisü Jisu ye la-a buyu ngaoloure; ana 
sünasü Jisue touyu sü puhnou süloumoe.  
15Jisu nou puh hi paoe, “Naotupai, ne daidonou krawe? Ne thaohye 
phouwe?” Puhye nou kipei akhowo nasüe tea choloua, puhnou puh hi paoe, 
“Dou-apeio, nenou puhye potare toulouzü, puhye pokhaiyu buh sü Ahi 
paongao peikhaio, alia Enou taho puhye poloulai.”  
16Jisu nou puh hi paoe, “Meri!” Puhnou reiveloua puh hi Ebriamai lanou 
paoe, “Rabboni!” (Süvei kowo louzü Dou-apeio touwe.)  
17Jisu nou puh hi paoe, “Eye deiso, daiolouzü E Apuohi khelou mohie; ana 
Athaihou jürai taohi taho puletao hi haikua paokhaio, ‘Esü Apuo ea neletao 
Puo, A Ramai ea neletao Ramai hi kheta-e.’ ”  
18Südonou Magdalini Meri nou taho rozümai taohi paoe, “Enou Mapaoye 
ngaoloure; ” alia puh hi Jisu nou paopeiyu chitao sü puhnou puletao hi 
paongao peire.  

Jisu nou Puh Rozümai taohi Ngaopeiyu 
(Mt 28.16-20; Mk 16.14-18; Lk 24.36-49) 

19Rathozhou süna koukhe hisü rozümai taonou Jihudimai taoye piyu donou 
kikhu khua vedzü louyu kisü, Jisu nou tave puletao hrohinou laloua puletao 
hi paoe, “Neletao hi kaonayu buloutheo.”  
20Puhnou haibüa paoyu thaisü, puletao hi puhbah ea puhnasü pongaoe. 
Südonou rozümai taonou Mapaoye ngaolouyu kisü lesathou alao souloure.  
21Jisu nou puletao hi paopue, “Neletao hi kaonayu buloutheo. Apuonou Eye 
seipeiyu kua Enou neletaoye-a seiwe.”  
22Alia puhnou sübüa paoyu thaisü, puhnou puletao pei hi ssü houkhaipei-a 
paoe, “Rako Mashi sü ngaoloukhaio.  



2451 

 

 
   Sheeyu Baibel 

© 2009, Bible Society of India. 
 

 
 

 

23Neletao nou mai talivei mah khaipei louzü, sütao sü khaipeiwure; neletao 
nou mai talivei mah khaipei molouzü, sütaosü khaipei moe.”  

Jisu ea Thomas 

24Rozümai kiahaitao hrohinou ali soua buyu, nahbei tea kuyu Thomas sü Jisu 
veyu kisü puletaoye koa bumoe.  
25Südonou rozümai kukhe taonou puh hi paongaoe, “Ehwo Mapaoye 
ngaoloure.” Ana Thomasnou puletao hi paoe, “Enou puhbah hinou hushu 
zheemü ngaomo sasü, alia Abah tounou hushu zheemü taohi thaithou 
mosasü, alia Abahnou puh nahi thaithou molouzü, Ewo louche laimoe.”  
26Teithe acha thaisü, puh rozümai taosü kikha hinou vedzüa bupukhaire, alia 
Thomas-a puletaoye koa bue. Kikhu taosü khukhaitoue, ana Jisu nou tave 
puletao hrohinou laloua paoe, “Neletao hi kaonayu buloutheo.”  
27Süthaisü puhnou Thomas hi paoe, “Ne bahtousü haihi thaithouwo, ea Abah 
sü zhukhaio; alia nebah topaloua Anahi thaithoukhaio, lü ha-a buwuso, anou 
louchelo.”  
28Thomasnou puh hi chila peie, “A Mapao ea A Ramai!”  
29Jisu nou puh hi paoe, “Nenou Eye ngaolouyu vanou louchelouwu? Eye 
ngaolou moyuma louche louyu puletao sü rakoveie.”  

Larübvü haina Rüyu vei Matsü Ko 

30Larübvü hainahi rüthou moyu shee kukhe alao Jisu nou puh rozümaitao 
nghojü hinou soue.  
31Ana Jisu hai Ramai Nahpoutu Khristae touyu sü neletao nou louche loure 
donou, alia loucheloua neletao nou puhzhih hinou ahri ngaoloure donou shee 
haitao sü rüthou khaitoue.  

Johan 21 

Jisu nou Rozümai Anaitao hi Ngaopeiyu 

1Haithaisü Jisu nou Tibiria zaipe hinou puh rozümai taohi tave ngaopu 
peikhaie; alia puhnou haibüa ngaopeie.  

2Simon Pitar, nahbei tea kuyu Thomas, Galilee hi buyu Kana hinou veyu 
Nathanel, Zebedee nahpoutuhai, alia kukhe puh rozümai ahai taosü vedzüa 
bue.  
3Simon Pitar nou kukhe taohi paoe, “Ewo khah phouta laire.” Puletao nou 
puh hi paoe, “Eletao-a neye koa talai.” Südonou puletao nou taloua sakhao hi 
louloure; ana süzhou khei hisü puletaosü halia phouloumoe.  
4Ana shohna tei thepayu kisü Jisu sü zaipe hinou la-a bue, ana rozümaitao 
nou süna hai Jisue touyu süloumoe.  
5Jisu nou puletao hi noue, “Khemaina taore, neletao khah lia phoulou 
mowu?” Puletao nou puh hi chila peie, “Halia phoulou moe.”  
6Puhnou puletao hi paoe, “Neletao vei khahbe nasü sakhao zhoulo vahi 
laithou khaio, alia neletao nou daotu ngaoloulai.” Südonou puletao nou 
laithouyu kisü, khah loupouleyu donou puletao nou khahbe nasü pai palou 
hore.  
7Jisu nou leshiyu rozümai nanou Pitar hi paoe, “Haina hai Mapao-e!” Simon 
Pitar nou sünasü Mapao-e touyu choulouyu kisü, puhnou puh sahnü 
nouthouloure (daiolouzü vah souyu donou puhsü baitoua bue) alia zaihi 
choloure.  
8Ana kukhe rozümaitao louzü khahnou lou phoupeiyu khahbe nasü süthaipoa 
sakhao hinou takoue, daiolouzü puletao sü deithe hinou dousho more, hacho 
Kaihlipha dou baire. 
9Puletao nou deithe hi tapalouyu kisü, sühisü veimei ea süpei hi khah buyu, 
alia raokhao daotu-a buyu ngaoloure.  
10Jisu nou puletao hi paoe, “Neletao nou chubü hinou nilouyu khahtao 
hronou daotu pokoukhaio.”  
11Südonou Simon Pitar nou sakhao nahi takou louloua khahdu kaihlia 
raingouasünou lou phoupeiyu khahbe nasü deithe hi süthaipare; alia 
khahtaosü poushokhaia khahbe nasü soupha khaimoe.  

12Jisu nou puletao hi paoe, “Takou toulouwo.” Rozümaitao hrohinou 
maitalinoua, “Ne thaohwe?” tea khuveia puh hi noumoe, puletao nou sünasü 
Mapaobaie touyu süe.  
13Südonou Jisu nou takouloua raokhao nasü poloua puletao hi peie, alia 
sükua khah nasüa peie.  
14Chuo haina hai Jisu nou athai hinou hrishu louyuthai rozümai taohi 
ngaopeiyu lüh asü chenae.  

Jisu ea Pitar 

15Puletao nou toulou cheyu thaisü Jisu nou Simon Pitar hi noue, “Johan 
nahpoutu Simon, haitao jünou nenou Eye leshi kouhimoe?” Puhnou chila 
peie, “Ovai Mapao, Enou neye leshie touyu sü nenou süwe.” Jisu nou puh hi 
paoe, “Azhaotaoye vaipei khaio.”  
16Jisu nou puh hi lüh ahaichena noue, “Johan nahpoutu Simon, ne Eye 
leshiwu?” Puhnou chila peie, “Ovai, Mapao, Enou neye leshie touyu sü nenou 
süwe.” Jisu nou puh hi paoe, “Azhaotaoye khopei khaio.”  
17Jisu nou puh hi lüh asü chena noue, “Johan nahpoutu Simon, ne Eye 
leshiwu?” Pitar sü levea loure daiolouzü Jisu nou puh hi lüh asü koute, “Ne 
Eye leshiwu?” tea puh hi noue, alia puhnou puh hi paoe, “Mapao, nenou hali-
hala süwe; Enou neye leshie touyu sü nenou süwe!” Jisu nou puh hi paoe 
“Azhaotaoye vaipei khaio.  
18Cheche vuzünou Enou nehi paowe, nenou nahlebuki louzü nelah 
sahvealoua nenou taho nüyu buh hisü nenou tabaiwe; ana nenou tsüloulouzü, 
nenou nebah sü topalai, alia kukhe alinou neye phuloua nenou tanümoyu 
buh hi satalai.”  
19(Pitar nou kakuyu athai zhaido hinou Ramaiye soudusho peilaisa touyu 
süngao peire donou Jisu nou haisü paoe.) Süthaisü Jisu nou puh hi paoe, 
“Athai fülo!”  

Jisu alia Rozümai Kukhena 

20Pitar nou thailo reiveyu kisü Jisu nou leshiyu rozümai nanou puhaithai 
füpoa laiyu ngaoe. Rozümai sünasü koukhe vai touyuki Jisu khao hinou vüa, 
“Mapao, neye shoh soupeire nasü thaoh-e?” tea nouyu nasüe.  
21Pitar nou puhye ngaolouyu kisü Jisu hi noue, “Mapao, mai hainawo louzü 
kaku khailai?”  
22Jisu nou puh hi chila peie, “E khaivemo koute Enou puhye panou hria 
bunülouzü, sünanou neye donou dai bue? Athai fülo!”  
23Südonou rozümai sünasü thailaimoe touyu ko sünasü thaihou jürai maitao 
hrohi kubou loure. Ana Jisu nou puh hi puh hai thailai moe tea paoyu moe, 
ana “E khaivemo koute Enou puhye panou hria bunülouzü, sünanou neye 
donou dai bue?” tea puhnou paobaie.  
24Chi haitao vanou zhopaoh peiyu ea chi haitao rükhaiyu rozümai nasü 
hainae; alia puhvei zhopaoh hai chechewe touyu hai Eletao nou süe.  

Akhai Chi 

25Ana Jisu nou soukhai touyu vah kukhe alaosou buhie. Sütaohai ali linou 
rüthou khailai toulouzü, rüre larübvü taosü deiphao teitei noua pfüpai louhoe 
tea Enou chowe.  

Sei-Atamai Vahtao 

Sei-Atamai Vahtao 1 

1Leshiyu Theophilas: Avei larübvü araina hinou Jisu nou vah soushurai 
hinou, puhnou souyu ea doupeiyu,  
2süolouzü puhye raki hi pokheyu teithe koute vei ko teitei sü Enou rüwure. 
Puhye raki hi pokhemojü puhnou Rako Mashi khouko vanou dopa louyu 
puhvei sei-atamai taoye chikha pei-a doupeie.  
3Puhvei vea-hoyu thai teithe raidai levai hinou puhsü hriwe touyu sü 
motoulou hoyu zhopaohnoupu lüh taoli lah puhnou puletao hi ve ngaopeie. 
Alia puletao nou puhye ngao-a buyu hinou puhnou puletao hi Ramai Vedei 
vanou chi paongao peie.  
4Alia puhnou puletaoye koa vedzüa buyu hinou, puletao hi chikha hainasü 
peie: “Neletao Jerusalem thaowu-a taso, ana Apuonou peilai tea apaopeikhai 
touyu süolouzü Enou neletao hi paongaoyu sapeina sünasü khoa bulo. 
5Daiolouzü Johan nou dzünou dzükhao dapeie, ana phasho khaimoa 
neletaoye Rako Mashinou dzükhao dapeilai.”  

Jisu nou Raki hi Khetayu 
(Mk 16.19-20; Lk 24.50-53) 

6Südonou puletao nou vedzü louyu kisü, puh hi noue, “Mapao, nenou zhouvu 
teile haina hinou Vedei nasü Israel mai hi lukhaithou peilaiwu?”  
7Jisu nou puletao hi paoe, “Apuonou lah puh mado hinou dadekhai touyu 
pha moa khou-teile sü neletaoye donou süre phamoe. 
8Ana Rako Mashinou neletao pei hi kouyu kisü, neletao nou khouko sü 
ngaoloulai; alia neletao nou Jerusalem hi, Judea teitei hi, Samaria hi ea 
deiphao buh akhai koute Azhopaoh maitao soulai.”  
9Alia puhnou sükua paocheyu thaisü, puletao nou zhua buyu hinou puhye sü 
teihi poku pare, alia teihao nou kou puhyesü puletao nghojünou züloua 
satare.  

10Alia puhnou ta-a buyuki puletao nou tei hilo zhiteipoa buyu hinou, 
zhukhaio, sükhaimoa, sabanüh kaanou bahnouyu mai ahai puletao ngheiki 
kou la-a buloure,  
11alia puhai nou paoe, “He Galilee hi maitaore, neletao daidonou haihinou la-
a teihi zhia buwe? Neletao hinou raki hi pokheyu Jisu haina hai, neletao nou 
puhye raki hi khetayu ngaoyu taibüa, puhsü khaive khailai.”  

Judas Thao Dothouyu 
(Mt 27.3-10) 

12Süthaisü puletao nou Jerusalem ngheiki buyu kaacho alipha douyu Oliv tea 
kuyu deichi hinou Jerusalem hi khaivere.  
13Alia puletao nou nuhdu nahi velou louyu kisü puletao nou buyu kipei hi 
kide nahi tapare. Sühinou tave buyu taosü, Pitar, Johan, Jems ea Andrew; 
Philip ea Thomas, Bartholomew ea Mathiu, Alphia nahpoutu Jems, ea Simon 
Lenouduo alia Jems nahpoutu Judas haitaoe.  
14Mai haitao nou naotumaitao, Jisu pfü Meri ea Jisu thaihoumai taoye koa 
vedzüloua tsüle ali soua tobai soumoa veachi pao-a bue.  

Pitar vei Chipao 

15Alia teithe sütao kisü lüloumaitao hrohinou Pitar nou tashu laloua paoe 
(vedzüa buyu mai kaihlia kai phae),  
16“Athaihou jürai maitao, Jisu ye nilouyu maitaoye süthai peiyu Judas vanou 
David mü hinou Rako Mashinou rai-a paopakhai touyu sheeyu larübvü vei 
chipao taosü chechenou vetelai.  
17Daiolouzü puhye sü Eletao hrohi phouthoure, alia kuvah haina hi puhvei 
zha-a ngaozhowure.”  
18(Mai hainanou puhvei ashi vah buu sünanou fü ali hüloure; alia sühinou 
puhsü pei-a kakou puhvu tsühle hinou deiphowu-a rai teitei sü vakou zhoupa 
khaire.  

19Alia sükosü Jerusalem hinou hrüa buyu maikhemai hrülainou süloure, 
südonou puletao nou fü sünasü pule la hinou Akeldama, süolouzü “Zhefü,” 
tea saloure.)  
20“Daiolouzü Lou Larübvü hinou haikua rüwure, ‘Puh kisü panou hatheo, alia 
sühisü maitalia panou bumotheo.’ Alia haikua rüwure, ‘Puh vahbuh sü mai 
kukhe aliye panou thaolouwo.’  
21“Südonou Johan nou dzükhao dayu hinou shua Jisu ye Eletao hinou potayu 
teithe koute,  
22Mapao Jisu nou Eletao hrohinou takou takhe-a buyu teile teitei hi Eletaoye 
koa laivuzüyu maitao hrohinou aliye panou Eletaoye koa puh hrishuyu 
zhopaoh soure donou dothou vuzülai.”  
23Südonou puletao nou mai ahaiye süolouzü Barsabbas tea kuyu Josef (puhye 
sü Jastas toulouzü sübaiwe) ea Mathias puhaiye kupaloure. 
24Süthaisü puletao nou haibüa veachi paoe, “Mapaowo nenou maikhemai 
hrülai vei lesü sükhaiwe, südonou Judas nou lah puhvei buh hi vetare donou 
thaowuyu sei-atamai taovei kuvah buh haina hi puhthao lou soupei loure 
25puhai hrohi thaohye nou dolouresa touyu sü Eletao hi ngaopeio.”  
26Alia puletao nou puhai zhihsü pothou rako zhuyu kisü Mathias zhihnou 
pare; südonou puhye sü sei-atamai kiali hrohi chothouwure.  

Sei-Atamai Vahtao 2 

Pentekos Teitheki Rako Mashi Kouyu 

1Alia Pentekos teithe velouyu kisü puletao hrülaisü buh ali hinou vedzüa 
buloure.  
2Alia sükhaimoa chihshoyu teikhai hüveyu kua kho alisü rakivanou veloua 
puletao nou buyu ki süna hisü phoupei loure. 
3Alia sükisü meikei kuyu mali taosü kouloua puletao alili pei hi ve kukua 
taopeiyu sü puletao nou ngaoloure.  



2458 

 

 
   Sheeyu Baibel 

© 2009, Bible Society of India. 
 

 
 

 

4Sühinou puletao hrülaisü Rako Mashinou phoupeiloua Rakonou puletaoye 
süpeiyu thaifüa kukuyu la hinou paoshu loure.  
5Alia sükisü tei khehinou hrüa buyu deiphao hi tahrüh liki hinou achechea 
rathoyu Jihudimai taosü Jerusalem hinou tave chao-a buloure.  
6Alia pai süsü choulouyu kisü maisou alaosou tave dzüloure, alia puletaosü 
khupa loure, daiolouzü mai sütaonou pao-a buyu sü puletao hrülainou lahlah 
la hinou choukhai loure.  
7Alia puletao hrülai sü khupa sholoua alinou lihi paoe, “Zhukhaio, chi pao-a 
buyu mai haitao hrülaisü Galilee himai mowu?  
8Sükulouzü kakua Eletao ali linou puletao nou paoyu sü Ehlah Eh pfünabuh 
la hinou choulouwe?  
9Eletao sü Parthia, Media ea Elam hinou; Mesopotamia, Judea ea Kappadokia 
hinou; Pontas ea Asia hinou,  
10Frigia ea Pamphulia hinou Ejipt ea Kurini ngheiki buyu Libia teideitao 
hinou ve. Eletao hrohi kamainou (süolouzü Jihudimai ea Jihudi dalou 
maitao) Rom hinou ve.  
11Eletao kamainou Krit ea Arabia hinou ve; sütoukhaia, Eletao hrülainou 
puletao nou Ramai nou adu-sho soupeiyu vanou paongaoyu sü Ehlah Eh la 
hinou chouwe!”  
12Alia puletao hrülainou khupaloua ea tsü-bo phouhaloua alinou lihi, “Haire 
dai khue?” tea noue.  
13Ana kukhemai taonou lüloumai taoye konüa, “Mai haitaosü darkha zhaoh 
ashu shozhiwe!” tea paoe.  

Pitar nou Pentekos ki Chi paoyu 

14Ana Pitar nou kialitaoye koa lashuloua puh paisü kushoa maisou hi paoshu 
loure; “He Jihudimaitao ea Jerusalem hinou hrüa buyu maikhemai hrülai, 
süna vanou Enou neletao hi sheesha-a paongao peilai, Achipao hai soutaosou 
keipeikhaio.  

15Neletao nou choyu kua mai haitao louzü zhaoh shozhi moe, daiolouzü chu 
teile haisü shona teilecho akü tabai hie.  
16Ana haisü Joel rachi paolawonou paopawuyu süsüe süolouzü:  
17“Ramai nou paoe, akhai teithetao hisü haibüa palai; süolouzü, Enou 
Arakosü maikhemai hrülai pei hi lakou thoupeilai: Alia neletao nahpoutumai 
ea nah naotumai taonou rachi paopalai, alia neletao vei nahlemai taonou zho 
ngaolai, alia neletao vei khaimai taonou me mulai.  
18Ovai, teithe sütao kisü Enou Akilai naotu-poutu maitao pei hi Arakosü 
lakouthou peilai; alia puletao nou rachi paopalai.  
19Alia Enou reikou ratei hinou khupa tyali ea khekou deiphao hinou shee 
tyali süolouzü zhe, mei ea meikhaovei dzükhao taosü pongaolai;  
20Mapao vei dushoyu ea varuyu teithe vemo jühinou teinghi sü zhitalai ea 
khouh sü zhe data bailai.  
21Alia sükisü Mapaowo zhih kua bumai taliye sü khailu peilai.  
22“He Israel maitao, chipao haitao sü keiloukhaio! Nazareth hi Jisu hai Ramai 
nou neletao hrohinou puh vanou mainou soulouho khupa vahtao ea sheetao 
souyu, süolouzü puh hai Ramai nou ae-ao touyu mai alie touyu sü neletao lah 
neletao nou süa bue.  
23Mai hainaye sü Ramai vei soudayu ea puhvei raia süyu tsü süna thaifüa 
neletao bah hi thoupeiwu-a, neletao nou mai ashimaiye panou puhye sü kros 
vanou datheare.  
24Anou Ramai nou puhye sü athaivei khouko hinou mado soupeiwu-a souhri 
peire, daiolouzü puhye sü athainanou bekhai shalou hoe.  
25Daiolouzü David nou puh vanou haibüa paoe, ‘Enou teisanou Mapaoye 
Anghojünou ngaowe, daiolouzü Eye panou kao-du tamore donou puhsü 
Abahkha zhoulo hinou bue.  
26Südonou Alesü sashowe alia Amali nou vashoyu chipaowe; Sübaimoa 
Apfüphao-a puhye zhia hrülai.  

27Daiolouzü nenou Arakoye sü athaimai deiphao hi thaokhai peiwu laimoe; 
moa nenou nevei Masheeoye sü panou tah-rayu ngaolaimoe.  
28Nenou Ahi hriyu ludu taosü ngaopeiwure; alia nenou Eye koa bupeiyu 
sünanou Alehai alaosou sousa peilai.’  
29“Athaihou jürai maitao, Enou khuveishoa neletao hi Eletao puo-pao David 
vanou paopei lousüe, süolouzü puhsü thai-a thaire, ea povu-a povure, alia 
puh khühsü zhou koutea haihi bue.  
30Südonou puhnou rachi paolamai ali soua puh tao-nahmai aliye panou puh 
vebuh hisü bulai tea Ramai nou cha-chouli puh hi apaopei khaitoue touyu sü 
puhnou süloue.  
31Ramai nou thaikhaihi soure sü puhnou rai-a zhingaoloua Khrista nou hrishu 
laiyu vanou haibüa paoe, ‘Puhye sü thaimai deiphao hinou thaowu moe; moa 
puh pfüphao sü khüh hinou tah-ramoe.’  
32Jisu hainaye sü Ramai nou souhrishu peire, alia Eletao hrülaisü hainavei 
zhopaoh maitaoe.  
33Südonou puhye sü puhpuo, Ramai bahkha zhoulo hi panou khe bulouyu 
vanou, alia Puo hinou apaopei khaitouyu Rako Mashi nasü ngaolouyu donou, 
puhnou chu neletao nou ngao-a buyu ea choua buyu Rakovei sapeina nasü 
lakou thoupei khaitoue.  
34Daiolouzü Davidwo raki hi khemoe, ana puhnou paoe, ‘Mapaowo nou A 
Mapao hi paoe, Abakha zhoulo nou bulo.  
35Enou nevei ngaoba maitaoye sü ne phi khehi khaipeimo sasü.’  
36“Südonou neletao nou kros vanou veatheayu Jisu hainaye sü Ramai nou 
Mapao-a, Khrista-a soupeire touyu sü Israel maitao hrülainou soutaosoua 
sülo!”  
37Maikhemai taonou chipao hainasü choulouyu kisü puletao lesü daisholoua 
Pitar hi ea kukhe sei-atamai taohi paoe, “Athaihou jürai khemai, Ehnou dai 
soulai?”  

38Alia Pitar nou puletao hi paoe, “Le dalo, alia neletao mah khaipeire donou, 
neletao mai ali linou Jisu Khrista zhih hinou dzükhao dalo; alia neletao nou 
Rako Mashi vei sapeina nasü ngaoloulai.  
39Daiolouzü Mapaowo Eletao Ramai nou apaopei khaitouyu nasü puh hi 
kuve-a buyu mai hrülai hi süolouzü neletao, nele nahmaitao ea adoukounou 
buyu mai hrülai donoue.”  
40Alia puhnou kukhe chi taoli pao-a zhopaoh soue ea puletaoye süpeiyu 
noupu paoe, “Neletao lahnou ashi maikha haina hinou khailu palouwo!”  
41Südonou puh chipao polouyu maitaoye sü dzükhao dapeire, alia teithe 
süzhounou mai the asüpha puletao mehi thoupu peire.  
42Alia puletaosü sei-atamai taonou doupeiyu hi, rako meime hi, raokhao 
soukhoyu hi ea veachi paoyu hinou tobai soumoa lenou shoa buloure.  

Lüloumai taovei Ahrü 

43Alia sei-atamai taonou khupa vah alaosou ea shee tyali souloure ea 
maikhemai hrülai sü ngaopisho loure.  
44Alia lüloumai hrülaisü vedzüloua na teitei sü khaloure.  
45Alia puletao nou puletao vei ki-lu, ki-na buyu teitei sü zhowu-a sütao veishi 
sü mai hrülai hi lah lahnou moshi laiyu thaifüa zhihpeire.  
46Alia teithe tsünou puletao sü tsü-le alisoua Rathoki hinou tave dzüa bue, 
alia ki, ki hinou tave raokhao soukhoa puletao vei tovai sü koa sasa-a ea le 
alikhei soua tousho loure. 
47Alia haikua Ramaiye shoa, maikhemai hrülaivei zhuvea sü ngaoloue. Alia 
Mapaowo nou khailuloua buyu maitaoye sü teithe tsünou puletao me hisü 
pothou pupeie.  

Sei-Atamai Vahtao 3 

Phi shomai Aliye Souvei peiyu 

1Teithe ali hisü Pitar ea Johan sü koukhe teilecho asü tayu pha süolouzü 
veachi paoyu pha hinou Rathoki hi tave.  

2Alia sühi Ngah Veishoyu tea kuyu kikhu romüna hisü pfüpou hinou phishoa 
nakoukhai touyu mai ali bue. Maikhe mainou puhye sü panou Rathoki hi 
taveyu maitao hinou tosü loure donou teisanou kikhu romü sünahi pove 
khaipei baiwe.  
3Puhnou Pitar ea Johan nou Rathoki hi talouyu ngaoloua puhai hinou tosüe.  
4Sühinou Pitar nou Johan ye koa puhye sü pheteiloua paoe, “Ahai hi 
zhukhaio!”  
5Südonou puhai hinou hatali ngao malae tea puhnou puhaiye zhutei loure.  
6Ana Pitar nou puh hi paoe, “Ahi pousha ea sana alia hae, anou Ahi buyu sü 
Enou nehi peiwe: Nazareth hi Jisu Khrista zhih hinou lashuloua takhaio!”  
7Sühinou puhnou mai hona bah zhoulosü kou pailoua sülashu peire; alia sübü 
hinou puhphi ea puh phinghisü tsüloure.  
8Alia puhnou kushu lahaloua taloure. Süthaisü puhnou takou takheloua ea 
cho-a choloua Ramaiye shopoa puhaiye koa Rathoki hi taloure.  
9Alia maikhemai hrülainou puhye sü takou takhe-a Ramaiye shoa buyu sü 
ngaoloua,  
10alia puh hai Ngah Vei touyu Rathoki kikhu romü süna hinou tosüa buyu 
mai sünasüe touyu sülouyu kisü, puletao hrülaisü puh hi dai paresa touyu 
vanou khupa loure ea tsübo phouhare.  

Pitar nou Rathoki hinou Ko Paodouyu 

11Alia haibüa mai sünanou Solomon vei Kipamü tea kuyu hinou Pitar ea 
Johan ye koa dasapoa laiyu hinou, maikhemai hrülaisü khupasoua puletao hi 
tuvere.  
12Alia Pitar nou maikhe maiye ngaolouyu kisü puletao hi paoe, “He Israel 
maitao, neletao daidonou mai haina vanou khupawe? Alia Ehnou Eh khouko 
hinou mo-a Ehnou Ramai hilo leishoyu vanou puhye panou talouyu kua 
daidonou nelenou Eh hi pheteiwe?  

13Abraham, Isak ea Jakob Ramai, süolouzü Eletao puo-pao maitao Ramai nou 
puh kilai Jisu ye sü soudusho peiwure. Sütoukhaia neletao nou puhye sü 
southeare donou thoupeiwu-a Pilat nou puhye sü phapeire donou chi lükouyu 
ki koute-a neletao nou puhye sü Pilat nghojünou bare.  
14Alia neletao nou Masheeo ea Achecheo naye sü baloua maiye southeamai 
aliye sü neletaoye donou phapeire kholoure. 
15Neletao nou Ahripao naye sü southeare, ana Ramai nou puhye sü athai 
hinou souhrishu loure. Eletao sü sünavei zhopaoh maitaoe.  
16Alia Jisu zhih hinou lülouyu vanou, neletao nou ngao-a ea sü-a buyu mai 
hainaye sü puhzhih hinou soutsü peire; alia haisü Jisu zhih hinou veyu lü 
süna vanou mai hainaye sü neletao hrülai nghojünou souvei chekhou peire.  
17“Alia Athaihou jürai maitao, neletao vei teidei khomai taonou souyu kua 
neletao-a sümoa soure touyu sü chuo Enou süloure.  
18Ana Ramai nou dao rainou puhvei Khrista sü vea vuzülai tea rachi 
paolamaitao hrülai mü hinou paopakhai touyu sü panou haibüa vete loure.  
19Südonou ledalo, alia Ramai hi dakhai velo, sükulouzü puhnou neletao 
mahsü soushee peilai. Neletao nou haibüa soulouzü, 
20Mapaowo hinou rako hilo khouko ngaoloure teile sü velai, alia sükua 
puhnou neletaoye donou dopa peikhai touyu Khrista puhye sü neletao hi 
seipeilai.  
21Dao rainou Ramai nou puhvei sheeyu rachi paola maitaoye panou paopayu 
kua na teitei sü sou ashu khailoumo teile koute sü puhsü raki hinou bu vuzü 
bailai.  
22Daiolouzü Moses nou paoe, ‘Mapao, neletao Ramai nou Eye seive peiyu 
kua, neletao thaihou jürai hrohinou puhnou neletaoye donou rachi paolamai 
ali seive peilai. Puhnou neletao hi paoyu tasü neletao nou zülai.  
23Alia rachi paolamai süna chi zümoyu mai taliye sü Ramai nou dolouyu 
maitao hrohinou souku pawu-a souhalai.’  

24Alia Ramai ko paopa-a buyu rachi paolamai hrülai süolouzü Samuel hinou 
shu-a puh thainou veyu rachi paolamaitao hrülainou zhodo teile hi pa-a 
buyutao teitei vanou paopare.  
25Ramai nou puhvei rachi paolamaitao vanou apaopei khaitouyu taosü 
neletao donoubaie, alia Ramai nou neletao puopaomai taoye koa vo soukhai 
touyu hisü neletao-a zha ngaozhowe, süolouzü puhnou Abraham hi paoe, ‘Ne 
tao-nah vanou Enou deiphao mai hrülaiye hapeilai.’  
26Südonou Ramai nou puh kilaiye doloua neletao vei ashi vah hinou 
neletaoye panou le daloua neletaoye hapeire donou puhye sü raia neletao hi 
seive peire.”  

Sei-Atamai Vahtao 4 

Pitar ea Johan ye Tsüme hi Save Layu 

1Alia Pitar ea Johan nou maikhemai taohi chipao-a buyu hinou napaomai 
taoli, Rathoki khoyu maitao peichana, ea Sadukimaitao sü sühi tave loure.  
2Puletao sü sei-atamai sühainou maikhemai taohi Jisu hai athai hinou 
hridashu loure tea paodou pei-a thaimai-a hrida shulai tea zhopaoh peiyu 
donou le vamosho loure.  
3Südonou puletao nou puhaiye niloua thainaisho koute hukha hi thoukhaire, 
daiolouzü teile süki sü koukhe loure.  
4Ana chipao süna choulouyu mai alaosou louche loure; alia maikhemai sütao 
pei phouyu kisü mai thengou pha pare.  
5Alia thainaisho kisü Jihudimai peichamaitao, tsümaitao ea razhai dou-
apeimaitao sü Jerusalem hinou tave dzüloure.  
6Alia sühisü napao peichana Anna, Kaipha, Johan, Alekjandar, alia napao 
peichana vei kukhe tarai maitao sü ve bue.  
7Sühinou puletao nou puhaiye panou puletao nghojü hi laloua puhaihi noue: 
“Dai khouko nou moa thaoh zhih hinou nehainou haisü souwe?”  

8Sükisü Pitar nou Rako Mashinou phouloua puletao hi paoe, “He maikhe 
maiye süthai-apei maitao ea tsümaitao,  
9Ehye zhou teithe phi shomai alihi vah avei soupeiyu vanou kakua mai 
hainaye souveiloue tea noulouzü,  
10neletao hrülai ea Israel maitao hrülainou haihai süloukhaio, süolouzü 
neletao nou kros vanou veatheayu ana Ramai nou athai hinou souhri 
shulouyu Nazareth hi Jisu Khrista vei zhih hinou mai haina sü veiche 
khouloua neletao nghojünou la-a bue.  
11Jisu hai sheeyu larübvü hinou, ‘Neletao ki souyu maitao nou lulaiyu chuh 
nasü kainghou vei matsü tsülai chuh süna daloure,’ tea paoyu nasüe.  
12Alia khailu loure sü kukhe maitali hi-a hae, daiolouzü Ehye khailu peilousü 
vuzüyu raki khehi maikhemai hrohi peikhai touyu zhih kukhe alia hae.”  

Pitar ea Johan ye Hukha hinou Phapeiyu 

13Sükisü puletao nou Pitar ea Johan vei khuveiyu sü ngaoloua, alia puhaisü 
larü sümoyu maitamai libaie touyu süloukhaie puletao sü khupa loure; alia 
puhaisü Jisu ye koa laiwe touyu sü puletao nou süloure.  
14Ana veilouyu mai sünanou puhaiye koa la-a buyu sü ngaoloua puletao nou 
halia moe tea paolou hore.  
15Südonou puletao nou puhaiyenou tsüme dzüyu buh hinou vakouhi tapare 
chi lüpeiwu-a puletao lah alinou lihi phaloua,  
16sübüa paoe, “Mai haina hai hisü Eletao nou dai soulai? Daiolouzü puhai 
nou khupa vah aduli souloure touyu sü Jerusalem hi hrüa buyu maikhemai 
hrülainou süloure, alia süsü Eletao-a motou louhoe.  
17Ana ko süsü maikhemai hrohi panou paodoupu talou more donou Eletao 
nou puhaiye sü maitalihia zhih hainasü paodou putaso tea soupi-a tukhawu 
laikhe.”  
18Südonou puletao nou puhaiye kuda khailoua Jisu zhih hinou hatalia 
paokhai more moa doupei more donou tukhatsü peire.  

19Ana Pitar ea Johan nou puletao hi chila peie, “Ramai chi züyu jünou 
neletao chi züyu nanou Ramai nghojünou züho zümosa neletao lah 
chikukhaio;  
20daiolouzü Ehwo Ehnou ngaoyu ea chouyu nasü paomo shalouhoe.”  
21Alia maikhemai donou puletao nou puhaiye tudee peiloure dolia 
phouhaloua puhaiye soupipu peiwu-a phapeire; daiolouzü maikhemai 
hrülainou pa-a buyu sütao vanou Ramaiye sholoure.  
22Daiolouzü khupasoua souvei louyu mai sünasü po raidai lah pare.  

Lüloumai taonou Veachi Paoyu 

23Alia Pitar ea Johan ye phapeiyu thaisü puhai nou puhai mehi khaiveloua 
napao adumai taonou ea tsümai taonou paoyu chi teitei sü puletao hi 
paongao peire.  
24Alia puletao nou süsü choulouyu kisü puletao lesü alikhei souloua Ramai 
hinou paikua veachi paoe: “He Aku Kulai Mapao, nenou raki, deiphao, zaidu 
ea sütaohi buyu hrülaiye sü soupeie!  
25Nenou Eh puo-pao, nevei kilai David mü hinou Rako Mashiye panou haibüa 
paoe: ‘Tahrüh kukhe mainou daidonou rarouwe, alia maikhe mainou 
daidonou hako tsü chowe?  
26Mapaowo ea puhvei Razhepu pei hisü, deiphao hi vemai taonou tashu 
laloure, ea teidei khomai taonou tave dzüloure.’  
27“Daiolouzü chechenou Herod ea Pontia Pilat nou tahrüh kukhemai ea Israel 
maitaoye koa nenou Razhepu soupeiyu sheeyu nevei kilai Jisu pei hi aetou 
nümoa nuhdu haina hinou tave dzüloure.  
28Sükua ne khouko ea nevei tsüdonou rai-a palai tea chodayu teitei souloure 
donou puletao nou tave dzüloure.  
29Alia chuo, Mapao puletao nou soupiyu hisü zhupeikhaio, alia ne kilai taohi 
nevei chipao sü khuveishoa paoloure donou soukha peikhaio.  

30Sounou souvei peiloure donou nebah sü lapeikhaio, alia sheeyu ne kilai Jisu 
zhih hinou sheetao ea khupa vahtao souloure donou soukha peikhaio.”  
31Alia puletao nou veachi paocheyu kisü, puletao nou vedzüa buyu buh nasü 
nguloure; alia puletao hrülai sü Rako Mashinou phoupeiloua Ramai Chipao 
sü khuvei-a paoshu tare.  

Lüloumai taonou Kini koa Seiyu 

32Chuo lüloumai hrülai sü tsü-le alikhei souloure alia puletao maitalinoua lah 
puhvei buyu na talisü lah puhveie tea paokhai more, ana puletao vei buyu 
teitei sü maisouvei soua seibaire.  
33Alia Mapao Jisu nou hrishu louyu vanou sei-atamai taonou khouko dushoa 
zhopaoh soue ea zhuvea dushoa puletao hrülai pei hi kou loupeie.  
34Puletao hrohi sü toujü shojü mai alia hae, daiolouzü füdei moa ki buyu mai 
taonou sütaosü zholoua sühinou ngaolouyu pousha taosü pove 
35sei-atamaitao bah hi thoupeie; alia maili linou molou shilaiyu thaifüa mai 
hrülai hisü zhihpeie.  
36Sübüa Kupra hinou veyu Levi tamai, sei-atamai taonou Barnabas tea kuyu 
(süvei ko louzü, le soudu peiyu nahpoutu toue) Josef nou 
37puhvei doufü ali zholoua pousha süsü pove sei-atamaitao bah hi thoupeie.  

Sei-Atamai Vahtao 5 

Anania ea Sapphiraye Tudee peiyu 

1Ana Anania tea kuyu mai alinou puh chapfü Sapphiraye koa füdei ali 
zholoure,  
2alia puh chapfü-a ae-ao tea zholouyu hinou muh polosü puhnou pokhaire, 
alia zha polo likhei poveloua süsü sei-atamaitao bah hi thoupeire.  
3Ana Pitar nou puh hi paoe, “Anania Rako Mashi hi mada loure ea füdei 
zholouyu hinou zha polo pokhai loure donou Saitanye panou daidonou ne 
lekhe hi phouloure?  

4Na süna zhomo jühi-a sünasü nevei mowu? Alia süna zhowoyu thai-a pousha 
nasü nedo soulai mowu? Daidonou nenou haibüyu vah souloure nelekhehi 
choloure? Nenou mai hi madayu moe ana Ramai hi madabaie!”  
5Anania nou chi sütao choulouyu kisü kaokouloua thaire. Alia ko süna 
choulouyu mai hrülai sü ngaopinou phouloure.  
6Sükisü nahlemai taonou tave puh pfüphao sü sahnou züloua vakou popa 
vure.  
7Alia teilecho asüpha thaisü puh chapfünou dai paresa touyu sükhaimoa sühi 
sü taloue.  
8Pitar nou puh hi noue, “Nehainou füdei nasü muh haizhonou zholou vuzü 
baiwu, Ahi paongao khaio?” Puhnou chila peie, “Ovai, haizhou zholou baie.”  
9Südonou Pitar nou puh hi paoe, “Nehai nou Mapao vei Rakoye zhai zhure 
donou koa ae-ao toulouyu hai daidonoue? Zhukhaio, ne chaaye povuyu 
maitao sü chua kikhu bomü hi buhie, alia puletao nou neye-a vakou popalai!”  
10Sübü hinou puhsü Pitar phihi kaokouloua thaire. Alia nahlemai taonou 
taloukhaie puhsü thaia buyu ngaoloua puhye sü vakou popawu-a puh chaa 
ngheiki da-a povu peire.  
11Alia lüloumai me teitei ea chi sütao chouloumai hrülai sü ngaopisho loure.  

Sei-atamai taonou Sounou Souvei Peiyu 

12Chuo sei-atamai taonou maikhemai hronou shee ea khupa vah alaosou 
souloure. Alia lüloumaitao hrülaisü tsüle ali soua Solomon vei Kipamü hinou 
vedzüa bue.  
13Kukhe maitalinoua khuveia puletao hi lou zholou moe, ana maikhe mainou 
puletaoye sü tsükhoushoa bue. 
14Sütoukhaia Mapaoye louche louyu naotu poutu mai alaosou puletao me 
hisü thoupu peire.  

15Südonou Pitar nou ta-a buyu hinou puh khunguhai panou puletao kamai 
vahi dakhai loure koute donoua maikhe mainou sounou maitaoye duvahi 
poveloua puletaoye züh phaohi ea zha phaohi pozü khaipeie.  
16Alia Jerusalem pehao hinou buyu nuhdutao hinou maikhe mainou lishimai 
ea rashi loumai taoye kusave dzüloure; alia puletao hrülaiye souvei peire.  

Sei-atamaitaoye Souveayu 

17Ana napao peichana ea puhye koa laiyumai hrülai süolouzü Sadukimai me, 
puletao nou ngaoraiyu nou phoupeiloua 
18tashu sei-atamaitaoye niloua maisou hukhahi thoure.  
19Ana süzhou khei Mapao vei rakivamai alinou ve hukhaki kikhu taosü houpa 
peire ea puletaoye vakou sapaloua paoe,  
20“Takhaio ea Rathoki hinou ve laloua hrü ashu hainavei kosü maikhe mai hi 
soutaosoua paongao khaio.”  
21Alia puletao hi paopeiyu thaifüa teithe pakhaie, puletao nou Rathoki hi 
taveloua maikhe mai hi doushure. Chuo napao peichana ea puhye koa 
laimaitao nou taveloua, tsüme, süolouzü Israel maitao vei aku kulai tsümai 
hrülaiye kuve dzüloure; süthaisü sei-atamaitaoye puletao nghojühi save loure 
donou maiye hukhahi seitare.  
22Ana vahbuh maitao nou tahoyu kisü puletao nou sei-atamaitaoye sü hukha 
hi phouhare, südonou puletao nou dakhaive haikua tsüme hi paongaoe,  
23“Ehnou hukhahi velouyu kisü hukha kisü soutaosoua khutsükhai touyu ea 
sühi khoa buyu reihkhaomai taonou kikhutao hinou la-a buyu sü ngaoe, ana 
Ehnou sütao houlouyu kisü maitalia kikhahi bua ngaolou moe.”  
24Südonou chuo Rathoki khoyu reihkho peichana ea napao adumai taonou 
chi sütao choulouyu kisü sei-atamaitao hisü dai paresa tea puletaosü 
khupasho loure.  
25Sükisü mai alinou tave louloua puletao hi paoe, “Zhukhaio, neletao nou 
hukhahi thoukhai touyu maitaosü Rathoki hinou la-a maikhe maiye doupei-a 
bure!”  

26Sühinou reihkho peicha nanou puhvei vahbuhmai taoye koa taho sei-atamai 
taoye saveloue, ana tai-dayu halia soumoe, daiolouzü maikhe mainou 
puletaoye chuhnou deiresü piloure.  
27Alia puletao nou sei-atamai taoye saveyu kisü, puletaoye panou tsüme 
nghojü hi laloure. Alia napao peicha nanou puletao hi chi noua paoe,  
28“Ehnou neleye zhih haina vanou doupei khaiso tea soutaosoua tukhapeie, 
ana zhukhaio, nelenou doupeiyu sünanou Jerusalem hisü phoupei loure ea 
mai hainavei zhesü nelenou Eh pei hi mah dukhai nüwe.”  
29Ana Pitar ea kukhe sei-atamai taonou chila peie, “Ehwo mai chi züre jünou 
Ramai chinou zü vuzü bailai.  
30Nelenou kros vanou popa khizhua veatheayu Jisu ye sü Eletao puo-pao 
Ramai nou souhri peire. 
31Israel maitao hi le dalouyu ea mah khaipeiyu sü peiloure donou Ramai nou 
puhye sü Süthai-apeio ea Khailu-apeio panou soure donou puh bah zhoulo 
vahi pokhe khaipeire.  
32Alia Eletaowo haitaovei zhopaoh maitaoe, ea sübüa Ramai nou puh chi 
züyu maitaohi peikhai touyu Rako Mashi-a zhopaoh souwe.”  

Gamaliel vei Chipao 

33Puletao nou chi haina hai choulouyu kisü rarousholoua sei-atamai taoye 
southea nüsho loure.  
34Ana tsüme hrohinou Phariseemai ali soua maikhemai hrülainou khuhao-a 
buyu razhai dou-apeio Gamaliel nou tashu laloua sei-atamai taoye phajü 
donou vakou sapa khailoure kharochi peire.  
35Süthaisü puhnou puletao hi paoe, “Israel maitao, neletao nou mai haitao 
hisü dai soulaiwe neletao lah leikeilo. 
36Daiolouzü raikia Theudas nou puh lah puhyenou adumai alie tea tashuloua 
poutumai kaidaipha puhye koa tae; ana puhye southeayu thaisü puh thaifü 
maitaosü porarou taloua süsü haliamo baire. 

37Puhthai-a Galilee hi mai Judas nou maipei phouyu teile hinou tashuloua 
mai taoliye ku save puh hi khailoue. Ana puhye-a southeare ea puh thaifümai 
hrülai-a porarou tare.  
38Südonou chu hainahia Enou neletao hi paowe, mai haitao pei hi bah 
khakhaiso ea puletaoye phapeio, daiolouzü tsüdo moa vah haina hai mai 
hinou vewe toulouzü süsü hata bailai;  
39ana haina hai Ramai hinou vewe toulouzü neletao nou puletaoye souha 
louhoe; neletao lah neletao sü Ramaiye hrai-a ngaolou bailai!”  
40Südonou puletao nou puhvei chi sü poloure, alia puletao nou sei-atamai 
taoye kulouloua puletaoye sü dapeiwu-a ea Jisu zhih hinou hatalia paokhaiso 
tea tukhatsü peiwu-a puletaoye phapeire.  
41Süthaisü puletao nou zhih süna vanou ahrao ngaozüe touyu sü Ramai nou 
choloure tea sasa-a tsümeye thaowu-a tare.  
42Alia teithetsü Rathoki hinou ea ki ki hinou Jisu hai Khristae tea tobai 
soumoa puletao nou doupeia ea paodoua bue.  

Sei-Atamai Vahtao 6 

Vahlümai Anaiye Dopayu 

1Teile phajü thaisü, rozümaitao pulailai payu kisü Greek tamai la souyu 
Jihudimai taonou nuh buh Jihudimaitao pei hi nolealea loure daiolouzü 
puletao vei meamaipfü taoye sü teithetsü touso zhihpeiyu hisü ngaophoupei 
khaimore.  
2Südonou sei-atamai kiahai taonou rozümai me teiteiye kuve dzüloua paoe, 
“Tou-so peipha peiyu vah donou Eletao nou Ramai chipao paodouyu hai 
thaoyu zümoe. 
3Südonou thaihou jürai maitao, neletao hrohinou mainou kuveiyu, Rako 
Mashinou ea ratsünou phoupeiyu mai anaiye dopa peikhaio. Ehnou puletaoye 
panou vah haina pei hi kholai.  
4Ana Eletaowo louzü veachi paoyu hi ea chipao sünavei ku-vah hinou tobai 
soumoa lenoulai.”  

5Alia puletao nou paoyu sünanou maisou hrülai lesü khraloure. Südonou 
lünou ea Rako Mashinou phoupeia buyu Stephan, ea Philip, Prokoras, 
Nikanor, Timon, Parmenas ea Jihudimai zhai polouyu Antiok hi mai 
Nikolasye puletao nou doloure.  
6Puletao nou mai sütaoye sei-atamaitao nghojü hi save thoupeire, alia puletao 
nou veachi paopeiwu-a puletao bahsü sümaitao pei hi lakhai peire.  
7Alia haikua Ramai vei chipao sü pumaimai kheloure; alia Jerusalem hisü 
rozümai alaosou pukhe loure ea napaomai alao lü süna poloure.  

Stephan ye Nilouyu 

8Alia Stephan nou zhuvea ea koukonou phoupeiloua khupa vah aduli ea shee 
alaosou maikhemai hrohinou soue.  
9Ana Mado souyumai (sübüa puletaoye kuwe) vei rathobuh hinou kamainou 
süolouzü Kurini hinou, Alekjandria hinou ea kukhe Kilikia ea Asia hinou 
taveyu Jihudimaitao-a lou-a puletao nou tashu Stephan ye chi veiva loure. 
10Ana puhvei ratsü ea puhye panou pao-a buyu Rako nghojühi puletao nou 
lalou hore.  
11Südonou puletao nou mai kamaiye khei-a thaopeiwu-a, “Mai hainanou 
Moses ea Ramaiye paoshiyu Ehnou choue,” tea panou paoloure.  
12Sükuloua puletao nou maisou, tsümaitao alia razhai dou-apeimai taoye 
süthou rarou peiwu-a puletao nou tave puhye niloua tsüme nghojü hi save-e.  
13Süthaisü puletao nou puh vanou madayu zhopaoh peiremai kamaiye 
saveloua panou haibüa paoe, “Mai hai nanou Eletao vei sheeyu Rathoki ea 
razhaiye paoshiyu tokhai moe; 
14daiolouzü Nazareth hi Jisu hai nanou Rathoki haina sü souhalai ea Moses 
nou Eh hi peikhai touyu zhai hainasü soudalai tea puhnou paoyu sü Ehnou 
choue!”  
15Alia tsüme hinou chobua buyu maikhemai hrülainou puhye zhutei-a buyu 
kisü puhvei zhusü rakivamai zhukua ngaoe.  

Sei-Atamai Vahtao 7 

Stephan vei Chipao 

1Süthaisü napao peichananou Stephan hi noue, “Haisü chekhaowu?”  
2Stephan nou chila peie, “Thaihou jüraitao ea puokhe maitao keipeikhaio! 
Eletao puo Abraham nou Haran hi ve hrümojü Mesopotamia hinou hrübu 
kinou khouko ava Ramai nou puh hi ve ngaopeia 
3puh hi paoe, ‘Ne teidei ea nevei taraiye thaowu-a Enou nehi ngaopei laiyu 
teidei hi tawo.’  
4Südonou puhnou Kaldia tamai teidei sü thaowu-a Haran hinou taho füsho 
tare. Alia puh puonou thaiyu thaisü sühinou chu neletao nou hrüa buyu 
teidei hainahi Ramai nou puhye seive thoupeie.  
5Ana sühisü puhnou puh hi kaa-zhu lia süolouzü phi heali healousü koute 
teideilia peimoe. Sütoukhaia Ramai nou puh hi ea puhvei tao-nah taohi teidei 
süsü peilai tea puh nah habu kinou puh hi paopeire.  
6Alia Ramai nou puh hi haikua paopeie: ‘Nevei tao-nah khemaisü teidei sütho 
ali hinou taho shevai-shesü soua ea sühi mainou puletaoye panou kilai soua 
ea souvea-souho-a po kaihdai hrülai.  
7Ana puletao nou kuvah soulaiyu maisütao pei hi Enou chikulai, alia süthaisü 
puletao nou teidei sühinou tapaloua buh haina hinou Eye tave tholai,’ tea 
Ramai nou paoe.  
8Alia sübüa Abraham nou Isakye nalouyu thai teithe achaki hinou puhye hee 
rode; alia Isak nou puh nahpoutu Jakob ye hee rode; alia Jakob nou Eletao 
puo-pao maitao kiahaiye sükua soupeie.  
9“Alia puo-pao maitao nou Josef ye ngaorailoua puhye sü Ejipt teidei hi 
zhothoure; ana Ramai nou puhye kozhoa bue,  
10ea puhvei veahoyu veishi hinou vupapeie, alia Ejipt tamai Pharaoh Veo 
nghojü nou puh hisü zhuvea ea ratsü sü peie; südonou puhnou Josef ye Ejipt 
teidei ea puhvei ve kikha teitei pei hi panou paopu soue.  

11Alia chuo Ejipt ea Kainan teidei hisü tokaa veloua veashoyu maikhemai hi 
vedaoe, alia Eletao puo-pao khemai sü touso ngaolouhoa bue.  
12Ana Jakob nou Ejipt teidei hi thou bue touyu sü chouloua puhnou Eletao 
puokhemaiye rairailai soua sühi seive.  
13Alia puletao vei lüh ahai chena veyu hinou Josef nou lah puhye sü puh 
thaihou jüraimai taohi süngao peie; alia Josef vei kikhamaiye sü Pharaoh hi 
süngao peie.  
14Süthaisü Josef nou seiho puhpuo ea puh tarai hrülai mai rainai-angou taoye 
puh hi ku save khailoure.  
15Südonou Jakob nou Ejipt hi takoure ea sühinou puh-a, Eletao 
puokhemaitao-a thaire.  
16Alia puletao pfüphao sü Shekhem hi podakhai veloua Abraham nou 
Shekhem hi Hamor nahpoutu maitao hinou poushanou muh peia hrülouyu 
khüh hi vuwure.  
17“Ana Ramai nou Abraham hi chaachou soua apaopei khaitouyu teile sü 
ngheivekhaie Ejipt hi buyu Ehmai taosü alaosou pukhere. 
18Süthaisü Josefye sükhai moyu vemai kukhe alinou Ejipt teidei hisü veo 
souloure.  
19Veo sünanou Eh puo-paomaitao hisü doshilih soua sahrüe ea Eh puo 
khemaitao hisü puletao vei nahmai taitukheye sü puletao ki hinou 
polaipawu-a panou vakounou thaire donou tukha-tudei-a souveasho peie.  
20Sükuyu teile hinou Mosesye sü naloue, alia Ramai nghojünou Moses sü 
hrüvei shoe. Alia puhpuo ki hinou puhye sü khou asü kipae,  
21alia puhye puhki hinou vakou hi popa laiyu kisü Pharaoh nah naotupainou 
poloua puhye sü lah puhnah poutu souloure donou kipaloure.  
22Alia Mosesye sü Ejipt tamaivei ratsü doupeie ea puhsü chipao ea vah sovei 
hinou khouchihsho loure.  

23“Moses nou po raidai tsüpayu kisü, puh le hinou puh thaihou jürai Israel 
maitaoye tave zhunüsho loure.  
24Alia puletao hrohinou mai kamai aliye Ejipt tamai alinou kao-zümoa souvea 
peia buyu sü ngaoloua puhnou puhye soukha peia Ejipt tamai sünaye 
southeawu-a mai sünavei khüh phoupeie.  
25Daiolouzü Ramai nou puhmaitaoye khailu peire donou puhye koa vah 
souwe touyu sü puh thaihou jürai maitao nou sülou shulai tea Moses nou 
choe; ana puletao nou süloumoe.  
26Thainaisho kisü Israelmai ahai züva-a buyu sü Moses nou tave ngaoloua 
puhaiye panou chaveiloua nüa puhai hi, ‘Athaihou jürai haire, nehai sü 
thaihou jürai baie; daidonou nehai sübüa tai-dava-a buwe?’ tea paoe.  
27Ana puh kinapa hi zhaishi soua buyu sünanou Mosesye dolaiwu-a paoe, 
‘Thaohnou neye panou Eh pei hi paopu ea chiku-apeio soupeie?  
28Nenou do teithe Ejipt pounaye southeayu kua Eye-a southea nüwu?’  
29Moses nou süsü choulouyu kisü Midian teidei hi tuholoua sühinou ve 
shevai-shesüli soua hrüe ea nahpoutumai ahai hrüloue.  
30“Po raidai talayu kisü Sinai deichi rekounou rakivamai alinou kou ngheimei 
tao-a buyu meikei ali hinou puhye ngaopeie.  
31Puhnou süsü ngaolouyu kisü, ngao-a buyu süna vanou puhsü khupa soure. 
Alia puhnou süsü zhure donou ngheiki hi takouyu kisü, Mapaowo paisü 
puhnou choue:  
32‘Ehai ne puo-pao Ramai, Abraham, Isak ea Jakob vei Ramaie.’ Sükisü Moses 
sü nguhrührü loure ea khuvei-a zhulou hore. 
33Alia Mapao nou puh hi paoe, ‘Nephi hinou ne phikha sü phawo, daiolouzü 
nenou la-a buyu buh haina sü sheeyu deie.  
34Ejipt hinou buyu Amai khemaiye souveayu sü Enou ngaovuzü loure. 
Puletao vei veahoyu paisü Enou chouloure ea Esü puletaoye mado soupeire 
donou kouwe. Alia chuo taveo, Enou neye Ejipt hi seivelai.’  

35“ ‘Neye thaohnou paopu ea chiku-apeio soupeiwe’ tea paoa puletao nou 
aetou moyu Moses hainaye sü ngheimeitao-a buyu hinou puh hi ngaopeiyu 
rakivamai süna vahinou paopu ea popa-apeio soupei loure donou Ramai nou 
seive peie.  
36Puhnou Ejipt hinou, zaidu ahona hinou ea po raidai rekounou khupa vahtao 
ea sheetao soua puletaoye Ejipt hinou süthai papeie.  
37‘Ramai nou nele thaihou jürai maitao hrohinou neleye donou E kuyu rachi 
paolamai ali seive peilai’ tea Israelmai taohi paoyu mainasü Moses süe.  
38Sinai Deichi hinou puh hi chi phayu rakivamai sünaye koa ea Eletao 
puokhemai taoye koa rekounou lüloumaime hinou buyu puhsü hainae, alia 
Eletao hi lakou peire donou Ramai vei hriyu chipao sü puhnou ngaoloue.  
39“Ana Eletao puo-paomai taonou puh chi sü züpeibae ea puhye sü puletao 
nou dolaiwu-a puletao tsü-lesü Ejipt hi khaive pure choa 
40Aaron hi haibüa paoe, ‘Eh nghojünou tapeire ramai taoli Ehye donou 
soupeikhaio, daiolouzü Ehye Ejipt teidei hinou süthaipa peiyu Moses puh 
hisü dai paresa Ehnou sümoe.’  
41Alia teithe sütao kisü puletao nou chotu zhaikua bashara ali souloua sünaye 
sü ha nanou pove thoe ea puletao bahnou soukhai touyu vah sütaoye khuhao-
a sasa nüh nüloure. 
42Ana Ramai nou puletaoye thaowu-a panou ratei hi vuh taoye thore hi 
puletaoye thoupeiwure. Sükuyu hai rachi paolai maitao vei larübvü hi 
rüthouyu büe: ‘He Israel kikhamai, po raidai rekounou neletao nou kikhaorüh 
southea-a ea ha nanou potho-a Ahi peiwu?  
43Alia Molok rah thoyuki sahpao, ea neletao vei teivuh ra Rephan vei bashara 
taosü neletao nou thore donou soukhaitoua polaiwe; südonou Enou neletaoye 
huposhu Babilon latawulai.’  
44“Rekounou bubuki Eletao puo-paomaitao hisü zhopaohvei sahpao nasü bue. 
Sahpao sünasü Ramai nou Moses hi haibüa souwo tea paodou peikhai touyu 
süolouzü Moses hi pongao peiyu zhai süna thaifüa soukhaitoue.  

45Eh puo-paomaitao nghojünou Ramai nou hutayu tahrüh khemaitao hinou 
teidei sünasü puletao nou polouyu kisü sahpao sünasü Eh puo-paomaitao nou 
puletao vei puokhemaitao hinou shoshonou ngaoloua süsü Joshuaye koa 
polouloue. Alia süsü David phaova koute sühinou bue.  
46David nou Ramai khu-leshi ngaoloua Jakob Ramai hrüre buh ali puhye 
panou soukhaio tea Ramai hinou khoe.  
47Ana puhye donou ki ali soupeiyu hai Solomon nou baie.  
48“Sütoukhaia, Aku Kulai Puhwo louzü bahnou soukhai touyu kitao hinou 
hrümoe; süolouzü rachi paolawonou haibüa paoe:  
49‘Raki hai Avebuh-e, ea deiphao hai Aphihea bue. Eye donou neletao nou 
kakuyu ki soupeilai? tea Mapaowo nou paoe, Moa Asobuh sü daikinou lai?  
50Abahnou na haitao teitei soupei mowu?’  
51“He noukhouyu, alia le ea nou hee rode moyu maitao, neletaowo teisanou 
Rako Mashiye duwe. Neletao puomai taonou souyu kua neletao-a souwe!  
52Neletao puokhemai taonou rachi paolamaitao hronou thaohye souvea moyu 
bue? Alia puletao nou Achecheo verevei raia paosü peiyu maitaoye koutea 
southeare. Alia chuo neletao nou puhye sü shoh soupei-a southeare.  
53Neletaowo louzü rakivamai vanou peikhai touyu razhai süna ngaolouyu 
maitaoe, ana süsü neletao nou zülou moe!”  

Stephanye Chuhnou Deitheayu 

54Chuo puletao nou chipao sütaosü choulouyu kisü rarouche rarouloua 
puhpei hisü motoua hu tutsütsü loure.  
55Ana Stephan louzü Rako Mashinou phoupeiloua raki hi zhitei kheyu kisü 
Ramai vei khouko ava ea Ramai bah zhoulo vanou Jisu nou la-a buyu sü 
ngaoloua,  
56“Zhukhaio! raki houpakhai touyu ea Mai Nahpoutu nou Ramai bah zhoulo 
vanou la-a buyu sü ngaoe,” tea paoe.  

57Ana tsüme hi velouyu maikhemai taonou shusou raoloua ea puletao nousü 
bahnou kaloua puh hisü alikheisoua hukou loure,  
58alia puhye sü nuhdu vakouhi süthai paloua chuhnou deipeire. Süpha kisü 
zhopaohmai taonou puletao sahsü Saul tea kuyu khemaina ali phihi pokhaire.  
59Alia puletao nou Stephan hi chuhnou deia buyu hinou puhnou, “Mapao 
Jisu, Arako hai popeiwo!” tea veachi paoe.  
60Alia puhnou kou khoukhüloua pai kushoa paoe, “Mapao, mah haina hai 
puletao pei hi chokhai peiwuso!” Alia puhnou süsü paowu-a zhitare.  

Sei-Atamai Vahtao 8 

1Alia Saul-a puhye southeayu sü aetouwe.  
Saul nou Churchye Souveayu 

Alia teithe süzhounou Jerusalem hi buyu lüloumai me pei hi sü souveasho 
tare. Alia sei-atamaitao deinou kukhe lüloumaitao hrülaiwo turaroupoa Judea 
ea Samaria teidei hi vetare.  
2Alia leishoa rathoyumai kamainou Stephanye donou do-a krasholoua puhye 
sü povure.  
3Ana Saul nou kili ki talouloua lüloumai naotu poutu taoye vakou daopaloua 
puletaoye hukhahi pove thoupeie ea sübüa lüloumaime taoye souhare donou 
teloure.  

Samaria hinou Ko Avei paodouyu 

4Südonou poraroupoa tayu lüloumai taosünou buh liki taveloua ko avei nasü 
paodou tare.  
5Sükisü Philip nou Samaria levai nuhdu alihi takouloua sühi buyu maikhemai 
taohi Khrista ko paodoupeie.  
6Alia maisou khemainou Philip chi chouloua ea puhnou souyu sheetao sü 
ngaoloua puhnou paoyu hisü puletao hrülainou alikhei soua le peisho loure.  
7Daiolouzü sheemoyu rakonou louyu maitaoli hinou sütao sü shusou raoloua 
tapare; alia pothaimai ea phi chamai taoli veiloure. 

8Südonou nuhdu sühisü alaosou sasho loure.  
Khupa-kheido Souwo Simon 

9Ana nuhdu sühisü raichoki khupa-kheido soua Samaria tamai hrülaiye 
souposhu khupa peiwu-a lah puhye nou adu-shomai alie tea pao-a laiyu 
Simon tea kuyu mai ali bue.  
10Puh hisü puletao süolouzü tai-du hrülainou le peishoa, “Mai haina hai 
‘Khouko aduna’ tea kuyu Ramai vei khouko sünasüe” tea paoe.  
11Puhnou puhvei khupa-kheido sünanou puletaoye teile soshoa khu soupa 
peiyu donou puletao nou puh hisü le peisho loure.  
12Ana Philip nou Ramai vedei vei ea Jisu Khrista vei zhih vanou ko avei 
paodouyu sü puletao nou louche louyu kisü, puletao naotu poutu hrülainou 
dzükhao daloure.  
13Sükisü Simon puh-a loucheloua dzükhao daloure ea Philipye koa tobai 
soumoa buloure, alia shee tyali ea khupa vah duli souyu sü ngaoloua puhsü 
khupasho loure.  
14Chuo Jerusalem hi buyu sei-atamai taonou Samaria tamai-a Ramai chipao 
ngaoloure touyu sü choulouyu kisü puletao nou Pitar ea Johanye puletao hi 
seive.  
15Puhainou tave loulouyu kisü puletaoye panou Rako Mashi ngaoloure donou 
puhai nou veachi paopeie. 
16Daiolouzü sükisü puletao maitali pei hia Rako Mashi koulou mohie, ana 
puletao sü Mapao Jisu zhih hinou likhei dzükhao dalou baihie. 
17Sükisü Pitar ea Johan nou puhai bahsü polashu puletao pei hi khaipeie ea 
puletaosü Rako Mashi ngaoloure.  
18Alia sei-atamaitao bah pokhai peiyu hinou Rako Mashi sü peie touyu sü 
Simon nou ngaolouyu kisü, puhnou Pitar ea Johan hi poushanou popeia 
paoe,  

19“Enou maitali pei hi Abah pokhai peilouzü puhnou Rako Mashi ngaoloure 
donou khouko hainasü Ahia peikhaio.”  
20Ana Pitar nou puh hi chila peie, “Nevei pousha nasü neye koa hatheo, 
daiolouzü nenou Ramai vei sa-apeina hai poushanou hrülousüe tea chowe.  
21Vah haina hisü nevei zha moa nenou ngaolou züyu hatalia hae, daiolouzü 
ne lesü Ramai nghojünou zümoe.  
22Südonou nevei do ashi haina hinou ledalo, alia soulouvei louzü nele hinou 
choyu nasü khaipeire donou Mapao hinou khokhaio.  
23Daiolouzü newo ngaorai shoyu nanou phoupfüe alia mah hukha hinou bue 
touyu sü Enou ngaoe.”  
24Simon nou puhai hi chila peie, “Nehainou paoyutao hatalia panou Apei hi 
vemore donou Mapao hinou veachi paopeio.”  
25Alia puhai nou Mapao vei chipao sü zhopaoh souloua ea maikhemai hi 
paodou peiwu-a Samaria tamai nuh taoli hi ko avei paodoupo-a Jerusalem hi 
dakhai vere.  

Philip ea Ethiopia tamai Vahdu Maina 

26Ana Mapao vei rakivamai alinou Philip hi paoe, “Shulouwo ea khekou 
takouloua Jerusalem hinou Gaza hi takouyu ludu hisü tahokhaio.” (Süsü 
radeikeelo ludue.)  
27Südonou Philip nou shuloua tare. Alia zhukhaio, Ethiopia tamai Veopai 
Kandaki vei kini teitei pei hi khoyu kuvah peichawo vasou datayu Ethiopia 
Vahbu maina sü Jerusalem hi rathore donou vewu-a,  
28puhsü kilo khaita-a puhvei rhei luki phaonou chobua Isaiah rachi paolawo 
vei larübvü phoua bue. 
29Sükisü Rakonou Philip hi paoe, “Ngheiki takouloua rhei luki hisü talou koa 
bulo.”  
30Südonou Philip nou puh hi takouloua puhnou Isaiah rachi paolawo vei 
larübvü phoua buyu sü chouloua puh hi noue, “Nenou phoua buyu sü süwu?”  

31Puhnou chila peie, “Haihai kukhemai linou Ahi paodou peimo louzü Enou 
kakua süloulai?” Alia puhnou Philip ye nou luki hi tapaloua puhye lou koa 
buzhore donou kue.  
32Alia puhnou phoua buyu sheeyu larübvü buh süsü hainae: “Zhaotu dathea 
mai hi zhaotuye saveyu kua puhye sü save, moa zhaotumai bimai nghojü hi 
zhao toutunou ra moyu kua puh-a puhmü khapamoe.  
33Puhvei tainouyu hinou, puhzü nasü potare. Puh tao-nahmaitao vanou 
thaohnou paolousüe? Daiolouzü puhvei hrümai sü deiphao nou potare.”  
34Vasou datamai sünanou Philip hi noue, “Enou nehi khowe, rachi 
paolawonou haina hai thaoh vanou paowe; lah puh vanou ho, mai kukhe ali 
vanou paowe?”  
35Sükisü Philip nou sheeyu larübvü buh haina hinou paoshuloua puh hisü 
Jisu ko avei sü paongao peie.  
36Alia puhai nou sükua ludu hinou takoua buyu hinou puhaisü dzü buyu buh 
alihi tave louloure, alia vasou datamai sünanou paoe, “Zhukhaio, haihi dzü 
bure! Eye dzükhao dapeire hinou khuyu dai bue?”  
37Philip nou paoe, “Nenou nele teiteinou louche louzü, nenou dzükhao dalou-
a bailai.” Alia puhnou chila peie, “Jisu Khrista hai Ramai Nahpoutue touyu sü 
Enou louche.”  
38Alia puhnou rhei luki nasü nuchaowu-a Philip puhai sü dzühi taloure, alia 
Philip nou puhye sü dzükhao dapeire.  
39Alia puhai nou dzü hinou tapalouyu kisü Mapao vei Rakonou Philipye 
sükhaimoa sapoa tare; alia vasou datamai sünanou puhye sü ngaopukhai 
more, ana puh sü sashoa puh ludu hilo tare.  
40Ana Philipye sü Azota hinou bua ve ngaolou khaire, alia puhnou Kaisaria hi 
veloumo koute sü nuhdu liki hi tapoa puhnou ko avei sü paodoue.  

Sei-Atamai Vahtao 9 

Saul nou Ledalouyu 
(Vah 22.6-16; 26.12-18) 

1Ana chu koutea Saul nou Mapaowo rozümaitaoye soupire ea southeare le 
pfüa napao peichana hi tare,  
2alia Mapao vei Ludu hinou ta-a buyu naotumai-a poutumai-a ngaodaomai 
taye niloua sütaoye sü puhye panou Jerusalem hi saveloure donou Damaska 
hi buyu rathobuh taohi peire kharochi seiko peio tea puh hinou tave khoe.  
3Alia chuo Saul nou tapoa Damaska nuhdu ngheiki kouyu kisü, sükhaimoa 
raki hinou ava linou kouloua puh thai-jü hisü varu loure. 
4Sükisü puhsü deiphi hi dukoure ea pai alinou puh hisü, “Saul, Saul, ne 
daidonou Eye souveawe?” tea paoyu sü choue.  
5Alia puhnou noue, “Mapao, ne thaohwe?” Puhnou chila peie, “Ewo nenou 
souvea-a buyuna Jisue;  
6ana shuloua nuhdu hisü taloukhaio, alia nenou soure sü daie touyu sü nehi 
paongao peilai.”  
7Puhye koa vei-a laiyu maitao nou pai nasü choue, ana maili-a ngaomoyu 
donou paikhai moa la-a bue.  
8Saul nou deiphinou lashuloua puh nghithou hepayu kisü halia ngaokhai 
more. Südonou puletao nou puhye baokao süthailoua Damaska hi sa-a loure.  
9Alia teithe asü puhsü nghithou ngaokhaimoa ea tousho khaimoa bue.  

Anania nou Saul nghithou souvei peiyu 

10Chuo Damaska hisü Anania tea kuyu rozümai ali bue. Alia Mapao nou puh 
hisü zho hinou paoe, “Anania!” Puhnou chila peie, “Mapao E haihi bue.”  
11Mapao nou puh hi paoe, “Shulo ea tapoa ‘Zütouyu’ tea kuyu duva hisü 
taveloua Tarsa hi mai Saul tea kuyu mai sünaye Judas ki hinou ve phoukhaio, 
daiolouzü zhukhaio, puhsü veachi pao-a bue,  
12alia puhvei zhokounou Anania tea kuyu mai alinou taveloua puh nghithou 
sü panou ngaodakhai loure donou puh bahsü puh pei hi khaipeiyu sü puhnou 
ngaoe.”  

13Ana Anania nou chila peie, “Mapao, mai hainanou, Jerusalem hinou nevei 
sheeyu maitao hi hashi daizhozhou soupeie touyu ko sü Enou mai taoli hinou 
chouloure;  
14alia nezhih hinou kua buyu mai hrülaiye niloure donou puhnou napao 
adumaitao hinou soulouvei khouko sü ngaoloua buh haihi ve-e.”  
15Ana Mapao nou puh hi paoe, “Tawo, daiolouzü tahrüh kukhe hi, vemai 
taohi, ea Israel maitao nghojü hi Azhih pove peire donou puh hai Enou 
dopakhai touyu Avei bahsei alie.  
16Daiolouzü Azhihye donou puhnou daizhozhou koute vea vuzülaisa touyu sü 
Enou puh hi ngaopeilai.”  
17Südonou Anania nou taloua ki sühi sü talou loure. Alia puh bahsü Saul 
peiva hi pokhailoua paoe, “Athaihou jürai Saul, nenou taveyu ludu hinou 
neye ngaopeiyu Mapao Jisu nou neye panou nghithou ngaodakhai loure ea 
Rako Mashinou phouloure donou Eye seivewe.” 
18Alia sübü hinou khah kao kuyu hali sü puh nghithou hinou dekoure ea puh 
nghi sü ngaodalou khaire. Süthaisü puhnou shuloua dzükhao daloure,  
19alia hatou louyu thaisü puhsü tsüloure.  

Saul nou Damaska hinou Ko Paodouyu 

Süthaisü Saul nou rozümaitaoye koa Damaska hinou teithe taoli bue. 
20Alia thala-a puhnou rathobuhtao hinou, “Jisu hai Ramai Nahpoutue,” tea 
ko paodoue.  
21Alia puh chi choua buyu maikhemai hrülainou khupaloua paoe, “Jerusalem 
hinou zhih hainaye kua buyu maitaoye southeayu mainasü haina mowu? Alia 
puhnou buh haihi veyu hai mai sütaoye niloua napao adumai taohi pove 
peire donou vebai mowu?”  
22Ana Saul vei paodouyu sü khoupu lailai loua Jisu hai Khrista vuzüe tea 
soutaosou zhopaoh peiloua Damaska hi buyu Jihudimai taosü puh hi ha chila 
lia peire hare.  

23Teithe taoli talayu thaisü, Jihudimai taonou tave dzüloua puhye southeare 
do phouloure,  
24ana puletao do nasü Saul nou süloure. Puhye southeare donou puletao nou 
khei-hea nuhdu romütao hinou khoa puhye dah-a bue.  
25Ana puh thaifümai taonou puhye sü kheinou sataloua ro alihi thouloua 
bouvou peinou phakou peire.  

Saul nou Jerusalem hinou Ko Paodouyu 

26Alia Saul nou Jerusalem hi velou louyu kisü, puhnou rozümai taoye koa 
buzhore donou teshoe, ana puletao hrülainou puhye sü ngaopi loure, 
daiolouzü puh hai rozümai alie touyu sü puletao nou louche peimoe.  
27Ana Barnabas nou puhye saloua sei-atamai taohi savepeie, alia Saul nou 
kakua puh veihdu hinou Mapaoye ngaoe ea Mapao nou puh hi kabüa chi 
paoe, alia kabüa puhnou Damaska hinou khuveia Jisu zhih hinou ko paodoue 
touyu sü puhnou puletao hi soutaosoua paongao peie.  
28Südonou Saul nou, puletaoye koa bua Jerusalem hinou takou takhe-a 
Mapao zhih hinou khuvei-a ko paodoua bue.  
29Alia puhnou Greek tamai la souyu Jihudimai taoye koa chi pha-a ea chi 
veiva-a bue; ana puletao nou puhye southeare donou phoua bue. 
30Lüloumai taonou süsü sülouyu kisü, puletao nou puhye sü Kaisaria hi 
sakouloua Tarsa hi seitawure.  
31Südonou Judea, Galilee ea Samaria hi buyu lüloumaime teitei sü soutsü 
puloua kaonayu teile ngaoloue; alia Mapaoye khuhaoyu hinou ta-a ea Rako 
Mashinou souva sousa pei-a lüloumaime sü pupaloure.  

Pitar nou Luda ea Jopa hinou Vah Souyu 

32Alia chuo Pitar nou teidei holo hailo sühaopoa tayu hinou vuhli sü puhnou 
Luda hinou hrüa buyu sheeyu maitaoye tave daoe.  
33Alia buh sühinou Inia tea kuyu, po acha koute züh hinou zü vuzüa buyu 
pothaimai aliye puhnou tave ngaoloure.  

34Alia Pitar nou puh hi paoe, “Inia, Jisu Khrista nou neye souvei peiwe; 
shuloua ne zühsü soulo.” Alia thalasoua puhsü shuloure.  
35Alia Luda ea Sharon hinou hrüa buyu khemai hrülainou puhye sü ngaoloua 
Mapaowo hilo veloure.  
36Alia Jopa hisü Tabitha tea kuyu rozümai pfü ali bue (puh zhih hai 
Greekmai la hinou Dorka toue), naotu hainapai sü teisanou vah avei soua ea 
toure hamaiye soukha-a hrüe.  
37Alia sükuyu teithetao hinou puhsü lishiloua thaire; alia puletao nou puh 
pfüphao sü thaidzü khüche peiwu-a kishorei kide alihi puhye sü pokhaire.  
38Alia Luda hai Jopa ngheiki bubaiyu donou rozümai taonou Pitar hai sühi 
bue touyu sü chouloua mai ahaiye puh hi seiho, “Ne thalasou Eletao hi 
vepeio,” tea panou ve kue.  
39Südonou Pitar nou shuloua puhaiye koa tare. Alia puhnou velouyu kisü, 
puletao nou puhye sü kishorei kide nahi sapa khaipeire. Alia meamai pfütao 
hrülainou Pitar ngheikinou la-a Dorkanou puletaoye koa hrübuki rüpei-
doupeiyu zhaotao ea sahnü taosü pongao-a kra-a bue.  
40Ana Pitar nou puletao hrülaiye panou vakou lüpawu-a kou khou khüloua 
veachi paoe; süthaisü puhnou thaiphao nahi reiveloua, “Tabitha, tashulouwo 
tea paoe.” Sühinou puh nghi hepa loure ea Pitarye ngaoloua tashu chobu 
loure.  
41Alia Pitar nou puh bah thaikouloua puhye süthaishu peie. Süthaisü puhnou 
lüloumaitao hrülaiye süolouzü meamai pfütaoye-apu kubailoua puhye sü hri-
a puletao hi thaothou peiwure.  
42Ko süsü Jopa teidei teiteihi süvelouyu kisü, maikhemai alaonou Mapaoye sü 
louche loure.  
43Alia Simon tea kuyu souhee vah souyu mai aliye koa Pitar nou Jopa hi 
teithe taoli chao-a bue.  

Sei-Atamai Vahtao 10 

Pitar ea Kornelia 

1Süpha kisü Kaisaria hisü Kornelia tea kuyu maili bue. Puhsü “Italia reihme” 
tea kuyu Rommai reihmaitao hinou reihmai kaihli pei hi chayu mailie.  
2Puh hai puhvei kikhamai taoye koa rathoyu hinou leishoyu ea Ramaiye pi-a 
hrüyu, toure hamai hi halia pakhaimoa peinüyu, alia tobai soumoa Ramai hi 
veachi paoa buyu mailie.  
3Teitheli koukhe teilecho asü phahinou puhnou zho ali ngaoe. Sühisü puhnou 
Ramai vei Rakivamai aliye sheesha-a ngaoe ea sünanou taveloua “Kornelia!” 
tea puhye kue.  
4Alia puhnou ngaopiloua puh hisü pheteiloua paoe, “Mapao, daie?” 
Rakivamai sünanou puh hisü chila peie. “Nevei veachitao ea nenou toure 
hamai hi peiyu vah taosü Ramai nou khrasho loure, alia ne khosü peire 
donou soudare.  
5Alia chuo Jopa hi maiye seiho Pitar tea kuyu Simonye ku savelo.  
6Puhsü Simon souhee vah souwoye koa bue, puh kisü zaidupe hinou bue.”  
7Alia puhye chi phayu rakivamai sünanou tayu thaisü puhnou puh kilai 
ahaiye ea puh kuvah soure donou dopakhai touyu, rathoyu hinou leishoyu 
puhvei reihmai aliye puhnou kuloua,  
8puletao hisü pawuyu na vanou chi pfüphou paongao peiwu-a puhnou 
puletaoye sü Jopa hi seitare.  
9Thainaisho kisü puletao nou ludu hinou ta-a nuhdu sünahi takou ngheiyu 
kisü, Pitar sü heako teilecho kiahai tayu phakisü kipei hinou veachi paore 
donou tapare.  
10Sükisü puhsü pouzüloua hatali tounü loure; ana puletao nou touso souda 
buki, puhnou zho li ngaoloure. 
11Puhnou raki houpakhai touyu, alia dushoyu sahba raiyu ha bvüli sünavei 
kainghou dai hinou khizhukoua deiphi hi phakouyu sü ngaoe. 
12Alia süna levai hisü phi-bao dai pfüyu khao-sou tyali pounou sü-roupoa 
tayu khaonatao ea teihi raohou tyali loue.  

13Sükisü pai alinou puh hisü, “Shulouwo Pitar ea dathea touwo!” tea paoe.  
14Ana Pitar nou paoe, “Movuzüe, Mapao! Daiolouzü E vuhlia chaa taoyu moa 
sheemoyu na lia toukhai mohie.”  
15Alia pai sünanou puh hi lüh ahai paopue, “Ramai nou sousheeyu nasü 
nenou sheemoe tea chowu laimoe.”  
16Alia süsü lüh asü koute pae, süthaisü bvü nasü thalasou raki hi podakhai 
khere.  
17Chuo Pitar nou puhnou ngaolouyu zho sünavei kosü dai tousa tea choha-a 
buyu hinou, zhukhaio, Kornelia nou seivekhai touyu maitao nou Simon kisü 
kahi bue touyu sü noupove süloua ea tave fühao bomü hinou laloua,  
18“Pitar tea kuyu Simon sü haihi bubumoe,” tea kupaloua noue.  
19Alia Pitar nou zho sünavei ko vanou cho-a buyu hinou Rakonou puh hi 
paoe, “Zhukhaio, mai asünou neye phoua bue.  
20Südonou shuloua takou khaio ea halia letsü khaimoa puletaoye koa tawo; 
daiolouzü Enou puletaoye seivebaie.”  
21Sühinou Pitar nou mai sütaohi takouloua paoe, “Zhukhaio, neletao nou 
phoua buyu mai nasü E-e; neletao daidonou vewe?”  
22Puletao nou chila peie, “Eletaoye reihmai kaihpei chawo Kornelia nou 
seive-e. Puh hai Jihudimai hrülainou tsükhouyu acheche ea Ramaiye piyu 
mai lie. Puhye panou nevei chipao sü keiloure donou neye puh kihi kuvere 
donou sheeyu rakivamai alinou puh hi paopeie.” 
23Sühinou puhnou puletaoye sü kihi kulouloua sheloure. Thainaisho sü 
puhnou shuloua puletaoye koa tare, alia Jopa hinou lüloumai kamaitao-a 
puhye koa tare.  
24Teithe süna thainaisho sü puletao nou Kaisaria hi velou loure. Alia Kornelia 
sü puhvei tarai ea samaitaoye kuve dzükhaitoua puletaoye khoa bue.  
25Pitar nou ki sühi talouyu phakisü Kornelia nou puhye tapa daoloua puh 
phihi kaokouloua puhye khurüe.  

26Ana Pitar nou puhye süthai shuloua puh hi paoe, “Lashulouwo; E-a 
maibaie.”  
27Sükua Pitar nou puhye chi phapoa kikhavai talouyu kisü sühinou maitaoli 
vedzüa buyu sü puhnou ngaoloure.  
28Sühinou puhnou puletao hi paoe, “Jihudimai alinou tahrüh kukhemai aliye 
koa laiyu moa puhye ve daoyu hai Eh vei razhai thaifüa aetoumoe touyu sü 
nele lah nelenou sütoua bue. Ana Enou maitaliye chaa taoe moa sheemoe tea 
chowu laimoe touyu sü Ramai nou Ahi ngaopeire.  
29Südonou nelenou Eye kuloure donou seiveyu kisü, Enou halia motouyu 
soumoa tavebaie, südonou neletao nou Eye kuveyu hai daidonoue touyu sü 
Enou neletao hi nouwe?”  
30Kornelia nou chila peie, “Teithe adai jühi, Enou Aki hinou koukhe chupha 
teilecho asü hinou veachi paoa bue. Alia sükhaimoa peiva vayu sah bahyu 
mai alinou Anghojünou kou laloua paoe,  
31‘Kornelia! Ramai nou ne khosü noupeire ea nenou toure hamai hi sa-a peiyu 
sü li-cho peire.  
32Südonou ne maiye seiho Jopa hinou Pitar tea kuyu Simonye kuloukhaio; 
puhsü zaidu pe hinou buyu souhee vah souwo Simon ki hinou hou-a bue!’  
33Südonou Enou thalasou nehi maiye seive neye kue, alia nenou vepeiyu hai 
veishore. Südonou chuo Eh hi paopeire Mapao nou nehi chikha peikhai touyu 
teiteisü keire donou khoa Eletao hrülai sü Ramai nghojünou ve bukhaire.”  

Pitar Chipao 

34Sükisü Pitar nou chi paoshu tare: “Ramaiwo zhai soukumoe touyu sü chuo 
Enou chekhao-a süloure.  
35Ana tahrüh tyali hrohinou puhye piyu ea acheche vah soua buyu mai taliye 
sü puhnou popeiwe.  
36Mai hrülai vei Mapao soua buyu Jisu Khrista vanou kaonayu vei ko avei 
paodou peiyu hai Ramai nou Israel maitao hi seive peiyu chipao nasüe touyu 
sü neletao nou süwe.  

37Johan nou puhvei dzükhao dapeiyu vei chipao paodouyu thaisü Galilee 
hinou shua Judea teidei teitei hi dai pare touyu kosü neletao nou süwe.  
38Süolouzü kakua Ramai nou Nazareth hi Jisu ye sü Rako Mashi ea 
khoukonou laposhu puhpei hisü napeie ea kakua puhnou buh liki taho 
aveivah soua ea rashinou souvea-a buyu mai hrülaiye kakua souvei peie 
touyu kosü neletao nou süwe; daiolouzü Ramai nou puhye koa laiwe;  
39Alia puhnou Jihudimai teidei hi ea Jerusalem hinou soupfüyu vah teiteitao 
vei zhopaohmai taosü Eh-e. Puletao nou puhye sü süüpei hinou khizhua 
southeare.  
40Ana Ramai nou puhye sü teithe asü zhou panou hrishuloua maikhemai hi 
ngaopeire.  
41Sütoukhaia maikhemai hrülaihi ngaopeimoe, ana Ramai nou raia 
dopacheyu zhopaoh maitao likhei hi ngaopeibaie, süolouzü puhnou athai 
hinou hrishu louyuthai puhye koa toushoyu Eletao nou ngaobaie.  
42Alia maikhemai hi ko avei paodou peire ea Ramai nou puhye sü panou 
hrimai ea thaimai pei hi chiku-apeio soure donou dopa peikhai touyu nasüe 
touyu zhopaoh soure donou Eletao hi chikha peikhaitoue.  
43Alia puhzhih khouko vanou puhye loucheyu mai talinou mah hinou khailu 
louyu sü ngaoloulai tea puh vanou rachi paolamai hrülainou zhopaoh 
peikhaitoue.”  

Tahrüh Kukhemai taonou Rako Mashi Ngaolouyu 

44Pitar nou haibüa chipao-a buyu hinou puh chipao keia buyu maikhemai 
hrülai pei hisü Rako Mashi kouloure.  
45Alia hee rodeyu maitao hrohinou Pitarye koa veyu lüloumai taosü khupa 
loure, daiolouzü tahrüh kukhe maitao pei hi koutea Ramai nou puh Rako 
Mashi vei sa-apeina nasü lakou thoupeire.  
46Daiolouzü la sütho tyali pao-a buyu ea Ramaiye paoshoa buyu sü puletao 
nou chouloure. Sühinou Pitar nou paoe:  

47“Eletao nou ngaolouyu kua Rako Mashi ngaolouyu maikhemai haitaoye 
dzükhao dapeire hinou matalinoua nulou süwu?”  
48Südonou puhnou puletaoye Jisu Khrista zhih hinou dzükhao daloure donou 
chikha peire. Süthaisü puletao nou puhye sü teithe daotu puletao hi naipeio 
tea khoe.  

Sei-Atamai Vahtao 11 

Pitar nou Jerusalem Church hi Puh Vah-ko Süngaoyu 

1Chuo tahrüh kukhemai taonou-a Ramai chipao sü ngaoloure touyu sü sei-
atamaitao ea Judea hi buyu lüloumai kukhenou chouloure. 
2Südonou Pitar nou Jerusalem hi tapayu kisü, hee rodeyu lüloumai metaonou 
puhye veiva-a paoe,  
3“Ne daidonou hee rode moyu maitao hi taho puletaoye koa touzhowe?”  
4Ana Pitar nou puletao hisü pawuyu teitei vanou shoshonou paongao shure:  
5“Jopa nuhdu hinou Enou veachi paobukinou zhiho mekou kuyu ali hinou 
Enou zholi ngaoe. Sühisü Enou dushoyu sahba raiyu ha bvüli sü sünavei 
kainghou adai hinou khizhuloua raki hinou deiphi hi kouyu sü ngaoe ea 
sünasü Enou buyu hi kouloure.  
6Süna levai hisü Enou soutaosoua zhuloukhaie, deiphao hi buyu phi-baodai 
pfüyu kikhao, rekhao, pounou sü-roupoa tayu khaonatao ea teihi raohoutao 
ngaoe. 
7Sükisü pai alinou Ahi sü, ‘Shulouwo Pitar, ea dathea touwo!’ tea paoyu sü 
Enou choue.  
8Ana Enou paoe, ‘Movuzüe, Mapao! daiolouzü chaa taoyu moa sheemoyu 
hatalia Amü hi loukhai mohie.’  
9Ana rakinou pai sünanou vuh ahai chena-a chila peie, ‘Ramai nou sousheeyu 
nasü nenou sheemoe tea chowu laimoe.’  
10Haikuyu sü vuh asü koute pae, alia sütao teitei sü raki hi paidakhe 
khaikhaire.  

11Alia zhukhaio, sübü hinou Kaisaria hinou Ahi seiveyu mai asü hai Enou 
hou-a buyu kina hisü tavelou loure.  
12Alia letsüyu soukhaimoa puletaoye koa tawo tea Rakonou Ahi paopeie. 
Thaihou jürai mairou haitao-a Eye koa mai süna kihi sü veloue.  
13Alia puhnou kakua rakivamai alinou puh ki hinou kou layu ngaoe ea puh 
hi, ‘Jopa hi maiye seiveloua Pitar tea kuyu Simonye ku savelo,  
14puhnou nehi, ne ea ne kikhamai hrülainou khailu loure kosü paopeilai,’ tea 
paoe touyu sü puhnou Eletao hi paongao peie.  
15Alia Enou chi paoshua buyu hinou, Rako Mashinou puletao pei hi sü 
shuraiki Eletao pei hi kouyu büa kouloure.  
16Sükisü Mapao vei chipao süolouzü puhnou kakua: ‘Johan nou dzünou 
dzükhao dapeie, ana neletaoye louzü Rako Mashinou dzükhao dapeilai,’ tea 
paoyu sü Enou liloure.  
17Südonou Eletao nou Mapao Jisu Khristaye louche louyuki Ramai nou Eletao 
hi sa-apeina peiyu kua puletao hia puhnou peilouzü Ramaiye nulousüe touyu 
Esü thaoh-e?”  
18Puletao nou chipao haina choulouyu kisü paikhaimo zheire ea Ramaiye 
sholoua, “Sükuyu thaiwo tahrüh kukhe maitao hia Ramai nou panou ledaloua 
hriloure teile zhou aveisü peire!” tea paoe.  

Antiok hi buyu Church 

19Chuo Stephan ye southeayu ki souveayu süna hinou porarou poa tayu 
lüloumai taonou mai kukhe moa Jihudimaitao hi likhei kosü paodoupeia 
Phoenikia, Kupra ea Antiok hi koute doua tare.  
20Ana Kupra ea Kurini hinou taveyu kukhe lüloumai taonou Antiok hi 
taveloua Jisu Khrista vanou ko avei nasü Greek maitao hi-a paodou peie.  
21Alia Mapao vei khouko sü puletao pei hi kozhopeia maikhemai alaosou 
loucheloue ea Mapaowo hilo reiveloue.  

22Ko süsü Jerusalem hi buyu lüloumaime nouhi chouve loulouyu kisü puletao 
nou Barnabasye Antiok hi seive.  
23Puhnou tavekhaie Ramai vei zhuvea nasü ngaoloua puhsü lesasho loure; 
alia puletao le teiteinou cheche-a Mapao hinou tobai soumoa buloure donou 
puhnou puletao hrülaiye soutaosoua süpeie.  
24Daiolouzü Barnabas hai lü ea Rako Mashinou phoupeiyu veishoyu mailie. 
Alia maikhemai alaosou Mapaowo hi pove thoupuloue.  
25Süthaisü Barnabas nou Saul ye phoure donou Tarsa hi tare;  
26alia puhnou puhye ngaolouyu kisü, puhye sü Antiok hi save. Sübüa puhai 
nou poteili lüloumaimeye koa dao-a maikhemai taoliye doupeie. Alia Antiok 
hinou rozümai taoye rairaikai-a Khristamai tea kuloue.  
27Chuo teithe haitao hinou rachi paolamai kamainou Jerusalem hinou Antiok 
hi takoue.  
28Alia puletao hrohinou Agaba tea kuyu mai sünanou tashu laloua deiphao 
buh teitei hisü ngaopi shoyu tokaayu sü vevuzü laire tea Rakovei khouko 
hinou rai-anou paopae; alia süsü Klaudia nou veduwo soubu kinou pae.  
29Alia Judea hinou hrüa buyu lüloumai thaihou jürai maitaoye soukha peire 
donou mai hrülainou lahlah paomainou peilousü thaifüa seipeilai tea rozümai 
taonou chi lükoure, 
30alia puletao nou sübüa souloua Barnabas ea Saul bah hinou pousha nasü 
tsümaitao hi seive peire.  

Sei-Atamai Vahtao 12 

Jemsye Southeayu ea Pitarye Hukha hi Thouyu 

1Sübüyu teile hinou Herod Veonou lüloumaime hi buyu maikamai pei hi sü 
bahkha kha-a souveashure.  
2Puhnou Johan jürai Jemsye khochenou daotheare.  
3Alia sübüyu nasünou Jihudimai le sousa peiwe touyu sü puhnou ngaoloua 
Pitarye-a niloure donou phoue. Haibüa payu hai Raokonüh teile hinoue.  

4Alia puhnou puhye nilouyu kisü, puhye sü hukha hi thoure ea puhye sü 
reihmai adai dainou souyu me adaiye panou kholoure; alia puhye sü 
Tachonüh shonou maisou nghojü hi sapaloua chikure donou Herod nou 
souda loure.  
5Südonou Pitar ye sü hukha hi khaire, ana puhye donou lüloumai menou 
lenoushoa Ramai hinou veachi pao-a bue.  

Pitarye Hukha hinou Phapeiyu 

6Herod nou puhye popa maisou nghojünou chiku laiyu jübü khei hinou Pitar 
sü hurai ahai nou phukhaitoua reihmai ahai kolenou zhia bue ea reih 
khaomainou kikhu bomü hinou hukha kisü khoa bue.  
7Alia sükhaimoa Mapao vei rakivamai alinou sühisü kou laloua buh sühisü 
avanou varu loure. Sühinou rakivamai sünanou kou Pitar phao hinou tao-
nguloua puhye soukaiwu-a paoe, “Thashoa shulo!” Alia sükisü hurai nasü 
Pitar bah hinou dekoure.  
8Süthaisü rakivamai sünanou puh hi paoe, “Nevei khyakho phutsülo ea ne 
phikha-a thoulo.” Alia puhnou sübüa souloure. Sühinou rakivamai sünanou 
paoe, “Ne sahbasü bahloua Athai fülo.”  
9Alia Pitar nou puhthai füloua hukhaki hinou vakouhi tapare, sütoukhai-a 
rakivamai sünanou sou-pfüa buyu sü chele hinoue touyu hai puhnou 
süloumoe, ana süsü zho ngaobaiwe tea puhnou choe. 
10Sübüa puhai koa reihkhaomai araina ea ahai chena talapa louyu kisü puhai 
sü nuhdu hi taloure hu romü kikhu nahi palou loure. Alia puhaiye donou 
romü kikhu sünanou lah houpa loure ea puhai nou tapaloua duva alihi palou 
louyu kisü sükhaimoa rakivamai sünanou puhye thaowu-a tare.  
11Sükisü Pitar nou puh hi dai paresa touyu sü süloua, “Chuwo Mapao nou 
puhvei rakivamai seikoupeia Eye Herod bah hinou ea Jihudimai taonou zhia 
buyu teitei hinou khaipa peire touyu sü Enou sütou loure,” tea puh lahnou 
paoe.  

12Puhnou sübüa payu sülouyu kisü, puhsü Mark tea kuyu Johan touyuna pfü 
Meri kihi tahore, sühisü mai alaosou tave dzüloua veachi paoa bue.  
13Alia puhnou kijülo kikhu nasü khoua buyu kisü Rhoda tea kuyu kilai 
loumaina alinou pai süna khere donou tapae.  
14Alia puhnou Pitar pai sülouyu kisü, puhsü sayulea kikhu sü houpei loumoa 
tukhai loure ea Pitar hai kikhunou ve la-a bure tea paopeie.  
15Sühinou puletao nou puh hisü “Newo votare!” tea paoe. Ana puhnou süsü 
chekhao vuzüe tea bakhao-a paokhai paokhaire. Südonou puletao nou chila 
peie, “Haisü puhvei rakivamai baie.”  
16Ana Pitar nou kikhu sü khoukhai khaire; alia puletao nou kikhu sü 
houpaloua puhye ngaolouyu kisü khupa shore.  
17Ana panou paikhai more donou puhnou puletao hi bah zhawua, Mapao nou 
kabüa puhye hukha hinou popa peisa touyu hai soutaosoua puletao hi 
paongao peie. Alia puhnou paoe, “Ko haisü Jems hi ea kukhe thaihou jürai 
maitao hi-a paongao peio.” Süthaisü puhnou buh süna thaowu-a kukhe alihi 
vetare.  
18Chuo tei thepayu kisü, Pitar hi dai paresa tea reihmaitao hrohi sü bvürosho 
loure.  
19Alia Herodnou puhye soutaosou phouyuma ngaolou hokhaie, puhnou 
reihkhaomaitao hisü shasoua chi noudaloure ea puletaoye southeare donou 
kharochi peire. Süthaisü puhnou Judea hinou Kaisaria hi takouloua sühinou 
phajü chao-a bue.  

Herod Thaiyu 

20Alia Herod nou Tur ea Sidon hi maitao pei hisü rarousho loure. Südonou 
puletao nou me ali souloua puhye daore donou tave, alia veo fühao hi 
peikhowo Blasta ye puletao nou chaveiloua puh soukha vanou Herod hinou 
kaonayu sü tave khoe; daiolouzü puletao teidei sü veo vei vedei hinou tou-so 
ngaotou baiwe.  

21Alia paokhai touyu teithe zhousü Herod nou puhvei duzaona zhaoloua ea 
vebuh hi buloua puletao hi chi veishoa paongaoe. 
22Sühinou maikhemai taonou shusouloua, “Haisü ramai alivei pailae, mai 
paila moe!” tea paoe.  
23Sübü hinou Mapao vei rakivamai alinou Herodye sü dakhaore, daiolouzü 
puhnou kathe nasü Ramai hi peimoe. Alia puhye sü shikhaonou toutheare.  
24Ana Ramai vei chipaowo louzü sokhaimoa pukheloua dushuloue.  
25Alia Barnabas ea Saul nou ko paodoure vah nasü souchewu-a Mark tea 
kuyu Johanye saloua Jerusalem hinou khaitare.  

Sei-Atamai Vahtao 13 

Barnabas ea Saulye Doloua Seitayu 

1Alia chuo Antiok hi buyu lüloumaime hisü rachi paolamaitao, dou-
apeimaitao, Barnabas, Simeon Ateina, Kurini hi Lukia, alia Herod veoye koa 
kipakhai touyu Manaen ea Saul haitao bue.  
2Alia puletao nou Mapaoye thoa ea lüh-a bukinou Rako Mashinou puletao hi 
paoe, “Enou Barnabas ea Saulye panou soulai tea kulouyu vah süna donou 
puhaiye Eye donou dokupa khaipeio.”  
3Sükisü puletao nou lühloua veachi paoyu thaisü, puletao bahsü puhai pei hi 
khaipeiwu-a puhaiye seitare.  

Kupra hi Taveyu 

4Sübüa puhaiye sü Rako Mashinou seitawu-a puhaisü Selukia hi takoure; alia 
sühinou Kupra hi koutesü dzüluki nou saopoa tare. 
5Puhainou Salami hi koulouyu kisü, Jihudimai rathobuhtao hinou Ramai 
chipao sü paodoue. Alia Johan Mark-a koa ta-a panou puhaiye soukhae.  
6Puletao nou zaipeidei teitei tachopa Paphos hi velou loure. Sühinou puletao 
nou khupa-kheido souyu Bar-Jisu tea kuyu Jihudimai amada rachi paolamai 
aliye tave daoloure.  

7Puhsü zaipeidei sühi teideikhowo soua buyu Sargia Paulas tea kuyu tsü 
veishoyu mai sünaye koa bue. Teideikhowo hainanou Barnabas ea Saulye puh 
nghojü hi ku save, daiolouzü puhnou Ramai chipao keinüwe,  
8ana khei-khupa do souyu Elumas nou (puh zhih sü Greek la hinou sükue) 
puletaoye duloua zaipeidei khowoye panou lü süna hinou tarei loure donou 
ate loure. 
9Sükisü Paul tea kuyu Saul nou Rako Mashinou phoupeiloua khei-khupa do 
souyu mai süna hisü zhuteiloua,  
10puh hi paoe, “He! do ashi amadanou phoupeia buyu, acheche teiteiye 
ngaobayu rashivei nahpoutu, newo Mapao vei acheche ludu nasü süthaima 
süthaimoyu thaolai mowu?  
11Alia chuo zhukhaio, Mapao vei bahkha nepei hi khapoa bue, alia ne nghisü 
chaloua teile phajü teiva ngaolai moe.” Sübü hinou puhnghi sü teihao ea 
teizhinou kou züloure ea kamaiye panou puhye bahnou süthai peire donou 
maikhe maiye phou sühao tare.  
12Sükisü teideikhowo sünanou pa-a buyu sü ngaoloua louche loure, daiolouzü 
puhsü Mapao vei vanou doupeiyu hinou khupasho loure.  

Paul nou Pisidia hi Antiok hinou Vah souyu 

13Chuo Paul ea puhye koa laimaitao nou Paphos hinou dzüluki saopoa 
Pamphulia teidei Perga hi vetare. Alia Johan Mark sü sühinou puletaoye 
thaowu-a Jerusalem hi khaivere.  
14Ana puletaowo Perga hinou taposhu Pisidia hi buyu Antiok hi vetare, alia 
Soteithe kisü puletao nou rathobuh hi tave louloua sühinou kou chobuloure.  
15Alia razhaina ea rachi paolamaitao vei larübvü sü phouyu thaisü rathobuh 
hi peicha maitao nou puletao hi chi seita-a panou paoe, “Thaihou jürai 
maitao, maikhemai taoye donou le souho peire chipao neletao hi bue 
toulouzü paopeikhaio.”  
16Südonou Paul nou tashu laloua puletao hi bahnou zhangao-a paoe: “Israel 
maitao, ea kukhe Ramaiye pi-a laimaitao keikhaio!  

17Israel maitao Ramai nou Eh puopaomaiye doloua puletao nou shevai-shesü 
soua Ejipt teidei hinou hrübu kisü puletaoye soudu-sho peie, alia teidei 
sühinou puhnou puletaoye dushoyu puhvei khoukonou süthai papeie. 
18Alia po raidai pha puhnou puletaoye koa rekounou shamea-a salaipeie.  
19Alia puhnou Kainan teidei hi buyu tahrüh anaiye souhawu-a teidei sütaovei 
paopu panou soure donou po kaidai-a raingou pha puhnou puhmaitao hi 
peie.  
20“Süthaisü Samuel rachi paolawo koutesü puhnou puletao hi chikupeimai 
peie.  
21Süthaisü puletao nou veomaili peire donou khoyu kisü, Ramai nou puletao 
hi Benjamin khü himai, Kish nahpoutu Saulye panou po raidai veo soure 
donou peie.  
22Alia Saulye phalaiyu thaisü puhnou David ye panou puletao veo soupeie. 
Puhnou sükua David vanou zhopaoh pei-a paoe: ‘Enou Jesse nahpoutu David 
hinou Azüpa mainasü ngaoloure, puhnou Enou li-choyu pfüphou soupeilai.’  
23Ramai nou Israel maitao hi peilai tea apaopeikhai touyu khailu-apeio Jisu 
ye sü panou mai haina tao-nah hinou veloue.  
24Jisu vemo jühi sü Johan nou Israelmai hrülai hi le dalouyu vei dzükhao 
dayu vanou ko paodoupeie.  
25Alia Johan nou puhvah souche louyu kisü, maikhemai hi haibüa paoe, 
“Neletao nou Eye nou thaoh touwe? Ewo puh moe. Ana zhukhaio, puh sü 
Athailo nou laie ea Eye donou puh phikha rai pheipayu koutea khamoe.  
26“Athaihou jürai soua buyu Abraham nahmaitao ea neletao hrohinou 
Ramaiye pi-a hrüyu tahrüh kukhe maitao, Eletao hisü khailupeiyu ko haina 
seive peikhaitoue!  
27Daiolouzü Jerusalem hinou hrüa buyu maitao ea puletao peichamainou puh 
hai khailu-apeio nasüe touyu sülou moyu vanou moa Soteithe tsüh phoua 

buyu rachi paolamai vei chipao taosü sülou moyu vanou, puh pei hisü mah 
dukhai peiwu-a chipao sütaosü panou vete loure.  
28Alia puletao nou puhye southea züyu mah lia phouhakhaia puhye southeare 
donou puletao nou Pilat hinou kholoue.  
29Alia puh vanou rüthou khaitouyu teitei sü puletao nou souve telouyu kisü, 
puhye sü puletao nou kros vanou pokouloua khüh hi pothou vure.  
30Ana Ramai nou puhye sü athai hinou sou hrishu loure;  
31alia puhye koa Galilee hinou Jerusalem hi takheyu maitao hisü puhnou 
teithe taoli puh zhu ngaopeie ea chuo puletao nou maikhemai hi puhvei 
zhopaoh soua bue.  
32Alia Eletao puo-paomai taohi Ramai nou apaopei khaitouyu ko avei nasü 
Ehnou neletao hi povewe,  
33süolouzü Ramai nou Jisu ye panou hrishuloua puletao nahkhemai Eletao 
hinou chipao süsü panou veteloure. Haisü lou larübvü chime ahai chena hi 
rüthouyu kue: ‘Ne sü Anah Poutue Zhou Enou neye napeire.’  
34“Alia puhye panou khüh hinou tah-rayu ngaomoa athai hinou souhri 
peiwulai touyu vanou Ramai nou haibüa paore: ‘Enou David hi peilai tea 
apaopeikhai touyu sheeyu ea veikhai moyu ha nasü nehi peilai.’  
35Südonou puhnou lou larübvü buh kukhe ali hi-a paokhaie, ‘Nenou nevei 
Mashioye khüh hinou tah-rayu panou ngaowulai moe!’  
36Daiolouzü David wo puh teile hinou Ramai nou li-choyu kuvah sü souwu-a 
zhitare ea puh puomaitaoye koa povure ea sükua puhvei pfüphao sü khüh 
hinou tah-ra tare.  
37Ana Ramai nou sou hrishulouyu puhwo tah-rayu ngaomoe.  
38Südonou Athaihou jürai maitao, haisü neletao nou süpeikhaio, süolouzü 
mai haina vanou mah khaipeiyu kosü neletao hi paodouwe.  
39Moses vei razhainou neletaoye mado soupeilou hoyu teitei hinou chuo 
puhye louche louyu mai hrülaiye mah teitei hinou mado soupeire.  

40Südonou leikeilo, molouzü rachipaolamai taonou paokhai touyu sünasü 
neletao pei hi vete shulai: süolouzü:  
41‘Zhukhaio, maiye ngaophou moyu taore, khua khupa khaio ea thai-a 
thaitawo! Daiolouzü Enou neletao teile hinou vah ali soue; maita linoua 
neletao hi vah süsü paongao khaia Neletao nou louche khailai moe!’ ”  
42Alia Paul ea Barnabas nou rathobuh nasü thaowu-a vakou tapayuki maikhe 
mainou puhai hisü naki Soteithekia tave chi sütaosü puletao hi doupu 
peikhaio tea khoe.  
43Alia maikhe mainou ratholoua popayu kisü Jihudimai taoli ea leishoa 
rathoyu Jihudimai zhai polouyu maikhemai taolinou Paul ea Barnabas 
thaifüa taloure ea puhai nou puletaoye chipha-a Ramai vei zhuvea hinou 
tobai soumoa buloure donou soutaosoua süpeie.  
44Soteithe nana hisü nuhdu sühi maikhemai poulonou Ramai chipao keiloure 
donou tave dzüloure.  
45Ana Jihudimai taonou maisouye ngaoloukhaie ngaorai sholoua Paul nou 
paoyu hisü veiva loure ea puhye sü konü loure.  
46Sükisü Paul ea Barnabas nou khuvei puloua paoputa khaire; “Ramai chipao 
hai rairaikaia neletao hi paongao peirepha vuzüe. Ana neletao nou süsü 
pobayu vanou ea neletao lah teisa ahrihai ngaozümoe tea cholouyu vanou 
zhukhaio, chuo neleye thaowu-a Ehwo tahrüh kukhe mai hi talai.  
47Daiolouzü Mapao nou haibüa Eh hi chikha peikhaitoue: ‘Neye panou 
deiphao akhai koute hi khailu peiyu sü pove peire donou, Enou neye tahrüh 
kukhemai vei ava panou souloure.’ ”  
48Tahrüh kukhemai taonou süsü choulouyu kisü puletao sü sasholoua Ramai 
chipaoye sü paosho loure; alia teisa halouho ahri donou dopa khaitouyu 
maitao hrülaisü louche loure.  
49Alia Mapao vei chipao sü teidei süna buh likihi paodou vere.  

50Ana Jihudimai taonou mainou tsükhouyu ea lenoua rathoyu naotumaitao 
ea nuhdu sühi peicha maitaoye thaopeiwu-a panou Paul ea Barnabas pei hi 
souvea-souho peire ea puhaiye puletao teidei hinou hutare.  
51Ana puhai nou puletao pei hi motouyu vei shee soua phihi naisü deiphi hi 
sükou khaiwu-a Ikonium hi tare.  
52Alia rozümai taosü sayu nou ea Rako Mashinou phoupei loure.  

Sei-Atamai Vahtao 14 

Ikonium hinou Ko Paodouyu 

1Alia chuo Ikonium hinou Paul ea Barnabas nou Jihudimai rathobuh hi 
talouloua ko paodouyu kisü Jihudimai-a ea Greek mai-a alaosou louche loure.  
2Ana louche bayu Jihudimai taonou tahrüh kukhe maitaoye süpeiwu-a panou 
puletaoye nou lüloumaitao pei hi motou loure.  
3Alia puhai nou Mapaoye donou khuveishoa chipaoa sühinou phasho nai-a 
bue ea Mapao nou puhvei zhuvea kohai chekhaoe touyu sü panou lapeire 
donou puhai bahnou shee tyali ea khupa vah alaosou panou souloure.  
4Ana nuhdu hi maikhemai sü me ahaisoua dade loure; süolouzü kamainou 
Jihudimai ea kamainou sei-atamai thaiko loure.  
5Sükisü tahrüh kukhemai kamainou ea Jihudimai kamainou puletao 
peichamai taoye koa puhaiye souvea-souho peire ea chuhnou deire donou 
souda loure.  
6Puhai nou ko süsü sülouyu kisü tutaloua Lukonia teidei hi buyu nuhdutao 
süolouzü Lustra, Derbe ea kukhe ngheiki hi buyu nuhtaohi vetare.  
7Sühinou puletao nou ko aveisü paodoupeie.  

Lustra ea Derbe hinou Ko Paodouyu 

8Chuo Lustra hisü, pfüpou hinou phishoa nakouyu vuhlia takhai moyu maili 
chobua bue.  

9Puhsü sühinou Paul nou chi pao-a buyu keia bue, alia Paul nou puh hi 
zhuteiloua ea puhye souvei peilou süe tea loucheyu sü puh hi bue touyu 
ngaoloua,  
10pai kushoa paoe, “Ne phisü pfüa latalou khaio!” Alia puhnou shuhaloua 
taloure.  
11Maikhe mainou Paul nou souyu ngaolouyu kisü shusoua shaloua, Lukonia 
mai la hinou, “Ramaitao nou emai khaosoua Eletao hi kou bure!” tea paoe.  
12Puletao nou Barnabasye nou Zeus ea Paulye nou, puhnou chi paopouyu 
vanou Hermes tea zhih sapeie.  
13Alia nuhdu kijü hi buyu Zeus vei rathoki sünavei napao sünanou chodetao 
ea poupatouh taosü romü hi pove loure, daiolouzü puhnou maikhe maiye koa 
sütaosü sei-atamai sühai hisü sheelayu züpae.  
14Ana Barnabas ea Paul nou süsü choulouyu kisü puhai sahbatao sü 
paiphaloua ea maisou hrohi tupa louloua shusoua paoe,  
15“Maikhe maitaore, neletao daidonou haikuyu vah hai souwe? Eh-a nele 
büyu maibaie, alia neleye panou hakoyu haitao teitei hinou tareiloua raki, 
deiphao, zaidu ea sütaohi buyu teiteiye soupeiyu hriyu Ramai hi panou 
veloure ko avei sü Ehnou nelehi povewe.  
16Dao raiki louzü puhnou tahrüh hrülaiye panou lah puletao madonou tayu 
sü aetou peire. 
17Sütoukhaia puhnou zhopaoh ha-a lah puhye thaowu moe, daiolouzü 
puhnou vah avei soupeia rakinou tei rükoupeie ea shi shiyu khou-teile peia 
neletao lesü panou touso ea sayu nou phoupeiloue.”  
18Sübüa chi haitaosü paowu-a puhai nou maikhe maiye puhai hi posheelare 
hinou tateishoa nuloue.  
19Ana Jihudimai kamaitao nou Pisidia hi buyu Antiok hinou ea Ikonium 
hinou taveloua maikhe maiye süpeiwu-a puletaoye panou Paulye chuhnou 
deipeire ea puhsü thaire tea choloua nuhdu vakouhi puhye süthaipa khaire.  

20Ana rozümai taonou tave puhye sühao-a buyu hinou, puhnou shuloua 
nuhdu nahi dakhai loure. Alia thainaisho sü puhnou Barnabasye koa Derbe hi 
tahore.  

Suria hi buyu Antiok hi Dakhai Veyu 

21Alia puhai nou nuhdu sühinou ko avei paodoupeia mai taoliye panou 
rozümai souloure. Süthaisü puhai sü Lustra hi, Ikonium hi ea Antiok hi 
dakhai tare.  
22Alia nuhdu sütaohi buyu rozümaitao lesü soukhou peia ea lü hinou tobai 
soumoa buloure donou puletaoye süpeiwu-a, “Veahoyu tyali vedao vuzüwu-a 
Eletao nou Ramai Vedei hi veloulai,” tea paodoupeie.  
23Alia puhai nou lüloumaime liki hinou tsümaitao dopa loure ea veachi 
paonoupu lüh-a puletaoye sü puletao nou louche-a buyu Mapao bah hi 
thaothou peire.  
24Süthaisü puhai nou Pisidia teidei tachopoa Pamphulia hi velou loure.  
25Alia puhai nou Perga hinou ko avei sü paodou peiwu-a Attalia hi takoure,  
26ea Attalia hinou puhai nou chu souveteloua buyu vah süna donou puhaiye 
Ramai zhuvea hi thaothou peiyu buh Antiok hisü dzüluki hinou khaivere.  
27Puhainou Antiok hi velou louyu kisü, lüloumaime taoye kuve dzüloua 
Ramai nou puhaiye koa vah souyu teitei ea kakua puhnou tahrüh kukhemai 
taohi lülouyu vei kikhu sü houpeisa touyu chi teitei sü puletao hi paongao 
peie.  
28Alia puhai nou lüloumai taoye koa sühinou teile phasho nai-a bue.  

Sei-Atamai Vahtao 15 

Jerusalem hinou Tsüme Ve dzüyu 

1Ana Judea hinou mai kamainou Antiok hi takouloua, “Moses vei zhai thaifüa 
neletao nou hee rode molouzü, neletao sü khailu louhoe,” tea lüloumaitao hi 
sü doupei tare.  

2Sükuyu vanou Paul ea Barnabas sü vamosholoua puletaoye soutaosou chi 
veiva loure. Südonou Paul ea Barnabasye nou Antiok hi lüloumai kamaiye 
koa panou chi süna donou Jerusalem hi takheloua sei-atamaitao ea 
tsümaitaoye daoloure donou dopa peire.  
3Südonou lüloumaime nou puletaoye ludu hi sapao vepeie, alia puletao nou 
Phoenikia ea Samaria tachopoa tayu hinou maikhemai hisü kabüa tahrüh 
kukhemai taonou le daloua Ramai hi velouresa touyu ko sü puletao nou 
paopoa laiwe; sükua puletao nou lüloumaitao hrülai lesü sousa shopeie.  
4Puletao nou Jerusalem hi velou louyu kisü, puletaoye sü lüloumaime, sei-
atamaitao ea tsümai taonou sasa-a sheloure, alia Ramai nou puletaoye koa 
souyu teitei sü puletao hi paongao peire.  
5Ana Phariseemai me hrohinou lüloumai kamainou lashuloua, “Tahrüh kukhe 
maitao hai hee rode vuzülai ea Moses vei razhai hai panou zü vuzülai,” tea 
paoloure.  
6Südonou sei-atamaitao ea tsümai taosü chi haina kure donou tave dzüloure.  
7Alia teile phashona chi veivayu thaisü Pitar nou lashuloua puletao hi paoe, 
“Athaihou jürai maitao, tahrüh kukhemai taoye panou Amü hinou ko avei 
chouloua louche loure donou Ramai nou Eye neletao hrohinou raikinou dopa 
peire touyu sü neletao nou süwe.  
8Alia emai hrülai le süyu Ramai puhnou Eletao hi soupeiyu kua tahrüh 
kukhemai taohia Rako Mashi peiwu-a puhvei ae-ao touyu zhopaoh sü peire.  
9Puhnou Eletao ea puletao kole hisü halia souku peimoe; daiolouzü lü vanou 
puhnou puletao lesü soushee peire.  
10Südonou chuo Eletao puo-pao maitao nou-a moa lah Eletao nou-a pfülou 
hoyu kousü rozümaitao phaohi popa khaipeia daidonou Ramaiye zhai 
zhuwe?  
11Ana puletao büa Eletao-a Mapao Jisu Khrista zhuvea vanou khailu loulai 
touyu sü Ehnou louche.”  

Tsümenou Chi Kukouyu 

12Barnabas ea Paul nou Ramai nou kakua puhai vanou tahrüh kukhe maitao 
hrohinou shee tyali ea khupa vahtao sousa tea paongaoyu sü chouloua tsüme 
hi velouyu maikhemai hrülai sü lapaimo zheibaire. 
13Puhai nou paocheyu thaisü, Jems nou chila peia paoe, “Athaihou jürai 
maitao, Achi keipeikhaio!  
14Ramai nou lah puhye donou kakua rairaikaia tahrüh kukhe maitao 
hrohinou mai meliye popaloua puletao hi puhvei leshi sü pongao peie touyu 
sü Simon nou paongao peire. 
15Alia chi haisü rachi paolamai taovei chipao zhotoubaie, süolouzü haikua 
rüthou khaitoue,  
16‘Haina thaisü E khaivelai, alia David vei kaotayu Vedei nasü soushulai Enou 
sünavei pe-potayu taosü soushulai, alia süsü Enou soutsü pulou khailai.  
17Süolouzü kukhe maitya hrülainou ea Avei souloure donou Enou kulouyu 
tahrüh kukhe maitao hrülainou Mapaoye phouloure donou tea,  
18vah haitao dao raikinou souposhu maikhe maiye panou sülouyu Mapao nou 
paoe!’  
19“Südonou Enou li-choyuwo louzü tahrüh kukhe maitao hrohinou Ramai hi 
dakhai velouyu sümaitaoye Eletao nou souveayu zümoe. 
20Ana puletaoye panou bashara hi pothokhai touyu sheemoyu touso, khu-lou 
souyu vah, ssü souhawu-a thaiyu sou ea zhe touyu, haitao teitei sü thaokhai 
loure donou Eletao nou puletao hi seiko rüpei laikhe. 
21Daiolouzü dao raikinou Moses vei razhai hai nuhdu liki hinou paodoua bure 
ea süsü Soteithe tsü rathobuhtao hinou phoua bure.”  

Tahrüh Kukhe Lüloumai taohi Seiko Seitayu 

22Sükisü sei-atamaitao, tsümaitao ea lüloumaime teiteinou puletao hrohinou 
mai dopaloua Paul ea Barnabasye koa puletaoye Antiok hi seivelai tea le 
laloure. Puletao nou lüloumaime hrohinou tsükhou shoyu mai ahai süolouzü 
Barsabbas tea kuyu Judas ea Sailasye doloure,  

23alia teikou rükhai touyu seiko nasü puletao bah hinou seitae: “Neletao 
thaihou jürai sei-atamaitao ea tsümaitao nou Antiok, Suria ea Kilikia hi buyu 
tahrüh kukhemai thaihou jürai maitao hrülaiye sasa-a khurüwe.  
24Eletao hrohinou kamainou Eh hi noukhaimoa tave neletao lesü souchoro 
peia panou neletao tsü sü hobü haibüa bue touyu sü Ehnou chouloure.  
25Südonou Eletao hrülainou tave dzüloua mai kamaiye dopa loure hisü ea 
sümaiye leshiyu Eletao sa Barnabas ea Paul,  
26Eletao Mapao Jisu Khrista donou pfüzho pamoyu puhaiye koa neletao hi 
seivelai touyu hisü ae-ao loure.  
27Südonou Ehnou nelehi Judas ea Sailasye seivewe. Puhainou Ehnou rüyu 
sübütoua puhai mü vuzünou ve paongao peilai.  
28Daiolouzü moshilaiyu zhai haitao baimoa kukhe süpuyu kou neletao pei hi 
pokhai moyu nanou veihie touyu sü Rako Mashi ea Ehnou ae touwe:  
29Süolouzü, bashara hi posheelakhai touyu touso, zhe touyu, ssü souhawu-a 
thaiyu sou ea khu-lou souyu vah haitao teitei sü thaowu-o. Haitao teitei hai 
neletao nou reitou louzü veiloulai. Neletao rako avei souloukhaio.”  
30Südonou puletaoye seitayu thaisü, puletao nou Antiok hi takouloua sühinou 
lüloumaime hrülaiye kuve dzüloure ea puletao hi seiko nasü peiwure.  
31Alia puletao nou seiko nasü phoulouyu kisü, le souho peiyu chipao sütao 
chouloua puletao lesü sayu nou phouloure.  
32Alia lah puhai-a rachi paolamai soua buyu Judas ea Sailas nou thaihou jürai 
maitao hisü lehoyu chi taoli paopeia puletaoye soutsü peire.  
33Alia buh sühinou teile phajü bulouyu thaisü thaihou jüraimai taonou 
puletaoye sü kaona-a seidakhaiwu-a panou puletaoye seiveyu maitao hi 
khaivere.  
34Ana Sailas wo sühinou chao-a bure donou le laloure.  

35Alia Paul ea Barnabas sü teile phajü donou Antiok hi chao-a buloua 
kukhemai taoliye koa puletao nou Mapao vei chipao sü doupei-a ea paodou-a 
bue.  

Paul ea Barnabas ratayu 

36Alia teile phajü thaisü Paul nou Barnabas hi paoe, “Eletao nou raichoki 
Mapao vei chipao paodou peiyu nuhdu liki hi buyu thaihou jürai maitao hi 
dakhai veloua puletao sü kakua hrüsa touyu sü zhulaikhe.”  
37Sükisü Barnabas nou Johan Markye koa satanü loure, 
38ana Paul nou puhye satayu hai zümoe tea choloure, daiolouzü puhnou 
puhaiye koa akhai koute vah soukhaimoa Pamphulia hinou puhaiye thaowu-a 
tare.  
39Alia puhai kole hisü veiva sholoua puhaisü ratare, Barnabas nou Markye 
saloua dzüluki hinou Kupra hi tare,  
40ana Paul nou Sailasye doloua lüloumai taonou puhaiye Mapao vei zhuvea 
hi thaothouwu-a puhaisü tare.  
41Alia puhnou lüloumaime taoye soutsüpeia Suria ea Kilikia hilonou tachopoa 
tare.  

Sei-Atamai Vahtao 16 

Timothi nou Paul ea Sailas ye koa Tayu 

1Süthaisü Paul nou tapoa Derbe ea Lustra hi veloure, alia zhukhaio, Lustra 
hisü Timothi tea kuyu rozümai ali bue. Puh pfü hai lüloumai ali soua buyu 
Jihudimaipfü alie, ana puh puowo louzü Greek mai alie. 
2Lustra ea Ikonium hi buyu lüloumaitao hrülainou Timothiye paoveishoa bue.  
3Paul nou Timothiye puhvei veihdu hi koa satare sü züpasho loure; südonou 
puhnou puhye sü hee rode peire, daiolouzü buh sütao hi buyu Jihudimaitao 
hrülainou Timothi puohai Greek mai alie touyu sü sükhaiwe.  

4Alia puletao nou nuhdu liki sühaopoa taveyu hinou Jerusalem hi buyu sei-
atamaitao ea tsümai taonou ae-ao tea kukou khai touyu zhai sütaosü züloure 
donou puletao hi paongao peie. 
5Südonou lüloumaime khemaiye lü hilonou soutsüpeie, alia teithetsü 
lüloumai taosü pumaimai tare.  

Makedonia hi vepeire donou kuyu 

6Alia Rako Mashinou puletaoye panou Asia teidei hi ko paodou bayu donou 
puletao nou Phrugia ea Galatia teidei tachopoa tare.  
7Alia puletao nou Musia ngheiki hi takou louyu kisü, puletao sü Bithunia 
teidei hi talou loure donou teshoe, ana Jisu vei Rakonou puletaoye bare.  
8Südonou puletao nou Musia tachopoa Troa hi takoure.  
9Alia süzhou khei hinou Paul nou zho ali ngaoloua Makedonia hi mai alisü 
tave laloua puh hinou khoa, “Mekedonia hi taveloua Ehye ve soukhapeio!” 
tea paoe.  
10Paul nou zho süna ngaolouyu thaibü hisü, Eletao sü thala-a Makedonia hi 
tare donou souda loure, daiolouzü sühi buyu maikhe maitao hisü ko avei 
paodou peire donou Ramai nou Eletaoye kuwe touyu sü Ehnou süloure.  

Philippi hinou Ludianou Leda louyu 

11Südonou Eletao nou Troa hinou dzülukinou saopoa tazütou pove Samothaki 
hive, alia thainaisho sü Neapoli hi veloue.  
12Sühinou Rom mainou ve füshoa bulouyu Makedonia deizha hi matsü tsülai 
nuhduna Philippi hi phi ludunou veloue. Nuhdu haina hinou Eletao sü teithe 
taoli nai-a bue.  
13Alia Soteithe kisü Eletao nou nuhdu romü vakouhi tapaloua, veachi paoyu 
buhli reipe hi bua malae tea Ehnou chodayu buh sühi tave louloua ea 
sühinou kou buloua, sühi tave dzüa bulouyu naotumai taohi chi paongaoe.  
14Eletao chi kei-a buyu naotumai aliwo louzü maomüyu sah zhoyu Thuatira 
nuhdu hi mai Ludia touyu pai süe. Puh hai Ramaiye lenoua thoyu naotumai 

alie. Paul nou chi paoyu sü panou soutaosoua keiloure donou Mapao nou puh 
lesü houpeire.  
15Alia puh-a ea puh kikhamai-a dzükhao dalouyu kisü, puhnou Eletaoye kua, 
“Neletao nou Eye hai chechenou Mapaoye lüloumai alie tea poloure toulouzü, 
Akihi tave chaopeio,” tea paoe. Alia puhnou Eletaoye kutai loure.  

Philippi hinou Paul ea Sailasye Hukha hi Thouyu 

16Naiteithe ali Eletao nou veachi paoyu buh hi taho-a buyu hinou, Eletaoye 
nguyu rako sayu qila loumaina alinou tave daoloue. Puhnou nguyu chi 
paopeiyu vanou puhvei paopumai taohi pousha alaosou kuvepei baiwe.  
17Loumaina haipainou Paul ea Eh thai fülai-a, “Neletao hi khailu loure ludu 
paongao peiyu mai haitao hai Aku Kulai Ramai vei kilaitaoe!” tea paikushoa 
shatae.  
18Alia puhnou sükua teithe taoli shapoa tae. Ana akhai kisü Paul sü vamosho 
loure. Südonou puhnou rako süna hi reiveloua paoe, “Jisu Khrista zhih hinou 
Enou neye puh hinou tapalouwo tea tukha-a paowe!” Alia süphabü hinou 
rako sünanou puhye thaowu-a tapare.  
19Ana qila süna paopumai taonou puletao vei pousha ngaoloure bo nasü hare 
touyu süloua, puletao nou Paul ea Sailasye niloure, alia puhaiye hupobuh hi 
teidei khomaitao nghojü hi sapove khaipeire. 
20Alia puletao nou puhaiye chi kupeire paopu maitao nghojü hi saveloua 
paoe, “Mai haihai sü Jihudimaie ea Eh nuhdu hainaye puhai nou soubvü 
peiwe.  
21Puhainou Eh Rom maiye donou poloushiyu moa taloushiyu zhai doupeiwe.”  
22Alia maisou tao-a koa lou Paul ea Sailas pei hi motou loure. Sükisü chi 
kupeire paopumai taonou Paul ea Sailas sahbatao daophawu-a puhaiye 
südanou dapeire donou kharochi peire.  
23Alia puletao nou puhaiye dashisho peiwuyu thaisü hukha hi thouwu-a, 
hukha ki khowo hi soutaosou puhaiye kholoure donou kharochi peire. 

24Haibüyu chihshoyu kharochi ngaoloua, puhnou puhaiye hukhaki levai 
dukhahi pothouwu-a puhai phisü süü kulu kole hinou khare.  
25Ana kheitsüle pha hinou Paul ea Sailas nou veachi pao-a Ramai hi lousou 
sho-a bue ea kukhe hukha hi bumaitao nou puhai paisü kei-a bue.  
26Sükisü sükhaimoa sühisü nüsü shisho loure. Südonou hukhaki kifüsü 
soungusho loure, alia thala-a kikhu teitei sü houkhaire ea hukha hi bumai 
hrülai bah hi phukhai touyu hurai taosü deiphi hi zhoukoure. 
27Sühinou hukhaki khowonou zhi-a buyu hinou kaishu hukhaki kikhu taosü 
houkhai touyu sü ngaoloua huka hi bumaitao tutare tea choloure. Südonou 
puhnou puhvei khoche nasü paizhou paloua lah puhye southeare hinou 
buloure.  
28Ana Paul nou paiku sholoua, “Ne lah neye souzhuwo-so! Daiolouzü Eletao 
hrülai haihi bue!” tea paoe.  
29Sükisü hukhaki khowonou meiva li kuloua tuloue, alia pithou 
nguhrührüloua Paul ea Sailas phihi kaokoure;  
30alia puhnou puhaiye vakouhi sapaloua noue, “Dou-apeio hai, Enou khailu 
loure donou dai souvuzülai?”  
31Sühinou puhai nou chila peie, “Mapao Jisu ye louchelo, sükulouzü ne-a, ne 
kikha maitao-a khailu loulai.”  
32Alia puhai nou Mapao vei chipao sü puh hi ea puh kihi buyu maikhemai 
hrülai hi paodou peie. 
33Alia süzhou khei teilecho sübü hinou puhnou puhaiye saloua puhai vahi 
dakhai touyu zhu taosü khüshee peire, alia thala-a puh-a puh kikhamai 
hrülai-a dzükhao daloure.  
34Süthaisü puhnou puhaiye puh kihi sapaloua puhai hi touso peie, alia puh-a 
puh kikhamai hrülai-a sasho loure daiolouzü puletao sü chuo Ramaiye louche 
loure.  

35Ana tei theloukhaie, chi kupeire paopumai taonou hukhaki khowo hi 
kharovamai peicha maitaoye seiveloua, “Mai sühaiye phapeiwo” tea panou 
paoe.  
36Alia hukhaki khowonou chipao süsü Paul hi paongao-a, “Chi kupeire 
paopumai taonou Sailas nehaiye phapeio touyu kharochi seivewe. Südonou 
chuo tapaloua kaona-a tawo,” tea paoe.  
37Ana Paul nou kharovamai peichamai taohi paoe, “Puletao nou Eh hinou 
soumahyu alia ngaolou moama ea Eh hai Rom teideimai khai-a dua Ehye 
dapeiwu-a hukha hi thoure; alia chuo Ehye puletao nou kheikheisoua phapei 
bailaiwu? Mo vuzüe! Ana lah puletao panou haihi veloua Ehye popa louwo.”  
38Kharovamai peichamai taonou chipao sütao sü chi kupeire paopumai taohi 
taho paopeiyu kisü Paul ea Sailas hai Rom teideimaie touyu sü chouloua 
puletao sü pisho loure.  
39Südonou puletao nou taveloua puhai hinou soumahre tea pao-a puhaiye 
vakouhi sapaloua nuhdu süna hinou tapeibaiwo tea khoe.  
40Sühinou Paul ea Sailas sü hukhaki hinou tapaloua Ludia kihi vetare, alia 
sühinou thaihou jüraimai taoye vedaoloua puletaoye rako hilonou le souho 
peiwu-a sühinou tare.  

Sei-Atamai Vahtao 17 

Paul nou Thessalonika hi Velouyu 

1Alia Paul ea Sailas nou Amphipoli ea Apollonia tachopoa Jihudimai 
rathobuh ali buyu Thessalonika hi velou loure.  
2Chuo Paul nou lah puh zhai thaifüa puletao vei rathobuh hi talouloua 
Soteithe asü koute puhnou maikhemai taoye koa sheeyu larübvü hinou pha-
kua,  
3“Khrista hai vea vuzüloua athai hinou hrida shulai; alia Enou neletao hi 
paodouyu Jisu haina hai Khristae,” tea zhopaoh soua puletao hi soutaosoua 
paodoupeie,  

4Sühinou mai taolinou loucheloua Paul ea Sailas hi lou zholoure, alia sübüa 
Ramai hilonou leiyu Greek mai alaosou ea naotumai hrohinou matsü soua 
buyu mai taoli-a louche loure.  
5Ana louchelou moyu Jihudimai taonou ngaorailoua hupobuh khonou 
chaochao soua laiyu maishimai meduli kusave dzüloua nuhdu nasü 
soubvüsho loure, alia Paul ea Sailasye phouloua maikhemai nghojü hi popa 
loure donou puletao nou Jason kisü nükhao loue.  
6Ana puletao nou puhaiye phouhakhaie, Jason ea kukhe lüloumaitao kamaiye 
nuhdu hi adusho maitao nghojü hi süthai veloua, shusoua paoe, “Deiphao 
teiteiye pothou peipei-shoushou soupeiyu mai haitao sü chuo nuhdu haina hi-
a veloure,  
7alia Jason nou puletaoye sheloua save puh kihi khai khaitoue. Puletao 
hrülainou Jisu tea kuyu kukhe vemai ali-a buhie tea pao-a Kaisar vei 
kharochi nasü soukhowe.”  
8Alia maikhemai taonou ea nuhdu hi dushomainou chi sütaosü chouloua le 
amosho loure.  
9Sükisü puletao nou Jason ea kukhe maitao hinou phao hupa peiyu vei muh 
poloua puletaoye panou tare.  

Berea hi Velouyu 

10Alia thaihou jüraimai taonou khei loukhaie, thala-a Paul ea Sailasye Berea 
hi seitare ea sühi velou louyu kisü puhaisü Jihudimai rathobuh hi taloure.  
11Chuo Berea hi Jihudimai taosü Thessalonika hi Jihudimaitao jünou le 
dukouhie, daiolouzü puletao nou Ramai chipao nasü sasa-a poloua teithe 
tsünou sheeyu larübvü sü phou-a Paul nou paoyu sü cheche ho cheche mosa 
tea zhue.  
12Südonou Jihudimaitao alaosou louche loure, alia maikhe mainou tsükhouyu 
Greekmai naotumai ea poutumai-a alaosou louche loure.  

13Ana Thessalonika hi Jihudimai taonou Paul nou Berea hi-a Ramai chipao sü 
paodoupeie touyu sü süloua puletao nou sühi-a taveloukhaia maikhe maiye 
thaopei khaiwu-a panou chi bvüsho palou khaire.  
14Sükisü thaihou jüraimai taonou thala-a Paulye zaidu hilo ludu hi seitare, 
ana Sailas ea Timothi wo Berea hinou nai-a bure.  
15Alia Paulye sapao veyu maitao nou puhye sü Athen hi koute savepeie; alia 
Sailas ea Timothiye panou thala-a puh hi vepeio touyu chikha sü Paul hinou 
ngaoloua puletao sü Berea hi khaivere.  

Athen hinou Vah Souyu 

16Chuo Paul nou Athen hinou Sailas ea Timothiye khoa buyu hinou nuhdu 
sühisü bashara taonou phoua buyu sü ngaoloua puh lesü vamosho loure.  
17Südonou puhnou Jihudimaiye ea Ramaiye lenoua thoyu Greekmai taoye 
koa rathobuh hinou, alia hupobuh hinou tave daoyu mai taliye koa teithe 
tsünou chi pha-kua veiva-a bue.  
18Alia Epikurean ea Stoik tamai tsütsümai me hinou kamai taonou puhye sü 
veivae. Alia puletao hrohinou kamainou haikua noue, “Taichio hainanou 
daichi paolaisa?” Kukhe mainou paoe, “Puh hai vakou teidei ratao vanou ko 
paolamai kue.” Puletao nou haikua paoyu hai Paul nou Jisu ea hrishuyu 
vanou ko paodou peiyu donoue.  
19Südonou puletao nou Paulye sapoa Areopagas süolouzü nuhdu tsüme hi 
save ea sühinou puletao nou puh hi paoe, “Nenou paodoua laiyu chi ashu 
haina hai daisa touyu sü Ehnou sünüwe.  
20Nenou pao-a buyu chi kamaisü Eletaoye donou süthoa chouwe, südonou 
sütaovei ko sü daisa touyu sü Ehnou sünüwe.” 
21(Daiolouzü Athenmai hrülai ea sühinou hrüa buyu vakoumai taonou 
puletao teile teitei sü chi ashu pha-kua buyu likheithe sounüa bubaiwe.)  
22Südonou Paul nou nuhdu tsüme tsüle hinou talou laloua paoe, “Athen teidei 
maitaore, ha teitei hinou neletao hai Ramaiye soutaosoua thoyu maitaoe 
touyu sü Enou süwe.  

23Daiolouzü Enou taveloua neletao nou thoyu na taosü zhuyu kisü Enou 
sheelabuh ali hinou, ‘Sümoyu ra alihi’ tea rüthoukhai touyu sü ngaoe. 
Südonou neletao nou sümoa thoyu nasü Enou neletao hi paongaowe.  
24Deiphao ea sühinou buyu teiteiye soupeiyu Ramai puhsü raki ea deiphao 
vei Mapaoyu donou bahnou soukhai touyu rathokitao hi bumoe,  
25moa puhvei hatali chemoyu bua panou emai bahnou puh kuvah soutamoe, 
daiolouzü puh lah puh vuzünou maikhemai hrülai hi hrirai, ssü ea hali-hala 
peibaie. 
26Alia puhnou maili vahinou deiphao teitei panou phoua buloure donou 
maitya hrülaiye soupeie, alia puhnou rai-a puletao nou hrüre teile ea bure 
deiraisü depeie.  
27Puhnou haibüa souyu hai maiye panou puhye phouloure donoue, alia 
puletao nou puh vanou choa buyu kua puhye ngaoloure donoue. Sütoukhaia 
Ramaiwo Eletao mai alili hinou halia doua bumoe;  
28daiolouzü mai kamainou paowure, ‘Puh vanou Eletao sü hria-hri, lüa-lü ea 
hrüa-hrüwe.’ Haisü neletao vei tsükaisümai kamainou paoyu kheihaoe, 
‘Daiolouzü Eletao-a chechenou puh tyaonah maitaoe.’  
29Südonou Eletao sü Ramai tao-nahyu donou Ramai hai emainou raia ea 
dokai veia soukhai touyu sana, husha moa chuh vei basharaye raiwe tea 
choyu kaomoe.  
30Ramai nou dao raiki maikhe mainou puhye sülou moyu teile hiwo ngaoa 
ngaomokho soupeire, ana chuo buh liki buyu mai hrülaiye panou le daloure 
puhnou chikha peire.  
31Daiolouzü puhnou dolouyu mai aliye panou deiphao mai hrülaiye cheche 
hinou chi kure teithe ali puhnou dadekhaire. Südonou puhnou mai sünaye sü 
athai hinou panou hrishuloua maikhemai hrülai hi sünavei zhopaoh peire!”  
32Chuo puletao nou thaimai hrishulai touyu kosü Paul hinou choulouyu kisü, 
kamainou puhye sü konü loure, ana kukhe mainou, “Chi haina vanou Ehnou 
ne hinou keipunühie,” tea paoe.  

33Südonou Paul nou puletao hrohinou vakouhi tapare.  
34Ana mai kamainou puh thaifüloua louche loure, sümaitao hrohisü nuhdu 
tsüme hinou mai alisoua buyu Dionisius ea Damaris tea kuyu naotumai ali ea 
puletaoye koa kukhemai-a louzholoue.  

Sei-Atamai Vahtao 18 

Korinth hi Taveyu 

1Süthaisü Paul nou Athen thaowu-a Korinth hi tare.  
2Sühinou puhnou Pontas hinou veyu Aquila tea kuyu Jihudimai aliye ve 
daoloue. Klaudia nou Jihudimai hrülaiye panou Rom thaowu-a taloure 
chikha peiyu donou puhnou puh chapfü Priskilla ye koa Itali hinou veyu 
somohie. Paul nou puhaiye daore donou tave;  
3alia puhnou puhaiye koa choa ea vahsoua bue, daiolouzü puh-a puhai büa 
sahpao soua hrüyu maibaie.  
4Alia puhnou Soteithe tsü rathobuh hinou puletaoye pha-kua Jihudimaitao ea 
Greekmai taoye sü paothou panou louche loure donou tewe.  
5Sailas ea Timothi nou Makedonia hinou velouyu kisü Paul sü ko paodouyu 
hinou teile teitei pei-a Jihudimaitao hi Jisu hai Khristae tea zhopaoh peia 
bue.  
6Ana puletao nou motouloua puh pei hi chi shishinou paoyu kisü puhnou puh 
sahnü süloua puletao hi paoe, “Neletao zhesü lah neletao pei hi panou buwo! 
Apei hiwo mah hae. Chu thainou E tahrüh kukhemai taohi tabailai.”  
7Sükisü puhnou rathobuh sü thaowu-a Tita Jastas tea kuyu Ramaiye thoa 
laiyu tahrüh kukhemai ali kihi taho loure; puh kisü rathobuh hi dasa-a 
bubaie.  
8Alia rathobuh hi peichana Krispas nou puh kikhamaitao hrülaiye koa 
Mapaoye louche loure; alia kukhe Korinthmai alaosou Paul nou paoyu chipao 
sü loucheloua dzükhao daloure.  

9Alia khei ali hisü Mapaowo nou Paul hi zhokounou paoe, “Pikhaiso, ana 
thaokhaimoa chi paokhaio, ngasou buso,  
10daiolouzü Enou neye koa laiwe. Maitalinoua neye soushi louhoe, daiolouzü 
nuhdu haina hi Amai alaosou bue.”  
11Südonou Paul nou maikhemai hi Ramai chipao sü doupeia sühinou po ali-a 
khou arou nai-a bue.  
12Ana Gallio nou Akhaia hi teidei khowona souabu kisü Jihudimaitao 
hrülainou tave dzüloua Paulye sü niloure ea puhye sü chikuki hi saveloua,  
13“Mai hainanou maikhe maiye panou razhai hilonou moa-nou kukhe zhai ali 
hinou Ramaiye tholoure süpeiwe!” tea puletao nou paoe.  
14Ana Paul nou chi paopalai tea buyu hinou, Gallio nou Jihudimai taohi paoe, 
“Chi haina hai hatali soumahyu moa ashi vahli chie toulouzü, He 
Jihudimaitao! Enou neletaoye koa shameazho peire phabue.  
15Ana chi haina hai chikotao, zhihtao ea lah neletao razhaivei baiyu donou, 
sühisü neletao lahnou zhuloua baiwo; sübüyu chihai E kulai moe!”  
16Alia puletaoye chikuki hinou hutare.  
17Sükisü puletao hrülainou rathobuh hi peichana Sosthenesye niloua chikuki 
kijünou dapeire. Ana haivanou Gallio nou halia chopei moe.  

Antiok hi Khaiveyu 

18Haithai-a Paul nou Korinth hinou teithe taoli lüloumai taoye koa buloure ea 
süthaisü puletaoye thaowu-a Priskilla ea Aquilaye koa dzüluki hinou Suria hi 
tare. Puhnou Kenkhriya thaowu tamo jühinou, sühinou puh peisü saire, 
daiolouzü puhnou chou soukhai touyu ali bue. 
19Alia puletao nou Ephesa hi velou louyu kisü puhnou puhaiye buh sühi 
thaowu-a puh lahnou rathobuh hi talouloua Jihudimai taoye koa chi phakua 
bue.  
20Alia maikhemai taonou puhye teile phajü sühi bupu peire donou khoyu kisü 
puhnou bare.  

21Ana puhnou puletao hi, “Ramai nou ae-ao toulouzü E neletao hi khaive 
pukhailai,” tea tarayu chipao paowu-a Ephesa hinou dzüluki hi louloua tare.  
22Puhnou Kaisaria hi velou louyu kisü Jerusalem hi takheloua lüloumai meye 
sasa-a ve khurü loure ea süthaisü puhsü Antiok hi khaikou khaire.  
23Antiok hinou phajü bulouyu thaisü puhnou buh sühinou taloua Galatia ea 
Phrugia teidei hilonou shoshonou buh liki hi taveloua lüloumaitao hrülaiye 
soutsü peie.  

Apollos nou Ephesa hi Veyu 

24Alia sübüyu teile hinou Alekjandria nuhmai Apollos tea kuyu Jihudimai 
alisü Ephesa hi tave. Puh hai chi paovei shoyu ea sheeyu larübvü süshoyu 
mai alie.  
25Puhye sü Mapao vei ludu hilonou doutoupei khaitoue, alia puhnou le 
loushopoa chi paoposhu Jisu vanou sheesha-a doupeie. Sütoukhaia puhsü 
Johan vei dzükhao dayuna likhei sübaie.  
26Alia puhnou rathobuh hinou khuveishoa chi paoshure. Ana Priskilla ea 
Aquila nou puhnou paoyu sü choulouyu kisü puhai nou puhye sü puhai kihi 
ku-saveloua Ramai vei ludu nasü kao-züpua puh hi paodou toupeie.  
27Süthaisü Apollos nou Akhaia hi tare donou le laloure. Südonou Ephesa hi 
buyu thaihou jüraimai taonou puhye sü le soudu peiyu noupu puhye sasa-a 
shepei loure donou Akhaia hi buyu rozümai taohi seiko rüvepeie. Puhnou 
sühi velou louyu kisü Ramai zhuvea vanou lüloumai soulouyu khemaiye 
donou soukhasho loure. 
28Daiolouzü puhnou Jisu hai Khristae tea sheeyu larübvü hinou hapa zhopaoh 
peia dua maikhemai nghojünou veivayu hinou Jihudimai taoye paothou pah 
soungu peire.  

Sei-Atamai Vahtao 19 

Paul nou Ephesa hinou Vah Souyu 

1Apollos nou Korinth hi bubu kisü Paul nou teidei reikou lonou tachopoa 
Ephesa hi veloue. Sühinou puhnou tave rozümai kamaiye daoloue.  

2Alia puhnou puletao hi noue, “Neletao nou louche louyu hinou Rako Mashi 
ngaoloure moe?” Sühinou puletao nou puh hi chila peie, “Rako Mashi bue 
touyu Ehwo choua choukhai mohie.”  
3Südonou Paul nou noue, “Sükulouzü neletaoye kakuyu zhai hinou dzükhao 
dapeie?” Puletao nou chila peie, “Johan vei dzükhao dayu zhai hinoue.”  
4Alia Paul nou paoe, “Johan nou dzükhao dapeiyu hai le dalouyu vei baie. 
Puhnou puh thainou velaiyu süolouzü Jisu ye louche loure donou maikhemai 
hi paopeie.”  
5Puletao nou süsü choulouyu kisü, puletaoye Mapaowo Jisu zhih hinou 
dzükhao dapeire.  
6Alia Paul nou puletao pei hi puh bah lakhai peiyu kisü Rako Mashinou 
puletao pei hi koulou loure; alia puletao nou la tyakuku hinou paopaloua 
rachi paola pare.  
7Puletao hrülai sü mai kiahai phae.  
8Alia Paul nou rathobuh hi talouloua Ramai vedei vanou maikhe maiye koa 
chi veiva-a ea paothou louche peire donou te-a khou asü khuveia doupeie.  
9Ana kamainou le khousholoua ea loucheba-a maikhemai nghojünou Mapao 
vei Ludu naye sü paoshiyu kisü puhnou puletao hinou taloua ea lüloumai 
taoye saloua teithe tsünou Turanna vei kiduna hinou chi pha-kua bue.  
10Haikua po ahaisü thaokhaimoa takoue. Südonou Asia teidei hi buyu 
maikhemai hrülainou süolouzü Jihudimai ea Greekmai taonou Mapao vei 
chipao sü chouloue.  

Skiva Nahpoutu Maitao 

11Ana Ramai nou Paul bah vanou mainou soulouho khupa vah panou soue.  
12Sükua puh vasou hinou pahsousah moa sazha sü poloua lishi maitao hi 
poveyu kisü puletao sounou sü veiloue ea rashi tao-a puletao hinou tapaloue.  

13Sükisü rashiye huta-a veisühao-a laiyu Jihudimai kamainou Mapaowo Jisu 
zhihsü kua rashinou louyu maitao pei hi, “Paul nou paodoua laiyu Jisu zhih 
hinou Enou neye tapalouwo tea kharochi peiwe,” tea paoe.  
14Haikua souyu sü Jihudimai napao peichawo Skiva tea kuyu mai sünavei 
nahpoutu mai anai taonou soue.  
15Ana rashi nanou puletao hi chila peie, “Enou Jisu ye süe ea Paulye süe; ana 
neletaowo thaoh-e?”  
16Alia rashinou louyu mai sünanou puletao vahi chihshoa tukou sholoua 
puletaoye sü kokhai loure. Sükua puhnou puletaoye khousasa peiwu-a 
puletao sü baitoua ea zhupeiwu-a ki süna hinou vakou tupare. 
17Alia ko süsü Ephesa hi buyu Jihudimai ea Greek maitao hrülainou sülouyu 
kisü ngaopinou puletao hrülai pei hi sü phouloure; alia Mapao Jisu zhih sü 
panou paosho loure.  
18Alia chunou lülouyu mai alaosou taveloua puletao vei ashi vahtao sü dua 
paopa ngaoe.  
19Alia khei khupado souyumai taolinou puletao vei larübvü taosü pove 
dzüloua sütaosü maikhemai nghojünou dua mei deiwure; alia sütao teitei vei 
muh sü puletao nou chovedzüyu kisü husha theraingou pae.  
20Südonou Mapao vei chipao sü buh likihi chouveloua khouchihsho paloure.  

Ephesa hi Büroyu 

21Haitao hai pacheyu thaisü Paul nou Makedonia ea Akhaia tachopoa 
Jerusalem hi veloure donou puh lesü laloua paoe, “Enou sühi velouyu thaisü 
Rom-a ve zhu vuzüyu chie.”  
22Alia puhye soukhayu hai Timothi ea Erastasye Makedonia hi seitawu-a puh 
lahnou teile jütou Asia teidei hinou nai-a bue.  
23Teile süphaki sü Mapao vei Ludu vanou Ephesa hisü chi bvürosho loure.  
24Daiolouzü Demetria tea kuyu shahu ku-a laiyu mai sünanou Diana 
basharapao sü shahunou soua bashavah soumaitao hisü vah alaosou peiwe.  

25Puhnou sümaitao ea puletaoye vahlu zhoyu kukhe maitaoye kuve dzüloua 
puletao hi paoe, “Maikhe maitaore, bashavah haina vanou Eletao sü kini 
alaosou ngaowe touyu sü neletao nou sükhaiwe.  
26Alia chuo, lah neletao noua Paul hainanou dai sousa touyu sü ngao-a 
ngaolai ea sü-a sülai süolouzü bahnou souyu ratao hai halia ramaimoe tea 
puhnou pao-a Ephesa hi likhei baimoa Asia teidei buh liki hinou maikhe 
maiye paothou louche peiwu-a mai taoli le soudare. 
27Südonou Eletao buh haina likhei khekai souhayu baimoa Asia tamai hrülai 
ea deiphaomai hrülainou thoa buyu dushoyu rapfüpai Diana vei rathoki-a 
mainou ngaophou mozhei bailai ea sükua puhvei adushosü souhalou veie 
touyu kao-ashi sü bue!”  
28Maikhe mainou chipao sütaosü choulouyu kisü puletao sü rarou sholoua 
“Ephesa tamai rapfüpai Diana nou dukayu nasüe!” tea shusoua shaloure.  
29Südonou thalasou nuhdu sühisü bvürosho loure; alia puletao nou Paulye 
koa vei-a laiyu Makedonia tamai Gaius ea Aristarkha ye süthailoua tsü-le 
alikheisoua meime kihi tuveloue. 
30Sükisü Paul nou maisou hrohi talounü loure, ana rozümai taonou baloure.  
31Alia puhnou samai soua laiyu Asia teidei hi adumai kamainou puh hi chi 
paove-a puhye nou meimeki hi talou puhzhu ngaopei more donou puh hi 
khoe.  
32Chuo sühisü kamainou chili pao, kukhe mainou chi kuli pao-a shusou rao-a 
buloure, daiolouzü meime teitei sü pha-bei sükhai more, alia maikhemai 
poulonou daidonou sühi tave dzüsa touyu koutea sümoe.  
33Alia maikhemai kamainou Alekjandar ye sü maisou hrohinou talou süthai 
paloue; daiolouzü Jihudimai taonou puhye sü maikhemai nghojülo dokoue. 
Sükisü Alekjandar nou maikhemai hi kaona-a buloure donou puh bahsü zha-a 
puh zü chi sü paongaore donou te-e.  



2520 

 

 
   Sheeyu Baibel 

© 2009, Bible Society of India. 
 

 
 

 

34Ana puletao nou puh hai Jihudimai alie touyu sü sülouyu kisü puletao 
hrülainou teilecho ahai pha pai alikheisoua, “Ephesa tamai rapfüpai Diana 
nou dukayu nasüe,” tea shusoua raopoloure!  
35Alia nuhdu hi rü-akhaio nou maikhe maiye panou kaona-a buloua paoe, 
“Ephesa hi maitaore, Ephesa tamai nuhdu hainasü rapfüpai Diana aduna vei 
rathoki ea raki hinou dekouyu sheeyu chuh naye khowo nasüe touyu sümoyu 
thaoh bue?  
36Südonou chi haitao hai maitalinoua motoulou hoyu donou neletao hatalia 
chaochao soumoa kaona-a bubaiyu kaoe.  
37Daiolouzü neletao nou rathoki taohi talou vaomoyu moa Eletao rapfüpaiye 
paoshi-paokha moyu mai ahaiye buh haihi save khai khaitoue.  
38Südonou Demetria nou ea puhye koa laiyu bashavah souyu maitao nou 
maitali pei hi mah dukhaire bue toulouzü chikuki taosü houkhaitoue ea chi 
kupeire paopumaitao-a bue; puletaoye panou sümaitao hinou tave chikulo.  
39Ana neletao nou züpayu chi kukheli popa kure donou phoua bue toulouzü 
süsü zhai thaifüa tayu tsüme hinou kukoulai.  
40Daiolouzü zhouvei bvü-royu haina vanou Eletao nou paozü loure qolia hayu 
vanou zhou Eletaoye nou sou bvü-ro peiwe tea paodulou veiyu kao-ashi bue.”  
41Alia puhnou süsü paowu-a tsüme sü panou potare.  

Sei-Atamai Vahtao 20 

Paul nou Makedonia ea Akhaia hi Taveyu 

1Alia büroyu süna hayu thaisü, Paul nou rozümai taoye kuve dzüloua puletao 
lesü souho peiwu-a Makedonia hi vetare donou puletao hi tarayu chi paowu-a 
sühinou tare.  
2Puhnou teidei sühao hilonou taveloua maikhemai hi le souhoyu chi 
soutaosou paopeiwu-a Grees hi tave louloure.  

3Sühinou puhnou khou asü nai-a bue. Alia puhnou dzüluki hinou Suria hilo 
vere souda-a buyu hinou, puhye Jihudimainou dah-a bushe touyu kosü 
süloua puhnou Makedonia hilonou tachopoa khaitare le laloure.  
4Alia Berea hinou Purha nahpoutu Sopater, Thessalonika hinou Aristarkha ea 
Sekunda, Derbe hinou Gaius, alia Timothi, Asia teidei hinou Tukhika ea 
Trophima, sümaitao nou puhye koa tare.  
5Puletao nou rai-a taho Troa hinou ve Eletaoye khoa bue. 
6Ana Raokonüh cheyu thaisü Eletao nou Philippi hinou dzüluki hi louloua 
teithe angou tayu thaisü Troa hi velouloua puletaoye lou zholoure ea Eletao 
nou sühinou teithe anai nai-a bue.  

Paul nou Troa hi Akhai soua Veyu 

7Alia teithecho hi teithe raikaiki hinou Eletao nou raokhao soukholoua toure 
donou tave dzüa buyu hinou Paul nou thainaisho tare tsü chodapoa puletao 
hi ko paodoupeia khei tsüle koute chi paoe.  
8Alia Eletao nou vedzüa buyu kishorei kide hisü meibvü taoli taokhai 
khaitoue.  
9Sükisü Eutukha tea kuyu khemaina alisü vabomü hinou chobua bue. Paul 
nou phashoh chi paokouyu donou puhsü nghi nüloua zhiteih tare. Alia 
puhnou zhiteih tayu kisü kisho asü chena hinou deiphi hi dekoure ea puhsü 
thai-a phaoshulou baire.  
10Ana Paul nou deiphihi takouloua ea kikou puhye kholoua paoe, “Neletao le 
veawuso, daiolouzü puhsü hrihie!”  
11Süthaisü puhnou kisho nahi dakhai paloua raokhaosü soukholoua touloure 
ea puletaoye koa teile phashoa süolouzü teithemo koute chipha-a teithe 
pakhaie buh süsü thaowu-a tare.  
12Alia puletao nou khemaina sünaye hria puh kihi save peire ea puletao lesü 
alaosou saloure.  

Troa hinou Mileta hi Taveyu 

13Alia Eletao nou raia dzüluki hi tare ea dzüluki hinou Assos koute taveloua 
sühinou Paulye dzüluki hi sathou loure donou tave. Daiolouzü puhsü phinou 
sühi tave laiyu donou haibüa souloure sü puhnou Eletao hi paopeie.  
14Puhnou Eletaoye Assos hinou daolouyu kisü Eletao nou puhye dzüluki hi 
sathouloua Mituline hi tave loure.  
15Alia sühinou dzüluki hinou tapoa thainaisho kisü Khios teidei nghojü bvü hi 
koulouloua sühinou teithe ali bulouyu thaisü Eletao nou Samos hi velou loure 
ea thainaisho kisü Eletao sü Mileta hi velou loure. 
16Daiolouzü Paul nou Asia hinou bua teile souha pumore donou Ephesa 
tachopoa taloure donou le laloure; daiolouzü puhsü soulou veilouzü Pentekos 
teithe kisü Jerusalem hi buloure donou thashoa tawe.  

Paul nou Ephesa Tsümaitao hi Tarare Chi paoyu 

17Alia Paul nou Mileta hinou Ephesa hi maiye seive-a panou lüloumaime hi 
tsümaitaoye nou puhye daore donou puh hi ku-save. 
18Puletao nou velou louyu kisü, puhnou puletao hi paoe, “Enou Asia teidei 
hinou tavelouyu teithe raikhana hinou shua teile veishi sü neletao hrohinou 
kakua hrüsa touyu sü lah neletao nou süwe. 
19Jihudimai taonou Eye southeare dah-a buyu kao-ashi teile teitei hia Enou le 
natai-a ea nghidzü kou-a Mapao vei kuvah soue.  
20Neletaoye donou veilousüe touyu talisü Enou halia pokukhaimoa neletao hi 
dua neletao kilikinou paongao peie ea doupeie touyu sü neletao nou süwe. 
21Enou Jihudimaitao hi-a ea Greekmaitao hi-a süolouzü puletao nou ledaloua 
Ramai hi dakhai veloure ea Eletao Mapao Jisu ye lüloure donou zhopaoh 
soua paodoupeie.  
22Alia chuo zhukhaio, Rako Mashi chi züa E Jerusalem hi talaire ea sühinou 
Ahi dai palaisa touyu Enou sümoe.  
23Enou süyuwo louzü hukha ea veahoyu sünou Eye khoa bue tea nuhdu liki 
hinou Rako Mashinou Ahi zhopaoh soua paongaoyu süna likhei baie.  

24Sütoukhaima Enou lah Ahrühai Eye donou ha muhlia hae tea chobaie; Enou 
züpayuwo louzü Ahrü hi soure vah ea Enou Mapao Jisu hinou ngaolouyu 
Ramai zhuvea vei ko aveina vanou zhopaoh soure vah souchere sütao likhei 
baie.  
25“Alia zhukhaio, Enou Ramai vedei ko paodoupoa velouyu neletao hrülai 
hrohinou mailinoua Azhu sü ngaopu khailou hore touyu sü chuo Enou 
süloure.  
26Südonou Enou neletao hi zhou teithe haina hinou sheesha-a paopa ngaowe, 
süolouzü neletao hrohinou kamainou ha-kata-a Apei hi paodu khaire alia hae.  
27Daiolouzü Enou neletao hi Ramai vei lichoyu teitei paongaoyu hisü halia 
pokukhaiyu hae.  
28Südonou lah neletao-a leikeilo ea Rako Mashinou neletaoye panou pei-
akhomai soupeire donou neletao bah hi thoupeikhai touyu zhaokho me 
teiteiye zhutoulo. Ramai nou lah puh Nahpoutu zhe vanou hrülouyu puhvei 
lüloumaime pei-akhomai souloukhaio.  
29Enou tayu thaisü khushoyu nüsei nou neletao hrohi velouloua zhaokhome 
hi zhao khemaiye sü leshia phapeiyu bulaimoe touyu Enou süwe.  
30Alia lah neletao hrohinou lüloumai taoye süthaiku paloua panou puletao 
thai füloure donou amada chi paore mai kamaia palai.  
31Südonou leikeilo ea po asü Enou nghidzü koua khei-hea thaokhaimoa 
neletao hrülaiye tukha-a doupeie touyu sü li-cholo.  
32“Alia chuo Enou neletaoye Ramai bah hi ea neletaoye soudusho peiwu-a 
panou puhvei mai hrülai hi peilaiyu kaa süna peilou süyu puhvei zhuvea 
chipao hi thaothouwe.  
33Enou maitali vei pousha, sana moa sabanüh ngaothaiyu soumoe.  
34Abah haihainou lah Avei ea Eye koa laiyu maitao vei moshilaiyutao donou 
vah souloue touyu sü lah neletao nou süwe.  

35Mapao Jisu nou, ‘Ngaolouyu jünou peiyu nanou rako veie,’ tea paoyu puh 
chipao panou lichoa ha pfüphou haibüa khoua vah soua Eletao nou lelouho 
maiye soukha vuzülai touyu sü Enou neletao hi ngaopeiwure.”  
36Alia puhnou sübüa paocheyu thaisü puletao hrülaiye koa kou khou khüloua 
veachi paoe.  
37Alia puletao hrülai sü sochesou kraloure ea Paulye kholoua puhye sü 
münou teiloure.  
38Puletao nou leveakayu na louzü puh zhusü puletao nou hakia ngaopu 
khailou hore tea puhnou paoyu donoue. Süthaisü puletao nou puhye dzüluki 
hi koute paove peie.  

Sei-Atamai Vahtao 21 

Paul nou Jerusalem hi Taveyu 

1Alia Eletao nou puletao hinou tarayu thaisü dzüluki hi louloua tazütoupa 
Kush hi velou loure; alia thainaisho sü Rhodes hi tave louloue ea sühinou 
Eletao nou Patara hi tave-e.  
2Sühinou Eletao nou Phoenikia hi tare dzüluki ali ngaoloua sühi palouloua 
tae.  
3Alia Eletao nou Kaipras zhingaoyu buh hi koulouyu kisü süsü bakhanalo 
vahi khaiwu-a khekoulo tapokou Suria hilo kouloua Tair hinou pa chaoe, 
daiolouzü dzüluki hinou pfülaiyu nataosü sühinou phawulai.  
4Alia sühinou rozümai kamaiye daoloua puletaoye koa teithe anai nai-a bue. 
Rako khouko hinou puletao nou Paulye nou Jerusalem hi takheso tea paoe.  
5Ana Eletao nou puletaoye koa sühinou bure teile cheyu kisü buh süsü 
thaowu-a Eletao veih duhi talou khaire; alia puletao hrülainou maipfümai ea 
nahmaitao ye koa Eletaoye nuhdu hinou paosapoa zaipei hi vepeiwu-a 
sühinou Eletao hrülaisü kou khou khüloua veachi paoe. 
6Süthaisü Eletao alinou lihi veia buwo ea veia tawo tea paowu-a Eletao sü 
dzüluki hi loutare donou tare ea puletao-a kilo khaivere.  

7Eletao nou Tur hinou tayu dzüpei veihdu nasü tachewu-a Tolemai hi velou 
loure ea sühinou thaihou jürai khemai taoye sasa-a khurüwu-a puletaoye koa 
teithe ali nai-a bue.  
8Thainaisho sü Eletao nou tapoa Kaisaria hi veloue; alia sühinou Eletao nou 
ko avei paodou-apeio Philip sülouzü vahlümai anai hrohinou ali soua buyu 
mai süna ki hinou lou nai-a bue.  
9Puh nahmai rachi paola-a laiyu nghimoyu nah naotumai adai bue.  
10Eletao nou sühinou teithe taoli nai-a buyu hinou, Agabas tea kuyu rachi 
paolamai ali sü Judea hinou takou loure.  
11Alia puhnou Eletao hi tave louloua Paul khyakhosü poloua lah phi-bah sü 
phuloua paoe, “Rako Mashinou haikua paoe: südonou Jerusalem hi buyu 
Jihudimai taonou khyakho haina vei paopuye haibüa phuloua puhye sü 
tahrüh kukhe maitao bah hi thou peilai.”  
12Eletao nou chipao süna choulouyu kisü, Eletao ea sühi buyu maikhemai 
taonou Paulye nou Jerusalem hi takheso tea nua khoe. 
13Ana puhnou chila peie, “Neletao daisounou haibüa kra-a Ale souphewe? 
Daiolouzü Mapao Jisu ye donou Jerusalem hinou Eye hukhahi panou thouyu 
likhei baimoa sühinou thaiyu koutea Ewo souda-a bue.”  
14Eletao nou puhye sü paoposhu nulou hokhaie, “Mapao vei li-choyu sü 
soulou baiwo,” tea puh hi paowu-a baire.  
15Teile haitao thaisü Eletao nou soudaloua Jerusalem hi takhe.  
16Alia Kaisaria hinou rozümai kamainou Eletaoye koa takheloua Ehye sü 
Ehnou ve chao-a bulaiyu raikinou rozümai ali soua buyu Kaipras himai Nason 
kihi save thoupeie.  

Paul nou Jemsye Tave Daoyu 

17Eletao nou Jerusalem hi velou louyu kisü sühi buyu thaihou jüraimai 
taonou Ehye sasa-a saloue.  

18Thainaisho sü Paul nou Eletaoye koa Jemsye tave daoe; alia lüloumaime hi 
tsümaitao hrülai-a sühi sü bue.  
19Paul nou puletaoye sasa-a khurü louyu thaisü puhvei vah hinou Ramai nou 
tahrüh kukhe maitao hrohinou souyu vah teitei vei ko taosü ali linou puletao 
hi paongao peie.  
20Alia puhnou paoyu sü chouloua puletao hrülainou Ramaiye paosho loure. 
Sükisü puletao nou puh hi paoe, “Eh thaihou jürai soua buyu Paul, 
Jihudimaitao hrohinou louche louyumai the kazhou bue ea puletao sü 
daizhozhou razhai hisü le peishoa bue touyu sü nenou ngaowe,  
21alia nenou, tahrüh kukhemai teidei hinou hrüa buyu Jihudimai taohi 
puletao nahmaitaoye hee rodeso moa Jihudimai zhai sü füso tea paodoua 
Moses vei razhai sü thaore donou paodou peishe tea ne kosü puletao hi 
paongao peire. 
22Sükuyu thaisü dai soulai? Ne buh haihi vewe touyu sü puletao nou choulou 
vuzülai.  
23Südonou Ehnou neye panou sounüyu haina hai soukhaio. Eh hi chou 
soukhaitea buyu mai adai bue;  
24mai haitaoye saloua nelah puletaoye koa soushee loukhaio ea puletao vei 
thou-sha paretao sü nenou phapeikhaio, sükulouzü puletao peishusü 
sailousüe. Sükua soure toulouzü ne vanou puletao hi paongaoyu chi teitei sü 
cheche moe, ana lah nekoutea razhai nasü reitoua hrüwe touyu sü maikhemai 
hrülainou süloulai.  
25Ana louche louyu tahrüh kukhemai tao donou louzü, Ehnou Ehvei chi 
kukouyuna vanou puletao hi seiko ali seivere süolouzü puletao hai bashara hi 
potho khaitouyu touso, zhe touyu, ssü souhawu-a thaiyu sou, alia khu-lou 
souyu vah hinou thao vuzülai tea paore.”  
26Südonou Paul nou mai sütaoye saloua thainaisho sü puletaoye koa zhai 
thaifüa sousheere. Süthaisü sousheeyu vei teithe taosü dukinou chekhouloua 

puletao mai alili donou pothore na nasü duki povelaisa touyu paosüre donou 
puhsü Rathoki hi taloure.  

Paulye Rathoki hinou Nilouyu 

27Alia teithe anaisü cherebü hinou Asia teidei hinou veyu Jihudimai 
kamainou Paulye Rathoki hinou ngaoloure. Puletao nou maisou hrülaiye 
süpeiwu-a panou Paulye niloure.  
28Alia puletao nou shusouloua paoe, “He Israel maitao soukha peikhaio. Buh 
likihi taloua Israel maitao pei hi, Moses vei razhai pei hi ea Rathoki haina pei 
hi motoua maikhemai hrülai hi paodoupeiyu mainasü hainare; süthe baimoa 
puhnou “Greekmaiye Rathoki hi save thoupeiwu-a sheeyu buh hainasü 
souzhai peire!”  
29(Daidonou puletao nou haibüa paoe toulouzü raiki teile hi Paul nou Ephesa 
himai Trophimaye koa nuhdu hinou laiyu sü puletao nou ngaoe; alia Paul 
nou puhye sü Rathoki hi save thoue tea puletao nou choloure.)  
30Sükisü nuhdu teiteinou bvü-ro loure ea maikhemai hrülainou koa taveloua 
Paulye niloure, alia puhye sü Rathoki vakouhi süthai paloua thala-a Rathoki 
kikhu taosü khure.  
31Alia maikhe mainou Paulye southeare donou te-a buyu hinou Jerusalem 
teitei sü bvü-ro loure touyu kosü Rom reihmaime peichana hi seive peire.  
32Thala-a puhnou reihmaitao ea kaihpei hi chamaitaoye saloua maisou hi 
tuve; alia puhnou reihmaitaoye koa laiyu sü maikhe mainou ngaolouyu kisü 
Paulye dayu sü thaore.  
33Süki sü reihmai peicha nanou Paul hi takouloua puhye sü niloure ea puhye 
sü hurai ahai nou phuloure donou kharochi peire. Sühinou puhnou 
maikhemai hi, “Mai haina hai thaoh-e ea puhnou dai souwure?” tea noue.  
34Maisou hrohinou kamainou chi tyali ea kukhemai taonou chi kukheli pao-a 
shusoua raoloure; alia maikhe mainou bvü-ro louyu vanou puhnou chibei 
nasü sülou hoyu kisü, puhnou puhmai taohi Paulye sü reihmai fühao hi save 
thoure donou kharochi peire.  

35Alia Paul nou phihea dou taohi kouyu kisü, mai khemainou raroushoa 
khaotsütsü louyu donou puhye sü reihmai taonou molou shilailoua kaopolou 
baire;  
36Daiolouzü maisou veishinou puh thaifü poa, “Puhye southeawo!” tea 
shusoua raoloure.  

Paul nou Maisou hi Chi Paoyu 

37Alia reihmai taonou Paulye reihmai fühao hi thourebü hinou, puhnou 
reihmai peichana hi paoe, “E nehi chili paolou veimoe?” Reihmai 
peichananou noue, “Ne Greekla süwu?  
38Sükulouzü newo raichoki reihchi soubvü papeiwu-a maiye southeamai 
thedaiye süthai sapoa rekou hi hotayu Ejipt tamai süna mowu?”  
39Paul nou chila peie, “Ewo Tarsa nuhdu hinou nayu Jihudimai alie, süolouzü 
Kilikia teidei hinou matsü soua buyu nuhdu nahi mai alie. Leshia Eye panou 
maikhemai hi chi paokhaio.”  
40Alia reihmai peichawo nou aetou peiyu kisü Paul nou tashu phiheadou 
taohinou laloua maikhemai hisü kaona-a buloure donou bah zhae. Alia 
puletao nou kaona-a bulouyu kisü Paul nou puletao hisü Ebriamai la hinou 
haibüa chi paoe:  

Sei-Atamai Vahtao 22 

1“Athaihou jürai khemai ea Apuo khemai, Enou chu neletao nghojünou Avei 
züchi paongao laiyu hisü keinou peikhaio!”  
2Alia puhnou Ebriamai la hinou puletao hi chi paoyu hai choulouyu kisü, 
puletao hai lapaikhaimo zheire. Alia Paul nou haikua paotare:  
3“Ewo Kilikia teidei hi Tarsa hinou nayu Jihudimai alie, ana Jerusalem nuhdu 
haina hinou Gamaliel bah hinou doumaili soua hrüpae. Alia Eletao puo-pao 
vei zhaina hinou soutaosoua tu-deia doupeiyu sü Enou ngaoloue ea zhou buh 
haihi buyu neletao hrülai kua E-a Ramaiye donou lenou shoyu mailie.  
4Alia Mapao vei Ludu haina thaifüyu naotu poutu hrülaiye nilou-a puletaoye 
hukha hi pothouwu-a puletao athai koute Enou souveapeie.  

5Enou chechenou paoe touyu sü napao peichana ea tsüme teiteinou-a la 
peilou süe. Enou puletao hinou Damaska hi buyu thaihou jüraimai taohi peire 
seiko nasü ngaoloua sühinou buyu maitaoye-a bao rai phuloua Jerusalem 
hinou pokou souvea peire donou sühi tave.  

Paul nou Puh Ledalouyu Ko Paongaoyu 
(Vah 9.1-19; 26.12-18) 

6“Enou sübüa tapoa Damaska ngheikihi kouyu kisü, headei phahinou 
sükhaimoa raki hinou ava adulinou kou Athai-jü hisü varu loure.  
7Alia Esü deiphi hi dukoure ea pai alinou Ahi, ‘Saul, Saul! Ne daidonou Eye 
souveawe?’ tea paoyu choue.  
8Alia Enou, ‘Mapao ne thaoh-e?’ tea noue. Puhnou Ahi paoe, ‘Ehai nenou 
souvea-a buyuna Nazareth hi Jisue.’  
9Chuo Eye koa laiyu maitao nou ava sünawo ngaoe ana Ahi chi paoyu puh 
paiwo louzü puletao nou choumoe.  
10Alia Enou noue, ‘Mapao, Enou dai soulai?’ Alia Mapao nou Ahi paopeie, 
‘Shulouwo ea Damaska hi taloukhaio, alia sühinou Ramai nou neye panou 
soure donou souda chekhai touyu teitei vanou nehi paongao peilai.’  
11Alia peivayu ava süna vanou Anghi ngaolouhoa buyu hinou Eye koa laiyu 
maitao nou puletao bahnou Eye süthaipoa Damaska hi save.  
12“Nuhdu sühisü Anania tea kuyu razhai reitoupoa hrüyu ea sühinou buyu 
Jihudimai hrülainou tsükhou shoyu maili bue.  
13Puhnou tave Angheikinou laloua Ahi paoe, ‘Achina Saul, ne nghisü 
ngaolouwo!’ Süphabü hinou Anghisü ngaoloua puh hisü zhue.  
14Sükisü puhnou paoe, ‘Eh puopao Ramai nou neye puhvei li-choyu sü 
süloure donou, Achecheoye sü ngaoloure donou ea puh mü hinou puh paisü 
chouloure donou neye doloure.  
15Daiolouzü nenou ngaolouyu ea choulouyu nasü maikhemai hrülai hi 
paongaore donou nenou puh zhopaohmai soulai. 

16Alia daidonou ne chu chao-a bue? Shulouwo ea dzükhao dalouwo, alia puh 
zhihsü kua ne mahtaosü khrüshee louwo!’  

Paulye Tahrüh Kukhemai taohi Ko Paodou peire donou Kulouyu 

17“Enou Jerusalem hi khaiveloua Rathoki hinou veachi pao-a buyu hinou 
Ahisü zhimükou büloua zho ngaoe,  
18alia zho sühinou Enou Mapaoye ngao-a puhnou haibüa Ahi paoe, ‘Takhaio! 
Jerusalem hinou thala-a tawo, daiolouzü Avanou peiyu nevei zhopaoh sü 
puletao nou popei laimoe.’  
19Alia Enou chila peie, ‘Mapao, Enou rathobuh taohi taholoua neye loucheyu 
maitaoye sü niloua dapeie ea hukha hi thoupeie touyu sü lah puletao nou 
sütoua bue.  
20Alia nevei zhopaohmai Stephan zhe soupayukia E-a puhye southeayu hisü 
ae-ao tea sühinou la-a bue ea puhye southeayu maitao vei sahnü taosü khoa 
bue.’  
21Alia Mapao nou Ahi paoe, ‘Tawo; daiolouzü Enou neye doushoa tahrüh 
kukhe maitao hi seitalai.’ ”  
22Chipao haina paoyu koutesü maikhe mainou puh chi sü keipeie; süthaisü 
puletao nou puletao paisü kusholoua paoe, “Haibüyu maihai deiphao hinou 
potawo! Daiolouzü puh hai hri zümoe!”  
23Alia puletao nou shusou rao-a puletao sahnü daophaloua teihi nai polaipa-a 
buyu hinou,  
24reihmai peicha nanou puhmai taohi Paulye reihmai fühao hi sathou loure 
donou ea puletao nou puh pei hisü daidonou raochichiwusa touyu sü phoupa 
loure donou puhye sü da-a soutaosou nouloure donou kharochi peire.  
25Ana puletao nou puhye dare donou rainou phulouyu kisü Paul nou ngheiki 
la-a buyu kaihpeichana hi paoe, “Rom mai aliye mahlia dukhai moa dayu 
neye donou zhai buwu?”  
26Kaihpeicha nanou süsü choulouyu kisü puhnou reihmai peichana hi tave 
paoe, “Nenou soure hisü zhutoulo: daiolouzü mai haina hai Rommai alie.”  

27Südonou reihmai peichana nou Paul hi taveloua puh hi noue, “Ne Rom mai 
aliwu? Ahi paongaokhaio,” tea noue. Paul nou chila peie, “Ovai.”  
28Reihmai peichana nou paoe, “Enou Rommai soulouyu hai pousha alao peia 
hrüloue.” Paul nou paoe, “Ana Ewo Rommai alisoua nakoue.”  
29Südonou puh hinou chi noulai tea buyu maitao sü thala-a puh hinou khai 
tare; alia reihmai peichana-a Paul hai Rommai alie tea sülouyu kisü puhnou 
puhye rainou phuyu donou pisholoure.  

Paul nou Tsüme Nghojü hi Layu 

30Ana thainaisho sü Jihudimai taonou Paul pei hi dai mah dukhaisa touyu 
sütou lounü-a puhnou Paul baorai sü phuyu phapeire, alia napao adumaitao 
ea tsüme teiteiye panou vedzü loure kharochi peiwu-a puhnou Paulye 
sakouloua panou tsüme nghojü hinou laloure.  

Sei-Atamai Vahtao 23 

1Alia Paul nou tsüme hisü zhuteiloua paoe, “Athaihou jürai khemai, Ramai 
nghojünou Enou zhou koutesü Alekhe tsühai sheesha-a hrüwe.” 
2Sühinou napao peichawo Anania nou Paul ngheiki la-a buyu maitao hi 
puhmü hinou dapeire donou kharochi peire.  
3Sükisü Paul nou puh hi paoe, “He kaa dzünou noukhai touyu bouvou! Ramai 
nou neye dapeilai. Newo haihinou razhai thaifüa Eye chikure donou bulukhu, 
razhai nasü pfütho-a Eye dare kharochi peiwu?”  
4Sükisü Paul ngheiki hinou la-a buyu maitao nou puh hi paoe, “Newo Ramai 
vei Napao Peichawoye konü laiwu?”  
5Paul nou chila peie, “Athaihou jürai khemai, puh hai Napao peichawo süe 
touyu Enou süloumoe; daiolouzü haibüa rükhaitoue, ‘Nenou nemai khemai 
peikhowo chi paoshi laimoe.’ ”  
6Ana sühi vedzüa buyu kamainou Sadukimai ea kukhe mainou Pharisee 
maitaoe touyu hai Paul nou sülouyu kisü puhnou tsüme hi shusoua paoe, 
“Athaihou jürai khemai, E hai Phariseemai alie ea Phariseemai nahpoutue. 

Enou thaimai hrishulai touyu vei areih buyu vanou Eye buh haihinou 
chikuwe!”  
7Puhnou chi haihai paoche chekhaie, Pharisee maitao ea Saduki maitao kole 
hinou züvapa loure, alia tsüme sü me ahai souloure, 
8(Daiolouzü emai hai athai hinou hrishu laimoe, alia rakivamai-a ea rakotao-
a hae tea Sadukimai taonou paoe; ana sütao asü bue tea Phariseemai taonou 
louche.)  
9Sükisü sühisü pai-rao kusho loure alia Phariseemai mehinou razhai dou-
apeimai kamainou tashu laloua chihshoa veivaloua paoe, “Ehnou mai haina 
hinou kao-zümoyu halia ngaoloumoe! Cheche vuzünou, rakonou moa 
rakivamainou puh hi paongao bukhaia thaohnou sülai!”  
10Alia chi veivayu süsü chihsho louyu donou maikhe mainou Paulye soude-
souhühüyu ngaopiloua reihmai peichananou reihmai taoyenou maimehi 
takouloua Paulye puletao hrohinou shaopove reihmai fühao hi khailoure 
donou kharochi peire.  
11Thainaisho kheisü Mapao nou Paul ngheiki tave laloua paoe, “Khuveilo! 
Daiolouzü nenou Jerusalem hinou A zhopaoh peilouyu kua, Rom hi-a nenou 
Azhopaoh peivuzülai.”  

Paulye Southeare Do 

12Thainaisho shona hisü Jihudimai kamainou khei-kheisou tave dzüloua 
puletao nou Paulye southealou mosasü tou-a toulaimo sho-a sholaimoe tea 
lah puletao nou chaachou soukhaitoua bue.  
13Do haina souzhoyu maitaosü mai raidai lahie.  
14Alia puletao nou napao adumaitao ea tsümai taohi taveloua paoe, “Ehnou 
Paulye southealoumo koutesü halia toukhai laimoe tea chihshoyu chou 
souloua lah Ehye phukhaitoua bue.  
15Südonou chuo neletao nou puhvei chihai soutaosou sheepua kulaiyu do 
hinou Paulye neletao hi sakou peiloure neletao nou tsümeye koa reihmai 

peichana hi chi seivekhaio. Ana puhnou buh haihi koute loumo jühinou 
Ehnou puhye southeare donou soudawulai.”  
16Ana chuo Paul tupai nahpoutuwo nou puletao vei do nasü süloure; südonou 
puhnou reihmai fühao hi tave louloua Paul hi paongao peie. 
17Sükisü Paul nou reihmai kaihpei chamai aliye kuloua puh hi paoe, “Ne 
khemaina hainaye reihmai peichana hi save peikhaio, daiolouzü nah 
hainanou puh hi ha chili paongaore bue.”  
18Südonou kaihpeichawonou puhye sü salou-a reihmai peichana hi save 
peiwu-a paoe, “Hukha hi buyu Paul nou Eye kuloua khemaina hainaye nehi 
savepeio, daiolouzü puhnou nehi ha chili paore bue tea Ahinou khoe.”  
19Sükisü reihmai peichananou puhye sü baohinou süthailoua buh kukhe lihi 
saho puh hinou kheikheisoua noue, “Nenou Ahi paongao nüyu chi sü daie?”  
20Puhnou paoe, “Jihudimai taonou Paul vanou chi kukheli sheesha-a süpu 
nüyu do hinou Paulye dosho tsüme nghojü hi sakou thoupeio tea nehinou 
khore sü puletao nou phakou chere.  
21Ana puletao chi sü popeiwuso; daiolouzü puletao hrohinou mai raidai layu 
me alinou puhye southeamo koutesü tou-a toulaimo, sho-a sholaimo tea 
chachouli soukhaitoua puhye dahpo-a ea khoa bure, alia chuo puletao nou 
souda chewu-a nenou chi lüpeiyu süna likhei khobaire.”  
22Südonou reihmai peichananou khemaina süna hi, “Nenou chi haina hai Ahi 
paongaore tea mailihia paongao khaiso,” tea tukha peiwu-a panou tare.  

Paulye Teideikhowo Felix hi Seiveyu 

23Süthaisü puhnou kaihpeichamai ahaiye kuloua paoe, “Zhou khei teilecho 
akü hinou Kaisaria hi tare donou reihmai kaih-hai, rhei reihmai rainai ea 
heung reihmai kaih-hai soudalo.  
24Alia Paulye panou pfüloure rheitao soudapeiwu-a puhye sü kaozhou veia 
Teideikhowo Felix hi save peikhaio.”  
25Sükisü reihmai peichananou haibüa seiko ali rüpeie.  

26“Klaudia Lusia nou Adu-asho soua buyu Teideikhowo Felix ye sasa-a 
khurüwe.  
27Mai hainaye Jihudimai taonou niloua southeare hinou Enou puh hai 
Rommai alie touyu süloua Avei reihmai taoye koa Enou taveloua puhye 
khailu paloue.  
28Puletao nou puh pei hi dai mah dukhaisa touyu sülounüa Enou puhye sü 
puletao vei tsüme hi sakoue. 
29Puh pei hi mah dukhaiyu hai lah puletao razhai vei qo vanou baie, ana 
thaizüyu moa hukha hi thouzüyu mahlia puh pei hi dukhaimoe touyu sü 
Enou ngaoloure.  
30Alia maikhe mainou mai hainaye southeare do phoua bue touyu sü Ahi 
süngao peiyu kisü Enou puhye sü nehi thala-a seivewu-a puh pei hi mah 
dukhaiyu maitaoye-a puletao nou puhye motouyu sü daie touyu hai ne 
nghojünou ve paongaowo tea Enou paopeire.”  
31Südonou reihmai taonou puletao hi kharochi peiyu thaifüa Paulye saloua 
khei hinou puhye sü Antipatris hi save peire.  
32Alia thainaisho sü rhei reihmaitaoye panou Paulye koa tare donou 
thaodaiwu-a puletao sü reihmai fühao hi khaivere.  
33Rhei reihmaitao nou Kaisaria hi velou louyu kisü seiko nasü Teideikhowo 
bah hi thoupeiwu-a Paulye puh nghojü hi save khaipeire.  
34Puhnou seiko nasü phouloua Paulye teidei kalovanou ve tea noue. Paul hai 
Kilikia hinou ve touyu puhnou sülouyu kisü,  
35puhnou Paul hi, “Ne pei hi mah dukhaiyu maitao velou louzü Enou nechi 
keilai,” tea paoe. Alia puhnou Paulye sü Herod vei fühao hinou soutao sou 
khoa khailoure donou kharochi peire.  

Sei-Atamai Vahtao 24 

Jihudimai taonou Paul Peihi Mah Dukhaiyu 

1Alia teithe angou thaisü napao peichawo Anania nou tsümai taoli ea 
Tertullas tea kuyu süh-apaowoye koa taveloua Paul pei hi motouyu chi sü 
Teideikhowo nghojühi paongaoe.  
2Alia Paul ye kikha hi kulouyu kisü, Tertullas nou puh pei hi mah dukhai-a 
haikua paoshure: “Adu-ashowo Felix, ne khokhenou Ehnou teile pha shona 
kaonayu ngaoloure, alia Eh teidei hainaye souvei peiloure donou nenou vah 
taoli souda-soushu peire.  
3Sükua soupeiyu sü Ehnou buh liki hinou ea teisanou nehi kalo paoyu noupu 
sasa-a zhiwe.  
4Enou nevei teile alaosou soudoyu sü züpa moe, sütoukhaia leshia Ehvei chi-
jütou keipeio tea Enou nehi khowe.  
5Daiolouzü mai haina hai maiye souha-soukayu, deiphao veishi hi buyu 
Jihudimaitao hrohinou chi soubvü peiyu ea Nazareth himai me hi peichayu 
mailie touyu sü Ehnou ngaoloue.  
6Puhnou Rathoki koutea souzhaire donou tewe, ana Ehnou puhye sü niloue. 
(Alia Ehnou puhye Ehvei razhai thaifüa chi kunüe. 
7Ana reihmai peichana Lusianou taveloua Eletao bah hinou puhye sü 
chihshoa saoloure,  
8alia puh pei hi mah dukhaiyu maitaoye ne nghojü hi taveo tea kharochi 
peie.) Nelah puh hinou chi noulouzü Ehnou puh pei hi mah dukhaiyu teitei 
sü puh hinou sülousüe.”  
9Alia puhnou paoyu chi sütao teitei sü cheche-e tea Jihudimai taonou puh mü 
boloure.  

Paul nou Felix Nghojü hi Layu 

10Alia Teideikhowo nou Paul ye nou chi paore donou bah zhangaoyu kisü 
Paul nou chila peie: “Nenou po taoli teidei haina pei hi chiku-apeina 
soukoure touyu sü süloua, Enou sasa-a Azü sü paongaolai.  
11Enou Jerusalem hi rathore donou taveyu sü teithe kiahai jünou lamo hie 
touyu sü lah ne-a süwulai.  

12Alia Enou maitaliye koa Rathoki hinou chi veivayu moa rathobuhtao hinou 
ea nuhdu buh tali hi-a maikhe maiye Enou soubvü peiyu sü puletao nou 
ngaokhaimoe.  
13Moa puletao nou chu Apei hi mah dukhaiyu sütao vanou ne nghojünou 
chila peilouhoe.  
14Ana haisü ne nghojünou E-a aetouwe, süolouzü puletao nou mah-e tea 
paoyu Mapao vei Luduna sü füta-a Enou Eh puo-pao Ramaiye sü thowe. Ana 
Moses vei razhai ea rachipaola maitao vei larübvütao hi rüthoukhai touyu 
teitei sü E-a louche.  
15Alia chechemai ea chechemo mai hrülai hrishulai tea mai haitaonou Ramai 
hinou zhiyu kua E-a zhiwe. 
16Südonou Enou Ramai ea emai nghojünou Alekhetsü nasü sheetoua 
khailoure teisanou tewe.  
17“Enou po taoli Jerusalem vakounou buyu thainou Amai khemai hi soukha 
peire vei pousha pove peire ea Ramai hi posheelare donou sühi tave.  
18Sükua soua buyu hinou puletao nou Rathoki hinou Eye sü razhai thaifüa 
soushee khaitoua ngaoloue. Alia sükisü maisou moa bvüroyu alia hae.  
19Ana Asia teidei hinou Jihudimai Kamai louzü bue, puletao nou Apei hi 
motouyu hatalia bue toulouzü lah puletao-a buh haihi taveloua ne nghojünou 
Eye mah dukhaiyu kaoe.  
20Molouzü Enou tsüme nghojü hi layuki puletao nou dai mah Ahinou 
ngaolouresa touyu sü buh haihi velouyu maikhemai taoye panou paokhaio.  
21Enou puletao nghojünou layu kisü, ‘Thaimainou hrishulai tea Enou 
loucheyu vanou zhou Eye neletao nou chikuwe,’ touyu chi haina likheithe 
shapabaie.”  
22Ana Felix nou Mapaowo vei ludu süna vanou soutaosoua süyu donou 
puhnou, “Lusia, reihmai peichawonou koulainou Enou neletao vei chi nasü 
kupeilai” tea paowu-a chi kuyu teile sü ponawure. 

23Sükisü puhnou reihmai kaihpeichana hisü Paul ye soutaosou kholoure ana 
puhye panou madosoua buloure ea puhvei moshilaiyutao donou puh 
samaitao nou puh kuvah souyu kisü numore donou kharochi peire.  

Paul nou Felix ea Drusilla Nghojü hi Layu 

24Alia teithe taoli thaisü Felix nou puh chapfü Jihudimaipfü Drusilla ye koa 
taveloua panou Paul ye kuloua Jisu Khrista hi lü louche louyu vanou puh 
hinou ko keie.  
25Alia acheche vanou, lahnou lahye tukhayu vanou ea thaikhai chikure vanou 
Paul nou pha-kuyu hinou Felix nou ngaopiloua chila peie, “Chuo ne ta-a 
bailai; Enou teile kao-avei ngaoyu kinou neye kudakhailai.”  
26Sükuyu teile hinou Paul nou puhye phapeire donou puh hi seihla peishulai 
tea choe, alia südonou puhnou Paul ye kuzhazha-a chi phae.  
27Ana po ahai thaisü Porkia Festa nou Felix thao thaoloure; ana Felix nou 
Jihudimai züpa sounüa Paul ye hukha hinou phapeimoa khaire.  

Sei-Atamai Vahtao 25 

Paul nou Kaisar Nghojü hi Lare Khoyu 

1Chuo Festa nou teidei sühi tave loulouyu teithe asü thaisü Kaisaria hinou 
Jerusalem hi takhe.  
2Alia sühinou napao adumaitao ea Jihudimai peicha maitao nou Paul pei hi 
motouyu chitaosü tave puh hi paongaoe. Alia puletao nou Festa hinou,  
3puletaoye soukha peia Paul ye Jerusalem hi seive peire donou khoe, 
daiolouzü puletao nou puhye ludu hinou southeare donou souda-a bue.  
4Festa nou chila peie, “Kaisaria hinou Paul ye hukha hi thoukhaitoue, alia E-a 
sühisü thala-a khaitalai.  
5Puhnou hatali soumahre toulouzü neletao vei tsümai kamaiye panou Eye 
koa Kaisaria hi taveloua puh pei hisü mah dukakhaio.”  

6Festa nou puletaoye koa teithe acha moa kirou buloua Kaisaria hi khaikoure. 
Thainaisho kisü puhnou chikure buh hinou buloua Paul ye nghojü hi save 
thoure donou kharochi peire.  
7Alia Paul nou tave louyu kisü Jerusalem hinou veyu Jihudi maitao nou 
puhye sü sühaoloua puletao nou chila peilouhoyu tateishoyu chitaonou puh 
pei hi sü mah dukhai shure.  
8Ana Paul nou lah puh zü sü haibüa paoe, “Jihudimai razhai pei hia, Rathoki 
pei hia moa Kaisar pei hia Enou ha mahlia soukhai moe.”  
9Ana Festa nou Jihudimai züpa soupeinüa Paul hi noue, “Nenou chi haitao 
hai Jerusalem hi takhe Anghojünou kuyu züpawu?”  
10Ana Paul nou paoe, “Eye chiku züyubuh Kaisar vei chikubuh nghojünou 
chu E la-a bue; lah nenou süa buyukua Enou Jihudimaitao pei hi hatalia 
soumahyu hae.  
11Ana Enou hakinou thaizüyu mah tali soure toulouzü athai hinou tupa loure 
halia Enou phoumoe. Ana puletao nou Apei hi mah dukhaiyu sütaosü cheche 
moe toulouzü, maitalinoua Eye puletao bah hi thoupei louhoe. Enou Achi hai 
Kaisar nghojünou kupure phouwe.”  
12Sükisü Festa nou puhvei tsüme taoye koa phaloua chila peie, “Nenou Kaisar 
nghojünou kupure phoue, südonou ne Kaisar hi talai.”  

Paul nou Agrippa ea Barnis Nghojünou Layu 

13Alia teithe daotu thaisü Agrippa Veo ea Barnis nou Kaisaria hi tave louloua 
Festa ye sasa-a daoloue.  
14Alia puhai nou sühinou teithe taoli nai-a buyu hinou Festa nou Paul kosü 
haikua Veo hi paongaore: “Felix nou hukhahi thoukhai touyu maili haihi bue,  
15alia Enou Jerusalem hi tahoyu kisü Jihudimai napao adumaitao ea 
tsümaitao nou puh pei hi mah dukhai-a Ahinou puhye southeare chi 
lükoupeio tea khoe.  

16Ana Enou puletao hi, mah du-apfümai talinou mah du-apeimaitaoye zhu 
haonou dao-a puh pei hi dukhaiyu mah süna vanou puh zü paomo jühi sü 
puhye nou mah-e tea thoupeiyu Eh Rommai zhai hae tea paopeire. 
17Südonou puletao nou buh haihi tave dzülouyu kisü Enou teile soudo 
khaimoa thainaisho sü Enou chikuki hi tave buloua mai sünaye savere donou 
kharochi peire.  
18Puh pei hi mah du-apeimai taonou lashu chi paoyu kisü Enou tateishoa 
choyu kua puletao nou mah shilia puh pei hi dukhaimoe.  
19Ana lah puletao vei loucheyu vanou ea Paul nou hriwe tea poyu thaitayu 
Jisu süna vanou puletao nou puh pei hi veivayu bue. 
20Chi haitaosü kakua kukoulai touyu cho haloua Enou Paul hisü chi haitao 
hai Jerusalem hinou ve kunünü moe tea noue.  
21Ana Paul nou puh chihai Veduwoye panou kukou peire donou puhye 
khotou peikhaio tea khoyu vanou Enou puhye Kaisar hi seitamo koutesü 
soutaosoua khotou loure kharochi peire.”  
22Alia Agrippa nou Festa hi paoe, “E-a mai haina chi keinüwe.” Festa nou 
chila peie, “Doso nenou puh chi sü keilai.”  
23Südonou thainaisho sü Agrippa ea Barnis nou tutoupfüa reihmai 
peichamaitao ea nuhdu hi süthai-apei maitaoye koa chi keire kihi taloure. 
Sükisü Festa nou kharochi peiwu-a Paulye save.  
24Festa nou paoe, “Veo Agrippa ea Ehye koa tave dzüa buyu maikhe maitao: 
neletao nou mai hainaye ngaore! Jerusalem hi buyu ea Kaisaria haihi buyu 
Jihudimai me teiteinou puh hai hrizümoe tea shusou raoloua puh vanou Ahi 
ve paoe.  
25Ana Paul nou thai züyu vahlia soumoe touyu sü Enou ngaoloure; alia lah 
puhnou Kaisar hinou puhchi kupupeire phouyu donou Enou puhye sühi 
seitare donou le laloure.  

26Ana puh vanou Enou Apaopu hi larü rüzüdou shoyu halia hae. Südonou 
Eletao nou puh hinou chi noulouyu thainou Enou rüre hatali ngaoloure 
donou neletao nghojü hi matsüsoua ne nghojü hi puhye save khaitoue. He 
Veo Agrippa!  
27Daiolouzü hukha pfüyu mailiye seitayu kisü puh pei hi dai mah paodukhai 
tousa touyu sü sheesha-a paongao moanou seitayu hai kaomoe tea Enou 
chowe.”  

Sei-Atamai Vahtao 26 

Paul nou Agripa Nghoujü nou Puh Zü Paoyu 

1Sükisü Agrippa nou Paul hi paoe, “Lah neye donou züpaore aetou peire.” 
Sühinou Paul nou puh bahsü khapaloua puh züsü paoshure:  
2“He Veo Agrippa! Apei hi Jihudimai taonou mah paodukhai touyu teitei 
vanou zhou ne nghojü hi lah Azü paongaore hai Eye donou rakoveie tea Enou 
chowe,  
3daiolouzü Jihudi maivei zhai teitei ea kao-zü saovayu chi teitei sü koukou 
laisoua nenou sütoua bue. Südonou leshia Achi hai kaona-a keipeire donou 
nehinou khowe.  
4“Enou kabüa nahlebu kinou Avei nuhbuh hinou ea süthai Jerusalem hinou 
hrüpasa touyu Azhai-hrü teitei sü Jihudimai hrülainou sükhaiwe. 
5Puletao nou zhopaoh peinüwe toulouzü E hai Ehvei rahrüzhai thaifüa 
soutaosoua reiyu me hinou Phariseemai alie touyu sü raikinou puletao nou 
süa bue.  
6Alia chuo Eletao puo-paomai hi Ramai nou apaopei khaitouyu sünaye, rei-a 
buyu donou Esü zhou buh haihinou chikure donou lawe.  
7Alia Eletao vei khü kiahai taonou apaopei khaitouyu süna veteyu ngaoloure 
donou puletao nou lenoushoa khei-hea Ramai kuvah soue. Alia He Veo! rei-a 
buyu haina vanou Eye Jihudimai taonou mah paoduka khaiwe.  
8Buh haihinou buyu neletao daidonou Ramai nou thaimaiye souhri peiwe 
touyu sü louche peilou hoe?  

9“E lah E-a Nazareth hi Jisu zhihye sü motoua ha tyali souzüe tea raiki 
chowe.  
10Alia süthaifüa Jerusalem hinou Enou soua soue; alia Enou napao adumaitao 
hinou soure khouko ngaoloua sheeyumai taoliye niloua hukha hi thoupeie; 
ana puletaoye southeayu kisü E-a ae-ao tea bah lapeie.  
11Alia tobai soumoa Enou puletaoye rathobuhtao hinou souvea souhopeie ea 
puletaoye panou Ramaiye paoshire te-e; alia puletao pei hi rarou lekha buyu 
vanou Enou puletaoye souvea-souhore donou vakou teidei hi koutea tahoe.  

Paul vei Ledayu Ko 
(Vah 9.1-19; 22.6-16) 

12“Sübüa Enou napao adumaitao hinou soulousü zü ea kharochi sü ngaoloua 
Damaska hi ta-a buyu hinou,  
13headei pha hinou, He Veo, teinghi jünou vaveiyu ava alinou raki vanou E 
ea Eye koa veihdu hinou laiyu maitao thaijühi kou varu louyu sü ludu hinou 
Enou ngaoe.  
14Alia Eletao hrülai nou deiphi hi dukhuyu kisü Ebriamai la hinou pai alinou, 
‘Saul, Saul! Ne daidonou Eye souveawe? Shuhi nephinou theyu hai neye 
donou tateie;’ tea Ahi paoyu sü Enou choue.  
15Alia Enou ‘Mapao ne thaohwe?’ tea noue. Alia Mapao nou chila peie ‘Ehai 
nenou Souvea-a buyu Jisu-e.’  
16Ana ne kushu lalo, daiolouzü neye Akilai doloure donou Enou nehi ve 
ngaopeire. Nenou chuo taloua mai kukhemai hi zhou nenou Eye ngaolouyu 
vanou ea Enou nehi thaikhai ngaopeire sütao vanou zhopaoh soulai.  
17Enou neye seiho laiyu lah nemai ea tahrüh kukhe maitao hinou neye, vupa 
peilai.  
18Nenou puletao nghithou sü souhepa peilai, alia puletaoye teizhi hinou 
avahi ea Saitan vei khouko hinou panou Ramai hi dakhai velai, sübüa puletao 
nou Eye lülouyu vanou puletao mahsü khailu peiloulai ea Ramai nou dolouyu 
maitao hrohinou puletao buh sü ngaoloulai.  

Paul nou puh vah vanou paoyu 

19“Südonou He, Veo Agrippa, Enou raki hi vei zho naye sü zübayu soumoe,  
20ana raikia Damaska hi buyu maitao hi, süthaisü Jerusalem hi ea Judea 
teidei teitei hi, alia tahrüh kukhemai hi puletao nou le davuzüloua Ramai hi 
dakhai vere ea puletao le daloure touyu zhopaoh soure donou vahnou 
soungaokhaio tea Enou paodoupeie.  
21Haibüyu vanou Jihudimainou Eye Rathoki hinou nüloue ea puletao nou Eye 
southeare donou tewe.  
22Ana zhou koutesü Ramai nou Eye soukhapeie alia südonou Enou buh 
haihinou la-a taidu hrülai hi raibüa Enou Avei zhopaoh peiwe. Enou paoyu sü 
rachi paola mainou ea Moses nou sübüa palai tea raia paoyu sünaye 
raibübaie!  
23Süolouzü khailu peiyu vei avana hai Jihudimai hi ea tahrüh kukhemai hi 
paosü peire donou Khrista hai vea vuzülai ea thaimai hronou rairaikai-a 
hrishuyu na soulai.”  
24Alia Paul nou haibüa lah puh zü pao-a buyu hinou, Festa nou pai kusholoua 
puh hi paoe, “Paul newo vopare! Nevei ha süshoyu sünanou neye souvore!”  
25Ana Paul nou chila peie, “Adu sho soua buyu Festa Ewo vomoe! Ewo 
acheche chitouh nasü paobaiwe.  
26Daiolouzü veonou chi haitao teitei sü sükhaiwe, alia Enou nehi sü 
khuveishoa paowe; süolouzü chi haitao teitei sü nenou choumoyu hae touyu 
sü Enou sütoua bue, daiolouzü vah haisü dei kainghou ali hinou kukhaitoua 
pabaimoe. 
27Veo Agrippa, ne rachi paolamaiye louche chemoe? Nenou louchewe touyu 
sü Enou süwe!”  
28Alia Agrippa nou Paul hi paoe, “Teile phajü haina hinou Eye panou 
Khristamai ali souloulai tea nenou chowu?”  

29Paul nou chila peie, “Teile phajü bai-a phasho bai-a, Enou Ramai hinou 
veachi pao-a khoyuwo louzü hurainou phukhai touyu haina paomoa ne-a ea 
zhou Achi kei-a buyu maitao hrülai-a panou E büloure nasüe!”  
30Süthaisü veo-a, teideikhowo-a, Barnis-a ea puletaoye koa buyu mai hrülai-a 
tashu loure;  
31alia puletao nou buh süsü thaowu-a tayu kisü puletao alinou lihi haikua 
paoe, “Mai hainanou puh thaizüyu moa hukha hi thoulou veiyu mahlia 
soumoe.”  
32Alia Agrippa nou Festa hi paoe, “Mai hainanou Kaisar hi chiku peire donou 
phoupu more toulouzü puhye sü phapeilou veie.”  

Sei-Atamai Vahtao 27 

Paul nou Rom hi Taveyu 

1Alia Eletao hai dzülukinou Itali hi ve vuzülai tea lalouyu kisü puletao nou 
Paul ea kukhe hukha hibumai kamaiye sü “Veduo reihme” tea kuyu Rom 
reihmai mehi kaihpeichana Julias bah hi thoupeire. 
2Alia Asia teidei hi dzüluki chaobuh zaipe taohi tare Andramutia hinou veyu 
dzüluki alihi louloua Eletao nou zai hilonou saopoa tare; alia Thessalonika 
hinou veyu Makedonia himai Aristarkhas-a Eletaoye koa laiwe.  
3Thainaisho sü Eletao nou Sidon hi velou loure; alia Julias nou Paul ye khu-
leshisho peia panou puhye samaitao hi taholoua puletaoye panou puh züpa 
talia peire aetoupeie.  
4Alia sühinou zai hilo talouloua teikhainou hüshi shoyu donou Eletao nou 
Kupra zaipeidei teikhaibo hilonou saopoa tave.  
5Alia Eletao nou zaipei hinou tachopoa Kilikia ea Pamphulia tala louyu kisü 
Lukia teidei hi Mura hi taveloue.  
6Sühinou reihmai kaihpei chananou Itali hi tare Alekjandria hinou veyu 
dzüluki ali ngaoloua Eletaoye sühi salou thoupeie.  

7Eletao nou teithe taoli shoshosou saopoa tayu thaisü tateishoa Kinida nuhdu 
hisü tacho velouloue, alia teikhai nou zai ludu sülo vahi sü panou Eletaoye 
vebayu donou Eletao sü kaozhou veiyu Krit zaipeidei teikhaibo hilo 
saoveloua Salmone tachove-e.  
8Eletao nou zaipelo vanou tateishoa saoveloua Lasea nuhdu ngheiki buyu 
Kao-avei Dzüluki Chaobuhtao tea kuyu buh hisü tave louloure.  
9Chuo teile phashona Eletao nou sühinou nai-a bulouyu thaisü zaipei hi 
veihdu nasü kao shisho loure, daiolouzü Sousheeyu Teithenüh na-a talare. 
Südonou Paul nou puletao hi haibüa paoe:  
10“Maikhemaitaore, Eletao vei zaipei hi veihdu haina hai chuthainou 
kaoshishoyu vedao laire; süolouzü dzüluki ea sühi nakhemaitao likhei pepoyu 
baimoa Eletao hrirai koute-a hakayu vedaolai touyu sü Enou süwe.”  
11Ana reihmai kaihpeichananou Paul nou paoyu chi sünanou moa dzüluki 
peikhowo ea dzüluki paopuwo chinou louche loure.  
12Alia dzüluki chaobu sühi sü saiki teilehi chao-a buyu sü kaoshiyu donou 
sühi buyu mai poulonou sühinou zai hilo tayu sü züpa loure ea soulou 
veilouzü Phenis hi vete loure teloua saiki sü sühinou ve chao-a bure donou 
tsü choda loure. Phenis hai khekou teinghi loulo ea reikou teinghi loulo hi 
reia buyu Krit teidei hi dzüluki chaobuh alie.  

Zai hinou Teikhaishi Daoyu 

13Alia khekounou kheyu teikhai nou kaokaosoua hükheyu kisü, sühi buyu 
taonou pulenou liyu sü veteloure tea choloua dzüluki nasü pheipawu-a Krit 
zaipe lova ngheiteia saopoa tae.  
14Ana phasho khaimoa reikou teinghi palova ssü tea kuyu chihshoyu teikhai 
sünanou zaipeidei hilo vanou hükouloure.  
15Alia dzüluki naye sü teikhainou hüsailoua nghojülo takoulou shiyu kisü 
Eletao nou tepu khaimoa panou sünaye teikhai do soua hüta baire.  
16Alia Kauda tea kuyu taishoyu zaipeidei vei teikhaibo hilonou takouyu kisü, 
Eletao nou tateishoa sakhao nasü süthai loue.  



2545 

 

 
   Sheeyu Baibel 

© 2009, Bible Society of India. 
 

 
 

 

17Puletao nou sakhao nasü dzüluki hi paipa thouloure ea süsü rainou 
soutaosoua dzüluki hi phumu khaire. Süthaisü puletaoye Sirtis tea kuyu 
vonaiphü hi hüpfülou khaishulai touyu sü ngaopi loua puletao nou dzüluki hi 
hakhai touyu sahratao sü ponakouloua dzülukiye sü panou teikhai do soua 
hüpo tare.  
18Alia Eletaoye teikhainou chihshoa hüsailouyu donou thainaisho sü puletao 
nou dzüluki hi na taosü vakouhi polai patare;  
19alia teithe asü kisü puletao nou lah puletao bahnou dzüluki vei bahsei taosü 
vakouhi polai pare.  
20Alia teithe taoli sü teinghi moa vuh zhai ngaokhaimoyu kisü, alia 
teikhainou thaokhaimoa chihshoa Eletao vahi hükhaiyu kisü Eletao hai 
hrilaihi touyu tsünasü akhai kisü hare.  
21Alia puletao nou teile phashona tousolia toukhaimoa takouyu kisü, Paul 
nou tashu puletao nghojünou laloua paoe, “Maikhe maitaore, neletao nou 
Achi hai keipeiwu-a Krit hinou tamore toulouzü veilai mou, sükure toulouzü 
pepoyu ea hakayu haitao teitei hai daolaimoe. 
22Ana chuo Enou neletao hi khowe, süolouzü neletao le kaonalo! Daiolouzü 
neletao hronou maitalia hrirai hayu daolaimoe; ana dzüluki likhei habailai.  
23Daiolouzü do kheikohi A Mapao soua ea Enou thoa buyu Ramai puhvei 
rakivamai alinou Ahi veloua,  
24‘Paul pikhaiso! Ne Kaisar nghojü hi ve lavuzülai, alia zhukhaio Ramai nou 
neye zhuvea peiyu vanou neye koa dzüluki hinou laiyu maikhemai hrülaiye 
sü khaipa peilai,’ tea paoe.  
25Südonou maikhe maitao, neletao le kaonalo! Daiolouzü Ahi paopeikhai 
touyu sübütoua palai touyu sü Ramai hi Enou louchewe.  
26Sütoukhaia, Eletaoye zaipeidei tali hi hüpfüve khaipei vuzülai.”  

27Alia khei kiadai zhou sü Eletao nou Adria zai pei hinou haokou haokhea 
buyu hinou dzüluki pfüyu maitao nou Eletao hai deithe hi ngheikoure touyu 
sü süloure.  
28Südonou puletao nou chuh lihi rainou khizhuloua zai süsü douyu kisü 
hacho raidai thoua ngaoloure; alia phajü takouloua doukhaiyu kisü hacho 
shirou thoua ngaoloure. 
29Sükisü Eletaoye chuhlea hrohi pfülouwu shulai touyu sü ngaopiloua puletao 
nou dzüluki thailova hinou dzüluki khika adaisü dzühi phathoure ea teitheyu 
sü zhia buloure.  
30Sükisü dzüluki pfümaitao nou sühinou tupaloure teloure; alia sakhao hinou 
taloua dzüluki nghojülonou tapa dzüluki khikatao shuloure khaohinou 
puletao nou dzüluki hinou sakhao nasü dzühi phathoure.  
31Ana Paul nou reihmai kaihpeichana hi ea reihmai taohi paoe, “Dzüluki 
pfümaitao hai dzüluki hi bumore toulouzü, neletao mailia khaipa louhoe.”  
32Südonou reihmai taonou sakhao naye khikhai touyu raitao sü daodewu-a 
panou süna lah tare.  
33Teithepare bü hinou Paul nou puletao hrülai hi touso daodao toure donou 
sü-a haibüa paoe: “Neletao nou halia toukhaimoa khüa kouyu sü zhoupu 
teithe kiadai koure.  
34Südonou touso dao dao toure donou Enou neletaoye süwe; sübüa touloure 
toulouzü neletao khouko ngaoloulai, daiolouzü neletao maitali pei hinou 
peishu poli koutea halaimoe.”  
35Alia haibüa paoyu thaisü Paul nou raokhao daotu poloure, alia puletao 
hrülai nghojünou Ramai hi kalo paowu-a süsü soukholoua toushure.  
36Sükisü puletao hrülai-a le kaonayu ngaoloua lah puletao-a touso dao dao 
touloure.  
37Dzüluki hinou laiyu Eletao hrülai hai mai 276 bue.  

38Alia puletao nou lah lahnou züpa teitei touche louyu thaisü, dzüluki hi 
buyu southou teitei sü zaihi polaithouwu-a dzüluki nasü panou theatare.  

Dzüluki Peyu 

39Alia tei thelouyu kisü, dzüluki pfüyu maitao sü zaipe süsü kahaohisa touyu 
shikhai more, ana vonai deizhenou sühaoyu zaibvü alisü puletao nou zhingao 
loure ea soulou veilouzü dzüluki nasü sühi saopopa chaoloure donou puletao 
nou le laloure.  
40Südonou puletao nou dzüluki khika taosü daodewu-a panou zaihi leiloure, 
alia süpha hinou puletao nou sakhaocha taohi phukhai touyu rai taosü phei 
pare. Süthaisü teikhaiye panou dzülukiye sü nghojülo hüpo kouloure donou 
puletao nou dzüluki nghojülo vanou sahhra taosü hakhaire ea haibüa Eletao 
sü zaipelova takoue.  
41Ana dzüluki nasü zai ahai kole naiphü ali hinou lou saoloua sühinou 
saophüre; alia dzüluki nghojülo sü lou saoteiloua lüpailou hore, sükisü 
dzüluki thailaova taosü chihshoyu dzü-akhüh nou souphe soupho sasa laire.  
42Sükisü reihmai taonou hukha hi bumaitaoye sü zaipehi dzüda paloua 
tutalou shulai tea puletao hrülaiye southea loure souda loure. 
43Ana reihmai kaihpeichana nou Paul ye khailu palounüa puhnou puletaoye, 
sübüa soure hinou nuwure. Alia puhnou dzüdalou süyumai hrülaiwo raikai-a 
dzüluki vakouhi chopaloua deithe hi dzüda paloure donou 
44alia süthainou kukhemai taosü puletao thaifüa lukhao hinou moa dzüluki hi 
pepoyu ha tali vanou khopoa taloure donou kharochi peire. Alia sübüa Eletao 
hrülai sü zaipehi tupakhai loure.  

Sei-Atamai Vahtao 28 

Malta Zaipeidei hinou Tave Soyu 

1Zaipehi tupa louyu kisü, Eletao nou zaipeidei süsü Malta tea kuwe touyu sü 
süloure.  

2Alia teidei sühi maitao nou alaosou Eletao hi khuleshi peie, daiolouzü sükisü 
teirü shoyu ea seishoyu donou puletao nou mei soutu khaitoua Eletao 
hrülaiye sasa-a sheloue.  
3Sükisü Paul nou süükhuli kopoveloua süsü meihi pothouyu kisü meinou 
rouyu donou nghouvo alisü meihinou chopaloua puh bah hipa zhatei loure 
4Nghou sünanou Paul bah hinou taozhu-a buyu sü teidei sühi maitao nou 
ngaolouyu kisü puletao alinou lihi haibüa paoe, “Mai haina hai veikhaimoa 
maiye southeayu mai ali-a malae. Alia puhnou zai hinou tupalou khaia, 
Ramai vei acheche chikuyu sünanou panou puhye hrikhai laimoe.”  
5Ana Paul hi halia sou shiyu soukhaimoa puhnou nghou sünaye meihi zhilai 
thoure.  
6Sükisü puh vasou hai mapa shulai moa puh hai thala-a kaokou thaibai shulai 
tea puletao nou zhia bue. Ana puletao nou phashona zhia bua puh hisü ha 
kaoshiyu lia ngaomoyu kisü puletao tsü hai daloua, “Puh hai ramai alie!” tea 
paoe.  
7Alia buh süna ngheiki zaipeidei süna paopu soua buyu Publia tea kuyu mai 
sünavei füdei taoli bue. Puhnou sasa-a Eletaoye sheloua teithe asü hai puh 
kihinou Eletaoye soutaosoua vaitoupeie.  
8Sükisü Publia puo hai rakee-a ea zheteia züh hinou züa bue. Paul nou puh hi 
taveloua veachi paopeie ea puh bahsü puh pei hi lakhai peiwu-a puhye sü 
souvei peie.  
9Sübüyu vanou zaipeidei sühi buyu kukhe sounou maitao hrülai-a tave ea 
puletaoye souvei peie.  
10Puletao nou Eletao hi sapeina taoli peie, alia Eletao nou dzüluki hi nou tare 
kisü Ehye donou dzüpei veihduhi moshi laiyu tousona taoli dzüluki hi pove 
thoupeie.  

Malta hinou Rom hi Tayu 

11Khou asü thaisü Eletao nou Alejandria hinou veyu, “Nahbei ramai hai,” tea 
kuyu saiki hi zaipeidei nou chao-a buyu dzüluki süna hinou saopoa tae.  

12Alia Eletao nou Surakus nuhdu hi tave louloua sühinou teithe asü nai-a bue.  
13Süthaisü sühinou Eletao nou taloua Regia nuhdu hi veloue. Thainaisho sü 
khekou lonou teikhai sü hükheloua Eletao nou teithe ahai levai hinou Puteoli 
nuhdu hi velou loure.  
14Sühinou Eletao nou thaihou jüraimai kamai taoye tave daoloue, alia 
Eletaoye nou teithecho ali puletaoye koa naire donou kuloue. Süthaisü Eletao 
nou Rom hi velouloue.  
15Alia Rom hi buyu thaihou jürai khemainou Eletao ko choulouyu kisü Ehye 
daore donou Appai nuhdu hupobuh hi koute doushoa ea kukhemai taonou 
Shechaoki Asütao tea kuyu nuhdu hi koute takoue. Paul nou puletaoye 
ngaolouyu kisü Ramai hi kalo paoe ea puhsü khuh veisho loure.  

Paul nou Rom hi Velouyu 

16Alia Eletao nou Rom hi veloulouyu kisü, reihmai aliye panou Paul ye khoa 
lah puh dosoua bure aetou peire.  
17Teithe asü thaisü Paul nou buh sühi Jihudimai peichamai taoye kuve 
dzüloue. Alia puletao nou tave dzülouyu kisü puhnou puletao hi paoe, 
“Athaihou jürai maitao, Enou Ehmaitao pei hi moa Eh puopao maitao vei 
zhaiye hashilia soukhai moyuma Jerusalem hinou Eye hukha hi nüthouloua 
Rom maitao bah hi thoupeire.  
18Rom maitao nou Ahinou chi nouloua thaizüyu mahlia puletaonou 
ngaoloumoyu kisü Eye phapei nüloure. 
19Ana Jihudimai taonou balouyu kisü, Enou lah Amaitao pei hi mah dukhaire 
hakhai-a Kaisar hi Achi kupeire donou khopu molou hore. 
20Südanou Enou neletaoye daoloure ea chi phakure kuvewe. Daiolouzü Eye 
hurainou haibüa phukhai touyu hai Israel maitao nou zhia buyu süna 
vanoue.”  
21Alia puletao nou puh hi paoe, “Ehnou Judea hinou ne vanou seiko lia 
ngaokhaimoe, moa sühinou taveyu thaihou jürai maitalinoua ve chi lia 
paongao moe moa ne vanou halia paoshi moe.  

22Ana nenou lichoyu hai daisa touyu sü Ehnou ne hinou chounüwe; daiolouzü 
buh liki hi nou maikhe mainou nenou tatouli soua koa laiyu me hainaye 
paoshiwe touyu sü Ehnou süwe.”  
23Südonou puletao nou Paul ye koa khoukha ali dadeloure, alia teithe sükisü 
maikhemai alaosou puhnou buyu buh hi tave. Alia puhnou puletao hi shona 
hinou koukhe koute sü Ramai Vedei vanou soutaosoua paodou peie, alia 
puhnou Jisu vanou Moses vei razhai ea rachi paolamaitao vei larütao hinou 
popa paodoua puletaoye douposhu louche peire donou te-e.  
24Puh chipao hinou kamaisü louche loure, ana kamainou louche peimoe.  
25Südonou puletao hrohinou alinou liye veiva-a puletao sü potare, ana Paul 
nou chipao haina paomo jühiwo louzü puletao hai pota mohie, süolouzü 
“Daizhozhou veishoa Rako Mashinou Isaiah rachi paolawona mü hinou 
neletao puopao maitaohi paopeisa!  
26Daiolouzü puhnou haibüa paoe, ‘Mai haitao hi taho paokhaio: Neletao nou 
keikhai keikhailai, ana sülaimoe; Neletao nou zhukhai zhukhailai, ana 
ngaolaimoe.  
27Daiolouzü mai haitao tsü sü shitare, alia puletao nou sü kangiwure ea 
puletao nghithou sü mailoure. Sükumore toulouzü puletao nghithounou 
ngaoloushulai, puletao nounou choulou shulai, ea puletao tsünou sülou shulai 
alia puletao sü Ahi khaive puloua Enou puletaoye souvei peiwu shulai.’ ”  
28Alia Paul nou akhaisoua paoe, “Südonou neletao sülouwo, süolouzü Ramai 
vei khailu peiyu chipao haina hai tahrüh kukhe hi seita peiwure alia puletao 
nou kei loulai!”  
29Puhnou chi haitao paocheyu thaisü Jihudi maitao nou lah puletao hrohinou 
veivaloua ratare.  
30Po ahai donou Paul nou ki li ngaloua bue alia puhye daore donou veyu mai 
hrülaiye sü puhnou sasa-a süpeie.  
31Khuveishoa alia halinoua khangiyu ha-a Ramai vei Vedei vanou puhnou ko 
paopeie alia Mapao Jisu Khrista vanou doupeie.  

Rommai 

Rommai 1 

Khurüyu Chidoh 

1Jisu Khrista kilai ea Ramai puhnou puh Ko Aveina paodou loure donou 
dolouyu ea kulouyu sei-atamai Paul hinoue.  
2Sheeyu larübvü hinou rüthouwuyu kua Ramai nou puhvei rachi paolamaitao 
vanou dao raikinou Ko Avei nahai apaopeire.  
3Ko Avei haina sü puh Nahpoutu Eletao Mapao Jisu Khrista vanoue: vasou 
hilonou zhulai toulouzü, puh hai David tyaonah alisoua nakoue;  
4puh vei sheeyu ramai hrü hilonou zhulai toulouzü; puhye sü athai hinou 
panou hrishu louyu vanou puh hai Ramai Nahpoutue touyu sü dushoyu 
khouko noupu pongao peire.  
5Puh vanou Ramai nou Ahi Khristaye donou sei-atamai ali souloua tahrüh 
hrülaiye panou louche loua paoyu züyu hi süthai loupeire donou teile zhou 
avei peikhaitoue.  
6Haisü Jisu Khrista hi buloure Ramai nou kulouyu Rom hi buyu neletao-a 
louwe.  
7Südonou Enou Ramai nou leshiyu ea lah puhmai souloure donou kulouyu 
Rom hi buyu neletao hrülai hi rüwe: Eletao Puo Ramai ea Mapao Jisu Khrista 
nou neletao hi zhuvea ea kaonayu sü peitheo.  

Kalo Paoyu 

8Raikaia, neletao hrülai donou Jisu Khrista vanou Enou A Ramaiye kalo 
paowe, daiolouzü deiphao teiteinou neletao vei lü vanou choua bure.  
9Enou puh Nahpoutu vei Ko Avei paodoua, Ale pfüphounou kuvah souyu 
Ramai puhnou kakua Enou neletaoye donou lichoa tobai soukhaimoa veachi 
pao-a busa touyu sü zhopaoh souwe:  
10alia chuo akhai hinou Ramai leli vanou Eye panou neletao hi velou loure 
donou ludu houpei loure veachi paowe.  

11Daiolouzü neletaoye koa rako hilovei ha zha ngaozholoua neletaoye 
soukhou peiloure donou Enou neletaoye tave zhunüshoa bue.  
12Enou pao-a buyu kowo louzü alinou liye süolouzü neletao vei lünou Eye ea 
Avei lünou neletaoye soukha loure donoue.  
13Athaihou jürai khemai, neletao nou süpeikhaio, süolouzü vuh taoli Enou 
neletao hi vere donou soudawe, ana süsü vetelou more donou halinou Eye 
khua buloure. Enou tahrüh kukhe hrohia souyu kua neletao hrohia hayu 
rakoye Enou nilou nüwe.  
14Daiolouzü Esü maikhemai hrülai hi süolouzü dushu louyu ea dushulou 
moyu, ha süyu ea sümoyu maitao hrülai hi soumo shilaiyu vah bue.  
15Südonou Rom hinou hrüa buyu neletao hi-a Ko Avei paodou peire sü Enou 
züpashoa bue.  

Chipao Avei Khouko 

16Daiolouzü chipao Avei vanou Esü ahrao moe; haisü lü loucheyu mai hrülai 
süolouzü raikai-a Jihudimai ea süthai tahrüh kukhe maiye-a khailu peire 
Ramai vei khouko nasüe.  
17Daiolouzü chipao aveinou kakua Ramai nou maikhe maiye puhye koa souzü 
peie touyu sü pongaowe; souzü peiyu hai shurainou akhai koute sü lü 
vanoue. Haisü sheeyu larübvü nou paoyu kue, “Lü vanou Ramaiye koa souzü 
louyu puh sü hrilai.”  

Emai Mah 

18Daiolouzü Ramai vei rarou hai ramaiye sümoyu ea acheche naye süloure 
hinou nukhaiyu mai ashi maitao vei vah ashitao pei hi sü rakinou pongaowe.  
19Ramai nou puletaoye tudeewe, daiolouzü puletaoye donou Ramaiye süloure 
sü lapa baiwe, daiolouzü Ramai puh lahnou süsü puletao hi pongao peire.  
20Ramai nou deiphao soushu rainou shua nghithounou ngaolou hoyu puhvei 
zhaido nasü süolouzü akhai hayu puh khouko ea puhvei razhu nasü soukhai 
touyu natao vanou sheesha-a sülouwe. Südonou puletaoye sü hatakia khaipei 
loure alia hae.  

21Puletao nou Ramaiye sükhai-a puhye sü Ramai hie tea puletao nou tsükhou 
peimoe moa puh hi kalo paomoe. Süjüwo, puletao tsü sü voteih tare, alia 
puletao vei sakhaiyu le sü azhinou phouloure. 
22Puletao sü tsü veie tea paoe, ana puletao sü avomai khaire,  
23alia athai hayu Ramaiye thoyu tsü, puletao nou thailou veiyu emai moa 
raohou moa khaosou moa pounou sürou tayu khaonatao zhu raiyu bashara 
sütaoye thotare.  
24Südonou Ramai nou puletaoye sü lah puletao lenou züpayu shimoyu vahtao 
panou souloure thoupeire, alia puletao lahnou lah hi ahraoyu vahsü soua 
bue.  
25Puletao nou Ramai vei acheche naye sü amadaye polyawe, alia teisanou 
shozüyu sou-apeio puhye shoyu tsü puletao nou Ramai nou soukhai touyu 
sünaye thowe ea sünavei kuvah souwe! Amen.  
26Qo haina vanou, Ramai nou puletaoye sü ahraoyu pfüphao vei züpa hi 
thoupeire. Puletao vei naotumaitao koutenoua zhai thaifüa koa buyu sünasü 
zhai moyu vah sünanou lyaloure.  
27Sübüa poutu maitao nou-a zhai thaifüa naotumaiye koa buyu zhai nasü 
thaowu-a lah puletao alinou liye züpasho loure. Poutumai taonou alinou lihi 
ahraoyu vah souwe, alia sükuyu donou puletao vei mah vanou puletao nou 
ngaozüyu tudee nasü puletao nou lah puletao pei hi sü povewe.  
28Alia puletao nou Ramai vanou chekhaoyu tsü nasü puletao vei tsü hi 
khaibayu donou, puhnou puletaoye sü ashi tsü hi ea kao-zümoyu zhaido hi 
thoupeire.  
29Puletao hisü ashitya tyalinou phoupei loure, süolouzü: ashi, loküyu ea linou 
lihi ashi souyu bue; puletao sü maiye ngaoraiyu, maiye southeayu, tai-da 
vayu, maiye layu ea kukhemai pei hi ashi shilai chokhai peiyu sü bue. 
Puletao nou mai chi kuwe,  

30alia alinou li chi paoshiwe; puletao sü Ramai ngaoba maitaoe, puletao sü 
alinou liye sou ahrao peiwe, khaophu souwe ea adusho khawe; puletao nou 
ashi soupure tsü chowe ea pfüpuo chi zübawe;  
31puletao hisü lekhe tsü hae; puletao sü puletao nou apao khaitouyu sü 
zümoa, alia maiye zhuveayu moa khuleshi peiyu hae.  
32Razhai hinou haikua hrüyumai sü thaizüe tea paokhai touyu sü puletao nou 
süwe. Sütoukhaia, puletao nou haitao likhei souyu baimoa sütao soua buyu 
maitaoye sü ae-ao toupeiwe.  

Rommai 2 

Ramai nou Chikuyu 

1Südonou O Asa, newo kukhe maiye chi kuwu? Ne sü maitalikhaia, neye 
donou halia khaipeire hae. Daiolouzü nenou maiye chikulukhu puletao nou 
souyu sübütoua nenou soubaiwe, sübüa nenou lah neye mah paodu khaiwe.  
2Haibüyu vah souyu maiye Ramai nou chikuyu hai kuzüe touyu sü Ehnou 
süwe.  
3O Asa, haibüyu vah souyu maiye nenou chiku lukhu newo Ramai nou chi 
kuyu hinou tupalousüe tea chowu? 
4Moa newo dushoyu puhvei zhuvea, khopeilou süyu, alia shamea peiyu 
haitaoye ngaorawu? Veimosoua Ramai hai zhuvea peilousüe touyu sü nenou 
süwe, daiolouzü puhnou neye panou le daloure tewe.  
5Ana nevei le khouyu ea le dabayu lethou buyu donou ne sü lah nepei hi 
Ramai nou puhvei acheche chi kulaiyu pongao laiyu puhvei rarou Teithe ki 
donou Ramai vei rarou nasü podzü khaibaiwe.  
6Daiolouzü Ramai nou mai alili hisü lah paomainou soukhai touyu vah süna 
thaifüa buu peilai.  
7Mai kamai sü thaokhaimoa avei vah soua, khouko ava, tsükhouyu ea 
halouho ahri phoua bue; puletao hisü Ramai nou teisa ahri peilai.  

8Kukhemaitao sü dutounüwe ea acheche nasü zübawe, ana ashi nasü züwe, 
südonou puletao pei hi sü Ramai nou puhvei rarou ea lekha nasü lakou 
thoupeilai.  
9Ashi souyu mai hrülai donou veahoyu ea souyu sü raia Jihudimai donou ea 
tahrüh kukhemai donou-a bulai. 
10Ana avei souyu mai hrülai hisü süolouzü raia Jihudimai hi ea tahrüh 
kukhemai hi-a Ramai nou khouko ava, tsükhouyu ea kaonayu sü peilai. 
11Daiolouzü Ramai nou maikhemai hrülaiye zhai alikhei hinou chikuwe.  
12Razhai pomoa mah souyu mai hrülai sü razhai pomoa habailai, alia razhai 
khehinou mah souyu mai hrülai sü razhainou chikulai. 
13Daiolouzü Ramai nghojünou checheyu maitao hai razhai keilouyu maitao 
moe, ana cheche maiwe tea paopeire maitao hai razhainou paoyu süna souyu 
maitaoe.  
14Razhai hayu tahrüh kukhemai taonou razhainou moshilaiyu taosü zhai 
thaifüa soulouzü, puletao vei razhai hakhaia, sütao sü lah puletao vei razhai 
baie.  
15Puletao vei zhaihrünou razhainou chikha peikhai touyu sü puletao lethou hi 
rüthou khaitoue touyu sü pongaowe. Puletao vei lekhe tsünou-a haisü 
chekhaoe touyu sü lapeiwe, daiolouzü chachaki sü puletao vei tsünou 
puletaoye mah dukhaiwe ea chachaki sü puletaoye vupeiwe.  
16Alia, südonou Enou paodouyu Ko Aveina thaifüa, Ramai nou Jisu Khrista 
vanou emai hrülai vei kheitsüye chi kuyu Teithe kisü hai kheihaoa palai.  

Jihudimai ea Razhaina 

17Newo kakuwe? Nenou lah neyenou Jihudimai ali toue; newo razhaiye lüa 
bue ea Ramai vanou khaophu soua bue;  
18Ramai nou neye panou dai sounüsa touyu sü nenou süwe, alia razhai hinou 
nenou kakua avei veilai naye dolou laisa touyu sü douloure;  



2556 

 

 
   Sheeyu Baibel 

© 2009, Bible Society of India. 
 

 
 

 

19nehai nghicha maiye süthai-apeimai alie touyu sü nenou soutaosoua süwe, 
alia teizhi hi bumaitao donou ava nasüe,  
20avomaiye dou-apeimai ea halia sümo maiye dou-apeio alie touyu sü süwe. 
Razhai hinou tsü ea acheche vei hateitei bue touyu sü nenou sütoua bue.  
21Kukhemaiye nenou doupeiwe. Daidonou ne lah doulou moe? Nenou, 
“Maivei vaoso,” tea paodoue. Ana lah newo vaovaomoe?  
22Nenou, “Khulou vah souso,” tea paoe. Ana newo khulou vah sousoumoe? 
Nenou basharaye ngaorawe. Ana newo rathokitao vao vaomoe?  
23Newo Razhai bue tea khao souwe. Ana newo puhvei razhai soukhowu-a 
Ramai pei hi ahrao pove peipeimoe?  
24Sheeyu larübvü nou haibüa paoe, “Jihudimai neletao vanou, tahrüh kukhe 
mainou Ramaiye paoshiwe.”  
25Nenou Razhai sü züa bulouzü, nevei hee rodeyu sü muh bue; ana nenou 
Razhai nasü zümo louzü, nevei hee rodeyu nasü hee rode khaimoyu bübailai.  
26Hee rode moyu tahrüh kukhemai taonou razhai vei chikha taosü züa 
bulouzü, Ramai nou puhye sü hee rodeyu kua popeilai mowu?  
27Alia sükuyu donou nele Jihudimaiye tahrüh kukhe mainou mah dukhai 
peilai daiolouzü neletao vei razhai nasü rüthou khaikhaitoua bua ea hee 
rodeyu nasü bukhaia, nenou razhai nasü soukhore; ana puletaowo vasou 
hinou hee rodemokhaia, puletao nou razhai nasü züloure.  
28Südonou, thaohnou cheche Jihudimai nae, hee rodeyu puhnouwu? Vasou 
hilonou hee rodeyu vakou hinou Jihudimai soua buyu mai sünanou moe.  
29Ana süjünou, chekhaoyu Jihudimai süwo lekhe hinou süolouzü puh le 
hinou hee rodeyu mai süna süe, alia haisü Ramai Rako vei vah-e, rüthoukhai 
touyu razhai vei vah moe. Haibüyu mai alinou puhye paosho peiyu sü mai 
hinou moanou Ramai hinou ngaoloue.  

Rommai 3 

1Sükuyu thaisü Jihudimainou tahrüh kukhemai jünou dai koyu bue? Moa hee 
rodeyu vei muh dai bue?  
2Hatali hinou koshoyu bue! Rairailai hinou, Ramai nou puh chipao hai 
paodou peire donou Jihudimai bah hi thoupeie.  
3Ana puletao hronou kamainou louche molouzü kakulai! Puletao vei louche 
moyu sünanou Ramai vei louchelou veiyu sünasü souha bailaiwu?  
4Süsü movuzüe! Emai hrülaiwo mada khaia, Ramaiwo cheche vuzü bailai. 
Haihai sheeyu larübvü nou paoyu kue, “Nenou chi paoyu kisü nenou züe tea 
pongao vuzülai; Neye chikuyu kisü nenou kolou vuzülai.”  
5Ana Eletao nou kaomoa souyu sünanou Ramai nou kao-a souyu sünasü 
sheesha-a popa ngaopei louzü, kakulai? Ramai nou Eletaoye tudee peiyu kisü, 
puh hai soumare tea Eletao nou paolou süwu? (Emai zhai thaifü louzü chi 
haina hai nouzüe.)  
6Süsü movuzüe! Ramai hai cheche molouzü, kabüa puhnou deiphao maiye 
chikulai?  
7Ana Avei cheche moyu nanou Ramai vei cheche naye sü sheesha-a popa 
ngaopei-a Ramai kathe soupei louzü dailai? Sükulouzü Eye sü daidonou chu 
koute mahmai alie tea mah dukalai?  
8Sükuyu thaisü daidonou haibüa, “Aveina veloure donou Eletao ashi 
soulaikhe” tea paomoe? Chechenou mai kamainou chi haina hai Enou paowe 
tea paodua Eye sou ahrao peiwe! Sükuyu mai pei hi sü Ramai nou mah 
dukhaizüa dukhai peilai.  

Chechemai ali-a Hae 

9Sükulouzü veire, Eh Jihudimainou Tahrüh kukhemai jünou halia veikou 
koumoe? Moe, halia veikou khaimoe! Jihudimai ea Tahrüh kukhemai hrülai 
hai kheihao-a mah khouko khehi bure touyu sü Enou pongao chere.  
10Haisü sheeyu larübvü nou paoyu kue: “Chechemai ali-a hae, alikhei-a hae,  
11tsü veiyu mailia hae, moa Ramaiye phouyu mailia hae.  

12Mai hrülainou Ramai hinou tala tare; puletao hrülai sü koyu ali-a hare; avei 
souyu mai ali-a hare, maili koutea hare.  
13Puletao rao hai houkhai touyu khüh-e; puletao mali nou tobai soumoa 
madawe, puletao tai khehisü shishoyu nghou tu bue;  
14puletao mü hai khayu chaanou phoua bue.  
15Puletao phi hai zhe soupare hisü thashoe;  
16puletao ludu hisü ha-kayu ea veahoyu bue,  
17kaonayu ludu sü puletao nou süloumoe,  
18puletao nghojü hi Ramaiye piyu hae.”  
19Chuo Eletao nou süloure, süolouzü emai hrülaiye panou paikhaimoa ea 
deiphao teiteiye Ramai vei chikuyu khehi pove khailoure donou, razhainou 
paokhai touyu pfüphou sü razhai khehinou hrüa buyutao donou paokhai 
toubaie.  
20Daiolouzü razhainou sou-pfüwo touyutao souyu donou maitaliye Ramai 
nghojünou souzü peimoe; daiolouzü razhai vanou mah vei tsü nasü vebaie.  

Lü vanou Souzü Peiyu 

21Ana chuo Ramai nou puhye koa emaiye souzü peire ludu nasü 
ngaopeiwure. Süsü Moses vei razhai ea rachi paolamai taonou zhopaoh 
soukhaia sünasü razhaiye koa vah soure halia hae.  
22Ramai nou maikhe maiye puletao nou Jisu Khrista hi lü buyu süna vanou 
souzü peire. Ramai nou haisü Khristaye loucheyu mai hrülai hi soupeire, 
daiolouzü sühisü taku kuyu halia hare.  
23Daiolouzü emai hrülainou mahre, alia Ramai vei khouko ava hinou 
khaitare.  
24Ana Ramai zhuvea vei sapeina sünanou maikhe maiye mado soupeiyu 
Khrista Jisu vanou puhye koa puletao hrülaiye souzü peire.  
25Puhvei athai vanou puhye panou maikhe mainou puhye lüyu vanou puletao 
mah khailu peire bo nasü souloure donou Ramai nou puhye sü thoupeire. 

Ramai nou puh hai chechebaie touyu ngaopeire donou haisü soubaie. 
Raikiwo puh hai shamea-a ea maikhemai mahsü ngaomo kheikheisoua 
bubaie;  
26ana chu teile hiwo puhvei acheche nasü pongaore donou puhnou 
maikhemai mah vanou chi kuwe. Haibüyu zhai hinou Ramai nou puh hai 
chechewe ea Jisu ye lüloumai taliye hai puhnou souzü peiwe touyu sü 
ngaopeiwe.  
27Sükulouzü Eletao nou khaophu souloure dai bue? Halia hae! Alia hainavei 
qosü daie? Haisü Eletao nou razhai nanou paoyu züyu vanouwo? Moe, ana 
Eletao nou louche louyu vanoue.  
28Daiolouzü Eletao nou süloure süolouzü maitali hai razhai reiyu vanou moa 
nou lü vanou likhei Ramaiye koa souzü peibaie.  
29Molouzü Ramai hai Jihudimai Ramai baiwu? Puh hai tahrüh kukhemai vei 
Ramai-a mowu? Ovai, puh hai tahrüh kukhemai Ramaia-e.  
30Ramai sü alikhei baiyu donou puhnou Jihudimaiye sü puletao vei lü hinou 
souzü peilai, alia Tahrüh kukhe maiye sü puletao vei lü vanou souzü peilai.  
31Sükuyu thaisü lü haina vanou Eletao nou razhai naye sü souharewu? Moe, 
sütoukhai moe; süjüwo, Eletao nou razhai naye sü khoua polouwe.  

Rommai 4 

Abraham vanou Nada 

1Süthaisü Eletao nou Eh tahrüh puo Abraham vanou dai paolai? Puh hrü 
hinou ngaolouyu sü daie?  
2Puhye sü lah puhnou souyu vah süna vanou souzü peire toulouzü puh hai 
khaophu souloure bue, ana Ramai nghojü louzü moe.  
3Sheeyu larübvü nou paoe, “Abraham nou Ramaiye louche, alia puhvei lü 
vanou Ramai nou puhye chechemai tea poloue.” 
4Vah souyu maitaliye sü puhvei zho peiwe, ana pei-a buyu süsü sapeina tea 
chomoe; süsü puhnou kulouyu nalie.  

5Ana lah puh vah hinou moa mahmaiye souzü peiyu puhye lü louche-a buyu 
puh vei lü nahai Ramai nou acheche nasüe tea choloue.  
6Maitali vah hinou moa Ramai nou chechemai tea polouyu rakovei mai süna 
vanou David nou paoyu ko sünasü hainare:  
7“Kaozü moyutao khaipeiyu puletao sü rakoveie, alia mah khaipeiyu puletao 
sü rakoveie!  
8Mapaowo nou mah chopei moyu puh sü rakoveie!”  
9David nou paoyu rakovei hainasü hee rodeyu maitao likheihi bubaiwu? Süsü 
chechenou moe. Haisü hee rode moyu maitaohia bue. Daiolouzü Ehnou 
sheeyu larübvü hinou popa paore, “Abraham nou Ramaiye louche alia puhvei 
lü vanou Ramai nou puhye chechemai alie tea popeire.”  
10Haisü dukinou pae? Süsü Abraham nou hee rodemo jünou ho, hee rodeyu 
thainoue? Haihai hee rodemo jünoue.  
11Puhsü na-a hee rode-e, alia puhvei hee rodeyu hai puhnou hee rodemo 
jühinou Ramai nou puhye sü puh lü vanou chechemai alie tea popeire touyu 
vei shee alie. Alia sükuyu donou Abraham hai Ramaiye loucheyu ea hee 
rodelou mokhaia Ramai nou cheche maitao tea polouyu puletao hrülai vei 
rako hilo puoe.  
12Puh hai hee rodeyu maitao, süolouzü hee rodeyu peinou Eh puo Abraham 
nou puhye hee rodemo jühi hrüyu lüvei hrü süna kua hrüyu puletao vei puo-
a baie.  

Lü vanou Ramai vei Apaopeiyu nasü Ngaoloue 

13Ramai nou Abraham ea puh tyaonah maitao hi deiphao hai puhvei 
soubailai tea apaopeiyu kisü, süsü Abraham nou razhaina reiyu vanou moa lü 
louyu vanou Ramai nou puhye sü chechemai tea polouyu vanoue.  
14Daiolouzü Ramai vei apaopei khaitouyu sü razhaina reiyu maitao likhei hi 
peibaire toulouzü, süthaisü emai lü hai raohare ea Ramai vei apaopeiyu nahai 
koyu lia hare.  

15Razhainou Ramai vei rarou nasü pove peiwe; ana razhai hayu buhiwo, 
razhainou paoyu zümoyu touyu-a hae.  
16Südonou lü vanou apaopeiyu nasü veloue, sübüa Abraham tyaonah hrülai 
hi süolouzü razhaina reiyu maitao hi likhei baimoa Abraham kua lülouyu 
maitao hia apaopeiyu nasü Ramai nou sa-a peikhaitoue touyu sü panou 
latoua buloulai. Daiolouzü Abraham hai Eletao hrülai vei rako hilo puoe.  
17Haisü sheeyu larübvü nou paoyu kue, “Enou neye tahrüh taoli vei Puo 
soupeire.” Südonou thaimaiye souhri peiyu ea halia hayu hinou panou puh 
chikha vanou ve bulouyu Abraham nou louche-a buyu Ramai puh nghojü hi 
sü apaopeiyu nahai veishoe. 
18Abraham nou reiloure qo alia hazheikhaia puhnou louche-a rei-a bue, alia 
sübüa “Tahrüh taoli Puo” souloue. Haisü sheeyu larübvü nou paoyu büe, 
“Nevei tyaonah hai teivuh zhoulai.”  
19Süpha kisü puh hai po kaih pha pare; ana puhnou puh vasou hai thaimai 
aliye raibaiwe touyu sükhaia ea Sarah hai nah hrü khailaimoe touyu sü 
sütoukhaia, puh lü hai halia khaikou khaimoe.  
20Puhnou Ramai vei apaopeiyu vanou leki-a puh lü khaitayu halia soumoe, 
ana puh lü nasü soukhou puloua Ramaiye paoshoe.  
21Ramai nou apaopei khaitouyu sü puhnou veimoa soupei lousüe touyu sü 
Abraham nou sütoua bue.  
22Haibüyu donou lü vanou Abraham ye Ramai nou, “Chechemaie tea poloue.” 
23“Puhye chechemaie tea poloue,” touyu chipao haina hai puhye donou likhei 
rüthou baimoe.  
24Sütaosü chechemaie tea polou laiyu Eh Mapao Jisu ye athai hinou sou 
hrishu peiyu puhye loucheyu Eletao donou-a rüthou khaitoue.  
25Daiolouzü Eletao vei mah donou puhye sü southeare donou thoupeire, alia 
Eletaoye sü Ramaiye koa souzü peiloure donou puhye sü sou hrishu peire.  

Rommai 5 

Ramaiye koa Souzü Peiyu 

1Südonou chuo lü vanou Ramaiye koa Eletaoye souzü peiwuyu vanou, Eletao 
Mapao Jisu Khrista vanou Eletao hai Ramaiye koa kaonayu buloure.  
2Lü vanou chu Eletao nou hrüa buyu Ramai vei zhuvea haina hi puhnou 
Eletaoye save thoupeire. Alia Eletao nou Ramai vei khouko ava zha 
ngaozhore rei-a buyu hisü lesa-a buwe! 
3Süthe baimoe, ana Ehnou Ehvei veahoyu hia lesawe, daiolouzü veahoyu nou 
shameayu povewe,  
4shameayu nou Ramai nou ae-ao touyu sü povewe, alia puhvei ae-ao touyu 
sünanou areih nasü panou veloue.  
5Alia areih nanou Eletaoye panou le veamoe, daiolouzü Eletao hi sa-a peikhai 
touyu Rako Mashi vanou Ramai nou puh leshi hai Eletao lethou hi lathou 
peire.  
6Daiolouzü Eletao nou khouko hazhia bubuki hinou, Khrista nou mai shimai 
donou teile kaoveibü hinou thaipeire.  
7Maitalinou chechemai ali donou thaipeire hai tateishoe. Sütoukhaia 
maitalinou mai veimai ali donou khuvei-a thaipeirewo louzü bua malae.  
8Ana Ramai nou Eletaoye daizhozhou leshisa touyu sü ngaopeire, süolouzü 
Eletao nou mahmai soua bubukinou Khrista nou Eletaoye donou thaipeiwure! 
9Puh zhe vanou Ramaiye koa Eletaoye souzü peire; süthaisü daizhozhou koua 
puhnou Eletaoye Ramai vei rarou hinou khailupa peilai!  
10Eletao sü Ramai vei ngaoba maitaoe, ana puhnah poutu athai vanou 
puhnou Eletaoye puh samai soupeire. Chuo Eletao sü Ramai samai soulouyu 
vanou, daizhozhou koua Khrista vei ahrü nanou Eletaoye khailu peilai!  
11Alia süthe baimoe, ana Ehnou Eh Mapao Jisu Khrista vanou Ramai hi 
lesawe, daiolouzü puh vanou chuo Ehnou Ramaiye koa chaveilouyu nasü 
ngaoloure.  

Adam ea Khrista 

12Mai ali vanou mah hai deiphao hi velou loure, alia mah vanou athai sü 
veloure. Haikuyu donou athai sü emai hrülai hi velou loure daiolouzü mai 
hrülainou mah soure.  
13Razhai peimo jühinou mah sü deiphao hi bure; ana razhai hayu buh hisü 
mah pei chokhai tamoe. 
14Ana Adam teile hinou Moses teile koute hisü athai nanou emai hrülai pei hi 
süolouzü Adam nou Ramai chikha züba-a mah souyu sübüa soumoyu maitao 
pei hi-a tukha-a buloure. Adam hai thaikhai hi vere mai sünavei zhuraiwo 
nasüe.  
15Ana sühaisü kheihao moe, daiolouzü Ramai vei sapeina hai Adam vei mah 
bümoe. Mai alivei mah donou mai alaosou thaire touyu sü chekhaoe. Sübüyu 
thaisü daizhozhou koua Ramai zhuvea ea mai ali süna süolouzü Jisu Khrista 
vei zhuvea hinou veyu sapeina sünasünou mai alao pei hi bupeiloulai!  
16Alia Ramai vei sapeina ea mai alivei mah kole hisü takuyu bue. Mahali 
thaisü, “Mah souyu” touyu vei chikuyu sü ve; ana mah alao thaisü “Mah 
hae!” touyu vei ngaozü moyu sapeina nasü veloue.  
17Daiolouzü maili mah vanou athainanou mai süna vanou tukha sahrü loure 
toulouzü, mailinou süolouzü Jisu Khrista nou soukhai touyu sünanou 
daizhozhou dukou laisa! Ramai vei zhuvea alao ngaoloumai hrülai ea puhye 
koa sakhai-a souzülouyu maitao sü Khrista vanou puletao hrümai hisü 
acheche nanou tukha sahrü loulai.  
18Sükuyu thaisü, maili mah vanou emai hrülaiye mah dukhaiyu büa, maili vei 
acheche vah süna vanou emai hrülaiye do soupeire ea puletaoye ahri sü 
peire.  
19Alia mai alinou paoyu zübayu vanou emai hrülaiye panou mahmai 
soulouyu büa, mailinou paoyu züyu vanou puletao hrülaiye Ramaiye koa 
souzü peilai.  
20Mah sü panou pupa loure donou razhai hai vepeie; ana mah alaosou buyu 
hisü, zhuvea nou alaosou koua bue.  

21Südonou athaina vanou mahnou tukha sahrüyu büa achechena vanou 
Ramai zhuvea nou tukha sahrüa Eletao Mapao Jisu Khrista vanou Eletaoye 
teisa ahri hi süthai thoupeie.  

Rommai 6 

Mah hinou Thaiyu ea Khrista hinou Hriyu 

1Sükulouzü Ehnou dai paokhailai? Ramai zhuvea panou pukhe loure donou 
Eletao nou mah hinou hrüa bupu laiwu?  
2Süsü movuzüe! Eletao sü mah hinou thaire, südonou kakua Eletao nou mah 
hinou hrüa bukhailai?  
3Daiolouzü neletao nou süvuzüe süolouzü Eletaoye Jisu Khrista hinou puhye 
koa dzükhao dayu kisü Eletaoye sü puhvei athai hinou koa lou dzükhao dare.  
4Südonou Eletao vei dzükhao dayu hinou Eletaoye sü puhye koa povure ea 
puhvei athai nasü koa zha ngaozho loure, sübüa Puovei dushoyu khoukonou 
Khristaye athai hinou sou hrishu peiyu kua, Eletao-a hrü ashuna hinou 
hrüloure donoue.  
5Daiolouzü puhvei athai hinou Eletao nou puhye koa ali souloure toulouzü, 
veikhaimoa Eletao-a puhvei hrishuyu hinou puhye koa ali souloulai.  
6Alia Eletao nou süwe süolouzü mah pfüphao vei khouko naye sü souhawu 
loure donou ea sübüa Eletao hai mah kilai soupukhai more donou Eletao vei 
hrü akuna hai Khristaye koa puh kros vanou datheare.  
7Daiolouzü mai alinou thaiyu kisü, puh sü mah hinou do souloure.  
8Eletao-a Khristaye koa thaiyu donou, Eletao hai puhye koa hrilai touyu sü 
louche.  
9Daiolouzü Khrista hai athai hinou hrishu loure ea thaipu khai khailaimoe 
touyu sü Ehnou süwe. Athainou puh pei hisü tukha sahrüpu khailaimoe.  
10Alia puhnou thaiwuyu donou, mah nanou puh pei hisü khouko hare; alia 
puhnou chu hria buyu sü, puhnou Ramaiye koa hrizhowe.  

11Süzhaibüa, lah neletao hai mah hinou thaire ana Khrista Jisu vanou 
Ramaiye koa hriwe tea cholo.  
12Südonou puletao nou neletao pfüphao züpa vei chi zümore donou mahye 
panou nelevei halouvei pfüphaoye tukha sahrüwuso.  
13Moa neletao vei pfüphao zha tali hai ashi vah soure basei kua mah hi 
thoupeiwuso, ana athai hinou ahri hi popa peiyu puletao kua lah neletao 
hrümai hai Ramai hi peio, alia neletao vei pfüphao zhatao sü poa acheche 
vah souloure donou puh hi thoupeio.  
14Daiolouzü mahye panou neletao vei paopu souwu laimoe, daiolouzü neletao 
hai razhai khehi bukhai more, ana Ramai zhuvea khehi bue.  

Acheche vei Qilatao 

15Sükulouzü dailai? Eletao mah soulaiwu, daiolouzü Eletaowo razhai khehi 
bumoa Ramai zhuvea khehi bubaiyu donou? Süsü movuzüe! 
16Haisü neletao nou süvuzüe süolouzü lah neletao nou maitali qila soua puh 
chi züre donou thoupeiyu kisü, süolouzü athai hi süthou loure mah vei qila 
souho, molouzü acheche hi süthaipa peiloure paoyu züyu qila sousa, 
chechenou neletao sü neletao nou züa buyu paopu sünavei qila soutare.  
17Ana Ramai kalo paowe! Daiolouzü teile lihi neletao hai mah qila soukhaia, 
neletao nou neletao hi peikhai touyu doupei zhai sünasü le teiteinou züloure.  
18Südonou neletaoye mah hinou do soupeiwu-a panou acheche vei qila 
souloure.  
19Haisü Enou emai zhai hinou paowe daiolouzü neletao vei kezhe hai 
lelouhoe. Teile lihi hai neletao nou neletao hrümai hai vahshi soure donou 
sheemoyu ea ashivei qila soua thoupeie. Süzhaibüa chuo neletao nou lah 
neletao hrümai hai sheeyu vah soure donou acheche vei qila kua thoupei 
vuzülai.  
20Neletao nou mah qila soubu kisü, neletao sü achechenou tukha-a buyu 
hinou do soua bue.  

21Neletao nou chu ahrao ngao-a buyu na sütao souyu hinou teile süki hisü dai 
zhiyu ngaoloue? Na sütaovei thousü athaibaie!  
22Ana chuo neletaoye sü mah hinou do soupeire ea Ramai qila souloure. 
Neletao nou zhiyu süolouzü hrümai teiteinou Ramai hi popeiyu süsüe, alia 
süna thousü teisa ahri nasüe.  
23Daiolouzü mah vei zhosü athai baie, ana Eh Mapao Jisu Khrista vanou 
Ramai vei sapeina hai teisa ahri baie.  

Rommai 7 

Sheenghiyu vanou Nada 

1Athaihou jürai khemai, Enou paore haina sü neletao nou veimosoua süwulai, 
daiolouzü neletao hrülai nou razhai nasü süwe. Razhai nou mailiye tukha-a 
buyu hai puhnou hribuki likheithe baie.  
2Nadali hinou, nghiyupai aliye hai razhainanou puh chaanou hribusa sü puh 
hi phukhai khaitoua bue; ana puh chaanou thaita louzü puhye sü sheenghiyu 
vei zhaina hinou do soupeire.  
3Südonou puhnou puh chaa hribu kinou poutumai kukheli ki nghive louzü, 
puhye sü khulou souyupai tea kulai; ana puh chaanou thaita louzü, puhsü 
razhaina hinou do souloure ea kukhemai aliki hi nghivekhaia puhsü khulou 
soumoe.  
4Athaihou jürai khemai, neletao hi-a zhai süsü büa bubaie. Razhai hilo sü 
neletao hai thaire daiolouzü neletao hai Khrista vei pfüphao zha alire; alia 
Ramai vei kuvah Eletao nou veipua souloure donou chuo neletao hai athai 
hinou hrishu louyu puhvei souloure. 
5Daiolouzü Eletao nou kezhe thaifüa hrüyu phakisü, razhainou soulapapei 
khaitouyu mah vei züpa sünanou Eletao pfüphao hinou vah souloua Eletao 
hisü athai vei rashi shiloue.  
6Sütoukhaia chuo Eletao sü razhaina hinou do souloure, daiolouzü Eletao sü 
vuh lihi Eletaoye phukhaiwuyu süna hinou thaire. Südonou chuo Eletao sü 

rüthoukhaiyu razhai vei ludu akuna hinou kuvah soukhai more, ana Rako vei 
ludu ashuna hinou soubaire.  

Razhai ea Mah 

7Sübüyu thaisü Eletao nou razhai hai mah-e tea polaiwu? Süsü movuzüe! Ana 
mah hai daisa touyu Eye panou sülouyu sü razhainou baie. Razhainou, “Ne 
maivei züpa laimoe,” tea paomo louzü haibüyu züpayu sü Enou süpaimoe.  
8Ana chikha süna vanou mah nanou teile kao-avei ngaoloua Alekhe hinou 
vasou züpa tyatyali souhripa peire. Daiolouzü razhai hayu buh hisü mah hai 
athai nalibaie.  
9Teile ali hisü E-a razhai loumoa hrie; ana chikha sünanou velou louyu kisü, 
mah sünou hridalou khaire,  
10alia Esü thaire. Alia ahri pove peire chikha nasü Eye donou louzü athai 
pove baire.  
11Daiolouzü mahnou chikha vanou teile kao-avei ngaoloua, sünanou Eye 
lawu-a southeare.  
12Südonou razhainawo louzü sheebaie, alia chikhanawo louzü sheebaie, 
kaozübai ea veibaie.  
13Ana sükulouzü veiyu sünanou Avei athai panou velou baiwu? Süsü 
movuzüe! Süsü mahnou soubaie. Mah vei chekhaoyu zhai nasü sheesha-a 
popa ngaopeire donou, mahnou avei naye sü seiloua Ahi athai povepeie. Alia 
sübüa, chikha vanou mah hai alaosou ngaopisoua mahsoue touyu sü 
ngaopeiwe.  

Emai Lekhenou Saovayu 

14Razhai hai rako hilonoue touyu sü Eletao nou süwe; ana Ewo thailou veiyu 
pfüphao hilonoue ea qila ali kua mah hi zhothou peire. 
15Enou souyu sü Enou sümoe; daiolouzü Enou sounüyu nasü Enou soumoe, 
ana Enou ngaorayu sünanou Enou soubaiwe.  
16Enou sounü moyu sünasü Enou soua bure toulouzü, Enou razhai hai veie 
touyu sü aetoue.  

17Südonou süna souyu puhsü Emoe, ana süsü Alekhe hinou buyu mah 
sünanoue.  
18Ahi süolouzü Avei pfüphao khele hisü ha veili-a bumoe touyu sü Enou süe. 
Daiolouzü avei souloure züpa nasü Ahi bukhaia, Enou süsü soulouhoa bubaie.  
19Enou sounüyu avei sünasü Enou soumoe; süjünou Enou sounü moyu ashi 
sünasü Enou soubaie. 
20Enou sounü moyu sünasü Enou soulouzü, süna soua buyu puhsü Ekhai 
more; ana Alekhe hinou buyu mah sünanoue.  
21Südonou razhai hainanou vah soua buyu sü Enou ngaoloue: Süolouzü Enou 
aveina sounüyu kisü, ashi nanou Eye koa bubaie. 
22Avei lekhe tsü hiwo louzü Ramai vei razhai hisünou lesashoa bue. 
23Ana Apfüphao hinou takuyu razhai alinou vah soua buyu sü Enou ngaoe. 
Razhai sünanou Atsünou ae-ao touyu razhai sünaye reih züa bue. Sünanou 
Eye Apfüphao hinou vah soua buyu mahvei razhai sünavei hukhaloumai 
panou souloure.  
24O Ehai daizhozhou rako shiyu maisa! Thaohnou Eye athai pfüphao haina 
hinou khailupa peilai? 
25Eletao Mapao Jisu Khrista vanou süna soupeiyu Ramai puh kaloe! Sükuyu 
thaisü, lah Atsü hiwo louzü Ehai Ramai vei razhaina kuvah souwe, ana 
Akezhewo mah vei razhaina kuvah souwe.  

Rommai 8 

Rako hilovei Ahrü 

1Südonou chuo Khrista Jisu hinou hrüa buyu maitao donou mah dukhaiyu 
hare.  
2Daiolouzü Khrista Jisu hinou ahri Rakovei razhai nanou Eye sü mah ea 
athaivei razhaina hinou do soupeire.  

3Emai kezhenou lelou hoyu vanou razhainou soulou hoyu nasü Ramai nou 
souloure. Puhnou lah puhnah poutuye seikou peiwu-a mahye souhare donou 
mahmai zhaido hinou panou veloua mahye sü kezhe hinou mah dukhaire.  
4Haisü kezhe zhaido thaifümoa Rako thaifüa hrüyu Eletao hinou razhainou 
cheche-a khoyu sü ngaochekhou loure donou Ramai nou souwure.  
5Kezhe züpa thaifüa hrüyu puletao nou puletao vei tsü hai kezhe züpa hi 
pokhaitei khaitoua bue, Rako züpa thaifüa hrüyu puletao nou puletao vei tsü 
hai rako züpa hi pokhaitei khaitoua bue. 
6Kezhe züpaye panou tukha-a sahrüyu sünanou athai povewe; Rako züpaye 
panou tukha-a sahrüyu sünanou ahri ea kaonayu povewe; 
7Daiolouzü kezhe züpa thaifüa choyu sünanou Ramaiye motouwe; sünasü 
Ramai vei razhai khakhe hi bumoe, acheche nou sünanou bua bulouhoe.  
8Südonou kezhe züpa thaifüa hrüyu mainou Ramai züpa sousha louhoe.  
9Ana Ramai Rakonou neletao lekhe hi cheche-a bue toulouzü, neletao hai 
kezhe hi bukhai more anou Rako hi buloure. Khrista vei Rako hayu maita lisü 
puhvei moe.  
10Ana Khrista hai neletao hi bue toulouzü, neletao pfüphao hai mah vanou 
thaikhaia neletao rako hai achechena vanou hriwe.  
11Jisu ye athai hinou souhrishu peiyu Ramai vei Rakonou neletao hi bue 
toulouzü, süthaisü Khristaye athai hinou souhrishu peiyu puhnou neletao hi 
buyu puhvei Rako vanou thailouvei neletao pfüphao hisü ahri peilai.  
12Südonou Athaihou jürai khemai, Eletao nou soumo shilaiyu vah bue, ana 
süsü Eletao vei kezhe züpa thaifüa hrüre sünamoe. 
13Daiolouzü neletao nou neletao vei kezhe züpa thaifüa hrülouzü, neletao sü 
thailai; ana Rako vanou neletao vei mah vah taosü neletao nou southeawu 
louzü, neletao sü hrilai.  
14Daiolouzü Ramai Rakonou süthaipeia buyu maitao sü Ramai nahpoututaoe.  

15Daiolouzü Ramai nou neletao hi peikhai touyu Rako sünanou neletaoye 
panou qila soutamoe ea neletaoye panou pimoe. Süjüwo Rako sünanou 
neletaoye panou Ramai nahtao souloue, alia Rako sünavei khouko hinou 
Eletao nou Ramai hi, “Puo! Apuo!” tea shapae.  
16Ramai Rako puh lahnou Eletao rakoye koa lou Eletao hai Ramai nahtaoe 
touyu sü zhopaoh souwe.  
17Eletao hai puh nahmaitao baiyu donou puhnou puh maitao donou 
khaidakhai touyu hatao sü Eletao nou ngaolai, alia Ramai nou Khristaye 
donou khaidapei khaitouyu süna-a Eletao nou puhye koa ngaozholai; 
daiolouzü Eletao nou Khrista vei veahoyu sü koa zha ngaozho louzü, Eletao 
nou puh khouko avana-a koa zha ngaozholai.  

Thaikhai vei Khouko Ava 

18Enou chowe süolouzü chu teile haina hi Eletao nou veahoyu haina hai 
Eletao hi ngaopei laiyu vere khouko ava sünaye hakia paokha louhoe.  
19Soukhai touyu basha teiteinou Ramai hinou zhishopoa puhnah poutu 
maitaoye ngaopeire sü khoa bue.  
20Daiolouzü soukhai touyu bashaye sü hako khakhehi panou hrüloure, süsü 
lah süna vei züpa hinou moe, ana sübüa soure sü Ramai vei leli nasüe. 
Sütoukhaia sühisü areih bue.  
21Süolouzü lah basha puhye-a teitheli hisü raitayu vei qila soutayu hinou do 
soupei vuzülai ea Ramai nahtao vei do soulouyu dusho sünasü koa zha 
ngaozho vuzülai.  
22Daiolouzü chu koute hai soukhai touyu basha hai nah nareki khya souyu 
sou sübüa soua le-a bue touyu sü Eletao nou süwe.  
23Alia soukhai touyu basha likheinou baimoe, ana Rako vei raikaiyu shithou 
ngaolouyu lah Eletao-a Eletaoye Ramai nahtao soupei loure ea Eletao vei 
pfüphao teiteiye do soupei loure khoa bua Eletao lekhe hinou le-a bue.  

24Daiolouzü areih nanou Eletaoye khailuloue; ana areih sünaye Eletao nou 
ngaowe toulouzü, süthaisü süsü areih achechena more. Daiolouzü ngaoa 
buyu hatali donou thaohnou rei-a bulai?  
25Ana ngaomoyu süna donou Eletao nou rei-a bulouzü, Eletao nou sünaye 
shamea-a khowe.  
26Süzhaibüa Eletao nou lelouhoyu ki Rakonou Eletaoye soukha peiwe; 
daiolouzü kabüa veachi paozüwe touyu sü Eletao nou sümoe; Rako lahnou 
chipaonou paopalou hoyu lanou le-a Eletaoye donou Ramai hinou khowe.  
27Alia Eletao lekhe koute zhingao-a buyu Ramai nou Rako vei tsü nasü süwe; 
daiolouzü Rakonou Ramai vei maitao süh soua ea Ramai leli thaifüa puh 
hinou khowe.  
28Eletao nou süwe süolouzü ha teitei hinou Ramaiye leshiyu puletaoye donou 
süolouzü puhvei leli thaifüa kulouyu puletao hisü Ramai nou avei donou vah 
soubaie.  
29Ramai nou raia sülouyu puletaoye sü puhnah poutuye raibüyu zhu nasü-a 
koa panou zha ngaozhore donou puhnou raia do-a dochere. Sübüa Nahpoutu 
naye panou thaihou jüraimai alao hrohinou raikaina soulai.  
30Alia sübüa Ramai nou docheyu maitaoye sü puhnou kua kuloue; alia 
puhnou kulouyu maitaoye sü lah puhye koa souzüpeie; alia puhnou puhvei 
khouko ava nasü puletaoye koa zha ngaozhoe.  

Khrista Jisu hinou Ramai Leshi 

31Süthaisü, haitao teitei zhuloua, Eletao nou dai paolai? Ramai hai Eletao 
donoue toulouzü, thaohnou Eletaoye duloulai?  
32Lah puhnah poutuye-a phapei moa Eletao hrülai donou puhye thoupeiyu 
puhnou puhnah poutuye koa Eletao hi ha teitei sa-a peilai mowu?  
33Ramai nou dolouyu maitao pei hi sü thaohnou mah dukalai? Lah Ramai 
puhnou puletaoye sü mah hae tea paopare!  

34Sübüyu thaisü, thaohnou puletao hi mah dukhailai? Khrista nou laiwu? 
Moe! Daiolouzü puhwo thailoua hrishu loure ea Ramai bah zhoulo vanou bua 
Eletaoye donou Eletao süh soua khoa bue!  
35Sükuyu thaisü Eletaoye Khrista vei leshina hinou thaohnou soukupa khaipei 
lousüe? Souvea souchoyu nou laiwu moa veahoyu nou laiwu? Moa souvea 
souhoyu nou molouzü tokaayu nou laiwu? Moa baitouyu nou laiwu molouzü 
ha kayu moa khochenou laiwu?  
36Haisü haibüa rüthouyu kue, “Neye donou Ehye teithe tsünou southeawe; 
datheare zhaotutao kua Ehye chopeire.”  
37Moe, haitao teitei hinou Eletaowo Ehye leshi peiyu puh vanou reih 
koloumai jünou kouhie!  
38Daiolouzü Enou süvuzüe süolouzü hatalinoua Eletaoye puh leshi hinou 
soukupa peilou hoe: athainou-a, ahrinou-a, rakivamainou-a, meizai pei hi 
khouko teiteinou-a, chuchuvei nataonou-a, vere nataonou-a,  
39akuhi buyu deiphao nou-a, naphi buyu deiphao nou-a moa soukhai touyu 
basha teitei talinou-a Eletaoye Eletao Mapao Khrista Jisu hi buyu Ramai vei 
leshi süna hinou soukupa peilou hoe.  

Rommai 9 

Ramai ea Puh Maitao 

1Khrista hinou Enou acheche nasü paowe, Ewo damoe, Rako Mashi hinou, 
Avei lekhe tsü nanou Eye koa zhopaoh peiwe,  
2süolouzü Alethou hi pfüpailou hoyu veayu ea thaokhaimoa souyu sou bue, 
3daiolouzü vasou thaifüa Atarai souyu, Athaihou jürai maitao donou lah Ehai 
Ramai cha ngaoa, Khrista hinou soukupa khaiyu Enou daizhou züpasa.  
4Puletao hai Ramai vei maitaoe; puhnou puletaoye puh nahpoutu maitao 
soupeire ea puletao hisü puhvei khouko ava nasü ngaopeie, puhnou 
puletaoye koa Vo nasü souloue ea puletao hi razhai nasü peie; puletao hi 
cheche rathoyu nasü bue; puletao nou Ramai vei apaopeiyu nasü ngaoloure;  

5puletao hai zhih tashoyu Ebria puo-paomaitao hilonou ve; alia Khrista hai 
emai ali soua puletao vei tahrüh hinou ve. Ha teitei pei hi khoa buyu Ramai 
puhye teisanou paosholou khaio! Amen.  
6Ramai vei apaopeiyu nahai vetemore tea Enou paomoe; daiolouzü Israelmai 
hrülainou Ramai vei maikhaimoe.  
7Moa Abraham tyaonah hrülai sü Ramai nah khaimoe. Ramai nou Abraham 
hi paoe, “Enou nehi apaopei khaitouyu tyaonah taosü nenou Isak vanou 
ngaoloulai.”  
8Süvei kowo louzü Ramai nahtao hai vasou vei nahmaitao moe, ana Ramai 
nou apaopeiyu thaifüa nalouyu puletaoye nou chekhaoyu tyaonah maitao tea 
pobaie.  
9Daiolouzü Ramai vei apaopeiyu chipao sünanou haibüa paoe, “Kao-züyu 
teile hinou Esü khaivelai, alia Sarah nou nahpoutu mai ali ngaolai.”  
10Alia hai likheibai mohie. Daiolouzü Rebeka nahpoutu ahai-a puo alikhei 
baie, puhsü Eh puopao Isak süe.  
11Alia nah sühaiye namo jühinou ea veiyu, shiyu touyu hatalia soumo 
jühinou, vah vanou moa ana Ramai nou kulouyu vanou Puhnou dopayu vei 
lichoyu süsü thaokhaimoa takoure donou,  
12haikua Ramai nou Rebeka hi paoe, “Tsü nanou nana kuvah soulai.”  
13Haisü haibüa rüthouyu kue, “Enou Jakob ye leshie, ana Esau ye Enou 
ngaorawe.”  
14Sükulouzü Eletao nou Ramai hai chechemoe tea paolaiwu? Süsü movuzüe.  
15Daiolouzü puhnou Moses hi paoe, “Enou zhuveapei nüyu puh hisü Enou 
zhuvea peilai; Enou leshipei nüyu puh hisü Enou leshi peilai.”  
16Südonou ha teitei sü emai züpa mo-a emai nou souyu pei bumoe, ana 
Ramai vei zhuvea pei hi bubaie.  

17Daiolouzü sheeyu larübvü nou Pharaoh hi paowe, “Nenou Akhouko 
pongaore donou ea deiphao teitei hi Azhih hai paongao peire donou Enou 
neye panou veo souloue.”  
18Südonou Ramai nou zhuveapei nüyu maitali hisü puhnou zhuvea peie, alia 
puhnou le soukhoupei nüyu maitali hisü puhnou le soukhou peiwe.  

Ramai vei Lekha ea Zhuvea 

19Ana neletao hronou kamainou Ahi paolai, “Haibüyu thaisü Ramai nou 
kakua maitali vei mah phoupa loulai? Ramai vei leli nasü thaohnou 
nulousüe?”  
20Ana Asawo, Ramaiye chi veiva-a buyu ne sü thaohwe? Nailee alinou sünaye 
soupeiyu pao nahi, “Daidonou nenou Eye haikuyu zhai hinou soupeiwe?” tea 
chi nou tamoe.  
21Lee souyu pao nanou puh züpa thaifüa naike ali vanou lee ahai souloua lee 
alinou khonühki seire donou ea kukhe alinanou teisa seire donou souyu hai 
puhvei zü hawu?  
22Alia Ramai nou soukhai touyu hia sükheihao-a chekhaobaie. Puhnou puhvei 
lekhasü pongao nüwe ea puhvei khouko sü panou sülou nüwe. Ana souhare 
donou likhei soukhai touyu puhvei lekha vei leetaoye sü puhnou alaosou 
shamea-a khopeie.  
23Alia puhvei khouko ava ngaoloure donou soudapei khaitouyu süolouzü 
puhvei zhuvea lee Eletao pei hi lakou thoupei khaitouyu puhvei alao souyu 
khouko ava nasü puhnou panou pongaoyu sü züpae.  
24Daiolouzü puhnou kulouyu Eletao hai Jihudimai hrohinou likhei baimoe 
ana tahrüh kukhemai hrohinou-a kuloue.  
25Hosea vei larübvü hinou haibüa puhnou paoe: “Amai moyu maitaoye nou 
‘Amaitao’ tea Enou kulai. Enou leshimoyu tahrühyenou ‘Aleshipai’ tea Enou 
kulai.  
26Alia puletao hi ‘Neletao Amai moe,’ tea paoyu buh süna hinou puletaoye sü 
hriyu Ramai vei nahpoutu maitao tea kuloulai.”  

27Alia Isaiah nou Israel mai vanou haibüa shapae: “Israel maitao hai pouthou 
zaihi vünai zhoukhaia, puletao daotu likhei khailulou bailai; 
28daiolouzü Mapaowo nou thala-a deiphao hainaye koa puhvei palouchi teitei 
sü kuchelai.”  
29Alia haisü Isaiah nou raia paopayu kue, “Khoukhoulai Mapaowo nou Eletao 
hi tyaonahmai shodai peimore toulouzü, Eletao sü Sodom bübailai ea 
Gomorrah büa soupeiwu bailai.”  

Israel mai donou Paul nou Veachi Paoyu 

30Südonou Ehnou paowe süolouzü Ramaiye koa souzü loure phoumoyu 
tahrüh kukhemai taosü lü vanou puhye koa souzü loure. 
31Ana Ramaiye koa souzü loure razhaiye phouta-a buyu Israel maitaowo 
louzü süsü ngaolou more.  
32Daidonou ngaolou moe? Daiolouzü puletao nou süsü lü vanou phoumoa 
puletao nou sou-pfüyu vah sünaye lüa phouyu donoue. Alia südonou puletao 
hai “Phisü loure chuh” süna vanou phisü loure.  
33Haisü haibüa rüthouyu kue, “Zhukhaio, maikhe maiye panou phisü loure 
chuh, puletaoye soukaore chuhdu ali Enou Zion hi pokhai khaitoue. Ana 
puhye loucheyu mai taliye sü panou ahrao ngaolaimoe.”  

Rommai 10 

1Athaihou jürai maitao, lah Amaitao khailu loure donou daizhozhou Alenou 
züpa-a Enou Ramai hinou veachi paosa!  
2Enou puletao vanou neletao hi zhopaoh peiwe süolouzü puletao hai leishoa 
Ramaiye thowe; ana puletao vei rathoyu nasü checheyu tsüna vanou 
soushulou moe. 
3Puletao nou Ramai nou lah puhye koa maikhemai souzü peiyu ludu nasü 
süloumoe, alia süjüwo puletao nou lah puletao vei ludu nanou soushupa 
loure teloure; alia sübüa puletao sü Ramai nou maikhe maiye koa souzü 
peiyu luduna hisü lah puletaoye thoupeibae.  

4Daiolouzü lülouyu maitaliye Ramaiye koa souzü peiloure donou Khrista nou 
razhai vei akhai nasüe.  

Khailu Peiyu hai Mai Hrülai Donoue 

5Razhaina züloua Ramaiye koa souzü peiyu vanou Moses nou haibüa rüe: 
“Razhai vei chikhatao züyu maitali sü süna vanou hrilai.”  
6Ana sheeyu larübvü nou lü vanou Ramaiye koa souzü peiyu vanou paoyuwo 
louzü haibüa rükhaitoue, “Ne lahnou neye, thaohnou raki hi takhelai? tea 
noulaimoe,” (süvei ko louzü Khristaye pokouyu sünaye paoe). 
7“Moa nenou, thaohnou deiphao khelehi taloulai? tea noulaimoe,” (süvei ko 
louzü Khristaye athai hinou popayuye paoe).  
8Sünanou paoyuwo louzü haikue: “Ramai chipao hai ne ngheiki hi, ne taihi, 
ne lethouhi bue,” (süolouzü, Eletao nou paodouyu lüvei chipao sünaye paoe).  
9Daiolouzü neletao nou Jisu hai Mapaowo süe tea neletao tainou paopa-a 
louzü ea neletao lethou hinou Ramai nou puhye sü athai hinou sou hrishu 
peire tea louche louzü, neletaosü khailu loulai. 
10Daiolouzü emainou puh lethou hinou loucheloua Ramaiye koa souzüloue; 
alia puhnou puhvei tainou mah paopaloua khailuloue. 
11Sheeyu larübvü nou paoe, “Puhye loucheyu maitaliye sü panou ahrao 
ngaolaimoe.”  
12Hai hisü mai hrülai loukhaire, daiolouzü sühisü Jihudimai ea tahrüh 
kukhemai kole hi takuyu hae; Ramai hai mai hrülai vei Mapaobaie ea puhye 
kua bumai hrülai hisü alaosou hapeiwe. 
13Haisü sheeyu larübvü nou paoyu kue, “Mapao vei zhih kua bumai hrülai sü 
khailu loulai.”  
14Ana puletao nou louche moyu puhye sü kabüa puletao nou kulai? Alia puh 
vanou choukhaimoa kabüa puletao nou puhye louche loulai? Alia ko 
paodoumai ha-a puletao nou kabüa chouloulai?  

15Alia maiye seita moanou kakua puletao nou ko paodou loulai? Haisü haibüa 
rüthouyu kue, “Ko avei paodouyu puletao phisü daizhozhou zhai veisa!”  
16Ana ko avei nasü puletao hrülainou pokhai loumoe, daiolouzü Isaiah nou 
paoe, “Mapao, thaohnou Ehvei chipao sü loucheloue?” 
17Südonou chipao choulouyu vanou lü vewe, alia Khrista ko paodouyu vanou 
chipao nasü vewe.  
18Ana Enou noue: Puletao nou chipao süsü choumoe touyu sü chechewu? 
Cheche-a puletao nou chouloure daiolouzü sheeyu larübvü nou haibüa paoe: 
“Puletao paisü deiphao teitei hi hotere, alia puletao chipao sü deiphao 
akhaihi veloure.”  
19Enou noupue; Israel maitaowo süloumowu? Moses nou raikai-a chila peie: 
“Enou neletaoye tahrüh moyu maitao vanou panou ngaorailai; alia voyu 
tahrüh ali vanou neletaoye panou lekhalai.”  
20Ana Isaiah nou khuvei puloua paoe, “Eye phoumoyu maitao nou Eye 
ngaoloure; Eye donou noumoyu puletao hisü Enou ngaopeire.”  
21Ana puhnou Israel maitao vanou paoe, “Heamadzü Enou Abao topaloua 
paoyu zümoyu ea rochiyu maitaoye sheloure donou bue.”  

Rommai 11 

Israelmai Peihi Ramai nou Zhuvea Peiyu 

1Sübüyu thaisü Enou nouwe: Ramai nou lah puhmai taoye thaorewu? Süsü 
movuzüe! Lah E-a Benjamin khü hinou veyu Abraham tyaonah Israelmai alie.  
2Shurai hinou dolouyu puhmai taoye Ramai nou thaomoe. Sheeyu larübvü 
nou Elijah vanou dai paowe touyu sü neletao nou sümowu, kakua puhnou 
Israelmai pei hi motoua Ramai hinou khowe?  
3“Mapao, puletao nou nevei rachi paolamaitaoye southeare alia nevei 
sheelabuh sü hakhao laire. Alia Eye likhei thaopeire ea puletao nou Eye 
southeare donou phouwe.”  

4Ana Ramai nou puh hi dai chila peiwe? “Enou lah Eye donou madayu ra 
Baal ye thomoyu mai thenai shokhaitoue.”  
5Süzhaibüa chu teile hia Ramai zhuvea hinou dopaloua shodai khaitouyu mai 
daotu bue.  
6Puhnou dolouyu hai puhvei zhuvea vanou baie, süsü puletao nou soulouyu 
vanou moe. Daiolouzü Ramai nou dolouyu hai maikhe mainou souyu thaifü 
baiwe toulouzü, süthaisü puhvei zhuvea hai checheyu zhuvea laimoe.  
7Sükuyu thaisü dailai? Israel maitao nou pulenou phouyu nasü ngaolou more. 
Haisü Ramai nou dopayutao likheinou ngaolou baire; ana kukhe maitaowo 
louzü le khoutare.  
8Haisü haibüa rüyu kue, “Ramai nou puletao tsü-lesü southou peteire; zhou 
teithe haina koutehia, puletaosü ngaolouhoa moa choulouhoa bue.”  
9Alia David nou paoe, “Puletaoye sü puletao vei nühbuh hinou muloutheo ea 
beiloutheo. Puletao sü kaotatheo, puletaoye sü tudee peitheo!  
10Puletao vei nghisü ngaolou more donou, panou nghicha tatheo; alia 
teisanou puletaoye panou puletao vei kao ashi khehi kikoutheo.”  
11Südonou Enou noue: Jihudimai taonou phisü louyu kisü puletao hai ha-
kayu hi dulourewu? Süsü movuzüe. Jihudimai taoye panou tahrüh kukhe 
maiye ngaorai loure donou, puletao vei mah vanou khailu peiyu sü tahrüh 
kukhe mai hi vetare.  
12Jihudimai vei mah nanou deiphao hi ha alaosou povepeie, alia puletao vei 
rako hilo toure hayu nanou tahrüh kukhemai tao hi ha alaosou povepeie. 
Sükulouzü, Jihudimai hrülai chekhoua velou louyu kisü daizhozhou dukou 
shoyu hatao sü ngaolaisa!  

Tahrüh Kukhemai vei Khailu Louyu 

13Chuo Enou tahrüh kukhemai neletao hi paowe: Enou tahrüh kukhemai vei 
sei-atamai alisoua bubu sasü, Enou Avah hisü kathe soulai.  
14Soulou veilouzü Enou lah Atahrüh maitaoye panou southou ngaorai peiwu-
a puletao hronou kamaiye panou khailu loulai. 



2579 

 

 
   Sheeyu Baibel 

© 2009, Bible Society of India. 
 

 
 

 

15Daiolouzü puletaoye laiyu kisü, deiphaomaiye sü Ramai ngaobamai soua 
buyu hinou puhvei samai panou souloure. Sükuyu thaisü puletaoye popeiyu 
kisü kaku khailai? Süsü thaimaiye donou hriyu sünabaie!  
16Raikaiyu raokhao pho nasü Ramai hi peilouzü, süthaisü raokhao ke teitei-a 
puhveie; alia süübe alivei süümatao hai Ramai hi popei louzü, süübotao-a 
puhvei khaire.  
17Shothou khaitouyu Oliv süübotao sü chata louzü, sühisü rekou vei Oliv 
süübonou pove cholouwe. Nele tahrüh kukhemai taosü rekou vei Oliv süübe 
süna kue, alia chuo ne sü Jihudimai vei rako hilo chihshoyu hrümai naye koa 
lou zha ngaozho loure.  
18Südonou, nenou süübotao kua chatayu puletaoye sü ngaophou moyu souwu 
laimoe. Nenou kakua khaophu souloulai? Ne sü süübo alibaie; nenou 
mataoye pfümoe, mataonou neye pfüwe.  
19Ana nenou paolai, “Ovai, ana Eye buh peire donou süübo sütaosü chatare.”  
20Süsü chekhaoe. Puletao sü chatare daiolouzü puletao nou louche loumoe, 
ana newo louche louyu vanou buh sühinou buloure. Ana süvanou khaophu 
souwuso; süjüwo, pia bulo.  
21Raia buyu süübotao kuyu Jihudimai taoye sü Ramai nou shodai molouzü; 
puhnou neye shodai peishulai tea ne chowu?  
22Ramai hai daizhozhou zhuvea süsa ea daizhozhou poushisa touyu sü hai 
hinou Eletao nou ngaoe. Puhwo kaotayu maitao hisü poushishoe, ana puhvei 
zhuvea hinou nenou tobai soumoa bulouzü nehisü zhuvea peilai. Ana 
sükumore toulouzü ne-a chatalai.  
23Alia Jihudimai taonou puletao vei louche moyu nasü thaowure toulouzü, 
puletaoye sü puletao vei raiki buh nahi pove khaipei khailai, daiolouzü 
Ramai nou süsü soulousüe.  
24Nele tahrüh kukhemai taowo, shothoukhai touyu Oliv süübe ali vahi zhai 
kukheli hinou pothou chokhai touyu chatayu rekou oliv süübo ali kue. 
Jihudimaitao hai shothoukhai touyu süübe haina kue; alia Ramaiye donou 

chatayu süübe haitaoye lah puletao behi pocho dakhai peiyu nanou lasho 
laihie.  

Mai Hrülai Peihi Ramai vei Zhuvea 

25Athaihou jürai maitao, Enou neletaoye panou kheitsü haina hai sülounüwe, 
daiolouzü hainanou neletaoye lah neletao hai daizhozhou tsü veisa tea choyu 
hinou soukhai peilai. Süolouzü Israel maitao nou le khouyu hai teisa donou 
laimoe, ana tahrüh kukhemai maipei teiteinou Ramai hi vechemo koute 
likhei bailai.  
26Alia haikuyu zhai hinou Israelmai hrülai hai khailu loulai. Haisü sheeyu 
larübvü nou paoyu kuwe, “Khailu-apeio sü Zion hinou velai, alia Jakob 
tyaonahmaitao hinou ashi teitei sü potawulai.  
27Enou puletao mah potayu kisü vo hainasü Enou puletaoye koa soulai.”  
28Puletao nou Ko Avei nasü pobayu donou, tahrüh kukhemai neletao donou 
Jihudi maitaosü Ramai vei ngaobamai soutare. Ana Ramai nou dolouyu hilo 
louzü, puletao vei puo-pao vanou puletao hai puhvei samaitaoe.  
29Daiolouzü Ramai hai puhnou dolouyu ea hapeiyu mai süna vanou puhvei 
tsü hai datayu hae.  
30Tahrüh kukhemai neletao donou louzü, lüh lihi neletao hai Ramai nou 
paoyu zübae; ana chuo neletao hai Ramai vei zhuvea ngaoloure daiolouzü 
Jihudi maitao hai paoyu züba loure.  
31Süzhaibüa, neletao nou ngaolouyu zhuvea vanou, Jihudimai-a Ramai vei 
zhuvea ngaoloure donou chuo puletao sü Ramai nou paoyu zübawe.  
32Daiolouzü Ramai nou maikhemai hrülaiye zhuvea peiloure donou mai 
hrülaiye sü paoyu zübayu vei hukha pfümai soupeire.  

Ramaiye Paoshoyu 

33Ramai vei kini hai daizhozhou dusa! Puhvei ratsü ea tsü hai daizhozhou 
thousa! Thaohnou puhvei chikuyu hai paongao peilousüe? Thaohnou puhvei 
ludu hai sülousüe?  

34Haisü sheeyu larübvü nou paoyu kue, “Thaohnou Mapao vei le süwe? 
Thaohnou puhye doupeilou süwe?  
35Thaohnou puh hi sapeina tali peiwu-a süvanou puhnou pao khare bue?”  
36Daiolouzü puhnou na teitei soupeie, alia na teitei sü puh vanou ea puhye 
donou hriwe. Ramai puhye sü teisanou paosholou khaio! Amen.  

Rommai 12 

Ramai Kuvah soure Ahrü 

1Südonou Athaihou jürai maitao, Ramai zhuvea vanou Enou neletao hi 
khowe, süolouzü neletao nou neletao vei pfüphao hai hria sheelayu na ali 
büa, sheetoua ea polouveia Ramai hi popeikhaio, haisü neletao vei rako hilo 
rathore nasüe.  
2Deiphao haina vei zhai nasü poso ana neletao vei le davou talouyu vanou 
Ramaiye panou neletao lekhe sü soudawuwo. Süthaisü neletao nou Ramai vei 
leli süolouzü aveina, polou veiyuna ea licheyu nasü sülou süe.  

Lüloumaime hi Tare Zhai 

3Alia Ahi peikhai touyu zhuvea süna vanou Enou neletao mai ali liye paowe. 
Nenou chozüyu hinou baimoa ne lah neye kupua chowuso; ana Ramai nou 
mai ali lihi peikhai touyu lüzha süna thaifüa leikei-a tsü cholo.  
4Eletao vei pfüphao alihi zha taoli bue, alia zha haitao vei vah kukua bue.  
5Süzhaibüa, Eletao hai alao khaia, Eletao sü Khristaye koa ali soulouyu hinou 
pfüphao alibaie, alia pfüphao alivei zha kukuyutao kua, Eletao-a alinou liye 
koa lou zhohrüloue.  
6Südonou Ramai nou Eletao hi peikhai touyu zhuvea süna thaifüa Eletao nou 
Eletao vei kukuyu sapeina taosü seilai. Eletao vei sapeina hai Ramai chipao 
paopare nasüe toulouzü, süsü Eletao nou Eletao vei lü thaifüa paolai; 
7süsü kuvah soure süe toulouzü, Eletao nou kuvah soulai; süsü doupeire süe 
toulouzü, Eletao nou doupeilai;  

8süsü mai kukheye le souho peire süe toulouzü, sübüa Eletao nou soulai. Mai 
kukheye koa zha ngaozhoyu puhnou süsü ledua soulai; soure khouko buyu 
puhnou lenoua vah soulai; mai kukheye zhuvea peiyu puhnou süsü sasa-a 
soulai.  

Maisou hi Tare Zhai 

9Leshi hisü veikho soukhai laimoe. Ashinaye sü ngaoralo, avei nasü potoulo.  
10Thaihou jürai vei khu-leshi sünanou alinou liye leshilo, alia alinou liye 
tsükhouyu hisü lenou toulo.  
11Kou-a vah soulo ea heeso. Lenoushoa Mapao kuvah soulo.  
12Neletao vei areih naye panou neletaoye le sousa-a bulo, neletao veahoyu 
kisü shamea toulo, alia tobai soumoa veachi paolo.  
13Neletao vei abuusü veahoyu Khristamai thaihou jüraimaiye koa 
zhitoukhaio, alia shevai shesü donou neletao kisü houpeikhaio.  
14Neletaoye souveayu maitaoye hapeikhaio; puletaoye chaso ana hapeio.  
15Sayu maiye koa sazhokhaio, krayu maiye koa krazhokhaio. 
16Alinou liye koa lethao-a hrülo. Khaophu souso, ana nataiyu maiye koa 
satalo; neletao lah neletaoye nou tsü veie tea chowuso.  
17Maitali hia ashi donou ashinou rüpeiwuso, ana mai hrülai nghojünou 
dainou veikasa sünanou soulou baio.  
18Neletao hilonou soulou veisa ha teitei hinou mai hrülaiye koa kaona-a 
hrülo. 
19Asamaitaore, neletao lahnou khü phoukhaiso, ana süsü Ramai rarou hi 
thaothouwuwo; daiolouzü sheeyu larübvü nou paoe, “Khü phouyu hai Aveie, 
Enou pao khada peilai, tea Mapaowo nou paoe.”  
20Süjüwo sheeyu larübvü nou paoyu kua: “Neletao ngaobamai houlouzü 
puhye sü vaipeikhaio; puhnou reilouzü puh panou külouwo; daiolouzü 
haibüa souyu hinou neletao nou puh pei hi meithou bokhai peilai.”  
21Ashi naye panou neletaoye koloso; ana avei nanou ashi naye kolo.  

Rommai 13 

Teidei Khomai hi Tare Zhai 

1Mai hrülainou teidei khomai khakhenou buloukhaio, daiolouzü Ramai hinou 
moa teidei khomai ali-a hae, alia bubuyu teidei khomaitao hai Ramai nou 
buh thoupei khaitoue.  
2Südonou teidei khomaiye motouyu maitali sü Ramai nou dolouyu sünaye 
motoue, alia haibüa souyu maitali sü lah pei hi chikuyu povebaie.  
3Daiolouzü teidei khomaiye sü avei souyu puletao nou piwu laimoe, ana ashi 
souyu puletao nou pilai. Teidei khomai puhye sü nenou pilai mowu? 
Sükulouzü avei nasü soukhaio, alia puhnou neye paosholai,  
4daiolouzü puh hai lah nevei avei donou vah souyu Ramai vei kilaibaie. Ana 
nenou ashi soulouzü, süthaisü puhye sü piloukhaio, daiolouzü puhnou raoha-
a khoche sü pomoe. Puhsü ashi souyumai pei hi Ramai vei rarou pove 
peilaiyu puhvei kilaie.  
5Südonou Ramai vei rarou ngaolou more likhei baimoa, ana avei ashi süyu 
lekhe tsüna donoua neletao nou teidei khomai khakhe hi hrülai.  
6Qo haina vanou neletao nou kikha peiwe, daiolouzü teidei khomaitao nou 
puletao vah souvete louyu kisü, puletao sü Ramaiye donou vah souwe.  
7Südonou puletao hi peire teitei sü peikhaio; kikha peiremai hisü kikha 
peikhaio, nakha peiremai hisü nakha peikhaio, tsükhouremai hisü tsükhou 
peikhaio, khuhaoremai hisü khuhao peikhaio.  

Kinapamai hi Tare Zhai 

8Neletao alinou liye leshiyu likheithe baimoa maitali vei pao halia pfüso; 
daiolouzü puh kinapaye leshiyu puhnou razhai nasü rei chekhouwure.  
9Chikhatao süolouzü, “Nenou khu-lou vah soulaimoe, nenou maiye southea 
laimoe, nenou vaolaimoe, nenou madayu zhopaoh soulaimoe, nenou mai na 
züpa laimoe,” haitao pfüphou, alia kukhe buyu chikha tali sü chikha haina 
likhei hinou podzü khaitoue: “Nenou lah neye leshiyu büa ne kinapaye 
leshilo.”  

10Leshi nanou puh kinapa hisü soumah tamoe; südonou leshiyu hai razhai 
pfüphou reichekhouyu nasüe.  

Khailu peiyu Teitheki Tare Zhai 

11Süpeinou haihai dai teilechosa touyu süolouzü chu teile hai neletaoye 
donou zhia buyu hinou kaishuyu pha vuzüre touyu sü neletao nou süwe. 
Daiolouzü Eletao nou lülourai jünou chunou khailu peiyu hai Eletao hi 
nghipure.  
12Kheipha hai cheyu laire, heapha sü ngheiteire. Südonou Eletao nou teizhi 
vei vah taosü thaowu laikhe ea teiva vei reih natao sü noulou laikhe.  
13Heako teiva hinou hrüyu maitao büa lah Eletao hai zhai veishoa talou 
laikhe; me souloua soubvüyu, zhaoh shozhiyu, khu-lou souyu ea ke-zhe züpa 
souyu, züvayu, moa ngaoraiyu, haitao sü soulaimokhe.  
14Ana Mapao Jisu Khristaye bahnoulo, alia vasou züpa vei rukha soure donou 
soudawuso.  

Rommai 14 

Ne Thaihou Jüraiye Chikuso 

1Lü hinou lülouhoa buyu puhye sü neletao nou sasa-a popeio, ana lah puhvei 
li-choyu vanou neletao nou veivawuso.  
2Daiolouzü mailinou hatali toua veie tea louchewe, ana lü hinou lelou hoyu 
puhnou vu-pou likheithe toubaiwe.  
3Hatali touyu puhnou toumoyu puhye sü ngaorawuso; alia vu-pou likhei 
toubaiyu puhnou-a hatali touyu puh pei hi sü chikuwuso, daiolouzü Ramai 
nou puhye sü popeire.  
4Mai kukhe alivei kilaiye chikuyu ne sü thaoh-e? Puh hai laloue moa kaotare 
touyu chi kupeire sü lah puhvei paopunou bailai. Alia puhnou laloulai, 
daiolouzü Ramai nou puhye sü soula peilousüe.  
5Mailinou teithe alinou kukhe teitheli jünou veikou hie tea chowe, mai kukhe 
alinou teithe pfüphou hai zho khaibaie tea chowe. Maili linou lah lahvei le 
hinou sheetoua lalouyu souloukhaio.  

6Teitheli ku-a reiyu puhnou süsü Mapaoye tsükhoua reiwe; hatali toua buyu 
puhnou süsü Mapaoye tsükhoua toubaie, daiolouzü touso süna donou puhnou 
Ramai hi kalo paowe. Touso kamai toumoyu puhnou süsü Mapaoye tsükhoua 
toumobaie, alia puhnou süvanou Ramai hi kalo paowe. 
7Eletao maitalinoua lah puhye donou likhei hrübai moe, alia Eletao maitalia 
lah puhye donou likhei thaibai moe.  
8Eletao nou hrilouzü, haisü Mapaoye donou hribaie ea Eletao nou thailouzü, 
haisü Mapaoye donou thaibaie. Südonou Eletao sü thai-a hri-a Mapao 
veibaie. 
9Südonou Khrista nou thaimai ea hrimai ahai pei hi Mapao souloure donou 
puhnou thai-a thaipeire ea hria hrida shuloure.  
10Südonou vu-pou likhei toubaiyu ne daidonou ne thaihou jürai pei hi 
chikuwe? Alia hatali touyupu ne daidonou ne thaihou jüraiye ngaorawe? 
Daiolouzü Eletao hrülai hai Ramaiye panou chikure donou puhvei 
chikuyubuh nghojünou lalai.  
11Daiolouzü sheeyu larübvü nou paoe, “Mapaowo nou paoe, Enou hriyu 
donou, mai hrülainou Anghojünou kou khou khülai, alia mali pfüphounou 
Ramaiye paosholai.”  
12Südonou Eletao hrülainou lah lah vei pa-louchi hai Ramai hi peilai.  

Thaihou Jüraiye panou Phi Süwuso 

13Südonou Eletao nou alinou liye chi kupu khailai mokhe, ana nenou hakia 
ne thaihou jüraiye panou phi süloure moa mah hi kaodu louloure hatalia 
soukhai laimoe touyu hisü le latoulo.  
14Enou Mapao Jisu ye koa ali soulouyu hinou sütoua bue süolouzü touso talia 
süna vuzü hisü sheemoyu lia hae; ana maita linou touso kamai hai sheemoe 
tea louche louzü, süthaisü süsü puhye donou sheemo tare.  
15Nenou touyu süna vanou, ne thaihou jüraiye le souveawu louzü, süthaisü 
leshi hinou nehai vah soukhai more. Nenou toua buyu touso sünanou Khrista 
nou puhye donou thaipeiyu mai sünaye souhawuso!  

16Südonou neletao nou veie tea poyu nasü panou paoshiwuso.  
17Daiolouzü Ramai Vedei hai ha tou-sho loure nali moe, ana acheche, 
kaonayu ea Rako Mashi hinou sayu süna süe.  
18Alia haibüa maita linou Khrista kuvah souyu kisü, puhnou Ramai züpa 
souwe ea mai kukhenou ae-ao tea popeiwe.  
19Südonou Eletao nou kaonayu pove loure ea alinou liye soutsü peiloure hi 
soukha peiyu na sütaoye zhia bulaikhe.  
20Touso donou Ramai vahsü souhawuso. Touso pfüphou hai sheekhaibaie, 
ana mai tali donou puhnou touyu sünavanou kukhe maiye panou phi sülouyu 
hai mah-e.  
21Sou toumoyu, zhaoh shomoyu moa ne thaihou jüraimaiye panou phi 
süloure hatali soumoyu nanou veie.  
22Südonou ko haina vanou nenou louche-a buyu nasü Ramai nehai kole hi 
khaiwuwo. Puhnou kao-züe tea soukhai touyu hisü lahnou chi kumoyu puhsü 
rako veie!  
23Ana puhnou toua buyu süna vanou leki louzü, puhnou süna touyu kisü 
Ramai nou puhye mah dukhaire, daiolouzü puhnou lü vanou vah soulou moe. 
Alia lü vanou vemoyu hatali sü mahbaie.  

Rommai 15 

Lah Neye moa Kukhemai Züpa Soulo 

1Lü hinou khoua buyu Eletao nou lah Eletao züpa soumoa lülou hoyu puletao 
vei kou pfükhayu kaoe.  
2Eletao hrülainou Eletao kinapaye lü hilonou soudupa peiloure donou lah 
puletao vei avei donou le sousa peilai.  
3Daiolouzü Khrista-a lahye le sousa moe; ana haibüa rüthouyu kue, “Nehi sou 
ahrao peiyu laikhai khaitouyu sü Apei hi dekoure.” 

4Daiolouzü sheeyu larübvü nou Eletao hi peikhai touyu shameayu ea le soudu 
peiyu vanou Eletao nou reitei-a buloure donou daoraikinou rüthoukhai touyu 
teitei sü Eletaoye doupeire donou rüthoukhai toue. 
5Alia shameayu ea le soudupeiyu vei Ramai nou neletao hi Khrista Jisu vei 
zhai hinou alinou liye koa kaona-a hrüloure sü peiloutheo.  
6Sübüa neletao hrülainou koa paili soua Eletao Mapao Jisu Khrista vei Ramai 
ea Puoye sü paosholai.  

Tahrüh Kukhemai donou Ko Avei 

7Südonou, Ramai adusho panou paoloure donou Khrista nou neletaoye 
popeiyu kua neletao-a alinou liye sasa-a popeio.  
8Daiolouzü Enou neletao hi paowe süolouzü puopaomai taohi apaopei 
khaitouyu süsü soutsü loure donou Ramai hai chechewe touyu pongao loure 
Khrista nou hee rodeyu maitao vei kuvahmai souloure,  
9alia sübüa tahrüh kukhemai taonou Ramaiye puh vei zhuvea vanou paosho 
loulai. Haisü sheeyu larübvü nou paoyu büe, “Südonou Enou neye tahrüh 
kukhemai hrohinou paosholai; Enou nehi shoyu lou soulai.”  
10Alia haibüa paopu khaitoue, “Tahrüh kukhe maitao, Ramai vei maitaoye 
koa salo!”  
11Süthaia haibüa paoe, “Tahrüh kukhe hrülainou Mapaoye sholo; Mai 
hrülainou puhye sholo!”  
12Alia Isaiah nou paopue, “Jesse vei tyaonah ali velai; puhnou tave tahrüh 
kukhe maiye kha-sahrülai, alia puletao nou puh hinou rei-a bulai.”  
13Areih dzüla vei Ramai nou Rako Mashi vei khouko vanou neletao vei areih 
nasü panou thaokhaimoa dupa loure donou neletao vei lülouche-a buyu hisü 
sayu ea kaonayu pfüphounou thouphou peiyu souloukhaio.  

Paul nou Khuveia Rüyu Qo 

14Athaihou jürai khemai, lah Enou sütoua bue süolouzü neletao hai aveinou 
phoupeia ea tsü teiteinou phoua bue, alia neletao sü alinou liye doupei 
lousüa bue.  

15Ana chiko daotu vanou neletaoye panou licholoure donou Enou neletao hi 
khuveishoa rüe; Enou khuveiyu haiwo louzü Ramai nou Ahi puhvei zhuvea 
peikhaitoua 
16panou tahrüh kukhe maitao donou vah souloure Khrista Jisu vei kuvahmai 
ali soupeiyu donoue. Sübüa tahrüh kukhe maitao hai Rako Mashi nou 
soushee peiyu Ramai nou polouveiyu popeiyu na ali souloure donou Enou 
Ramai hinou veyu Ko Avei nasü paodoua napaomai alikua kuvah soue.  
17Südonou, Khrista Jisu ye koa ali soulouyu hinou Enou Ramaiye donou 
souyu Avah vanou kathe paolou süe.  
18Enou khuveia bulai ea Khrista nou tahrüh kukhe maitaoye panou Ramai chi 
züre donou süthou peiloure Avanou dai soupeiresa touyu likheithe Enou 
paobailai. Haisü puhnou chipao ea vah vanou soupeire,  
19alia haisü shee ea khupa vah ea Ramai Rako khouko vanou souloure. Alia 
haibüa Jerusalem hinou Illurikam hi koute taveyu veihdu hisü Enou Khrista 
vanou Ko Avei nasü soutaosoua paodoue.  
20Avei acho nawo louzü, mai kukhe alinou soushupa khaitouyu kifü süna 
hinou soupapu more donou, Khrista zhih choukhai moyu buhtao hinou Ko 
Avei paodouyu süsüe.  
21Haisü sheeyu larübvü nou paoyu kue, “Puh vanou paongao peikhai moyu 
puletao nou ngaolai, alia puh vanou choukhai moyu puletao nou sülai.”  

Paul nou Rom hi Tave Zhure donou Soudayu 

22Alia qo haina vanou Eye neletao hi vere hinou lüh taoli nuchaore. 
23Alia chuo deizha hailova hisü Enou soure Avah sü souche louyu donou ea 
po haizhozhou doukoua Enou neletao hi taveloua neletaoye tave zhuyu sü 
züpa shoyu donou,  
24Enou chuo sübüa soulaire tea rei-a bure. Enou Spain hi tayu Avei veihdu 
hinou neletaoye tave zhunüwe, alia neletaoye tave zhuloua phajü koa sazho 
louyu thaisü buh sühi vere donou panou neletaoye sapao peilai.  

25Ana chu bühio louzü lülouyu thaihou jürai maitao donou soukhavei sapeina 
pove peiloure Esü Jerusalem hi talai.  
26Daiolouzü Makedonia ea Akhaia hi lüloumaime taonou Jerusalem hi buyu 
lüloumaitao hronou toure hayu maitaoye soukhare donou sa-a thou-sha 
khapeire le laloure.  
27Haibüa souyu sü puletao nou züpa loure, alia chechenou haisü puletao nou 
souzüe; daiolouzü Jihudimai taonou puletao vei rako hilovei ha nasü koa 
tahrüh kukhe maiye zha ngaozho louyu donou, tahrüh kukhe maitao-a 
puletao pfüphao hilovei ha nasü koa Jihudimaiye zha ngaozhoa soukha 
peizüe.  
28Südonou Enou vah haina soucheyu kisü ea puletaoye donou khadzükhai 
touyu pousha teitei hai puletao bah hi thoupei cheyu kisü, Esü Spain hi talai 
ea sühi vere ludu hinou neletaoye tave zhulai. 
29Enou neletao hi veyu kisü, Esü Khrista vei hanou phoutsüpoa veshulai 
touyu sü süwe.  
30Athaihou jürai khemai, Eletao Mapao Jisu Khrista vanou ea Rakonou 
peikhai touyu leshi süna vanou Enou neletao hi khowe: Eye koa lenoushoa 
Ramai hinou Eye donou veachi paopeikhaio.  
31Judea hi buyu lüloumomaitao bah hinou Eye khailu papei loure donou ea 
Jerusalem donou soua buyu Avei kuvah sü sühi sheeyumai taonou popei 
loure donou veachi paopeikhaio.  
32Alia sübüa Ramai vei leli hinou Esü lesayu nou phoutsüpfüa neletao hi 
velai, ea Eletao koa alinou liye daoa sazholai.  
33Alia chuo kaonayu vei Ramai nou neletao hrülaiye koa buyu sü souloutheo. 
Amen.  

Rommai 16 

Maili lihi Seiyu Khurüyu vei Chidoh 

1Kenkhria hi buyu lüloumaime vei vahlümaipai soua buyu Eletao tupai 
Phoebe ye Enou neletao bah hi thoupeiwe.  

2Mapaowo zhih hinou sheeyu maitao nou ngaozüyu sühinou puhye sü 
popeio, alia neletao hinou puhye donou molou shilaiyu hatali bulouzü puhye 
sü soukhapeio; daiolouzü puh hai maitaoli donou ea Eye donoua samai aveili 
soua bue.  
3Khrista Jisu vei kuvah hinou Enou koa vah souzhoyu Priscilla ea Aquila hi 
Enou khurüyu chidoh seiwe.  
4Ahrirai donou puhai vei ngu daodere kaozhoushi koute pfüdopeie. Puhai 
hisü E likheithe baimoa tahrüh kukhemai vei lüloumaime pfüphounou kalo 
paowe.  
5Puhai ki hinou tave meime-a buyu lüloumai meye-a khurüyu chidoh sü 
seiwe. Asia deizha hinou raikaia Khristaye louche louyu Enou leshiyu asa 
Epinetas ye khurüwe.  
6Neletaoye donou teshoa vah souyu Meri ye khurüwe.  
7Atarai soua buyu ea Eye koa hukhahi louzhoyu Andronikas ea Junias ye-a 
khurüwe; puhai sü sei-atamaitao hrohinou zhih tashowe, alia Enou 
Khristamai soutamo jühinou puhai sü souloure.  
8Mapaowo hinou Enou leshiyu asa Amphiatas ye khurüwe.  
9Khrista vei kuvah hinou koa vah souzhoyu Urbanas ea Enou leshiyu asa 
Stakhi ye-a khurüwe.  
10Khrista hinou, veahoyu hronou chechea ngaolouyu Apelles ye khurüwe. 
Aristobulas kikhamai taoye khurüwe.  
11Atarai Herodion ye khurüwe, alia Narkisa kikhahi buyu Khristamai thaihou 
jüraitaoye khurüwe.  
12Mapao vei kuvah soua buyu Truphina ea Truphosa hi Avei khurüyu chidoh 
sü seiwe, alia Mapaowo donou vah alao soulouyu leshiyu asa Parsis ye 
khurüwe.  

13Mapao vei kuvah hinou Mapaowo nou lah puhvei souvu züre donou dopa 
louyu Rufus, alia Eye puh nahpoutu büa phabusanou popeiyu puh pfü hi 
Enou khurüyu chidoh seivewe. 
14Asunkritas, Phelegon, Herme, Patrobas, Harmas, alia puletaoye koa buyu 
kukhe thaihou jüraimai hrülaiye khurüwe.  
15Philologas ea Julia, Nereus ea puh tupai, Olimpas ea puletaoye koa buyu 
sheeyumai hrülaiye khurüwe.  
16Thaihou jüraiye leshia mümuyu zhai süna hinou alinou liye khurükhaio. 
Khrista vei lüloumaime teiteinou puletao vei khurüyu chidoh sü neletao hi 
seivewe.  

Akhaisoua Doupeiyu Chi 

17Athaihou jürai khemai, Enou neletao hinou khowe: neletao nou ngaolouyu 
doupeizhai sünaye motouyu, maikhe maiye southou me kuku peiyu ea 
maikhemai lü soudadou peiyu puletaoye sü leikei-a zhulo. Puletao hinou 
doua bulo!  
18Daiolouzü haibüa souyu puletao sü Eletao Mapao Khristaye kuvah soumoe, 
ana lah puletao vei pou donou soubaie. Puletao vei lakovei ea müpouyu 
sünanou puletao nou khosümoyu maikhe maiye labaiwe.  
19Neletao nou Ko Aveina hinou cheche-a buyu sü mai hrülainou choukhaire, 
alia qo haina vanou Esü neletao vanou lesawe. Enou neletaoye panou aveina 
vanou tsü veia buyu züpawe, ana ashina vanou khosümoa buyu sü panou 
sounüwe. 
20Süthaisü kaonayu vei Ramai nou Saitan ye thala-a neletao phi khenou 
taisasa-a khailai. Eletao Mapao Jisu zhuvea nou neletaoye koa buyu sü 
souloutheo.  
21Eye koa vah souzhoyu Timothi ea Atarai soua buyu Lukia, Jason ea 
Sosipatar nou puletao vei khurüyu chidoh sü neletao hi seivewe.  
22Seiko haina rüyu Tartius Enou Mapaowo hilonou neletaoye khurüwe.  

23Lüloumaimeye panou puh ki hinou vedzüa buyu Avei shepao Gaias nou 
neletao hi puhvei khurüyu chidoh seiwe; nuhdu vei thou-sha podzü-apeio 
Erastas ea Eletao thaihou jürai Quartas puhai vei khurüyu chidoh sü neletao 
hi seivewe.  
24(Eletao Mapao Jisu Khrista vei zhuvea nou neletao hrülaiye koa buyu sü 
souloutheo.)  

Paoshoyu vei Akhai Veachi 

25Eletao Ramaiye paosho laikhe! Enou Jisu Khrista vanou paodouyu Ko 
Aveina ea dao deiphao soushu rainou khei-a khaikhai touyu kheitsüna 
pongao peiyu thaifüa, puhnou neletaoye panou neletao vei lü hinou khouchi-
a lalou süe.  
26Sütoukhaia chuo, rachi paolamaitao vei larübvütao vanou achechena süsü 
dua vakouhi popa ngaopeire; alia mai hrülaiye panou loucheloua züloure 
donou akhai hayu Ramai vei chikhanou süsü tahrüh hrülai hi paosü peire.  
27Likheithe tsü veibaiyu Ramai puh hisü, Jisu Khrista vanou teisanou 
paosholoutheo! Amen.  
  



2593 

 

 
   Sheeyu Baibel 

© 2009, Bible Society of India. 
 

 
 

 

1 Korinthmai 

1 Korinthmai 1 

1Ramai leli hinou Khrista Jisu vei sei-atamai panou souloure donou kulouyu 
Paul, alia Eletao thaihou jürai Sosthenes hinou — 
2Korinth hi buyu Ramai vei lüloumaime hi, süolouzü Khrista Jisu ye koa ali 
soulouyu hinou puh hi buyu Ramai vei sheeyu maitao souloure donou 
kulouyu puletao hrülai ea puletaoye koa buh veishi hinou puletao ea Eletao 
vei Mapao soua buyu Jisu Khristaye thoa buyu mai hrülai hi rüwe:  
3Ramai Eletao Puo ea Mapao Jisu Khrista nou neletao hi zhuvea ea kaonayu 
peiyu sü souloutheo.  

Khrista hinou Ha Ngaolouyu 

4Khrista Jisu vanou Ramai nou neletao hi peikhai touyu zhuvea süna donou 
Enou teisanou neletaoye donou Aramai hi kalo paowe, 
5daiolouzü Khristaye koa ali soulouyu hinou neletao sü chipao pfüphou hinou 
ea tsü teitei hinoua, ha teitei hinou hanisho loure.  
6Khrista vanou paokhai touyu chipao sü neletao hronou soutaosoua poloure, 
7süolouzü neletao nou Eletao Mapao Jisu Khristaye ngaopeire sü khoa buyu 
hinou neletao nou ngaolou chemoyu ha ali koutea hare.  
8Eletao Mapao Jisu Khrista teithe kihi neletao sü cha lia ha-a buloure donou, 
akhai koute puhnou neletaoye khotou peilai.  
9Puhnah Poutu, Eletao Mapao Jisu Khristaye koa meime ali souloure donou 
neletaoye kulouyu Ramai puhye hai louche louveie.  

Church Levai hinou Meme Souku kuyu 

10Athaihou jürai maitao, Eletao Mapao Jisu Khrista zhih hinou neletao hi 
khowe, süolouzü neletao hrohi me souku kuyu palou more donou alinou liye 
chi veivayu sü thaowuwo, alia sübüa neletao tsü-le alikhei soua bulo.  
11Daiolouzü Athaihou jürai maitaore, neletao hrohi zhüva-a bure tea Kloe 
kikhamai kamainou Ahi sheesha-a paongao peire.  

12Enou paoyu süolouzü neletao maili linou haibüa taku kua paowe: Alinou 
paowe, “Ewo Paul thaifüwe; ” kukhe linou, “Ewo Apollos thaifüwe; ” kukhe 
linou, “Ewo Pitar thaifüwe; ” alia kamainou, “Ewo Khrista thaifüwe; ” tea 
paowe.  
13Khristaye zhirewu? Neletaoye donou Paulye kros vanou veathearewu? Moa 
neletao hai Paul zhih hinou dzükhao dalouwu?  
14Enou Ramaiye kalo paowe süolouzü Khrispas ea Gaias baimoa neletao 
kukhe talia Enou dzükhao dapeimoe.  
15Sübüyu thaisü, maitalinoua neletaoye Azhih hinou dzükhao dapeie tea 
paolou hoe. 
16(Oh Ovai, Stephanas ea puh kikha maiye-a dzükhao dapeie, ana süjünou 
Enou maitaliye dzükhao dapu peiho peimosa E sükhai more.) 
17Khrista nou Eye dzükhao dapeire donou seimoe. Puhnou Eye Ko Aveina 
paodou peire donou seibaie, alia Khrista nou kros vanou thaiyu sünavei 
khouko sü souhawu more donou chipao süsü emai tsü-dokainou paolou more 
donou seipeie.  

Khrista hai Ramai vei Khouko ea Ratsü Nasüe 

18Daiolouzü kros vei chipao hai ha-kare ludu hinou ta-a bumaitao donou 
louzü avochi baie; ana khailupoa buyu Eletaoye donou louzü haisü Ramai vei 
khoukoe.  
19Haisü haibüa rüthouyu kue, “Enou tsüsümai ratsü nasü souhawulai alia 
hasümai vei sü-ngaoyu nasü potawulai.”  
20Sübüyu thaisü, tsüveimai daiki bue? Razhai sümai daiki bue? Moa deiphao 
haina vei chi veilousüwona daiki bue? Ramai nou deiphao hainavei tsüvei hai 
avoyu baie touyu sü ngaopeire.  
21Daiolouzü Ramai nou puhvei ratsü hinou emaiye panou lah puletao vei 
tsüdo avei vanou puhye panou hakia sülou more soudawure. Süjüwo, Ehnou 
paodouyu, maikhe mainou “voyu chipao” tea sayu süna vanou lülouyu 
puletaoye khailu peiloure Ramai nou le laloure. 

22Chechena vanou lapei loure Jihudimainou shee khowe, alia Greek mainou 
tsüvei phouwe.  
23Ana Ehwo louzü kros vanou thaipeiyu Khrista vei ko paodouwe, chipao 
hainasü Jihudimai donou phisü loure süe ea tahrüh kukhemai donou avoyu 
süe;  
24ana Jihudimai-a, tahrüh kukhemai-a Ramai nou kulouyu puletaoye donou 
louzü chipao haisü Ramai vei khouko ea Ramai vei ratsü soua buyu Khrista 
puh baie. 
25Daiolouzü Ramai vei avoyu sünanou emai vei tsü veiyu süna jünou 
veikouhie, alia Ramai vei lelou hoyu sünanou emai vei khouko jünou 
khoupuhie.  
26Athaihou jürai maitao, Ramai nou neletaoye kulouyu kisü, neletao hai 
kakua busa chuo lichokhaio. emai zhai hinou zhulai toulouzü, neletao 
maitaolinou tsüveimai moe, maitaolinou khouko bumai moe moa 
maitaolinou du-shomai moe.  
27Ana Ramai nou sübüa tsüvei maiye sou ahrao peiloure donou deiphao 
hinou voyu sünaye doloue, alia khouko bumaiye sou ahrao peiloure donou 
deiphao hinou lelou hoyu sünaye Ramai nou doloue.  
28Deiphao mainou dushoe tea choyu sünaye souhare donou deiphao hinou 
mainou zhodüyu ea ngaorayu sünaye Ramai nou doloure.  
29Süvei kowo louzü maitalia Ramai nghojünou khaophu soulou hoe.  
30Ana Ramai nou neletaoye panou Khrista Jisu ye koa ali souloure, alia 
Ramai nou Khristaye Eletao vei ratsüna soupeire. Puh vanou Eletaoye sü 
Ramaiye koa souzü peire; Eletao sü Ramai vei sheeyu maitao souloure ea 
Eletaoye sü do soupeire.  
31Südonou sheeyu larübvü nou paoyu kua, “Kathe souyu puhnou Mapaowo 
hinou kathe souloukhaio.”  

1 Korinthmai 2 

Kros hinou Thaiyu Khrista vanou Ko Paodouyu 

1Athaihou jürai khemai, Enou neletao hi veyu kisü, chi-la veinou moa tsü 
veinou sei-a Ramai vei pongaopei khaitouyu acheche nasü paongaopoa 
vemoe.  
2Daiolouzü Enou neletaoye koa bubu kisü, Jisu Khrista ea puhye kros vanou 
veatheayu sü likhei baideinou kukhe ha teitei ngaiwu bailai tea Ale laloure.  
3Südonou Enou neletao hi veyu kisü, Esü lelouhoa, pishoa ea ngudoudoua 
bue,  
4alia Enou paodouyu ea Avei chipaotao sü dokai veishoyu emai chipaonou 
paomoe, ana paoposhu louchelou süyu Ramai Rako vei khouko hinou 
paobaie. 
5Südonou neletao vei lü nasü emai vei tsüdokai hi moa Ramai vei khouko hi 
vüa bubaie.  

Ramai vei Ratsü 

6Sütoukhaia rako hilonou liche-a buyu puletao hisü Enou ratsü vei chipao sü 
paongaowe. Ana chipao hainasü deiphao haina vei tsüdokai hinou vemoe 
moa haisü haka bailaiyu deiphao hainaye tukhayu khouko süna hinou vemoe.  
7Enou paodouyu tsü dokai hainawo louzü emai nghojünou kukhai touyu 
Ramai vei kheitsü baie, ana haina hai deiphao soumo jühinou Ramai nou 
Eletao vei khouko ava donou doche louyu ratsü nasüe.  
8Deiphao hainavei teideikhomai talinoua ratsü hainasü sümoe. Daiolouzü 
puletao nou süe toulouzü, puletao nou khouko avavei Mapaowoye kros vanou 
veatheawu laimoe.  
9Ana haisü haibüa rüthouyu kue, “Nghithou nou ngaokhai moyu, moa 
nounou choukhai moyu moa emai lekhe hinou chokhai moyu sünasü Ramai 
nou puhye leshiyu maitao donou souda khaitouyu na süsüe.”  
10Sütoukhaia, Rako vanou Ramai nou süsü Eletao hi ngaopeire, daiolouzü 
Rakonou ha teitei süolouzü Ramai vei thoushoyu kheina teitei koute-a phoue.  

11Daiolouzü lah puh lekhehi buyu rako süna likhei baimoa thaohnou thaohvei 
lekhe tsü nasü süloulai? Sübüa Ramai Rako likhei baimoa maitalinou Ramai 
vei tsü sümoe.  
12Eletao nou deiphao hainavei rako ngaolou moe; ana Ramai nou Eletao hi 
sa-a peikhai touyu teitei sü süloure donou Ramai hinou seive khaitouyu Rako 
nasü Eletao nou ngaoloue.  
13Südonou emai tsüdokainou doupei khaitouyu chipaonou Ehnou paomoe, 
ana Ehnou Rako buyu puletao hi rako hilovei achechena paodou peiyu kisü 
Rakonou doupeiyu chipaonou paowe.  
14Ana pfüphao zhai thaifüa hrüyu mainou Ramai Rakovei sapeina taosü 
ngaolouhoe, daiolouzü sütaosü puhye donou avobaie, alia puhnou sütaosü 
sülouhoe, daiolouzü sütaosü Rako hilovei tsü pfüa sülou bailai. 
15Rako hilo mai sünanou ha teiteiye chi kuwe, ana puhye mai talinoua chi 
kumoe.  
16Haisü sheeyu larübvü nou paoyu kuwe, “Thaohnou Mapao tsü süwe? 
Thaohnou puhye doupeilou süwe?” Sütoukhaia, Eletao hi Khrista vei tsü bue.  

1 Korinthmai 3 

Ramai Kilaitao 

1Ana thaihou jürai maitao, Enou neletao hi rako hilo mai hi chi paoyu kua 
paolou hore, ana vasou hilonou hrüyu mai ali kua ea Khrista hinou nahpu 
maitou ali kua Enou neletao hi chipaoa bue.  
2Enou neletaoye chonaodzünou peiwe, touso khou peimoe, daiolouzü neletao 
sü süna donou souda moe; alia chu koutea neletao sü süna donou souda moe,  
3daiolouzü chu koutea neletao sü vasou hilonou hrüa buyu maitao kua 
hrühie. Daiolouzü neletao hrohi ngaoraiyu ea züvayu busasü neletao hai 
vasou thaifüa hrümowu ea lüloumomai tali kua tabai mowu?  
4Neletao hronou alinou, “Ewo Paul thaifüwe,” ea kukhe alinou, “Ewo Apollos 
thaifüwe” tea paolouzü, neletaowo deiphaomai tali kua tabai mowu?  



2598 

 

 
   Sheeyu Baibel 

© 2009, Bible Society of India. 
 

 
 

 

5Sübüyu thaisü Apollos sü thaoh-e? Alia Paul sü thaoh-e? Neletaoye lü hi 
süthailou peiyu Eletao sü Ramai kuvah maitao baie. Eletao maili lisü 
Mapaowo nou lah lah hi peikhai touyu vah nasü soubaie.  
6Enou shothou peie, Apollos nou dzü züpeie, ana Ramai nou soudu papeie. 
7Südonou shothou peiyu puh-a dzü züpeiyu puh-a matsü moe. Haisü Ramai 
likheithe kobaie, daiolouzü puhnou süübe naye soudupeie. 
8Süübe shopeiyu ea dzü züpeiyu puhai sü kheihaobaie, alia puhai maili linou 
lah lahnou souyu thaifüa Ramai hinou buu ngaobailai. 
9Daiolouzü Eletaowo Ramaiye koa vah souzhoyu maitaoe, alia neletaowo 
Ramai vei ludoue. Neletaowo Ramai Ki-e.  
10Ahi peikhai touyu Ramai zhuvea süna thaifüa, kaishoa ki souyu paopu 
alikua Enou kifü nasü seipaloue, alia kukhemai alinou süna pei hinou ki 
soupaloue. Ana mai hrülainou kakua süna vahinou ki soupasa touyu hisü 
zhutoulou khaio. 
11Daiolouzü khopawuyu kifü Jisu Khrista the baimoa maitalinoua kukhe kifü 
lia khopa louhoe.  
12Chuo kifü haina vanou kamainou sana, pousha moa muhteiyu chuhnou 
soua ki soupalai; kukhe mainou süü, ngai moa rouvao sei-a ki soupalai.  
13Alia Khrista vei Teithe sünanou mai ali linou soukhai touyu vah pfüphou 
vei avei-ashi sü popa ngaopeilai. Daiolouzü Teithe sükisü mai alili vah hai 
meinou popa ngaopeilai; alia mai ali linou soukhai touyu vahtaosü dai tyasa 
touyu sü meinou zhai zhulai.  
14Kifü süna vahinou soukhai touyu maitali vah hai meinou deimore toulouzü, 
souyu pao puhsü buu ngaolai.  
15Ana maitali vah hai meinou deiwure toulouzü, puh sü alaosou ha-kayu 
ngaolai, ana lah puhwo louzü mei hinou thainonoa tupa louyu mai alikua 
khailu loulai.  



2599 

 

 
   Sheeyu Baibel 

© 2009, Bible Society of India. 
 

 
 

 

16Neletaowo Ramai vei rathokie ea Ramai Rakonou neletao lekhe hi bue 
touyu sü neletaowo sümowu?  
17Südonou maitao linou Ramai rathoki sü souhare toulouzü, Ramai nou 
puhye sü souhalai. Daiolouzü Ramai vei rathoki hai sheewe, alia lah neletao 
sü puhvei rathokie.  
18Maitalia lahye lawuso. Neletao hronou maita linou deiphao haina zhai 
hinou tsüveie tea cholouzü, puhye panou chekhaoa tsüvei loure donou 
avomai souloukhaio.  
19Daiolouzü deiphao hainavei tsüdokaiwo louzü Ramai nghojünou voyuna 
baie. Daiolouzü haibüa rüthoure, “Ramai nou tsüvei maiye puletao vei 
dokaiyu süna hinou nilouwe,” 
20alia sheeyu larübvü buh kukhe ali hinou haibüa paokhaie, “Tsüvei mainou 
lichoyu hai hako baie touyu sü Mapaowo nou süwe.” 
21Südonou maitalinoua emainou dai soulousüe touyu vanou khaophu 
souwuso. Daiolouzü ha teitei hai neletao vei baie.  
22Paul-a, Apollos-a, Pitar-a, deiphao haina-a, ahri-a, athai-a, chu teile haina-a, 
thaikhai-a; pfüphou haitao sü neletao vei baie,  
23alia neletao sü Khrista vei baie ea Khrista sü Ramai vei baie.  

1 Korinthmai 4 

Khrista vei Sei-atamaitao 

1Neletao nou Ehye hai Khrista vei kilaimaitao ea Ramai vei kheitsü peipha-
apei maitaoe tea popeilai.  
2Süpeinou, peipha-apeimai alinou bumo shilaiyu matsü ko alinawo louzü 
puhvei paopuye panou loucheyu sünasüe.  
3Chuo Eye donou louzü, neletao nou Apei hi chi kuyu moa emainou chikuyu 
haiwo louzü ha zhotu lia moe. Lah E koutea Eye chi kumoe.  
4Avei lekhetsü louzü sheetoue, ana sü vanou Esü kho-la sükhaimoe touyu 
lapei louhoe. Eye chi kuyupuwo louzü Mapaowo süe. 

5Südonou kao-züyu teile vemo koute sü neletaowo maitali pei hia chi kuso. 
Mapao vemo koutesü akhai chikuyu nasü khoa bulai; puhnou chu teizhi 
hinou kheia buyu taosü avahi popalai ea emai le hinou pokukhai touyu taosü 
paopa ngaolai. Alia sükinou mai hrülainou Ramai hinou lah lahye paosho 
peire sü ngaolai.  
6Athaihou jürai maitao, “Kao-züyu zhai nasü reitoulo,” tea paokhai touyu ko 
nasü daisa touyu sü panou neletaoye süloure donou Enou hai teitei hai 
neletao veiloure donou Apollos Ahaiye pao nada-a chi paowe. Neletao 
maitalia mai tali vanou khaophu souwuso ea kukhe aliye ngaorawuso.  
7Neye thaohnou kukhemai jü dukoua soupeie? Nenou buyu veishi sü Ramai 
nou peimowu? Sükulouzü veishore, nenou kabüa nehi buyu taosü sapeina 
moe tea khaophu souloulai?  
8Neletaowo moshilaiyu pfüphou bucherewu? Neletaowo hani chelourewu? 
Ehwo mokhaia neletaowo vemai soukhai lourewu? Eh-a neletaoye koa 
veloure donou, neletao hai chechenou vemaitao souloure toulouzü 
daizhozhou veilaisa.  
9Daiolouzü Enou haibüa chowe, süolouzü akhai khailai hinou Ramai nou sei-
atamai Eletaoye thaire donou dopa peire; daiolouzü Ehye sü teideiphao, 
rakivamai ea emaiye panou zhuloure na ali büa khaipeire.  
10Khristaye donou Ehsü avomai soutare; ana Khristaye koa ali soulouyu hinou 
neletaowo tsüdokai vei-a bue! Ehwo lelouhowe, ana neletaowo khouwe! 
Ehwo mainou ngaorawe, ana neletaowo mainou tsükhouwe!  
11Chu bühi hai Ehsü houzüa ea rei-a laiwe; Ehwo sahba shinou bahnouwe; 
Ehye sü tai-da peire; Ehsü buh lihki hi chaolai-a laiwe.  
12Ehnou lah Eh bahnou te-a vah souloure. Ehye chapeiyu kisü Ehnou 
hapeiwe; Ehye souvea peiyu kisü, Ehnou shameawe.  
13Ehye sou ahrao peiyu kisü, Ehnou khu-leshi chipaonou chila peiwe, 
chukoute hai Ehsü deiphao hi nghou kua ea hashi taa-ngiyu büwe.  

14Enou haina hai neletaoye sou-ahrao peiyu züpa-a neletao hi rümoe, ana lah 
Enou leshiyu Anahmaitao kua neletaoye doupeire donou baie. 
15Daiolouzü Khrista hinou neletaoye süthai-apeimai the kiruo bukhaia, 
neletao puowo, likheithe bubaie. Daiolouzü neletao hi Ko Aveina pove peiyu 
neletao nou Khrista Jisu ye koa ali soulouyu hinou Enou neletao vei puo 
souloure.  
16Südonou Enou neletao hi khowe, Azhai douyumai soulo.  
17Sünasü panou souloure donou, Khristamai hrü hilonou louchelou veiyu ea 
lah Enou khuleshiyu Timothiye Enou neletao hi seivewe. Puhnou neletao hi 
Enou buh liki hi buyu lüloumaime pfüphou hi doupeiyu sütao ea Enou 
Khrista Jisu ye koa ali soulouyu hrü ashuna hinou tayu zhaitao sü panou li-
choloulai.  
18Neletao hronou kamaisü khaophu souloure daiolouzü Enou neletaoye tave 
zhukhailai more tea neletao nou choloure. 
19Sütoukhaia, Ramai nou aetou peilouzü, E hai neletao hi thala-a velai, alia 
sükinou Enou khaophu souyumai sütaovei puletao nou paoyu sünamoa 
puletao vei dai khouko busa touyu sü phoupa loulai. 
20Daiolouzü Ramai Vedei hai chipao hinou bumoe ana khouko hinou bubaie.  
21Enou südali poa neletao hi velaiho, ho leshiyu ea nataiyu rakonou sa-a 
velai? Neletaowo kananou züpawe?  

1 Korinthmai 5 

Lüloumaime Hrohinou Khulou Souyu 

1Chuo neletao hrohinou ngaopishoyu ea zhaoh shomai koutenoua soukhai 
mohiyu khulou souyu vah bue touyu sü sheetoua mainou paongaore, 
süolouzü mai alinou puh pfü napaiye koa zhüe touyu sü Ahi paongaore!  
2Sübüyu thaisü, neletao nou kabüa khaophu souloulai? Neletaowo do pfübai 
zümowu? Haibüyu vah souwuyu puhye sü neletao me hrohinou phawuwo.  

3Alia Apfüzhonou neletaoye koa bumokhaia, rako hinou Enou neletaoye koa 
sühinou bue; alia Enou neletaoye koa sühinou buyukua, Enou Eletao Mapao 
Jisu zhih hinou ngaopiyu vah haina souwuyu mai süna pei hi sü chikuchere.  
4Eletao Mapao Jisu vei khoukoye koa neletao nou vedzüa buyu ea Arako-a 
sühi lou koa buyu kisü,  
5neletao nou mai hainaye sü puh rakoye panou Mapao vei Teitheki khailu 
paloure donou, puh pfüphao hai souha loure donou Saitan bah hi 
thoupeiwuwo.  
6Neletaoye donou khaophu souyu hai zümoe! Kheih daotunou souke teitei hai 
soulalou baiwe touyu sü neletao nou sümowu?  
7Nelenou sheetoua buloure donou mah vei kheih kunasü phalaiwuwo. 
Süthaisü Enou neletaoye sütoua buyu sübüa neletao sü kheih lia hayu 
sheetouyu souke süna bübailai. Daiolouzü Eletao vei Tachonüh nasü soudare, 
alia chuo Khrista, Eletao vei Tachonüh vei zhaotuye sü posheelare. 
8Südonou Eletao nou mah ea ashi vei kheih kunavei raokhaonou moa kheih 
hayu sheetouyu ea acheche vei raokhaonou toua Eletao Tachonüh nasü 
nülaikhe.  

Khulou Souyumai Peihi Chikuyu 

9Enou neletao hi rüyu seiko süna hinou Enou neletao hi khulou souyu maiye 
koa taso tea paopeie.  
10Chuo khulou souyu, loküyu, avaomai moa basharaye thoyu zhaoh 
shomaitao hinou kuvoua bulouwo tea Enou paomoe, daiolouzü sübüa soulai 
toulouzü neletao sü deiphao hinou tabaiyu chire.  
11Enou paoyuwo louzü lahnou thaihou jüraimai zhih saloukhaia, khulou 
souyu, loküyu, basharaye thoyu, chi-lashi paoyumai, zhaoh shozhiyumai moa 
avaomai soua laiyu maitaliye neletao nou koa laiso tea paobaie. Haibüa 
souyu maiye koa toushore donoua hatakia koa busho khaiso.  
12Daiolouzü vakoumaiye chikuyu sü hakia Avah khaimoe. Neletao nou 
chikure süwo louzü lüloumaime hrohi buyu sümaitao baimowu? 

13Ana vakouhi buyu maitaoye sü Ramai nou chikulai. Sheeyu larübvü nou 
paoyu büe, “Neletao hrohinou mai ashi naye sü phawuwo.”  

1 Korinthmai 6 

Khristamaitao Hronou Züvayu 

1Neletao hrohinou maitalinou puh thaihou jüraiye züvei-a bulouzü puhnou 
sheeyumai nghojü hi tavemoa zhaohshomai vei chikuki hi panou chi süsü 
kure donou tavelou süwu?  
2Sheeyumai taonou deiphaomaiye chikulai touyu sü neletao sümowu? 
Deiphao maiye neletao nou chikulai louzü hazholia moyu chitao sü neletao 
nou kulou howu?  
3Eletao nou rakivamaiye chikulai touyu sü neletao sümowu? Sükuyu thaisü 
daizhozhou koua chu hrü haina vanou Eletao nou chikulai!  
4Sükuyu thaisü, haibüyu chi panou kure donou daidonou neletao nou 
lüloumaime hi zhih hayu mai hi tawe?  
5Haisü panou neletaoye ahrao ngaore donou Enou paowe. Chechenou neletao 
hrohi thaihou jürai maitao kole hi chikude peire tsüveimai ali koutea 
harewu?  
6Ana süjünou thaihou jüraimai alinou ali pei hi chikuki hinou taho mah duka 
khaia lüloumo maiye panou chi kuwe!  
7Neletao alinou lipei hi chikuyu haiwo louzü neletaoye donou padayu 
sünabaie. Neletao daidonou kao-zümoyu nasü popeiloumoe? Lah neletaoye 
donou panou maiye lawuyu nasü veibaimowu?  
8Ana neletaowo lahnou linou liye süolouzü thaihou jüraimai kouteye-a 
soumahwe ea lawe!  
9Cheche moyu mainou Ramai Vedei sü ngaolaimoe touyu sü neletao nou 
sümowu? Neletao lah lawuso; khu-lou souyumai, bashara thomai, mai 
chapfüna sapamai, lah poutu ea naotu hao-a koa buyu,  

10avaomai, loküyumai, zhaoh shozhimai, chi-lashi paomai moa maivei 
saotoumai haitao sü mailikhei koutea Ramai Vedei sü ngaolaimoe.  
11Neletao kamai sü sübüyu maibaie. Ana neletaowo mah hinou soushee loure; 
neletaowo Ramai hi shee-a popeire, neletaowo Mapao Jisu Khrista zhih hinou 
ea Eletao Ramai vei Rako hinou Ramaiye koa souzü loure.  

Neletao Pfüphao hinou Ramai Kathe Soulo 

12Kamainou haibüa paolai, “Eye donou hatali soua bailai.” Ovai; ana hateitei 
hai neye donou veimoe. Enou, Eye donou hatali soua bailai tea paolousüe, 
ana Enou hataliye panou Eye puhvei kilai soulai moe. 
13Kukhe kamainou paolai, “Touso hai pou donou baie, alia pou hai touso 
donou baie.” Ovai, ana Ramai nou ahaihaiye sü souhalai. Pfüphao hai khulou 
vah soure donou moe, ana Mapaowo kuvah soure donoue; alia Mapaowo hai 
pfüphao donoue.  
14Ramai nou Mapaowoye sü souhri peie, alia puhnou puhvei khoukonou 
Eletaoye-a sou hrishu peilai.  
15Neletao pfüphao hai Khrista vei pfüphao zhataobaie touyu sü neletao nou 
sümowu? Südonou Enou Khrista vei pfüphao zhatao hai poloua sütao sü 
khakhapfü vei pfüphao zha soulaiwu? Sütoukhai laimoe!  
16Moa khakhapfü aliye koa lou ali soulouyu puhsü puhye koa pfüphao ali 
souloure touyu sü neletao nou sümowu? Daiolouzü haibüa rüthoure, “Puhai 
sü vasou ali soulai.”  
17Ana Mapaoye koa lou ali soulouyu puhsü rako hilonou puhye koa ali 
souloure.  
18Khulou vah thaowuwo. Mai alinou souyu mah kukhe talisü puh vei pfüphao 
vakounou baie, ana khulou vah hinou mah souyu puhwo lah puh vei pfüphao 
hi mah soukhaiwe.  
19Nevei pfüphao hai ne lekhe hinou hria buyu ea Ramai nou nehi peikhai 
touyu Rako Mashi vei rathoki nasüe touyu sü ne sümowu? Neletaowo lah 
neletao vei moe ana Ramai vei baie,  

20neletaoye sü muhnou hrüloure. Südonou neletao vei pfüphao hinou Ramai 
kathe soulo.  

1 Korinthmai 7 

Sheenghiyu vei Zütao 

1Chuo neletao nou rüveyu chi sütao vanou phalai. Mai aliye donou shee 
moyu nanou veie.  
2Ana khulou vah souloure athao buyu donou poutumai hrülainou lah lahvei 
chapfü sü buloukhaio, alia naotumai hrülainou lah lahvei chaa sü 
buloukhaio.  
3Mai alinou chaa ali soua puhnou soure vah nasü souvete loulai, alia 
naotumai alinou chapfü ali soua puhnou soure vah nasü souvete loulai, alia 
sübüa puhai alinou li rukha sü soupeilai.  
4Chapfü hai puh lah puh pfüphao vei paopu moe, ana puh chaanoue; 
sübütoua chaa hai puh lah puh pfüphao vei paopu moe, ana puh chapfünoue.  
5Lah nelenou leipua veachi paore donou teile phajütou alinou li hinou raloure 
ae-ao touyu sü likhei baimoa alinou liye bayu ali-a souso; ana süthaisü 
khailou kilo souyu hrüna hisü hrüloukhaio, molouzü lah pfüphaoye tukhalou 
hoyu vanou neletaoye Saitannou thaowu shulai.  
6Haisü kharochi ali büa Enou neletao hi paomoe ana souloua bailai tea Enou 
paobaie.  
7Chekhaoyuwo louzü neletao hrülai hai E büa buyu sü Enou züpawe; ana mai 
hrülainou lah lahvei takushoyu sapeina, alinou tya ali hinou ea kukhe alinou 
tya kukhe ali hinou Ramai hinou ngaoloure.  
8Chuo Enou kilo soumoyu ea meamaipfü taohi paowe süolouzü neletaoye 
donou E büa lia buyu sünanou veikouhie.  
9Ana neletao nou lah neletao vei züpa nasü tukhalou holouzü, sheenghi 
louwo. Daiolouzü züpa nou choroa buyu jünou sheenghiyu nanou veikouhie.  

Sheenghiyu hi Soure Vahtao 

10Sheenghiyu maitao hi Enou chikha peiwe, süsü Enou moe ana Mapaowo 
nou peiwe, süolouzü chapfü alinou puh chaa hinou rata laimoe;  
11ana puhnou soure toulouzü, puhsü mi-a bubailai molouzü puh chaa hi 
khaive zholoulai; alia chaa alinou puh chapfüye rawu laimoe.  
12Kukhe taohi Enou paowe (haisü Enou paobaie, Mapao nou moe); süolouzü 
thaihou jüraimai tali vei lü louche moyu chapfü bue toulouzü ea puhnou puh 
chaaye koa buyu aetouwe toulouzü, puhnou puhye sü phawulaimoe.  
13Alia naotumai tali vei lü louche moyu chaa bue toulouzü ea puhnou puh 
chapfüye koa buyu aetouwe toulouzü, puhnou puh hinou ratawu laimoe.  
14Daiolouzü lü louche moyu chaa sünaye sü puhvei chapfü vanou soushee 
peire, alia lü louche moyu chapfü sünaye sü puhvei chaa vanou soushee 
peire. More toulouzü puhai vei nahmaitao sü sheelaimoe, ana sübüa souloure 
toulouzü, puletao sü sheeloure.  
15Sütoukhaia lü louche moyu sünanou rayu züpawe toulouzü; puhye panou 
süsü souloutheo. Haikuyu paitya hisü, thaihou jürai, chaa moa chapfü taliye 
nuyu hae. Daiolouzü Ramai nou Eletaoye panou kaona-a buloure donou 
kuloure.  
16Oh naotupai, nenou ne chaaye khailu loulai, khailulou laimoe touyu sü 
kakua süe? Oh poutupu, nenou ne chapfüye khailu loulai, khailulou laimoe 
touyu sü kakua süe?  

Ramai nou Kulouyu Süna hinou Hrülo 

17Ana mai hrülainou Mapaowo nou puh hi zhihpei khaitouyu ea kupei 
khaitouyu süna thaifüa hrülo. Haisü Enou lüloumaime pfüphou hi doupeiyu 
zhai nasüe.  
18Hee rodeyu mailiye Ramai nou kulouwu? Puhnou hee rodeyu shee nasü 
souhare donou tewuso; hee rode moyu mailiye Ramai nou kulouwu? Puhnou 
hee rodere donou tewuso. 
19Daiolouzü mai alihai hee rodeyu, rode moyu sünanou soukuyu halia hae, 
ana soukure louzü Ramai vei chikha züyu sünasüe.  

20Mai hrülainou lah lahye kulouyu hrü süna hinou hrüa bulou khaio.  
21Neye kilai ali soua buyu hinou kulouwu? Süvanou le veawuso. Ana nenou 
do souloure kao-zhou avei bue toulouzü, teile süsü soutaosoua seitoulo. 
22Daiolouzü kilai ali soua Mapao nou kulouyu puhsü Mapao vei do soulouyu 
mai baie, süzhaibüa do soua buyu hinou kulouyu puhsü Khrista vei kilaibaie.  
23Ramai nou neletaoye muhnou hrüloure; südonou emai kilai soudata khaiso.  
24Athaihou jürai maitao, neletao ali linou neletaoye kulouyuki hrüa buyu hrü 
süna hinou Ramaiye koa bulo.  

Sheenghi moyu ea Meamaipfütao vanou Doupeiyu 

25Chuo neletao nou sheenghi moyu maitao vanou chi nouyu süna vanou Enou 
Mapaowo hinou chikha ngaolou moe, ana Mapao vei zhuveana vanou 
louchelou veiyu mai ali kua Enou Avei lelisü paowe.  
26Chu teilehi veahoyu haina sü licholoua mai ali donou puhnou hrüa buyu 
sübüa bubaiyu sünanou veikouhie tea Enou chowe.  
27Newo chapfü burewu? Sükulouzü puhye phare donou teso. Newo 
sheemohiwu? Sükulouzü sheere donou chapfü phouso.  
28Ana nenou sheelouzü, newo mah soumoe; alia loumaina alinou nghilouzü 
puhsü mah soumoe. Ana sheenghiyu maitao sü deiphao hi vei veahoyu 
daolai, alia Enou neletaoye panou sühinou palou nüwe.  
29Athaihou jürai maitao, Enou paoyu kowo louzü haire: apaokhaitouyu teile 
nasü jüsho loure, chu shonou chapfü buyu maitao nou hayu büa hrülouwo;  
30alia krayu maitao nou kramoyu büa, alia sayu maitao nou samoyu büa, alia 
na hüyu maitao nou halia hayu büa, 
31alia deiphao hi natao vanou tsü loushoa bah deiyu maitao nou halia 
chokhai moyu büa bulo. Daiolouzü chu deiphao haina zhaisü thashoa talaire.  
32Neletao nou le choroa buyu sü Enou züpa moe. Sheemoyu mai sünanou 
Mapao vei kuvah donou, kabüa Mapaowoye le sousa laisa tea tewe.  



2608 

 

 
   Sheeyu Baibel 

© 2009, Bible Society of India. 
 

 
 

 

33Ana sheelouyu mai sünanou deiphao vei vahtao donou, kabüa puh chapfü 
le sousa laisa tea tsüchowe;  
34alia sübüa puhvei lenou nasü ahai soua zhire. Nghimoyu naotupai moa 
loumaina puhnou lah puhvei Mapaowo kuvah donou kabüa pfüphao-a rako-a 
sheetoua bulai tea tsü chowe; ana nghitayu naotupai sünanou, kabüa puh 
chaa le sousa loulai tea choa deiphao vei hrümai vanou doa bue.  
35Enou chi haisü neletaoye soukha nüyu vanou paowe, neletaoye panou 
sheenghi khailaimoe tea numoe. Ana Enou neletaoye panou kao-züyu nasü 
sounüwe, alia lah neletao hrümai teitei hai panou tsü vakukhaimoa Mapaowo 
kuvah souyu sü Enou züpae.  
36Maitalinou puhnou noutokhai touyu naotupai hisü zhai kaomoa tare 
toulouzü ea puhvei kezhe züpa hai dushoa buloure toulouzü ea puhai sü 
sheenghi molouzü shire tea puhnou cholouzü, süthaisü puhnou liyubüa 
puhaiye panou sheenghi loukhaio. Sühisü mah hae. 
37Ana maitalinou nutaiyu hinou moa puh lekhe hinou sheelaimoe tea latou 
loure toulouzü, alia puh leli hai tukhatsüa khaiwua puhnou nouto khaitouyu 
paiye sü panou lou-a bubailai tea puh le hinou laloure toulouzü, süsü 
veishoe.  
38Südonou puhnou noutokhai touyu loumaina sünaye nalouyu puhsü veia 
souloue, ana sheemoa buyu puhnou veikoua souloue.  
39Chapfü ali hai puh chaanou hrisasü puh hi phukhaitoua bue; ana puh chaa 
hai thaire toulouzü, süthaisü puhsü puh züpamai ali kihi nghive-a bailai, ana 
mai sünasü Khristamai ali souvu zülai.  
40Ana Avei chikuyuwo louzü, puhnou nghipu khaimoa bulouzü puhye donou 
vapu bailai. Alia Enou paoyu haisü Ramai vei Rakonou kozhopeia paoe tea 
Enou chowe.  

1 Korinthmai 8 

Bashara hi Popeiyu Touso vanou Chi Nouyu 

1Chuo neletao nou bashara hi popeiyu touso vanou rüpeiyu süna vanou 
phalai. Puletao nou paoyu büa haisü chekhaoe, süolouzü, “Eletao hrülainou 
tsü bue.” Ana haibüyu tsü sünanou mai aliye sü panou khaophu souwe; ana 
leshi nanou soudupa peiwe.  
2Maitalinou puh hai hatali süe tea cholouzü puhsü puhnou sürepha koutea 
sümohie.  
3Ana Ramaiye leshiyu puhye sü Ramai nou süwe.  
4Sübüyu thaisü, bashara hi popeikhai touyu touso touyu vanouwo louzü: 
Ehnou süwe, süolouzü “bashara hai deiphao hinou cheche-a bumoe,” ana 
Ramai ali kheithe baimoa kukhe lia hae.  
5Daiolouzü raki hi moa deiphao hi “rakhemai,” tea kuyutao bukhaia— ea 
chekhao-a sübüyu rakhemai ea paopu khemai alaosou bukhaia,  
6Eletaoye donou louzü Puo, Ramai puh likheithe bubaie. Puh hinou ha teitei 
vebaie ea Eletao sü puhye donou hribaie, alia Mapao alikhei süolouzü Jisu 
Khrista bubaie. Puh vanou na teitei sü souloue ea puh vanou Eletao sü 
hribaie.  
7Ana mai hrülainou acheche hainasü sükhai peimoe. Mai kamainou bashara 
hai chechenou hriwe tea chopha souloua zhou koutea puletao nou haibüyu 
touso touyu kisü puletao nou chechenou bashara vei touso touvuzü baiwe tea 
chowe; puletao vei lekhetsü sü lelou hoe, alia puletaoye sü touso sünanou 
souzhai peiwe tea chowe.  
8Sütoukhaia, tousonou Eletaoye panou Ramai hi nghipuyu hae; Eletao nou 
toumo-a shipuyu lia hae, moa Eletao nou tou-a veipuyu lia hae.  
9Sütoukhaia leikeilo, molouzü nevei do souyu hainanou lü hinou lelou hoyu 
maitaoye panou phi sülou shulai.  
10Daiolouzü maitalinou, tsü buyu neye bashara vei rathoki arübuh hinou toua 
buyu ngaolouzü, sünanou puhye sü puhvei lekhetsü sü lelouhokhaia, bashara 
hi popapeikhai touyu touso toure donou southou khuvei peilai mowu? 

11Alia sübüa nevei tsü sünanou Khrista nou puhye donou thaipeiyu lelou 
hoyu ne thaihou jürai hainaye sü souhare.  
12Sübüa neletao thaihou jüraimai pei hi mah soupeiyu ea lelou hoyu puletao 
vei lekhetsü zhupeiyu süsü neletao nou Khrista pei hi mah soukhaiwe. 
13Südonou touso nou Athaihou jüraiye mah southou peilouzü, Athaihou 
jüraiye panou mah hi kaodulou more donou Esü hakia sou toupu khailai 
more.  

1 Korinthmai 9 

Sei-atamai Alivei Zütao ea Vahtao 

1E do soulouyu mai mowu? E sei-atamai ali mowu? E Eletao Mapao Jisu ye 
ngaoloure mowu? Neletao sü Enou Mapaowo donou vah souyu vei thou 
mowu?  
2Kukhemaiye donou Ehai sei-atamai mokhaia, neletaoye donou louzü Ehai 
sei-atamai vuzüe; daiolouzü Ehai sei-atamai ali vuzüe touyu vei paoshee hai 
lah neletao nou Mapaowoye koa ali soulouyu hrü süna süe.  
3Eye zhai zhure maitaohi dua chila peire sü haire:  
4Avah donou Eye panou toushoyu zü hawu?  
5Sei-atamai kukhetao, Mapao vei thaihou jüraimai ea Pitar zhaibüa E-a lü 
loucheyu chapfü aliye sa-a Aveih duhi tayu zü hawu?  
6Molouzü Barnabas Ahai likheithe lah hriloure donou pou kutou bailaiwu?  
7Lah pou kutoua reihmai souyu thaoh bue? Darkha kipei soukhaitoua 
sühinou ha shilia haitou moyu thaoh bue? Zhao kholi bua sühinou naodzü 
sütou moyu thaoh bue?  
8Haisü Enou emai zhai likhei hinou paobaiwu? Razhainoua süzhaibüa 
paomowu?  
9Daiolouzü Moses vei razhai hinou haibüa rüthoure, “Thou taia buyu chode 
naye sü nenou mü phuwu laimoe.” Haisü Ramai nou chode donou choa 
paobaiwu?  

10Haisü Eletaoye donou likhei puhnou paobai mowu? Veikhaimoa haisü 
Eletaoye donou rüthoubaie, daiolouzü dou shayu puh-a ea chachiyu puh-a 
chathou nasü koa zha ngaozhore donou rei-a vah souvu zülai.  
11Ehnou neletao hi rako vei thoutai vuthou peilouzü, neletao hinou Ehnou 
pfüphao hilovei chachiyu sü pouyulewu?  
12Kukhemainou neletao hinou touso, sabanüh koa zha ngaozhore zü bue 
toulouzü, Ehye donou zü dukoushoa bumowu? Sütoukhaia Ehnou zü hainasü 
poa vah soumoe. Süjüwo, Khrista vei Ko Avei ludu nasü panou khulou more 
donou Ehnou ha teitei hinou shamealoue.  
13Rathoki hinou kuvah soumai sü rathoki hinou puletao vei touso ngaotouwe 
ea sheelabuh hinou kuvah soumai sü sheelabuh vei sapeina taosü zha 
ngaozhowe touyu sü neletao nou sümowu? 
14Süzhaibüa, Ko Avei paodouyu maitaosü süna hinou puletao vei touso 
kutoulai tea Mapaowo nou kharochi peire.  
15Ana Enou zü haitao talia poa vah soumoe, moa chuo Enou lah Eye donou 
zü haibüyu bue tea paore donou haisü rümoe. Sübüa souyu jüwo Enou raia 
thaibailai. Maitali noua Avei kathe souloure zü hainasü raohayu chipao hi 
soudathou louhoe!  
16Enou Ko Avei paodouyu vanou Eye donou kathe souloure zü hae. Daiolouzü 
sübüa souloumo shilaiyu sünanou Apei hi kangi khaitoua bue. Enou Ko Avei 
nasü paodou molouzü Eye donou daizhozhou ngaopisa!  
17Daiolouzü Enou vah hainasü Alelinou souwe toulouzü, süthaisü Mapao nou 
Eye buu peilai; ana Aleli thaifüa soumoe toulouzü, Eye sü vah haina soure 
donou Ramai nou seipei khaitoue.  
18Sükulouzü Avei buusü daie? Enou Ko Avei paodouyu hisü, Ko Avei süna vei 
vah donou Avei zü alia tsükhaimoa sakhaia paodouyu süsüe.  
19Ewo do souyu maibaie, Ewo maitali vei kilai moe; ana soulou veisa 
maitaoliye koloure donou lah Enou Eye sü mai hrülai vei qila panou 
souloure.  

20Jihudimai donou vah souyu kisü, puletaoye koloure donou Enou puletao 
büa hrüwe; alia Esü Moses vei razhai khehi hrümokhaia, süna khehinou 
hrüyu puletaoye koa vah souyu kisü, puletaoye koloure donou razhai 
khehinou hrüyu büa Esü hrüwe.  
21Süzhaibüa, tahrüh kukhe maiye koa vah souyu kisü, puletaoye koloure 
donou, Jihudimai vei zhai vakounou Enou tahrüh kukhemai büa hrüwe, 
süolouzü Esü Ramai vei razhai thaifüa hrümoe touyu moe; daiolouzü Esü 
chechenou Khrista vei razhai khehinou hrüwe.  
22Lelouho maitao hisü, puletaoye koloure donou, Enou lelouhoa hrüwe. 
Sübüa, ha do tyali hinou mai kamaiye khailu loure donou Enou mai hrülai 
hisü ha teitei dalou baire.  
23Ko Avei navei ha nasü koa zha ngaozhore donou haitao teitei sü Enou Ko 
Aveinaye donou souwe.  
24Tuvayu hisü tuvayumai alaonou lou zha ngaozhokhaia mai alikheinou buu 
ngaobaiwe touyu sü neletao nou sümowu? Südonou neletao nou buu 
ngaoloure donou tukhaio. 
25Koyumai alinou soudoubu kisü ha teitei hinou lah pfüzhoye tukhawe. 
Puletao nou haisü hakalou veiyu veo peirü ngaore donou souwe; ana 
Eletaowo louzü haisü teisa hakalou hoyuna vei donou souwe. 
26Südonou Enou shirumoyu hinou moa, nghojü hilo tutoupoa laiwe; sübüa 
Esü raoha-a khungu hi bahkha khakhai moyu maiye davayu mai kuwe.  
27Ana Enou Apfüzhoye tukhatsü loua sünaye sü panou Akharo khehi 
khaibaiwe, sübümo louzü kukhemai hi paodou peiyu thainou Esü züdoumo 
bailai.  

1 Korinthmai 10 

Basharaye Thomore Tukhayu 

1Athaihou jürai maitao, Moses thaifüa laiyu Eh puo-paomaitao hisü dai 
paresa touyu sü Enou neletaoye panou lilou nüwe. Puletao hrülaiye sü teihao 

nou zütoupeie, alia puletao hrülai sü kao-zhou ashi alia daomoa Zai Aho nasü 
tacho paloue.  
2Alia puletao hrülaiye sü Moses vei thaifümaitao soua teihao hinou ea zai 
hinou dzükhao dapeire, 
3puletao hrülainou rako hilovei kheihaoyu touso sü toue 
4alia puletao hrülainou rako hilovei kheihaoyu dzü sü küe. Daiolouzü puletao 
nou puletao thaifüa laiyu rako hilovei chuhdu hinou dzü sü küe, alia chuhdu 
sünasü Khrista puh baie.  
5Sütoukhaia Ramai nou puletao mai poulo pei hi sü rukha more, alia südonou 
puletao vei thai pfüphao sü rekou hi porarou laire.  
6Chuo puletao nou ashi züpayu kua Eletao-a züpalou more donou haitao 
teitei sü Eletaoye donou tukhayu alie,  
7moa puletao kamainou souyu büa basharataoye thowuso; haisü haibüa 
rüthouyu büa, “Maikhemai taonou toure-shore donou kou buloure, alia do 
sou-a kore donou lashu loure.”  
8Alia puletao kamainou khulou vah souloua teithe ali hinou mai the kaisü 
thaiyu kua Eletaowo khulou vah soulai moe. 
9Puletao kamainou Mapaoye zhai zhua puletaoye nghounou daotheayu büa 
Eletao nou Mapaoye zhai zhuwu laimoe,  
10alia puletao kamainou mülealealoua puletaoye Athai rakivamai nanou 
souhayu büa Eletao nou mülealeawu laimoe.  
11Haitao veishi sü mai kukhetaoye donou nada büa paloure, alia sütaosü 
Eletaoye tukha peire donou rüthou khaitoue. Daiolouzü Eletao sü akhai 
velaiyu teile hinou hrüa bue.  
12Südonou laloure tea choa buyu maitali sü leikeilo, molouzü puh sü kaotalai.  
13Emai hi zhai thaifüa vedaoyu athao süna moanou kukhe athao talinou 
neletaoye thaowu laimoe. Ana Ramaiwo louchelou veie, puhnou neletaoye 
panou neletao nou shamealou hoyu koute panou neletaoye thaowu laimoe, 

ana neletao nou sünasü shamea loure donou athao süna hinou tupa loure 
ludu-a houpeilai.  
14Südonou leshiyu Asamaitao, bashara taoye thoyu sü thaowuwo. 
15Tsüveimai hi paoyu büa Enou neletao hi paowe; Enou paoyu sü neletao 
lahnou chi kulo.  
16Eletao nou Ramai hi kalo paowu-a Mapao Lito touyu ki seiyu pai süna 
hinou poa keyu kisü, Eletao sü Khrista vei zhe nasü koa zha ngaozho loure 
mowu? Alia Eletao nou soukhoyu raokhao süsü Eletao nou po touyu kisü, 
Eletao sü Khrista vei pfüphaoye koa zha ngaozho loure mowu?  
17Daiolouzü Eletao sü poushokhaia raokhaopho alibaie, alia pfüphao alibaie, 
daiolouzü Eletao hrülainou raokhaopho ali süna hinou koa lou zha ngaozho 
loure.  
18Israel maitaoye likhaio; posheelayu natao touyu maitaosü sheelabuh hinou 
koa Ramai kuvah souzhowe.  
19Sübüyu thaisü, basharali hai moa sünaye popei khaitouyu touso nahai 
chechenou hatali vuzüe tea Enou paowu?  
20Moe! Enou paoyuwo louzü zhaohshomai vei sheelabuh hi posheelayu süwo 
louzü Ramai hi moe, rashitao hi baie tea paobaie, alia Enou neletaoye panou 
rashitaoye koa zha ngao zhoyu sü züpa moe.  
21Neletao nou Mapao vei pai hinou ea rashitao vei pai hinou-a po külou hoe; 
neletao nou Mapao vei arübuh hinou ea rashitao vei arübuh hinou-a 
toulouhoe.  
22Molouzü Eletao nou Mapaoye southou rarou peiwu-a panou ngaoraia buyu 
züpawu? Eletao hai puh jünou khouhie tea chowu?  

Soupfüyu Teitei Ramai Kathe donou Soulo 

23Puletao nou, “Eletao sü hatali soua bailai,” tea paowe. Süsü cheche-e, ana 
hateitei sü veimoe. “Eletao sü hatali soua bailai” — ana hateitei nou soudu 
papeimoe.  

24Maitalinoua lahvei züpa nasü phouso, ana kukhemai züpa nasü phoulo.  
25Lekhetsüna donou ha chilia noumoa hupobuh hinou zhoyu sou tali sü 
toukhaio.  
26Daiolouzü haisü sheeyu larübvü hi rüthouyu kue, “Deiphao alia sühi buyu 
teitei sü Mapao veibaie.”  
27Lü louchemomai alinou neye puh kihinou ve vaire donou kulouzü, alia 
nenou talai tea lalouzü, nevei lekhetsüna donou chilia noukhaimoa ne 
nghojühi khaipei khaitouyu touso talisü touwo.  
28Ana maitalinou nehi, “Touso haina hai basharatao hi sheelare,” tea 
paolouzü, süthaisü nehi popeiyu mai süna donou ea lekhe tsüna donou— 
29süolouzü lah nevei lekhe tsüna moa, kukhemai vei lekhetsüna donou touso 
sünasü touwuso. Ana kamainou noulai, “Sükuyu thaisü, daidonou kukhemai 
vei lekhetsü nanou, Amado naye chikulai?  
30Enou Atouso donou Ramai hi kalo paolouzü, daidonou Enou kalo paowu-a 
touyu touso süna vanou maitalinou mah dukhailai?”  
31Sübülouzü veire, neletao nou tou-a sho-a moa hatali soupfü-a hateitei sü 
Ramai kathe donou soukhaio.  
32Jihudimai, tahrüh kukhemai moa Ramai vei lüloumai meye panou phi 
sülou more hrünou hrüloukhaio.  
33Enou soupfüyu sübüa soupfülo; Enou lah E veire donou chomoe, ana mai 
hrülai veire donou choa, puletaoye khailu loure donou Enou soupfüyu teitei 
hinou mai hrülaiye le sousa loure donou tewe.  

1 Korinthmai 11 

1Südonou Enou Khrista zhai douyu kua neletao-a Azhai doulo.  
Naotumai nou Sah Peidoyu 

2Enou neletaoye paoshowe daiolouzü neletao nou Eye teisanou licho peiwe ea 
Enou neletao hi peikhai touyu doupeiyu sütaosü neletao nou thaifüa tawe.  

3Ana Enou neletaoye panou sülou nüwe süolouzü poutumai hrülai 
peichanawo louzü Khristae, naotumai pei hi chanawo louzü puh chaa-e, alia 
Ramai nou Khrista pei chanae.  
4Südonou maisou koa rathoyuki puhpei doloua veachi paoyu moa Ramai 
chipao shayu poutumai sünanou Khristaye sou ahrao peiwe.  
5Alia maisou koa rathoyuki puhpei domoa veachi paoyu moa Ramai chipao 
shapayu naotumai talinou puh chaaye sou ahrao peiwe; daiolouzü puh hai 
peishu sailaiyu naotumai ali jünou takuyu hae.  
6Naotumai alinou puh peihai domore toulouzü, puh peishua beiwuwo; ana 
naotumai ali donou peisaiyu moa peishu beiyu hai ahraoyu alie toulouzü 
puhye panou peidoloukhaio.  
7Poutumai ali donou puhpei doyu matsü hae, daiolouzü puhsü Ramai vei zhu 
ea khouko ava baie. Ana naotumaiwo poutumai vei khouko ava baie.  
8Daiolouzü poutumaiye sü naotumai hinou soupeimoe, ana naotumaiye sü 
poutumai hinou soupeie.  
9Moa poutumaiye sü naotumai donou soupeimoe, ana naotumaiye sü 
poutumaiye donou soupeire.  
10Südonou, rakivamaitao vanou, naotumai alinou puh hai puh chaa kharo 
khehi bue touyu pongaore donou puh peisü doloulai.  
11Sütoukhaia, Mapaowo hinou Eletao hrümai hai, naotupai-a poutupu hinou 
do soumoe, moa poutupu hai naotupai hinou do soumoe.  
12Daiolouzü naotupaiye poutupu hinou soulouyu süzhaibüa poutupuye sü 
naotupai hinou naloure alia hateitei sü Ramai hinou veloubaie.  
13Naotumai aliye donou maisouye koa rathoyuki puhpei domoa Ramai hi 
veachi paoyu hai züho zümoe touyu sü neletao lahnou chikukhaio.  
14Lah zhainoua netaoye poutumai donou peishu shoa pfüyu hai ahrao baie 
touyu sü doupeibaie,  

15Ana naotumai ali donou louzü haisü puhvei kathebaie. Daiolouzü puh 
peishu shoyu sünanou puhye sü peidopeire.  
16Ana maitalinou süna vanou veiva nülouzü, Enou paore pfüphou süwo louzü 
Eh-a moa Ramai vei lüloumaimetao-a rathozhai kukhe talia hare.  

Mapao vei Lito Touyu 
(Mt 26.26-29; Mk 14.22-25; Lk 22.14-20) 

17Sütoukhaia, khekou hi paodou peiyu taosü, Enou neletaoye paosho moe, 
daiolouzü neletao nou rathore donou tave dzüyu hai veipure donou moe ana 
shipure donou baie.  
18Daiolouzü rairailai hinou neletao nou lüloumaime alisoua vedzüyu hisü 
neletao hrohi hai me kukuyu bue tea Enou chouwe; alia süsü Enou taoli 
louchewe.  
19(Veikhaimoa, neletao hrohi sü cheche-a, buyu puletaoye sü panou sheesha-a 
ngaoloure donou me kukua buvu zülai.)  
20Me alisoua neletao nou tave dzüyu kisü, neletao nou toua buyu süsü Mapao 
vei Lito sünamoe. 
21Daiolouzü neletao nou toua buyu hisü, maili linou lah lah tovaisü potouwe, 
sükua kamaisü houwe ea kukhemai taonou shozhia bue. 
22Neletaoye donou toure, shore ki hawu? Moa neletaowo Ramai vei 
lüloumaime donou tsükhouyu hawu, alia toure hamaitaoye sou ahrao peiwu 
bailaiwu? Haina vanou Enou neletao hi dai paopei shulai tea neletao chowe? 
Enou neletaoye paosho laiwu? Moe, Enou paosho laimoe.  
23Daiolouzü Enou neletao hi pei-a buyu doupeiyu haina hai Enou Mapaowo 
hinou ngaoloue; süolouzü Mapao Jisu nou puhye thoupeiyu khei sühinou 
raokhao pho ali poloue,  
24alia puhnou Ramai hi kalo paowu-a süsü soukhoe, alia haibüa paoe, “Haisü 
neletaoye donou soukhoyu Apfüphaoe. Eye licho loure donou haisü 
soukhaio.” 

25Süzhaibüa, vailouyu thaisü puhnou pai poloua paoe, “Pai hainasü Azhenou 
paoshee soukhai touyu Ramai vei Vo Ashu nasüe. Neletao nou haina 
pokütsüsü Eye licho loure donou soukhaio.”  
26Daiolouzü neletao nou raokhao haina touyu tsü ea pai haina pokütsü sü, 
Mapaowo khaivemo koute sü puhvei athaisü neletao nou shangaoa bue.  
27Südonou maitalinou züdoumoyu zhai hinou Mapao vei raokhao toulouzü ea 
puh pai pokülouzü Mapaowo vei pfüphao ea zheye zhaiwuyu vei mah bue.  
28Südonou mai hrülainou lahye raia chikutou louyu thainou raokhao nasü 
toulai ea pai nasü külai. 
29Daiolouzü maitalinou Mapao vei pfüphao hai daisa touyu vei kosü sümoa 
raokhao nasü toulouzü ea pai nasü pokülouzü, puhsü lahnou puh vahi Ramai 
vei chikuyu sü touthou, shothou baiwe.  
30Sükuyu vanou neletao hrohinou mai taolisü lelou hoe, sou-noua bue, alia 
kamaisü thaitare.  
31Ana Eletao nou raia lah Eletaoye chiku loure toulouzü, Eletao sü Ramai vei 
chikuyu sü daowu paimoe.  
32Ana deiphao maiye koa Eletao pei hi mah dukakhai more donou Mapaowo 
nou Eletaoye chikuwure ea tudee peire.  
33Sübüyu thaisü, Athaihou jürai maitao, neletao nou Mapao vei Lito toure 
donou tave dzüyu kisü, alinou aliye kholo.  
34Alia maitalinou houa bulouzü, neletao vedzüyu hisü Ramai vei chikuyu sü 
panou velou more donou, houyu puhsü raia puh ki hinou toulo. Chi kukhe 
taosü E veyu kinou ve paoshee peilai.  

1 Korinthmai 12 

Rako Mashi vei Kukuyu Sapeinatao 

1Chuo neletao nou Rako Mashi vei sapeinatao vanou chi nouyu süna vanou 
phalai. Athaihou jürai khemai, Enou neletaoye panou sütao vanou cheche 
nasü sülouyu züpawe.  

2Neletao nou süwe süolouzü neletao nou zhaohshoa bubu kisü neletaoye sü 
ludu taoli hinou sümah sümo peiwu-a panou hrirai hayu basharataoye thowe.  
3Südonou Enou neletaoye panou sülou nüwe süolouzü Ramai Rako nou 
süthaia laiyu maitalinoua, “Jisu hai cha ngaotheo!” tea paolou hoe, alia 
maitaliye Rako Mashi nou süthai peimoa, “Jisu hai Mapaowo süe,” tea paopa 
louhoe.  
4Chuo rako vei sapeina hai tyatyali bue, ana sütaosü Rako alinou peibaie.  
5Alia kuvah kukua bue, ana Mapao aliye kuvah soubaie.  
6Vah souloure khouko kukua bue, ana Ramai alinou mai hrülai hisü lah 
lahvei vah sourevei khouko sü peie.  
7Mai hrülaiye panou veire donou bo kukheli hinou mailili hisü Rakoye 
ngaopeiyu sünasü peiwure. 
8Daiolouzü Rakonou mai ali hisü ratsüvei chipao peikhaitoue, alia kukhemai 
ali hisü Rako sünanou tsüvei chipao peikhaitoue.  
9Kukheli hisü Rako sünanou lü peikhaitoue, kukhemaili hisü Rako sünanou 
sounou souvei peiyu khouko peikhaitoue.  
10Rako sünanou mai kukheli hisü khupa vah souloure khouko peikhaitoue; 
kukheli hisü rachi paopayu, kukheli hisü rakoye sükuyu, kukheli hisü la sütho 
tyali paoyu ea kukheli hisü puhnou la dapayu khouko peikhaitoue.  
11Ana haitao teitei sü likhei baiyu ea kheihao baiyu Rako puhnou süpeibaie; 
alia puh leli thaifüa mai alili hisü puhnou tya kukuyu sapeina peie.  

Pfüphao Ali hinou Zha Alao Buyu 

12Daiolouzü pfüphao hai ali baikhaia zha alao buyu büa, alia pfüphao zha 
teitei hai alaokhaia pfüphao ali baiyu kua, Khrista-a sübübaie. 
13Daiolouzü Jihudimai khaia, moa tahrüh kukhemai khaia; qilatao khaia moa 
do soumaitao khaia Rako alinou Eletao hrülaiye sü pfüphao ali hinou 
dzükhao dapeire, alia Eletao hrülaiye panou Rako ali hinou küloure.  
14Daiolouzü pfüphao hisü zha alikhei bubaimoe ana alaosou bue. 

15Phinou, “Ewo bah moyu donou, Ewo pfüphaohi bumoe,” tea paolouzü, 
sünanou sünaye sü pfüphao vei zha ali souyu hinou soukua khailouhoe.  
16Alia nounou, “Ewo nghithou moyu donou, Ewo pfüphao hi bumoe,” tea 
paolouzü, sünanou sünaye sü pfüphao vei zha ali souyu hinou soukua 
khailouhoe.  
17Pfüphao teitei hai nghithou bailouzü, sünanou kakua chouloulai? Alia 
pfüphao teitei hai nou bailouzü, sünanou kakua kai hüloulai?  
18Ana Ramai nou lah puhvei leli thaifüa takukuyu zha sütao teitei sü sübüa 
pfüphao hi khaipei khaitoue. 
19Teiteinou zha alikhei bailouzü pfüphaosü kahi bulai?  
20Sübüanou zha alao bukhaia, pfüphao louzü ali baie.  
21Südonou nghithounou bah hi, “Ewo neye koyu hae!” tea paolou hoe. Moa 
peinou phi hi, “Ewo neye koyu hae!” tea paolou hoe.  
22Moe, lelouhoka-a ngaoyu pfüphao vei zha sütaonou koulih soua matsüka 
baie;  
23alia Eletao nou khaishoa tsükhou peizüe tea choyu pfüphao zha sütaoye 
Eletao nou koushoa tsükhoupeie, alia maiye panou ngaolou shiyu Eletao vei 
pfüphao zhataoye sü Eletao nou zhaivei koushoa tutoupeie,  
24sübüa tupeiyu sü mainou ngaolou veiyu Eletao vei pfüphao zhatao donou 
koyu hae. Lah Ramai puhnou khaia tsükhouyu zha sütaoye panou koua 
tsükhou loure donou sübüyu zhai hinou pfüphao hai podzüpei khaitoue.  
25Alia südonou pfüphao hisü kuku-a zhiyu hae, ana sünavei kukuyu zha 
pfüphou nou alinou aliye donou kheihao-a zhutou peiwe.  
26Pfüphao zha alinou veaho louzü, zha kukhe teiteinou sünaye koa veahozho 
peiwe, zha aliye tsükhou peilouzü, zha kukhe teiteinou koa sazhowe.  
27Neletao hrülai sü Khrista vei pfüphaoe, alia neletao mai ali linou sünavei 
zhataoe.  

28Alia lüloumaime hisü Ramai nou mai hrülaiye lah lah buh dopei khaitoue: 
rairaikai hinou sei-atamaitaoe, ahai chena hinou rachipaola maitaoe, asü 
chena hinou dou-apei maitaoe; süthaisü khupa vah souyu maitaoe, süthaisü 
sounou souvei peimaitao, maiye soukha peimaitao, süthai-apeimaitao ea 
süthoyu la paopamaitaoe. 
29Puletao hrülainou sei-atamaitao moe, moa rachi paolamaitao moe, moa 
dou-apeimaitao moe. Mai hrülainou khupa vah soure khouko hae, 
30moa sounou souvei peire khouko hae, moa mai hrülainou sütho la paoyu 
khouko hae moa la dapayu khouko hae.  
31Ana kou lih soua veikouyu rako vei sapeina taosü züpalo. Alia Enou neletao 
hi chua veiveilai ludu nasü ngaopeilai.  

1 Korinthmai 13 

Leshi vei Ludu 

1Enou emai ea rakivamai la taonou paokhaia, leshi halouzü, Esü hu dayu kho 
moa hu baiyu kho bübaie.  
2Alia Ahi rachi paopayu vei sapeina bukhaia alia kheitsü ea tsü teitei sükhaia, 
alia Ahi deichitao podalou süyu lü teitei bukhaia, leshi halouzü, Esü halia 
moe.  
3Enou Avei buyu na veishi toure hamai hi peikhaia, alia Apfüphao hai mei 
deire donou thoupeiwu khaia, leshi halouzü, Esü halia zhimoe.  
4Leshi nou shamea peie ea zhuvea peie; leshinou maiye ngaorai moe, zho 
soumoe moa khaophu soumoe;  
5leshi nou zhaishi soumoe, dutounü moe, rarou hahamoe moa ashi chomoe;  
6leshi nou ashiye koa sazho moe, ana chechenaye koa sazhowe.  
7Leshi nou ha teitei pfüpeie, ha teitei louche peie, ha teitei reipeie ea ha teitei 
shamea peie.  
8Leshi hai akhai hae; rachi paopayuwo hata bailai; süthoyu latao-a sobailai; 
tsü-a hata bailai.  

9Daiolouzü Eletao vei tsü sü liche moe ea Eletao vei rachi paopayu sü liche 
moe;  
10Ana licheyu süna veyu kisü, liche moyu sünasü hata bailai.  
11Enou taibu kisü, Enou nahmai ali büa chi paoe, nahmai ali büa süe, alia 
nahmai ali büa tsü choe; chuo Enou tsüpayu kisü, Enou nahmai vei zhai nasü 
thaowure.  
12Chu Eletao nou ngaoa buyu sünawo louzü zhuzhu hinou ngaorarayu khu 
bübaie; ana sükisü zhu haonou ngaolai. Chu Enou süa buyu sünawo louzü 
kaitouli hinou baie, sükisü Ramai nou chu Eye sükhaia buyu sübüa E-a 
sükhailai.  
13Südonou chuo lü, areih ea leshi haitao asü hai bue; ana haitao hronou 
dukayu nawo louzü leshina baie.  

1 Korinthmai 14 

Rachi Paopayu ea Latao 

1Koulihsoua leshi phoulo, alia lenoua rako vei sapeinatao, matsüsoua neletao 
nou rachi paopa loure donou züpalo.  
2Daiolouzü sütho lanou paoa buyu puhnou emai hi paomoe ana Ramai hi 
paobaie, daiolouzü maitalinoua puhnou paoyu sü sümoe, ana puhsü rako vei 
khouko hinou kheitsü nasü paopa-a bue.  
3Ana rachi paopa-a buyu puhnou maikhemai hi puletaoye soudupa peire 
donou, süpeire donou ea le sousa peire donou paoe.  
4Sütho la paoyu puhnou lah puhye likhei soudupei baiwe, ana rachi paopayu 
puhwo lüloumaime teiteiye soudu peiwe.  
5Enou neletao hrülaiye panou sütho la paonüwe; ana koulih soua panou rachi 
paopa nüwe. Daiolouzü lüloumaime teiteiye soudu peiloure donou mai 
kamainou la nasü dapa peimo louzü, rachi paopayu puhnou sütho la paoyu 
puh jünou dukou hie.  

6Südonou Athaihou jürai maitao, Enou sütho lanou paoa neletao hi velouzü, 
sünanou neletaoye donou dai koyu bue? Enou neletao hi Ramai hinou 
ngaopeiyu li moa kukhe tsüli moa rachi paopayu li, moa doupeiyu li pove 
peimo louzü halia koyu hae.  
7Hrirai hayu lou souyu baseitao koutea süolouzü shaa moa lanabvü aduna-a 
kho sheetoua houngpei molouzü maitalinoua dai houngsa touyu sü sükupei 
louhoe?  
8Alia reih soure be nasü kho sheetoua houngpei molouzü, reihmai thaohnou 
reih soure donou soudalai? 
9Süzhaibüa, neletao nou sütho la hinou paoyu chipao nasü paosheetou 
peimolouzü, maitalinou kazhaibüa neletao nou pao-a buyu sü süloulai? 
Neletao vei chipaosü teikhaihi paokhai bailai!  
10Deiphao hi la takukuyu alaosoua bue, sütoukhaia sütao hisü ko hayu ali-a 
hae.  
11Ana paoa buyu la sünasü Enou sümo louzü, Ahi chipao-a buyu puhsü Eye 
donou vakoumai ali bübaie ea Esü puhye donou vakoumai ali bübaie. 
12Südonou lah neletao hia sübübaie, neletao nou Rako vei sapeinatao sü 
ngaolou nüshoa buyu donou, ha teitei jünou lüloumai meye soudupa peiloure 
veikayu sütaosü phoulou vuzükhaio.  
13Südonou sütho la pao-a buyu puhye panou la dapa loure donou veachi 
paokhaio.  
14Daiolouzü Enou sütho la hinou veachi paolouzü Arakonou chechenou 
veachi paoe, ana Atsüwo louzü sühisü lou zha lia ngaozho moe.  
15Sükuyu thaisü Enou dai soulai? Enou Arakonou veachi paolai, ana Enou 
Atsünou-a veachi paolai; Enou Arako nou lou soulai, ana Enou Atsünou-a lou 
soulai.  

16Nenou rako hinou likhei Ramai hi kalo paoyu kisü, kabüa rako meime 
hinou lou zha ngaozhoa buyu maitalinou nevei kalo paoyu veachi hisü 
“Amen” tea paolai? Nenou paoa buyu hisü puhnou süloure ludu lia hae.  
17Ramai hi kalo paoyu nevei veachi sü veishoa malae, ana kukhe maiye sü 
soudu peiyu halia hae.  
18Enou Ramai hi kalo paowe daiolouzü neletao hrülai jünou koushoa Enou 
süthola paowe.  
19Ana kukhe maiye doupeire donou lüloumaime vei rathoyu hiwo louzü, 
sütho lanou chipao the kiruo paoyu jüwo Enou Atsü hinou chipao angou 
paobailai.  
20Athaihou jürai khemai, neletao nou tsü choyu hisü nahmai büwuso; ana 
ashi hinou nahmai büloua neletao nou tsü choyu hisü liche-a bulo. 
21Razhai hinou haibüa rüwure, “Sütho la paoyu maikhe maitao vanou Enou 
Amaitao hisü chi paolai, tea Mapao nou paoe, Vakou teideimai mali vanou, 
Enou chi paolai, ana sükoutea Amaitao nou Achi sü keipei laimoe.”  
22Südonou sütho la paoyu sapeina nahai lüloumaitao vei sheemoe ana 
lüloumomaitao vei baie; ana rachi paopayuwo lüloumomaitao vei moe ana 
lüloumaitao vei baie.  
23Südonou hakinou lüloumaime teiteinou vedzüa bulouzü ea mai hrülainou la 
süthonou paoshua bulouzü, alia vakoumai moa lüloumomai kamai sü tavelou 
louzü, puletao nou neletaoye sü voe tea paolai mowu?  
24Ana lüloumo mai kamaitao moa vakoumai kamainou tavelouyu kisü, 
maikhemai hrülai nou rachi paopa-a bulouzü, puhnou keilouyu süvanou 
puhye sü paothou louche peilai. Puhnou keilouyu sütao pfüphou nou puhye 
sü chikulai,  
25puhvei kheitsü nasü popa ngaopeiwulai, alia sübüa puhnou puhpei pfüna 
kouloua Ramaiye tholai ea chechenou Ramai hai neletao hrohi bue tea 
shapalai.  

Shodzünou Rako vei Sapeinatao Seiyu 

26Athaihou jürai maitao, Enou paoyu kowo louzü haire. Neletao nou rathore 
donou vedzüyu kisü, mai kamainou lou soulai, kamainou doupeilai, kukhe 
linou Ramai nou moshilaia ngaopeiyu sü paongaowulai, kamainou la 
süthonou paolai moa kamainou la dapalai. Haitao teitei sü lüloumaime 
soudupa loure donou souloukhaio.  
27Mai kamainou sütho lanou paolai toulouzü, sühisü mai ahai moa moshilai 
louzü mai asüye panou paokhaio, alia süsü panou shoshonou paokhaio, alia 
kamai alinou paoa buyu süsü la dapa vuzülai.  
28Ana sühisü la dapa peiremai hae toulouzü, la sütho paoa buyu puletaoye 
panou lüloumaime hronou ngasoua buloukhaio ea panou lah hi ea Ramai hi 
likhei paoyu souloukhaio.  
29Rachi paolamai ahai molouzü asüye panou chi paokhaio, alia paoyu süsü 
panou kukhe maiye chikukhaio.  
30Ana ngheikinou chobua buyu kukhemai alihi Ramai nou ngaopeiyu bue 
toulouzü, chi paoa buyu puhye panou paikhaimoa bukhaio. 
31Daiolouzü mai hrülaiye panou süloua le soudu peiloure donou, neletao 
hrülainou shoshonou paopa lousüe.  
32Alia rachi paolamaitao vei rakotao hai rachi paolamaitao khakhehi hrüvu 
zülai,  
33daiolouzü Ramai hai pha-bei sümoyu Ramai moe ana kaonayu Ramai baie. 
Sheeyumaitao vei lüloumaime pfüphou hi tayu zhaibüa, 
34naotumaitao nou lüloumaimetao vei rathoyu meime hisü paikhaimoa bulai. 
Daiolouzü puletaoye sü chi paore donou aetou peimoe, ana razhai hinou 
paoyu büa, puletao sü khakhe hinou buyu zü bailai. 
35Puletao nou sünüyu hatali bue toulouzü, puletaoye panou lahki hinou 
puletao chaamaitao hinou nouloukhaio. Daiolouzü naotumai ali donou 
lüloumaime hronou chi paoyu hai ahraoyu alie.  

36Molouzü Ramai chipao hai neletao hinou paraiwu? Moa Ramai chipao veyu 
hai neletao hi likhei veibaiwu?  
37Maitalinou puh hai rachi paolamai alie tea cholouzü, moa rako vei sapeina 
buyu mai alie tea cholouzü, Enou neletao hi rüyu haisü Mapao vei chikhae 
tea puhnou sülou vuzülai.  
38Ana maitalinou haina hai popei molouzü, puhye sü popeiso.  
39Südonou Athaihou jürai maitao, rachi paopare donou lenoushoa züpalo, 
alia sütho la paoyu sü nuso;  
40ana ha teitei sü zhai veitoua ea shoshonou soulou vuzülai.  

1 Korinthmai 15 

Khrista nou Hrishu Louyu 

1Athaihou jürai maitao, Enou neletao hi paodou peikhaitoua neletao nou 
polouyu ea süvanou neletao vei lü soushu palouyu Ko Avei sünasü chuo Enou 
neletaoye panou li-cholou nüwe.  
2Enou neletao hi paodouyu chipao sünasü Ko Avei sünasüe. Neletao nou Ko 
Avei haina hai potouloua bulouzü, sünanou neletaoye khailu peire— molouzü 
neletao sü raohanou louchebaire.  
3Daiolouzü E-a ngaolouyu matsü tsülaina süsü Enou neletao hi thoupeire, 
süolouzü sheeyu larübvü thaifüa Khrista nou Eletao mah donou thaipeire,  
4süolouzü sheeyu larübvü thaifüa puhye sü povure ea teithe asüzhou puhsü 
hrishu loure;  
5alia puhnou Kephas hi ea süthainou sei-atamai kiahaitao hi ngaopeie.  
6Süthaisü puhnou lüh ali hinou thaihou jüraimai kaihngoujü lah-a buyu taohi 
ngaopeie, puletao hronou poulo chukoute hrihie, ana kamaiwo zhitare.  
7Süthaisü puhnou Jems hi ngaopeie, alia süthaisü sei-atamai hrülai hi 
ngaopeie.  
8Alia akhai khailai hinou, hrü chemoa nakouyu nah büyu Ahi-a puhnou 
ngaopeie.  

9Daiolouzü Ehai sei-atamai tea kuzü moyu, sei-atamaitao hrülai hronou tai-
noukayu nasüe, daiolouzü Enou Ramai vei lüloumai meye souveapeie.  
10Ana chu Enou haibüa hrüa buyu hai Ramai zhuvea vanou baie, alia puhnou 
Ahi peikhai touyu zhuveana hai hakonou moe, daiolouzü Enou sei-atamai 
kukhe hrülai jünou khoupua vah souloure; ana chechenou süsü Enou soumoe, 
anou süsü Eye koa buyu Ramai vei zhuvea sünanoue.  
11Südonou haisü Ahinou ve-a, puletao hinou ve-a, Eletao hrülainou paodouyu 
nasü hainare, alia sübüa neletao nou louche loure.  

Eletao vei Hrishuyu 

12Chuo Khrista hai athai hinou hrishu loure tea Ehnou paodou louzü, kabüa 
neletao hronou kamainou thaimai hai hrishu laimoe tea paowe? 
13Thaimai donou hrishuyu hae toulouzü, süthaisü Khrista-a hrishu loumoe;  
14alia Khrista hai hrishu loumoe toulouzü, süthaisü Ehnou paodouyu hai hako 
baire, ea neletao vei lü-a hako baire.  
15Süjünou koua Ehye sü Ramai vei amada zhopaoh maitao tea ngaopeire, 
daiolouzü Ehnou Khristaye Ramai nou athai hinou souhrishu peie tea paoe, 
ana thaimai hai hrishumoe touyu hai chekhao louzü, süthaisü puhnou 
Khristaye souhrishu peimoe.  
16Daiolouzü thaimai hai hrishu molouzü, Khrista-a hrishu moe.  
17Alia Khrista hai hrishu molouzü, süthaisü neletao vei lü hai hakobaie ea 
neletao hai chu koutea neletao vei mah hinou buhie.  
18Süthaisü Khrista hinou zhitayu puletao-a ha-kare.  
19Chu hrü haina donou likhei Eletao nou Khrista hi rei-a bubailouzü, 
Eletaowo deiphaomai kukhe hrülai jünou zhuvea kayu maitaoe.  

Hrishu Vuzülaiyu 

20Ana athai hinou zhia buyu maitao hai hrishu vuzülai touyu lapeiyupao 
soure donou Khrista hai athai hinou hrishu cheche loure. 

21Daiolouzü mai ali vanou athai veyu sübüa, mai ali vanou thaimainou 
hrishuyu-a veloure.  
22Daiolouzü Adam vanou mai hrülainou thaiyu süzhaibüa, Khrista vanou mai 
hrülaiye souhri peiwulai.  
23Ana mai ali lisü lah shoshonou hrishulai: Khrista nou mai hrülai jünou 
raikaie; süthaisü puhmaitao soua buyu puletao nou puh veyuki hrishulai. 
24Süthaisü akhai teile sü velai; sükisü Khrista nou teidei khomaitao, soulousü 
zü ea khouko teiteiye koloulai, alia süthaisü Vedei nasü Puo Ramai bah hi 
thoupeiwulai.  
25Daiolouzü Ramai nou Khristaye ngaobamai hrülaiye koloua puletaoye 
Khrista phihi pove khaimo koutesü puhnou Veo soua bulai.  
26Puhnou souhare akhai khailai ngaobamai süolouzü athai sünasüe.  
27Daiolouzü sheeyu larübvü nou paoe, “Ramai nou ha teitei sü puh phihi 
pove khaipeire.” Sütoukhaia haisü sheetoubaie, süolouzü “ha teitei” touyu 
hisü Khrista phihi ha teitei pove khaipeiyu Ramai puhwo loumoe.  
28Ana ha teitei hai Khrista khakhe hi pove khaiyu kisü, lah Nahpoutu puh-a 
ha teiteiye puh khakhe hi pove khaipeiyu Ramai puh khakhe hi ve bulai; alia 
ha teitei pei hi sü Ramai nou tukha khouloua bulai.  

Hrishu Züyu-zümoyu vanou Tsü chodayu 

29Chuo thaimai sühsoua dzükhao dayu puletao sü kabü khailai? Thaimai hai 
hrishu khailaimoe toulouzü, daidonou puletao sühsoua maikhe mainou 
dzükhao dawe?  
30Daidonou Eh hai teilecho tsünou hakalou veiyu hi buwe?  
31Athaihou jürai khemai, teithetsünou Esü athaiye daoa buwe! Eletao nou 
Eletao Mapao Khrista Jisu ye koa ali soulouyu hinou neletao hi Akathe soulou 
vei buyu süna vanou Enou chi haisü paowe.  
32Enou emai zhaido hinou Ephesa hi khaosoutaoye reihzü bailouzü, sünanou 
Eye donou dai zhiyu bue? Alia thaimaitao sü hrishu molouzü, süthaisü 

haibüa paoyu kua, “Eletao sü tou-sho laikhe, daiolouzü Eletao hai doso 
thaibailai.”  
33Maiye panou lawuso, “Samai ashinou zhai avei souhawu baiwe.” 
34Leikeiyu tsü hi khaivelo ea neletao vei mah ludusü thaowuwo. Haisü Enou 
neletaoye panou ahrao loure donou paowe, daiolouzü neletao kamaisü 
Ramaiye sümoe.  

Hrishuyu Pfüphao 

35Ana kamainou noukhailai, “Kabüa thaimainou hrishulai? Dai pfüphaonou 
pfüa puletao sü velai?”  
36Voyu maitaore! Neletao nou thoutai vuthouyu kisü, süsünou thaitamo 
koutesü paopata moe.  
37Alia neletao nou vuthouyu süsü thaikhai hi paopare süübe süna moe, ana 
thoutai likhei süolouzü southou tai moa kukhe thoutai talibaie.  
38Alia Ramai nou puh leli thaifüa thoutai sünaye sü pfüro ali peiwe alia 
puhnou thoutai alili hisü lah lah pfüro chekhai peiwe.  
39Daiolouzü vasou teitei hai zhobaimoe; ana emai vei vasounou tya alie, 
khaosouvei vasounou kukhe tya alikhaie, reihoutao veinou tyali khaie ea 
khah veinou kukhe tya alikhaie.  
40Alia raki hilovei pfüphaotao ea deiphao vei pfüphaotao-a bue; ana raki hilo 
pfüphao zhuvei süna hai deiphao pfüphao vei zhuvei süna jünou tyakuhie.  
41Teinghi vei avali bue ea khou vei ava kukheli bue, alia teivutao vei ava 
kukheli bue; alia teivuhtao hrohia kukuyu ava bue.  
42Thaimainou hrishuyu kisü süzhaibü bailai. Pfüphaoye povuyu kisü, süsü 
hakalouvei pfüphao baie; hrishuyu kisü, süsü haka laimoyu pfüphao baie.  
43Povuyu kisü süsü zhu shishoe ea lelouhoe; hrishuyu kisü, süsü zhu veisholai 
ea khousholai.  
44Povuyu kisü, süsü vasouvei pfüphao baie, hrishuyu kisü, süsü rakovei 
pfüphaolai. Vasouvei pfüphao bulouzü, rako vei pfüphao-a bue.  

45Daiolouzü sheeyu larübvü nou paoe, “Mai raina Adam sü hrirai pfüyu mai 
ali souloure; ” ana Adam nanawo hrirai peilouyu rako souloure.  
46Rako hilovei nanou veraimoe, ana vasou hilo vei nanoue, alia süthainou 
rako hilovei nasü ve.  
47Nainou souyu Adam raina sü deiphao hinou ve; Adam ahai chena sü raki 
vanou ve-e.  
48Deiphao hilonou veyu maitao sü, nainou soukhai touyu mai sünaye raiwe; 
raki hilo maitao sü rakinou veyu puhye raiwe. 
49Eletao nou chu nainou soukhai touyu mai sünavei kheihaoyu zhu pfüyu 
büa, Eletao sü raki hilovei mai sünavei kheihaoyu zhu-a pfülai.  

Hrishuyu Nanou Reih Kolouyu 

50Athaihou jürai maitao, haisü Enou neletao hi paowe, süolouzü ke-zhenou 
koa Ramai Vedei hisü ve zha ngaozho louhoe, moa ha-kalou veiyu sünanou 
ha-kalou hoyu sünaye koa zha ngaozho louhoe.  
51Zhukhaio! Enou neletao hi kheitsüli paongaowe. Eletao hrülaisü zhikhai 
laimoe, ana Eletao hrülaisü 
52katou hinou, nghiphei alikho hinou, bekho nakaiyu na hinou datakhailai. 
Daiolouzü be houpayu kisü, thaimaitao sü ha-ka khailai moyuhi hrishulai, 
alia Eletao hrülai sü data bailai.  
53Daiolouzü hakalou veiyu zhai hainasü ha-kalai moyu hi data bailai; alia 
thailou veiyu zhai hainasü thailai moyu hi data vuzü bailai.  
54Südonou ha-kalou veiyu nanou ha-kalai moyuna bahnouyu kisü, alia 
thailou veiyu nanou thailai moyuna bahnou louzü, süthaisü sheeyu larübvü 
hinou paoyu nasü cheche-a velai: “Athainaye souhare; kolouyu hai 
chekhoure!”  
55“O Athaiwo, nevei kolouyu hai daiki bue? O Athaiwo, ne kei kahi bue?”  
56Athaivei kei hai mah nasüe, alia mahvei khouko hai razhai baie. 

57Ana Eletao Mapao Jisu Khrista vanou Eletaoye panou reih kolouyu Ramai 
puh hisü kalo paokhaio!  
58Südonou leshiyu Athaihou jürai khemai, latoulo ea lükhaiso. Mapaowo 
donou vah souyu hisü kou-noulo, daiolouzü Mapaowo donou te-a vah souyu 
hai hakia raohamoe touyu sü neletao nou süwe.  

1 Korinthmai 16 

Lüloumai Thaihou-jürai Maitaoye Soukha Peiyu 

1Chuo neletao nou Judea hi buyu sheeyumai taoye pousha soukha peire 
vanou chi nouyu süna vanou phalai. Enou Galatia hi buyu lüloumaime hi 
paopeiyu sübüa neletao-a souvu zülo.  
2E veyuki pousha khata more donou, neletao nou Mapao vei teithetsü hisü, 
lah lahnou ngaolouyu süna thaifüa pousha daodaotu pokupa podzü 
khailouwo. 
3Alia Enou veyu kisü, neletao nou ae-ao touyu mai sütaoye sü Enou zhu 
shingaoyu vei seiko sü peiwu-a puletaoye panou neletao vei sapeina nasü 
Jerusalem hi pove peire donou seitalai.  
4Eye donou tare koyu bue toulouzü, süthaisü puletao nou Eye koa talai.  

Paul vei Aroh 

5Enou Makedonia hi taveloua neletaoye ve daolai, daiolouzü Esü Makedonia 
hi tavere bue,  
6alia E hai neletao hi phajü ve chao-a bua malae, molouzü saikiphao vebua 
malae, alia süthaisü Enou tavere veihdu tali hisü neletaoye panou soukha 
peilai.  
7Daiolouzü chu Enou neletaoye ludu chonou tave daoyu züpa moe, ana 
Mapaowo nou aetou peilouzü Enou neletaoye koa ve phaso buyu sü zhia bue.  
8E Ephesa hai hinou Pentekos teithe koutesü chao-a bulai,  
9daiolouzü buh haihisü ngaobamai alao bukhaia, Eye donou vah du-sho 
soulou vei phasü houpei khaitoua bue.  

10Timothi hai neletao hi velou louzü, puhye sü shetoupeio, daiolouzü puhsü E 
büa Mapaowo donou vah souwe.  
11Südonou maitalinoua puhye ngaophou moyu souwuso, anou puhvei veihdu 
hai kaona-a taloure donou neletao nou puhye soukhapeio, sübüa puhye 
panou Ahi khaivelo; daiolouzü puhnou thaihou jüraimai taoye koa khaiveyu 
sü Enou zhia bue.  
12Eh thaihou jürai Apollos vanou louzü, Enou puhye sü thaihou jüraimai 
kukheye koa neletaoye tave daore donou süshoa bure, ana puhsü chu neletao 
hi vere rokhai mohie. Sütoukhaia puhnou teile kaozhou avei ngaolouyu kisü 
neletao hi velai.  

Akhai Chipaotao 

13Leikeilo, lü hinou latoulo, khu veilo ea khou-chilo.  
14Neletao nou sou-pfüyu teitei sü leshi hinou soulo.  
15Thaihou jürai maitao, Stephanas kikhamai hai Akhaia teidei hinou raikaia 
lou Khristamai soulouyu maitaoe ea lah puletao hai sheeyumaitao vei kuvah 
donou le loushoa vah souwe touyu sü chuo neletao nou süloure.  
16Enou neletao hi khowe süolouzü haibüyu maitao ea puletaoye koa te-a vah 
souyu maitao thaisü fülo.  
17Stephanas, Fortunatas ea Akhaikas puletao velouyu donou Enou lesawe, 
daiolouzü neletao hakhaia neletao buh hisü puletao nou tave thaoloure,  
18alia puletao nou neletaoye le sousa peiyu büa Eye-a le sousa peire. Haibüyu 
maitaoye sütou peikhaio.  
19Asia teidei hi lüloumaime taonou neletao hi khurüyu chidoh seiwe; Aquila 
ea Priskilla, alia puhai kinou vedzüa rathoyu lüloumaimenou Mapaowo zhih 
hinou sasa-a neletao hi khurüyu chidoh seiwe.  
20Haihi buyu thaihou jüraimai hrülainou khurüyu chidoh seiwe. Thaihou 
jüraiye leshia mümuyu zhai süna hinou alinou liye khurükhaio.  
21Paul, Enou lah Abah vuzünou khurüyu chidoh haisü rüwe.  

22Maitalinou Mapaoye leshi molouzü, puhsü cha ngaotheo! Maranatha — Eh 
Mapao, thala-a vepeio!  
23Mapao Jisu vei zhuvea neletaoye koa buyu soulouwo.  
24Khrista Jisu hinou Avei leshisü neletao hrülaiye koa buyu sü souloutheo. 
Amen.  

2 Korinthmai 

2 Korinthmai 1 

Zhu shingaoyu 

1Ramai leli hinou Khrista Jisu vei sei-atamai ali soulouyu Paul, alia Eletao 
thaihou jürai Timothi hinou— Korinth hi buyu Ramai vei lüloumaime hi, alia 
Akhaia teidei teitei hi buyu sheeyumai hrülai hi rüwe:  
2Eletao Puo Ramai ea Mapao Jisu Khrista nou neletao hi zhuvea ea kaonayu 
peiyu sü souloutheo.  

Paul nou Ramai hi Kalo Paoyu 

3Eletao Mapao Jisu Khrista vei Ramai ea Puo, zhuvea peilousü Puo ea ha 
teitei hinou le souva peiyu Ramai puhye sü Eletao nou kalo paolaikhe!  
4Lah Eletaoye Ramai nou le souva peikhai touyu vayu sünanou Eletao nou 
kukhe veahoyu tyatyali buyu puletaoye le souva peiloure donou puhnou 
Eletaoye Eletao vei veahoyu teitei hisü le souva peire.  
5Daiolouzü Eletao nou Khrista vei veahoyu hisü koa zha alaosou ngaozhoyu 
sübüa, Khrista vanou Eletao nou Ramai vei souva peiyu hia koa lou zha 
alaosou ngaozho loure.  
6Ehye souvea louzü, süsü neletaoye souva peire alia khailu peiloure donoue; 
alia Ehye souva peilouzü, süthaisü neletaoye-a souva peire ea Ehnou shamea 
louyu veahoyu sübüyu veahoyu nasü neletao nou shamea loure donou 
neletao hi khouko peire.  
7Südonou Ehnou nele hinou rei-a buyu sü hakia khaitamoe; daiolouzü neletao 
nou Eh veahoyu hi koa lou zha ngaozhoyu sübüa, Ehnou vayu hia neletao 
nou koa lou zha ngaozholai touyu sü Ehnou süwe.  
8Daiolouzü, thaihou jürai maitaore, Ehnou Asia teidei hinou daoyu veahoyu 
sünasü panou neletaoye lipulou nüwe. Eh pei hi kou pokhai peiyu süsü 
duzhule ea süzhuleyu vanou Ehsü hria bushulai hie tea halia chokhai more.  

9Chechenou, panou thaire donou Eh pei hi chikuchere tea Ehnou choe. Ana 
haisü Eletao nou lah Eletaoye moa thaimaiye souhrishu peiyu Ramaiye likhei 
lüloure donou paloure.  
10Haibüyu ngaopi shoyu athai vei rakoshi hinou puhnou Eletaoye khaipapeie, 
alia Eletaoye khailu peilai; alia puhnou Eletaoye khailu pupei khailai tea 
Ehnou puh hinou rei-a bue,  
11neletao noua Ehye donou veachi paopeia koa soukhapei vuzükhaio. 
Südonou Ehye donou veachi alaosou paokha peiyu süsü Ramai nou noupeilai, 
alia Ehye sü hapeilai; alia mai alaonou Ehye donou puh hi kalo pao-a puletao 
paisü shapalai.  

Paul vei Aroh Datayu 

12Ehnou khaophu souyu qowo louzü, Ehnou deiphao hinou hrüa buyu haina 
hai, koulih soua Ehnou neleye koa sa-pa soua hrüyu hai Ramai hinou leishoa 
ea sheetoua, deiphao vei tsü hinou moa Ramai vei zhuvea khouko vei khakhe 
hinou hrübaie touyu sü Ehvei lekhetsü nanou zhopaoh souwe.  
13Daiolouzü Ehnou nelehi nelenou phoulou süyu ea sülou süyu likhei rübaie. 
Ana chu nelenou Ehye zha alikhei süpeibai khaia,  
14Eletao Mapao Jisu vei Teithe kisü Ehnou nele vanou khaophu souyu büa 
nele-a Eh vanou khaophu souloure donou, nelenou Ehye soutaosoua süpei 
shulai tea Enou rei-a bue.  
15Enou hai teitei sü sütouwe süolouzü neleye panou zha ahai koua rakovei 
ngaoloure donou raikaia Enou neletaoye ve zhure donou soudae.  
16Daiolouzü Makedonia hi tare veihdu hinou Enou neletaoye tave zhunüwe, 
alia neletaoye panou Eye Judea hi tare veihdu hi soukha peire donou 
Makedonia hinou khaiveyu kia neletaoye tave zhunüwe. 
17Haisü Enou soulai tea cholouyu kisü, Esü latoulou moa buwu? Enou lüh ali 
hinou, “Ae, Ae,” alia “Moe, Moe” tea pao-a vasou thaifüa Enou souda-a vah 
souwu?  



2636 

 

 
   Sheeyu Baibel 

© 2009, Bible Society of India. 
 

 
 

 

18Ana Ramai hai chechevuzü baiyu donou, Ehnou nelehi paoyu chipaosü “Ae” 
alia “Moe” toumoe.  
19Daiolouzü Sailas, Timothi ea Enou neletao hrohinou paodouyu Ramainah 
Poutu Jisu Khrista hai “Ae” alia “Moe” touyuna moe, ana kuvou-a puhwo 
Ramai vei “Ae” touyu nasüe;  
20daiolouzü Ramai vei apaopeiyu teitei hai puh hinou Ae-Ao touyu sü 
ngaoloue. Südonou Ramai kathe souloure donou Ehnou Jisu Khrista vanou 
“Amen” tea paowe.  
21Ana neleye koa Ehye Khrista hinou soutsü peiyu ea Ehye seitapeiyu haisü 
Ramai nou baie. 
22Puhnou puhvei paoshee hai Eletao pei hi noupeiwure ea puh rakosü Eletao 
lethounou panou lapeiyupao soua bure donou Eletao hi peiwure.  
23Azhopaohmai soure donou Enou Ramaiye kuwe; puhnou Ale süwe süolouzü 
Enou Korinth hi takhai laimoe tea le layu hai neletao le souvea nümoyu 
donoue.  
24Haisü Ehnou neletao vei lü pei hi paopu sounüyu donou moe; neletao lesare 
donou Ehnou neleye koa vah soubaie, daiolouzü neletao hai neletao vei lü 
hinou latoua bure touyu sü Ehnou süwe.  

2 Korinthmai 2 

1Daiolouzü neletao le souvea pumore donou Enou neletaoye tave zhupu 
khailai more tea Ale laloure.  
2Daiolouzü Enou neletaoye le souveawu louzü, Enou le souveayu neletao 
baimoa Eye le sousa peiremai thaoh buwe?  
3E veyu kisü Ale sousa peire maitao nou Ale souvea more donou seiko sünasü 
Enou rüe. Daiolouzü Enou lesayu kisü neletao hrülai-a koa lesawe touyu sü 
Enou sütouwe.  

4Daiolouzü Enou veahoshoa ea lepe-a, alia nghidzü alaosou koua neletao hi 
rüwe. Enou rüyu hai neletaoye le souveare donou moe ana daizhozhou Enou 
neletaoye leshisa touyu sü panou neletaoye süloure donou rübaie.  

Mahyu Maiye Khaipeiyu 

5Chuo maitalinou kamaiye le souveawu louzü, puhnou süsü Ahi soupeimoe, 
ana Enou süvanou tateishoa mai süna pei hi chi paomokhaia, zha taoli hinou 
neletao hrülaiye daikhaire.  
6Maisounou koa haibüyumai pei hi motouyu sünanou puh pei hi tudee peiyu 
sü khare.  
7Sütoukhaia chuo neletao nou puhye sü khaipeilai ea le souva peilai, molouzü 
puhsü le veayuleloua ha teitei hinou shita shulai.  
8Alia sübüa neletao nou puhye leshi chechewe touyu sü panou puhye sülo tea 
Enou neletao hi khowe.  
9Daiolouzü ha teitei hinou neletao sü paoyu züzü mosa touyu zhai zhuloua 
süloure donou Enou seiko sünasü rüe.  
10Neletao nou mah khaipeiyu maitaliye sü E-a khaipeire. Enou hatali 
khaipeire toulouzü süsü neletaoye donou Khrista nghojünou khaipeire,  
11molouzü Saitan nou Eletaoye koloure zhou avei ngaolou shulai; daiolouzü 
Eletao nou Saitan vei do hai süwe.  

Troa hinou Paul nou Leveayu 

12Enou Khrista vei Ko Aveina paodoure donou Troa hi velouyu kisü, 
Mapaowo donou sühinou vah souloure kikhu houpei khaitouyu sü Enou ve 
ngaoloue.  
13Ana Eh thaihou jürai Titaye sühinou daomoyu donou Alesü kaonayu 
ngaokhai more. Südonou sühi bumaitao hi tarayu chi paowu-a Esü 
Makedonia hi veta baire.  

Khrista vanou Kolouyu 

14Ana Ramaiye kalo paowe! Daiolouzü Khristaye koa ali soulouyu hinou 
Ramai nou Eletaoye sü teisanou kolouyu hi süthai salaipeie, alia Eletao vanou 
Khristaye sülouyu tsü navei kai nüvei nasü buh likihi panou vurao tawe.  
15Daiolouzü Eletaowo khailuloua buyutao ea haka-a buyutao hrohinou 
Khrista nou Ramai hi popeiwuyu nüveiyu kai süna büwe.  
16Ha-katayu maitao donou haisü southea loure thailou vei kai nasüe; ana 
khailuloua buyu maitao donou haisü ahri pove peiyu kai nüvei nasüe, ana 
haibüyu vah haisü thaohnou soulousüe?  
17Eletaowo Ramai chipao souzhoyu kukhemai taoli sütao bümoe; ana Ramai 
nou Ehye süpeiyu donou puh nghojünou Khrista vei kilaitao büa Ehnou le 
loushoa chi paowe.  

2 Korinthmai 3 

Vo Ashu vei Kilaitao 

1Ehsü lah Eh vanou kathe paopu tarewu? Moa kukhe kamaitao kua Ehnou 
aetou peiyu larü neletao hi peire moa neletao hinou poloure moshilaiyu 
buwu?  
2Lah neletao hai mai hrülaiye panou süloure ea phouloure donou Eh lethou hi 
rüthoukhai touyu Ehvei aetou peiyu seikoe;  
3haisü sheetoue süolouzü Khrista lahnou seiko hainasü rüloua panou Ehyenou 
seitae. Seiko hainasü larüdzünou moa hriyu Ramai Rakonou koa rükhaitoue, 
alia chuhkhaotao vahi moa emai lethou vahi rükhaitoue.  
4Khrista vanou Ramai hilosü Ehvei haibüyu lü bue.  
5Vah haina hai Ehnou soulousüe tea Ehnou halia paolou hoe. Ehnou soulou 
süyu khouko hai Ramai hinou vebaie;  
6puhnou Eletao hi Vo Ashu naye kuvah souloure khouko sü peie. Vo Ashu 
hainasü bahnou rüyu razhaina moe ana rako veie. Bahnou rüyu razhai nanou 
athai povewe, ana rakonou souhri peie.  

7Razhaina sü chuhkhao vahi chahnou daothoue, alia süna peiyu kisü Ramai 
vei khouko ava-a koa ve ngaopeie. Moses zhu hi varuyu nasü khailoukhaia, 
sünasü chihleloua maikhe mainou puh zhusü zhupailou hore. Athai poveyu 
razhai nanou vah soubuki sübüyu khouko avanou koa velouzü,  
8Rako vei vah souyu hisü daizhozhou khouko ava sü dukoushoa bulai?  
9Daiolouzü athai poveyu kuvah nahi khouko ava hai bulouzü; daizhozhou 
koua khailu peiyu poveyu kuvahna hisü khouko ava bulai!  
10Chechenou chu Vo Ashuna vei vakou shoyu khouko ava süna vanou raiki 
vashoyu khouko ava sünasü hatare.  
11Daiolouzü phajü donou baiyu sühi khouko ava bulouzü, daizhozhou 
koushoa teisa bulaiyu süna hisü khouko ava bulaisa!  
12Eletao hi areih haina buyu donou, Ehsü khu veishoa bue.  
13Ehwo Israel maitaoye panou khouko ava hatayu akhai nasü ngaolou more 
donou puh pah hi pah-hosah pohoyu Moses bümoe.  
14Chechenou puletao tsü sü petei tare; alia zhou koute-a puletao nou Vo 
Araina sü phoua bukhaia puletao tsü sü raiki pah-hosah sünanou hoteipoa 
bue. Mai alinou Khristaye koa ali soulouyu hinou likhei pah-hosah nasü hapa 
loulai.  
15Zhou koute-a puletao nou Moses vei Razhai phoua busasü, puletao tsü hai 
pah-hosah nanou hopoa bue.  
16Ana Moses vanou sheeyu larübvü nou paoyu büa pah-hosah süsü hapalou 
süe, süolouzü: “Puhnou Mapaowo hi reiveyu kisü, puhvei pah-hosah nasü 
halaire.”  
17Chuo Mapaowo sü Rakoe, alia Mapaowo vei Rakonou buyu buh sühisü 
mado soupeiyu bue.  
18Südonou Eletao hrülaisü pah homoa Mapao vei khouko ava nasü ngao-a 
bue; alia Rako baiyu Mapaowo hinou veyu khouko ava sünanou Eletaoye sü 
dukoulailaiyu khouko ava nahi puh zhu kheihao-a soudathou peire.  

2 Korinthmai 4 

Le sheetoua Kuvah Souyu 

1Südonou Ramai nou puhvei zhuvea hinou kuvah hainasü souloure donou 
Eletao hi peikhaitoue, südonou Ehnou lekhaiyu soumoe.  
2Ehnou kheikhei souyu ea ahraoyu vah teitei thaowure; Ehnou mada-a vah 
soumoe, moa Ehnou Ramai chipao sü mah-a doupei moe. Acheche vei 
dukhyayu ava hinou Ehsü Ramai nghojünou hrüwe ea lah Ehye mai hrülai 
vei veishoyu lekhe tsühi thoupeire donou Ehnou tewe. 
3Daiolouzü Ehnou paodouyu chipao avei hainasü kukhaire toulouzü, haisü 
hakalaiyu puletao nghojühi likheithe kukhaibaie,  
4Puletao nou louche moe, daiolouzü deiphao haina vei rashi nanou puletao 
tsüsü teizhi hinou bengi khaire. Puhnou puletaoye sü Ramai zhu raitouyu 
Khrista vei khouko ava vei Ko Aveina hinou veyu ava sünaye ngaolou more 
donou pokhaire.  
5Daiolouzü Ehnou lah Eh vanou paodoumoe, ana Ehnou Jisu Khristaye nou 
Mapaowo süe tea paodoue, alia lah Ehye nou Jisu vanou neletao kilaitao tea 
paowe.  
6Khrista vei zhu hinou va-a buyu Ramai vei khouko ava navei tsü nasü Eletao 
hi pove peire donou, “Teizhi hisü ava nanou valoutheo,” tea paoyu Ramai 
puhsü Eletao lekhehi puhvei avanou vapeiyu Ramai puh baie.  
7Sütoukhaia veikou shoyu khouko haina sü Ramai hinou vebaie, Eletao hinou 
vemoe touyu sü pongao peire donou rako vei kini haina Eletao sü nai leetao 
bübaie.  
8Ha teitei hinou Ehye sü souvea peie, anou souphe-soukho moe; Ehye 
southou boha peie ana hakia le pemoe; 
9Ehye sü souvea souhopeie, anou Ehye hakia samai ha-a thaopeimoe; Ehye 
dakhao peie ana souhawumoe;  
10Jisu vei ahri hai Eletao vei Pfüphao hinou panou ngaoloure donou teisanou 
Jisu vei athaihai Eletao vei pfüphao hinou pfüa bue.  

11Daiolouzü Jisu vei ahri sü Eletao vei thailou veiyu vasou hinou ngaoloure 
donou Eh hrümai sü teisanou Jisu ye donou thailou vei rakoshi hi thoupeiwu-
a bue.  
12Südonou athainou Eh hinou vah soua bue, anou ahrina nou neleye koa vah 
soua bue.  
13Sheeyu larübvü nou paoe, “Enou chi paowe daiolouzü Enou louche-e.” 
Haibüyu lüvei rako hinou Eh-a chi paowe daiolouzü Ehnou louchewe.  
14Ehnou süwe süolouzü Mapao Jisu ye souhrishu peiyu Ramai puhnou Jisu ye 
koa Eletaoye-a souhrishu peilai ea Ehye neleye koa puh nghojühi save peilai.  
15Haitao pfüphou hai neleye donou baie; alia Ramai zhuvea nou maikhe mai 
hi poulailaia velouyu kisü, maikhe mainou Ramai kathe souloure donou kalo 
paoyu vei veachi nasü koushoa paotalai.  

Lü vanou Hriyu 

16Südonou Ehnou hakia le khaitayu soukhaimoe. Eletao vei vakouhi buyu mai 
haina hai shoshonou raitakhaia, khele hi buyu mainawo louzü teithetsünou 
nalelailai tawe.  
17Daiolouzü teile phajüvei daotu veahoyu hainanou Eletaoye donou veahoyu 
haina jünou dukou shoyu paosha louhoyu veiveilai teisavei khouko ava nasü 
souda peiwe. 
18Daiolouzü Ehnou ngao-a buyu natao vahi zhu-a bumoe; anou ngaomoyu 
nataoye zhua buwe; daiolouzü ngao-a buyu nataowo teile phajü donou baie; 
ana ngaomoyu nataowo teisa bulai.  

2 Korinthmai 5 

Khuvei-a Soure Kuvah 

1Daiolouzü Eletao nou hrüa buyu sahpao haina hai—deiphao hi Eletao 
pfüphao haina sü souhawu louzü, bahnou soumoyu, teisanou rakinou 
bubaiyu Eletao vei ki ali Ramai hinou bue touyu sü Ehnou süwe.  
2Alia chekhaoa chu hai Eletao nou le-a bue ea Eletao vei raki hilovei ki nasü 
banou loure donou zhishoa bue;  

3süsü banouloua Eletaoye baitoua panou ngaowu laimoe.  
4Daiolouzü Eletao nou deiphao haina vei sahpao haina hi bubu kisü, Eletao 
sü le chorosou le-a bue; süsü Eletao nou Eletao vei deiphao haina vei pfüphao 
hainaye thaowu-a tanüyu süna vanou moe, anou thailou veiyu sünaye ahri 
nanou jaoloua raki hilovei sünasü Eletao nou banou loure züpayu donoue.  
5Eletaoye donou hrümai soudayu haina tudapeiyu puhsü Ramai baie, alia 
puhnou Eletao hi peire donou podzükhai touyu ha teitei sütao vei lapeiyu pao 
soua puhnou puhvei Rako sü Eletao hi peikhaitoue.  
6Südonou Ehnou teisanou khuvei-a bue. Eletao nou pfüphao vei ki hinou 
busasü Eletao sü Mapaowo vei ki hinou doua bue touyu sü Eletao nou süa 
bue.  
7Daiolouzü Eletao sü lü vanou tabaie, nghithounou ngaoyu vanou tamoe.  
8Eletaowo khu veishoa bue, alia Ehwo pfüphao vei ki haina hai thaowu-a 
Mapaoye koa puh ki hinou ve hrüre sünanou züpa kouhie.  
9Südonou ha teitei jünou, Ehnou ki haina hinou bua, ki hona hinou bua, 
Ehnou puh züpasü sounüwe.  
10Daiolouzü Eletao hrülaisü Khrista vei Chikubuh nghojühi tave lavuzülai. 
Sübüa mai hrülai nou vei-a, shi-a lah lahnou puhvei pfüphaona hinou bubuki 
soukhai touyu süna thaifüa ngaozü nasü ve ngaolai.  

Khrista vanou Ramaiye koa Samai Soulouyu 

11Südonou Mapaoye pia hrüyu hai daisa touyu sü Ehnou süloua, Ehnou 
maikhe maiye süpeire donou tewe. Ramai nou Eh lesü sükhaia bue ea 
nelenou-a nelevei lekhetsü hinou soutaosoua süpei shulai tea Enou chowe.  
12Ehnou nele hi lah Eh vanou paoshoa chi paopure donou temoe; ana neleye 
panou Eh vanou kathe souloure veishoyu qosü paongao peiwu-a panou emai 
vei lekhe vanou moa vakou emai zhaido vanou khaophu soua laiyu puletao hi 
chila peire donou Ehnou tewe. 
13Eh hai chechenou tsü veimoa burewu? Sütoulouzü süsü Ramaiye donoue. 
Moa Eh hai tsü veiwu? Sütoulouzü süsü neletaoye donoue. 

14Daiolouzü Khrista vei leshinou Ehye tukhapfüa bue, daiolouzü mai hrülai 
donou mai alinou thaipeire touyu sü Ehnou sütou loure; südonou mai 
hrülainou puhvei athai hisü koa lou zha ngaozhokhai loure.  
15Alia hria buyu puletao nou lah puletaoye donou hrimoa puletaoye donou 
thaipeiyu ea hrishu louyu puhye donou hriloure puhnou maikhemai hrülai 
donou thaipeire.  
16Südonou chushonou Ehnou maitaliye emai zhai thaifüa chikukhai more. 
Teile alihi Ehnou Khristaye emai zhai thaifüa chikukhaia, chuo Ehnou puhye 
sübüa chikukhai more.  
17Südonou maitalinou Khrista hi buloure toulouzü, puhsü basha ashu datare; 
aku nasü tare, zhukhaio, ashu nasü vere.  
18Soupeiyu hai teiteisü Ramai hinou vebaie. Puhnou Khrista vanou Eletaoye 
sü puhye koa souchavei peire ea souchavei loure kuvah nasü Eletao hi 
peiwure.  
19Ehvei chipaowo louzü Ramai nou Khrista vanou emai hrülaiye puhye koa 
souchavei loure. Ramai nou puletao vei mahpei sü choa puletao pei hi 
motouyu soumoe, alia puhnou Eletao hi maikhe maiye koa souchavei louyu 
chipao nasü peikhaitoue.  
20Südonou Ehsü Khristaye donou sühseita maitaoe. Eh vanou Ramai nou 
neletao hi khoa bue. Khrista süh soua Ehnou nele hinou khowe, Ramaiye cha 
veilo!  
21Khrista hai mah lia hae, ana puhye koa ali soulouyu hinou Eletao nou 
Ramai vei acheche nahai koa zha ngaozho loure donou Ramai nou puhye sü 
Eletaoye donou Eletao vei mah nasü koa panou zha ngaozho loure.  

2 Korinthmai 6 

Veahoyu Kuvah 

1Südonou Ramaiye koa vahsoumaitao soua, nelenou Ramai vei zhuvea hai 
raoha-a ngaolou more donou Ehnou nele hinou khowe. 

2Ramai nou dai paosa touyu sü keilo: “Aetou peiyu teile hinou Enou neye 
keipeire, alia khailu peiyu teitheki hinou Enou neye soukha peire.” Zhukhaio! 
chuhai aetou peiyu teile-e; zhukhaio, chuhai khailu peiyu teithe-e.  
3Ehvei kuvah hi maitaliye panou mah phoupalou more donou, Ehnou 
maitaliye panou phisü loure halia soumoe.  
4Süjüwo Ehnou ha teitei hinou lah Ehhai Ramai kilaitao baie touyu sü 
chihshoa shameayu hinou, souvea peiyu hinou, toure-shore hayu hinou ea 
pepoyu ve daoyu hinou zhopaoh souwe.  
5Ehye sü dapeie, hukha hi thoupeie, soubvüroyu daoe; te-roua vah soue, zhai 
heyu moa khü-a buyu daoe. 
6Ehnou sheeyu hinou, tsü hinou, shameayu hinou ea zhuvea peiyu hinou, 
Rako Mashi nou phoupeiyu hinou ea cheche-a leshiyu hinou, 
7chechevei chipao hinou, alia Ramai vei khouko hinou lah Ehhai Ramai vei 
kilaitaoe touyu zhopaoh soue. Duloure ea khuloure donou lah Ehvei acheche 
vei basei bue.  
8Ehye tsükhou peie ea sou ahraopeie; Ehye paoshi peie ea paosho peie. Ehye 
madayumai tea chopeie, sütoukhaia Ehnou chechenasü paowe;  
9Ehye sü mainou süpeimoyu maitao büa popeikhaia mai hrülainou Ehye sü 
sükhaiwe; Ehye thaimai büa chopeie, ana zhukhaio, Ehsü hria bue. Ehye 
tudee peikhaia, southeawu moe;  
10le souvea peiwukhaia, Ehsü teisanou le sawe; Ehhai toure hayu bükhaia, 
mai taoliye Ehnou southou hanipeie; halia hayu büa bukhaia Ehsü ha teitei 
buchewe.  
11Korinth hi buyu leshiyu samaitao! Ehnou nelehi dukhya-a chi paowe; Eh 
lehai nelehi houpha papei khaitoua bue.  
12Nelehi Eh le khuyu hai Ehnou moe; Eh hi nelevei le khuyuhai neletao nou 
baie. 

13Neletao hai Anahmaitao büa chuo Enou chi paowe: Ehnou neleye leshiyu 
büa, Eh hia sübüyu le nasü ngaopeiwo. Neletao le-a houpha papeikhaio!  

Lüloumaitao hai Ramai vei Rathokie 

14Lüloumo maiye koa ali kheisoua kou pfüzhoso, daiolouzü süsü souloushie. 
Kabüa checheyu ea chechemoyu sü koa meimelai? Kabüa ava ea teizhi nasü 
koa hrüloulai?  
15Khrista ea Rashi kolehi ae-ao touyu dai bue? Moa lüloumai alinou 
lüloumomai aliye koa samai soure dai bue?  
16Alia Ramai vei rathoyuki hai basharataoye koa ae-ao touyu dai bue? 
Daiolouzü Eletao hai hriyu Ramai vei rathokie! Haisü lah Ramai puhnou 
paoyu kue, “Aki hai Amaitaoye koa soulai ea puletao hronou hrülai; Esü 
puletao vei Ramai soulai; ea puletaosü Amai soulai.”  
17Alia haibüa Mapaowo nou paoe, “Neletao puletaoye thaovuzüwo ea lah 
neletaosü puletao hinou souku palo, Sheemoyu sünaye halia deikhaiso, 
süthaisü Enou neletaoye popeilai.  
18Esü neletao Puo soulai, alia neletaosü Anahpoutu mai ea Anah naotumaitao 
soulai tea khoukhoulai Mapaowo nou paoe.”  

2 Korinthmai 7 

1Asamaitao, apaopeiyu haitao sü Eletao hi soupei khaitoue. Südonou pfüphao 
moa rakoye souhao peiyu ha teitei hinou lah Eletao sü sousheeloua bulou 
laikhe, alia Ramaiye pi-a hrüa Eletao sü shee-a bulou laikhe.  

Paul nou Lesayu 

2Neletao lesü Ehye donou houpeio. Ehnou maitaliye soumah moe; Ehnou 
maitaliye soushi moe, moa Ehnou maitali hinou zhiloure donou phoumoe.  
3Haisü Enou neletaoye mah dukhaire donou paomoe; daiolouzü Enou 
raikinou paoyu büa Ehnou neleye leshishoe süolouzü Eletao sü thaia, hria 
teisanou koa bue.  
4Enou neletaoye loucheshoa bue; Enou nele vanou khaophu soushoa bue! 
Ewo levayu nou phoua bure. Ehnou veahoyu pfüphou hia Ewo lesashoa bue.  

Ko Avei Navei Sayu 

5Ehnou Makedonia hi velouyu thaia, Ehsü sokhai moe ana buh liki hinou 
souveayu daoa—vakounou züvayu ea Eh lekhe hinou piyu sü daoe.  
6Ana le veayu maiye souva peiyu Ramai nou Tita velouyu hinou Ehye le 
soudu peie.  
7Ehye le sousa peiyu hai puhnou velouyu vanou likhei baimoe, ana kazhaibüa 
neletao nou puhye le soudu peisa touyu vanou puhnou ve paongao peiyu 
süna donoue. Neletao nou daizhozhou Eye daonüsa, neletaosü daizhozhou 
levea-a buresa ea kabüa neletao nou Ehye khupeire donou soudasa touyu sü 
puhnou Eh hi paongao peie; südonou chuo Esü vashopu tare.  
8Daiolouzü Avei seiko sünanou neletaoye le souvea khaia, süna rüyu vanou E 
leveayu hae (süsü Enou levealou veikhaia), daiolouzü seiko sünanou 
neletaoye le souveakhaia phajü donou bailai touyu sü Enou ngaoe.  
9Ana chuo Esü saloure—süsü Enou neletaoye le souveayu donou moe, anou 
neletao vei le veayu sünanou neletaoye le souda peire. Leveayu süsü Ramai 
nou poa vah souwe, alia südonou Ehnou nelehi hashilia soumoe.  
10Daiolouzü Ramai hilonou veayu sünanou ledayu povewe ea sünanou khailu 
peiyu hi süthailou peiwe—alia sühisü lengaiyu halia hae! Ana deiphao hilovei 
veayu sünanou athai povewe.  
11Neletao vei veayu haina hinou Ramai nou dai soupeiresa touyu sü 
zhukhaio: hainanou neletaoye panou daizhozhou lenou peisa, neletao vei 
mahsü daizhozhou sousheelou nüsa! Daizhozhou lekhasa, daizhozhou pisa, 
daizhozhou zhia busa, daizhozhou lenousa, daizhozhou mahyu maiye tudee 
peire donou soudasa! Ha teitei hinou neletaosü mah hae touyu sü lah neletao 
nou zhopaoh soua bue.  
12Südonou Enou seiko sünasü neletao hi rükhaia, süsü soumahyu puh donou 
rümoe, moa soumah peiyu donou veahoyu puhye donou rümoe, ana neletao 
nou Ehye donou lenouyu nasü Ramai nghojünou neletao hi pongao peire 
donou rüe.  

13Sübüyu donou Ehye sü le souva peire. Ehye le souva peiyu likhei baimoe; 
ana Ehnou Tita vei asahna vanou lesashoa bue daiolouzü neletao hrülainou 
puh lesü southou naphi peiwure.  
14Daiolouzü Ehnou puh hi neletao vanou kathechi paore toulouzü, Eye sü 
panou ahraomoe; ana Ehnou neletao hi paoyu teiteisü chekhaoyu sübütoua, 
Ehnou Tita nghojünou kathe souyu süsüa chechewe touyu sü zhopaoh 
soupeire.  
15Alia südonou neletao hrülainou kabüa puh chi züre donou soudasa ea 
kabüa neletao nou pi-hia puhye sasa-a shepeisa touyu sü licho loukhaie 
neletaoye leshiyu puhvei lesha hai dulailai loure.  
16E hai daizhozhou lesasa, daiolouzü ha teitei hinou Enou neletaoye lüa bulou 
süre!  

2 Korinthmai 8 

Khrista Mainou Peiyu 

1Eh thaihou jürai maitao, Makedonia hi buyu lüloumaitaohi Ramai vei 
zhuvea nanou dai soupei khaitousa touyu sü neleye panou Ehnou sülou 
nüwe.  
2Puletaoye sü puletao hi vedaoyu tatei sho-a veahoyu sünanou zhai zhupeire; 
ana puletao vei sayu sünanou dusholoua, puletao hai toure hazhikhaia mai 
kukhehi ha peinüyu sü dushoa bue. 
3Daiolouzü Enou soutaosou lapei lousüe süolouzü puletao nou peilousü nasü 
pei-a bue, alia puletao nou peilou süyu jünou koua peiwe. Lah puletao nou do 
soua 
4Eh hinou khoa paowe ea Judea hi buyu sheeyu maitaoye soukha peire hisü 
koa zha ngaozho loure teile aveina ngaoloure donou Eh hinou lenoua khowe.  
5Haisü Ehnou rei-a buyu jünou kousho hie! Raikaia puletao nou lah puletaoye 
sü Mapaowo hi thoupeie; alia süthaisü Ramai leli hinou puletao nou lah 
puletaoye Eletao hi thoupeie.  

6Südonou vah haina soushuyu Tita hinou vah hainasü thaokhaimoa soure 
donou ea zhuvea peiyu vah avei hainasü neletao hrohinou souche peire 
donou Ehnou khowe.  
7Chuo neletao nou ha teitei hinou veikou shoyu donou, süolouzü lü hinou, 
chipao hinou, tsü hinou, maiye soukha peire lenouyu hinou ea Ehye leshiyu 
hinou koua buyu donou— zhuvea vah hainahi-a veikou loure donou 
zhutoulo.  
8Enou hainasü chikhali büa paomoe; anou neletao vei leshi hai cheche-e 
touyu sü mai kukhevei lenouyu sünaye poda-a zhai zhure sü Enou züpae.  
9Neletao nou Eletao Mapao Jisu Khrista vei zhuvea nasü süwe; süolouzü 
puhsü hanikhaia, neleye donou puhsü toure haloure, sübüa puhvei ha hayu 
süna vanou neletaoye panou hani loure süsüe.  
10Alia Avei leli süolouzü neletao nou daoko soushuyu süsü chuo souche 
khowuyu veika baie. Neletaosü vah souyu hithe baimoa sounüa souyu hia 
neletao nou raikaibaie.  
11Südonou chuo süsü thaokhaimoa souwo ea vah süsü souchewuwo! Vah süsü 
soureki lenouyu büa chu souchere hia lenoulo, alia süsü chu neletao hi bu 
buyu sünanou koa soulo.  
12Neletao nou peinüsho louzü, neletao vei sapeina nasü, neletao vei hayu 
thaifümoa, buyu thaifüa Ramai nou popeilai.  
13Kukhemaiye kou southea peiwu-a neletaoye kou sousü peire donou Enou 
temoe;  
14ana chu phahihai neletao hi alaosou buyu donou, neletao nou moshilaiyu 
puletaoye soukha peizüe. Süthaisü neletao nou haloua puletao nou alaosou 
buyu kisü, puletao nou neletaoye soukha peilai. Sübüa ahai haisü kheihao-a 
bulai.  
15Haisü sheeyu larübvü nou paoyu kue, “Alaosou podzü louyu puh-a halia 
limoe, alia daotu podzülou baiyu puh-a chemoyu soumoe.”  

Tita ea Puh Samaitao 

16Daizhozhou Ramaiye kalo paosa, daiolouzü Ehnou le nouyu kua puhnou 
Tita lekhe hia neletaoye soukhare lenouyu nasü peie! 
17Daiolouzü puh hai Enou khoyu likhei donou baimoa lah puh züpa thaifüa 
neletao hi tare donou le laloure.  
18Puhye koa Ko Avei paodouyu puhvei vah hinou lüloumaime pfüphou 
hrohinou zhih tashoa buyu Eh thaihou jürai puhye Ehnou neletao hi seivewe.  
19Süthe baimoa, Mapao vei kathe donou ea Ehnou neleye soukha nüwe touyu 
pongao peire donou, Ehnou leshivei kuvah haina souyu hisü Ehye koa veihdu 
hi tare donou puhye sü lüloumaime taonou dopeire ea buh thoupeire.  
20Ehnou kuvah souanou buyu peinü-a peiyu sapeina haina vanou maitalinou 
Eh pei hi mah paoka peimore donou Ehnou zhutoua bue. 
21Daiolouzü Ehvei lelina louzü Mapao nghojühi likhei baimoa emai nghojü 
hia chechenou souyu süsüe.  
22Südonou puletaoye koa Ehnou Eh thaihou jüraiye seiwe; Ehnou puhye sü 
phasho zhai zhue ea teisanou puhye sü maiye soukha nüshoa ngaoloue. Alia 
chuo puhnou neletaoye loucheshoa bue ea raiki jünou koua soukha nüshoa 
bue.  
23Tita donou louzü, puh hai neletaoye soukha peire kuvah hi Eye koa laiyu ea 
vah souzhoyu Asae; puhye koa laiyu kukhe thaihou jüraimai taowo louzü, 
lüloumaimetao süh soua laiyu ea Khrista kathe pove peilaiyu maitaoe.  
24Südonou lüloumaimetao nghojünou neletao vei leshi ea Ehnou nele vanou 
kathe souyu sü cheche-e touyu sü zhopaoh soure donou puletao hi neletao vei 
leshisü pongaopeio.  

2 Korinthmai 9 

Khristamai Thaihou-jürai maiye Soukha Peiyu 

1Judea hi buyu sheeyu maitaohi soukha peiyuvei kuvah süna vanou Enou 
neletao hi rüyu koshoyu hae.  

2Neletao hai soukha peinüwe touyu sü Enou süwe, alia neletao vanou Enou 
Makedoniamai hisü khaophu souwe. Enou, “Akhaia hi buyu thaihou jüraimai 
taosü daokou hinou shua soukha peire donou soudare,” tea paore. Neletao vei 
lenouyu sünanou puletao mai pouloye sü le souho peire.  
3Chuo chi haina vanou Ehnou nele vanou khaophu souyu sü panou raohata 
more donou thaihou jüraimai haitaoye sü seivewe. Ana Enou paoyu büa, 
neletao nou soukha peire nasü souda-a bupeikhaio.  
4Sütoukhaia, Makedonia hi maitao nou Eye koa veloua neletao nou souda 
moyu toulouzü, nelevei ahrao paobaimoa, Ehye donoua daizhozhou hraolai, 
daiolouzü Ehnou nele vanou haizhozhou louche-a bue!  
5Südonou thaihou jüraimai haitaoye sü Ajünou raia neletao hi tavere donou 
paopeiwu-a neletao nou peilai tea paokhai touyu sapeina nasü raia tave 
souda loure sü matsü bue tea Enou chowe. Süthaisü Enou veyu kisü süsü 
soudawulai, alia sünanou neletao nou moshilaiyu hinou moa peinüa peibaie 
touyu sü süloulai.  

Lesa-a Peiyu Puhye sü Ramai nou Leshie 

6Ana haisü Enou paowe: Laishi-a vuthouyu puhnou laishi-a chilai; anou 
alaosou vuthouyu puhnou alaosou chiloulai.  
7Südonou maili linou lah lahnou le layu thaifüa, le ngaiyu moa moshilaiyu 
hinou mo-a peikhaio, daiolouzü lesasa-a peiyu maiye Ramai nou leshie.  
8Alia neletao nou lah neletao vei moshilaiyu teiteisü teisanou buloure donou 
ea vah avei pfüphou donou koushoa buloure donou neletao nou moshilaiyu 
süjünou koua Ramai nou neletaoye peilou süe.  
9Haisü sheeyu larübvü nou paoyu kue, “Puhnou ha hayu mai hi pakhaimoa 
peie; puhvei zhuvea hai teisanou bue.”  
10Thoutai vuyu mai hi thoutai peiyu ea touso donou raokhao peiyu Ramai 
puhnou neletao hi moshilaiyu thoutai teitei-a peilai ea süsü panou paopaloua 
neletao nou pakhaimoa peiyu cha nasü panou alaosou puloulai.  

11Eh hinou ngaolouyu neletao vei sapeina süna vanou mai alaonou Ramai hi 
kalo paore donou, teisanou neletaoye panou ledua peire donou puhnou 
neletaoye ha teitei hinou southou hani peilai. 
12Neletao nou kuvah souyu haina vanou sheeyu maitao vei moshilaiyu hi 
soukha peiyuthe baimoa puletaoye panou alaosou Ramai hi kalo paoloure.  
13Neletao vei kuvah hainavei zhopaoh vanou, neletao nou füa laiyu Khrista 
vei Ko Aveinaye sü neletao nou züa buyu donou, alia puletao ea kukhemai 
hrülaiye koa neletao nou ledua zha ngaozhoyu vanou, mai alaonou Ramaiye 
paosholai.  
14Alia neletao vanou ngaopeiyu Ramai vei khupa zhuvea vanou puletao nou 
neletaoye donou leshishoa veachi paopeilai.  
15Paoshalou hoyu puhvei sapeina donou Ramaiye kalo paowe.  

2 Korinthmai 10 

Paul nou Puhvei Kuvah vanou Du-a Chi paoyu 

1Neletaoye koa bubuki sü nataiyu, ana koa bukhaimoa doutakhaie khuvei 
shoyu Paul, lah Enou Khrista vei nataiyu ea kaonayu hinou neletao hi khowe!  
2E velouzü Eye panou poushia chi paoloure donou nutsü peiso tea Enou 
neletao hi khowe; daiolouzü Eh hai deiphao vei tsüdo hinou vah soubaie tea 
paoyu puletaoye sü Enou khuveia dulou süe tea louchewe.  
3Daiolouzü Ehsü deiphao hinou hrükhaia, Ehsü deiphao vei zhaido hinou reih 
soumoe.  
4Ehnou reih züyuki seiyu baseitao sü deiphao vei basei moe, ana chihyu 
reihmaibuh taoye souhare donou Ehnou seiyu süolouzü khouko buyu Ramai 
vei baseitaoe.  
5Madayu chi veivayutao ea Ramai tsüye ngaoraia khuyu khaophu souyu tsü 
teiteiye Ehnou souphe-soukhowe; Ehnou tsü teiteisü nibewu-a panou Khrista 
chi züwe.  

6Alia neletao vei paoyu züyu sü chekhoure toulouzü, Ehnou paoyu zümoyu 
teiteiye tudeire donou souda-a bue.  
7Neletaowo vakounou buyu nataoyenou zhuwe. Mai kamainou puh hai 
Khrista hi bue tea louche-a bulouzü, puhye panou puhnou Khrista hi buyu 
büa Eh-a bue tea liloukhaio.  
8Daiolouzü Mapao nou Eh hi neletaoye souhare donou moa soudupa peire 
donou peikhai touyu khouko vanou khaophu soule phoukhaia Ewo 
ahraomoe.  
9Avei seikotaonou neletaoye soupiyu büa panou cholou more donou haisü 
Enou paowe.  
10Daiolouzü puletao kamainou paoe, “Puhvei seikotao hai chi süshowe ea chi 
souwe, anou puh pfüzhonou Ehye koa bubu kisü, puhsü lelouhoe ea puh 
chipaosü raohabaie.”  
11Sübüyu maitao nou süloukhaio süolouzü Ehnou habuki Ehvei seiko hinou 
rüyu sünasü Ehnou neletao hi buyuki soulaiyu süjünou halia takuyu hae.  
12Daiolouzü lahye paoshoyu puletaoye koa Ehnou me souku paloure moa 
poda-a zhuloure khuhae. Ana puletao nou lah puletao vei tsünou linou liye 
podouyu kisü ea puletao lahnou linou liye poda-a zhuyu kisü, puletaosü 
daizhozhou vosa!  
13Ana Ehwo khaophu soulah laimoe, anou süsü Ramai nou Eh hi vah soure 
khadapei khaitouyu sühinou bubailai, alia khadapei khaitouyu süsü neletao 
hrohinou Ehnou vah soure süna-a louwe.  
14Daiolouzü Ehnou nelehi vemoyu büa Ehnou Ehvei khaophu sü soulawu 
laimoe; daiolouzü Khrista vei Ko Avei naye koa nelehi veyu hai Ehnou raikai 
baie.  
15Khada peikhai touyu jünou koua Ehnou lou kukhemai vei kuvah hinou 
khaophu soumoe; ana Ehnou rei-a buyu sünawo louzü, neletao vei lü 
pukheyu sünaye koa Ramai nou khada peiyu süna hinou Ehnou neletao 
hronou dukoushoa lou kuvah souloure sünasüe.  

16Süthaisü Ehnou Ko Avei nasü nele jünou doua buyu teidei kukhetaohi 
paodouta lousüe ea mai kukhenou soucheyu kuvah buh sünavei vah donou 
khaophu soukhai laimoe.  
17Ana sheeyu larübvü nou paoyu büa, “Maitalinou khaophu sounü louzü, 
puhye panou Mapaowo nou soucheyu süna vanou panou khaophu 
souloukhaio.”  
18Daiolouzü maitalinou lah puhye paoshoyu hinou moa Mapaowo nou paosho 
peiyu mai sünaye nou ae-ao tea popeire.  

2 Korinthmai 11 

Paul ea Madayu Sei-atamaitao 

1Enou voyumaili büa chi paokhaia, neletao nou Eye koa shamea peishulai tea 
Enou rei-a bue. Leshinou Eye koa shamea peikhaio! 
2Ramai nou doyu sübüa Enou neletao phao doshoa bue; daiolouzü nghirepai 
sheetouyu loumaina aliye puhvei chaahi peilaiyu büa, Enou neletaoye Khrista 
ki noutore.  
3Ana nghou nanou puhvei doshinou Efye lawuyu büa, neletao vei tsühai 
Khrista hi latoua buyu ea sheetoua thoa buyu hinou sümawu peire sü Enou 
piwe.  
4Daiolouzü Ehnou paodou moyu kukhe Jisu li vanou paodoua neletao hi veyu 
maitaliye sü neletao nou koa sashoa shamea peiwe. Alia Eh hinou Rako ea 
chipao avei ngaolouyu süna jünou kuvouyu rako ea chipao aveinaye sü 
neletao nou popeie!  
5Neletao vei, “Veishoyu Sei-atamaitao,” tea kuyu puletao jünou Ehai tai-nou 
kouhie tea Enou halia chomoe!  
6Enou chi-la hinou paolou sümoa bua malae, ana tsühiwo louzü sütou 
khaimoe; haisü teisanou Ehnou neletao hi ha teitei hinou paosheesha peire.  
7Enou Ramai vei Ko Aveina neletao hi paodou peiyuki, ha muhlia Enou 
neletao hinou pomoe; neletaoye soudu peiloure donou Enou lah Eye sü 
sounaloue. Süsü Enou soumah rewu?  

8Enou neletao hrohinou vah soubu kisü, Eye sü lüloumaime kukhenou 
zhopeia soukhapeie. Paolai toulouzü neletaoye soukhare donou Enou puletao 
hinou saoloue. 
9Alia Enou neletaoye koa bubukihi thou-sha moshilaiyu kisü, Enou neletaoye 
panou Eye soukha peire donou hakia souvea khaimoe; Makedonia hinou veyu 
thaihou jürai maitao nou Enou moshilaiyu teiteisü povepeie. Raiki büa, 
thaikhai hia Enou neletaoye souveakhai laimoe!  
10Khrista vei acheche nasü Ahi buyu donou, Avei khaophu souyu hainasü 
Akhaia teidei buh talikia panou paikhaimoa buyu soulaimoe tea Enou le 
laloure.  
11Haisü Enou neletaoye leshi moyu donou paowu? Enou neletaoye leshiyu 
Ramai nou süwe!  
12Kukhe “Sei-atamaitaoye” panou khaophu souloure qo alia phouha loure 
donou ea Ehnou vah souyu büa puletao-a souwe tea panou paolou more 
donou, chu Enou souyu süsü Enou thaokhaimoa soulai. 
13Daiolouzü mai sütaosü checheyu sei-atamai moe, puletao hai puletao vah 
vanou madayu ea Khrista vei checheyu Sei-atamai khaokhao soua laiyu 
madayu sei-atamaitao baie.  
14Alia sühisü khupa loure hae! Saitan puhlah koutenoua ava vei rakivamai 
zhu raia soudalou süe!  
15Südonou puhvei kilaitaonou acheche vei kilaitao khaokhao soua talouzü 
sühisü ha sütholia hae. Akhaiki sü puletao nou puletao vei vah nanou 
ngaozüyuna thaifüa ngaolai.  

Paul nou Sei-atamai Alisoua Veahoyu 

16Enou paopukhaiwe: maitalinoua Eye avomai tea chopeiwuso. Ana neletao 
nou chopei louzü, Eye panou khaophu daotu souloure donou, Eye avomai tea 
popeio.  
17Ovai, chu Enou paoyu hainasü Mapaowo vei leli thaifüa paomoe; khaophu 
souyu vah haina hisü, Esü chekhaoa voyumai alibüa chipaowe.  

18Mai alaonou vasou thaifüa kathe chi paoyu donou, E-a kathe chi paolai.  
19Daiolouzü lah neletao sü tsü veishoyu donou, neletao nou sasa-a voyumaiye 
koa shamea peiwe! 
20Daiolouzü maitalinou neletaoye puhvei qila souyu kisü, moa neleye nitou 
louzü, moa nele vanou kao avei phoulouyu kisü moa lah khaophu soulouzü, 
moa neleye pahnou phapeiyu kisü, neletao nou sütaosü koa shamea peiwe.  
21Vah sübüyutao soure donou Ehsü khu hayulere tea Enou ahraoa paopawe! 
Ana maitalinou hatali vanou khuvei-a khaophu soulousüe toulouzü, E-a 
sübüa khuvei-a khaophu soulou süe tea Enou voyumai büa chi paowe.  
22Puletao sü Ebria maiwu? E-a sübaie. Puletao sü Israelmaiwu? E-a sübaie. 
Puletao sü Abraham tyaonah maitaowu? E-a sübaie. 
23Puletao sü Khrista vei kilaiwu? Enou voyumai büa chi paowe—ana puletao 
jünou Enou kilaivei nahie! Enou kou-noua vahsou kouhie, Enou hukhahi 
loukouhie, Eye südanou dakouhie, alia Enou thainonoyu daokhai daokhaihie.  
24Jihudi mainou süda shiroukü lüh angou koute dapeie;  
25Rom mainou Eye lüh asü südanou dapeie; alia lühli chuhnou deipeie. Lüh 
asü Esü dzüluki pepoyu daoe, alia lüh ali hisü Esü dzü hinou teilecho kaidai 
bue.  
26Aveihdu taoli hisü dzüdu hinou, maivei saotoumai bah hinou, lah Amaitao 
hinou ea tahrüh kukhemai hinou rakoshi daoe; nuhdutao hinou, rekounou, 
zai hinou ea madayu thaihou jüraimai hinou rakoshi daoe.  
27Te-a vah sou-a ea veaho-a hrüe; lüh taoli zhai he-a bue; Esü lüh taoli rei-
dzüyu, alia touso, baiyubuh ea sabanüh hayu daoe.  
28Alia veahoyu kukhetao vanou paomokhaia, Esü lüloumaime pfüphou donou 
teisanou do-a bue.  
29Mai kamainou lelouhoyu kisü, E-a koa lelouho-a bue; mai kamaiye mah hi 
süthouyu kisü, Esü leveashoa bue.  

30Enou khaophu souvu zülai toulouzü, Ehai daizhozhou lelouhoe touyu 
pongaoyuna sütao vanou khaophu soulai.  
31Teisanou paoshoa bulaiyu Eletao Mapao Jisu Khrista Puo ea Ramai puhnou 
Ehai madamoe touyu sü süwe.  
32Enou Damaska hi bubu kisü, Aretas veo khehinou buyu teideikhowo nou 
Eye niloure donou nuhdu vei romütao hisü reihmaiye panou khoa bue.  
33Ana nuhdu bouvou hi kulu ali hinou Eye ro hinou deiphi hi phakouwu-a 
panou puh bah hinou tupa loure.  

2 Korinthmai 12 

Paul vei Zho ea Puhye Ngaopeiyu 

1Veiloure ali-a hakhaia, Enou khaophu souvu zülai. Ana chuo Mapao nou Ahi 
peikhai touyu zhotao ea ngaopeiyutao vanou Enou chi paotalai.  
2Khrista hinou buyu mai aliye po kiadai jühinou raki asü chenahi pohah 
kheyu sü Enou süwe (pfüphao noupu pokheho pfüphao loumosa Ewo sümoe, 
Ramai likhei nou süwe),  
3Enou paopuwe, mai hainaye shofühi pohah khere (Pfüphao noupu pokheho 
pfüphao loumosa Ewo sümoe, Ramai likhei nou süwe),  
4alia sühinou puhnou emai chipaonou paopalou hoyu ea emai malinou 
paolou shiyu chipaotao sü choue.  
5Südonou mai haina vanou Enou khaophu soulai, ana Ehai daizhozhou lelou 
hosa touyu pongaoyuna sütao vanou baimoa nou, Enou lah Avanou khaophu 
soulaimoe.  
6Enou khaophu souyu züpa louzü, Esü voyumai laimoe, daiolouzü Esü cheche 
chi paobailai. Ana Enou khaophu soulaimoe, daiolouzü maitaliye panou 
puhnou Ahinou ngaoyu ea Ahinou chouyu süna jünou koua Eye chopeiyu sü 
Enou züpa moe.  
7Ana Enou khupa tyali ngaoyu sütao vanou Eye panou khaophu soua 
baotaitai-a talou more donou Avasou hisü shu büa khüyu sou ali peire, 



2657 

 

 
   Sheeyu Baibel 

© 2009, Bible Society of India. 
 

 
 

 

sünanou Saitan vei vahlaimai büa Eye dapeire ea panou khaophu soulou 
more donou vah souloure.  
8Süna vanou Enou Mapaowo hinou lüh asü veachi paoe ea süna pota peire 
donou puh hinou khoe.  
9Ana puhnou Ahi paopeie, “Avei zhuvea nou neye donou khrabaie, daiolouzü 
nenou lelouhoa buyu hinou Avei khouko hai khoushoa bue.” Khrista vei 
khouko hai Apei hi buloure donou Avei lelou hoyu hisü Enou koulihsou lesa-
a khaophu soupulai.  
10Südonou Khristaye donou lelou hoyu hia, sou ahrao peiyu hia, touso raiyu 
hia, souvea peiyu hia, alia kaozhou ashi hia Esü lesa-a bue. Daiolouzü Enou 
lelou hoyu pha hinou, Esü khouwe.  

Paul nou Korinthmai donou Tsücho Peiyu 

11Ehai voyumai büloure! Neletao nou nutailoua süsü panou Eye soue. Eye ae-
ao toupeiyu pongao peiresü neletao nou souzüe. Daiolouzü Ehai hazholia 
mokhaia, Esü neletao vei “Veiveilai sei-atamai” puletao jünou khaia lelou 
hoyu soumoe.  
12Shameayu alao noupu sheetaonou, khupa tyali ea mainou souloho 
vahtaonou koa Ehai checheyu sei-atamai alie touyu vei sheetao hai neletao 
hrohinou soungao peire.  
13Daiolouzü neletaoye panou thou-sha soukha peire hinou Enou neletaoye 
souvea khaimoyu süthe baimoa lüloumaimetao kukhe jünou Enou neletaoye 
kahinou leshiyu khaitare? Soumahyu haina vanou leshia Eye khaipeio!  
14Chuo haisü Enou neletaoye tave zhure donou soudayu lüh asü chenare, alia 
Enou neletao hinou halia kholai moe. Enou züpayuwo louzü neletao baie, 
neletao vei pousha moe. Daiolouzü nahmai taonou pfüpuomai donou kini 
podzüwu laimoe, ana pfüpuo mainou puletao nahmai donou podzülai.  
15Eletaoye soukhare donou Enou Avei buyu teitei ea lah Apfüzho-a sashoa 
peilai. Enou neletaoye alaosou leshi peiyu donou neletao nou Eye khai-a leshi 
peilaiwu?  

16Süthaisü, Enou neletaoye southou kou süpeimoe touyu sü neletao-a 
aetouwulai. Ana mai kamainou Ehai do kaishowe ea dadoua neletaoye 
niloure tea paowe.  
17Ana kabüa? Enou neletao hi seiveyu maitali vanou Enou neletao hinou 
zhiloure phoulouwu?  
18Enou Titaye tapeio tea khoe, alia Enou puhye koa kukhe thaihou jüraiye 
seive-e. Tita nou neletao hinou zhiloure phouloure tea neletao nou paowu? 
Ahaisü tsü alikhei hinou vah soubai mowu ea ludu alikhei hinou tabai 
mowu?  
19Enou lah Eh vanou neletao nghojünou dua chi paobaie tea neletao nou cho 
vuzübaiwu? Khrista nou Ehye panou Ramai nghojünou paonüyu chi sünanou 
Ehnou paobaie, alia leshiyu samaitao, Ehnou souyu teitei hai neleye soukhare 
donou soubaie.  
20Daiolouzü Enou velouzü neletaoye Aleli büa ea neletao nou Eye neletao vei 
leli büa ngaolou paimoe tea Enou piwe, alia sühisü züvayu, maiye ngaoraiyu, 
lekhayu, loküyu, maiye sou ahrao peiyu, mai chi paoshiyu, khaophu souyu ea 
bvüroyu haitao hai ngaolou shulai tea Enou ngaopiwe. 
21Enou naki vepu khaiyu kisü Aramainou Eye neletao nghojünou southou 
natai peishulai ea raiki mah souwu-a puletao vei kezhe züpayu hinou ea 
khulou vah hinou le dalou moyu sheemoyu vah sütao vanou Ehai do-a 
krashulai tea ngaopiwe.  

2 Korinthmai 13 

Akhaisoua Tukhayu ea Khurüyu Chidoh 

1Zhovu Enou neletao hi velaiyu hainanou lüh asü chenare. Sheeyu larübvü 
nou paoyu büa, “Mah dukhaiyu talihai zhopaohmai ahai moa asü vei chi 
sünanou laloulai.”  
2Raiki mah souyu maitaoye ea kukhemai hrülaiye tukha-a Enou paowe, alia 
Enou neletaoye lüh ahai chena ve zhuyu ki paoyu büa chu Enou habuki hinou 



2659 

 

 
   Sheeyu Baibel 

© 2009, Bible Society of India. 
 

 
 

 

puletao hi tukha-a paopuwe, süolouzü Enou veyu kisü, puletao sü tudee peiyu 
hinou halia tupa louhoe.  
3Khrista nou Avanou chi paowe touyu vei zhopaoh neletao nou züpayu nasü 
Enou ve peilai. Khrista nou neleye koa vah souyu kisü, puh hai lelouho moe; 
ana puhnou puhvei khouko hai neletao hrohi ngaopeie.  
4Daiolouzü lelou hoyu hinou puhye sü kros vanou southeawu khaia, puhsü 
Ramai khouko hinou hriwe. Puhye koa ali soulouyu hinou Eletao-a lelouhoe; 
ana Ehnou neleye koa tyarai soulouyu hinou Eh-a puhvei hrümai hinou 
Ramai vei khouko nasü zha ngaozholai.  
5Neletao hai lühi bubu mosa neletao lahnou zhai zhukhaio ea chikukhaio. 
Neletao nou zhai zhuyu süna hinou laloumo baiyuwo deinou, Khrista Jisu hai 
neletao hi bue touyu sü veimosoua neletao nou süwe?  
6Eh hai laloumoyutao moe touyu sü neletao nou süwulai tea Enou louchewe.  
7Ana neletaoye panou soumahlou more donou Ehnou Ramai hinou veachi 
paowe, süolouzü Eh hai zhai zhuyu hinou laloure touyu pongaore donou moe 
anou Eye sü lalou moyu büa ngaokhaia neleye panou cheche nasü souloure 
donoue.  
8Daiolouzü Ehnou chechenaye motoua hatalia soulou hoe, ana sünaye donou 
likhei ha teitei soubaie.  
9Ehnou lelou hoyu kisü sawe, ana neletaowo khouwe. Alia südonou neleye 
panou liche loure donou-a Ehnou veachi paowe. 
10Daiolouzü Mapao nou Ahi hakhaore donou moa soudu paloure donou 
peikhai touyu soulousü khouko nasü E veyuki Enou sei-a neletao hi poushi 
chi paolou more donou hainasü Enou neletao hinou doua bubukinou rüwe.  
11Akhai hinou, thaihou jürai maitao, vei-a buwo! Liche loure donou telo; 
Enou khoa buyu hisü keipeikhaio; alinou liye aetoupeio; kaona-a hrüpeio. 
Alia leshi ea kaonayu vei Ramai nou neletaoye koa bupeilai.  
12Thaihou jüraiye leshia mü muyu zhai süna hinou alinou liye khurükhaio.  

13Sheeyu maitao hrülainou puletao vei khurüyu chidoh neletao hi seiwe.  
14Mapao Jisu Khrista zhuvea, Ramai leshi, alia Rako Mashinou koa bupeiyu 
sünanou neletao hrülaiye koa bupeiyu souloutheo. Amen.  

Galatiamai 

Galatiamai 1 

1Emai hinou moa emai vanou vemoa Jisu Khrista ea puhye athai hinou 
souhrishu peiyu Puo, Ramai vanou sei-atamaili souloure kulouyu Paul hinou 
seivewe.  
2Buh haihi buyu thaihou jürai maitao hrülainou Eye koa Galatia hi buyu 
lüloumaime taohi sasa-a khurüyu chidoh sü seiwe.  
3Ramai Eletao Puo ea Mapao Jisu Khrista nou neletao hi zhuvea ea kaonayu 
peiyu sü souloukhaio.  
4Eletaoye zhodo maikha ashi haina hinou khaipa peire donou, Eletao Ramai 
ea Puo puhvei li-choyu thaisü füa Khrista puh lahnou puhye sü Eletao vei 
mah donou thoupeiwure.  
5Ramai puhye sü panou teisanou adusho souloutheo! Amen.  

Alikhei Baiyu Ko Avei 

6Khrista vei zhuvea vanou neletaoye kupeiyu puhye sü neletao nou 
süzhozhou thashoa thaowu-a kukhe ko aveili polouyu vanou Enou 
khupashowe.  
7Chechenou “Kukhe ko avei” alia hae, ana Enou sübüa paoyuwo louzü mai 
kamainou neletaoye paothou tsü-bo souha peiyu ea Khrista vei Ko Avei nahai 
poda loure tewe.  
8Ana Enou neletao hi paodou peiyu Ko Avei sübaimoa kukhe takuyu Ko Avei 
ali neletao hi Ehnou moa raki hinou kou rakivamai talinou doupeire toulouzü 
puhye sü panou cha ngaolou theo!  
9Ehnou raia paoyu büa chu-a Enou paopuwe: maitalinou neletao nou 
ngaolouyu süjünou takuyu ko avei kukheli neletao hi paodou peire toulouzü 
puhye sü panou cha ngaoloutheo!  

10Chu Enou emai vei ae-ao touyu phouho, Ramai vei ae-ao touyu phouwe? 
Moa Enou maikhe maiye sousa loure tewu? Chukoutea Enou maikhe maiye 
sousa loure te-a bulouzü, Esü Khrista vei kilai ali soua bulaimoe.  

Paul nou kabüa Sei-atamai Ali Souloue 

11Athaihou jürai khemai, Enou neletao hi paongaolai süolouzü Enou 
paodouyu Ko Avei nasü emai mado hinou velou moe.  
12Daiolouzü süsü Enou maitali hinou ngaoloumoe, moa maitalinou süsü Ahi 
doupei moe, ana Jisu Khrista puh lahnou süsü Ahi pongao peibaie.  
13Daiolouzü Enou kabüa zhuveayu ali-a ha-a Ramai vei lüloumaimeye souvea 
peisa ea sünaye souhare donou Enou kabüa tesa touyu Enou Jihudimai vei 
rahrü zhaihi hrübuki Avei hrü araina kosü neletao nou choloure.  
14Alia Eh puo-pao zhai hilova Enou tsü-le peiyule-a Eye hrükhayu Jihudimai 
maipoulo jünou Jihudimai razhaihrü hisü Enou rai-a takoue.  
15Ana Eye namo jühinou Ramai puhvei zhuvea hinou Eye sü doloure, alia 
puhye kuvah souloure kuloure.  
16Alia puhnou Ahi puhnah Poutuye pongao peiwua panou Eye puh vanou Ko 
Avei nasü tahrüh kukhe maitao hi paodou peire le lalouyu kisü, Enou maitali 
hi-a talou chipha kumoe,  
17moa Ajünou raia sei-atamaitao soua buyu puletaoye daore donou Enou 
Jerusalem hi takhemoe, ana Enou chaokhaimoa Arabia teideihi tahoe, alia 
süthai Damaska hi khaive.  
18Süthai po asü shosü Pitarye daore donou Enou Jerusalem hi takhe, alia 
puhye koa teithe kiangou nai-a bue.  
19Ana Mapao vei thaihou Jems likhei baimoa kukhe sei-atamai taliye Enou 
ngaomoe.  
20Enou rüyu hai chechewe, Enou madamoe touyu sü Ramai nou süwe!  
21Süthaisü Enou Suria ea Silisia teidei taohi tahoe.  
22Sükisü Judea hi buyu Khrista vei lüloumaime taonou Azhu sü shiloumoe.  

23Puletao nou haibüa mai kukhe mainou phakuyu likhei choubai hie, 
süolouzü: “Raiki Eletaoye souvea souhoyu mai sünasü lüh lihi puhnou 
souhare teyu lü sünasü chuo puhnou paodoua bure!”  
24Alia sübüa puletao nou Avanou Ramaiye paosho loure.  

Galatiamai 2 

Paul ea Kukhe Sei-atamaitao 

1Süthaisü po kiadai buloua Enou Barnabasye koa Titaye saloua Jerusalem hi 
dakhaikhe.  
2Ramai nou Ahi takhaio tea paongao peiyu donou Enou tae, alia Enou tahrüh 
kukhe maitao hrohinou paodouyu Ko Avei chipao nasü kheikhei soua süthai-
apei maitao nghojü hi paongao peie, molouzü raiki Avei vahtaosü moa chu 
Enou soua buyu taosü raohata bailai.  
3Ana Eye koa laiyu Tita hai Greekmai alikhai-a puhye sü hee rodere donou 
nutaimoe.  
4Ana madayu thaihou jüraimai kamainou khei-a panou süsü sounüwe. Mai 
haitao nou lüloumai zhai souloua Eletao nou Khrista Jisu ye koa ali soulouyu 
hinou buyu mado sünasü kheikheisou phoupaloua Eletaoye panou kilai soua 
buloure donou Eletao me hrohi velou loure,  
5ana Ko Aveina vei acheche nasü teisanou neletao hi panou buloure donou 
Enou puletao khakhehi nghiphei ali koutea lou hrüpei moe.  
6Ana süthai-apeimai zhaisoua buyu maitaowo (Enou sübüa paoyu süolouzü 
puletao nou daidai soua bukhaia sünanou Ahi halia soukuyu hae; Ramaiwo 
maizhai zhumoe) puletao nou Avei chipao jünou halia thoupure hae.  
7Ana tyakushoa Jihudi maitao hi Ko Avei paodou peire vahsü Pitar hi 
thoupeiyu kua tahrüh kukhe maitao hi Ko Avei paodou peire vahsü Ramai 
nou Ahi thoupeire touyu sü puletao nou ngaoloure. 
8Daiolouzü Jihudi maitao donou Pitarye sei-atamaili soupeiyu sübüa Ramai 
vei khoukonou Eye tahrüh kukhe maitaoye donou sei-atamaili soupeire.  

9Alia Ramai nou Ahi peikhai touyu zhuvea nasü puletao nou sülouyu kisü, 
süthai-apeimai soua zhihta-a buyu Jems, Pitar ea Johan nou Eletao hrülai hai 
koa vah souzhoyu maitaoe touyu shee soua Barnabas Ahaiye bahsüe, alia 
Barnabas Ahainou tahrüh kukhe maitao hrohinou ea puletao nou Jihudimai 
hrohinou vah soure puletao nou ae-ao toupeire.  
10Puletao nou Eh hinou khoyu sünawo louzü Enou sounüshoa buyuna 
süolouzü Ehye nou puletao mehi buyu toure hamaitaoye licho peikhaio touyu 
süna likhei baie.  

Paul nou Pitarye Züpeiyu 

11Ana Pitar nou Antiok hi velou louyu kisü, Enou puhye sü dua motoue, 
daiolouzü puhsü kao-zümosho loure.  
12Daiolouzü Jems hinou taveyu mai kamaitao nou buh sühi veloumo jühi 
toulouzü, Pitar hai tahrüh kukhe maitao thaihou jürai maitaoye koa touzho-a 
bue. Ana mai haitaonou velou louyu kisü puhsü thaitsü taloua tahrüh kukhe 
maitaoye koa toukhai bare, daiolouzü puhsü hee rodeyu züpayu mehi buyu 
maitaoye sü ngaopiwe.  
13Alia puhye koa kukhe Jihudimai thaihou-jürai maitao-a khuha-a thaitsü 
tare, alia Barnabas koutea puletao vei khuhayu vah sünanou pfüa tare.  
14Ana Enou puletao hai Ko Avei navei acheche naye koa latoua talou moyusü 
ngaolouyu kisü, Enou puletao hrülai nghojünou Pitar hi haibüa paoe, “Newo 
Jihudimai alikhaia Jihudimai ali bümoa tahrüh kukhemai alibüa hrüloua, 
kabüa nenou tahrüh kukhe maitaoye nou Jihudimai büa hrüre nuwe?”  

Lü vanou Jihudimai ea Tahrüh Kukhe Maiye Khaipeiyu 

15Chechenou, Eletaowo Jihudimai alisoua nakoue ea paoyu büa, “Mahmai 
tahrüh kukhemai,” moe.  
16Sütoukhaia Eletao nou süwe süolouzü mai taliye Razhai thaifüa moshilaiyu 
vah süna souyu donou Ramaiye koa souzü peimoe, ana Jisu Khristaye lülouyu 
vanou likhei baie. Eletao-a Khristaye lülouyu vanou Ramaiye koa souzü loure 
donou Khrista Jisu ye louche loure, alia Razhai thaifüa moshilaiyu vah souyu 
vanou moe.  

17Ana Eletao nou Khristaye koa ali soulouyu hinou Ramaiye koa souzü loure 
te-a bulouzü, Eletao lahnou Eletao hai tahrüh kukhemai zhou mahmaitao 
baie touyu sü ngaoloure; sükulouzü Khristawo mahvei vahvamai aliwu? Süsü 
hakia moe!  
18Enou souhayu Razhai sünasü Enou soushupa khailouzü, Enou lah Eye sü 
razhai soukhoyu maibaie touyu sü pongaowe.  
19Daiolouzü Esü, Ramai hilonou hriloure donou razhai vanou Ehai razhai 
hilosü thaire. 
20Khristaye koa Eye sü Kros vanou veatheare; chu hria buyu nasü Emoe, ana 
Alekhe hinou hria buyu puhsü Khristae. Chu Enou vasou hinou hria buyu hrü 
haina hai Enou Eye leshi peiyu ea Adonou lah puhye thoupeiyu Ramai 
Nahpoutuye lüyu vanou hria bue.  
21Enou Ramai zhuvea nasü raoha-a pokhaiwu moe, daiolouzü razhai vanou 
maitaliye Ramaiye koa souzü peire toulouzü Khrista sü hako hinou thaibaire.  

Galatiamai 3 

Razhai moa Lü 

1He avoyu Galatia maitao! Neletaoye thaohnou shupeire? Neletao nghojübü 
hinou Khristaye kros vanou veatheayu sü dua pongaopeire! 
2Enou neletao hi chi haina likhei noulai: Neletao hai Razhai thaifüa 
moshilaiyu vah souyu donou Rako ngaolouho, Ko Aveina chouloua louche 
louyu vanoue?  
3Neletao votei tarewu? Neletaosü Rakoye koa soushuloua, chuo vasouye koa 
akhai souwu bailaiwu?  
4Neletao nou veahoyu daoyu veishisü hako bairewu? Moe, sühisü hali 
buvuzüe! 
5Neletao nou razhai thaifüa moshilaiyu souyu vanou Ramai nou neletao hi 
Rako peiwu-a panou neletao hrohinou khupa vahtao souwu, ho neletao nou 
Ko Aveina chouloua sünaye louche louyu vanoue?  

6Abraham ye lichokhaio; sheeyu larübvü hinou paoyu büa, “Puhnou Ramaiye 
lü-louche, alia puhvei lü vanou Ramai nou puhye sü chechemaie tea poloue.”  
7Südonou Abraham vei cheche taonah maitao sü lü buyu maikhe maitaoe 
touyu sü süloukhaio.  
8Alia lü vanou tahrüh kukhemai taoye sü Ramai nou souzü peilai touyu sü 
sheeyu larübvü nou raia paopa peire, alia Ko Avei nasü raia Abraham hi 
haibüa süngaopeie: “Ne vanou tahrüh hrülaiye hapeilai.”  
9Abraham nou loucheloue ea puhye sü hapeie; südonou lülouyu maikhemai 
hrülaiye puhye büa hapeie.  
10Daiolouzü razhaivei vahtao hinou lüa buyu maikhemai hrülaisü cha 
khehinou bue; daiolouzü sheeyu larübvü hinou haibüa rüthou khaitoue, 
“Razhai bvü hi rüthou khaitouyu teitei teisanou zülou moyu puletao hrülai sü 
Ramai vei cha khehi bue!”  
11Razhainou maitaliye Ramai nghojünou souzü peimoe touyu sü chuo 
sheetoure, daiolouzü sheeyu larübvü nou haibüa paoe, “Lü vanou Ramaiye 
koa souzü louyumai süna likhei hrilai.”  
12Ana razhaiwo lü vanou soushu moe, daiolouzü sheeyu larübvü nou paoyu 
büa, “Razhai thaifüa moshilaiyu teitei souyu maitalinou hriloulai.”  
13Ana Khrista nou Eletaoye donou cha daloua, Eletaoye sü Razhai vei cha 
hinou khaipa peire; daiolouzü sheeyu larübvü hinou haibüa rüthoure, 
“Süüvanou khiyukhai touyu mai taliye sü Ramai nou chapeire.”  
14Ramai nou Abraham hi apaopei khaitouyu ha nasü Khrista vanou tahrüh 
kukhemai taohi veloure donou süolouzü lü vanou Eletao nou Ramai nou 
peilai tea paopei khaitouyu Rako nasü ngaoloure donou puhnou Eletaoye 
khaipeire.  

Razhai ea Apaopeiyu 

15Athaihou jürai khemai, Enou emai zhai hilonou nada chili paolai: Hatali 
vanou mai ahai nou ae-ao tea vo souyu kisü maitalinoua süsü soukho louhoe 
moa sühi hatalia thoupulou hoe.  

16Südonou chuo Ramai nou puhvei apaopeiyu taosü Abraham ea puh tyaonah 
hi paopeie. Sheeyu larübvü nou “alia tyao-nah khemai hi” tea mai taoli 
vanou paomoe, ana “alia ne tyao hi” tea maili vanou, süolouzü Khristaye 
paobaie.  
17Enou pao-a buyu ko sünawo louzü Ramai nou Abraham ye koa vo ali soue 
ea puhnou süsü khopeilai tea apaopeie. Po 430 thainou peiyu razhai sünanou 
vo sünaye soukho moe ea Ramai vei apaopei khaitouyu nasü souhawu moe.  
18Daiolouzü kaa thaoyu nasü razhaihi lüa bure toulouzü, süthaisü süsü 
puhvei apaopei khaitouyu hinou more. Ana Ramai nou puhvei zhuvea hinou 
kaa sünasü apaopeiyu vanou Abraham hi peie.  
19Sübüyu thaisü razhainou dai soure bue? Soumahyu touyu hai daisa touyu 
pongao peire donou razhai hai vohi thoupupei khaitoue, alia razhai nasü 
apaopei khaitouyu Abraham vei tao süna vemo koute tabailai. Razhai nasü 
rakivamai taonou kolelou-apeimai ali vanou peie. 
20Ana kolehi loupeiyu vah hai me ali donou likhei baimoe: anou Ramaiwo ali 
baie.  

Razhai nou Soure Vah 

21Sükulouzü razhai nou Ramai vei apaopeiyu taoye sü motuwu? Moe, süsü 
soukhai moe! Daiolouzü emainou ahri pove peilou süyu razhai ngaoloure 
toulouzü, süthaisü razhai süna reiyu vanou maikhemai hrülaiye Ramaiye koa 
souzü peilou süe.  
22Ana sheeyu larübvü nou paoe süolouzü deiphao teitei hai mah khakhehi 
butare; alia sübüa Jisu Khristaye lü-loucheyu vanou apaopei khaitouyu kaa 
nasü louche louyu puletao hi peilai.  
23Ana lüvei teile vemo jühisü razhainou Eletao hrülaiye vere lü hainaye 
pongao peimo koutesü hukha hinou bekhaire.  
24Sübüa lü vanou Eletaoye Ramaiye koa teithe süki souzü peire donou 
razhainou Eletaoye Khrista vemo koutesü khoa bue.  

25Alia chuo lüvei teithe sünasü veloure ea Eletao sü razhai khakhehi bupu 
khaimore.  
26Lü vanou neletao hrülaisü Khrista Jisu ye koa ali soulouyu hinou Ramai nah 
soukhai loure.  
27Daiolouzü Khrista hinou dzükhao dalouyu neletao hrülaisü Khristaye banou 
loure.  
28Südonou chuo Jihudimai ea tahrüh kukhemai kolehi, kilaitao ea mado 
souyu maitao kolehi, naotu-poutu kolehi halia soukuyu hare, daiolouzü 
neletao hrülaisü Khrista Jisu hinou ali souloure.  
29Alia neletao hai Khrista vei soua bulouzü, neletaosü Abraham vei 
tyaonahmaitao souloure ea Ramai nou apaopeikhai touyu nasü ngaolai.  

Galatiamai 4 

1Ana Enou paopukhaiwe süolouzü puovei kaa polaiyu nahpoutu sünaye sü ha 
teiteinou puhvei khaia puh taibu kisü puhye sü kilai alikua powe.  
2Puhnou taibu kisü puh puonou puhye donou teile khada peimo koutesü 
puhye sü mainou khoa ea puh vah sü mainou zhua bue. 
3Sübüa Eletao-a rako hilonou liche loumo jühisü teideiphaoye tukha-sahrüyu 
rakotao vei kilaitao soua bue.  
4Ana apaokhai touyu teile süsü velouyu kisü, naotumai ali vanou panou 
razhai khehinou naloua Ramai nou lah puhnah Poutuye seive peie,  
5süolouzü razhai khehi bumaitaoye khailupa peiwu-a Eletaoye panou Ramai 
nahtao souloure donoue.  
6Alia neletao hai puh nahmaitao touyu sü pongaore donou Ramai nou 
puhnah Poutu vei Rakosü Eletao lehi seive thoupeie, alia rako sünanou, 
“Abba! Apuo!” tea raopawe.  
7Südonou newo kilai khaimore ana nahpoutu ali souloure. Alia ne hai puh 
nahpoutu baiyu donou Ramai nou nehi puhnah Poutu maitao hi peire teiteisü 
peilai.  

Paul nou Galatiamai donou Lekiyu 

8Raikihi neletao nou Ramaiye sümoa buyu phaki hisü neletaosü zhai thaifüa 
ramai moyu sütao kilai soue.  
9Ana chuo neletao nou Ramaiye sülouyu donou moa Ramai nou neletaoye 
sülouyu donou, kakua neletao nou lelou hoyu moa tainou shoyu rakotaovei 
khakhehi khailou hrüloulai? Daidonou neletao puletao vei kilai khailou 
soupu khaiyu züpawe?  
10Neletaowo teithe, khou, khou-teile ea po kamaisü matsü tsülai soua rei-a 
bue!  
11Enou neletaoye donou te-a vah souyu sü hako baire moma tea ngaopiwe.  
12Thaihou jürai khemai, E-a neletao zhai büa tayu kua neletao-a Azhaibüa 
tapeilo tea Enou neletao hi khowe. Neletao nou Ahi kao-zümoyu hatalia 
soukhaimoe.  
13Enou neletao hi raikaiki daidonou Ko Avei nasü paodou peisa touyu sü 
neletao nou li-cho khaio: süsü Enou leshia buyu vanoue.  
14Ana Apfüphao vei kao-zhoushi nanou neletaoye donou zhai zhuyu ali 
soukhaia, neletao nou Eye ngaorayu moa motouyu soumoe, ana neletao nou 
Eye sü Ramai vei rakivamai ali kua moa Khrista Jisu puhye shepeire büa 
sasa-a shepeie.  
15Neletao vei sashoyuhi dai pare? Daiolouzü sükisü soulouveie toulouzü 
neletao nou lah neletao vei nghithou koute-a reila paloua Ahi peiloure büa 
bue touyu sü Enou neletao vanou zhopaoh peilou süe.  
16Chuo Enou neletao hi acheche nasü paopeiyu vanou Esü neletao vei 
ngaobamai soutarewu?  
17Maikukhe mainou neletao vanou rako loushoa bue, ana puletao nou li-
choyu sü avei vanou moe. Puletao nou züpayu süwo louzü neletaoye Ahinou 
süku paloua puletao nou neletaoye donou lepeishoyu sübüa neletaoye nou 
puletao hi lepei loure süna baie.  

18Enou neletaoye koa bubuki likhei baimoa avei vah soure donoue toulouzü 
sübüa lepeishoyu hai teisanou veishoe.  
19Enou leshiyu Anahkhemai, Khrista vei zhaidou nasü neletao lekhe hinou 
buloumo koutesü Enou neletaoye donou pfümai alinou nah nareki veashoyu 
kua veawe.  
20Chuo Enou daizhozhou neletaoye koa bua Avei pai-la sü souda loure 
züpasa, daiolouzü Esü neletao vanou lekisho loure!  

Hagar ea Sarah vanou Nada 

21Razhai khehinou hrünüyu neletao hi Enou chili noulai; razhainou paoyu sü 
neletao choumo hiwu?  
22Daiolouzü haibüa rüthoure, süolouzü Abraham hai nahpoutumai ahai bue, 
alinou kilai naotupai nah-e, alia kukhe ali nanou mado souyu naotupai 
vanoue.  
23Kilai naotupai vanou nalouyu puhnah Poutu sünawo vasou thaifüa naloue, 
ana mado souyu naotupai süna vanou nalouyu puh nahpoutu sünawo Ramai 
nou apaopei khaitouyu süna thaifüa naloue.  
24Chuo pao-a buyu haisü nada lahinou paokhaitoue: naotupai sühainou vo 
ahai sühsou la-a bue. Kilai soure donou nakoukhai touyu nah sütao pfüsü 
Hagar-e, alia puhnou Sinai Deichi hinou soukhai touyu vo süna sühsoua la-a 
bue. 
25Chuo Arabia teideihi buyu Sinai Deichina sühsou la-a buyu Hagar hai zhodo 
puhvei maikhemai taoye koa kilai soua buyu Jerusalem nuhdu naye 
paonadawe.  
26Ana raki vahi buyu Jerusalem sünawo louzü mado souyu pai nasüe, alia 
puh hai Eletao pfüe.  
27Daiolouzü haibüa rüthoure: “He nahahpai, ne lesalo! Nah nare donou khya 
soukhai moyupai, sasa-a shaphobou khaio! Daiolouzü chaanou thaokhaimoa 
koa buyu süpai jünou lah mi-a buyu painou nahmai bukou shohie.”  

28Chuo Athaihou jürai khemai, neletaowo louzü Isak büa apaopei khaitouyu 
nahkhe maitaoe.  
29Teile sükihi sü vasou zhai thaifüa nalouyu puhnou Rako vei khouko vanou 
nalouyu puhye sü souvea-souho peie; alia chuo sübütou loure.  
30Ana sheeyu larübvü nou kabüa paokhaitoue? Sühinou haibüa paoe, “Kilai 
naotupai ea puhnah Poutuye vakou hi seitawo, daiolouzü kilai naotupai 
sünavei nah Poutuwo nou mado souyu naotupai sünavei nah Poutuye koa 
puo vei kaasü pozho laimoe.”  
31Südonou, Athaihou jürai khemai, Eletaowo kilai naotupai vei nahmaitao 
moe, ana mado souyupai vei nahmaitaoe.  

Galatiamai 5 

Neletao vei Mado nasü Pokhaitoulo 

1Madosoua hrüloure donou Khrista nou Eletaoye do soupeire! Südonou do 
soulouyu mai kua latoulo, alia lah neletao khailou kilaivei kousü pfüpuwuso.  
2Keiloukhaio! Paul Enou neletao hi paowe süolouzü neletao nou hee 
rodeyusü polouzü Khrista hai neletaoye donou ha muhlia hazheire. 
3Hee rodeyu maitali hisü Enou zhopaoh soua paopuwe. Süolouzü puhsü 
razhai teitei züvuzülai.  
4Razhai vanou Ramaiye koa souzü loure teyu neletaowo louzü Khrista hinou 
kotare. Neletaowo Ramai zhuvea hinou kaotare.  
5Ana Eletao nou lü vanou vahsoua buyu Ramai Rako süna vanou achechena 
vei areih sünaye sü Ehnou khoshopoa bue. 
6Daiolouzü Eletao nou Khrista Jisu ye koa ali soua bubu kisü hee rodeyu moa 
hee rodemoyu sünanou halia soukuyu hae; soukuyu süwo louzü leshi vanou 
vahsoua buyu lü sünasüe.  
7Neletaosü soutaosou tu-a bue! Neletaoye thaohnou achechenaye zülou more 
nukhaire?  
8Haibüa nukhaiyu süsü neletaoye kulouyu Ramai puh hinou vemoe.  



2672 

 

 
   Sheeyu Baibel 

© 2009, Bible Society of India. 
 

 
 

 

9Maikhe mainou paoyu kua, “Kheih daotunou sou teiteiye soulah peiwe.”  
10Ana chukoute neletao nou mai kukhe chinou moa Achinou popei baishulai 
touyu sü Mapaowo hinou Enou louche-a bue; alia neletaoye tsübo souha-a 
buyu maitaliye sü Ramai nou chikulai.  
11Ana Athaihou jürai khemai, chu koute Enou hee rodeyu vanou paodoua 
bulouzü daidonou Eye chukoute-a souveawe? Sübüa paodoua bulouzü Enou 
Khrista vei kros vanou paodoua buyu hisü halia phi süloure hae.  
12Neletao le souchoro-a buyu puletao donou louzü hee rodeyu likhei baimoa 
lah puletao vei vasou süna teitei-a vadelaiyu sü Enou züpawe!  
13Athaihou jürai khemai, neletaoye sü mado souloure kuloure. Ana neletao 
vei mado nasü vasou züpa thaifüa po vah souwu moa leshi hinou neletao 
alinou liye kuvah souloukhaio.  
14Daiolouzü razhai teiteisü chikha alikhei hinou vetekhou baie: “Nenou lah 
neye leshiyu kua nevei kinapaye leshilo.”  
15Ana neletao nou rekhaosou kua alinou liye soushi soukha-a bulouzü, zhutou 
loukhaio, molouzü neletao nou alinou liye souhakhai bailai.  

Rako ea Emai Zhai 

16Ana Enou paowe, Rakoye panou neletao hrümaisü süthaia taloukhaio, 
sübülouzü neletao nou vasou züpa rukhasü souwu laimoe. 
17Daiolouzü vasou züpa sünanou Rakoye motouwe, alia Rako züpa sünanou 
vasouye motouwe: daiolouzü neletaoye panou neletao züpasü soulou more 
donou sühaisü alinou liye motouwe.  
18Ana neletaoye Rakonou süthaipeia bulouzü neletaowo razhai khehi bumoe.  
19Chuo vasouvei vahtaosü sheesha-a ngaowe: sütaowo louzü, khulou souyu, 
sheemoyu, chaochao soua hrüyu;  
20bashara thoyu, maiye shuyu, alinou liye ngaobayu, züvayu, maiye 
ngaoraiyu, rarouyu, dutounüyu, lathao-lamü moyu, mesoukuyu,  

21avei zhai ngaobayu, zhaoh shozhiyu, zhaohra payu ea sükuyu kukhetaoe. 
Enou neletaoye raichokinou tukhayu büa chua neletaoye Enou tukhawe, 
süolouzü, sübüyu vah souyu maitaosü Ramai Vedei ngaolou hoe.  
22Ana Rakovei shithouwo louzü, leshiyu, sayu, kaonayu, shameayu, 
zhuveapeiyu, aveina, louchelou veiyu,  
23nataiyu, alia lahye tukhayu haitaoe. Haitaoye motouyu zhai tali-a hae.  
24Alia Khrista Jisu vei soulouyu puletao nou vasouye sü sünavei züpa ea 
chaochaosoua hrünüyu teiteiye koa kros vanou veatheare.  
25Rako nou Eletaoye sü ahri peie; puhye panou Eletao hrümai-a tukha sahrü 
vuzülou laikhe. 
26Alia alinou li züphei soua moa alinou liye ngaorai-a Eletao nou khaophu 
souwu laimokhe.  

Galatiamai 6 

Alinou Li Kou Pfükhayu 

1Athaihou jürai khemai, maitaliye mah soua buyu hinou niloure toulouzü, 
rako hinou tsüa buyu neletao nou puhye sü kaona-a souzü peikhaio. Ana lah 
neletao zhutoulo, molouzü neletaoye-a thaolou veie. 
2Alinou likou pfükha peikhaio, alia sübüa Khrista vei zhai nasü souve tepeio.  
3Daiolouzü maitalinou haliamo bukhaia puh hai halie tea chuwu louzü, 
puhsü lahye labaiwe.  
4Maili linou lah lahvei vahsü zhai zhulai. Puhvei vahsü veie toulouzü, 
puhnou süna vanou kukhemai talinou soukhai touyu naye paokha khaimoa 
khaophu soulou veie. 
5Daiolouzü mai hrülainou lah lahvei kou pfübailai.  
6Ramai chipao doupeiyu ngaoloua bumai puhnou puh hi buyu avei 
pfüphousü puhye dou-apeio naye koa zhitouyu souloukhaio.  
7Neletao lahnou lawuso; maitalinoua Ramaiye konü louhoe, daiolouzü 
maitalinou puhnou vukhai touyu süsü puhnou chiloubaiwe. 

8Vasou züpa vei douhi vuthou khaitouyu puhnou sühinou athaisü chilou 
bailai; Rako vei hi vuthou khaitouyu puhnou, Rako hinou teisa halouho ahri 
nasü chiloulai.  
9Südonou Eletao nou avei souyu hisü leveawu laimokhe; daiolouzü Eletao 
nou lekhaita molouzü, teile kao-avei hinou Eletao nou cha chilai.  
10Südonou Eletao nou teile kao-avei ngaosasü maikhemai hrülaihi koulihsoua 
lüloumai kikhahi bumaitao hisü avei vah soupei laikhe.  

Akhai Tukhayu ea Akhai Chidoh 

11Zhukhaio, chuo daizhozhou duyu larü chahnou Enou Abah vuzünou neletao 
hi rüsa!  
12Neletaoye panou hee rode loure donou nutaiyu puletaosü vakou pfüphao 
hilonou khaophu soua aveikho sounüyu puletaoe. Sütoukhaia, puletao nou 
süsü Khrista vei kros donou puletaoye mainou souvea more donou likhei 
soubaie.  
13Hee rodeyu puletao koute-a razhainou paoyu zümoe; ana neletao nou 
pfüphaovei naa haina soulouyu vanou puletao nou khaophu souloure donou 
neletaoye panou hee rode nüwe.  
14Sütoukhaia Eye donou louzü Eletao Mapao Jisu Khrista vei krosna vanou 
likhei khaophu soubailai; daiolouzü puhvei krosna vanou deiphao hai Ahinou 
thaire, alia E-a deiphao hinou thaire.  
15Daiolouzü hee rodeyu moa rode moyu sünanou halia moe, ana tsü chorewo 
louzü soushu louyu sünasüe.  
16Zhai haina thaifüa tayu puletao hrülai ea Ramai vei Israel maitao pei hi 
kaonayu ea zhuvea buyu sü souloutheo.  
17Akhai hinou, maitalinoua Eye souvea pupei khaiso, daiolouzü Apfüphao hi 
zheebuyu sünanou Ehai Jisu vei kilai baie touyu sü pongaowe.  
18Athaihou jürai khemai, neletao hrülai pei hi Eletao Mapao Jisu Khrista vei 
zhuvea nasünou koa buyu souloutheo. Amen.  

Ephesamai 

Ephesamai 1 

1Ramai leli hinou Khrista Jisu vei sei-atamai ali soua buyu Paul hinou— 
Khrista Jisu hinou cheche-a buyu sheeyu maitao hi rüwe.  
2Ramai, Eletao Puo ea Mapao Jisu Khrista nou neletaoye zhuvea ea kaonayu 
peiyu sü souloutheo.  

Khrista hinou Rako Hilovei Ha Peiyu 

3Eletao nou Ramai ea Eletao Mapao Jisu Khrista Puoye kalo paolaikhe! 
Daiolouzü Eletao nou Khristaye koa ali soulouyu hinou puhnou Eletao hi raki 
buhtaohi buyu rako hilovei ha teitei sü peiwu-a Eletaoye hapeire.  
4Deiphao soumo jühinou, Eletaoye panou shee-a buloure ea puh nghojünou 
chaa alia ha-a buloure donou Eletao nou Khristaye koa ali soulouyu hinou 
puhvei souloure Ramai nou Eletaoye doloure.  
5Puhvei leshi hinou Eletaoye Jisu Khrista vanou puh nahmaitao soupei loure 
donou Ramai nou le lachere—haisü puhvei khrayu ea soure vah nabaie.  
6Ramai puhnou puhvei leshi Nahpoutu vanou Eletao hi sa-a peikhai touyu 
puhvei khupa zhuvea donou Eletao nou puhye paosho laikhe!  
7Daiolouzü Khrista nou thaipeiyu vanou, Eletaoye do soupeire, süolouzü 
Eletao vei mahsü khaipeire. Ramai vei zhuvea hai daizhozhou dusa,  
8haisü puhnou Eletao hi alaosou peikhaitoue!  
9Ramai puhnou puhvei ratsü ea lekhe hinou zhingao-a buyu teiteinou koa 
puhnou soulai tea soudakhai touyu nasü souloure, alia Khrista vanou souche 
khowulai tea le layu puhvei kheikhei souyu leli nasü Eletao hi pongao peire.  
10Teile kaovei hinou Ramai nou souche peilaiyu puhvei souda haina hai 
Khristaye panou pei hi buloua puh phihi raki ea deiphao hi buyu basha 
teiteiye pove khaipeire sünasüe.  
11Ha teitei hai Ramai nou soudayu ea puh leli thaifüa souloure; alia Khristaye 
koa ali soulouyu hinou Ramai nou Eletaoye lah puhvei maitao souloure 

donou doloure daiolouzü Ramai puhnou soudayu nahai shuraikai hinou 
puhnou le layu süna vahinou beih soua bue. 
12Südonou Khrista hi raikai-a rei-a buyu Eletao nou Ramai vei khouko 
avanaye paosho laikhe!  
13Neletaoye khailu louyu pove peiyu Ko Aveina, cheche chipao süna neletao 
nou choulouyu kisü neletao-a Ramai vei maitao souloure. Neletao nou 
Khristaye louche loure, alia Ramai nou neletao hi puhnou apaopei khaitouyu 
Rako Mashi nasü peiwu-a neletao pei hi puhvei paoshee nasü nokhaire.  
14Ramai nou puh maitaohi peilai tea apaopei khaitouyu nasü Eletao nou 
ngaolai touyuhai Rakonou lapeiyupao nasüe, alia hainanou Eletao hi Ramai 
nou puhmaitaoye mado souchekhou peilai touyuhai paosheetou peiwe. Eletao 
puh kathe paolaikhe!  

Paul nou Veachi Paoyu 

15Qo haina vanou, Enou neletao vei Mapao Jisu hi buyu lü ea sheeyumai 
hrülaiye neletao nou leshiyu süna choulourai hinou shua, 
16Enou neletaoye donou Ramai hi kalo paoyuhai halia sokhai mohie. Enou 
neletaoye sü veachi paoyu hinou lichowe,  
17alia khouko avavei Puo, Eletao Mapao Jisu vei Ramai hinou neletaoye tsü 
souvei peiloure ea neletao hi Ramaiye pongao peiwu-a neletaoye panou 
puhye süloure donou neletao hi Rako nasü peiloure Enou khowe.  
18Puhnou neletaoye kulouyu hi areih nasü daisa touyu sü neletao nou süloure 
donou ea puhnou puhvei maitaohi apaopei khaitouyu khupa hataosü 
daizhozhou paoshalou hoa busa touyu sü süloure donou puhvei ava 
ngaoloure neletao tsü nasü houpapeio tea Enou khowe,  
19alia louche louyu Eletao hisü daizhozhou duyu puhvei khoukonou koa 
vahsoua busa touyu sü neletao nou süloulai. Eletao hinou vah soua buyu 
khouko haina hai chihshoyu khouko 

20süolouzü puhnou Khristaye athai hinou souhrishu peiyuki ea raki hilovei 
deiphao hinou puhye panou puh bahkha zhoulovahi kou buyuki puhnou 
seiyu khouko sünaye kheihaobaie. 
21Khrista nou sühinou raki hilo buyu teidei khomaitao, soulousü zü bumaitao, 
khouko bumaitao ea paopumaitao pei hinou tukha-a bue; deiphao hainahi ea 
thaikhai vere deiphao vei khouko bumai hrülaitaovei zhih teitei jünou veikou 
shoyu puhzhih bue,  
22Ramai nou ha teiteisü Khrista phihi pove khaipeire ea puhye sü ha teitei pei 
hi Mapao peichana soua lüloumai mehi peire.  
23Lüloumaime hai puhvei chekhouyu, ha teitei hinou buh liki hinou phoupeia 
buyu Khrista puhvei pfüphaoe.  

Ephesamai 2 

Athai hinou Ahri hi Payu 

1Raikisü neletao hai paoyu zümoyu donou ea mah vanou rako hilonou thaia 
bue.  
2Süpha kisü neletaosü deiphao hi ashi luduna thaifüa tae; Ramai chi zübayu 
maitaoye chu tukha-a buyu rako, rateihi buyu rako hilo khoukotaovei 
peichana chi sü neletao nou züwe. 
3Chechenou Eletao hrülai-a puletao bübaie ea lah Eletao pfüphao ea tsünou 
züpayu tali soua Eletao vasou züpa thaifü-a hrüe. Alia südonou Eletao sü zhai 
thaifüa deiphaomai kukhe büa Ramai rarou lekhavei nahmaitao baire.  
4Ana Ramai vei zhuveahai alaosou buloure, alia Eletaoye donou puhvei 
leshihai dusho loure,  
5süolouzü Eletao sü Eletao vei paoyu zübayu vanou rako hinou thaia buyu 
phahinou puhnou Eletaoye sü Khristaye koa souhri peire. Neletaoye khailu 
peiyuhai Ramai zhuvea vanou baie.  
6Eletao nou Khrista Jisu ye koa ali soulouyu hinou puhnou Eletaoye puhye 
koa rakiva buhtao hinou buloure donou puhye koa souhri peire.  



2678 

 

 
   Sheeyu Baibel 

© 2009, Bible Society of India. 
 

 
 

 

7Haisü puhnou thaikhaihi vere teile teiteitao hinou Khrista Jisu hinou puhnou 
Eletao hi leshi peikhai touyu paoshalou hoyu puhvei zhuvea nasü pongaore 
donou baie.  
8Daiolouzü zhuvea nou neletaoye lü vanou khailu peire; alia haisü lah neletao 
nou te-a soulouyu vanou moe, haisü Ramai vei sapeina baie— 
9haisü emainou souyu vah hilonou moe, molouzü maitalinou khaophu 
soushulai. 
10Daiolouzü Eletao hai Khrista hinou vah avei panou soua bure donou 
soupeikhai touyu puhvei vahmaitao baie süolouzü Eletaoye panou vah 
aveitao soua buloure raia Ramai nou Eletaoye donou soudachere.  

Khrista hinou Ali Soulouyu 

11Südonou li-chokhaio, süolouzü teile lihisü neletaosü vasou hilonou tahrüh 
kukhe maitaoe ea vasou hilonou emai bahnou soukhai touyu hee rodeyu tea 
kuyutao nou neletaoye sü hee rodemoyutao tea kue. 
12Teile sükisü neletao sü Khrista hinou ku-a bue. Neletaosü vakou teidei 
maitaoe ea Ramai nou dolouyu maitao hi lou zhomoe. Neletaosü Ramai nou 
puh maitao hi apaopei khaitouyu hinou soushukhai touyu votao hi lou koa 
zha ngaozho moe, alia neletaosü deiphao haina hinou areih lia ha-a ea Ramai 
loumo-a hrüe.  
13Ana chuo, Khrista Jisu ye koa ali soulouyu hinou lüh lihi doushoa buyu 
neletaoye sü Khrista vei zhe nanou pove nghei peire.  
14Daiolouzü Khrista puhnou Jihudimai ea tahrüh kukhe maitaoye alikhei 
soupeiwu-a Eletao hi kaonayu pove peire. Puhnou lah puhvei pfüphaonou 
puletaoye kuku-a dekhaiyu ea panou alinou liye ngaoba-a buyu bouvou 
sünasü dakhaore.  
15Khrista puhye koa ali soulouyu hinou tahrüh ahai hinou mai ashuli soupa 
loure donou puhnou Jihudi maivei chikhatao ea zhaitao vei razhai nasü 
souhare, alia sübüa soukaona peire.  

16Kros vanou thaiyu Khrista puhvei athainanou puletao alinou liye ngaoba-a 
buyu sü souhare; kros vanou puhnou tahrüh ahaiye sü pfüphaoli soupeire ea 
puletaoye sü Ramai hi sakhaive peire.  
17Südonou Khrista nou tavelou-a Ramai hinou doua buyu tahrüh kukhe 
neletao hi, alia puhye nghei-a buyu Jihudi maitao hi kaonayu vei ko avei 
nasü mai hrülai hi paodou peire. 
18Jihudimai ea tahrüh kukhemai Eletao hrülaisü Khrista vanou rako ali hinou 
Puo nghojü hi veloure.  
19Sükuyu thaisü tahrüh kukhe neletaosü vakou teideimai more moa shevai-
shesükhai more; neletao hai chuo sheeyu maitaoye koa lah teidei maibaie ea 
Ramai kikhavei maitao baie.  
20Khrista Jisu puh lahnou ki kainghouvei chuh nasü soua, neletao-a sei-
atamai taonou ea rachi paola maitao nou soushupa khaitouyu kifüna hinou 
soupa loure. 
21Ki teiteiye paimua buyu ea sünaye panou Mapao hi posheela khaitoua 
sheeyu rathoki ali soua panou dushu palouyu hai puhnou baie.  
22Puhye koa ali soulouyu hinou neletao-a kukhemai hrülaiye koa puh rako 
vanou Ramai nou buloure buh ali koa soushupa loure.  

Ephesamai 3 

Tahrüh Kukhemai donou Paul nou Vah Souyu 

1Qo haina vanou, tahrüh kukhemai neletaoye donou Khrista Jisu vei hukhahi 
bumai soua buyu Paul Enou Ramai hi veachi paowe. 
2Veimosou-a neletao nou chowulai süolouzü Ramai nou puhvei zhuvea hinou 
vah hainasü neletao veire souloure donou Ahi peikhaitoue. 
3Ramai nou puhvei kheitsü nasü pongao peia süsü Ahi süngao peie. (Enou 
süvanou dzüshoa rüre,  
4alia Enou rüyu nasü neletao nou phoulouzü, Enou Khrista vei kheitsü vanou 
süyu nasü neletao nou süloulai.)  

5Daoraiki teile hisü kheitsü haina vanou emai hi paongao peimoe, ana chuo 
Rako vanou kheitsü hainasü Ramai nou puhvei sheeyu sei-atamai taohi ea 
rachi paola maitao hi pongao peire. 
6Kheitsü sünawo louzü Ko Avei süna vanou tahrüh kukhe maitao nou 
Jihudimaiye koa Ramai vei hataosü zha ngaozho loure; puletaosü koa lou 
pfüphao ali souloure ea Ramai nou Khrista Jisu vanou apaopei khaitouyu 
hisü koa zha ngaozho loure.  
7Puhvei khoukonou vah souyu süna vanou puhnou Ahi peikhai touyu Ramai 
zhuvea vei sapeina sünanou Eye sü Ko Avei vei kilai panou souloure.  
8Sheeyu maitao hrülai jünou Esü tainoukakhai-a Khrista vei paoshalou hoyu 
kinina vanou tahrüh kukhe maitaohi paodou peire donou zhuvea hainasü Ahi 
peikhaitoue,  
9alia peikhai touyu süsü ha teitei soupeiyu Ramai puh hi dao daonou poku 
khaitouyu kheitsüna vei aroh nasü daisa touyu maikhemai hrülaiye panou 
ngaoloure donoue, 
10sübüa chuo Ramai ratsü tya tyali hai lüloumaime vanou rakiva buhtaohi 
buyu peichamaitao ea khouko taoye panou süloulai.  
11Haisü Ramai nou puhvei teisavei aroh thaifüa souloue, alia süsü Eletao 
Mapao Khrista Jisu vanou souloure.  
12Khristaye koa ali soulouyu hinou puh hi Eletao vei lü buyuna vanou 
loucheshoa Eletao nou Ramai nghojühi takou loure khuveiyu nasü bue.  
13Südonou Enou neletaoye donou veahoyu süna vanou le khaitayu souwuso 
tea Enou neletao hi khowe; haisü neletao vei kathe baie.  

Khrista vei Leshi 

14Qo haina vanou Enou Puo nghojünou kou Akhou khüloua veachi paowe,  
15puh hinou rakihi ea deiphao hi buyu kikhamai hrülainou puletao vei 
checheyu zhih nasü ngaoloue.  

16Enou Ramai hi puhvei khouko ava vei kini süna hinou neletao hi puhvei 
rako vanou neletao vei lekhe mainasü soutsü peiloure donou khoukosü 
khowe,  
17alia lü vanou Khrista nou puhvei kihai neletao lekhe hinou souloure donou 
Enou veachi paowe. Alia leshi hinou neletaosü maa tsülou loure ea kifü 
soushu paloure donou Enou veachi paowe,  
18sübüa neletao nou Ramai vei mai hrülaiye koa Khrista vei leshihai 
daizhozhou du-shosa ea daizhou kusa ea thousa touyu süloure khouko 
buloure donoue.  
19Ovai, Khrista vei leshihai teiteinou sülouho khaia puh leshihai neletao nou 
süloulai ea sübüa neletaoye sü Ramai zhaido vuzü nanou liche-a phoupei 
loulai.  
20Chuo Eletao lekhe hinou vah soua buyu khouko süna vanou Eletao nou 
khoyu moa choyu sütao teitei jünou alaosou koua soupeilou süyu, 
21Ramai puh hisü lüloumaime hinou ea Khrista Jisu hinou maikha teitei 
hinou teisanou paoshoyu souloutheo! Amen.  

Ephesamai 4 

Rako vei Lero Zhoyu 

1Südonou Mapaoye kuvah souyu donou hukhahi loua buyu Enou neletao hi 
khowe, süolouzü Ramai nou neletaoye kulouyuki puhnou panou talai touyu 
hrüzhai süna hinou züdoua talo.  
2Teisanou natai-a, kaona-a shamea-a bulo. Alinou liye shamea peiyu nou koa 
neletao vei leshisü pongaokhaio.  
3Kaonayu vei phukhai touyu hinou rako vei lero zhoyu nasü khailoure donou 
telo.  
4Ramai nou neletaoye kulouyu hi areih ali buyu sübütoua sühisü pfüphao ali 
ea Rako ali bubaie.  
5Mapao ali, lü ali ea dzükhao dayu ali bubaie;  

6alia maikhemai hrülai pei hi buyu, mai hrülaiye zhüpoa buyu ea maikhemai 
hrülai lekhehi buyu emai hrülai Puo Ramai ali bubaie.  
7Ana Khrista vei sapeinavei kha thaifüa Eletao mai alilihi zhuvea sü peiwure.  
8Südonou sheeyu larübvü nou haibüa paoe, “Puhnou kushoyu buh hi takheyu 
kisü, puhnou hukhahi bumai alaoye puhye koa sapoa tare; alia puhnou emai 
hi sapeinatao peie.”  
9Chuo, “Puhnou takheyu” touyu vei kosü daie? Süvei kowo louzü raikai-a 
puhnou deiphao vei thou-thoulai buh hi takou loure touwe. 
10Südonou ha teiteisü puhnou phoupei loure donou, takouyu puhsü rakitao 
teitei jünou kua ea dou koushoa takheyu puhbaie.  
11“Emai hi sapeinatao peiyu” sü puh baie; puhnou kamaiye sü sei-atamai, 
kamaiye sü rachi paolamai, kukhe maiye sü Ko Avei paodou-apeimai ea 
kukhe maiyenou zhaokho-apeimai ea dou-apeimai panou souloure donou 
dowure.  
12Puhnou haisü Khrista vei pfüphao soudu puloure donou sheeyu mai 
hrülaiye Khristamai vei kuvah vei vah donou souda peire souloure.  
13Alia sübüa Eletao hrülaisü Eletao vei lü alikhei souyu nahi ea Ramai 
Nahpoutuye alikheisoua süyu tsünahi koa vezholai; Eletao sü Khrista vei sah 
shotouyu sünahi khe-a licheyu maitao soutalai. 
14Südonou Eletaowo lah puletao nou chopa louyu do sünanou kukhe maiye 
sümah sümo peiyu madayu maitao vei doupeiyu teikhai teiteinou hükou-
hükhe-a pfüa laiyu nahmaitao büwu laimoe.  
15Süjüwo, leshi hinou acheche chi nasü pao-a Eletao vei pei soua buyu 
Khrista hisü ha pfüphou hinou dushu palou vuzülai.  
16Puhvei khakhe hinou pfüphaovei kukuyu zha teiteisü pove thaokhaitoue, 
alia pfüphao pfüphouye bou teiteinou sühi peikhai touyu sütaonou paimupoa 
bue. Südonou kukuyu zha ali linou puletao nou souzüyu vahtaosü souyu kisü, 



2683 

 

 
   Sheeyu Baibel 

© 2009, Bible Society of India. 
 

 
 

 

pfüphao pfüphounou leshi vanou duzhupa louwe ea lah puhye soushupa 
peiwe.  

Khrista hi buyu Hrü Ashu 

17Südonou Mapaowo zhih hinou Enou haisü neletaoye tukha-a paowe: hako 
tsü pfüa buyu zhaohsho maitao büa neletaowo hrüpu khaiso;  
18puletao tsüwo maitare. Puletaowo Ramai nou peiyu hrü nahi zha alia hae, 
daiolouzü puletao hai halia sükhaimoe ea le khoushoe. 
19Puletao sü hraongu lia hae; lah puletao hrümaisü sheemoyu vah hi 
thoupeire ea nuyu ali-a hazheia ngaoshiyu vah teitei sü puletao nou souloure.  
20Ana neletao nou Khrista vanou sübüa doulou moe!  
21Veimosoua neletao nou puh vanou chouloure, alia puh thaifümaitao soua 
Jisu hi acheche buyu nasü neletao hi doupeire.  
22Südonou neletao vei hrü akunahi buyu zhai ea madayu ke-zhe züpa thaifüa 
souhao-soushiyu neletao vei hrü akunasü thaowuwo.  
23Neletao le ea tsüsü teiteinou sou ashu vuzüwulai,  
24alia acheche vuzüyu ea sheeyu hinou Ramai vei zhu rai-a soupeikhai touyu 
zhai ashu nasü banoulo.  
25Südonou madayu sü thaowu-a mai hrülainou lah lahvei kinapamai hisü 
chichenou pha-kukhaio, daiolouzü Eletao hrülaisü Khrista vei pfüphao hinou 
vasou ali baie.  
26Neletao nou raroubukhaia mah souwuso, alia neletao nou rarouyu hisü 
panou teinghiye louwuso. 
27Rashinahi teile zhou-avei peiwuso.  
28Avaomai nanou vaopu khaiso, ana puhnou toure hamaiye soukha peiloure 
donou lah puh bahnou vah avei taosü te-a souloukhaio.  
29Neletao mü hinou chi-lashi paopawuso, anou nelenou paoyu sünanou keia 
buyu maitaohi avei soupei loure donou teile kao-zhou zhua soudu papei loure 
chi sütaonou paolouwo. 

30Alia Ramai vei Rako Mashiye le souveaso, daiolouzü puh vanou neletaoye 
sü khailupapei laiyu teitheki donou paoshee soupeire. 
31Neletao hrohinou khataoyu, züsüyu, rarouyu, shusoua züvayu, maichi 
paoshiyu ea maiye ngaoba-ngaoshiyu teiteisü thaokhaiwuwo, 
32alia Khrista vanou Ramai nou neletaoye khaipeiyu sübüa neletao alinou liye 
khuhao-a ea zhuvea leshi peia alinou li mah khaipeikhaio.  

Ephesamai 5 

Teiva hinou Hrüyu 

1Südonou neletao hai Ramai nou leshiyu nahmaitao baiyu donou, neletaosü 
puh zhai dou vuzülai.  
2Alia Khrista nou Eletaoye leshia kai nüveiyu na ea posheelayu na Ramai hi 
popeiyu büa lah puhye sü Eletaoye donou thoupeiyu sübüa neletao hrümai 
hai leshinou tukha-a hrüvuzülo.  
3Neletaowo Ramai vei maitaoyu donou neletao hrohinou khulou souyu moa 
sheemoyu vah tali moa loküyu sütaohai zhih koutea panou sa-a neletao hrohi 
buwulaimoe.  
4Moa neletaoye donou hraopachi paoyu, sheemoyu chi moa müro-mübaoyu 
chi paoyu zümoe. Süjüwo neletao nou Ramai hi kalo paoloukhaio.  
5Haisü neletao nou süvuzülo süolouzü khulou souyumai, sheemoyumai moa 
loküyumai (loküyu hai basharaye thoyu zhai alie) talinou Khrista ea Ramai 
vei Vedei hi zhalia ngaokhai laimoe.  
6Maitaliye panou neletaoye raohayu chipaonou lawuso; daiolouzü haibüyu 
vahtao vanou Ramai vei rarouhai paoyu zübayu nahmaitao pei hi vewe.  
7Südonou sübüyu maitaoye koa hakia tawuso,  
8daiolouzü teile lihisü neletao hai teizhi hinou bue, ana chuwo neletao nou 
Mapao vei maitao soulouyu donou, neletaosü teiva hinou buloure; südonou 
teivahi nahmaitao büa talo,  

9daiolouzü avavei shithou hai avei teitei, cheche-a hrüyu teitei ea acheche 
teiteihi buwe.  
10Mapaowoye dainou le sousa peiwe touyu nasü douloure donou telo.  
11Teizhivei thouhayu vahtao hisü koa lou souzho shuo, süjüwo sütaosü 
teivahi popa ngaopeikhaio.  
12Puletao nou kheikheisoua souyu vahtao vanou phayu koute-a chechenou 
hraoyule.  
13Alia na teiteihai teivahi popa phukhaiyu kisü, sükisü puletao vei zhai 
chekhaoyu nasü popa sheesha-a ngaopei baiwe;  
14daiolouzü sheetoua popa ngaoyu hatalisü ava data baiwe. Sübüyu donou 
haibüa paoe, “Oh zhia buyu ne, kaishulouwo, alia athai hinou hrishulo, alia 
Khrista nou neye avasü peilai,”  
15Südonou kabüa neletao nou hrüsa touyu sü zhutoulo. Tsü hayumai bümoa 
tsü veimai büa hrülo.  
16Teile kao avei teitei hai soutaosoua seilo, daiolouzü teithe haitaohai 
veimoe.  
17Südonou voso, ana Mapao vei leli hai daisa touyu sü sülo.  
18Zhaoh shozhiwuso, daiolouzü sühisü soula-pfülayu alaosou bue; süjüwo 
Rakonou phoupeia bulo.  
19Alinou lihi sheeyu lounou, paoshoyu lounou ea rako lounou pao-a, soua 
bulo. Mapaowo hisü neletao vei le teiteinou ea pai-la veinou lou soukhaio.  
20Teisanou ea ha teitei hinou Eletao Mapao Jisu Khrista zhih hinou Puo 
Ramai hisü kalo paokhaio.  

Kikhamai ea Church vei Nada 

21Khristaye khuhao peiyu süna hinou lah neletao linou li khehi hrüa bupeilo.  
22Chapfü maitao, neletao nou Mapao vei khakhehi hrüa buyu büa neletao vei 
chaamaitao khakhehi hrüa bulo.  

23Daiolouzü Khrista nou puhvei pfüphao, alia lahnou sünavei khailu-apeio 
soua buyu lüloumaimevei peichana soua buyu büa chaa nanou chapfü 
peichana süe.  
24Südonou lüloumaimenou Khrista khehi hrüyu büa chapfümai taonou ha 
teitei hinou puletao vei chaamaitao khehi hrüvu zülai.  
25Chaamaitao, Khrista nou lüloumaimeye leshiyu ea süna donou puhvei hrirai 
peiyu sübüa, neletao chapfümaiye leshilo.  
26Haisü puhnou lüloumai meye puhvei chipao vanou dzü hinou khüshee 
peiwu-a soushee peiyu thainou sünaye Ramai hi posheela peire donou soue; 
27alia haisü lüloumaimeye lah puh hi zhai veishoa süolouzü shee-a ea mahlia 
ha-a, chaalia taomoa moa tei lia taomoa ea kukhe chemoyu alia ha-a popeire 
donoue.  
28Südonou chaamaitao nou puletao chapfümaiye lah puletao pfüphaoye 
leshiyu zhaibüa leshilai. Lah puhvei chapfüye leshiyu puhnou lahye leshiwe.  
29Daiolouzü maitalia lah puh vasouye ngaoratamoe, ana Khrista nou lüloumai 
mehi soupeiyu zhaibüa, sünaye vaitoupei-a zhutou peiwe;  
30daiolouzü Eletaowo puhvei pfüphao zhataobaie.  
31Haisü sheeyu larübvü nou paoyu büa, “Qo haina vanou poutumai alinou 
puh pfüpuoye thaowua puh chapfüye koa lou ali souloulai, alia puhaisü 
vasou ali souloulai.”  
32Haisü dushoyu kheitsü alie, ana Enou Khrista ea lüloumaime vanou paowe.  
33Ana haisü neletaoye-a paowe: chaamai hrülainou puletao vei 
chapfümaitaoye lahye leshiyu büa leshi vuzülai, alia chapfümai hrülainou 
puletao vei chaamaitaoye tsükhou vuzülai.  

Ephesamai 6 

Pfüpuomai ea Nahmaitao 

1Nahkhe maitao, Mapaowo hinou neletao pfüpuomai chi zülo, daiolouzü 
haisü souzüe.  

2“Nepfü nepuoye tsükhoulo; ” (haisü apaopei khaitouyu ali koua thoupu 
peikhai touyu raikaiyu chikha nasüe): 
3“Sükulouzü ha teitei hai neye donou kao-zhou veiloulai ea deiphao hinou ne 
maishoa buloulai.”  
4Puokhe maitao, neletao nahmaitaoye lekha-rarouhi züthou peiwuso, ana 
puletaoye Mapaowo vei tukhazü peiyu ea doupeiyu hilonou kipapeio.  

Qilatao ea Paopu maitao 

5Qila khemaitao, neletao nou Khrista vei kuvah souyu zhaibüa, pi-hia ea le 
sheetoua deiphao neletao vei paopumaitao chi sü zülo.  
6Haisü neletao nou puletao vei paoshoyu ngaolounüa puletao nou neletaoye 
zhubuki likhei baimoa, Khrista qilatao büa neletao vei le teiteinou koa Ramai 
züpasü soukhaio.  
7Maiye moa Mapaoye neletao nou kuvah souyu zhaibüa qila ali soua lesasa-a 
neletao vei vahsü soukhaio.  
8Qila-a, mado souyuna-a lah puhnou vahvei souyu süna thaifüa Mapao nou 
mai hrülaiye buu peilai touyu sü licholo.  
9Paopu maitao, süzhaibüa neletao-a neletao vei qilatao hisü soukhaio ea 
soupiyu sü thaowuwo. Neletao ea neletao vei qilatao hai hrüzhai ali hinou 
mai hrülaiye chikuyu rakivabu Mapaowo puhvei baie touyu sü li-cholo.  

Ramai vei Reihna Pfüphou 

10Akhai hinou, Athaihou jürai maitao, Mapaowo hinou ea puhvei achana 
khouko hinou khoua bulo.  
11Neletao nou Rashinavei do ashitao hinou laloure donou Ramai nou neletao 
hi peikhai touyu reihna pfüphou sü thoulo.  
12Daiolouzü Eletaowo ke-zheye reihzümoe, ana rakilo buhtaohi buyu ashi 
rakotao vei khoukotao, paopu maitao, peikho maitao, alia chu teizhi hainavei 
teideiphao vei khoukotaoye reih züwe. 

13Südonou chuo Ramai vei reihnasü noulo! Süthaisü teithe ashi veyukisü, 
ngaoba mainou reih duveyu sü neletao nou nulou süe; alia akhai koute reih 
zükouyu kisü, neletao nou ko-a laloulai.  
14Südonou acheche nanou khyakho büa neletao khyahi khoteiloua ea cheche-
a hrüyu sünanou neletao khaokha büa kholoua latoulo,  
15alia kaonayu vei Ko Avei paodoure souda-a buyu sünanou neletao phikha 
nouyu büa noulo.  
16Ha teitei jünou, teisanou lüvei rü nasü pfülo; daiolouzü süna vanou neletao 
nou ashi nanou leitei poa buyu meikeiyu loushuh teiteisü sounghi lousüe.  
17Alia khailu louyuhai reih peirü büa ea Rako nou neletao hi peikhai touyu 
Ramai chipao hai khoche büa polo.  
18Ramai hinou soukha khoa haitao pfüphou hai veachi pao-a soulouwo. 
Rakonou süthai peiyu thaifüa phabu sanou veachi paolo. Qo haina vanou 
leikeilo ea hakia thaokhaiso, teisanou sheeyumaitao hrülai donou veachi 
paolo.  
19Alia Enou khuvei-a chi paoloure ea Ko Aveinavei kheitsü nasü paosü 
peiloure donou Enou chi paoloure donou souda-a buyu kisü Ramaiye panou 
Ahi puhvei chipao nasü peiloure donou, Eye donou-a veachi paopeio.  
20Chuo Ehai hukhahi bumai ali soukhaia Ko Avei haina vanou Esü süh-
seitamai alisoua bue. Enou paozüa buyu Ko Avei nasü khuvei-a paoloure 
donou veachi paopeikhaio.  

Akhai khurüyu chidoh 

21Ehai kazhaibüa hrüsa touyu sü neletao nou süloure donou leshiyu Eletao 
thaihou jürai ea Mapaowo kuvah hinou checheyu kilai soua buyu Tukhika 
nou Avanou ko pfüphousü neletao hi paongao peilai. 
22Südonou Eh hai kazhaibüa hrüsa touyu sü puhye panou neletao hi paongao 
peire donou ea neletao lesü soudu peiloure donou Enou puhye neletao hi 
seivewe.  

23Puo Ramai nou ea Mapao Jisu Khrista nou Khristamai thaihou jüraimai 
hrülai pei hi sü kaonayu ea lü naye koa leshi nasü peiyu souloutheo.  
24Eletao Mapao Jisu Khristaye thaihoyu hayu lesha nanou leshia buyu 
maikhemai hrülai hisü Ramai zhuvea nou koa bupeiyu sü souloutheo.  

Philippimai 

Philippimai 1 

1Khrista Jisu kilai Paul ea Timothi nou— Philippi hi buyu lüloumaimevei 
süthai-apeimaitao ea vahlümaitao-a loua Khrista Jisu ye koa ali soulouyu 
sheeyumaitao hrülaihi rüwe:  
2Ramai Eletao Puo ea Mapao Jisu Khrista nou neletaoye zhuvea ea kaonayu 
peiyu sü souloutheo.  

Kalo Paoyu Veachi 

3Enou neletaoye lichoyusasü neletaoye donou Enou Aramai hi kalo paowe;  
4alia Enou neletao hrülai donou veachi paosasü, Enou sashoa veachi paowe 
5daiolouzü shurai hinou chu koutesü neletao nou Ko Avei paodouyu kuvah hi 
Eye soukha peie.  
6Alia neletao hrohi vah avei soushu peiyu Ramai puhnou süsü Khrista Jisu vei 
teitheki koute soucheloumo sasü koa soukoute peilai touyu sü Enou sütoupoa 
bue. 
7Neletao hai teisanou Alekhe hinou bue! Alia sübüa neletaoye Alekhe hinou 
choa buyu sü Eye donou souzüshoe. Daiolouzü chu Enou hukhahi bubuki-a, 
Ko Aveinaye donou dua vah souloure donou madosoua hrübuki hi-a ea 
kukhemai hi süna vanou paodoupeia bubuki hi-a Ramai nou Ahi puhvei 
zhuvea peikhai touyu hisü neletao hrülainou koa zha ngaozho loure.  
8Enou neletao hrülaiye lah Khrista Jisu puhvei leshana hinou leshibaie tea 
paoyuhai cheche-a paowe touyu sü Ramai nou Avei zhopaoh souwe.  
9Alia Enou veachi paoa buyuwo louzü neletao vei leshiyuhai tsü chechena ea 
liche-a chikuyu naye koa dushupu lailaiyu sünasüe, 
10sübüa neletao nou veiveilai nasü dolou sülai. Süthaisü neletao nou Khrista 
Teithe kisü sheemoyu ea cha buyu teitei hinou mado souloulai. 
11Neletao hrümaisü Ramai kathe paoloure ea puhye paosho loure Jisu Khrista 
likhei hinou vebaiyu acheche vei rashithou sünanou phoupei loulai.  

Hri-a buyu hai Khrista vei baie 

12Athaihou jürai khemai, Enou neletaoye panou sülou nüwe, süolouzü Ahi pa-
a buyu sütaonou chekhao-a Ko Aveina paodou puloure donou soukhasho 
peiwure.  
13Süvanou, Ehai Khrista vei kilai aliyu donou hukhahi loubaie touyuhai 
reihmai fühaohi reihkhaomai taonou ea haihi buyu kukhe maitao hrülainou-a 
sükhaiwe.  
14Alia Enou hukhahi louyu vanou thaihou jürai maitaoliye panou Mapaoye 
louche puloure, alia sübüa puletaosü Ramai chipao paodouyu hisü pikhai 
moa teisa nou khuvei pusho loure.  
15Chechenou puletao kamaisü ngaoba-ngaoraiyu vanou Khrista ko paodouwe, 
ana kukhemaiwo le sheetoua paodouwe.  
16Mai haitaowo leshi hinou paodouwe, daiolouzü Ramai nou Ahi Ko Aveinaye 
khotou loure vah peikhaitoue touyu sü puletao nou süwe.  
17Ana raimaitaowo le sheetoua Khrista vanou paodoumoa, souphe-soukhoyu 
rako hinou paodoubaie; sübüa souyu hinou Enou hukhahi bubuki puletao nou 
Apei hi souveapu peilousüe tea chowe.  
18Süsü halia moe! Süvanou Ewo le sabaie; ha zhaido tali hinou Khrista vanou 
paodou louyu, süsü khokho soubai-a, cheche-a paodou-a Ewo lesa-a bubailai,  
19daiolouzü neletao vei veachipao ea Jisu Khrista vei Rako vanou soukha 
veyu vanou Ehai mado souloulai touyu sü Enou süwe.  
20Enou züpashoa ea rei-a buwe süolouzü Eye panou hakia sou ahraowu 
laimoe, ana teisanou, alia koulihsoua chuo, Enou khuvei sholai, sübüa 
Ahrümai teiteinou Ehai hri-a, thai-a, Apfüphao hinou Khristaye khuhaoyu sü 
pongaolai.  
21Eye donou hriyu hai Khrista baie, alia thaiyu hai louzü zhipubaie.  
22Sütoukhaia Enou kezhe hinou hripua bue toulouzü, süsü Eye donou shithou 
shiloure te-a vah souyu sünasüe. Sübülouzü kana dolaisa touyuhai Enou 
paolouhoe.  

23Südonou Ehai tsü ahai kole hinou ro saova-a buloure. Azüpanawo louzü hrü 
haina hai thaowu-a Khristaye koa ho buyu sünasüe, daiolouzü sünasü veikou 
shohie.  
24Ana neletaoye donou Enou hri-a buyu nanou veikou shohie. 
25Alia Ehai hripu shulaihie touyu sü louche-a neletao vei vah veipure ea lü 
hinou lesa-a buloure donou Ehai neletao hrülaiye koa hri-a bupushu laihie 
touyu sü Enou süwe,  
26sübüa Enou neletao hi tave puyu vanou, neletao nou Khrista Jisu hinou 
Avanou alaosou paosho louresü buloulai.  

Khrista vei Zhaido 

27Chuo neletao hrümaihai Khrista vei Ko Aveinanou moshilaiyu zhaido süna 
thaifüa hrülo, sübüa Enou neletaoye tave zhulou süa, zhulou ho-a neletao hai 
aroh alikhei hinou koa latoupoa Ko Aveinavei lü süna donou tsü-leli soupoa 
reih züyu sünavei kosü Enou chouloulai. 
28Neletao vei ngaobamaiye piwuso; teisanou khuveilo, alia sükuyu nanou 
puletao hisü neletao nou koloua puletaosü ha-kata bailai touyuvei shee nasü 
sheetoua soungaowe, daiolouzü neletaoye panou kolouyu hai Ramai hinou 
vebaie.  
29Daiolouzü Khristaye donou neletao hisü puhye lü loucheyu likhei baimoa 
puhye donou veaho loure zhou aveina-a peikhaitoue.  
30Chuo neletao nou Eye koa reih hisü zha ngaozhoa bure. Reih hainasü raiki 
neletao nou Enou züa buyu ngaoyu sünasüe, alia neletao nou chouyu büa, 
sünasü chukoute Enou züa buyu nasüe.  

Philippimai 2 

Khrista vei Nataiyu ea Du-shoyu 

1Südonou Khrista hinou le soudu peiyu, puh leshinou le souva peiyu, Rako 
hilonou meimeyu, khu-leshi peiyu ea zhuvea peiyu tali bue toulouzü,  
2süthaisü tsülikhei, leshi likhei ea roli-leli souloua Avei lesayu nasü 
souchekhou peiwo.  

3Hatalia du tounü-a moa khaophu sounüa vah souso, ana alinou lihi nataipoa 
kukhe mainou lah neletao jünou veikouhie tea chopeio.  
4Alia lah neletao vei lenouna donou likhei baimoa kukhemaivei lenouna-a 
zhulo.  
5Khrista Jisu hi buyu tsü sünasü neletao hi-a bulo:  
6Puhwo teisanou Ramai zhai pfüa bukhaia, nutai nutsü-a Ramaiye dei-a 
hrülai tea puhnou chomoe.  
7Ana puh lah ha teitei thaokhaiwu-a kila alivei zhai pfüloua emai büa kou 
hrüloure.  
8Alia emai zhai hinou ve ngaoloua puhsü natai-a hrüe ea thaiyu koute paoyu 
chi züe, kros vanou thaiyu koute.  
9Südonou Ramai nou puhye sü kukayu buh hi pokupa khaipeire ea puh hisü 
zhih teitei peinou buyu dukayu zhih nasü peiwure.  
10Alia sübüa Jisu zhih hinou, rakivahi, deiphao hi ea deiphao khehi buyu mai 
hrülaisü kou khou khülai,  
11alia Puo Ramaiye paoshoa Jisu Khrista hai Mapaowo süe tea mai hrülai nou 
du-a paopalai.  

Deiphao hinou Ava büa Vayu 

12Südonou leshiyu Athaihou jürai maitao, Enou neletaoye koa bubuki neletao 
nou teisanou paoyu züyu sübüa, chu Enou neletao hinou dou-a buyu phaki-a 
Achi züpeiyu hai alaosou veikoushoe. Pi-hi-a lah neletao vei khailu peiyu 
süsü chekhoure donou thaokhaimoa vah soulo, 
13daiolouzü Ramaiwo teisanou neletao hronou neletaoye panou züpa-a ea 
puhvei lelina thaifüa taloure donou vah soua bue.  
14Ha teiteisü noulealeayu moa veivayu ha-a soulo,  
15sübüa neletaosü ashi ea paoyu zübayu maikha hrohinou mah hayu ea 
sheeyu Ramai vei licheyu nahmaitao büa buloulai. Neletao hai puletao 
hrohinou ratei hi teivuhtao büa vapei-a buvu zülai,  

16sübüa Khrista vei Teitheki hi Avei kathe souloure donou ahri chipao nasü 
poteia bulo, daiolouzü Esü raohanou tuyu moa te-a vah souyusü souwulai 
moe.  
17Chechenou Azhehai posheelayu nali büa neletao lüvei sheelabuh hi popei 
louzü, süsü Eye donou lesabaie ea neletao hrülaiye koa lesabaie. 
18Süzhaibüa neletao-a Eye koa lesa vuzülai ea neletao vei asah nasü Eye koa 
zha ngaozhokhaio.  

Timothi ea Epaphroditas 

19Neletao ko chouloua Eye le soudu peiloure donou, haisü Mapao Jisu vei 
lelinae toulouzü Enou Timothiye neletao hi thala-a seive peilai tea rei-a bue.  
20Eye koa vea-vayu zha ngaozhoyu hai puh likhei baie ea chekhao-a puh hai 
neletao veiloure donou lenoushoa bue.  
21Mai hrülaihai Jisu Khrista donou moa lah lah vah donou lenoua bubaie. 
22Ana Timothi hai daizhozhou kosa, puhnou kazhaibüa Ko Aveina donou Eye 
koa puo-nah büa vah sousa touyu sü neletao lahnou sükhaia buwe.  
23Südonou Eye donou ha teitei hai kabüa palaisa touyu sü süloubüzü Enou 
puhye neletao hi seivere rei-a bue.  
24Alia lah E-a neletao hi thala-a veshulai tea Mapaowo hinou louche-a bue.  
25Enou Eye koa vah souzhoyu ea reih züyu ea Enou moshilaiyuki neletao vei 
ko paomai büa Eye kuvah soupeiyu Eh thaihou jürai Epaphroditasye neletao 
hi seiveyu hai matsü bua malae tea choloure. 
26Puhwo neletao hrülaiye daonüshoa bure, alia puh hai lishie touyu sü 
neletao nou choulouyu vanou puhsü levea-a bure.  
27Chechenou puh hai soue ea thainore. Ana Ramai nou puh hisü zhuvea 
peire, alia puhye likhei baimoa Eye-a zhuvea peire, molouzü Esü veayu 
peinou vealaire. 

28Südonou neletao nou puhye ngaopu louyu kisü neletao hai lesa loure 
donou, alia lah Avei veayuhai hatare donou, puhye neletao hi seiveyuhai Eye 
donou lenou koushoa bue.  
29Südonou, Mapaowo hinou sayu pfüphounou koa puhye sü popeikhaio; alia 
puh büyumai hrülaiye sü tsükhou peikhaio,  
30daiolouzü lah neletao koutenou-a Ahi peilou hoyu soukha nasü puhnou 
peiloure donou puh hrümaisü rakoshi daoyu pimoa vah soue ea Khrista vah 
donou puhsü thaiyu noure.  

Philippimai 3 

Acheche Hrümai 

1Akhai hinou, Athaihou jürai maitao, Mapaowo hinou sasa-a bulo. Enou raiki 
rüyutao rüpuyu vanou E vamoyu hae, alia sübüa souyu sü neletaoye donou 
veipue.  
2Sei sütaoye zhutoulo, ashi vah souyu sütaoye zhutoulo, vasou vade vuzülai 
tea paoyu puletaoye sü zhutoulo. 
3Acheche hee vadeyu ngaolouyu taosü Eletao baie, puletao moe; daiolouzü 
Eletaowo Ramaiye puhvei rako vanou puhye thowe ea Khrista Jisu ye koa ali 
soulouyu hinou sasa-a bue. Eletaowo vakou naanou taliye lü-a hrümoe.  
4Sütoukhaia Eye donou sübüyu vakouvei nataoye louchelou veiyu bue. 
Maitalinou vakouvei naanou taoye louchelou veiyu bue tea cholouzü, Eye 
donou sübüa cholou veiyu qo alaosou veikoushoa bue.  
5Ehai teithe acha tsüpayu kihinou hee rode-e. Pfüna hinou Esü Israel mai alie, 
Esü Benjamin khü hinou ve, Ebriamai nou nayu Ebriamai alie. Razhai hilonou 
zhulai toulouzü Esü Phariseemai alie,  
6alia lenouyu hilonou paolai toulouzü Esü lüloumai meye souveayu mai alie. 
Cheche hrü hrüyu hilonou paolai toulouzü, Esü chaa ali-a hazheiyu mai alie.  
7Ana Enou zhiloue tea cholouyu na teiteisü chuo Khristaye donou halia 
komoyu nataobaie tea Enou choloure.  

8Chechenou na sütao likhei baimoe, ana muhtei koushoyu A Mapao Khrista 
Jisu vei tsü süna donou Enou ha teitei hai halia kokhaimoe tea choloure, 
puhye donou Enou ha teiteisü polaiwure; Enou Khristaye zhiloure donou 
sütao teiteisü nghouh büa choloure, 
9alia sübüa souyu sü puhye koa alikhei souloure donoue. Razhai zülouyu 
vanou ngaolouyu lah Ahrümai chechena hare; ana chuo Ramai hinou veyu ea 
lü hinou soushu louyu Khristaye loucheyu vanou peikhai touyu Ahrümai 
chechena bue.  
10Enou züpayu teitei sütaowo louzü Khristaye süyu, puh hrishuyuvei khouko 
sülouyu, puhvei veahoyu koa zha ngaozhoyu ea puhvei athai hinou koa puh 
büyu süsüe,  
11süolouzü soulou veisa lah E-a athai hinou hrishu loure süsüe.  

Rakiva Hilonou Kuyu 

12Enou haisü ngaoche loure moa liche chekhou loure tea paomoe; ana süsü 
Enou lah Avei souloure donou nghojü hilo hupoa kouwe, daiolouzü Khrista 
Jisu nou Eye sü lah puhvei soupeire.  
13Thaihou jürai khemai, Enou süsü lah Avei souloure tea chomoe; sütoukhaia 
Enou hali soua buyu sünawo louzü Athailova buyutao thaowu-a Anghojülova 
buyutaoye hupoa kouyu sünasüe.  
14Südonou Enou Khrista Jisu hinou rakiva hilonou Ramai nou kuyuvei bu 
süna donou koyubuhmü hilova hupoa kouwe.  
15Rako hilo vanou licheyu Eletao hrülainou haibüa chokhailai. Ana neletao 
kamainou takua cholouzü, Ramai nou süna-a neletao hi ngaopeilai.  
16Sütoukhaia chu koute Eletao nou füa laiyu zhai sütao thaifüa Eletao nou 
nghojü hilo takoulou laikhe.  
17Athaihou jürai khemai, Azhai douyumai soulouwo. Ehnou neletao hi cheche 
zhai soungao khaitouyu sütao thaifüa laiyu puletao hisü le peitou loukhaio.  

18Raikinou haisü lüh taoli Enou neletao hi paowure, alia chu-a Enou haisü 
nghidzü noupu paopuwe, süolouzü Khrista kros vei ngaobamai büa hrüyu 
mai alaosou bue.  
19Puletao vei akhai nasü ha-kayu baie, puletao ra nasü puletao poubaie. 
Puletao nou ahrao laiyu hinou kathe souwe, alia puletaosü deiphao hainavei 
natao likhei vanou cho-a bue.  
20Sütoukhaia Eletaowo rakiva maitao baie, alia Eletaowo Ehye khailu-apeio 
Mapao Jisu Khrista nou raki vanou vekou laiyu sü zhishoa bue.  
21Puhnou Eletao vei lülou hoyu thailouvei pfüphao nasü soudawulai ea 
puhnou ha teiteiye panou puh khehi hrülou süyu khouko sünasü seia pfüphao 
sütaosü lah puhvei vaveishoyu pfüphao sübüa souwulai.  

Philippimai 4 

Mapaowo hinou Sasa-a Buloure Khoyu 

1Südonou Athaihou jürai khemai, Enou neletaoye daizhozhou leshisa ea 
neletaoye vedao loure daizhozhou zhia busa! Neletao nou Eye daizhozhou 
souvapeisa, alia neletao vanou Ehai daizhozhou khaophu sousa! Südonou 
leshiyu thaihou jürai khemai, haibüa neletao vei hrümaihai Mapaowo hinou 
latouloua buvuzülai.  
2Enou Eudia ea Suntikhi ye Mapaowo hinou alinou liye aetoupeio tea 
khokhai khokhaiwe.  
3Alia Eye koa cheche-a kou pfüzhoyuna ne-a naotumai haitaoye soukha 
peikhaio tea Enou khowe; daiolouzü puletao nou Ko Aveina paodou loure 
donou E, Klement ea Ramai vei ahrimai larübvühi zhih rüthou khaitouyu 
kukhe Eye koa vah soumaitao hrülaiye koa te-a vah soue.  
4Teisanou Mapaowo hinou lesalo, haisü Enou paopu khaiwe: lesalo!  
5Mai hrülaiye panou neletao vei shameayu sü süloukhaio. Mapao thashoa 
laire.  
6Hatali donou dowuso, ana hateitei hinou kalo paoyu noupu veachi pao-a ea 
kho-a neletao vei akho pfüphousü Ramai hi süngaokhaio.  

7Alia tsü süyu teitei jünou koushoyu Ramai vei kaonayu sünanou Khrista Jisu 
ye koa ali soulouyu hinou neletao vei tsü-lesü khotou peiloulai.  
8Akhai hinou Athaihou jürai khemai, checheyu teitei, tsükhoulou veiyu teitei, 
züyu teitei, sheeyu teitei, zhaivei shoyu teitei, zhuvea peiyu teitei, veishoyu 
hatali bue toulouzü, paosho züyu hatali bue toulouzü, na haitao vanou 
chotou loukhaio.  
9Neletao nou Ahinou doulouyu, ngaolouyu, choulouyu ea nghithou nou 
ngaolouyu sütaosü soukhaio; alia kaonayu Ramai nou neletaoye koa bupeilai.  

Sapeina vanou Kalo Paoyu 

10Enou Mapaowo hinou le sashowe, süolouzü chuo akhai hinou neletao nou 
Eye donou chopu peiwure; chechenou neletao nou Eye donou dopeie, ana 
neletaoye donou teile zhou aveisü hae.  
11Eye donou moshilaiyu buyu vanou haisü Enou paomoe, daiolouzü Ahi buyu 
sünanou khra-a buloure sü Enou douloure.  
12Enou kabüa hazhia moa alaosou bua hrülai touyu-a süwe. Buh tali kinou ea 
teile tali hinou Enou pou phou-a buyua, hou-a buyua moa alaosou buyua, 
chelouhoa buyua, khra-a buloure kheitsü nasü Enou douloure.  
13Eye soukhou peiyu Khrista puh vanou Enou ha teitei soulousüe.  
14Ana Enou veahoyuki neletao nou koa zha ngaozhopei-a veitoua soupeire.  
15Alia Philippi maitao, Ko Aveina paodou shuraihi Enou Makedonia thaowu-a 
tayuki kukhe lüloumaime talia Eye koa peiyuhi-a, ngaoyu hi-a zha ngaozho 
moe, neletao likhei baie touyu sü lah neletao nou süwe;  
16daiolouzü Enou Thessalonika hinou soukha peiyuhai moshilai-a bubuki 
neletao nou Ahi lüh ali jünou koua süsü seive peie. 
17Süsü Enou sapeina nasü züpashoa phouyu nou moe; süjüwo, neletao vei 
thou-sha pei hi zhiyu thoupuyu sü Enou phouwe.  
18Enou ngaochekhou loure ea kouh-lih-a ngaoloure! Chuo Enou moshilaiyu 
teiteisü buchekhou loure süolouzü neletao vei sapeina veishisü Epaphroditas 

nou Ahi povepeie. Sütaosü Ramai hi kai nüveiyu na pothoyu, puhnou polou 
veiyu ea züpayu posheelana nasüe,  
19alia Aramai nou neletao vei moshilaiyu teiteisü khouko ava hinou puhvei 
kini alao buyu süna thaifüa Khrista Jisu hinou peiloulai.  
20Chuo Eletao Ramai ea Puo hi teisanou paoshoyu souloutheo! Teisanou! 
Amen.  

Akhai Khurüyu Chidoh 

21Khrista Jisu hinou sheeyumai hrülaiye sasa-a khurüpeio. Eye koa buyu 
thaihou jürai maitao nou neletao hi khurüyu chidoh seiwe. 
22Sheeyumai hrülainou, koulihsoua Kaisar kikha mainou neletao hi khurüyu 
chidoh seiwe.  
23Mapao Jisu Khrista zhuvea nou neletao hrülaiye koa buyu sü souloutheo.  

Kolossemai 

Kolossemai 1 

1Ramai leli hinou Khrista Jisu vei sei-atamai ali soulouyu Paul ea Eh thaihou 
jürai Timothi hinou — 
2Kolosse hi buyu Khristaye koa ali soulouyu hinou cheche-a Eh thaihou jürai 
soua buyu Ramai vei maitaohi rüwe: Ramai Eletao Puonou neletao hi zhuvea 
ea kaonayu peiyu sü souloutheo.  

Kalo Paoyu Veachi 

3Ehnou neletaoye donou veachi paoyuki, Eletao Mapao Jisu Khrista Puo 
Ramai hi teisanou kalo paowe.  
4Daiolouzü Ehnou Khrista Jisu hi neletao vei lü buyu ea Ramai vei mai 
hrülaiye neletao nou leshiyu sü chouloure.  
5Raikai-a neletao hi acheche chipao, Ko Aveina velouyu kisü, neletao nou 
sünanou pei-a buyu areihna vanou chouloure. Südonou neletao vei lü ea 
leshisü neletaoye donou raki hinou pokukhai touyu neletao nou rei-a buyu 
süna vanou soushupa khaitoua bue. 
6Neletao nou Ramai zhuvea choulou raiki ea süsü chechewe tea sülourai 
kihinou shua neletao hronou buyu büa, Ko Avei nanou thaokhaimoa ha pove 
peiwe ea süsü deiphao teiteihi-a paodoupoa tawe.  
7Neletao nou Ramai zhuveasü Eletao süh Khrista vei acheche vah soumai 
soua buyu Eletao nou koa qila soua laiyu leshiyu Epaphras hinou süloure.  
8Puhnou Eletao hi Rakonou neletao hi peikhai touyu leshi süna vanou 
paongao peiwure.  
9Qo haina vanou, Ehnou nele vanou choulourai hinou shua neleye donou 
teisanou veachi paowe. Ramai vei Rakonou pei-a buyu ratsü teitei ea hatali 
sülousüyu tsü sütaoye koa neletao hisü puhvei leli tsü sünanou phoupei-a 
buloure donou Ehnou Ramai hinou khowe. 

10Süthaisü neletaosü Mapao vei züpa thaifüa hrülou süe ea teisanou puh züpa 
vah taonou soubailai. Neletao hrümai hinou vah aveivei shithou teiteisü 
shilai, alia neletaosü Ramai vei tsüna hinou dushu loulai.  
11Neletao nou shameayu noupu ha teiteisü teisanou shameapoa buloure 
donou, neletaoye sü puhvei avavei khouko hinou veyu achaa sütao teiteinou 
soukhou peiyu souloukhaio.  
12Ramai nou puhmaitaoye donou avavei vedei hinou khaida khaitouyu sü 
neletao zha ngaoloure donou neletaoye ngaozü doumai soupei khaitouyu Puo 
puh hi sasa-a kalo paokhaio.  
13Puhnou Eletaoye teizhivei khouko hinou khaipa peiwure ea Eletaoye 
podave puhvei leshiyu Nahpoutu vedei hi khaipeire,  
14puh vanou Eletaoye mado soupeire, süolouzü Eletao vei mah taosü 
khaipeire.  

Emaili soua Khrista nou Hrüyu ea Puh Vah 

15Khrista hai nghithounou ngaomoyu Ramai puhvei zhuraiwo nasüe. Puh hai 
basha teitei jünou dukayu nah naraiwo süe.  
16Daiolouzü puh vanou raki ea deiphao hi buyu, ngaoyu ea ngaomoyu natao, 
süolouzü rako hilovei khoukotao, paopumaitao, teidei khomaitao, alia peicha 
maitao-a loua, ha teiteiye sü Ramai nou soupeie. Puh vanou ea puhye donou 
Ramai nou teideiphao teiteiye sü soupeie.  
17Na veishi jühinou Khrista hai bue, alia puh hinou na veishiye sü paimupoa 
bue.  
18Puhnou puhvei pfüphao, lüloumaivei pei nasüe; puhnou shurai nasüe, athai 
hinou naraiwo nasüe, sübüa puhnou ha teitei hinou raikhana soulai. 
19Daiolouzü Nahpoutu nou lah puh hi Ramai zhai chekhoua buyu sü Ramai 
puhvei leli nasüe.  
20Südonou Nahpoutu vanou Ramai nou teideiphao teiteiye sü lah puhye koa 
chavei loure donou le laloure. Ramai nou puh Nahpoutu vei kros vanou 

thaiyu athai süna vanou kaonayu pove peire ea sübüa deiphao hi ea rakihi 
buyu na teiteiye sü lah puhye koa sou chavei peiwure.  
21Teile lihisü neletaosü Ramai hinou doua bue ea neletao vei ashi vah ea ashi 
tsü sütao vanou puhvei ngaoba maitao soua bue.  
22Ana chuo, puh Nahpoutu pfüzho hilonou thaipeiyu athai süna vanou, 
neletaoye sheetou-a, chaalia ha-a, alia mah dukhaire ali-a hazhi-a puh nghojü 
hi pove khaire donou Ramai nou neletaoye puh samaitao soupeire. 
23Ovai, neletao nou lü hinou tobai soumoa, lü khaimoa ea latoupoa 
buvuzülai, alia neletao nou Ko Aveina choulouyuki ngaolouyu areih süna 
hinou lah neletaoye panou tala tayu sü aetou peiwulaimoe. Deiphaomai 
hrülaihi paodouyu Ko Avei haina vanou Paul Eye-a ku-vahmaili soupeire.  

Lüloumaime Kilai Ali Soua nou Vah Souyu 

24Alia neletaoye donou Enou veaho-a buyu hisü chuo Enou lesa loure, 
daiolouzü Apfüphao hinou veaho peiyu süna vanou Khrista nou puhvei 
pfüphao, lüloumaime süh soua veaho peiyu hi chelou moyusü panou cheloure 
donou Enou soukha peiwe.  
25Neletao veiloure donou vah haina souloure Ahi peiwuyu Ramai puhnou Eye 
lüloumaime vei kilai ali soupeie. Vah hainasü puh chipao chekhoua paodou 
loure sünasüe, 
26chipao haisü puhnou tala tayu maihrü teitei hi emai hrülai nghojünou poku 
khaitouyu kheitsü sünasüe ana chuo süsü puh maitao hi popa ngaopeiwure.  
27Ramai nou soudawuyu süwo louzü puhnou maikhemai hrülai donou 
khaikhai touyu toure nishoyu ea vashoyu puhvei kheitsü hainasü 
puhmaitaohi süngao peiyu süsüe. Alia kheitsü sünawo louzü neletao hi buyu 
Khrista süsüe, süvei kowo louzü neletao-a Ramai khouko ava hisü koa zha 
ngaozholai.  
28Südonou Ehnou maikhemai hrülaihi Khristaye paodouwe. Ehnou mai aliliye 
Khrista hinou licheyu maitao soua Ramai nghojühi save khaipeire donou 
ratsü teitei noupu puletaoye tukhapei-a doupeiwe.  

29Vah hainasü souche loure donou Khrista nou peiyu ea Alekhe hinou vah 
soua buyu chihshoyu khouko süsü sei-a Enou tewe ea nghojülo hukouwe.  

Kolossemai 2 

1Enou neletaoye donou, Laodikia hi maitao donou ea Azhu ngaomoyu puletao 
hrülai donou daizhozhou te-a vah sousa touyu sü neletao hi paongaolai.  
2Haisü Enou puletaoye panou khuveisho loure donou ea leshi hinou alinou 
liye paimu loure donou soue, alia sübüa sücheche-a sülouyu nanou poveyu 
latou louyu vei kini teiteisü buloulai. Sübüa puletao nou Khrista puh baiyu 
Ramai vei kheitsü nasü süloulai.  
3Puh hai Ramai vei ratsü ea tsüvei pokukhai touyu kinou teitei houpa 
peiloure khareih nasüe.  
4Maitalinou neletaoye madayu chipao nou lalou more donou chi haisü Enou 
neletao hi paowe.  
5Daiolouzü pfüzhonou neletaoye koa Enou bumo khaia-a, rako hinou Esü 
neletaoye koa bue, alia neletao nou veishoa koa buyu ea Khrista hinou 
neletao lü latoua buyu sü ngaoloua sawe.  

Khrista hinou Ha Teitei Chekhouyu 

6Südonou neletao nou Khrista Jisu ye nou Mapaowo süe tea polouyu donou, 
puhye koa ali soua hrülai.  
7Neletaoye doupeiyu sübüa neletao maasü puh hi tsüloulo, puh vanou neletao 
hrümaisü soushu palo, alia neletao lüsü khoupu palo. Alia kalo paoyu nou 
phoupeia bulo.  
8Südonou Khrista hinou moa emainou doupeiyu zhai hinou shoshonou lapoa 
kouyu ea teideiphaoye tukha sahrüyu rakotao hinou vebaiyu emai tsüvei muh 
hayu dokaina vanou maitaliye panou neletaoye kilai souwuso.  
9Daiolouzü, puhvei emai hrü hisü, Ramai zhai teiteisü buchewe,  

10alia puhye koa ali soulouyu hinou neletao hisü phoutaopfüa buyu ahri nasü 
peiwure. Puhnou rako hilo paopumai ea peichamai hrülai vei peichawo 
nasüe.  
11Khristaye koa ali soulouyu hinou neletaoye hee rode peiwure, süsü emai 
bahnou hee rodeyuna moe, ana mah pfüphao hainavei khouko hinou do 
soupeiwuyu Khrista nou hee rode peiyu sünasüe.  
12Daiolouzü neletao nou dzükhao dalouyu kisü, neletaoye sü Khrista hinou 
povuwure, alia dzükhao dayu hinou Khristaye athai hinou souhrishu peiyu 
Ramai puhvei chihshoyu khouko nou neletao vei lü vanou neletaoye-a 
Khristaye koa souhrishu peiwure.  
13Neletaosü teileli hisü neletao mah vanou ea neletaosü razhai hayu tahrüh 
kukhemai baiyu donou rako hilonou thaie. Ana chuo Ramai nou neletaoye 
Khristaye koa ahri hi pove peiwure. Ramai nou Eletao vei mah pfüphou hai 
khaipeire;  
14zhai thaifüa Eletao pei hi motoua phukhai touyu raiphu süsü puhnou 
pheipa peiwure; haisü puhnou kros vanou veatheawu-a souhare.  
15Alia kros süna vanou Khrista nou lah puhye rako hilo paopumai ea 
peichamaitao khouko hinou do soupeire; alia puhnou kolouyu hinou 
puletaoye popa dua sou ahrao peiwure.  
16Südonou maitaliye panou neletaoye touso vanou moa kho-nüh reiyu vanou 
moa Khou Ashu reiyu vanou moa Soteithe reiyu vanou chi kuwuso.  
17Haitao teitei hai thaikhai hi vere nataovei khu baie; chekhaoyu nawo louzü 
Khrista baie.  
18Maitaliye panou puletao vei zho veishoa ngaowe touyu vanou, alia khao-
zhai hinou natai-a hrüyu hrü vanou ea rakivamaiye thoyu vanou neletao vei 
khailu louyu vei buu nasü saopoa tayu souwuso. Daiolouzü ko lia hazheia 
haibüyu mainou puletao vasou vei tsüdo hinou khaophu souwe,  
19alia pfüphao vei peina soua buyu Khristaye poa buyu sü thaowure. Khrista 
vei kharokhe hinou pfüphao teiteisü soudupa peiwe ea süna boutao ea soura 

taonou paimupoa bue, alia sünanou Ramai puhnou panou dushu nüyu thaifüa 
dushuloue.  

Khristaye koa Thaiyu ea Hriyu 

20Neletaowo Khristaye koa thaiwure ea neletaoye sü teideiphao vei paopumai 
souyu rakotao hinou do soupeire. Sükulouzü neletao daidonou deiphao haina 
vei maibüa hrüwe? Neletao daidonou haibüyu zhaitao sü züwe; süolouzü 
21“Seiso, chiso, deiso?”  
22Zhai haitao teiteisü teile lihi tayu ana chuo hakobaiyu zhaitaoye paowe; 
sütaosü emainou souyu ea doupeiyu zhaitao baie.  
23Ovai, nutai-a panou rakivamaiye thoyu, khaozhai hinou natai-a hrüyu ea 
pfüphaoye tudei-tukhayu zhai haitaosü emai vei tsüdo hinou soushuloue: ana 
zhai sütaonou pfüphao vei züpa naye khaloure halia koyu hae.  

Kolossemai 3 

1Neletao hai Khristaye koa hrishu loure touyu thaisü, Khrista nou Ramai 
bahkha zhoulo vanou buyu buh, reikouvei nataosü phoulo. 
2Neletao vei tsühai deiphao vei nataohi moa reikou vei natao hi khailo. 
3Daiolouzü neletaowo thaire, alia neletao hrümaisü Khristaye koa Ramai 
hinou pokure.  
4Eletao vei ahri Khrista puh veyu kisü, neletao-a puhye koa veloua puh 
khouko avasü zha ngaozholai!  

Hrü Akuna ea Ashuna 

5Südonou neletao lekhe hinou deiphao vei züpa vah soua buyu taosü 
southeawuwo, sütaowo louzü khulou souyu, sheemoyu vah souyu, kezhe 
züpa, ashi züpayu ea dutounüyu haitaoe, (daiolouzü dutounüyu hai 
basharaye thoyu zhai alie).  
6Mah haitao vanou paoyu chi zübayu nahmaitao pei hi Ramai cha vewe.  
7Teile lihi mah haitaonou neletao hrümaiye tukha sahrüyu kisü, lah neletaosü 
haibüyu züpatao thaifüa hrüe.  

8Ana chuo neletao nou haitao teiteisü thao vuzüwulai: lekhayu, rarouyu, 
maiye ngaorayu, alia maichi paoshiyu, hraopachi paoyu haitao hai neletao tai 
hinou panou hakia paopa laimoe.  
9Neletao alinou lihi dawuso, daiolouzü neletao nou zhai akunasü sünavei 
vahtao-a pu koa laikhaire,  
10alia zhai ashu nasü thouloure, zhai haina hai hainaye sou-apeio Ramai nou 
puh zhu rai-a tsü hinou sousheepupei khaitouyu zhai nasüe.  
11Zhai ashu haina hisü, tahrüh kukhemai ea Jihudimai touyu, hee rodeyumai 
ea rodemoyu mai touyu, hasü moyu-dupamoyu tahrümai touyu, qila, do 
soumai touyu ali-a hae, ana Khrista nou ha teitei baie ea puhwo ha teiteihi 
bubaie.  
12Neletaowo Ramai vei maikhe maitaoe: puhnou neletaoye leshie ea 
neletaoye lah puhvei donou doloure. Südonou neletao hai khuleshinou, 
zhuvea nou, nataiyu nou, nashayu nou, alia shameayu nou, neletao lah 
bahnou vuzülai.  
13Alinou liye koa shamea peikhaio ea hatakinou neletao hronou alinou kukhe 
ali pei hi motouyu bulouzü alinou liye khaipeio. Mapaowo nou neletaoye 
khaipeiyu büa neletao-a alinou liye khaipei vuzülai.  
14Alia zhai haitao teitei pei hinou, ha teiteiye liche-a lerozhoyu hinou 
phumuzho peiyu leshi nasü bahnoulo.  
15Alia Khrista vei kaonayu sünanou neletao lesü panou tukha sahrüloukhaio; 
daiolouzü kaonayu hainahi Ramai nou neletaoye pfüphao alihi kuve dzüpei 
khaitoue. Alia kalo pao-a bulo.  
16Khrista vei chipao sünaye panou neletao lekhehi nisho-a bulo. Ratsü teitei 
noupu neletao alinou liye doupeio ea süpeikhaio. Neletao lenou Ramai hi 
kalo paoyu noupu Rathoyu lou, paoshoyu lou ea sheeyu loutaosü soukhaio.  
17Neletao nou souyu moa paoyu hata hisü, Mapaowo Jisu zhih hinou Puo, 
Ramai hi puh vanou kalo pao-a soupfülouwo.  

Khristamai Kikha Hrü 

18Chapfümaitao, neletao chaamaitao khakhe hinou hrülo, daiolouzü haisü 
Mapaowo hinou souzüe.  
19Chaamaitao, neletao chapfümaitaoye leshilo ea puletao hisü poushiwuso.  
20Nahmaitao, ha teitei hinou neletao pfüpuo chi zülo, daiolouzü haisü 
Mapaowoye rukha soupeiwe.  
21Puokhemai, neletao nahmaitaoye sou rarouwuso, molouzü puletaosü le 
khaita shulai.  
22Qilatao, ha teitei hinou neletao deiphao hi paopumaitao chi sü zülo, 
süolouzü maiye le sousa loure puletao vei nghingao hinou likhei baimoa 
Mapaoye khuhaoyu hilonou le sheetoua kuvah soukhaio.  
23Alia neletao nou soupfüyu tasü, emai hi moa Mapaowo hi soupei baiwe tea 
neletao le teitei nou soupfükhaio.  
24Mapaowo nou lah puhvei maitaohi peilai tea khaidakhai touyu kaalo nasü 
buu büa neletao hi peilai touyu sü neletao nou licholo. Daiolouzü Khrista hai 
neletao nou kuvah soua buyu checheyu Mapao nasüe.  
25Ana kaozümoa souyumai tali hisü puhnou kaozümoa souyu süna thaifüa 
pao rüpeilai, daiolouzü Ramai nou mai hrülaiye hrüzhai ali hinou chikuwe.  

Kolossemai 4 

1Paopumaitao, neletao vei Paopu ali rakihi bue touyu sü süpoa neletao vei 
qilataoye kaozüa ea veitoua zhupeio.  

Doupeiyutao 

2Veachipao hinou thaokhaimoa khoua bulo, alia Ramai hi kalo pao-a veachi 
paoyu hisü leikeilo.  
3Alia Ramai nou Eletao hi Khrista vei kheitsüna vanou puh chipao paodou 
loure teile kaozhou avei peiloure donou Ehye donou-a veachi paopeio. 
Daiolouzü süna donou Esü chu hukhahi buwe.  
4Südonou Enou paozüa buyu sübüa, chipao süsü sheetoua paoloure donou 
veachi paopeio.  

5Neletao hi buyu teile kaozhouvei teiteisü soutaosou seia lüloumomaitao hisü 
kaishoa zhai tangaopeio.  
6Neletao nou kazhaibüa maikhemai hrülaihi chila peizüe touyu süloure 
donou neletao chipaosü taikhü büa panou teisanou kaivei sholo.  

Akhai Khurüyu Chidoh 

7Tukhika nou Avanou ko teiteisü neletao hi paopeilai; puh hai leshiyu 
thaihou jürai, checheyu kuvahmai ea Mapaowo vei kuvah hinou koa kilai 
souyu mai alie.  
8Süvanou Enou puhye Eletao hrülai hai kazhaibüa hrüsa touyu sü neletao hi 
paongao peiwu-a neletao lesü souva-sousa peiloure donou neletao hi seivewe.  
9Puhye koa neletao mehi buyu leshiyu ea checheyu thaihou jürai Onesimas-a 
laiwe. Buh haihi pa-a buyu teitei vanou puletao nou neletao hi paopeilai.  
10Eye koa hukha hinou buyu Aristarkha nou neletao hi khurüyu chidoh 
seiwe, alia sübüa Barnabas tao Mark nou-a seiwe. (Puh vanou raikinou 
neletao hi Enou paopeiwuyu büa— puh hai neletao hi velouzü puhye sü sasa-
a shepeio.)  
11Jastas tea kuyu Joshua nou-a khurüyu chidoh seiwe. Hee rodeyu maitao 
hronou mai asü haitao likheinou Eye koa Ramai Vedei donou vah soubaie, 
alia puletao nou Eye sü alaosou souva peiwe.  
12Neletao me hinou ali soua buyu ea Khrista Jisu kilai ali soua buyu Epaphras 
hinou khurüyu chidoh seivewe. Puhnou neleye panou Ramai leli teitei hinou 
liche-a ea chekhoua laloure donou lenoushoa veachi pao-a teisanou neletaoye 
lichowe.  
13Daiolouzü puhnou neletaoye donou, alia Laodikia hi ea Hierapolis hi buyu 
maitao donou te-a vah souwe touyu sü Enou zhopaoh soupei lousüe.  
14Eletao nou leshiyu Pou-apeio Luk ea Demas nou neletao hi khurüyu chidoh 
seiwe.  
15Eletao vei khurüyu chidoh hai Laodikia hi buyu thaihou jüraitaohi, Nimpha 
ea puh kihinou vedzüa buyu lüloumaime hi peikhaio. 

16Neletao nou seiko haina phoucheyu thaisü, hainasü panou Laodikia hi buyu 
lüloumaimeye-a phou vuzükhaio; alia neletao-a Laodikia hi buyu thaihou 
jüraitao nou neletao hi seive peilaiyu seiko nasü phouwo. 
17Alia Arkippa hi, “Mapaowo kuvah donou nehi peikhai touyu vah nasü 
souvete loure zhutou loukhaio” tea paopeio.  
18Paul Ahinou khurüyu vei chidoh seivewe. Haisü lah Abah vuzünou rüwe. 
Eye phukhai touyu sü lichopeio! Ramai zhuveasü neletaoye koa buloutheo.  

1 Thessalonimai 

1 Thessalonimai 1 

1Paul, Sailas ea Timothi hinou Puo Ramai ea Mapao Jisu Khrista hi buyu 
Thessalonika lüloumaimehi rüwe: Zhuvea ea kaonayu sü neletao hi buyu 
souloutheo.  

Thessalonimai Hrü ea Lü 

2Ehnou veachi paoyutsü hisü neletao zhih kuthoua teisanou neletao hrülai 
donou Ramai hi kalo pao-a bue.  
3Ehnou tobai soumoa Eletao Puo ea Ramai puh nghojünou kabüa neletao nou 
neletao vei lü nasü pothoua vah sousa, kabüa neletao vei leshi nanou 
neletaoye panou chihshoa vah sousa, alia kabüa neletao nou Eh Mapaowo 
Jisu Khrista hisü rei-a khoushoa busa touyu vanou li-choa bue.  
4Eh thaihou jürai maitao, Ramai nou neletaoye leshiwe ea lah puhvei soure 
donou neletaoye doloure touyu sü Ehnou süwe.  
5Daiolouzü Ehnou chipao avei nasü chipaonou likheithe paobaimoa khouko 
ea Rako Mashi noupu süsü cheche vuzüe touyu sü sütoupoa nelehi povepeie. 
Ehnou neletaoye koa hrübuki Eh hai kabüa hrüsa touyu sü neletao nou süwe; 
alia süsü lah neletao veiloure donou baie.  
6Alia neletao hai Eh ea Mapao vei zhaido douyumaitao souloure, daiolouzü 
vea-hoyu alaosou daokhaia, neletao nou chipao süsü Rako Mashinou süpeia 
sasa-a poloure. 
7Südonou neletao hai Makedonia ea Akhaia hi buyu lüloumaitao hrülai 
donou doulou veiyu zhai alie.  
8Daiolouzü Makedonia ea Akhaia teidei teiteihi Mapao vei chipaosü neletao 
hinou paodoupoa tayu likhei baimoa Ramai hi neletao nou lüyu vanou buh 
likihi kupoa tare. Südonou Ehnou halia paore matsü hare.  
9Daiolouzü Ehnou neletaoye ve zhuyuki neletao nou kabüa Ehye sasa-a 
shepeisa ea kabüa cheche ea hriyu Ramai kuvah soure donou neletao nou 
basharatao hinou Ramai hi dakhai velouresa,  

10puhnah Poutu, puhnou athai hinou souhrishu louyuna sülouzü Eletaoye 
vere Ramai vei rarou hinou khailupa peiyu Jisu veresü kabüa neletao nou 
khoa busa touyu vanou puletao lahnou paongao-a bue.  

1 Thessalonimai 2 

Paul nou Thessalonika hinou Vah Souyu 

1Eh thaihou jürai khemai, Ehnou neletao hi taveyu hai raohamoe touyu sü 
lah neletao-a süwe.  
2Ehnou neletao hi vemo jübühi Ehye kabüa Philippi hinou souvea ea sou-
ahrao peisa touyu sü neletao nou süwe. Alia Ehye ngaobamainou sühao-a 
bukhaia Ramai nou Eh hi puh hinou veyu Ko Avei nasü neletao hi khuveia 
paongao peire khoukosü peie.  
3Daiolouzü Ehnou nelehi paokhai khaiyuhai kao-zümoyu moa sheemoyu tsü 
hinou vemoe, moa Ehnou maitaliye lare donou temoe. 
4Ana Ehye panou Ramai nou paonüyu sünanou Ehnou teisanou paobaiwe, 
daiolouzü Ko Avei nasü Ehyenou paodouzüe tea puhnou Eh bah hi lüthou 
peire. Ehnou mai züpa soure temoe, ana Eh tsüle süa buyu Ramai puh züpa 
soure donou baie.  
5Daiolouzü neletao nou sükhaiwe süolouzü Ehnou achechekho souyu chi-lako 
veinou paoa nelehi vemoe, moa loküyu naye hongi khaire chipao Ehnou 
seimoe. Süsü Ramai nou Ehye süwe!  
6Ehnou Khrista vei sei-atamaitao büa neletao hinou kholou veiyu buyuma, 
neletao hinou moa kukhe maitao hinou süolouzü maitalinou paoshoyu sü 
Ehnou phoumoe.  
7Ana pfümai alinou puh nahmaitaoye kitou peiyu büa, Ehnou neletaoye koa 
hrübu kisü natai-a hrüe.  
8Haibüyu leshiyu hai Eh hi buyu donou Ramai vei chipao aveina likheithe 
baimoa lah Eh hrümai koute-a Ehnou neleye koa zha ngaozho loure soudawe, 
daiolouzü chuo Ehnou neleye soutaosoua leshi loure.  

9Eh thaihou jürai khemai, Ehnou kabüa te-a ea veashoa vah sousa touyu sü 
neletao-a veimosoua liwulai! Süolouzü Ehnou nelehi Ramai vei Ko Aveina 
paodou peibu kisü nele pei hi kou süyu hatali pokhai peimore donou Ehnou 
khei-hea somoa vah soue.  
10Lüloumai neletao hi kabüa Ehnou Ehvei zhai-hrühai sheetoua, cheche-a ea 
kao-zümoyu alia ha-a tapeisa touyu sü neletao nou zhopaoh souwe ea Ramai-
a süsü aetouwe;  
11daiolouzü kabüa Ehnou neletao ali lihi puo alinou lah puh nahmaitaohi 
tayu zhai sübüa tapeisa touyu sü neletao nou süwe.  
12Alia Ehnou neleye le soudu, souva peiwe ea neleye lah puhvei vedei ea 
khouko ava nasü zha ngaozho loure donou ku-a buyu Ramai puhye sousa 
loure hrü nasü hrüloure donou Ehnou neleye tobai soumoa süpeiwe.  
13Alia Ehnou daidonou teisanou Ramai hi kalo pao-a busa touyuvei qo kukhe 
ali bue, süolouzü Ehnou nelehi Ramai chipao nasü poveyu kisü nelenou süsü 
chouloua mai hinou veyu chipao moe ana süsü Ramai hinou vebaie tea 
poloure ea süsü chekhaoe. Daiolouzü louche-a buyu neletao hisü Ramai nou 
koa vah soua bue.  
14Eh thaihou jürai khemai, Judea hi buyu Ramai vei lüloumaimetao, 
süolouzü, sühi buyu Jisu Khrista vei maikhe maitaohi payu sübütoua neletao 
hi-a paloure. Puletaoye lah pule Jihudi mai tao nou souvea peiyu büa 
neletaoye-a lah nele teidei maitao nou souvea peiwe.  
15Pule Jihudi maitao nou Mapao Jisu ea rachipaola maitaoye southea-e, alia 
Ehye souveasho peiwu-a hutare. Daizhozhou puletao nou Ramai züphi sousa! 
Daizhozhou puletao nou maikhe maiye ngaobasa!  
16Ehnou tahrüh kukhe maitao hi puletaoye khailu peiloure chipao nasü 
paodou peire hinou puletao nou Ehye nuwure donou te-e. Sübüa souyu hinou 
puletao nou teisanou soua buyu mahtaovei kou nasü panou phou chekhou 
loure. Alia chuo akhai hinou Ramai vei rarouyu nasü puletao pei hi koulou 
loure!  

Paul nou Puletaoye Tave Daopu Nüyu 

17Ana leshiyu thaihou jürai khemai, Ehye nele hinou panou teile phajü donou 
kukua butayu kisü—süolouzü vasou likheithe kuta baie, lewo louzü kuta 
moe, Ehnou kazhou koute lenoua ea züpa-a neleye tave zhu kheihao-a 
daopure donou te-a busa!  
18Ehnou nelehi khaive puyusü züpashoe, alia Paul E vuzüa vere donou 
teshoe, ana Saitan nou Ehye sü baloure.  
19Daiolouzü chechenou Ehnou rei-a buyu moa sayu moa Eletao Mapao Jisu 
veyuki puh nghojünou kathesoua rüpfü loure veopeirüsü neletao moanou 
kukhe thaoh bue?  
20Chekhao-a neletao hai Ehvei kathe ea asah nasüe!  

1 Thessalonimai 3 

Timothiye Seiveyu 

1Südonou Ehnou neleye daomoa buyu hisü shamea louho vuzüyu kisü Ahai 
lahnou Athens hi buyu nanou veibailai tea Eletao nou chokouloure,  
2alia sübüa neletaoye lü hilonou soutsü peiloure ea neleye le soudu peiloure 
donou Ehye koa Khrista vei Ko Aveina paodoua laiyu Ramai kilai Eh thaihou 
jürai Timothiye Ahainou seivewe,  
3süolouzü souveayu haitao vanou neletao maitalia thaikhaitawu laimoe. 
Daiolouzü sükua souveayu hai Eletaoye donou Ramai nou souda khaiyu alie 
touyu hai neletao lahnou süwe. 
4Daiolouzü Ehnou neleye koa bubuki hinou Eletaoye souvea vuzülai tea raia 
Ehnou nelehi paopeire; alia neletao nou süa buyu sübütoua paloure.  
5Moshilaiyu ko haina vanou Enou shamea louho vuzüa neletao vei lü nasü 
süloure donou Enou Timothiye seivewe, daiolouzü bo ali hilonou rashi nanou 
tave neletaoye thaoloua Eletao nou te-a vah soukhai touyu teiteisü raoha 
bailai moma touyu sü Enou ngaopiwe.  
6Ana chuo Timothi hai khaivere ea neletao vei lü ea leshina vanou sashoyu 
ko nasü Eh hi pove peie. Puhnou Eh hi nelenou Ehye donou tobai soumoa 

leshishoa choa bue alia Ehnou neleye daonüshoa buyu kua nele-a Ehye 
dounüshoa bue touyu kosü Eh hi ve paongao peie. 
7Südonou, thaihou jürai khemai, Ehvei kao-ashi ea vea-hoyu veishi hinou 
Ehye sü nele vanou neletao vei lü nanou le soudupeie; 
8daiolouzü neletao nou soutaosoua Mapaowo hinou la-a buloure toulouzü, 
chuo Ehsü chechenou hria bure.  
9Ehnou nele vanou Eletao Ramai nghojünou sashoyuna ngaolouyu sütao teitei 
vanou kalo kazhou koute Ramai hi peilou sülai.  
10Ehye panou zhu kheihao-a tave neleye daoloure ea nele lühi chemoa buyu 
taosü peiloure donou Ehnou Ehle teiteinou khei-hea puh hinou khoa bue.  
11Eletao Puo Ramai puhnou ea Eh Mapao Jisu nou Ehye panou nelehi veloure 
du nasü souda peiyu souloukhaio!  
12Ehnou neleye leshishoyu süzhou Mapao nou neleye panou alinou liye 
leshiyu ea maikhemai hrülaiye leshi pulailaiyu souloukhaio.  
13Haibüa puhnou neletaoye soutsü peilai, alia Eletao Mapao Jisu nou puhvei 
sheeyu maitao hrülaiye koa veyu kisü Eletao Puo Ramai nghojünou neletaosü 
liche loulai ea sheeloulai.  

1 Thessalonimai 4 

Ramaiye Sousayu Hrü 

1Akhai hinou, thaihou jürai khemai, nelenou kabüa hrüzüe ea kabüa Ramaiye 
sousalai touyu sü Eh hinou doulouyu büa ea süsü neletao nou soua buyu kua, 
süjünou koua soupu khaikhai loure donou Ehnou neleye Mapao Jisu zhih 
hinou khowe ea süpeiwe.  
2Daiolouzü Ehnou nelehi Mapao Jisu hilonou dai dai chikha peisa touyu sü 
nelenou süwe. 
3Daiolouzü Ramai nou neleyenou sheeloua ea khulou souyu vah soukhaimoa 
buyu sü züpae.  

4Neletao mai ali linou kabüa sheeloua ea mainou tsükhou louvei zhaido 
hinou lah puhvei chapfümaiye koa hrülai touyu sü sülai.  
5Ana Ramaiye sümoyu tahrüh kukhe maitao büa ke-zhenou züpayu hraopayu 
vah souwu laimoe.  
6Südonou maitalinoua lah puhvei thaihou jüraihi süna vanou soula-pfüla-a 
soumahwu laimoe, süsü Ehnou raia nelehi paongaowe ea chihshoa neleye 
tukha-a paowe süolouzü sübüa souyumai hrülai pei hisü Mapao nou khüh 
phoulai. 
7Daiolouzü Ramai nou Eletaoye khulou soure donou kuloumoe, ana sheeyu 
hrü hrüre donou kuloue.  
8Südonou doupeiyu hainaye ngaophou moyu maita linou emaiye moa 
neletaoye puhvei Rako Mashi peiyu Ramai puhye ngaophoumoe.  
9Ana neletaoye donou maitaliye panou neletao hi thaihou jüraimaiye leshi 
loure vanou rüpeire matsü hae, daiolouzü neletao lah alinou liye kabüa leshi 
loulai touyu sü Ramai nou neletaoye doupeire.  
10Alia chechenou neletao nou Makedonia hi buyu thaihou jüraimai hrülaiye 
leshia bue. Ana thaihou jürai khemai, sübüa soupu khaikhai loure donou 
Ehnou neletaoye süpeiwe.  
11Ehnou nelehi raia paodou peiyu büa, kaonayu hrü hrüloure te-a bulo, lah 
neletao nou soure vahsü soutoulo, alia lah neletao bahnou vah soulo.  
12Sübülouzü vakouhi lüloumai taonou neletaoye tsükhou loulai, alia neletao 
vei tou-so donou maitali vahi-a lükhai laimoe.  

Mapaowo nou Velaiyu 

13Thaihou jürai khemai, Enou neleye zhitayu khemaitao vanou acheche nasü 
panou sülounüwe, süolouzü areih hayu kukhe maitao büa neletaowo 
leveawuso.  
14Daiolouzü Eletao nou Jisu hai thailoua hrida shuloure tea louche, alia 
südonou Jisu ye louche-a zhitayu khemaitaoye sü puhye koa Ramai nou 
podalou khailai.  

15Daiolouzü Mapao vei chipao hinou Ehnou chi haisü neletao hi paongao-a 
bue, süolouzü Mapao veyu teitheki koute hria buyu Eletao nou zhitayu 
puletao jü raia talai moe.  
16Sükisü Mapao puhsü chikha peiyu pai-rao sünaye koa, alia rakivamai 
peichana vei pai naye ea Ramai vei bekho sünaye koa raki vanou takoulai. 
Alia sükisü Khrista hinou thaitayu khemai sütaonou raia hrishulai;  
17süshonou süphaki hria buyu Eletaoye sü ratei vanou Mapaoye koa teihao 
vahi paive dzüloulai. Alia sükua Eletao nou Mapaoye koa teisanou hrülai. 
18Südonou, chipao haitaonou neletao alinou liye le sousa-a bukhaio.  

1 Thessalonimai 5 

Mapaowo Velaire, Soudalo 

1Ana thaihou jürai khemai, neletaoye donou sütaosü duki palaisa touyu teithe 
moa khou-teilena vanou panou nelehi rüvepeire matsü moe.  
2Daiolouzü neletao lahnou sütoua bue, süolouzü Mapao vei teithe hai 
kheikou hinou avaomainou veyu sübüa velai.  
3Maikhe mainou, “Kaona-a bure ea kao-zoushi hare,” tea paoyu teile sühinou 
naotu mainou nah nare kihi khya soungha palouyu büa sükhaimoa ha-kayu 
sü puletao pei hi velai, alia sükisü maitalia tupalou laimoe.  
4Ana thaihou jürai khemai, neletaowo teizhihi bumoe, alia teithe sünanou 
avaomaili büa neletao hi panou sükhaimoa pawu laimoe.  
5Daiolouzü neletao hrülaihai ava ea heakovei nahmaitaoe. Eletaowo khei 
moa teizhihi buyu mai moe.  
6Südonou kukhemai büa Eletao zhia buwulai mokhe, ana Eletaowo zhaihe-a 
ea leikei-a bulaikhe.  
7Daiolouzü zhiyu maisü khei hinou zhiwe, alia zhaoh shozhiyu maisü khei 
hinou shozhiwe. 

8Ana Eletaowo teivahi buyu maitaoe, alia leikei-a buvu zülai. Eletao nou lü 
ea leshi hai reih khao-kha, alia khailu peiyuvei areih nahai reih peirü büa 
rülou vuzülai.  
9Daiolouzü Ramai nou Eletaoye puhvei rarou nasü ngaoloure donou 
doloumoe, ana Mapao Jisu Khrista vanou khaipeiyu nasü ngaoloure donou 
doloubaie.  
10Eletao nou kai-a bu-a, zhi-a bu-a puh veyu kisü Eletao sü puhye koa hrüre 
donou puhnou Eletao donou thaipeire.  
11Südonou neletao nou chu-a soua buyu büa neletao alinou liye le soudupeia 
ea soukhapeia bulo.  

Akhai Chipaotao ea Khurüyu Chidoh 

12Ana thaihou jürai khemai, neletao hrohinou te-a vahsoua buyu maitaoye ea 
Mapao hilonou neletaoye süthaipeia doupeiyu maitaoye tsükhou loure donou 
Ehnou khowe.  
13Puletao nou soua buyu vah süna donou leshi hilonou puletaoye kushoa 
tsükhou peikhaio. Lah neletao hrohisü kaona-a buloukhaio.  
14Thaihou jürai khemai, vah souhi-a bumaiye paodou peire, le vea-a bumaiye 
souva peiloure, lelouho maiye soukha peiloure ea maikhemai hrülaiye koa 
shamea peiloure Ehnou neleye süpeiwe.  
15Neletao maitalinoua ashinaye donou ashinanou pao rülou more 
zhuloukhaio, ana teile veishi hinou alinou lihi ea maikhemai hrülaihi avei 
soupeire donou phoukhaio.  
16Phabusa nou salo,  
17tobai soumoa veachi paokhaio,  
18teile veishi hinou kalo paokhaio; daiolouzü haisü Jisu Khrista hinou 
neletaoye donou Ramai leli nasüe.  
19Rako Mashiye sounghiwuso;  
20rachi paolayu sü ngaophou moyu souwuso.  



2718 

 

 
   Sheeyu Baibel 

© 2009, Bible Society of India. 
 

 
 

 

21Ana ha teiteiye sü zhai zhukhaio; avei nasü potouloukhaio, 
22alia ashi zhai teiteisü thaowuwo.  
23Eletaoye kaonayu peiyu Ramai puhnou neletaoye ha teitei hinou soushee 
peikhaio, alia puhye panou Eletao Mapao Jisu Khrista veyu kisü neletao rako, 
hrirai ea pfüphao teiteisü veishoa ea chaa ha-a khaipeiyu souloukhaio.  
24Neletaoye kulouyu puhsü louche louveie, alia puhnou süsü soupeilai.  
25Thaihou jürai khemai, Ehye donou veachi paopeikhaio.  
26Sheeyuvei mü mupeiyu sünanou thaihou jürai khemai hrülaiye sasa-a khurü 
peikhaio.  
27Seiko haina hai thaihou jürai khemai hrülai nghojühi phoungao peio tea 
Mapaowo zhih hinou Enou neletao hi khowe.  
28Eletao Mapao Jisu Khrista vei zhuvea nasünou neletaoye koa buyu sü 
souloutheo.  

2 Thessalonimai 

2 Thessalonimai 1 

1Paul, Sailas ea Timothi nou Eletao Puo Ramai ea Mapao Jisu Khrista hi buyu 
Thessalonika hi lüloumaimehi rüwe:  
2Eletao Puo Ramai ea Mapao Jisu Khrista nou neletao hi zhuvea ea kaonayu 
peiyu sü souloutheo.  

Khrista Veyuki Chikure 

3Eh thaihou jürai khemai, neletao vanou Ehnou teisanou Ramai hi kalo 
paovuzülai. Ehye donou süsü souzüshoe daiolouzü neletao vei lühai alaosou 
dumaimai khere ea neletao alinou liye donou leshiyu neletao vei leshinahai 
pulailai khere.  
4Sübüyu donou Ehlah Ehnou nele vanou Ramai vei lüloumai metao hinou 
kathe soua bue. Nelenou thaokhaimoa nelehi vedao-a buyu souvea-soushi 
peiyu ea veahoyu teitei hinou shamea-a ea lü louche-a buyu vanou Ehnou 
kathe soua bue.  
5Ramai vei chikuyu hai cheche-e touyu sü haitao teiteinou zhopaoh peiwe 
süolouzü Ramai vedei donou nelenou sübüa vea-hoyu vanou neleye puh 
vedeimai souzüe tea poloulai.  
6Alia Ramai nou souzü nasü soupeilai, süolouzü neletaoye souvea-a buyu 
puletao pei hisü puhnou vea-hoyu pove peilai,  
7alia Mapao Jisu nou khouko buyu puhvei rakivamai taoye koa meikei hinou 
raki vanou veyu kisü vea-hoa buyu neletao ea Ehye panou vaphia soloulai.  
8Sükisü Ramaiye bayu ea Eletao Mapao Jisu vei Ko Aveina zübayu puletao 
pei hisü tudee peilai. 
9Puletao sü teisanou souhawuyu ea Mapao vei nghojünou ea puhvei khouko 
ava hinou buh ku-a pokhaiyu vei tudee nasü ngaolai.  

10Haibüa teithe sükisü puhnou puhmaitao hrülai hinou khekai ea lüloumai 
hrülai hinou tsükhouyu sü ngaolai. Neletao-a puletao hrohi loulai, daiolouzü 
Ehnou nelehi paodou peiyu chipao nasü nelenou loucheloue.  
11Südonou Ehnou Eletao Ramai hinou neletaoye panou puhnou kulouyu hrü 
hinou züdoua hrüloure donou, alia puhvei khouko vanou neletao nou avei 
züpayu teiteisü vete loure donou ea neletao lüvei vah nasü panou souche 
loure Ehnou neletaoye donou teisanou veachi pao-a bue.  
12Sübüa souyu hinou Eletao Mapao Jisu zhihsü nele vanou soudusho 
peiloulai, alia Eletao Ramai ea Mapao Jisu Khrista zhuvea thaifüa neletaoye 
puh vanou soudusho peiloulai.  

2 Thessalonimai 2 

Mai Ashina 

1Thaihou jürai khemai, chuo Eletao Mapao Jisu Khrista veyu ea puhye ve 
daore donou Eletaoye pove dzüloure süna vanou Ehnou nele hinou khowe,  
2süolouzü neletao tsühai lapasoua Mapao teithe nasü veloure tea paoyu süna 
vanou tsübo phouhayu moa khupayu souwuso. Neletao nou süna vanou 
maikhe mainou zho ngaoshe ea rachi paolashe moa Eh hinou seiko seiveshe 
tea paoyu choukhaia puletaoye louchewuso.  
3Hatali hinou maiye panou neleye lawuso; daiolouzü meizaihi thouvuzü laiyu 
Mai Ashina nou taveloua raia akhai vei reih nasü soubvüro moyu koutesü 
teithe sünasü velaimoe.  
4Puhnou maikhe mainou tho-a buyu ra veishi moa na taye balai, alia puh 
lahnou sütao teitei pei hi adukhana soulai. Alia puhnou Rathoki hi koute 
talou buloua lah puh hai Ramai baie tea paolai.  
5Enou neletaoye koa bubukinou haina hai Enou neletao hi paongao peire 
touyu sü neletao li-chomowu?  
6Alia hainaye panou chu paloure dainou puhye nua busa touyu sü neletao 
nou süwe; daiolouzü puhsü lah puhye donou khadakhai touyu teile sühinou 
vebailai.  

7Kheikhei souyu ashi vah nasü souta-a bure, ana sünaye nuchao-a buyu 
puhye ludu süna hinou potapeimo koutesü palaiyu sütaosü palai mohie.  
8Alia süthaisü Mai Ashi nasü velai, ana Mapao Jisu nou veyu kisü puhnou 
puhye sü puh mü hinou payu puhvei ssünou southealai ea puhvei peivavayu 
zhu sünanou puletaoye sü souhalai.  
9Mai Ashi nasü Saitan vei khouko nou koa velai ea madayu shee ea khupavah 
tyali soulai, 
10alia halaiyu maitao pei hisü puhnou madayu ashi vah tyali soulai. Puletao 
sü sübüa habailai daiolouzü puletao nou acheche naye sü leshi bae ea sübüa 
khailulou bae.  
11Südonou puletaoye panou madayu nasü louche loure donou Ramai nou 
puletao pei hisü soumah loure khouko aduli seikoupeie.  
12Sübüa acheche naye sü louchemoa mah hinou vashoa hrüa buyu maitao 
hrülaiye mah-e tea chikukou peiwulai.  

Neletaoye Khailu Peiloure donou Doloure 

13Ramai nou leshiyu thaihou jürai khemai, Ehnou neletaoye donou teisanou 
Ramai hi kalo paovu zülai. Daiolouzü shurai hinou neletaoye soushee peiyu 
Rako hinou ea neletao nou louche louyu achechena hinou khailu louyu sü 
ngaoloure donou Ramai nou neletaoye sü doloure.  
14Neletaoye panou Eletao Mapao Jisu Khrista vei adusho nahi koa zha 
ngaozholoure donou Ehnou nelehi paodou peiyu Ko Aveina süna vanou 
Ramai nou neleye hrü ashu hainahi kuve thoupeire. 
15Südonou thaihou jürai khemai, soutaosou la-a bulo ea Ehnou münou ea 
seiko hinou nelehi paodou peikhai touyu acheche sütaosü soutaosou po-a 
bulo.  
16Alia Eletao Mapao Jisu Khrista puhnou ea Eletaoye leshia puhvei zhuvea 
hinou Eletao hi kaolou hoyu khu-avei ea khoushoyu areih peikhai touyu 
Ramai Eletao Puo puhnou 

17neletao lesü souvasho peiyu sü souloutheo ea neletaoye panou teisanou avei 
nasü souloure ea paoloure donou soutsü peitheo.  

2 Thessalonimai 3 

Ehye donou Veachi Paopeio 

1Akhai hinou, thaihou jürai khemai, Mapao vei chipao hai thashoa paodouta 
loure donou ea neletao hrohi velouyuki büa süsü panou tsükhoua poloure 
Ehye donou veachi paopeio.  
2Alia Ramaiye panou Ehye vah ashi soumai ea mai ashimai bah hinou vupa 
peiloure donoua veachi paopeio; daiolouzü maikhemai hrülai nou chipao 
nasü louche peimoe.  
3Ana Mapaowo louzü louchelou veie, alia puhnou neletaoye soutsü peilai ea 
neletaoye maishimai bah hinou khopeilai.  
4Ehnou nelehi paopeikhai touyu taosü nelenou soua souwe ea thaokhaimoa 
soua bupei shulai tea Ehnou nele vanou Mapao hi louche-a bue.  
5Mapao nou neletao lesü Ramai leshi ea Khrista hinou veyu shamealou süyu 
hilova süve peiyu soulouwo.  

Vah soua Buloure Süpeiyu 

6Thaihou jürai khemai, chuo Ehnou neleye Eletao Mapao Jisu Khrista zhih 
hinou chikha peiwe, süolouzü neletao hai hi-a buyu ea Ehnou nelehi paodou 
peikhai touyu zhai süna thaifüa tamoyu thaihou jürai maitao hinou tarei talo.  
7Daiolouzü Ehnou souwuyu sübütoua nele-a souzüe touyu sü neletao-a sütoua 
bue. Ehnou neleye koa bubu kisü Ehsü hi-a bukhaimoe.  
8Ehnou maitali hia muh peikhaimoa tou-shomoe, ana neletao maitaliye 
souvea more donou Ehnou khei-hea sokhaimoa te-a vah soue.  
9Sübüa souyu hai nele hinou Ehye soukha peire khoyu zü ali-a hae touyu 
vanou moe, ana kabüa neleye panou Eh zhai doulou laisa touyu donou 
soubaie.  

10Daiolouzü Ehnou neleye koa bubuki hinou nelehi chikha hainasü peie, 
süolouzü, “Maita linou vah souba louzü, puhye sü panou touwuso.”  
11Ehnou daidonou sübüa paowe toulouzü neletao hrohinou mai kamaisü 
hikeih-a ea vahlia soukhaimoa mai kukhemai vah hinou pei thaithoua teile 
souha-a bubaiwe tea Ehnou chouwe.  
12Chuo sükuyumai sütao hisü Ehnou Mapao Jisu Khrista zhih hinou chikha 
peiyu noupu kaona-a puletao vah soua buloure ea lah puletao touso kutou 
loure donou süpeiwe.  
13Ana thaihou jürai khemai, neletaowo vahvei souyu hisü shawu laimoe.  
14Maitalinou Ehnou nelehi seiveyu seiko hainavei chipaohai zübawe 
toulouzü, sübüyu mai sünaye sü zhutoulo ea lah puhye panou ahrao 
ngaoloure donou puh hinou tarei talo.  
15Sütoukhaia puhye sü ngaobamai alibüa popeiwuso, ana thaihou jüraimai 
alibüa puhye sü tukha züpeio.  

Akhai Chipao 

16Chuo kaonayu vei Mapao puhnou teisanou ea ludu teitei hinou neletao hi 
kaonayu peiyu sü soulouwo. Mapao nou neletao hrülaiye koa buyu sü 
souloukhaio.  
17Paul hinou khurüyu vei chidoh seivewe. Haisü lah, Abah vuzünou rüwe. 
Avei seiko teitei hisü haibüyu zhaido hinou Enou paoshee souwe; Ewo 
haibüyu zhai hinou rübaiwe.  
18Eletao Mapao Jisu Khrista zhuvea nou neletao hrülaiye koa buyu sü 
souloutheo.  

1 Timothi 

1 Timothi 1 

1Eletaoye khailu-apeio Ramai ea Eletao vei areih Khrista Jisu vei chikha 
hinou Khrista Jisu vei sei-atamai soua buyu Paul nou,  
2lü hilonou chekhao-a Anahpoutu soua buyu Timothi hi rüwe: Puo Ramai ea 
Eletao Mapao Khrista Jisu nou nehi zhuvea, khu-leshi ea kaonayu peiyu sü 
souloutheo.  

Amada Dou-apeimai vanou Tukha Peiyu 

3Enou Makedonia hilo tayuki nehi paopeiyu büa Enou neye panou Ephesa 
hinou nai-a bunüwe. Daiolouzü mai kamainou amada lüzhai sü doupeia bure, 
alia puletaoye sübüa doupeiyu hinou bailoure nenou kharochi peikhaio.  
4Chi saovayu likhei povepei baiyu madayu daomaikotao ea pai-paomai zhih 
alaosou rüthoupoa laiyu sütaosü thaowure donou puletao hi paopeikhaio; 
sütaonou lü vanou likhei sülou baiyu Ramai vei aroh naye sü kuvah soumoe.  
5Ehvei kharochi hainavei ko matsüwo louzü ra-hazheiyu le hinou, lekhetsü 
aveina hinou ea kao-züyu lü sütao hinou payu leshi süna panou paloure 
donoue. 
6Mai kamaisü sütao hinou tala taloua, hakoa chi veivayu hinou puletao 
ludusü motare.  
7Puletao sü razhai dou-apeimai sounüwe, ana puletaosü lah puletao nou 
daichi paosa touyu moa puletao nou khuh veishoa pao-a laiyu sütao vanou 
halia sükhai moe.  
8Chuo razhai hai maitalinou kao-zü hinou seiloure toulouzü veishoe touyu 
hai Eletao nou süa bue.  
9Sütoukhaia Eletao nou licholou molouzü shie, süolouzü razhai hai maivei 
mai donou soupeimoe, ana zhai souphe-souphomai, paoyu zübamai, Ramai 
ha-a hrüyumai ea mahsoua laimai, sheemomai moa chechemomai, lah 
puletao pfüpuoye southeamai ea maiye datheamai,  

10khakha chaozüyu mai, emai zhaimoa koa züyumai, mai vaoyumai, 
amadamai, mada-a chi lapeimai ea cheche lüzhai hinou moa aku zhai hinou 
vah soua laimai, süolouzü 
11Eye panou paodou peire Abah hi lüthou peikhai touyu adusho ea rako avei 
Ramai hinou veyu Ko Avei süna thaifüa tamoyu maitao donou razhai nasü 
rüpei khaitoue.  

Ramai Zhuvea vanou Kalo Paoyu 

12Avah haina donou Ahi khouko peikhai touyu Eletao Mapao Jisu Khristaye 
Enou kalo paowe, daiolouzü puhnou Eye nou puhvei kuvah souzüe tea 
chopeia,  
13Esü raiki teile hisü puhchi paoshi-a ea puhye souvea-souhrao peikhai-a Eye 
doloue. Ana Ramai nou Ahisü zhuvea peie daiolouzü Enou lü ha-a buyupha 
hinou sükhaimoa süsü soure. 
14Alia Eletao Mapao nou puhvei phoutsü poa buyu zhuveasü Apei hi lakhai 
peie ea Khrista Jisu ye koa ali soulouyu hinou Eletao zha soua buyu lü ea 
leshi nasü puhnou Ahi peie.  
15Paokhai touyu chipao hainasü chechewe ea teiteinou poloua louchelou veie, 
süolouzü mahmaitaoye khaipeire donou Khrista Jisu sü deiphao hi ve-e. Alia 
mah maitao hrülai hrohinou Enou shishilai nasüe;  
16ana Khrista Jisu nou Ahi tapeiyu zhai süna vanou puh hai shishilai mahmai 
hi koute daizhozhou shamea peisa touyu sü maikhemai hrülaihi pongao 
peiwu-a kukhemai taoye-a panou süsü süloua tave puh hinou teisa ahri nasü 
ngaoloure donou Ramai nou Apei hi zhuvea peire.  
17Teisa Veo, athai hayu ea nghithounou ngaomoyu, likhei baiyu Ramai puh 
hisü khuhaoyu ea teisanou adu-sho souyu nasü souloutheo, teisanou! Amen.  

Timothi nou Soure Vah 

18Anahpoutu Timothi, rachi paola mainou raia ne vanou paokhai touyu chi 
sütao thaifüa chuo Enou ne bah hi chikha hainasü lüthou peiwe, süolouzü 
reih koloure donou chipao sütaosü bahsei büa seilo, 

19alia nevei lü hinou soutaosoua bulo ea nevei lekhetsü nasü sheesha-a 
khailo. Mai kamainou puletao vei lekhetsüna paisü züpei bayu vanou puletao 
lü nasü souphe-souphore.  
20Puletao hrohisü Enou Saitan bah hi thoupeiyu Humenas ea Alekjandar 
puhaie; sübüa thoupeiyu hinou puhai nou Ramaiye paoshiyu hai shie touyu 
sü süloulai.  

1 Timothi 2 

Lüloumaime nou Rathoyu 

1Südonou, raikai-a maikhemai hrülai donou Ramai hi khore, veachi paore, 
maisühsou khopeire, alia kalo paopeire donou;  
2alia vemaitao ea kukhe teidei khomaitao donou khopeiresü Enou süpeiwe, 
sükuyu vanou Eletao nou Ramaiye khuhao-a ea maikhemai hi ha teitei hinou 
zhai aveinou ta-a pai-rao ha-a ea kaona-a hrülousüe.  
3Sübüa souyu sü veishoe ea sünanou Eletaoye khailu-apeio Ramai puh züpa 
souwe, 
4daiolouzü maikhemai hrülainou khailu louresü ea acheche vei tsü süna 
süloure sü puhnou züpawe.  
5Daiolouzü sühisü Ramai ea emai kohi kolelou-apeio ali bue, mai sünasü 
Khrista Jisue.  
6Puhnou lah puhye sü maikhemai hrülaiye khailupa peire donou posheela 
peie. Sünanou Ramai nou emai hrülaiye panou khailulou nüwe touyu sü teile 
zhou avei hinou zhopaoh souwe.  
7Alia sübüyu donou lü ea acheche vei chipao süna paosüngao peire donou 
tahrüh kukhemaivei sei-atamai ea dou-apeimai alibüa Eye seitawe. Enou da-a 
paomoe, acheche nasü paobaie!  
8Südonou poutumainou buh liki hinou lekha-rarouyu moa zü-veiyu ha-a 
puletao vei sheeyu bahnou laposhu Ramai hi veachi paoyu sü Enou züpawe.  

9Alia sübüa naotumaitao-a mainou zhuposhu tsükhouyu ea khizü-nouzüyu 
sahnü taonou noulai, puletao vei peishuhai phu khaiwu laimoe moa sana 
touhnou moa zhaivei sana chuhnou moa muhteiyu sahnü taonou tupfüwu 
laimoe,  
10ana vah veinou tuloulai, daiolouzü rahrüzhai tayu naotumaitaoe tea pao-a 
laiyu puletaoye donou süsü züshoe.  
11Naotumaitao nou pai pakhaimoa ea natai-a douloulai.  
12Enou naotumai taoyenou panou doupeiyu moa poutu maitao pei hi paopu 
soua panou buyu sü aetou moe; puletaosü nasha-a buvu zülai.  
13Daiolouzü Adamye raikai-a soupeie, alia süshonou Efye soupeie.  
14Alia Adamye athao nanou laloumoe; ana athao nanou naotupai sünaye 
laloua razhai nasü soukhore.  
15Ana naotupai puhnou lü hinou avei zhai-hrü noupu koa thaokhaimoa hrüa 
bulouzü puhye sü tou-nah hrüyu hinou khaipa peilai.  

1 Timothi 3 

Lüloumaime hi Süthai-apeimai Zhai Hrü 

1Paopei-a buyu chipao hainasü chechewe: Maita linou lüloumaime vei süthai-
apeimai sounü louzü, puhsü veiveilai vahli züpa-a bure. 
2Lüloumaime hi süthai-apeimai alihai hrümai zütouyu mai ali soulai; puh hai 
chapfü alikhei bubailai, alia puh hai kao-zü cholou süyu, lahye tukhalou 
süyu, khekai pfüyu; shevai-shesüye shetou peilou süyu ea puh hai maiye 
doutou peilou süyumai ali soulai.  
3Puh hai zhaoh shozhiyu moa maiye tai-dava süyu maili soulaimoe, ana 
nataiyu ea maiye zü-veimoyu mai ali souvu zülai;  
4puh hai lah puh kikha maiye zhotoulou süyu maili soulai ea puh nahmaitao 
hai hata hinou panou puh chi züa bulai.  
5Daiolouzü maita linou lah puhvei kikhamaiye zhutoulou sümoa bulouzü, 
puhnou kabüa Ramai vei lüloumaimeye zhutou peiloulai. 

6Puh hai lü hinou licheyu maili souvu zülai, molouzü puh-a lah khaophu 
souloua rashina büa mah dukhaiyu hi kaolou bailai.  
7Alia puh hai vakoumainou tsükhouyu maili souvu zülai, sükulouzü puhsü 
ahrao ngaolaimoe ea rashina vei shohi delou laimoe.  

Church vei Kuvah Soupeire mai 

8Sükua vahlümaitao-a khekai pfüvuzülai, mada laimoe, darkha zhaoh alaosou 
showu laimoe moa thou-sha vanou loküwu laimoe.  
9Puletao sü sheeshayu lekhetsü hinou lüvei kheitsü nasü potou louyumai 
souvu zülai.  
10Alia puletaoye rai-a zhai zhuwulai, süthainou sühinou chipayu hayu 
zhopaoh ngaolouyu shonou puletaoye panou vahlümai soulai. 
11Sübüa puletao vei chapfümaitao-a naotu khekaipfü souvu zülai, maichi-
maila paoshi laimoe; ana kao-zü cholousü-a ha teitei hinou maiye panou 
louchelou veiyumai soulai.  
12Vahlümai alihai chapfü alikhei bubailai, alia puh nahmaitao ea kikha 
maitaoye zhutoulou süyumai soulai.  
13Vahlümai alisoua puletao vah veishoa sou bumaisü lah puletaoye donou 
khekai zhihsü kuloue ea Khrista Jisu hi buyu puletao vei lü vanou khuvei-a 
puletao nou chi paolou süe.  

Kheitsü Aduna 

14E thala-a neye ve daoloure rei-a bue, ana Enou nehi seiko haina rüyuwo 
louzü,  
15hakinou Enou thala-a vekhaimore toulouzü seiko hainanou kakuyu zhainou 
Eletao lahnou Ramai vei kikha hi süolouzü acheche vei kika ea kifü soua 
buyu hriyu Ramai vei lüloumaimehi tazüe touyu sü nehi paosü peilai.  
16Alia Eletao rahrü zhaivei kheitsüna hai daizhozhou dusa touyu sü 
maitalinoua balouhoe; süolouzü: Puhsü emai zhu hinou ve ngaopeie, Rako 
hinou puhye sü souzüpeie, alia rakivamaitao nou puhye sü ngaoe. Puh vanou 



2729 

 

 
   Sheeyu Baibel 

© 2009, Bible Society of India. 
 

 
 

 

tahrüh khemai hrohi paodoue, deiphao buh liki hinou puhye sü loucheloue, 
alia puhye sü rakihi pokhere.  

1 Timothi 4 

Amada Dou-apeimaitao 

1Rakonou dukhea-a paowe süolouzü naki teile hisü mai kamaisü puletao vei 
lü nasü thaowulai, alia madayu rako khemai chi züa puletao nou rashitao nou 
doupeiyu thaisü fütalai.  
2Haibüa doupeiyu hai sourouyu hunou pochatheayu büa lekhetsü thaitayu 
avei khokho souyu madayu maitao nou paodouwe.  
3Sübüyu maitao nou sheenghi more ea touso kamai toumore donou nuwe. 
Ana touso sütao-a lülouyu ea achechena sülouyu puletaoye donou Ramai hi 
kalo paowu-a toure donou Ramai nou soupeie.  
4Ramai nou soupeiyu teiteisü veikhaiwe alia kalo paowu-a touyu thaisü 
hatalia toulou shiyu hae,  
5daiolouzü Ramai chipao ea veachi nanou sünaye soushee peire.  

Khrista Jisu vei Kilai Avei 

6Doupeiyu haitao hai nenou thaihou jürai maitao hi peire toulouzü, ne sü 
Khrista Jisu vei kilai veili souloulai. Nenou teisanou thaifüa laiyu lüvei 
chipaotao ea cheche-a doupeiyutao vanou nelah nevei rakosü soudu palo.  
7Ana ramai hayu ea avoyu daomai kotao hinou tareilo. Rahrümai hinou 
taloure nelah douthou lichelo.  
8Daiolouzü pfüphao hilonou soukhoyu hisü muh daotu bue, ana rako hilonou 
soukhoyu hisü teitei hinou muh alaosou bue, daiolouzü sünanou chu ea 
thaikhai vei hrünaye donou ahri nasü apaopei khaitoua bue.  
9Paokhai touyu chipao hainasü cheche vuzüe ea teiteinou polou züdoue.  
10Ehnou te-a ea shamea-a vah soue, daiolouzü Ehnou Ehvei areih nasü hri-a 
buyu Ramai bah hi thoupei khaitoue. Puh hai mai hrülaiye khailu-apeio 
nasüe ea koulih soua lüloumaitao vei khailu-apeio süe.  

11Chi haitaosü chikha peiyu noupu doupeikhaio.  
12Maitaliye-a panou nenou nale-a buyu sü ngaophou moyu souwuso, ana 
nevei chipao hinou, zhaidou hinou, leshi hinou, rako hinou, lü hinou ea 
sheetouyu hrü hinou lüloumai alivei zhaisü soungaokhaio.  
13E vemo koutesü lüloumaime nghojühi sheeyu larübvü phouyu, ko paodouyu 
ea doupeiyu hinou nevei teile ea teyu sü peikhaio.  
14Tsümaitao nou ne pei hi bah lakhaipei-a rachipaola maitao nou rachi paola 
payuki hinou nehi peikhai touyu süolouzü nehi buyu rakovei sapeina nasü 
ngaophou moyu souwuso.  
15Soure vah haitao sü soua bukhaio ea shosho nou veipu kheyu nevei vahsü 
panou maikhemai hrülaiye ngaoloure donou sütaohi nelah nevei teilesü 
peikhaio.  
16Nelah neye ea nevei doupeiyu hisü zhutoulo. Vah sütaosü thaokhaimoa 
soua bukhaio, daiolouzü nenou sübüa soua bulouzü, nenou nelah neye ea 
nechi kei-a buyu maitaoye khailu loulai.  

1 Timothi 5 

Lüloumaitao hi Soupeire Vah 

1Tsümai taliye lekhanou züwuso, ana puhye sü nelah nepuo büa choloua kao-
zü hilonou doupeikhaio. Nahle maitaoye lah ne thaihou maitao kua popeio,  
2alia sheeyu teitei noupu naotumai tsümai taoye nepfü kua alia nahle-a buyu 
naotu maitaoye lah netumai kua popeilo.  
3Chechenou lahnou hrüa buyu naotu meapfümai taoye tsükhou peikhaio.  
4Ana meapfümai talivei tao-nahmaitao bue toulouzü puletaoye panou lah 
puletao kikhamai hilo rahrüzhai vei vah sovei taosü soupei loure raikai-a 
panou douloukhaio ea sübüa puletao pfüpuo ea pai-paomai taovei paosü 
khapeikhaio; daiolouzü sübüa souyu hai Ramai vei züpa nasüe.  

5Alia chekhaoa meapfümai alisoua likhua bubaiyu puhwo louzü puhvei areih 
teitei hai Ramai hi thoupeire ea tobai soumoa veachi paoa khei-hea puh 
hinou puh soukhasü khoa bue. 
6Ana lah pfüphao vare donou likhei hrübaiyu meapfümai puhwo louzü hria 
bulukhu thaire.  
7Maitalinoua puletaoye paoshiwu more donou puletao hi chikha haitaosü 
peikhaio.  
8Ana maitalinou puhvei ta-rai maitaoye ea matsüsoua lah puhvei kikha 
maitaoye ki-kotou peimo louzü puhnou lü naye sü baloure ea puhsü 
lüloumomai ali jünou shikoure.  
9Po rairou pamoyu meapfümai tali zhih hai meapfümai zhihbvühi 
rüthouwuso. Süthemoa puh hai vuhlikhei nghibaiyu maipfüli vuzübailai;  
10alia puh hai vahvei souyu hinou zhih tayu maipfüli soulai; süolouzü puh 
nahmaiye soutaosoua ki-ko peiyu, shevai-shesüye shetou peiyu, sheeyumai 
phidzü khüpeiyu, vea-laimaiye soukha peiyu, alia vahvei teitei hinou lenou 
shoyu maipfüli soulai.  
11Ana nale-a buyu meapfümaitao zhih hai zhihbvühi rüthouwuso; daiolouzü 
puletao vei pfüphao züpa nanou panou puletaoye nghitanüyu kisü puletao 
nou Khrista hinou talata baiwe,  
12alia sübüa puletao vei chou araina pfükhoyu vanou mahta baiwe.  
13Sübaimoa, puletao nou ki ki hinou ta-a teile souhare dosü puletao nou 
doulouwe; alia hi-a buyu likhei baimoa puletao nou maichi-maila ku-a ea mai 
vahnou lahvah soua puletao nou paozü moyu chinou paota baiwe.  
14Südonou nahleyu meapfümai taonou nghiyu, nahmai hrüyu, puletao vei 
kikha vahsü zhutou louyu, alia sübüa ngaobamaiye panou Eletaoye konüre 
zhou avei peimoresü Enou züpae.  
15Daiolouzü puletao kamaisü Saitan thaifüa tare donou tarei tare.  

16Ana lülouyu naotumai talivei kikhahi meapfümaitao bue toulouzü puhnou 
puletaoye zhulouyu sü souloukhaio ea vah süsü lülou maime pei hi 
lükhaiwuso, sükulouzü lüloumaime nou chekhao-a likhuyu meapfü maitaoye 
zhupei lousüe.  
17Khotou pei-a buyu tsümaitao, matsüsoua ko paodouyu ea doupeiyu hinou 
te-a vah souyu puletaoye sü zha ahai koua tsükhou peizüe. 
18Daiolouzü sheeyu larübvü nou paoe, “Thou taikouyu chodeye nenou mü 
phuwulai moe,” alia “Vah souyumai alinou puhvei zhosü ngaozüe.” 
19Mai ahai, asüvei chi lapeiyu hinou moa nou tsümaili pei hi mah dukhaiyu 
sü keipeiwuso.  
20Kukhe maitaoye-a panou piloure donou mah souyu tsümaitaoye sü 
maikhemai hrülai nghojünou dua tukha peikhaio.  
21Maiye limayu moa zhai souku kuyu li-a soukhaimoa chikha haitaosü 
züloure donou Ramai, Khrista Jisu ea dopayu rakivamaitao nghojünou Enou 
neye tukha-a paowe.  
22Maitali pei hi thala-a bah lakhaiwuso, moa mai kukhemai mah hi lou koa 
zha ngaozhowuso; nelah sheetoua bulo.  
23Dzü likhei kewuso, ana nehai tobai soumoa lishi-a bubaiyu vanou ne pou 
donou darkha zhaoh daotu seikhaio.  
24Mai kamaivei mahwo puletao jünou rai ta-a chikumo jühinou sheetoua 
ngaobaiwe; ana kamaivei mahwo thaikhai hinou likhei ngaolou baiwe.  
25Sübüa vahvei taohai dua ngaolou baiwe, alia dua ngaomoyu tao-a kukhai 
louhoe.  

1 Timothi 6 

1Ramai zhih ea Eletao nou doupeiyu nasü panou paoshiwu more donou qila 
soua buyu puletao nou puletao paopu maiye tsükhou züdoue tea chovu zülai.  
2Lüloucheyu paopu buyu qila taonou puletao vei paopu maiye hai thaihou 
jürai alibaie tea puletaoye ngaophou moyu souwuso. Süjüwo, puletao nou 

paopumai taoye veikoua kuvah soupeizüe daiolouzü puletao vei vah hinou 
zhiyu ngaolouyu paopumai taosü puletao nou leshiyu lüloumaitaoe.  

Mada-a Doupeiyu ea Acheche Kini 

Nenou chi haitaosü doua doupeio ea paodoupei vuzükhaio. 
3Maitalinou kukhe lüzhai tyakuli doupeia Eletao Mapao Jisu Khrista vei 
cheche chipao taosü aetoumoa ea Eletao vei rahrüzhai vei doupeiyu thaifüa 
tamolouzü 
4puhsü khaophu souyu nou phouloure ea halia sükhaimoe. Puh hisü veimoyu 
züpa süolouzü chipao vanou veivanüyu ea züvanüyu nasü bue, alia sünanou 
avei zhai ngaobayu, züvayu, maiye sou ahrao peiyu, ashi hilonou letsüyu,  
5alia tsü cholou sümoyu ea acheche naye thaowuyu maikhemai taoye koa 
tobai soumoa chi veiva-a laiyu sükhe maitao pove peiwe. Sübüyu maitao nou 
rahrüzhai hai kini buloure ludu ali baie tea chowe.  
6Ovai, maitalinou puhnou bu-buyu nanou khra-a bulouzü rahrüzhai nanou 
mai aliye souni peiwe.  
7Daiolouzü Eletao nou deiphao hi halia povemoe, alia Eletao nou deiphao 
hinou halia pota louhoe.  
8Sübüyu thaisü, Eletao vei touso ea sabanüh bulouzü sünanou Eletaoye donou 
khabaizüe.  
9Ana kini bunüyu maitaosü athaohi dulou baiwe ea alaosou avoyu ea zhulou 
veiyu züpa süolouzü puletaoye souhare ea ha-kare sho-rüh nahi loubaiwe.  
10Daiolouzü pousha züpayu hai ashi teitei vei maa nasüe. Mai kamainou 
sünasü ngaolou nüshoa phoutayu vanou puletaosü lü hinou doushoa tare ea 
puletao lesü veahoyu tyalinou souphe-soukhore.  

Khristamai Hrü 

11Ana oh Ramai vei mainare, newo haitao teiteisü thaowu-o, alia acheche 
hrü, rahrüzhai, lü, leshi, shameayu, alia nataiyu haitaoye donou telo.  

12Lüvei reih nasü soutaosoua zülo; alia teisa ahri nasü lah neye donou kolo; 
daiolouzü nenou zhopaohmai taoli nghojünou nevei lü nasü dua paopayuki 
Ramai nou neye kulouyu sü hrü haina hisüe. 
13Na teiteiye ahri peiyu Ramai ea Pontia Pilat nghojünou puhvei lü nasü 
dukhea-a paopayu Khrista Jisu nghojünou,  
14chikha sünasü Eletao Mapao Jisu Khrista khaivemo koutesü chaalia taomoa 
ea sheetoua reiloure donou Enou nehi chikha peiwe.  
15Rako avei ea likhu baiyu Aku Kulai, süolouzü vemaipei Veo ea paopumaipei 
Mapaowo puh veresü teile kao avei hinou Ramai nou povepeilai.  
16Puh likhei teisanou hribaie; puh hai maitalinoua tavelou hoyu avana hinou 
hrüwe. Maita linoua puhye ngaokhai mohie moa maita linoua puhye ngaolou 
hoe. Puh hisü tsükhouyu ea adu-sho sü teisanou buyu souloutheo! Amen.  
17Deiphao hrü haina hinou hania buyu maitaohi khaophu souwuso tea chikha 
peikhaio, ana puletao vei areih nahai vuh sümoyu deiphao kini nahi panou 
khaimoa Eletao valoure donou Eletao hi hatali sasa-a pei-a buyu Ramai hi 
panou khailoukhaio.  
18Puletaoye nou vahvei souloure, vahvei souyu nou hani loure, maiye 
pakhaimoa peiyu ea kukhe maiye koa zhitou loure donou le roloure chikha 
peikhaio. 
19Haibüa puletao nou lah puletaoye donou avei kifü kini nasü thaikhai donou 
podzükhai loulai. Alia süthaisü puletao nou ahri süolouzü ahri cheche nasü 
ngaoloulai.  
20Oh Timothi, nebah hi lüthou peikhai touyu taosü khotoulo. Ahraopachi ea 
mai kamainou kaokhai molai-a “Tsü” tea kuyu vo-a chi veivayu sütao hinou 
tareilo.  
21Daiolouzü kamainou sübüyu tsü nasü bue tea po-a laiyu hinou puletaosü 
lüvei luduna hinou tala-tacho tare. Ramai zhuvea nou neletao hrülaiye koa 
buyu sü souloutheo.  

2 Timothi 

2 Timothi 1 

Zhu Shingaoyu 

1Eletao nou Khrista Jisu ye koa buyu hinou ngaolouyu apaopei khaitouyu 
ahrü nasü shangao peire donou seita-a buyu Ramai tsüdo hinou Khrista Jisu 
vei sei-atamai ali soua buyu Paul nou — 
2Enou leshiyu nahpoutu Timothi hi rüwe: Puo Ramai ea Eletao Mapao Khrista 
Jisu nou nehi zhuvea khu-leshi ea kaonayu peiyu sü souloutheo.  

Kalo Paoyu ea Le Soudu Peiyu 

3Apuo-pao maitao nou souyu büa Enou sheetouyu lekhetsü hinou kuvah soua 
laiyu Ramai puhye kalo paowe. Enou hea-khei veachi paoyutsü neye li-choa 
puh hi kalo pao-a bue.  
4Enou nevei nghidzü sü li-choloua, Ahi panou sayu sünanou phoupei loure 
donou Enou neye ve daoresü züpashoa bue.  
5Nehi buyu cheche lü nasü Enou li-chowe. Lü sünasü raia nepai Lois hi bue ea 
süthaisü nepfü Eunis hi-a bue ea süsü chuo nehi-a buvuzüe tea Enou chowe.  
6Sübüyu vanou Enou nepei hi bah lakhaiyu ki Ramai nou nehi peikhai touyu 
sapeina nasü panou mei tao-a buloure donou Enou nehi li-cho pupeiwe.  
7Daiolouzü Ramai nou Eletao hi piyu rako peimoe ana khouko, leshi ea lahye 
tukhalou süyu vei rakona peikhaitoue.  
8Südonou Eletao Mapao donou moa Khristaye donou hukhamai soua buyu 
Avanou zhopaoh souyu hisü ahraowuso, ana Ramai khouko hinou Ko Aveina 
donou talou veayu zha nasü ngaozho khaio.  
9Puhnou Eletaoye khailu peie ea lah puhmai souloure donou Eletaoye kuloue, 
süsü Eletao vei vahvei donou moe, ana lah puhvei aroh ea zhuvea vanoue. 
Puhnou zhuvea hainasü Khrista Jisu vanou teideiphao soushumo jühinou 
Eletao hi peire,  

10alia chuo süsü Eletaoye khailu-apeio Khrista Jisu nou veyu vanou Eletao hi 
pongao peire. Puhnou athaivei khouko nasü souhare ea Ko Aveina vanou 
teisa ahri nasü pongao peire.  
11Ko Avei haina donou Ramai nou Eye ko paodou-apeimai, sei-atamai ea dou-
apeimai ali souloure doloure,  
12alia sübüyu donou Enou veayu haitaosü dao-a bue. Ana Ewo ahraomoe, 
daiolouzü Enou loucheyu puhye sü Enou süwe, alia puhnou Ahi lüthou 
peikhai touyu nasü teithe süki koute puhnou khopei lousüe tea Enou 
louchewe.  
13Nenou Ahinou choulouyu acheche chipaotao vei zhai taosü soutaosoua 
thaifülo, alia Khrista Jisu ye koa ali soulouyu hinou Eletao vei soua buyu lü 
ea leshina hinou bulo.  
14Nehi lüthou peikhaitouyu acheche nasü Eletao lekhe hinou hria buyu Rako 
Mashi vei khouko vanou khotoulo.  
15Phugelas ea Harmogenes-a koa loua Asia teideihi buyu maikhemai veishi 
nou Eye thaowu-a tare touyu sü nenou süwe.  
16Mapaowo nou Onesiphoras kikha maiye zhuvea peiyu souloutheo, 
daiolouzü teisa nou puhnou Ale sousapeie. Ehai hukhahi bumai alie touyu 
vanou puhnou ahraoyu hae,  
17ana puhnou Rom hi tavelou bükhaie Eye daoloure lenoushoa phouta-a Eye 
ve ngaoloue.  
18Mapaowo nou puh zhuveasü teithe süki puh hi peiyu souloukhaio! Alia 
Ephesa hinou puhnou daizhozhou Eye donou kuvah soupeisa touyu sü nenou 
sütoua bue.  

2 Timothi 2 

Paoyu Züyu Khrista Jisu Reihmai 

1Südonou, Anahpoutu, newo Khrista Jisu ye koa ali soulouyu hinou Eletao vei 
soua buyu zhuveana hinou khou-a bulo.  

2Alia nenou zhopaoh maitaoli nghojünou Enou paoyu chou-choulouyu 
doupeiyu taosü poloua mai kukhe maiye-a doupei lousü laiyu puletao bah hi 
lüthou peikhaio.  
3Paoyu züyu Khrista Jisu vei reihmai alibüa veayu hisü koa lou zha ngaozho 
khaio.  
4Vah soua buyu reihmai talinoua maisou hrühi koa lou hrüa butamoe, 
daiolouzü puhvei züpa süwo louzü puh pei chanavei li-choyu soure nasüe.  
5Tuvayu mailinou zhaina thaifüa tumo louzü puhnou buusü ngaolou hoe.  
6Te-a tatayu puhnou chathou sünavei zha arai nasü ngaozüe.  
7Enou pao-a buyu süna vanou tsü chokhaio, daiolouzü Mapao nou neye sütao 
teitei süloure soukha peilai.  
8Enou Avei Ko Aveina hinou paodouyu büa athai hinou hrishu louyu, David 
tyao-nah hinou veyu Jisu Khristaye li-chokhaio.  
9Daiolouzü Enou Ko Aveina paodouyu vanou Esü veahowe ea mah soulaimai 
ali kua Eye sü hurainou phukhaitoue. Ana Ramai vei chipaowo hurai nou 
phukhai moe.  
10Südonou Ramai nou dolouyu maikhe maitao donou süolouzü puletao-a Jisu 
Khrista hinou veyu teisa khouko-ava poveyu khailu louyu nasü ngaoloure 
donou Enou ha teitei hinou shameawe. 
11Pao-a buyu haina hai chekhaoe: “Eletao nou puhye koa thaire toulouzü, 
Eletao-a puhye koa hrizholai.  
12Eletao nou shamea-a bulouzü, Eletao-a puhye koa vezholai. Eletao nou 
puhye balouzü, Puh-a Eletaoye balai.  
13Eletao nou cheche molouzü, Puhwo cheche-a bubaie, daiolouzü puhnou lah 
puhye sü motou louhoe.”  

Ramai nou Aetouyu Vah Soumai 

14Puletao hi chi haitaosü paopu peikhaio, alia puletaoye chipaotao vanou 
veiva more donou Ramai nghojünou kaona-a tuzü peikhaio, daiolouzü 
sünanou veiyulia soupeimoe, ana kei-a buyu maitaoye souha-kayu likheibaie.  
15Acheche vei chipaosü soutaosou sei-a, lah puhvah donou hraoloure hayu 
vahsoumai alibüa, nelah neye Ramai nou ae-ao toupeiyu maili kua Ramai hi 
posheela loure soutaosou tekhaio. 
16Ahraopayu ea voyuchi phakuyu hinou tareilo, daiolouzü sünanou maikhe 
maiye Ramai hinou doulailai-a hutawu baiwe.  
17Sübüyu puletao vei chi pha-kuyu sü vasouhi cho paloua vasou toulouyu sou 
süna bübaie. Sübüa doupeiyu puletao hrohinou mai ahaiwo louzü Humena ea 
Philetas süe.  
18Puletao sü cheche ludu hinou tala tare ea chuo hrishuyuhai pachere tea 
pao-a lüloumai kamaitao vei lüsü puletao nou souhare.  
19Sütoukhaia Ramai nou soushupa khaitouyu kifü sünawo louzü soukho 
louhoe; alia süpei hisü sükua paoshee soukhaitoue: “Mapaowo nou puhmai 
soua buyu taoye sü süwe” ea “Mapao vei zhih ku-a buyu maitalinou ashi soua 
buyu hinou tarei talou vuzülai.”  
20Kidu ali hisü sana ea shahu vei pai-khao likhei bubaimoa süü ea nai vei pai-
khao-a bue; alia sütao hronou kamaiye sü teile veiki seiloure ea kamaiye sü 
teile taki seiloure donou khai khaitoue.  
21Maitalinou puh lah ashi sütao teitei hinou sousheeloua bulouzü, puhwo vah 
vei hi seiloure donou sousheewuyu paopunou seiloure moshilaiyu vahvei tali 
donou souda khaitouyu pai-khao büe.  
22Südonou nahlemaivei pfüphao züpa nasü thaowuwo, alia le sheetouyu 
hinou Mapao hi soukha khoa buyu maikhe maitaoye koa, acheche, lü, leshi 
ea kaonayu sütaosü te-a phoulo.  
23Ana avoyu ea tsü ha-a veivayu sütao hinou tarei talo; daiolouzü sütaonou 
zü-veiyu povepeiwe touyu sü nenou süwe. 

24Mapao vei kilaimai sü zü-vei sülaimoe. Puhsü avei ea shamealou süyu dou-
apeimai ali soua maikhemai hrülaiye zhuvea peilousü vuzülai,  
25alia puhye ngaobamai taoye kaonayu hinou paodouzü peilai, daiolouzü 
Ramai nou puletao hi panou ledaloua acheche naye süloure teile avei 
peilouveie.  
26Alia sükua rashi nanou puhvei li-choyu sü panou souloure donou puletaoye 
niloukhaia puletao nou puhvei sho-rüh hinou tupaloulai.  

2 Timothi 3 

Akhai Teithetao 

1Ana akhai teithetao hisü tatei shoyu pha-teile velai touyu sü süa bulo.  
2Daiolouzü maikhe mainou haibülai süolouzü, lahye leshi baiyu, loküyu, 
aduzhai souyu, khaophu souyu, chi souyu, pfüpuo chi zübayu, soupei muh 
sümoyu, sheemoyu,  
3leshilou sümoyu, maiye khaipeilou hoyu, maichi-maila paoshiyu, lahye 
tukhalou sümoyu, ssü shiyu, avei naye ngaorayu,  
4khei-a ngaobamai mü boyu, le souyu, nou khouyu, Ramaiye leshiyu jünou 
pfüphao vayu naye leshiyu sükuyu sü palai; 
5puletao nou vakouhiwo louzü Ramaiye lüyu zhai soulai, ana sünavei 
acheche khouko süwo louzü balai. Sübüyu maitao hinou tarei talo. 
6Daiolouzü puletao hrohinou kamainou ki kihi taloua lah puletao vei mah 
vanou kou süa pfüa buyu ea ashiye züpayu tyaliye panou süthaia laiyu,  
7maitali chi teisanou keinü-a buyu ana hatakia acheche naye sü sülou hoyu, 
lelou hoyu naotumai taoye sü puletao nou koloure.  
8Janne ea Jambre nou Mosesye motouyu büa, tsü shitayu ea lü hinou ha-ka 
tayu mai haitao nou-a acheche naye sü motouwe.  
9Ana puletaosü vei-a phasho takoulou laimoe, daiolouzü mai sühaibüa 
puletaosü daizhozhou vosa touyu sü maikhemai hrülainou ngaolai.  

Akhaisoua Doupeiyu Chitao 

10Ana newo Avei doupeiyu, Azhaidou, alia Ahrühi soure tsüdo, Alü; Avei 
shameayu, Avei leshi, Avei teisanou shameayu,  
11mainou Eye souvea-souhoyu ea Avei veahoyu sütao veishi thaisü füloure. 
Antiok, Ikonia ea Lustra hinou Ahi dai pasa süolouzü daizhozhou ngaopi-a 
souveayu sü Enou shameasa touyu teiteisü nenou sükhaiwe! Ana Mapaowo 
nou sütao veishi hinou Eye vupapeie.  
12Acheche nou Khrista Jisu ye koa rahrümai hinou hrüyu züpayu mai taye sü 
souvea-souholai; 
13alia mai ashimai ea aveikho soumai taosü mai kukhe maiye la-a ea lah 
puletaoye-a la-a shikhai shikhai tabailai.  
14Ana newo nenou sülouyu ea soutaosoua louche louyu hinou tobai soumoa 
bulouwo. Nenou neye dou-apeimai taosü thaohmaisa touyu sü süwe,  
15alia kabüa nenou taibu kinou Khrista Jisu ye lülouyu vanou neye khailu 
peiyu hi süthaithou peiyu ratsüna peilou süyu sheeyu larübvü taosü sülouresa 
touyu sü nenou süwe.  
16Sheeyu larübvü teiteihai Ramai nou süpeie ea süsü achechena doupeire 
donou, mahyu naye züpeire donou, kao-zümoyu sü souzü peire donou, alia 
cheche hrü hrüloure doupeire donou zhishoe,  
17alia haibüa Ramai vei kuvah souyu maisü vahvei tali souloure donou liche-
a souda chekhou loulai.  

2 Timothi 4 

1Ramai nghojünou alia ahrimai ea thaimaiye chikulaiyu Khrista Jisu 
nghojünou, alia puhnou velaiyu ea puhvei vedei hilonou choa Enou nehi chi 
hainasü lüthou peiwe:  
2Chipao nasü paodoukhaio, teile veikia, teile shikia paodou loure donou telo; 
nenou shameayu teitei noupu doupeiyu nou koa paothou louche peikhaio, zü-
a tukhapeio, alia le souho peikhaio.  

3Daiolouzü maikhe mainou acheche lüzhai nasü keilai moyu teilesü velai, ana 
lah puletao züpa thaisü fütalai ea lah puletaoye donou puletao nou keizhou 
zhouyu chi paopeire dou-apei maitaoye povedzü khailai,  
4alia puletaosü cheche chi keiyu hinou tarei taloua madayu daomai kotao 
hilo puletao lehai peita bailai.  
5Ana newo teisanou lah neye tukha-a bulo, veayu sü shamealo, Ko Avei 
paodou peimai ali vahsü soulo, alia Ramai kilai alibüa ne vah teiteisü soulo.  
6Daiolouzü, Eye posheelare sü chuo souda chekhou khaitoua bure; Eye donou 
deiphao hrü hainaye thaowu-a tare teilesü vere.  
7Enou reih veitoua züloure, Enou tuvare nasü tuva chewure, alia Enou lü 
nasü potou loure.  
8Alia chuo Teithe sükihi acheche chiku-apeio Mapaowo nou Ahi peilaiyu 
acheche vei Veo peirü nasü Eye donou soudapei khaitoua bure, alia süsü Ahi 
likhei peibai laimoe, ana puh veyu sü leshia khoa buyu puletao hrülai hi-a 
peilai.  

Lah vanou Paoyu Chi 

9Ne Ahi thala-a velou süsou tekhaio.  
10Daiolouzü Demas nou chuchu deiphao hainaye leshiyu donou Eye thaowu-a 
Thessalonika hi tare. Kreske nou Galatia hi ea Tita nou Dalmatia hi tare.  
11Luk likhei Eye koa bue. Markye saloua neye koa vekhaio, daiolouzü puhnou 
Avah souyuhi soukhasho peilousüe.  
12Enou Tukhikaye Ephesa hi seitare. 
13Ne velouzü Enou Troa hinou Karpas bah hi thaodai khaiyu Avei zaoduna ea 
larü bvütao matsü soua souheenou soukhai touyu taosü pove peikhaio.  
14Alekjandar hukuyu nanou Ahi alaosou souha-ka peiwure: Mapao nou puh 
hisü puhnou souyu thaifüa pao rüpeilai.  
15Lah ne-a puh vanou zhutouloua bulo, daiolouzü puhnou Eletao vei chipaosü 
chihshoa nuwe.  

16Enou Azü paoraina vuh hisü maitalinoua Amü bokhamoa maikhemai 
hrülainou Eye thaowure. Süna vanou Ramai nou puletao pei hi khü phouyu 
soupeiwuso!  
17Ana Avanou chipao nasü soutaosou paodou chekhouloua tahrüh kukhe 
maitao hrülaiye panou chouve loure donou Mapao nou Ahinou lapei-a Eye 
khouko peie; alia sübüa Eye khaosouveo mü hinou vupapeie.  
18Mapaowo nou Eye ashi teitei hinou vupa peilai ea sübüa Eye khailu pove 
puhvei raki vedeihi khaipeilai. Puhye panou teisanou adushosü souloutheo, 
teisanou! Amen.  

Akhai Khurüyu Chidoh 

19Enou Priskilla ea Aquila hi alia Onesiphoras kikhamai hi khurüyu chidoh 
seivewe.  
20Erastas hai Korinth hi bue alia Enou Trophimaye Mileta hinou thaore 
daiolouzü puhsü lishiwe.  
21Saiki loumo jühinou ne Ahi veloure donou tepeikhaio. Eubulas, Pudens, 
Linas, Klaudia ea thaihou jüraimai kukhe hrülainou nehi puletao vei khurüyu 
chidoh seiwe.  
22Mapaowo nou ne rakoye koa buyu souloutheo. Ramai zhuvea nou neletao 
hrülaiye koa buyu soulouwo.  

Tita 

Tita 1 

1Haisü Ramai kilaio ea Jisu Khrista vei sei-atamai ali soua buyu Paul hinoue. 
Ramai nou dolouyu maitao vei lü nasü soukha peire donou ea puletaoye 
Eletao rahrüzhai nou doupei khaitouyu acheche nahi süthou peiloure donou 
Eye doloure ea seipeiwure,  
2rahrüzhai süsü teisa ahrinaye rei-a buyu süna vanou soushupa khaitoue. 
Mada moyu Ramai nou shurai jühinou haina hai Eletao hi peilai tea apaopei 
khaitoue, 
3alia süsü teile zhouvei hinou puhnou puh chipao hinou pongao peire. Chipao 
süsü Abah hi thaothou peiwure, alia Enou süsü Ramai Eletaoye khailu-apeio 
vei kharochi vanou paodouwe.  
4Ehnou koa lü hinou alisoua buyu Anahpoutu achecheo Tita hi Enou rüwe. 
Puo Ramai ea Eletao khailu-apeio Khrista Jisu nou nehi zhuvea ea kaonayu 
peiyu sü souloutheo.  

Krit hinou Tita nou Vah Souyu 

5Enou neye Krit hi thaokhaiyu süvei qowo louzü neye panou souchelou moyu 
vahtao sü soushee loure ea nuhdu liki hi tsümai buh thoupei loure süsüe. 
Enou paodou peiyu chitaosü lichokhaio:  
6tsümai alihai bvüroyu havuzülai; puh hai chapfü alikhei bubailai, alia puh 
nahmaitao hai lüloumai souvu zülai ea puletao hai chaochao souyu ea paoyu 
zübayu hinou zhih tayumai soulaimoe.  
7Daiolouzü lüloumaime vei tsümai alihai Ramai vah hi peipha-apeimai aliyu 
donou puh hai chaa hazheilai. Puh hai khaophu soulaimoe moa rarou haha 
laimoe, moa zhaoh shozhi laimoe moa taisü-dasü laimoe, moa pousha hinou 
küshiyu mai soulaimoe.  
8Puh hai maiye shelou süyu ea avei züpayu mai soulai. Puh hai lahye 
tukhalou süyu, cheche hinou latouyu, sheeyu, alia lahye tukhalouyu maili 
soulai.  

9Puhnou louchelou veiyu ea doupeizhai naye aetouyu chipao süsü soutaosou 
povu zülai. Sübüa puhnou kukhemai taoye cheche-a doupeiyu sünanou le 
soudu peilousüe ea sünaye bayu maitao hai mah-e tea pongao peilousüe.  
10Daiolouzü mai khakhehi hrübayu, chaochaosou chi paoa laiyu ea madayu 
maitaoli bue koulihsoua hee rodeyu mehinou bue.  
11Puletao mühai khawu vuzülai, daiolouzü puletao nou douzü moyu sünanou 
doupeia kikhamaitao teiteiye souphe-soukhore, alia sütao teiteihai küshia 
pousha ngaoloure donoue.  
12Lah puletao Kritmai baiyu rachi paolamai alinou paoe, “Kritmai hai 
teisanou dayumai baie, puletao hai khaosou ashi alia hikeiyu baabvü 
dutaoe.”  
13Chipao haisü chekhaoe. Südonou puletaoye panou lü hinou veiloure donou 
nenou puletao hisü chihshoa züpeikhaio 
14alia Jihudimai daomaikotao ea emai vei chikhataosü panou popukhaiso 
daiolouzü sütaosü acheche naye pobayu maitao hinou vebaie.  
15Sheeyu maitao hisü ha teiteinou sheebaie, ana zhaiwuyu ea louche moyu 
puletao hisü hatalia sheemoe; daiolouzü puletao vei le ea lekhetsütao hai 
zhaiwure.  
16Puletao nou Ramaiye süe tea paowe, ana puletao vei vahtaonou puhye 
bawe. Puletao hai ngaorayu ea paoyu zübayu taoe, puletaosü havei talia 
souzüdou moe.  

Tita 2 

Khristamai vei Doupeizhai ea Zhaido 

1Ana newo kao-züyu doupeizhainou aetouyu süna thaifüa doupeikhaio.  
2Poutu tsümaitao hisü tsü leikei-a, tsü pfütoua, lahye tukhalou süa, alia lü 
hinou, ea teisavei shameayu hinou chih-a buloure donou doupeikhaio.  

3Süzhaibüa, naotu tsümaitaohi-a puletao nou hrüyu zhaido hisü panou 
tsükhou loure doupeikhaio. Puletao hai maichi paoshimai soulaimoe moa 
darkha zhaoh qila soulaimoe, ana puletao nou avei nasü doupeilai,  
4alia sübüa puletao nou lemaipfü taoye panou puletao chaamai-nahmaiye 
leshi loure,  
5lahye tukha-a ea shee-a hrüloure, kikha vah soutoutou-a hrüloure, zhuvea 
peilou süre ea puletao chaamai khakhehi hrütoua maitaliye panou Ramai 
chipao hai paoshiwu more donou douzü peilai.  
6Süzhaibüa, nahlemaitaohi-a lahye tukha-a hrüloure süpeio.  
7Hateitei hinou zhaido avei taloure zhai nasü lah nenou soungaokhaio. Nenou 
doupeiyu hisü le sheetoua ea le loushoa doupeio.  
8Eletao vanou ha chishi lia paoloure ha-a nevei ngaobamai taoye panou 
hraoloure donou mainou veilou hoyu sheetouyu chipaonou sei-a paokhaio.  
9Qila maitao nou puletao paopumai khehi hrülai ea ha teitei hinou puletao le 
sousalai. Puletao nou paopumai taohi chila peidawu laimoe 
10moa puletao hinou khei-reia potouwu laimoe. Süjüwo puletao nou soupfüyu 
teitei hisü Ramai Eletao Khailu-apeio vei doupei zhaina zhih avei pove loure 
donou puletao nou puletao hai teisanou veibaiwe ea louchelou veiwe touyu 
soungaolai.  
11Daiolouzü Ramai nou emai hrülaihi khailu peiyu hai pove peire donou 
puhvei zhuvea hai pongao peiwure.  
12Zhuvea hainanou Eletao hi ramai loumoyu hrü ea deiphao hi vasou züpatao 
thaowu-a lahye tukha-a, cheche-a, alia deiphao haina hinou ramaiye phoua 
hrüloure doupeiwe,  
13sübüa Eletao nou dushoyu Eletao Ramai ea khailu-apeio Jisu Khrista nou 
khouko-ava hinou velaiyu süolouzü Eletao nou rei-a buyu rako avei Teithe 
süna sü kho-a bulai.  

14Eletaoye hashi teitei hinou khailupa peire ea Eletaoye puhmai likhei 
soubaiyu ea avei souyu züpa shoyu sheetouyu maitao panou souloure donou 
puhlah puhye Eletaoye donou peithoure.  
15Südonou haitao hai nenou doupeikhaio ea nenou sü-a ea zü-a doupeiyu hisü 
nevei soulousü zü teiteinoupu sei-a doupeio. Maitaliye panou neye ngaophou 
moyu souwuso.  

Tita 3 

Khristamai Zhaido 

1Nemai khemaiye teidei khomaitao ea soulousü zü bumaitao khakhehi 
buloure, puletao chi züloure, alia avei vah tali souloure donou souda loure 
paoposhu licho peikhaio.  
2Puletao hi maitali chi paoshiwu more ea zü-veimoa natai-a buloure, alia 
maikhemai hrülaihi kaonayu zhaido tangao peire donou paopeikhaio.  
3Daiolouzü lah Eletao-a teileli hisü voe, paoyu zübae ea madae. Eletao sü 
vasou züpa ea deiphao hi va-sayu tyatyali vei qilatao soue. Eletao sü maiye 
ngaoba-ngaorai-a hrüe; mai kukhenou Ehye ngaobae ea Ehnou-a puletaoye 
ngaobae.  
4Ana Eletaoye khailu-apeio Ramai vei zhuvea ea leshi hai pongao peiwuyu 
kisü,  
5puhnou Eletaoye khailu peire. Süsü lah Eletao nou acheche vah tali souwuyu 
vanou moe, ana lah puhvei zhuvea vanou baie. Puhnou Eletaoye Rako Mashi 
vanou khüshee peiwu-a puh vanou Eletao hi nashu louyu ea hrü ashu 
peiwuyu vanou khailupeie. 
6Ramai nou Eletao Khailu-apeio Jisu Khrista vanou Eletao pei hi Rako Mashi 
alaosou lakou thoupeire,  
7sübüa puh zhuvea vanou Eletaoye hai Ramaiye koa souzü peiwu-a Eletao 
nou rei-a buyu teisa ahri vei kaalo nasü panou thaoloulai.  
8Paopeiyu haisü louchelou veiyu chipaoe. Ramaiye louche louyu puletaoye 
panou mai hrülai donou veiyu ea koyu vah aveitao souyu hi lah puletao vei 

teile veitoua peiloure donou Enou neye panou paopeiyu chipao haitaosü 
soutaosoua paodou peiyu züpae.  
9Ana voyu chi veivayu, pai-paomai zhih rüthoupfüa laiyu, züvayu ea razhai 
vanou saovayu hinou tareilo, daiolouzü sütaosü koyu lia hae ea hakobaie.  
10Souphe-soukhoyu puhye sü lüh ahai koute tukha peiwuwo, alia süthaisü 
puhye koa hatalia soupu khaiso.  
11Sübüyu maihai maiye sümah-sümoyu ea mah sou-a laiyu maibaie touyu hai 
nenou süwe, alia puh lahnou puhye sü mah dukhaiwure.  

Akhaisoua Doupeiyu 

12Enou nehi Artemas moa Tukhikaye seiveyu kisü, ne Nikopoli hi taveloua 
soulou veisa Ahi tavekhaio, daiolouzü sühinou saiki buloure donou E le 
laloure.  
13Ne soulou veisa Zenas zhaisüwo ea Apollosye puhai vei veihdu hai thashoa 
tashu loure donou soukha peikhaio ea puhaivei moshilaiyu teitei hai buche 
mosa touyu hai nenou zhutou peikhaio.  
14Alia Ehmai taonou moshilaiyu talihi soukha peiloure donou puletao vei 
teile hai vahvei soua bulouresü panou doulou vuzükhaio; puletao nou hakoyu 
hrü hrüa buwu laimoe.  
15Eye koa bumaitao hrülainou nehi khurüyu chidoh seiwe. Lü hinou Eletao sa 
soua buyu puletao hisü Ehvei khurüyu chidoh taosü peikhaio. Ramai zhuvea 
nou neletao hrülaiye koa buyu sü souloutheo.  

Philemon 

Philemon 1 

1Jisu Khrista donou hukhahi loua buyu Paul alia Eletao thaihou jürai Timothi 
hinou — Eh sa ea koa vah souyu Philemon,  
2alia neki hinou tavedzüa buyu lüloumaime, alia Eh tu Apphia ea Eh sa 
reihmai Arkippa hi rüwe.  
3Eletao Puo Ramai ea Mapao Jisu Khrista nou zhuvea ea kaonayu hai neletao 
hi peiyu souloutheo.  

Philemon vei Leshi ea Lü 

4Eh thaihou jürai Philemon, Enou veachi paosa hai neye lichoa Aramai hi 
kalo paoa bue.  
5Daiolouzü nenou sheeyu maitaoye leshiyu ea Mapao Jisu hi lü buyu hai 
Enou choue.  
6alia Khrista hinou Eletao vei soua buyu avei teitei vei tsü nahai, maiye koa 
zha ngaochiyu nevei lü süna vanou panou dushu loure donou Enou veachi 
paowe.  
7Leshiyu Achina Philemon, nevei leshina vanou Eye sou sasho peire ea le 
soudu peire, daiolouzü lülou maitao le hai ne vanou soukai peire.  

Onesimasye donou Khoyu 

8Südonou Khrista hinou nevei thaihou jürai ali büa Enou khuveia dai souzüe 
touyu hai paopeilou süe.  
9Ana Enou neye leshiyu vanou, Paul, Ehai Jisu Khrista vei süh-seitana khaia 
ea chuo puh donou hukhahi bumai ali khaia Enou nehinou khoyu züpae.  
10Hukha hinou ve puh puo soulouyu Enou Khrista hinou lah Anahpoutu soua 
buyu Onesimas donou khowe.  
11Raiki louzü neye donou puh hai halia koyu hae, ana chuwo chekhaoa puh 
hai ne donoua ea Eye donoua kosho loure. 
12Enou chuwo Ale teiteinou koa puhye nehi sei dakhai vewe.  



2749 

 

 
   Sheeyu Baibel 

© 2009, Bible Society of India. 
 

 
 

 

13Enou Ko Aveina donou hukhahi bubuki ne süh soua Eye soukha peire puhye 
panou Eye koa buyu hai Enou züpae.  
14Sütoukhaia nenou lüpeiyu loumoa Enou halia souyu züpa moe, daiolouzü 
lah nedo hinou moa nou moshilaiyu hinou neye panou Eye soukhapei nümoe.  
15Daiolouzü Onesimas nou ne nghojünou phajü donou tayu hai nenou puhye 
sada khaive teisanou nehi khailoure donou baia malae.  
16Alia chuwo puh hai qila likhei baimore, ana qila ali jünou koushore: puh 
hai Khrista hinou leshiyu thaihou jürai ali souloure. Daizhozhou puh hai Eye 
donou koshosa! Ana koulih soua puh hai pfüphao hilonou ea Mapao hinou 
daizhozhou neye donou veikousa.  
17Südonou nenou Eye hai koa vah soumai alie tea licho peilouzü, nenou Eye 
sapei laiyu büa puhye sapei khaio.  
18Hakinou puhnou nepei hi kaozü moyu soukhaire toulouzü, moa nepao hata 
pfülouzü, sünahai Avei thousha pei hi chokhai peikhaio 
19Haihai Paul Enou Abah vuzünou rüe: Enou sünahai khadapei khailai. (Ne 
hrümai koutea Apao pfüa bue touyu hai Enou paopayu phamoe).  
20Südonou Achina, Mapao zhih hinou leshia haisü Eye donou soupei khaio. 
Khrista hinou thaihou jüraili soua Ale hai sousa peikhaio!  
21Enou haina hai rülukhu louchewe süolouzü Enou khoyu hai nenou soupei 
shulai, alia chechekhaoa nenou süjünou koua soupei shulai touyu hai Enou 
süe.  
22Süpeinou, Eye donou kideli souda peikhaio, daiolouzü neletao hrülai vei 
veachi hai Ramai nou popei loua Eye hai neletao hi peidakhai shulai 
touyuhai Enou louche-a bue.  

Akhai Khrüyu Chidoh 

23-24Jisu Khrista donou Eye koa hukha pfüzhoyu Epaphras alia Eye koa vah 
souzhoyu Mark, Aristarkha, Demas ea Luk nou ne hi khurüyu chidoh seiwe.  
25Mapao Jisu Khrista zhuvea nou neletao hrülaiye koa buyu sü souloutheo.  

Ebriamai 

Ebriamai 1 

Nah Poutu vanou Ramai Chipao Velouyu 

1Raiki teilehi Ramai nou Eh pou-pao maitao hi rachipaola maitao vanou bo 
akuku hilonou vuh taoli chipao peie,  
2ana akhai teithe haitao hisü puhnou Eletao hi puhnah Poutu vanou chi 
paopeire. Puh vanou Ramai nou teideiphao sü souloue ea puhye süna teitei 
vei kaalo nasü panou akhaiki thaoloure donou Ramai nou doloure.  
3Puhnou Ramai vei khouko ava nasü phungaopeie ea puhvei chipao khouko 
nou teideiphaoye moupeia puhnou Ramai vei zhaihrü acheche nasü pfüa bue. 
Puhnou emai mah khüshee peiyu vei vah soucheyu thaisü; puhsü Raki hi 
buyu Aku Kulai Ramai bah zhoulo vahinou kou buloure.  

Nah Poutu nou Rakivamai jünou Dukouyu 

4Nahpoutu nou zhih ngaolouyu sünanou rakivamai vei jünou dukou shoyu 
kua; puhnou puletao jünou dukousho loure.  
5Daiolouzü Ramai nou puhvei rakiva maitao talihia haikua paokhai mohie, 
“Ne sü Anah Poutue; Zhou Esü Nepuo souloure.” Moa Ramai nou rakivamai 
tali vanou haikua paokhai moe, “Esü puh Puo soulai, alia puhsü Anah Poutu 
soulai.”  
6Ana Ramai nou puhnah Poutu narai naye deiphao hi seikoureki haibüa paoe, 
“Ramai vei rakivamai hrülai nou puhye sü khurü vuzükhaio.”  
7Ana rakivamaitao vanou Ramai nou paoe, “Ramai nou puhvei rakiva mai 
taoye sü teikhai kua alia puhvei kilaitaoye sü meikei kua soupeie.”  
8Ana Nah Poutu vanou Ramai nou haibüa paoe: “Nevei vedeiwo, Oh Ramai, 
khainou khaikoute bulai! Nenou nemaitaoye sü acheche sünou tukha-a 
hrüwe.  

9Newo acheche naye sü leshiwe ea kao-zümoyu naye sü ngaorawe. Sükuyu 
donou Ramai, ne Ramai nou neye doloure alia ne hisü ne samaitao hi peikhai 
touyu jünou dukou shoyu, mainou tsükhouyu vei asah nasü peikhaitoue.”  
10Alia puhnou haibüa paokhaie, “Mapao, nenou soushurainou deiphao 
soupeie, alia lah ne bahnou ratei taosü soupeie.  
11Rateitao sü hata bailai, ana newo teisanou bulai; sütaosü sahba kua pahü-
hüta bailai.  
12Nenou sütaoye sü zaodu alikua pokhei khaiwu bailai, alia sütaosü sahbali 
kua databailai. Ana newo teisanou khei haobaie, alia ne hrümaiwo hakia 
akhai hae.”  
13Ramai nou hakia puhvei rakivamai talihia haibüa paomoe: “Enou ne 
ngaobamaitaoye sü ne phitai soupeimo koute sü Abah zhoulo vanou kou 
buwo.”  
14Sükuyu thaisü, rakivamaitao sü daisouyu maie? Puletao sü Ramai kuvah 
souyu ea khailu peiyu ngaoloure maitaoye soukha peiloure donou puhnou 
seive peiyu rakotao baie.  

Ebriamai 2 

Khailupeiyu Aduna 

1Südonou Eletaoye lapasou hüpoa talou more donou Eletao nou choulouyu 
acheehe nasü Eletao nou khoupushoa polou vuzülai. 
2Daiolouzü rakivamai taonou paopei khaitouyu chipao nasü chechewe 
toulouzü, alia süna thaifüa tamoyu moa süsü zümoyu mai taliye puhnou 
ngaozüyu tudee nasü peibaiwe toulouzü,  
3Eletao nou haibüyu dushoyu khailu peiyu nasü ngaophou molouzü kakua 
Eletao sü tupaloulai? Rairaikaia Mapaowo lahnou khailu peiyu hainasü 
paosüpeie, alia puh chi choulouyu puletao nou süsü chechewe tea Eletao hi 
zhopaoh peie.  

4Sükuyu pha hinou Ramaia sühisü sheetaonou khupa vah tyalinou soua ea 
puhnou lichoyu thaifüa Rako Mashivei sapeina taonou pozhihpeia zhopaoh 
soungaopeie.  

Eletaoye Khailu Peiyu hi Süthai Save Peiyuna 

5Daiolouzü Eletao nou paoa buyu vere deiphao ashu naye sü rakivamaiye 
panou tukha loure Ramai nou buh peimoe.  
6Ana sheeyu larübvü buh ali hinou haibüa paokhaitoue: “Oh Ramai, nenou 
puhye donou lichopeia buyu emaisü daie; moa nenou puhye donou zhupeia 
buyu emainah Poutu sü daie?  
7Nenou puhye sü phajü donou rakivamaitao jünou daotu naphoua soupeie; 
Nenou puhye sü khouko avanou ea tsükhouyu noupu veo peirü rüpeire,  
8alia puhye panou ha teitei pei hi kholoure.” Haibüa nou paoe, süolouzü 
Ramai nou Emaiye panou “Ha teitei pei hi kholoure; ” sühisü sheesha-a ha 
teitei paothou khaire. Sütoukhaia, emai nou ha teitei pei hi khoa buyu sü chu 
Eletao nou ngaomoe.  
9Ana teile phajü donou rakivamaitao jünou naphoua soupeikhai touyu, alia 
sükua Ramai vei zhuvea vanou maikhemai hrülai donou thaipei loure Jisu ye 
sü chuwo Eletao nou puhnou athai vei veahoyu süna daolouyu vanou khouko 
avanou ea tsükhouyu sünanou veo peirü rüpei khaitouyu sü ngaoe.  
10Daiolouzü ha teiteiye soupeiyu ea sütaoye zhupeia buyu Ramai puhye 
donou maikhe maitaoliye save puhvei adusho nasü zha ngaozho loure donou 
panou veahoyu vanou Jisu ye southou liche peiyu sü kaozüshoe. Daiolouzü 
puletaoye khailu peiyu hi süthai save peiyu sü Jisu puhbaie.  
11Jisu nou maikhe maiye puletao vei mah hinou soushee peie, alia puh ea 
soushee louyu khemaitao hrülaisü puo ali hinou vebaie. Sükuyu donou 
puletaoye puh thaihou jürai khemai tea kuyu sü Jisu nou ahrao moe.  
12Puhnou Ramai hi paoe, “Enou ne zhih sü Athaihou jürai maitao hi paongao 
peilai, Puletao nou vedzüa buyu hrohinou Enou neye paosholai.”  

13Alia puhnou paokhaie, “Enou Avei lü sü Ramai hi pokhailai.” Alia puhnou 
paopukhaie, “Ramai nou Ahi peikhai touyu nahmaitaoye koa Esü haihi bue.”  
14Puhnou “Nahmaitao” tea kuyu puletao sü kezhe pfüyu maikhemai baiyu 
donou Jisu lah-a puletao kuloua puletao vei zhai hrüsü zha ngaozho loure. 
Puhnou haikua souyu sü puhvei athai vanou athai pei hi khouko buyu 
Rashinaye souha loure donoue,  
15alia haiküa athai naye piyu donou puletao hrüphao nou qila soupoa kouyu 
sümaitaoye do sou peire.  
16Daiolouzü puhnou soukhayu hai cheche vuzünou rakivamai taoye moe, ana 
Abraham taonah maitaoye baie.  
17Südonou puhnou Ramai vei kuvah souyuhi puletao vei acheche ea zhuvea 
peilou süyu Napao Peichana souloua maikhe maivei mah taosü khailu 
peiloure donou ha tali hinou puhye panou puh thaihou jürai maitao kheihao 
vuzülai.  
18Alia chuo puhnou athao daoloua veahoyu sü shamea louyu vanou athao 
daoyu maitaoye sü puhnou soukha peilou süre.  

Ebriamai 3 

Jisu hai Moses jünou Dukou Hie 

1Südonou raki hilonou kulouyu hi koa louzha ngaozho louyu, sheeyu thaihou 
jürai khemai, Eletao nou füa laiyu lü haina vei sei-atana ea Napao Peichana 
Jisu ye lichokhaio.  
2Moses nou Ramai ki hinou cheche-a vah souyu sübütoua, puh-a puhye vah 
haina soure donou dopeiyu Ramai hisü cheche-a tapeie.  
3Ki souyu mai aliye ki süna jünou tsükhou kouyu sübüa Jisu ye hai Moses 
jünou koushoa tsükhou peizüe. 
4Daiolouzü ki veishisü maikamai linou soue, ana ha teitei soupeiyu puhwo 
louzü Ramai baie.  

5Moses hai kilai alikua Ramai ki hinou cheche-a hrüe, alia Ramai nou 
thaikhai hi paore sütao vanou puhnou zhopaoh peia chipaoe.  
6Ana Khristawo Nah Poutu alikua cheche-a Ramai vei kisü khoe. Eletao nou 
rei-a buyu hisü khuveia ea louche touloua bulouzü Eletao sü puh kie.  

Ramai Nahtao donou Soyu 

7Südonou Rako Mashi nou paoyukua, “Neletao nou zhou Ramai pai 
chouloure toulouzü 
8daoraichoki neletao puo-pao maitao nou rekounou Ramaiye zhai zhua puh 
pei hi motouyu sükibüa, neletao lesü khoushoyu souwuso.  
9Sühinou puletao nou Avei vahsü po raidaipha ngaoloukhaia, puletao nou 
Eye la-a Azhai zhue.  
10Südonou Enou maikha süna pei hisü raroua paoe, ‘Puletao sü teisanou 
paoyu zübae; alia puletao nou Aludu sü sülou moe.’  
11Enou rarouloua haibüa cha-chou soue; ‘Puletao nou Asobuh hisü, hakia 
velou laimoe!’ ”  
12Südonou thaihou jürai khemai, leikeilo, molouzü neletao hrohinou 
maitalinou ashi ea louche moyu le nasü pfüloua neletaoye hriyu Ramai hinou 
sataloua panou kaoduta bailai.  
13Ana neletao maitaliye-a panou mah vei do ashi nanou laloua le khoutalou 
more donou sheeyu larübvü hi “Zhou” touyu chipao nasü Eletaoye donou 
bubu kinou teithetsü nou neletao alinou liye soukha peia buvuzülo.  
14Daiolouzü Eletao nou shurai hinou louche-a buyu sü akhai koute potouloua 
buloure toulouzü Eletao hrülai sü Khristaye koa vah souyu maitaoe.  
15Haisü sheeyu larübvü hinou paokhaitoue: “Neletao zhou Ramai pai 
chouloure toulouzü, neletao puo-paomai taonou rekounou Ramai pei hi 
motouyu süki kua neletao lesü khoushoyu souwuso.”  
16Ramai pai chouloua puh pei hi motouyu maitaosü thaoh maitaoe? Sümaitao 
sü Moses nou Ejipt teidei hinou sapoa tapayu puletao hrülai mowu?  

17Alia Ramai nou thaoh pei hi po raidai rarouwe? Süsü rekounou puletao 
pfüphaosü kaodua thaitayu mah souyu maikhe maitaoye mowu?  
18Alia paoyu zübayu maitao hi moa nou thaohmaiye panou puhvei soyu buh 
hi hakia loulaimoe tea Ramai nou cha-chou souwe?  
19Südonou louche moyu vanou puletao sü sobuh sühi loulou hore touyu sü 
Eletao nou ngaowe.  

Ebriamai 4 

1Südonou puhvei aso hi louloure apaopei khaitouyu süna bubukinou, Eletao 
nou pilou laikhe, molouzü neletao maitaliye sühi veloulou hore tea Ramai 
nou chikupeiwu shulai.  
2Daiolouzü ko Avei nasü puletao hi velouyu büa Eletao hi-a ve; ana puletao 
nou choulouyu chipao nasü puletaoye donou ha zhiyu ali-a hare, daiolouzü 
puletao nou sünasü choulou-a lünoupu koa poloumoe.  
3Südonou louche louyu Eletao nou aso sühisü velouloue, süsü puhnou 
paopeiyu kue: “Enou rarouloua haikua chaachou soue: ‘Puletao nou Avei aso 
hisü hakia velou laimoe!’ ” Puhnou puhvah taosü deiphao soushurai hinou 
souche loukhaia haisü paoe.  
4Daiolouzü sheeyu larübvü buh ali hinou puhnou teithe anai zhou vanou 
haikua paoe: “Alia Ramai hai puh vah teitei hinou teithe anaizhousü 
soloure,”  
5alia sübüa hai hinou puhnou haibüa paopu khaitoue: “Puletao nou Avei aso 
hisü hakia velou laimoe.”  
6Südonou, chukoute mai kamaisü aso sühisü veloulai, alia raia Ko Avei 
choulouyu puletao sü paoyu-zübayu vanou aso sühisü veloulou more.  
7Südonou Ramai nou, “Zhou,” tea kuyu teithe akuli dadepei khaitoue, alia 
teile phasho bulouyu thainou puhnou teithe süna vanou panou David mü 
hinou raia paocheyu sheeyu larübvü buh süna hinou haibüa paoe: “Neletao 
nou zhou Ramai pai chouloure toulouzü, neletao le sü khou shoyu souwuso.”  

8Daiolouzü Ramai nou apaopei khaitouyu aso nasü Joshua nou puletao hi 
peire toulouzü, na-a Ramai nou teithe akuli vanou paopu khailai moe.  
9Sükuyu thaisü Ramai vei maitaoye donou puhnou soyu soteithe kuyu aso ali 
buhie.  
10Daiolouzü Ramai nou puh vah hinou soyu sübütoua Ramai nou apaopei 
khaitouyu aso süna ngaolouyu mai talisü lah puhvei vah hinou solai.  
11Südonou Eletaowo puletao kua paoyu zübayu vanou kaodu tamoa aso sühi 
ve louloure telaikhe.  
12Daiolouzü Ramai vei chipaowo hriwe ea khou-chihwe, alia hri ahai pfüyu 
khoche tali jünou haivei shohie. Sünanou hrirai ea rako kole hi, soukou ea 
soukei kolehi khüthoulou baiwe, alia emai le hinou züpa-a ea cho-a buyu 
taosü sülouwe.  
13Alia soukhai touyu na talia Ramai nghojünou kukhai loure hae, ana ha 
teiteisü dukhya-a puh nghi-ngaobuh hinou haphapa khaikhaitoue. Alia puh 
hisü lah Eletao hrülainou soukhai touyu soupfücho sü peivuzülai.  

Jisu hai Dushoyu Napao Peichana Süe 

14Südonou rakitao tachopoa khetayu Ramai Nahpoutu Jisu, Eletao vei Napao 
Peichana buyu donou, Eletao nou füa buyu lü nasü soutao soua potoulou 
laikhe.  
15Daiolouzü Eletao vei Napao Peichanawo Ehnou lelou hoyuki Ehye leshi 
peilou hoyuna moe, ana Eletao büa hatali hinou athao daokhai-a puhwo mah 
soukhai moe.  
16Südonou Eletao nou Eletao vei moshilaiyu phaki leshi ea zhuvea ngaoloure 
donou lülouche-a zhuvea vei vebuh hisü takou ngheilou laikhe.  

Ebriamai 5 

1Daiolouzü Napao Peicha taliye sü maikhemai hrohinou dopaloue ea 
maikhemai sühsoua Ramai kuvah soure donou, sapeina popeiyu ea mah 
donou posheela peiloure donou buh thoupei khaitoue.  

2Puh lah-a lelou hoyu donou, tsübo sümoyu ea mahmo tayu maitaoye-a 
puhnou koa natai-a bulou süwe.  
3Alia sübüa lah puh-a lelouho donou, maikhemai mah donou likhei baimoa 
lah puhvei mahtao donoua posheela peiyu sü souvu zülai.  
4Maitalinoua tsükhouyu Napao Peicha buh hainasü lahnou khaloumoe, ana 
Aaron kua puhye sü Ramai nou kuloue.  
5Sübütoua, Khrista-a lah puhnou Napao Peichana souloure donou tsükhouyu 
buh nasü khaloumoe. Ana Ramai nou puh hi paoe, “Ne sü Anah Poutue; Zhou 
Esü Nepuo souloure.”  
6Buh akuli hinou haikua puhnou paokhaie, “Newo Melkizedek vei napao zhai 
süna thaifüa teisanou napao soulai.”  
7Jisu puhnou deiphao hi hrübu kisü, athai hinou puhye khailupa peilou süyu 
Ramai puh hi paikua nghidzü koua ea veachi paoa khowe, alia puhnou natai-
a Ramaiye pi-a hrüyu vanou puh khosü noupeie. 
8Puhsü Ramainah Poutu khaia puhvei veahoyu hinou paochi züyu sü puhnou 
douloue.  
9Alia puhye souliche peiyu kisü puhsü puhnou paoyu züyu maikhemai hrülai 
donou teisa khailu louyu peiloure dzünghou soutare,  
10alia Melkizedek vei napao zhai süna thaifüa puh hai Napao Peicha nasüe 
tea Ramai nou dua paopa peire.  

Lü Thaota more Tukha Peiyu 

11Ehnou haina vanou paore alaosoua bue, ana süsü neletao hi paoshee peiyu 
tatei shoe, daiolouzü neletao sü thala-a sülou bae. 
12Daiolouzü chuwo neletao hai dou-apei mai soua buyu phare, sütoukhaia 
chu koute-a neletao hai kamaiye panou neletao hi Ramai vei chipao 
araikhatao doupei molouzü shilaiyu buloure. Neletaowo chu koute-a tokaa 
toumoa naodzünou külai,  

13daiolouzü naodzünou kü-a hriyu puhsü taishoyu nahmai ali baiyu donou 
puhsü acheche chipaona vanou avei ashi sükumohie.  
14Ana tokaana louzü soukho pfükho lou-a avei-ashi sükulou süyu tsümaitao 
donoue.  

Ebriamai 6 

1Südonou Eletao nou Khrista vei lüzhai araitaosü thaowua licheyu hilo tapu 
koulaikhe. Eletao nou athai vahtao hinou le dalouyu, Ramai hi lüyu,  
2dzükhao dayu, bah lakhai peiyu, thaimainou hrishuyu alia teisa halouho 
chikuyu vei vanou doupeiyu kifü nasü shupu khaikhai laimokhe.  
3Eletaowo nghojülo takoulou laikhe! Alia Ramai nou aetou peilouzü haihai 
Eletao nou soulai.  
4Daiolouzü vuhli lüloua puletao vei lü thaoyu maitaoye sü kakua sada khaive 
le soudalou khailai? Puletao sü vuhli Ramai vei ava hinou bue; puletao nou 
raki vei sapeina kai sünasü süloure ea puletao sü Rako Mashi hilo zha nasü 
ngaoloure;  
5puletao hrümai hinou Ramai chipao hai veie touyu ea vere teile sünavei 
khoukosü puletao nou süloure. 
6Alia sükuyu shonou puletao nou puletao vei lüsü thaore! Südonou puletaoye 
sü panou le dapu louyu hai tatei sholoure, daiolouzü puletao nou Ramainah 
Poutuye kros vanou veatheapu khaire ea puhye sü dua soungu peire.  
7Daiolouzü tobai soumoa rükouyu teirüye teilouyu, alia dei sünaye ta-a 
bumaitao donou vupou avei paopa peiyu dei sünaye Ramai nou hapeiwe.  
8Ana sühisü raishu paopa bailouzü süsü komore ea Ramai vei cha ngaore sü 
ngheire, alia süsü meinou souhalai.  
9Ana leshiyu thaihou jürai khemai, Ehnou haibüa paokhai-a nele vanou 
sütoua bue, süolouzü neleye khailu peiyu hisü veikouyu ha taosüa bue.  

10Ramaiwo cheche moyu moe. Neletao nou soukhai touyu vah moa neletao 
nou chukoute puhye donou neletao thaihou jürai Khrista maitao hi soukha 
pei-a leshiyu pongaokhai touyu sü puhnou ngaipei laimoe.  
11Ehnou züpashoyuwo louzü, neletao nou reia buyu sütaosü cheche-a vete 
loure donou, neletao mai ali linou lah puhvei lenousü akhai koute pfüa bulo.  
12Nelenou hitayu sü Ehnou züpa moe, ana lü ea shameayu vanou Ramai nou 
apaopei khaitouyu ngaolouyu sümaitao zhai doulouyu sü züpae.  

Veikhai moyu Ramai vei Apaopei Khaitouyu 

13Ramai nou Abraham hi apaopeiyu kisü, puhnou apaopei khaitouyu nasü 
souvete loure donou chachouli soue. Alia puh jünou dukouyu maitalia hayu 
donou puhnou lah puh zhihsü kua chaachou nasü soue. 
14Puhnou paoe, “Veimosoua Enou neye hapeilai ea nehi taonah alaosou 
peilai.”  
15Alia Abraham nou shameatou louyu vanou apaopei khaitouyu nasü 
ngaoloue.  
16Maitalinou chachouli souyu kisü puhnou lah puh jünou duyu kukhe maili 
zhih kua chouwe, alia sükua chaachou sünanou züveiyu chi veishisü kukou 
chewu baiwe.  
17Ramai nou puhvei apaopei khaitouyu süna ngaoloure maitao hisü puhnou 
soure vah haio hakia podawu laimoe touyu sü sheetoua ngaopei nüwe. 
Südonou puhnou apaopei khaitouyu hisü puhvei chaachou thoupu 
peikhaitoue. 
18Südonou hakia soudalou hoyu ea Ramai nou sühai vanou hakia madalou 
hoyu na ahai bue. Südonou puh hinou baibuh ngaolouyu Eletaoye sü Eletao 
nghojühi khaipei khaitouyu areih sünaye soutaosoua poloure donou le soudu-
sho peikhaitoue.  
19Areih hainasü dzüluki khika kua Eletao vei rako donou bue. Areih hai nasü 
kaoshiyu lia hae ea veilai moe, alia süsü rakiva Rathoki hi sahrana thailo 
tacholou kikha levai kide nahi louwe.  

20Eletao sühsoua Eletao jünou raia Jisu nou buh sühisü talouloue ea 
Melkizedek vei napao zhai süna thaifüa puh hai teisa nou Napao Peichana 
souloure.  

Ebriamai 7 

Napao Melkizedek 

1Melkizedek hainasü Salem teideihi Veo süe ea puhsü Aku Kulai Ramai vei 
napao nasüe. Abraham nou vemai adaiye southeawua reihbuh hinou 
khaiveyu phaki Melkizedek nou puhye daoloua hapeie, 
2alia Abraham nou reihbuh hinou ngaolouyu na teitei hinou zha kiruo hinou 
alisü puh hi peie (Melkizedek touyu vei ko araina louzü, “Acheche vei veo” 
toue; alia puh hai Salem teidei hi veoyu donou puh zhih ko hai “Kaonayu vei 
Veo” tea pao-a paowe.)  
3Puhsü pfü-puo moa paipao; puhye nayu moa thaiyu vei vanou rüthoukhai 
touyu ali-a hae, ana Ramainah Poutu kua thaokhaimoa teisanou napao soua 
bue.  
4Südonou, puhsü daizhozhou dusa chokhaio! Zhih tashoyu Eh puopao 
Abraham nou puh hisü puhnou reihbuh hinou ngaolouyu zha kiruo hinou 
alisü posheelae.  
5Alia napaomai soua buyu Levi tao-nah maitaoa razhai thaifüa Israel maitao 
hinou süolouzü puletao-a Abraham tao-nahmaikhaia, lah puletao thaihou 
jürai maitao hinou zha kiruo vei ali poloure chikha peikhai toue.  
6Melkizedekwo Levi taonah hinou vemoe, ana puhnou Abraham hinou zha 
kiruo hinou ali poloua Ramai vei apaopei khaitouyu ngaolouyu puhye sü 
hapeie.  
7Alia hapeiyu puhnou ha ngaolouyu puh jünou dukouhie touyu hisü halia 
motoure hae. 
8Napaomaitao veiwo louzü zha kiruo vei ali nasü thaire maitao nou khaloue; 
ana Melkizedek donou louzü zha kiruo vei ali nasü sheeyu larübvü hinou 
paoyu kua hria buyu puhnou khaloue.  

9Alia maitalinou haikua paolou veie, süolouzü zha kiruo hinou ali ngaoyu 
Levi puh-a Abraham vanou zhakiruo hinou alisü posheelae,  
10daiolouzü Melkizedek nou Abraham ye daoyu kisü Levi sü puh puopao 
Abraham vasou hi buhie.  
11Chuo Levi khü vei napaobuh hilonou licheyu nasü ngaolousüe toulouzü 
(daiolouzü matsü soua süna vanou razhai nasü Israel maitao hi peie), Aaron 
vei napao zhai süna thaifü mo-a Melkizedek vei napao zhai hinou kukhe 
napaoli panou veyu dai matsü bue?  
12Daiolouzü napaobuh datayu kisü, razhai-a data vuzülai.  
13Daiolouzü puh vanou chi haitao paopeikhai touyu Eletao Mapao puhsü khü 
kukhe hinou ve, alia puh khü hinou maitalia napaosoua sheelabuh hinou 
vahsou khai mohie.  
14Daiolouzü Eletao Mapao hai Judah khü hinou ve-e touyu sü maikhe mainou 
sükhaiwe, alia Moses nou napaomaitao vanou chi paoyu kisü khü haina 
vanou halia paomoe.  

Melkizhedek kuyu Napao Kukheli 

15Alia Melkizedek kuyu napao kukhe ali payu kisü, Eletao nou paoyu sünasü 
sheetou pukhaire.  
16Puhye sü pfüphao vei zhai thaifüa chikha peiyu hinou moanou akhai hayu 
ahri sünavei khouko süna thaifüa napao soupeire.  
17Daiolouzü sheeyu larübvü nou puh vanou haikua paoe, “Newo Melkizedek 
vei napao zhai süna thaifüa teisanou napao soulai.”  
18Südonou chikha arai nasü lelou hoyu ea matsü hayu donou thaore.  
19Daiolouzü Moses vei razhainou hataliye southou liche peilou hoe. Alia 
chuwo vei kouyu areih ali pove peikhaitoua süna vanou Eletaonou Ramai hi 
tave ngheiloue.  
20Alia süpeinou, sühisü Ramai vei chachouna-a bue. Kukhemaiye panou 
napao soulouyu kisü sükuyu cha-chou nasü hae.  

21Ana Jisuwo Ramai nou puh hi haikua paopeia cha-chou ali hinou napao 
souloue, “Mapaowo nou chaachou souwure alia puhle dakhai laimoe: ‘Newo 
teisanou napao soulai.’ ”  
22Chaachou haina vanou Jisu sü veikouyu vo sünavei lapeiyuna souloure.  
23Alia takuyu kukhe alinou, napao araitaosü alao soua bue, daiolouzü 
puletaoye vahbuh hinou thaokhaimoa bure hinou athai nanou nuwure. 
24Ana Jisuwo teisa nou hria buyu donou puhvei napaobuh sü puh hi teisa nou 
bulai.  
25Südonou puh vanou Ramai hi tave louyu puletao hrülaiye sü puhnou 
teisanou khaipei lousüe, daiolouzü puhwo Ramai hinou puletao sühsoua 
khopeire donou teisanou hriwe.  
26Daiolouzü sükuyu sheeyu, chaa hayu, mahlia hayu, mahmaitao hinou 
dokupa khaitoua buyu ea rateitao jünou pokukhe khaiyu Eletao vei napao 
peichana buyu sü züdoushoe.  
27Puhwo napao peicha kukhemai kumoe; puhwo lah puh mah donou raia ea 
süthai maikhemai mah donou teisanou sheelayu natao pothoyu matsü hae. 
Puhnou lah puhye popeiyu hinou puletao mah donou lühli kheinou teisavei 
donou popeire.  
28Achechewo louzü, Moses vei razhai nanou liche moyu maitaoye panou 
napao peichatao soure donou dothoupeie; ana razhai jünou na-a veyu 
chaachou noupu koa souyu Ramai vei apaopei khaitouyu sünanou teisanou 
sou liche peiwuyu Nah Poutu naye doloure.  

Ebriamai 8 

Jisu hai Eletao Napao Peichana Süe 

1Chuwo Eletao nou pao-a buyu ko teitei nasüwo louzü Eletao vei raki hi 
adusho vei vebuh bahkha zhoulo vanou chobua buyu haikuyu napao peicha 
nasü bue.  
2Puhnou napao peichana soua Mashi Shilaibuh süolouzü emainou moanou 
Mapaowo nou soushu pakhai touyu acheche sahpaona hinou kuvah soua bue.  

3Daiolouzü napao peichamai liye sü Ramai hi sapeina pothore ea kikhaorüh 
sheelare donou dothoupei khaitoue, alia sükuyu donou Eletao Napao 
Peichana-a pothore hali buvuzülai.  
4Puh hai deiphao hi buyushowo, puhsü hakia napao soukhai laimoe; 
daiolouzü sühisü razhai thaifüa sapeina pothore napaomaitao bue.  
5Puletao nou napaomaitao soua vah souyu hai chechenou raki hi buyu süna 
zhairai ea khu baie; daiolouzü Moses nou sahpao sünasü soushu parebü hinou 
Ramai nou puh hi haibüa paopeie, “Deichi hinou ne hi ngaopeiyu zhaido 
süna thaifüa ha teitei souloure donou ne soutousoua zhulo.”  
6Ana chuwo Jisu nou Ramai ea puhvei maitao kolehi souda khaiyu vo 
sünanou veikouyu donou puh hisü napao kukhe maitao vei jünou veikouyu 
napao vei vah nasü peire, daiolouzü süsü veikouyu apaopei khaitouyutao 
vanou soushupa khaitoue.  
7Daiolouzü vo araina hi mahyu hayukowo, ahai chena donou phoure matsülia 
hae.  
8Ana Ramai nou puhmaitao hinou mah phoupaloua haikua paoe, “Mapaowo 
nou paoe, Israel ea Judah kikhamaitaoye koa Enou vo ashu soushu laiyu 
teithe taosü velai.  
9Süsü Enou puletao vei puo-pao maitaoye baokao süthailoua Ejipt teidei 
hinou sapayu teithe zhou puletaoye koa soukhai touyu vo süna railaimoe. 
Daiolouzü puletao sü Avei vo hisü tobai soumoa bupeimoe, alia südonou 
Enou puletaoye chopeikhai more, tea Mapao nou paoe.  
10Chuwo, velaiyu teithetao hinou Enou Israel maitaoye koa soulaiyu vo nasü 
hainare, tea Mapao nou paoe: Enou Avei razhai nasü puletao tsü lekhe hi 
pothoukhai peilai ea sütaosü puletao lethou pei hi rüthoukhai peilai. Esü 
puletao Ramai soulai, alia puletao sü Amai soulai.  
11Alia puletao maitalinoua lah puh kinapa hi moa puh thaihou jürai mai hi 
‘Mapaoye sülo’ tea doupei laimoe. Daiolouzü puletao tainou dukoute Eye 
sükhailai.  

12Enou puletao mahsü khaipeilai ea puletao vei kaozü moyu sü lichopu peilai 
moe.”  
13Ramai nou vo ashuna vanou chi pao-a puhnou arai naye sü panou aku na 
souwure; alia kutayu ea ratayu na talisü thala-a hata bailai.  

Ebriamai 9 

Deiphao ea Raki vei Rathoyu 

1Vo araina hisü rathore vei zhai ea rathore donou mainou soukhai touyu 
rathobuh-a bue.  
2Daiolouzü sühisü sahpao ali soushupa khaitoue, kijülo kide nasü Mashi Buh 
tea kuwe. Sühisü meibvü dzükhaiyu buhli, alia arübuhli ea süphao hisü 
Ramaiye posheelayu raokhao-a bue.  
3Alia sah haokhaiyu ahai chena thailova hisü Mashi Shilaibuh tea kuyu 
sahpao nasü bue.  
4Sühisü kai nüveiyu mei deikhaire sananou soukhai touyu sheelabuh ea 
sananou zükhai touyu Vobvüna alia süna levai hisü Manna thoukhai touyu 
sana leeki, züh lapayu Aaron süpo, alia chikhatao rüthoukhai touyu vo 
chuhkhao ahai bue.  
5Sübvü süna pei hisü khouko ava vei Cherubim ahai nou zhuvea peiyu buh 
nasü shouhnou hopfüa bue. Ana sütaosü Eletao nou chu toutya pua kubai 
louhoe.  
6Na sütaosü haikuyu zhai hinou soudachewu-a, napao maitao nou kijülo 
sahpaona hinou teithe tsünou talou puletao vei naanou taosü souwe,  
7ana Napao Peichana likhei kikha levai sahpaona hisü loubaiwe, alia puhnou 
sühi louyusü potei hinou lüh likhei loubaiwe. Alia lah puhye donou ea 
maikhe mainou sükhaimoa souyu mahtao donou puhnou Ramai hi sheelayu 
zhe süna pomoa hakia sühi talouwumoe.  
8Sükua souda khaitouyu haitaonou Rako Mashinou Eletao hi sahpao araina 
busasü Mashi Shilai Buh hi talou loure ludu nasü houpapei mohie touyu sü 
sheetoua paongao peiwe.  

9Süsü zhaodo teile donou nada alie. Nada hai nanou doupeiyu thaifüa sapeina 
nou ea kikhaorüh nou posheela-a Ramai hi pothoyu sünanou ratho maivei le 
hai southou liche peilou hoe,  
10ana sütaowo tousho ea kukhe tya kukuyu soushee loure naanoutao donou 
likhei baie ea sütaosü Ramai nou zhai ashuna povemo jühi taloure pfüphao 
hilo zhai baie.  

Khrista vei Zhe 

11Ana haihi buyu avei natao donou Khrista nou Napao Peichana soua veloure. 
Puhnou kuvah soua buyu sahpao sünanou dua dukou ea liche-a liche kouhie; 
sünasü emai bahnou souyu sahpao moe, süolouzü soukhai touyu deiphao vei 
na lia loumoe.  
12Khrista nou teisavei donou lüh alikhei sahpao nasü tacho louloua Mashi 
Shilai Buh hi talouyu kisü puhnou sheelare donou nghitu ea chotu zhenou 
moa lah puh zhenou poloua Eletaoye teisanou phaohupa peire.  
13Daiolouzü nghitu ea chode zhenou ea chotuye meideiyu vounai nou naanou 
hilonou sheemoyu maikhemai vahi vukhai peiyu hinou sünanou puletao vei 
sheemoyu sü potapeiwua puletaoye soushee peiwulouzü,  
14daizhozhou koua teisa halouho Rako vanou puh lah chaalia ha-a Ramai hi 
popeiyu Khrista zhenou Eletao vei lekhetsü nasü athai vahtao hinou hriyu 
Ramai kuvah souloure donou soushee peilaisa.  
15Qo haina donou Khrista hai vo ashu vei kolelou-apeio süe, südonou Ramai 
nou kolouyu puletao nou apaopei khaitouyu teisa vei kaalo nasü ngaoloulai, 
daiolouzü vo araina nou bubuki maikhe mainou mah soukhai touyu hinou 
puletao phaohupa peire donou maili thaipeire.  
16Daiolouzü, nüü touyu hisü nüü-apeio thaivuzüre touyu vei lapeiyu hai buvu 
zülai,  
17daiolouzü nüü touyu hai nüü-apeio hribu sasü halia koyu hae, süsü puhnou 
thaiyu shonou likhei talou veibaie.  
18Sükuyu donou vo araina koutea zhe loumoa vahlia soupfümoe.  

19Daiolouzü, Moses nou razhai vei chikha teiteisü maikhemai hrülai hi 
paongaopei cheyu thaisü, puhnou chotu ea nghitu zhe nasü dzünou pu 
choloua horoyu soumai ea hissop bonou poloua razhaibvü vahi ea maikhemai 
hrülai hi vukhaipeie.  
20Alia puhnou haibüa paoe, “Haihai Ramai nou neletaoye panou züloure 
donou chikha peikhai touyu vo navei zhe nasüe.”  
21Alia sübütoua Moses nou vo navei sahpao vahi ea sühinou sei-a rathoyu 
leekhao pfüphou vahisü zhe sünanou vukhaire. 
22Achechenou, razhai thaifüa ha teiteisü zhenou sousheeloue; ea zhe kükou 
peimoa sühisü mah khaipeiyu ali-a hae.  

Khrista nou Thaipeiyu vanou Mah Khaipeiyu 

23Südonou rakiva vei zhairai soua buyu nataoye sü naanou haitao nou 
sousheewu vuzülai. Ana rakiva vuzüvei nataoye donou louzü süjünou veikou 
shoyu sheelayu nataonou poa sousheelai.  
24Daiolouzü acheche sünavei zhairai soua buyu emai bahnou souyu Mashi 
Buh sühi Khrista nou talou moe. Ana puhwo raki vuzühi talouloua; sühinou 
chuwo puhnou Eletao sühsoua Ramai nghojünou la-a bure.  
25Alia Jihudimai Napao Peichana nou popatsü lah puhvei moyu zhenou 
poloua Mashi Shilai Buh hi louyu kua Khristawo lah puhye sü pothore donou 
rakihi loupu khaikhai moe;  
26daiolouzü, puhnou sükua soure toulouzü puhsü deiphao soushu rainou vuh 
alao vea pokou vuzülai. Ana chuwo maihrü teitei akhai soulouyu kihinou lah 
puhye posheelayu hinou mah souhawure puhnou teisavei donou vuh 
likheithe talou peire. 
27Emai hrülaisü vuhli thaivu zülai, alia süthaisü chikuyu süvelai. 
28Sükheihao-a Khrista-a maikhemai alaovei mahtao pfüta loure donou vuhli 
sheela-a pothouwure, alia mah donou moa puhye donou zhishoa khoa 
bumaitaoye khaipeire donou puhsü vuh ahai chena soua velai.  

Ebriamai 10 

1Jihudimai razhai hai vere acheche natao vei chekhouyu ea poloua vei zhai 
vuzümoe, daiolouzü haihai vere na avei taovei khu likhei baie. Sükuyu donou 
thaokhaimoa popatsü nou kheihaobüa sheela-a nou pothokhai khaiyu 
sünanou hakia Ramai hi taveyu ratho maitaoye souliche peilou hoe.  
2Ramaiye thoyu maitao hai cheche nou puletao vei mah hinou soushee 
peiwure toulouzü, puhtao sü puletao mah donou hakia letsüpu khailai moe, 
alia sheelayu teiteisü thaowu bailai. 
3Ana popatsü sheelayu haitao nou maikhe maiye panou puletao vei mahtaosü 
lilouwe.  
4Daiolouzü chode ea nghitu zhenou hakia mahtaosü pota peilou hoe.  
5Haikuyu vanou Khrista nou deiphao hi vere kisü puhnou Ramai hi haibüa 
paoe: “Sheelayu ea pothoyu sü nenou züpa moe, ana nenou Eye donou 
pfüphao ali souda peiwure.  
6Meinou deia pothoyu ea mah donou sheelayu sü nenou lesa moe.  
7Süthaisü Enou paoe, ‘Zhukhaio, A vanou razhai larübvü hi rüthou khaiyu 
büa, Oh Ramai, ne leli nasü soure donou Esü veloure.’ ”  
8Raikai-a puhnou paoe, “Newo posheelayu, sa-a popeiyu, pfüphou nou 
pothou posheelabuh hinou meideia popeiyu ea mah donou posheelayu 
sütaosü hakia züpa moe moa lesayu hae.” Posheelayu sütaosü razhai thaifüa 
popeikhai-a puhnou haisü paoe.  
9Süthai-a puhnou paokhaie, “Zhukhaio, Oh Ramai, neleli nasü soure donou 
Esü veloure.” Südonou Ramai nou posheelayu ahai chenasü soushupa loure 
donou arai nasü souhare.  
10Daiolouzü Jisu Khrista nou Ramai nou puhye panou sounüyu nasü soulouyu 
donou Eletao hrülaiye sü lah puhnou puh pfüphaosü lühli hinou teisa vei 
soure thoupeiyu vanou soushee peire.  

11Alia napao maitao hrülainou teithe tsünou naanou soua kheihao baiyu 
posheelayu sütaonou popei khaikhai baiwe; ana posheelayu sütao nou hakia 
mah pota louhoe.  
12Ana Khrista nou mah donou posheelayu ali teisa vei donou popeiwua, 
puhnou Ramai bahkha zhoulovanou kou buloure.  
13Sühinou puhnou chuwo Ramai nou puhvei ngaoba maitaoye puh phi hi 
pove phihea soupeimo koute khoa bue.  
14Daiolouzü ali kheithe popeiyu sünanou puhnou mah hinou soushee louyu 
puletaoye sü teisavei donou southou liche peiwure.  
15Alia Rako Mashinou-a süna vanou puhvei zhopaohsü Eletao hi peie. Raikai-
a puhnou paoe,  
16“Teithe sütaothai Enou puletaoye koa soulaiyu vo nasü hainare tea Mapao 
nou paoe; Enou Avei razhai taosü puletao lethou pei hi pothou khaipeilai, 
alia sütaosü puletao tsü lekhe hi rüthou khaipeilai.”  
17Süthaisü puhnou paoe, “Enou puletao vei mahtao ea ashi vahtao sü lichopu 
khailai moe.”  
18Südonou haitaoye khaipeiyu hisü, mah pota peire donou popeiyu sü matsü 
khaimore.  

Eletao Ramai hi Tave Ngheilou Laikhe 

19Südonou, thaihou jürai khemai, Jisu vei zhe vanou chuo Eletao hi Mashi 
Shilai Buh hi talou loure mado nasü bure.  
20Puhnou Eletaoye donou sah haokhai touyu süolouzü lah puhvei pfüphao 
vanou ashu ea hriyu ludu ali houpeire.  
21Alia Ramai kikha pei hi khoyu, Eletao vei dushoyu napaomai ali buyu 
donou,  
22Eletao nou vuzüyu lünou phoua buyu cheche le sünanou lekhetsü ashina 
hinou soushee peiyu Eletao le ea sheeyu dzünou khüsheeyu Eletao vei 
pfüphaoye koa Ramai hi takou ngheilou laikhe.  

23Eletao nou füa laiyu areih sünasü Eletao nou letsüyu soukhaimoa soutao 
soua polou laikhe, daiolouzü apaopeiyu puhye sü louchelou veie;  
24alia Eletao nou alinou liye panou leshi loure ea alinou lihi vah avei soupei-a 
panou alinou liye soukha peiloure kakua süthou peilaisa touyu vanou tsücho 
laikhe.  
25Mai kamainou lüloumaime vedzüa buyu hi vekhai bayu büa Eletaowo 
soulai mokhe. Ana neletao nou Mapao vei teithesü ve ngheipu shoyu sü 
ngaoyu donou Eletao nou ali nou liye khoupua süthoupei laikhe.  
26Daiolouzü Eletao nou acheche vei tsü nasü ngaolouyu thainou sütoua mah 
soulouzü sühisü mah pota loure posheelayu ali-a hare, 
27ana vere chikuyu sünaye ngaopishoa ea Ramaiye ngaobamai taoye souhare 
chihshoyu meikei sünaye khoa buyu likhei baire.  
28Moses vei razhainou paoyu zübayu maitaliye mai ahai moa asü vei 
chilapeiyu hinou zhuvea peiyu ali-a soukhaimoa southeawu baiwe.  
29Sükuyu thaisü, kazhou koute shiyu tudeisü Ramainah Poutuye ngaorayu, 
alia puhye mah hinou soushee peiyu vo navei zhe sünaye souzhaiwuyu, alia 
zhuvea vei Rakoye sou ahrao peiyu mai sünanou ngaozüe tea nenou chowe?  
30Daiolouzü haibüa, “Khüh phoure sü Aveie, Enou pao rüpeilai,” alia süthaia, 
“Mapaowo nou puhmaitaoye sü chikulai,” tea paoyu puhye sü Ehnou süwe.  
31Hriyu Ramai bah hi kaolouyu hai ngaopi pilai nasüe!  
32Raiki teiletao hi kakusa touyu sü lichokhaio. Teithe sütao hi Ramai avanou 
neletao pei hi vapeiyu thai neletao nou veahoyu alao vedaoyuma sütaosü 
neletao nou shamea loue.  
33Chacha kisü neletaoye sü dua sou ahraopei ea souveapeie, alia chacha kisü 
sükua souvea peiwuyu maitaoye koa zha ngaozho loure donou nelenou 
soudawe. 
34Neletao nou hukhahi bumaitao veahoyu sü koa zha ngaozho peie, alia 
neletao vei kina teitei saolouyu kisü, neletao vei hakayu hisü sasa-a shamea 

peie, daiolouzü chu koutea neletao vei veikou shoyu ea teisa vei souloure 
kinisü bue touyu sü neletao nou süwe.  
35Südonou neletao nou louche-a buyu nasü polaiwuso, daiolouzü sünanou 
dushoyu buusü pove peiwe.  
36Daiolouzü Ramai vei lichoyu souloure ea puhnou apaopei khaitouyu hai 
ngaoloure donou neletao nou shamea loure matsü bue.  
37Daiolouzü sheeyu larübvü nou haibüa paoe: “Phajü chaokholoua, velaiyu 
puhsü velai; puhsü chao-a bulaimoe.  
38Ana Avei achecheo sünanou lü vanou hriloulai, alia puhnou thaikhai tare 
toulouzü Enou puh lüsü valaimoe.”  
39Ana Eletaowo thaikhai tayu ea hakayu mai sütao moe. Ana Eletaowo lü 
buyu ea khailu louyu mai sütaoe.  

Ebriamai 11 

Raichoki Maikhe Mainou Ramaiye Lüyu Ko 

1Chuwo lü haisü Eletao nou reia buyu natao vei vuzüyu nasüe, alia Eletao 
nou ngaomoyu natao vei veikhai moyu nasüe.  
2Daiolouzü dao raichoki maikhe maitao nou lü vanou Ramai nou ae-ao 
toupeiyu sü ngaoloue.  
3Lü vanou teideiphao hai Ramai chipao nou soupeie touyu sü Eletao nou 
süloue, sükua ngaoa buyu taosü ngaolou hoyu natao vanou souloue.  
4Lü vanou Abel nou Kain vei jünou veikouyu posheelayu nanou Ramai hi 
popeie. Puh lü vanou puh hai chechemai alie touyu vei zhopaoh hai puhnou 
Ramai hinou ngaoloue, daiolouzü Ramai nou puhvei sapeina taosü ae-ao tea 
popeie. Puhsü thaitakhaia, puh lü vanou chu koutea puhnou chi pao-a bue.  
5Lü vanou Enok hai athai ngaomoe. Ana Ramai nou puhye potaloua 
maitalinoua puhye phouhare, daiolouzü Ramai nou puhye pokhere. Puhye 
pokhemo jühinou puhnou Ramai züpa soue touyu sü zhopaoh ngaoloue.  

6Alia lüloumoa maitalinoua Ramai züpa soulouhoe. Daiolouzü Ramai hi 
taveyu maitalinou puh hai buwe ea puhye phoua bumaitaoye sü buu peiwe 
touyu sü louche vuzülai.  
7Lü vanou Noha nou ngaomoyu natao vanou Ramai nou tukha peiyu kisü 
puhnou züloua puh kikhamaitao khailu paloure donou dzüluki ali daoloue. 
Alia sükuyu vanou puhnou deiphaomaiye sü mah dukhaipeie, alia sübüa lü 
vanou veyu acheche navei kaa nasü puhnou thaoloue.  
8Lü vanou Abraham nou puhye thaikhai hi Ramai nou peilai tea apaopei 
khaitouyu teidei sühi taloure donou kuyu kisü, puhnou daiki taholaisa touyu 
sü sümokhaia paoyu züa tapae.  
9Lü vanou puhnou Ramai nou puh hi peilai tea apaopei khaitouyu teidei 
hinou vakoumai libüa hrüe. Alia puhye koa Ramai nou apaopei khaitouyuna 
zha ngaozhoyu Isak ea Jakobye koa puhsü sahpao hinou hrüe.  
10Daiolouzü Abraham nou Ramai nou soudawua soupakhai touyu teisa 
halouho kifü hinou buyu nühdu süna donou zhi-a bue.  
11Lü vanou Sarah nou puh hai nah hrüre teile latakhaia, nah hrüloure 
khoukosü ngaoloue, daiolouzü Ramai nou puhvei apaopei khaitouyu nasü 
souvete peilai touyu sü puhnou louche-e.  
12Südonou thaimai kheihao baiyu mai ali vanou rateihi teivuh zhou ea 
choshalou hoyu zaipehi vünaizhou taonah hrükouloue.  
13Mai haitao hrülaisü lü louche-a thaita khaire. Puletao sü Ramai nou apaopei 
khaitouyu nataosü ngaoloumoe, ana puletao nou kaah doushoyu hinou 
zhingaoloua sütaoye sü sasa-a khoa bue, alia puletao hai deiphao hinou 
vakoumai ea shevai shesümai baie touyu sü dua aetouwe.  
14Daiolouzü sübüa pao-a laiyu puletao nou puletao hai lah puletao vei donou 
teidei ali phoutawe tea sheetoua paopeie.  
15Puletao nou thaowu-a tayu teidei süna donou puletao nou cho-a 
bukhaimoe; puletao nou choa bue toulouzü, puletao sü dakhai veloure teile 
zhouvei ngaolou vuzülai.  

16Süjüwo, puletao nou veikouyu teidei ali süolouzü rakiva teidei süna donou 
züpa-a bue. Südonou Ramai nou puhye nou puletao vei Ramai tea kuyu hisü 
ahraoyu hae, daiolouzü puhnou puletaoye donou nuhdu ali soudapei 
khaitoue.  
17Lü vanou Abraham nou puhye Ramai nou zhai zhuyu kisü puhnah Poutu 
Isakye posheelayu na ali büa popeie. Abraham hai Ramai nou apaopei 
khaitouyu ngaolouyu mai nasüe, sütoukhaia puhnou puhvei likhuyu puhnah 
Poutuye posheela loure donou soudae.  
18Ramai nou puh hi paopeie, “Isak vanou Enou apaopei khaitouyu taonahsü 
nenou ngaoloulai.”  
19Abraham nou Ramaiye nou thaimaiye-a souhri peilou süe tea chowe, alia 
nada nou paolai toulouzü Abraham nou Isakye athai hinou poda khailoue.  
20Lü vanou Isak nou Jakob ea Esau pei hi thaikhai vei hataosü hakhaipeie.  
21Lü vanou Jakob nou Josef vei nahpoutu maitao aliliye puh thaitamo jübü 
hinou hapeie, alia puhvei süpo pei hi puh pei pfüna kouloua Ramaiye thoe.  
22Lü vanou Josef nou puh thaitare phaki Isreal maitao nou Ejipt hinou 
tapalaiyu vanou paopeie, alia puh pfüphao vanou kabüa soulai touyu sü 
paodoupeie.  
23Lü vanou Moses pfüpuo nou puhye nalouyu thai puhye khou asü pokue, 
daiolouzü puh hai veishoyu nah alie touyu sü puhai nou ngaoloure alia puhai 
nou veo chikha pfüthouyu hisü ngaopiyu hae.  
24Lü vanou Moses nou dupa louyu kisü Pharaoh nahpai nahpoutuwo tea kuyu 
sü bae.  
25Puhnou phajü donou mah hinou vashoa hrüyu jünou Ramai vei maikhe 
maitaoye koa veaho zhoyu sü dolou. 
26Khristaye donou ahrao ngaoyu sünanou Ejipt teidei vei kini teitei jünou 
koushoa muhtei hie tea puhnou choloue, daiolouzü puhnou thaikhai vei buu 
nasü zhia bue.  

27Lü vanou Moses nou veovei rarousü ngaopi khaimoa Ejipt thaowua tae, 
daiolouzü puhnou ngaomoyu Ramaiye ngaoyu büa thailo reive bae. 
28Lü vanou puhnou Tachonüh nasü soushuloue ea Athai vei Rakivamai 
sünanou Israel maitao vei nah Poutu narai taoye southeawu more donou 
kikhutao pei hi zhe vukhai peire donou chikha peie.  
29Lü vanou Israel maitao nou Zaiho nasü deithe hi büa tacho paloue; ana 
Ejipt maitao nou sübüa tacho paloure donou teyu kisü puletao sü dzü hinou 
maotheare.  
30Lü vanou Jerikho vei bouvou taosü Israel mai tao nou teithe anai tasühaoyu 
thaisü pe-potare.  
31Lü vanou khakhapfü Rahabye sü Ramai chi zübayu maitaoye koa souhawu 
moe, daiolouzü puhnou Israel maitao vei reihkei pomai taoye soutaosoua 
shepeie.  
32Alia Enou dai paopukhailai? Daiolouzü Eye donou Gideon, Barak, Samson, 
Jephthah, David, Samuel alia rachi paola maitao vanou paokhailai toulouzü 
teilenou hae.  
33Lü vanou puletao nou vedei taosü koloue, alia puletao nou acheche nasü 
soupfüa Ramai nou apaopei khaitouyu sü ngaoloue. Puletao nou 
khaosouveotao müsü khaaloue. 
34Chihshoyu meikei sounghiloue, khoche mü hinou tupaloue, lelouhoyu 
hinou khouchihloue. Puletao sü reih hinou khouchihloua vakou teidei 
reihmaiye hutaloue.  
35Lü vanou naotumai taonou puletao vei thaitayu taraitaoye hridashua 
ngaoloue. Kukhemai taonou do soupeiyu sü ba-a veikouyu hrü hinou hrida 
shuloure donou souvea souho peiyu hinou thaie.  
36Kamaiye konüpeie ea südanou dapeie, alia kukhe maiye sü phibao rai 
phuwu-a hukhahi pothou khaipeie.  

37Puletaoye chuhnou deipeie, puletaoye sü ahaisoua vadepeie; puletaoye 
khochenou daotheae. Puletaoye sü zhao ea nghitu heenou banoua tasühaoe, 
toure shore ha-a souvea souhoa ea zhai ashi noupu soushi soukhapeia hrüe.  
38Puletaoye donou deiphao hai züdou moe! Puletao nou rekounou ea 
deichitao hinou tasü-haopo-a chuhlea phikho ea dei qulukho hinou hrüe.  
39Alia puletao lü vanou mai haitao hrülainou Ramai vei ae-ao touyu sü 
ngaolouyuma, puletao nou paopei khaitouyu sü ngaoloumoe, 
40daiolouzü Ramai nou Eletaoye donou veikou shoyu kukheli khai khaitoue, 
süolouzü Eletaoye kozho-a laiyu sülikhei hinou puletaoye sou lichepei bailai.  

Ebriamai 12 

Eletao Puo Ramai 

1Südonou Eletaoye dushoyu teihao büyu zhopaohmai taonou züpoa buyu 
donou, Eletaoye khua buyu teitei, alia Eletaoye lalapasoua phua buyu mah 
nasü polaiwu laikhe, alia Eletao nou shamea poa Eletao nghojü hi buyu 
tuvare nasü tulaikhe.  
2Eletao nou Eletao lü soushupei raikaiyu ea sünaye sou liche peiyu Jisu hisü 
Eletao nou zhutei lou laikhe. Puhnou puh nghojünou khoa buyu asah süna 
donou kros vanou thaiyu süna donou ahrao loure ali-a hae tea choloua kros 
nasü shamealoue, alia chuwo puhsü Ramai Vebuh bahkha zhoulo vanou kou 
buloure.  
3Neletao chathai-a le khaiho more donou mahmaitao bah hinou ngaoba-
zhubayu tyali dao-a shamea louyu puhye sü chokhaio. 
4Daiolouzü neletao nou mahye reihzüa buyu hisü chukoutea neletao nou 
neletao vei zhe kükoure koute numo hie.  
5Ramai nou neletaoye puh nahmaitao tea paoyu le soudu peiyu chipao taosü 
neletao nou ngairewu? Süolouzü, “Anahna, Mapaowo nou tukhazü peiyu sü li 
lapawuso, alia puhnou neye züpeiyu kisü ne lekhaitawuso.  
6Daiolouzü Mapaowo nou puhnou leshiyu mai hrülaiye sü tukhazü peiwe, 
alia puhnah soure maitaoye sü puhnou tudee peia salouwe.”  

7Veahoyu sü tukhazü peibaie tea choloua shamealo. Neletao vei veahoyu 
sünanou Ramai nou neletaoye puh nahmai büa popeiwe touyu sü pongaowe; 
daiolouzü puonou tukhazü peimoyu nah poutu thaoh buwe?  
8Maikhemai hrülai nou lou zha ngaozhoa buyu tukhazü peiyu nasü neletao 
nou ngaomoe toulouzü neletaosü nahche moa khanahtao bübaie.  
9Süthebaimoa, Eletao hrülaiye tukhazü peiyu deiphao hi Eletao puo maitao 
bue ea Eletao nou puletaoye tsükhouwe. Sübüyu thaisü Eletao nou 
daizhozhou koua Eletao vei rako hilo Puo khehinou hrüa hrilai?  
10Daiolouzü phajü donou deiphao hi Eletao puo khemai taonou Eletaoye 
puletao züpa soua tukhazü peiwe, ana Ramaiwo Eletaoye panou puhvei 
masheeyu nasü zha ngaozho loure donou süolouzü lah Eletao veiloure donou 
tukhazü peiwe.  
11Daiolouzü tukhazü peiyu teitei hai phajü donou louzü Eletaoye souva loure 
donou moa souvea peire bübaie. Ana thaikhai hinou sübüyu tukhazü peiyu 
hinou zülouyu maisü hrü acheche vei kaonayu shithou nasü shilouwe.  

Doupeiyu ea Tukha Peiyu 

12Südonou noukeia buyu ne bahsü topalo ea lelouhoa buyu ne khoubousü 
soukhou pulo,  
13alia phi shoyu nasü shiputa moa veiloure donou ludu züvei hinou talo.  
14Maikhemai hrülaiye koa kaona-a hrüloure ea sheeyu hrü hrüloure telo, 
daiolouzü süsü loumoa maitalinoua Mapaoye ngaolaimoe. 
15Ramai vei zhuvea hinou thaikhai talou more donou ea khataoyu matsülou 
loua paopa maiye soubvüa mai alaoye souzhaiwu more zhutoulo.  
16Maitalia khulou vah soua moa tovaili vanou lah puhvei tsüzha zho touyu 
rahrüzhai hinou hrümoyu Esau bümore zhutoulo. 
17Daiolouzü neletao nou süwe süolouzü thaikhai kisü puhnou puh puo vei 
hapeiyu nasü ngaolou nükhaia puhye sü bare, daiolouzü puhnou süsü 
nghidzü koua phoukhaia puhnou souyu süsü souda loure bolia phouhare.  

18Daiolouzü neletaosü Israel maitao kua bahnou deilou veiyu, mei kei-a buyu, 
zhiteiyu ea maiteiyu teikhai-teirüshi buyu,  
19be houngyu kho ea maikhe mainou chouloua chilia paopu khaiso tea khoyu 
lapai süna buyu Sinai Deichi sühi neletao tavemoe,  
20daiolouzü haibüa, “Khaosou tali koutenoua deichi süna sü ngheire toulouzü 
sünaye sü chuhnou deithea vuzülai,” tea chikha peiyu nasü puletao nou 
shamealou hore.  
21Ngaoa buyu nasü ngaopiyule donou Moses nou haibüa paoe, “Ewo piyule-a 
nguhrührü baire!”  
22Ana neletaowo Zion Deichi ea hriyu Ramai vei nuhdu, rakivamai thethe 
buyu rakiva Jerusalem hi tave louloure.  
23Neletaowo rakihi zhih rüthouyu Ramai vei nah narai khemainou sasa-a 
vedzüyu sühi tave louloure. Neletaowo emai hrülai pei hi chiku-apeio Ramai 
ea sou liche peiwuyu achechemai rakotao hi tave louloure.  
24Neletao sü vo ashuna vei kolelou-apeio Jisu hi ea Abel zhe jünou zhuvea 
koushoa chipaoa buyu vurao khaitouyu zhe hi tave louloure.  
25Südonou leikeilo, alia chipao-a buyu puhye bayu souwuso. Daiolouzü 
deiphao hinou puletao hi Ramai chipao pove peiyu puhye puletao nou bayu 
ki puletao sü tupa louho louzü, raki hinou chi pao-a buyu puhye Eletao nou 
bayu kisü Eletao sü daizhozhou tateia tupa loulai!  
26Sükisü puh painou deiphaosü soungue, ana chuwo puhnou haibüa, “Enou 
chu-a deiphao thebaimoa raki-a soungulai,” tea apao peire.  
27“Chu-a” touyu chipao hainanou soukhai touyu nataosü sounguwulai ea 
potawulai, alia sübüa soungulou hoyu natao likhei bubailai touyu sü sheetoua 
pongaowe.  
28Südonou soungulou hoyu vedei nasü Eletao nou ngaolouyu vanou kalo 
paolaikhe, alia sübüa Eletao nou khuhaoyu ea piyu nou koa puh züpa zhaina 
hinou Ramaiye tholaikhe;  

29daiolouzü Eletao Ramaiwo chechenou hateitei souhalou süyu meie.  

Ebriamai 13 

Ramaiye kabüa Sousa Loulai 

1Thaihou jüraiye leshiyu hai tobai soumoa bulouwo.  
2Shevai-shesüye sasa-a shepeiyu sü ngaikhaiso, daiolouzü sübüa souyu hinou 
mai kamainou sükhaimoa rakivamaiye sheloue.  
3Hukhahi bumaitao ye neletaoa puletaoye koa buyu büa licho peikhaio; alia 
mainou soushi soukha peiyu maitaoye neletao-a koa veahoyu büa licho 
peikhaio.  
4Sheenghiyu hai maikhemai hrülainou tsükhoulai, alia sheenghiyu vei 
zühnasü souzhaiwuso; daiolouzü Ramai nou khakha chaozüyu ea maipfü 
maipuo sapayu maiye chikulai.  
5Neletao hrümaisü pousha züpayu hinou dosoulo, alia neletao vei bubuyu 
sünanou khralou baio. Daiolouzü Ramai nou haibüa paoe, “E nehinou takhai 
laimoe; moa Enou neye thao khai laimoe.”  
6Südonou Eletao nou haibüa khuveia paolousüe: “Mapaowo hai Eye soukha-
apeio nasüe, E pilai moe. Mainou Ahi dai souloulai?”  
7Raiki neletao hi Ramai chipao pao peiyu neletao vei süthai-apei maitaoye 
licho khaio. Puletao nou kabüa hrüsa ea thaisa touyu sü chokhaio, alia 
puletao vei lü dosü doulo.  
8Jisu Khrista hai doa, zhoua ea teisa nou kheihao baie.  
9Neletaoye tya kukuyu ea dosüku zhai hinou doupeiyu sütaoye panou 
süthaipoa tawuso, daiolouzü touso vei naanou reiyu nanou moa nou Ramai 
vei zhuvea nanou lekhe soukhou peiyu hai veishoe; naanou sütao reiyu 
maitaoye sütaonou soukha peimoe.  
10Eletao vei sheelabuh ali bue, sühi posheela khaitouyu hatalia sahpao hinou 
kuvah soua buyu maitao nou touyu zülia hae.  

11Napao Peicha nanou khaosoutao zhesü mah donou posheela-a popeire 
donou Mashi Shilaibuh hi polouwe; ana khao soutao vei pfüphaowo louzü 
fühao vakou nou popa mei deiwu baiwe.  
12Sükuyu donou Jisu-a lah puh zhenou maikhe maiye mah hinou soushee 
peire donou nuhdu vakounou thaie,  
13südonou, Eletao-a fühao vakouhi tapa puh hi taveloua puhvei ahraoyu hisü 
zha ngaozho laikhe.  
14Daiolouzü Eletaoye donou deiphao hai hisü teisa vei nuhdu hae, ana 
Eletaowo vere nuhdu nasü phoua laiwe.  
15Sükuyu thaisü, Eletao nou Jisu vanou Ramai hisü tobai soumoa paoshoyu 
vei posheelayu süolouzü puhye nou Mapaowo süe tea münou dua paopayu sü 
popei laikhe.  
16Avei vah souyu ea alinou liye soukhayu nasü ngaiwuso, daiolouzü sütaosü 
Ramai nou züpayu posheelayu taoe.  
17Neletao vei süthai-apeimaitao chi zülo ea puletao khakhe hinou hrülo. 
Puletao nou neletao rakosü tobai soumoa khoa bue, daiolouzü puletao nou 
puletao vei vah peisü Ramai hi, chongao vuzülai. Neletao nou puletao chi 
zülouzü puletao nou puletao vahsü sasa-a soulai; sükumo louzü puletao sü le 
vealai, alia süsünou neletaoye donou ha zhiyu alia ngaolaimoe.  
18Eletaoye donou tobai soumoa veachi paopeikhaio, Eh vei lekhetsü hai 
sheetoua bue touyu sü Ehnou süvuzü daiolouzü phabusa nou Ehnou cheche 
vah nasü sounüwe,  
19alia Ramai nou thala-a Eye sü neletao hi seidakhai peire donou veachi 
paopeire Enou neletao hi khowe.  

Akhai Veachi 

20Puhvei posheelayu athai süna vanou teisa vei vo sünaye paoshee souyu, 
zhaotao vei Zhaokho-apeio Aduna, Eletao Mapao Jisu ye sü Ramai nou athai 
hinou souhrishu peire.  

21Kaonayu Ramai nou nelelao hisü puhnou lichoyu souloure donou neletao 
nou moshilaiyu na avei teitei peiyu sü souloukhaio, alia Jisu Khrista vanou 
puhye panou puhnou züpa vahsü Eletao hinou soulou khaio. Alia Khrista hisü 
teisanou adusho paoyu sü souloukhaio! Amen.  

Akhai Chipao 

22Athaihou jürai khemai, le soudu peiyu chipao haitaosü shamea touloua 
keipeikhaio tea Enou neletao hi khowe; daiolouzü Enou neletao hi rüpeiyu 
seiko hainasü jübou baie.  
23Enou neletaoye panou sülounüwe, süolouzü Eletao thaihou jürai Timothiye 
hukha hinou phapeire. Puhnou thala-a velouzü puhye koa Enou neletaoye ve 
daolai.  
24Ehvei sasa-a khurüyu chidoh sü neletaoye süthai-apeimai ea sheeyumai 
hrülaihi peikhaio. Itali hi buyu thaihou jürai taonou neletao hi puletao vei 
sasa-a khurüyu chidoh seivewe.  
25Ramai zhuvea nou neletao hrülaiye koa buyu sü souloutheo. Amen.  

Jems 

Jems 1 

1Ramai ea Mapao Jisu Khrista vei kilai Jems hinou deiphao buh liki hinou 
raroupoa buyu Ramai vei mai khü kiahaitao hisü khurüyu chidoh seiwe.  

Lü ea Ratsü 

2Athaihou jürai khemai, neletao hi veahoyu tyatyali vedaoyu kisü, neletao 
lahnou rako veie tea choloukhaio,  
3daiolouzü neletao nou süwe süolouzü neletao vei lü nanou sübüyu veahoyu 
sü kolouyu kisü shameayu vei khouko ngaolouwe.  
4Neletao nou liche-a, chekhoua ea halia chemoyu ha-a buloure donou, 
neletao vei shameayu sünaye panou neletaoye ha teitei hinou veikhai loure 
souvu zülai.  
5Ana neletao hronou kamainou ratsü chemoa bulouzü, puhye panou puh hi 
süna peilaiyu Ramai hinou khokhaio; daiolouzü Ramai nou mai hrülai hisü 
alaosoua ea leshishoa peibaiwe.  
6Ana neletao nou veachi paoyu kisü, neletao nou louche vuzülai ea hakia leki 
khailaimoe. Lekiyumai talisü teikhainou hükou-hükheyu zaihi dzü-akhüh 
büe.  
7Haibüyu le ahai souyu ea puhnou soupfüyu hata hinou le lalou hoyu puhnou 
8Mapaowo hinou hatali ngaoshu laihie tea chokhaiwu laimoe.  

Toure Hayu ea Kini 

9Toure hayu thaihou jürai puhnou Ramai nou puhye soukupa peiyu kisü, 
lesalo,  
10alia kini buyu puhnou Ramai nou puhye souna peiyu kisü lesalo, daiolouzü 
rekou poube vei poupah büa puh-a hata bailai. 
11Daiolouzü teinghinou puhvei meisou sünaye koa paloua poube sünaye 
chatheawure; sünavei poupah-a raitare, alia sünavei ngah veinasü souhare. 
Süzhaibüa hanimai süna-a puhvei hu phoubu kinou hata bailai.  

Zhai Zhuyu ea Thaoyu 

12Zhai zhuyu hi shamea louyu puhsü rako veie, daiolouzü puhnou zhai zhuyu 
süsü kolouyu kisü, Ramai nou puhye leshimaiye peilai tea apaokhai touyu 
ahri peirü nasü puhnou ngaolai.  
13Maitalinoua puhye thaoyu kisü, “Ramai nou Eye thaowe; ” tea paowuso. 
Daiolouzü Ramaiye sü ashinou thaolou hoe, alia lah puh-a maitaliye 
thaotamoe. 
14Ana mai aliliye lah puhvei züpa nanou paipoa tayu thainou ea southaiwuyu 
hinou thaowe.  
15Süthaisü züpa nanou pou pfülouyu kisü mah napeiwe; alia mah nanou liche 
louyu kisü athai napeiwe.  
16Leshiyu Athaihou jürai maitao, panou lawuso!  
17Veiyu ea licheyu sapeina teiteisü raki hinou ve; haisü avataovei Puo hinou 
ve, puh hisü datayu vanou takuyu moa khudayu ali-a hae.  
18Puhvei leli hinou Eletaoye panou puhvei hrikhaona teitei hronou raikaiyu 
shithoutao soure donou acheche vei chipaona vanou puhnou Eletaoye panou 
veloure.  

Chouyu ea Vah Souyu 

19Leshiyu Athaihou jürai khemai, haisü sülouwo! Maikhemai hrülainou 
chouyu hinou thayu, ana chi paoyuhi ea lekhayu hisü shosho souyu 
souloukhaio,  
20Emai lekha sünanou Ramai vei acheche vah soumoe.  
21Südonou hrühaoyu tatou ea zhaido ashi teitei thaokhaiwuwo, alia neletao 
rakoye khailu peilou süyu Ramai puhnou neletao lethou hi shothou 
khaitouyu chipao sünasü natai-a polo.  
22Ana neletao nou chipao nasü souyumai soulouwo, alia lah neletaoye la-a 
chouyumai likhei souwuso.  

23Daiolouzü maitalinou chipaona chouyumai souloua, souyumai soumo 
louzü, puhsü lahvei zhusü zhuzhu hinou zhuyumai kue;  
24daiolouzü puhnou lah puh zhusü zhutouloua tare ea puh hai daiye raisa 
touyu sü thala-a ngaiwure. 
25Ana maitalinou do soupeiyu licheyu razhaina hisü zhuloua sühisü 
thaokhaimoa le peitoua keiloua ngaiwuyumai soumoa süna souyumai 
soulouzü, mai sünaye sü puhnou soupfüyu hisü Ramai nou hapeilai.  
26Maitalinou puh hai rahrüzhai veishoa tae tea chowu? Puhnou puhvei 
malisü tukhatsü khaiwu molouzü, puhvei rahrüzhai nasü hakobaie ea puhsü 
lah puhye labaiwe.  
27Puo Ramai nghojünou sheetouyu ea zhaikhai moyu rahrüzhai sünawo 
louzü, vearounaye ea meamaipfütaoye puletao vei veahoyu hi tave zhupeiyu, 
alia mailinou lah puhye deiphao nou soushi peiwure hinou chaalia taomoa 
bulouyu sünasüe.  

Jems 2 

Zhai Soukuyu vanou Tukhayu 

1Athaihou jürai khemai, khouko ava vei Mapao, Eletao Mapao Jisu Khrista 
vei lüloumaitao soua, neletao nou maikhe maiye puletao vei vakou vei zhu 
süna thaifüa zhai soukuwuso.  
2Daiolouzü hani mai linou sana bahtoukha noua ea sahnü aveinou tupfüa 
neletao vei meimehi velou louzü, alia toure hamaili-a sabanüh shikaokao-a 
velou louzü, 
3alia neletao nou sabanüh aveinou bahnoupoa laiyu puhye tsükhouloua puh 
hi, “Buh veikayu hainahi kou buwo” tea paolouzü, ana toure hayu puh hi, 
“Sühinou la-a buwo, moa deiphihi Aphi thyahinou kou buwo” tea paolouzü,  
4nelenou lah neletao hronou zhai soukure mowu, alia tsü ashinou koa 
chikuyumai soure mowu?  

5Leshiyu Athaihou jürai khemaitao keikhaio! Ramai nou deiphao hai navei 
toure hamaiye lü hinou panou hani loure donou ea puhye leshiyu maitao hi 
apaopei khaitouyu vedei vei kaalo nasü peire donou doloure. 
6Ana neletao nou toure hamaiye tsükhou peimoe! Neletaoye souveayu ea 
chiku-apeimai nghojühi süthai saveyu sü thaoh mainoue? Hani mainoue!  
7Neletao hi peikhai touyu zhih avei naye paoshi-paokhayu sü puletaoe.  
8Neletao nou sheeyu larübvü hinou ngaolouyu, “Lah nenou neye leshiyu büa 
nevei kinapaye leshilo,” touyu vedei vei razhai nasü züloure toulouzü neletao 
nou vei-a souloure.  
9Ana neletao nou maiye zhai soukulouzü, neletao sü mah soure, alia 
razhainou neletaoye razhai soukhomai tea mah dukhaire.  
10Daiolouzü maitalinou razhai teiteisü reiloukhaia, ali hinou mahwu louzü 
sütao teiteisü soukhowure. 
11Daiolouzü, “Khulou vah souso,” tea paoyu puhnou, “Maiye southeaso” 
touyu-a paoe. Nenou khulou vah soumokhaia, nenou maiye southeawu louzü 
ne sü razhai soukhoyu mai alire.  
12Südonou do souyu vei razhai khehinou chiku laiyu mai sütao büa chi paolo 
ea vah soulo. 
13Daiolouzü maiye zhuvea peimoyu puhye Ramai nou chikuyu kisü zhuvea 
peilai moe; ana zhuvea sünanou chikuyu sünaye kolouwe.  

Lü ea Vahtao 

14Athaihou jürai khemai, maitalinou puhvei lü bue tea paokhaia vah halouzü 
süsü dai koyu bue? Puh lü nanou puhye khailu peilou süwu? 
15Hakinou thaihou jüraimaili moa tumaili baitoua bulouzü ea touso chemoa 
bulouzü,  
16neletao hronou kamainou puletao hi, “Kaona-a tawo, lebolo ea pou 
phoulo!” tea paowu-a puletao vei pfüphaonou moshilaiyu halia peimoa 
bulouzü, sünanou dai koyu bue?  

17Südonou, lü nasü vah loumoa puh lah bailouzü athai baie.  
18Ana kamainou, “Nevei lü bue ea Avei vah bue,” tea paolai. Avei chilawo 
louzü, “Nevei lü nasü vah loumoa Ahi ngaopeio, alia E-a Avahnou Avei lü 
nasü pongaolai.”  
19Nenou Ramai alikhei bubaie tea louchewu? Veishore! Süsü rashitao 
koutenou-a louchewe alia pi-a nguwe.  
20Avowo! Vah loumoyu lü nasü hakobaie touyu sü nehi pongao peiyu nenou 
züpawu?  
21Eletao puopao Abraham nou kabüa Ramaiye koa souzüloue? Süsü puhnou 
puhnah Poutu Isakye sheelabuh hinou posheelayu ki hinou, puh vah vanou 
souzüloue.  
22Ne ngaomowu? Puh lü ea puh vahsü koa vah souwe; puh lü naye sü puh 
vahnou southou liche peiwure.  
23Alia haibüa, “Abraham nou Ramaiye louche, alia puh lü vanou Ramai nou 
puhye achechemai alie tea poloure,” touyu sheeyu larübvü chi nasü vete 
loure. Alia südonou Abraham ye Ramai vei samai tea kuloure.  
24Südonou mai aliye puh lü likheinou moa puh vahnou puhye Ramaiye koa 
souzü peie touyu sü neletao nou ngaoloure.  
25Süzhaibüa, khakhapfüpai Rahab nou-a Israel mai reihkeipomaiye shepei-a 
ea puletaoye bo kukhe alilo vanou panou tupa loure soukha peiyu hinou 
puhye sü puh vah vanou Ramaiye koa souzüloue.  
26Südonou rako hayu pfüphaosü athai baiyu bütoua, vah loumoyu lü nasü-a 
athai baie.  

Jems 3 

Mali 

1Athaihou jürai maitao, neletao mai poulo nou dou-apeimai souwuso, 
daiolouzü kukhe maiye jünou Eletao dou-apei maiye nou tatei koushoa 
chikulai touyu sü neletao nou süwe.  

2Daiolouzü Eletao hrülai nou phabu sanou soumah baiwe. Ana maitalinou 
puhnou chi paoyu hi hakia paomah khaimore toulouzü, puhsü lichere ea 
puhnou puhvei hrümai teitei-a khangilou süre.  
3Eletao nou rheiye panou kho züloure donou süna mühi mükhanou khawu 
louzü, Eletao nou puhye sü Eletao züpa buh hi satalou baiwe.  
4Moa dzülukiye zhukhaio: sünahai dushokhaia ea chihshoyu teikhainou 
hüpoa takhaia, sünaye sü dzüluki veiyu taishoyu sücha alinou poveiloua 
dzüluki veimainou tanüyu buh hi talouwe.  
5Südonou mali-a sübüwe: sünahai taishokhaia, sünanou ha aduli vanou 
khaophu soulouwe. Kazhaibüa dushoyu vao aliye taishoyu meikei alinou 
deilai khailou süsa chokhaio!  
6Alia mali hai meie. Haisü mahmoyu vei deiphaoe. Eletao vei pfüphao zhatao 
hrohinou malinou pfüphao teiteiye souzhailou veiyu buh hinou bue. Mali nou 
puh hi meizai vuzü hinou veyu mei sünanou Eletao hrümai teiteiye sü panou 
meinou deiwe. 
7Emai nou kukhe khaona veishi- rekou khaosou, raohou, pounou süroutayu 
khaona ea khah haitaoye sü souvü lousüe ea souvülou baiwe. 
8Ana maitalinou maliye sü souvülou khaimohie. Haisü thailou veiyu pou 
ashinou phoua buyu ea tukhashalou hoyu ashi sünasüe.  
9Eletao nou hainaye posei-a Eletao Mapao ea Puoye kalo paowe, alia hainasü 
posei-a Ramai zhurai hinou soukhai touyu maikhe maiye chawe.  
10Mü ali hinou kalo paoyu chipao ea maiye chayu chipao pawe. Athaihou 
jürai khemai, haisü haibüa soukhailai moe!  
11Dzülamü ali hinou dzüyu ea khayu dzü küpatamoe.  
12Athaihou jürai khemai, doushibe alinou oliv shi shilouhoe; moa darkhabe 
nou doushi shilouhoe, moa tai dzüla hinou dzüyu dzü palouhoe.  

Reikounou Kouyu Ratsüna 

13Neletao hrohi thaohnou tsü veiwe ea tsü süwe? Puhye panou süsü puhvei 
hrümai aveinou, alia nataiyu ea ratsüna hinou soukhai touyu puhvei vah 
aveitao nou pongaokhaio.  
14Ana neletao lekhe hinou maiye ngaoraiyu, khataoyu, alia dutounüyu hai 
bulouzü, neletao vei ratsü süna vanou khaophu soua achechena pei hisü mah 
soukhaiwuso. 
15Haibüyu ratsü süwo raki hinou koumoe; süsüwo deiphao veibaie, süsüwo 
rakovei moe, rashivei baie.  
16Maiye ngaoraiyu ea dutou nüyu buh hisü bvüroyu ea ashi tyatyali bue.  
17Ana reikounou kouyu ratsü sünawo rairailai hinou sheetouyu sünasüe; alia 
hainawo kaonayu, nashayu, alia samai-khamai soulou veiyu sünasüe; 
hainawo zhuvea-leshinou phoupoa bue ea vahvei taovei thou shilouwe; 
haiwo lekiyu ea aveikho souyu hae.  
18Alia kaonayu pove peiyu mainou acheche vei chachiyu hai kaonayu hinou 
vuthou peikhai toue.  

Jems 4 

Deiphaoye koa Samai Souyu 

1Neletao hrohi züva-davayu teitei hai daikinou vewe? Sütaosü neletao lekhe 
hinou thaokhaimoa reih züa buyu neletao nou pfüphao hilo vayu züpayu 
sühinou vewe.  
2Neletao nou hatali züpawe, ana sütaosü neletao nou ngaolou hoe, südonou 
neletao nou maiye southeawure donou souda-a bue; neletao nou hatali 
züpashoa bue, ana neletao nou züpayu sü ngaolou hore, südonou neletaosü 
züva-davawe. Neletao nou züpayu sü neletao nou ngaolou moe daiolouzü 
süna donou neletao nou Ramai hinou khomoe.  
3Alia neletao nou khoyu kisü, süsü neletao nou ngaolou moe, daiolouzü 
neletao vei leli taosü veimoe; neletao nou lah neletao valoure hi seiloure na 
sütao donou khobaiwe. 

4Cheche moyu maikhe maitao! Deiphaoye samai souyu hai Ramaiye 
ngaobayuna baie touyu sü neletao nou sümowu? Deiphaoye samai sounüyu 
maitalisü puh lahnou Ramai vei ngaobamai soulouwe. 
5Sheeyu larübvü hinou, “Ramai nou Eletao lekhehi pothou khaipeiyu rako 
nasü chihshoyu züpatao nou phoupei-a bue,” tea paokhai touyu hisü 
checheyu hae tea chopeiwuso.  
6Ana Ramai nou peiyu zhuvea sünanou koulihsoua khoupuhie. Haisü sheeyu 
larübvü hinou paoyu büe, “Khaophu souyu puhye sü Ramai nou nuwe, ana 
nataiyu puh hisü puhnou puh zhuvea nasü peiwe.”  
7Südonou Ramai khakhe hinou hrülo. Rashinaye nulo, alia puhnou neletao 
hinou tuta bailai.  
8Ramai hi tave ngheilo, alia puhnou neletao hi tave ngheipeilai. Neletao 
bahsü teilo, oh mahmaitao! Neletao lesü sousheelo, oh aveikho soumaitao!  
9Le vealo, paikua shalo alia kralo; neletao vei nüyu hai krayu hi soudalo, 
neletao vei lesayu sü leveayu hi soudalo!  
10Neletao lahnou Mapaowo nghojü hinou natai-a bulo, alia puhnou neletaoye 
pokupa peilai.  

Khristamai Thaihou-jürai Aliye Chiku more Tukha peiyu 

11Athaihou jürai khemai, alinou li pei hi chishi paowuso. Thaihou jürai chi 
paoshiyu moa thaihou jüraiye chikuyu maitalinou razhaiye paoshiwe ea 
sünaye chikuwe. Ana nenou razhaiye chiku louzü, ne sü razhai chi züyumai 
more, ana sünaye chiku-apeio nasüe.  
12Ramai likheinou razhai-apeio ea chiku-apeio nasüe. Puh likheinou khailu 
peilou süe ea souha lousüe. Ana nevei kinapaye chikuyu newo thaoh-e?  

Khaophu Souyu vanou Tukhayu 

13Haibüa, “Zhou molouzü doso Eletao nou nuhdu alihi veiholoua sühinou ho 
po ali nai-a bulai ea huh-ha souloua pousha alao ngaoloulai,” tea paoyu 
neletao chuo keikhaio.  

14Neletao hrümai hi doso dai palaisa touyu koute-a neletao nou sümoe! 
Neletao hai katou buloua hata baiyu haongu bübaie.  
15Neletao nou paore louzü haibaie: “Mapao nou züpa louzü, Eletao hai hri-a 
bulai ea haina-a hona-a soulai.”  
16Ana chu hihai neletaowo khaophu souwe ea baotaitaiwe. Haibüyu khaophu 
souyu teitei hai ashi baie.  
17Südonou maitalinou avei soure sü süloua süsü soumo louzü, puhye donou 
süsü mah-e.  

Jems 5 

Hani Maiye Tukhayu 

1Alia chuwo, haniyu maitao, Achi keipeikhaio! Neletao pei hi velaiyu 
veahoyu sütao vanou krakhaio ea koulih likhaio!  
2Neletao vei kini sü tah-ra tare, alia neletao sabanüh sü khunou touloure.  
3Neletao vei sana ea hushasü huba taoloure, huba hainanou neletao pei hi 
motouyu vei zhopaoh souwe ea meibüa neletao vasousü toulai. Neletao nou 
chu akhai teithetao donou kini podzü khaitoue.  
4Zhukhaio, neletao nou neletao douhi vah souyu maitao hi vahzho lia 
peikhaimoe. Puletao nou motoua raoyu paisü keikhaio! Neletao vei chachiyu 
maitao nou raoyu pai sünasü reihmaitao vei Mapao, Ramai puh nou hi 
kheloure. 
5Deiphao haina hi neletao vei hrümaisü savayu nou phoupei loure. Neletao 
hai dathea laiyu teithe süna donou lah neletaoye southou hüveisho loure.  
6Neletao nou cheche maitaoye mah dukhaire ea southeare, alia puletao nou 
neletaoye numoe.  

Shameayu ea Veachi Paoyu 

7Südonou, thaihou jürai khemai, Mapao vemo koutesü shamealo. Zhukhaio, 
tatamai alinou dei vei muhteiyu rashithou sü zhia, sünanou teirü araina ea 
teirü nana ngaomo sasü shamea-a kho-a bue.  

8Neletao-a shamea vuzülai. Alia neletao lesü soutsülo, daiolouzü Mapao vere 
teithe sü ngheire.  
9Athaihou jürai khemai, Ramai nou neletaoye chiku more donou neletao 
alinou li pei hi nolealeaso; zhukhaio, chiku-apeio sü kikhu hinou la-a bure.  
10Athaihou jürai maitao, Mapaowo zhih hinou chi paopei-a buyu rachipaola 
maitaoye sü lichokhaio. Puletaoye sü veahoyu hinou shamea louyu zhai 
alisoua polo.  
11Zhukhaio, puletao nou phasho shamea louyu vanou Eletao nou puletaoye 
vayumai tea kuwe. Neletao nou Job vei phasho shamea louyu vanou 
chouloure, alia akhai kisü kabüa Mapaowo nou puhye donou peisa touyu sü 
neletao nou süwe. Daiolouzü Mapaowo louzü zhuvea ea khu-leshinou phoua 
bue.  
12Ana ha teitei jünou, Athaihou jürai khemai, raki, deiphao moa cha-chou 
kukheli ku-a chouwuso. Ana neletao hai Ramai nou mah paodukayu hi loulou 
more donou, neletao nou ae touyu hisü ae toulo, alia mo touyu hisü mo 
toulo.  

Lü vei Veachi 

13Neletao hrohinou kamaisü rakoshi dao-a buwu? Puhye panou veachipao 
vuzükhaio. Maitalinou lesa-a buwu? Puhye panou paoshoyu lou soukhaio.  
14Neletao hrohinou kamaisü lishi-a buwu? Puhye panou lüloumaime vei 
tsümaitaoye kukhaio, alia puletaoye panou Mapaowo zhih hinou puh vahi 
theadzü noupei-a puh pei hi veachi paopeiyu sü soukhaio.  
15Alia lü vei veachi sünanou sounoumai sünaye khailu loulai, alia Mapaowo 
nou puhye sü polashu peilai. Alia puhnou mahwu louzü, puhye sü khaipeilai.  
16Südonou neletao sounou sü veiloure donou neletao vei mahsü alinou lihi 
paopa ngao-a alinou li donou veachi paopeikhaio. Chechemai ali vei veachi 
hai vah soulouvei khouko alaosou bue.  
17Elijah hai Eletao zhai bütouyu mai alie. Puhnou tei rülou more le noushoa 
veachi paoe, alia po asü-a khou arou hai deiphi hi tei rükou khaimoe.  

18Puhnou veachi paodakhaie, alia rateinou teirü panou rükou loure ea 
deiphao nou sünavei rashithou sü shiloure.  
19Athaihou jürai khemai, neletao hrohinou maitalinou acheche hinou tala 
talouzü ea kukhe linou puhye sü sadakhai velouzü,  
20haisü puhye panou liloukhaio: Maitalinou mahmai aliye puhvei kao-zü 
moyu du hinou sadakhai vepei louzü puhnou mahmai sünavei rakosü athai 
hinou khailu peiloulai ea mah alaosou hongi peiwulai.  

1 Pitar 

1 Pitar 1 

Khurüyu Chipao 

1Jisu Khrista vei Sei-atamai Pitar nou Pontas, Galatia, Kappadokia, Asia ea 
Bithunia hinou shetumai soua raroua hrüa buyu Ramai nou dolouyu maitaohi 
rüwe.  
2Neletaoye Puo, Ramai puhvei aroh thaifüa doloure, alia Jisu Khrista chi 
panou züloure donou ea puh zhenou soushee peiloure donou neletaoye 
puhvei Rakonou sheeyu maitao soupeire. Zhuvea ea kaonayu alaosou neletao 
pei hi buyu sü souloukhaio.  

Hriyu Areih 

3Eletao Mapao Jisu Khrista Puo ea Ramai puhye paosho laikhe! Daiolouzü 
puhvei dushoyu zhuvea vanou Jisu Khristaye panou athai hinou hrishuloua 
puhnou Eletao hi hrü ashusü peiwure. Hainanou Eletao lekhe hisü hriyu areih 
nanou pothou phoupeire,  
4alia südonou Eletao nou Ramai nou puhmaitaoye donou khaidapei 
khaitouyu kaa taosü zhida-a bue. Puhnou kaa sütaosü neletaoye donou rakihi 
khaipei khaitoue, alia sühisü sütaosü hakhai laimoe, soushiwu laimoe moa 
raitakhai laimoe.  
5Kaa sütaosü akhai teithehi pongao peire donou souda-a buyu khailu peiyu 
süna donou lü vanou Ramai khoukonou pokutoupei khaitouyu neletaoye 
donoue.  
6Neletao nou chu phajü neletao hi vedao-a buyu veahoyu tyali haitao donou 
veashoa bukhai-a süna vanou salo.  
7Veahoyu sütaosü neletao vei lühai cheche-e touyu popa ngaopeire donou 
baie. Souhalou veiyu sana koute-a mei hinou pothou dei-a zhai zhue; alia 
sübüa sana jünou koushoa muhteiyu neletao vei lü-a teisa panou buloure 
donou zhai zhuvu zülai. Süthaisü Jisu Khristaye ngaopeiyu teithe kisü 
neletaosü paoshoyu, kathe ea tsükhouyu sü ngaoloulai.  

8Puhye ngaolou mokhai-a neletao nou puhye leshiwe, alia chu neletao nou 
puhye ngaomokhai-a neletao nou puhye louchewe ea paoshalou hoa savawe,  
9daiolouzü neletao nou puhye lüa buyu süna vanou neletao nou neletao rako 
khailu louyu sü ngaoloure.  

Rachipaola maitao vei Zhopaoh 

10Khailu peiyu haina vanou rachi paolamaitao nou soutaosoua phoua zhue ea 
puletao nou Ramai nou neletao hi peilaiyu zhuvea haina vanou rai-a paopa 
peire.  
11Puletao nou teilesü dukinou laisa ea süsü kabüa velaisa tea te-a phoue. Pha 
hainasü Khrista vei Rakonou puletao hi louloua Khrista hai veahoyu shamea 
vuzülai ea süshonou puhvei kathesü ngaolai tea rai-a paopa peiyu teile süsüe.  
12Ramai nou rachi paolamai haitao hisü puletao vei vah hai lah puletao 
zhiloure donou moe ana neletao donou baie tea pongao peie, süolouzü chu 
neletao nou rakinou seikouyu Rako Mashi khouko vanou Ko Avei paosü peiyu 
rachi paopei maitao hinou choulouyu chi sütao vanou puletao nou raia 
paopeire. Rakivamai koutenoua chi haitao sü sülou nüshoa bue.  

Shee-a Hrüloure Kuyu 

13Südonou vah souloure neletao lehai souda khailo. Tsü pfüloua Jisu 
Khristaye ngaopeiyuki neletao hi peilaiyu zhuvea süna hisü neletao reitei-a 
bulo.  
14Paoyu züyu nahmaitao kua raiki neletao vei avoyu pfüphao züpa süna 
thaifüa tawuso,  
15ana neletaoye kulouyu puhnou sheeyu kua neletao nou tayu zhai teitei 
hinou neletao lah shee-a bulo. 
16Sheeyu larübvü hinou paoe, “Neletao nou shee-a bulai, daiolouzü Ewo 
sheewe.”  
17Mai ali linou souyu thaifüa maikhemai hrülaiye zhai ali hinou chikuyu 
Ramai hi neletao nou veachi paoyuki puhye sü Puo tea kulouzü, deiphao hi 
hrübuki neletao hrümaisü puhye khuhao-a hrülo. 

18Daiolouzü neletaoye neletao puopao hinou ngaolouyu raohayu hrümai 
hinou kakuyu muhnou khapei-a mado soupeiresa touyu sü neletao nou süwe. 
Muh süsü hakalou veiyu süolouzü husha moa sana hatalinou moe;  
19ana chaalia hayu moa sheetouyu zhaotu büyu muhtei shoyu Khrista vei 
zhenou hrüloue.  
20Deiphao soumo jühinou Ramai nou puhye sü doloure, alia neletaoye donou 
akhai teithe haitao hinou pongao peire.  
21Puh vanou neletao nou puhye athai hinou souhrishu peiyu ea puhye kathe 
soupeiyu Ramaiye louchewe; alia südonou neletao vei lü ea areih nasü Ramai 
hi bue.  
22Chuwo neletao nou neletao thaihou jürai maitaoye soutaosoua leshi loure 
acheche hinou paoyu züa neletao rakosü soushee louyu donou, neletao le 
teiteinou rako loushoa alinou liye leshia bulo.  
23Daiolouzü hriyu ea teisa halou hoyu Ramai chipao vanou neletaosü hakalou 
veiyu thoutai hilonou moa hakoulou hoyu thoutai hilonou nashu loure; 
24daiolouzü, “Emai hrülaisü pouhou kubaie, alia puletao vei kathe teiteisü 
rekouhi poupa kubaie, Pouhoutao-a vütabaie, alia poupatao-a raitabaie,  
25ana Mapao vei chipaowo louzü teisanou bubaie.” Neletao hi paongao peiyu 
chipao haina hai Ko Avei nasüe.  

1 Pitar 2 

Hriyu Chuh ea Mashi Tahrühna 

1Südonou neletao nou ashi teitei, amada teitei, aveikho souyu teitei, maiye 
ngaoraiyu teitei moa maiye sou-ahraoyu chi paoyu teiteisü thaokhaiwuwo.  
2Nah-pumaitou kua neletao-a dushu paloua khailu loure donou teisanou rako 
vei naodzü sü züpalo;  
3daiolouzü neletao nou Mapao vei zhuvea peilou süyu sü süloure.  
4Emainou bakhai-a Ramai nou muhteishoe tea dolouyu hriyu chuh Mapao 
hisü tavelo.  

5Hriyu chuhtao kua tavelo, alia neletao nou sheeyu napaomaitao kua Jisu 
Khrista vanou Ramai hi rako hilo ea polou veiyu posheelayu natao popei-a 
kuvah soure buh rako vei rathoki soushupa loure donou neletaoye panou 
seilo.  
6Daiolouzü sheeyu larübvü nou paoe, “Zhukhaio, Enou Zion hisü dolouyu ea 
muhteiyu ki kainghou chuh ali shukhaitoue, alia puhye loucheyumai taliye sü 
panou ahraokhai laimoe.”  
7Louche louyu neletao donou chuh hainasü muh teishoe, ana louche moyu 
puletao donou louzü: “Ki souyu mainou lulaiyu chuh nasü ki kainghouhi 
matsü tsülai chuhna daloure.”  
8Alia kukhe sheeyu larübvü buh ali hinou paoe, “Maikhe maiye panou phi 
sülou laiyu chuh nasü hainae, puletaoye panou kaodu laiyu chuhdu nasü 
hainae.” Puletao sü phi süloure daiolouzü puletao nou chipao nasü louche 
moe; sükuyu hai puletaoye donou Ramai nou lichoyu nasüe.  
9Ana neletaowo dopawuyu maitya nasüe, Veo kihi napao maitaoe, sheeyu 
tahrüh-e, lah Ramai vei maitaoe, süolouzü neletaoye teizhi hinou lah puhvei 
khupayu avahi kupa louyu Ramai puhnou puhvei khupa vahtao paongao 
peire donou neletaoye doloure.  
10Teile ali hiwo neletaowo Ramai vei maitaomoe, ana chuwo neletaowo 
puhmai souloure; teile ali hiwo neletaowo Ramai zhuvea sümoe, ana chuwo 
neletao nou puhvei zhuvea ngaoloure.  

Ramai Qilatao 

11Asa khemaitao, deiphao hinou shesü-shetumai ali kua Enou neletao hi 
khowe. Neletao rakoye teisanou reih züa buyu pfüphao vei züpa nasü 
thaowuwo.  
12Neletao zhaihrü sü tahrüh kukhe maitao hrohinou veitoua talo, sükua 
puletao nou neletaoye ashi souyumai tea mah dukhaiyu kisü, puletao nou 
neletao vei vah aveitaosü ngaoloua Ramaiye puhnou veyu teithe kihi 
paosholai.  



2795 

 

 
   Sheeyu Baibel 

© 2009, Bible Society of India. 
 

 
 

 

13Mapaowo donou neletao lah teidei khoyu maitao hrülai khakhe hi bulo; 
adudulai soua buyu Veo khakhe hi,  
14moa ashi souyu maitaoye tukha peire ea avei souyu maitaoye paosho peire 
donou puhnou seive peiyu teidei paopu maitao khakhehi bulo.  
15Daiolouzü neletao nou kaozüa souyu vah avei taonou tsühayu avomaiye 
panou paikhaimoa buyu sü Ramai nou züpae.  
16Mado soulouyu mai kua hrülo; sütoukhaia ashi taliye pokuloure donou 
neletao vei amado nasü seiwuso, ana Ramai vei kilaitao kua hrülo.  
17Mai hrülaiye tsükhoulo, lülouyu thaihou jüraimai taoye leshilo. Ramaiye 
pilo ea veo adunaye tsükhoulo.  

Khrista nou Veayu vei Nada 

18Kilaitao, neletao nou lah neletao vei zhuvea peilousü ea le nataiyu paopu 
maitao khehi likhei baimoa, veimoyu paopu maitao khehi-a puletaoye 
tsükhou shoyu noupu soutaosoua bulo.  
19Neletao nou ngaozü moyu avea nasü shamea louzü, süna vanou Ramai nou 
neletaoye hapeilai, daiolouzü puhvei lichoyu sü neletao nou süa bue. 
20Daiolouzü soumahyu vanou neletaoye dapeiwu-a süda sünasü neletao nou 
shameawu louzü sühisü dai paoshore bue? Ana neletao nou kaozü-a soulouyu 
vanou neletaoye souveayu sü shamea louzü, süna vanou Ramai nou neletaoye 
hapeilai.  
21Daiolouzü haina vanou Ramai nou neletaoye kuloure, daiolouzü neletaoye 
panou puh phihea thaoloure Khrista nou neletaoye donou veaho peiwu-a 
neletao hi puhzhai douloure do nasü thaodai peiwure.  
22Puhwo mah lia soukhai moe, alia puh tai-lü hinou madayu chi hakia 
choukhai mohie.  
23Puhye ngheihyu kisü, puhnou puletao hi reive ngheihda moe; puhnou 
veahoyu kisü, puhnou soupi-a chi paomoe, ana puhnou cheche-a chiku peiyu 
puhye sü louchewe.  

24Eletaoye panou mah hilonou thailoua acheche hilonou hriloure donou 
Khrista lahnou puh pfüzhonou Eletao mahsü kros vanou pfüpeire. Puhvei 
zheemütaonou neletaoye souvei peiwure.  
25Daiolouzü neletaosü motayu zhaotao kheihao baie, anou chuwo zhaokhowo 
ea neletao rako khopeiyu puh thaisü panou füloure donou neletaoye 
podakhai vere.  

1 Pitar 3 

Chaa ea Chapfü Mainou Tare Zhaihrü 

1Sübütoua chapfü maitao neletao-a neletao chaamai khehi hrülo, sübüa 
puletao hronou maitalinou Ramai chipaosü louche molouzü, neletao vei 
zhaihrü nou puletaoye panou louche loure koloulai. Neletaoye donou chilia 
paoyu matsü hae,  
2daiolouzü neletao vei zhaihrü hai daizhozhou sheesa ea tsükhoulou veisa 
touyu sü puletao nou ngaoloulai.  
3Neletao zhu panou veiloure vakouhi nakhe maitao süolouzü peishu 
khipfüyu, sana touh touyu moa sabanüh avei nou tuwuso.  
4Süjünou neletao vei zhu veiyu hai neletao lekhehi buyu mai achechena 
süolouzü halou hoyu nataiyu vei sana touh alia kaonayu rako sünanou tulo, 
süsü Ramai nghojünou muh teikayu nasüe. 
5Daiolouzü Ramaiye nou zhitei-a buyu raichoki sheeyu naotu maitao nou 
puletao chaamai khehi hrüa buyu sünanou lah puletaoye tuwe. 
6Sarah-a sübüa soue; puhnou Abraham chi züa puhye nou paopu tea kue. Alia 
chuo neletao-a vah avei soua hataliye pikhaimoa bulouzü neletaosü puh 
nahmaitaoe.  
7Sübüa chaakhemai neletao-a neletao chapfümaitao hai lelouho kouyu 
maitaoe touyu sü sütou peiwua koa hrülai. Puletaoye tsükhou peikhaio, 
daiolouzü puletao-a neletaoye koa Ramai vei teisa ahri vei sapeina nasü 
ngaozholai. Neletao vei veachi nasü hataliye panou khulou more donou haina 
hai soukhaio.  

Acheche Vah Souyu donou Veahoyu 

8Akhai hinou, neletao hrülainou tsü-le ali souyu, maiye zhuvea peiyu, 
thaihou jürai kua leshi zhoyu, le nataiyu ea nashayu hrüsü buloukhaio. 
9Ashinaye donou ashinou moa chapeiyu naye donou chapeiyu nou pao 
rüwuso; süjüwo, hapeikhaio, daiolouzü neletaoye panou ha ngaoloure donou 
süsü souloure Ramai nou neletaoye kuloure.  
10Daiolouzü sheeyu larübvü hinou haibüa paoe, “Hrümaiye leshiyu ea avei 
teithe ngaonü-a buyu puhye panou ashi chi ea amada chi paore hinou khalou 
khaio.  
11Puhye panou ashi hinou tareiloua avei nasü soulou khaio; puhye panou puh 
le teiteinou kaonayu sü phoulou khaio.  
12Daiolouzü Mapaowo nghithousü achechemai pei hi phe-a bue, alia puhvei 
nousü puletao nou veachi paoyu sü kei-a bue. Ana Mapao vei zhuwo ashi 
souyu maitaoye ba-a bue.”  
13Chuwo neletao nou avei nasü sounüshoa bulouzü thaohnou neletaoye 
soushiwulai?  
14Anou neletao nou achechena souyu donou veaho-a bukhai-a, neletaosü 
daizhozhou rako veisa! Maitaliye piwuso ea le chorowuso.  
15Ana neletao le hinou Khristaye Mapaowo nasüe tea tsükhoulo. Neletao 
lekhehi buyu areihna vanou neletao hi chi nouyu puh hisü chila peire 
teisanou soudalo,  
16anou süsü natai-a ea khuhao-a souloukhaio. Khrista thaifümai alisoua 
neletao nou tayu zhai avei naye sü paoshiyu süolouzü neletaoye chi ashinou 
ngheihyuki puletaoye panou ahrao ngaoloure donou neletao peikhao leikei-a 
bulo. 
17Daiolouzü süsü Ramai vei lichoyubaie toulouzü ashi souyu vanou veahoyu 
jüwo avei souyu donou veahoyu sünanou veikouhie. 
18Daiolouzü neletaoye Ramai nghojühi save peire donou, mahmaitao sühsoua 
avei mai ali, süolouzü Khrista nou mah donou vuhli hinou teisa vei soua 

thaipeire. Puhye sü pfüphao hilonou southeare, anou rako hilonou souhri 
peiwure,  
19alia puhnou rako hilonou hriyu hinou hukhahi buyu rakotao hi taloua ko 
paodoue.  
20Rako haitaosü daoraiki Noha nou dzüluki soubuki teithetao hi Ramai nou 
shamea-a khokhai khai-a puh chi zübayu maisütao vei rakotaoe. Dzüluki süna 
lekhe hi buyu mai daotu süolouzü puletao mai acha likhei dzü vanou 
khailulou baie,  
21süsü chu neletaoye khailu peiyu dzükhao dayu sünavei nada alie. Sünasü 
vasou hi hai khükouyu süna moe, ana süsüwo peikhao leikei-a Ramai hi 
apaokhai touyu alie. Sünanou neletaoye Jisu Khrista hrishu louyu vanou 
khailupeie.  
22Jisu Khrista hai raki hi khetare ea puhnou Ramai bahkha zhoulo vahinou 
bu-a rakivamai hrülai pei hi, alia kukhe raki vanou paopu souyu ea khouko 
buyu rakotao pei hi tukha-a buloure.  

1 Pitar 4 

Datayu Khristamai Ahrü 

1Südonou Khrista nou puh pfüzhonou veapeiyu vanou, lah neletao-a puhnou 
souyu zhai sükua soutsülo; daiolouzü pfüzho hinou veahoyu mai talisü mah 
hi bupukhai more.  
2Südonou, chuwo neletao vei deiphao hrümai hai vasou züpa soumoa Ramai 
leli soua hrü vuzülai. 
3Neletaosü Ramaiye sümoyu maitao nou sounüyu vah süna soua süolouzü, 
khulou souyu, vasou züpa souyu, zhaoh shozhiyu, avomai hrü hrüyu, meme 
soua zhaoh shoyu, alia ngaorayu basharaye thoa raikinou teile alao souhare.  
4Alia haikuyu ashi ea chaochao souyu hrü haina hinou neletao nou chuwo 
puletaoye koa lou zhopeimo khaie puletao sü khupa loua neletaoye paoshiwe.  
5Ana puletaosü hrimai ea thaimaiye chikure donou souda-a buyu Ramai hi 
lah puletao vei soupfücho nasü peilai.  

6Qo haina vanou maita mailiye chikuyu kua puletao vei pfüphao hribuki hi 
chikuwuyu puletaoye panou Ramai kua rako hilonou hriloure donou Ko Avei 
nasü thaimai hi-a paodoue.  

Ramai vei Sa-apei natao Peiphapeimai 

7Na veishi vei akhai teilesü ngheire. Südonou neletao veachi pao-a buloure 
donou lahnou lahye tukha-a ea leikei-a bulo.  
8Ha pfüphou jünou alinou liye lenoushoa leshilo, daiolouzü leshinou mah 
alaoye hongipeiwe.  
9Noyu soukhaimoa neletao alinou liye shepeio.  
10Neletao maili linou Ramai vei sapeina chekhei ngaolouyu donou, Ramai vei 
tyaku kuyu zhuvea vei avei peipha peimai soua süsü alinou ali donou po-a 
seilo.  
11Maita linou ko paodou louzü süsü Ramai chipaonou paodoulai, maita linou 
kuvah soulouzü süsü Ramai nou puh hi peikhai touyu khoukonou poa kuvah 
soulai, sükua Jisu Khrista vanou Ramaiye ha pfüphou hinou paosho loure 
soulai. Kathe ea adusho sü Jisu Khrista veie teisanou. Amen.  

Khristamai Alisoua Veahoyu 

12Leshi Asakhemai, neletaoye zhai zhure donou neletao pei hi vedao-a buyu 
veaho shoyu süna donou ha sütholi neletao hi vewe tea khupayu souwuso.  
13Ana neletao nou Khrista vei khouko ava pongaoyuki lichekhoua lesa loure 
donou Khrista vei veahoyu hi zha ngaozhoyu hisü lesashoa bulo.  
14Neletaoye Khrista zhih donou sou ahrao peilouzü rakoveie, daiolouzü 
khouko avavei ea Ramai vei Rakonou neletao pei hisü bue.  
15Neletao maitalia maiye datheamai moa avaomai moa vahshi soumai moa 
mai kukhe vahnou lah vah souyu hinou veahoyu souwuso.  
16Anou maitalinou Khristamai ali souyu donou veahoe toulouzü, süna vanou 
ahraowuso, ana puhsü Khrista zhih pfüe tea Ramaiye paosholo.  

17Chiku shure teilesü veloure, alia lah Ramai vei maitaoye nou chiku railai. 
Haisü Eletao hinou kushurai louzü, Ramai chipao avei louche moyu maitao 
hisü kakua akhai soulaisa?  
18Sheeyu larübvü hinou paoyu kua, “Achecheyu mai khailu louyu hai tateisho 
louzü, Ramaiye sümoyu mahmaitao hisü dai palaisa?”  
19Südonou Ramai leli thaifüa veahoyu maitao nou puletao vei rako hai 
louchelou veiyu puletao vei soupei Mapao bah hi peithouwua tobai soumoa 
vah avei souloukhaio.  

1 Pitar 5 

Ramai Zhaokho 

1Südonou lah E-a tsümaili soua, Enou neletao hrohi buyu lüloumaime 
tsümaitao hi khoe. Ehai Khrista veahoyu veihi zhopaohmai alie, alia 
pongaopei laiyu khouko ava hisü E-a zha ngaozholai.  
2Neletao bah hi thaothou peikhai touyu Ramai vei zhaokhoye sü moshilaiyu 
hinou moa, sasa-a khopeilo; neletao vahsü pousha ngaore donou mo-a sounü 
shoyu hinou soulo.  
3Neletao bah hi thaothou peikhai touyu maitao pei hisü tukha-tudeire donou 
tewuso, ana zhaokho hisü zhai aveinou soungaokhaio.  
4Alia zhaokhowo peichananou veyu kisü neletao nou vütakhai laimoyu 
khouko avavei Veo peirüsü ngaolai.  
5Sübüa, nahlemaitao neletao-a tsümaitao khakhe hinou hrülo. Alia neletao 
hrülai nou alinou liye kuvah soure donou nataiyu vei sahnü nasü noulo; 
daiolouzü, “Ramai nou khaophu souyu maiye bawe, ana nataiyu mai hisü 
zhuvea peiwe.”  
6Südonou Ramaiye panou puhvei teile kaovei hinou neletaoye souku peiloure 
donou khouko buyu Ramai khakhe hinou lah neletao natai-a hrülo.  
7Neletao vei le kiyu pfüphou puh hi thaothouwo, daiolouzü puhnou neletaoye 
zhupeiwe.  

8Leikeilo, zhai helo! Neletaoye ngaobawo Rashi nasünou kamaiye tsütou 
loure donou ra sühao-a laiyu khaosouveo alikua tasühao-a laiwe. 
9Neletao lü nasü tsüloua puhye sü nulo, daiolouzü deiphao teiteihi buyu 
thaihou jürai maitao hrülai-a haikuyu veahoyu hai daokhaiwe touyu sü 
neletao nou süwe.  
10Ana neletao nou phajütou veayu thaisü, Khrista hinou neletaoye puhvei 
teisa khouko ava zha panou ngaozhore donou kulouyu, zhuvea pfüphou vei 
Ramai puhnou neletaoye southou liche peiwu-a soutsü, soukhou ea soula 
peilai.  
11Teisanou khoukosü puhvei soulouwo! Amen.  

Akhai Khurüyu Chidoh 

12Enou acheche thaihou jüraimai alie tea poa buyu Sailas vei soukha hinou 
jüshoyu Seiko haina hai Enou neletao hi rüwe. Enou haihai Ramai vei 
chekhaoyu zhuvea nasüe tea zhopaoh peia neletaoye le souho peiwe. Sühinou 
soutaosoua la-a bulo.  
13Babilon hi buyu Ramai nou dolouyu neletao tupai lüloumaimenou neletao 
hi khurüyu chidoh seiwe; alia sübüa Anahpoutuwo Mark nou-a seiwe.  
14Leshiyu vei mü teiyu nou alinou liye khurükhaio. Khrista hi buyu neletao 
hrülai hisü kaonayu buloutheo.  

2 Pitar 

2 Pitar 1 

1Jisu Khrista vei kilai ea Sei-atana Simon Pitar hinou — Eletao Ramai ea 
khailu-apeio Jisu Khrista vei achechena vanou Eletao vei muh teishoyu lü 
sübüa peikhai touyu puletao hi seiwe:  
2Neletao nou Ramaiye ea Eletao Mapao Jisu ye süyu süna vanou neletao pei 
hi zhuvea ea kaonayu alaosou buyu sü souloukhaio.  

Ramai nou Kuyu ea Züpayu 

3Eletao nou lah puhvei khouko ava ea avei veilai nasü koa zha ngaozhore 
donou Eletaoye kulouyu puhye sülouyu Eletao vei tsü süna vanou Eletao nou 
acheche hrü hrüloure moshilaiyu teiteisü Ramai nou Eletao hi puhvei ramai 
hilo vei khouko nou süsü Eletao hi peiwure. 
4Haikua, puhnou apaopei khaitouyu dushoyu ea muhtei shoyu sapeina taosü 
Eletao hi peiwure, süolouzü sapeina haitao vanou, ke-zhe züpa vanou veyu 
deiphao hi buyu ashi süna hinou neletao nou tupaloua Ramai vei zhai nasü 
koa zha ngaozho loulai.  
5Qo haina donou, neletao vei lü hisü avei nanou thoupu loure soutaosoua 
telo; alia neletao vei aveina hisü tsü thoupulo;  
6alia neletao vei tsüna hisü lahnou lahye tukhayu sünanou ea lahnou lahye 
tukhayu hisü shameayu sünanou thoupulo; alia neletao vei shameayu sühisü 
rahrümai sünanou thoupulo;  
7alia rahrümai hisü thaihou jüraimaiye leshiyu sünanou ea thaihou jüraiye 
leshiyu sühisü leshi nanou thoupulo.  
8Daiolouzü, tsüdo haitao hai neletao veie toulouzü ea neletao hi alaosoua 
bulouzü, sütaonou Eletao Mapao Jisu Khristaye neletao nou sü-a buyu hisü 
panou chih-a ea veipua vah souloulai.  
9Ana tsüdo haitao hayu mai talisü nghichamai moa nghi ngaotoulou momai 
kue ea raichoki puhvei mah hinou puhye sü soushee peire touyu sü ngaiwure.  

10Südonou, Athaihou jürai khemai, neletaoye kulouyu ea dolouyu sü teisanou 
chih-a laloure donou lenou pulo, daiolouzü neletao nou haisü soua bulouzü, 
neletaosü hakia kaota louhoe.  
11Haibüa neletao hisü Eletao Mapao ea khailu-apeio Jisu Khrista vei teisa 
halouho Vedei hi velou loure zü teiteisü peiwulai.  
12Südonou neletao nou sütao hai sütoua ea neletao nou ngaolouyu achechena 
hinou latoua bukhaia Enou neletaoye haitao vanou teisa nou panou lichoa 
bulounüe.  
13Enou hribu sasü, haitao vanou neletaoye paothou liche peizüe tea Enou 
chowe.  
14Enou süwe, süolouzü Eletao Mapao Jisu Khrista nou Ahi sheesha-a 
paopeiyu donou Esü thala-a Apfüphao haina hai thaowua talaire.  
15Südonou Enou thaitayu thai teisanou neletaoye panou haitaosü licho loure 
donou luduli phoupeire Enou soutaosou telai.  

Khrista vei Khouko Ava Ngaoyumai 

16Daiolouzü, Ehnou neletao hi Eletao Mapao Jisu Khrista nou adusho hinou 
khaive laiyu ko süna paongao peiyu kisü, daomaiko talinou sei-a paongao 
moe, ana lah Eh nghithou vuzünou puhvei adushosü ngaoe. 
17Puo, Ramai hinou puhnou tsükhouyu ea khouko ava ngaoyu kisü, alia Aku 
Kulaio Ramai hinou pai linou shakoua puh hi, “Haina hai lah Enou leshiyu 
Anah Poutue, puh pei hisü Enou khraso peire!” tea paoyu kisü Eletao-a sühisü 
bue.  
18Eletao nou puhye koa mashi deichi vanou buyuki hinou, lah Eletao nou raki 
vanou pai hainasü shakouyu choue.  
19Südonou Ehnou rachi paola mainou paoyu chipaosü louche putare. Neletao 
nou haina hisü le peitou louzü veilai, daiolouzü haina hai teithe louloua 
shona teivuh vei avanou neletao lekhehi vapeimo koute teizhi buh hinou va-a 
buyu meibvü süna kue.  

20Sütoukhaia, ha teitei jünou neletao nou haihai sülou vuzülai, süolouzü 
sheeyu larübvü hinou paokhai touyu rachi hai maitalinoua lah puh mado nou 
dapa loumoe. 
21Daiolouzü rachi talihai emai leli hinou vekhai mohie, ana Ramai hinou 
veyu chipaosü puletao nou paoyu kisü Rako Mashinou maikhe maiye sü süpei 
baie.  

2 Pitar 2 

Amada Dou-apeimai 

1Dao raichoki maikhemai hrohi amada rachi paolamai ve-e, alia sübüa amada 
dou-apeimai hai neletao hrohi velai. Puletao nou kheikhei soua hakalou vei 
cheche moyu doupeiyu sü poveloua puletaoye khailupa peiyu Mapaoye sü 
motoulai, alia südonou puletao nou lah puletao pei hi sü thashoa hakayu 
povelai.  
2Sübüa, maitalinou puletao vei khakha ludu thaifüa talai, alia puletao vanou 
kukhe mainou acheche Ludunaye sü paoshilai.  
3Puletao vei loküyu süna vanou, puletao nou neletaoye amada chipaonou 
souha-souka peilai; puletao pei hi mah dukhairesü dao raichokinou soudapoa 
koure, alia puletaoye Souhawure nasü zhaihepoa bure!  
4Mah souyu rakivamai taoye Ramai nou tudei moa khaimoe, ana puletaoye 
sü meizai buh hi laithoure, sühinou puletaoye sü teizhi hinou phukhaiwu-a 
Chikuyu Teithe sünasü panou khoa buwe.  
5Ramai nou daoraiki deiphao naye sakhai-a phapeimoe, ana ramai loumoyu 
maikhe maitao vei deiphao süna pei hisü dzüdu povepeie; puhnou khailu 
peiyu sümaitaowo louzü acheche Ko paodouyu Noha ea kukhe mai anai 
sütaobaie.  
6Ramai nou Sodom ea Gomorrah nuhdu sühai pei hi mah dukhaiwu-a sühaiye 
sü meinou souhawure, alia sübüa ramai loumoyu maitao pei hi dai palaisa 
touyu zhai nasü soungao peire.  

7Mai ashi taovei khakhayu zhaido sünanou souvea-a buyu maiveina Lotye 
puhnou khailu papeie.  
8Maiveio sünasü puletao hrohinou hrüe, alia puletao vei ashi vah sütaosü 
ngaoloua ea chouloua teithe tsünou puhsü le veashoa bue.  
9Südonou ramaiye süyu maiye kakua puletao vei veahoyu hinou khailu palou 
laisa touyu ea mai ashimaiye kakua Chikure Teithe donou hukhahi khailaisa 
touyu sü Mapaowo nou süwe. 
10Koulihsoua ke-zhe züpa thaifüa khulou souyu maitao ea Ramai vei 
khakhehi hrübayu maitaoye Ramai nou tudeilai. Amada dou-apeimai 
haitaosü khuveiwe ea khaophu souwe, alia khouko ava buyu rakimaiye 
paoshiyu halia pimoe. Süjüwo puletao nou sütaoye sou ahraopeie.  
11Amada dou-apeimai haitao jünou koushoa khou-chihyu rakivamaitao-a 
Mapaowo nghojünou puletao pei hi sou ahrao peia mah dukhai moe.  
12Ana mai haitaowo pfüna tsünou vah soua tsü hayu rekhaosou kua panou 
niloure ea southeare donou nakoubaie; puletao nou sükhai moyu talisü 
puletao nou sou ahrao peia duwe. Rekhaosou kua puletaoye souhawulai.  
13Alia puletao nou souvea peiyu süna donou puletaoye veayu nou paorü 
peilai. Puletaoye donou vayu touyuhai teiva hinou puletao ke-zhe züpa tali 
souyu süsüe; ha teitei hinou puletao vei amada ludu hinou ta-a, puletao nou 
neletaoye koa tou-shoyu hai ahrao ea zhih soushiyu süsüe.  
14Puletao nou khakhapfü moanou kukhe hataliye zhunü moe; puletao nou 
mah sounüyu hai hakia khramoe. Puletao nou lelouho maiye shohi süthailou 
peiwe. Puletao lehai loküyu hinou soudouwu chere. Puletao hai Ramai nou 
chapeiyu nahmaitaoe!  
15Puletao hai acheche ludu nasü thaowu-a motare; zümoyu vah souyu vanou 
ngaolouyu poushanaye leshiyu Beor nahpoutu Balaam vei luduna thaifüa 
puletaosü tare,  
16ana puhye sü puh mah vanou züpeire. Puhvei rheisüh sünanou emai 
lapainou pao-a avoyu rachi paolamai süna vahsü panou nukhaire.  

17Mai haitao hai thekeikeiyu dzühoung kue ea teikhai teirünou hüpfüa laiyu 
teihao kue; puletaoye donou thouthoulai teizhi buh süsü Ramai nou souda 
khaire.  
18Puletao nou khaophu souyu ea voyuchi paowe, alia kao-zü moyu hinou 
hrüyu maikhemai hronou chubünou tupaloua buyu puletaoye sho hinou 
muloure donou ke-zhe züpa vahnou chaowe.  
19Amada dou-apeimai haitaonou mai sütaoye sü mado soupeire apaopeiwe, 
ana lah puletaosü hakayu zhaidovei kilai soua bue; daiolouzü maitali hai 
puhye kolouyu sünavei qila baie.  
20Maikhe mainou puletao hi buyu Eletao Mapao ea Khailu-apeio Jisu Khrista 
vei tsü süna vanou deiphao vei ashi khouko süna hinou tupa louyu thainou 
khailou sütao hinou muloua sütaonou puletaoye kolou khailouzü, sükuyu mai 
haitao vei hrümai hai shurai jünou akhai nanou shikou shotare.  
21Mai haitaoye donou acheche ludu nasü süloua puletao hi peikhai touyu 
sheeyu chikha süna hinou tarei tayu jüwo, acheche ludu süna sükhai moyu 
sünanou veikousho laihie.  
22Puletao hi payu sünanou tsümai rachi hinou paoyu hai chechewe touyu sü 
pongaowe, süolouzü: “Seinou lah puhnou rüpakhai touyu sühi khaivewe,” ea 
“Vo hai konai hinou panou nare donou likhei dzü khüpei baie.”  

2 Pitar 3 

Mapaowo Khaivere Apaopeiyu 

1Leshiyu Asakhemai, chuwo haina hai Enou neletao hi rüwuyu Seiko ahai 
chena süe. Seiko haihai hinou neletao hi chi haitao paopeia panou neletao 
lekhehi tsü avei paloure Enou tewe.  
2Sheeyu rachi paolamai taonou dao rainou paopa khaitouyu chipaotao ea 
neletao vei Sei-atamaitao nou neletao hi peikhai touyu Mapao ea khailu-
apeio vei chikhatao hai Enou neletaoye panou licholou nüwe.  

3Raikai-a, neletao nou sülou vuzü molouzü shie, süolouzü, akhai teithetao 
hisü, lah puletao vei ke-zhe züpa thaifüa hrüyu mai kamai velai, puletao nou 
neletaoye konüa,  
4haikua paolai, “Puhnou velai tea apaopei khaitoue, puhnou apaopei mowu? 
Puh kahi bue? Eh puopao maisü thaita khaire, ana deiphao soushu-arai kua 
chu koutesü ha teitei hai kheihao-a bubaie!”  
5Dao raiki hinou Ramai nou chikha pei-a rakitao ea deiphao hai soupeie 
touyu vei acheche nasü puletao nou süh-a bulukhu chopei bae. Deiphao hai 
dzü hinou ea dzü vanou soupeie,  
6alia dzü vanou süolouzü dzüdu veloua dao raiki deiphao nasü souhare.  
7Ana chu buyu rakitao ea deiphao hainawo louzü panou meinou souhawure 
donou Ramai vei chikha sünanou pokhaiwure. Sütaosü ramai loumoyu 
maikhe maitaoye chikuyu ea souhawumo teithe koute donou pokhaire.  
8Ana leshiyu Asakhemai, haina hai ngaipeiso! Süolouzü, Mapao nghojühiwo 
nai teithe ea po theli hai takuyu hae; puhye donou hai haisü kheihao baie.  
9Kamainou shosho soubaie tea chokhai-a, Mapaowo louzü puhnou apaopei 
khaitouyu soupeire hisü shosho soumoe. Süjüwo, puhnou neletaoye koa 
shamea peiwe, daiolouzü puhnou maitaliye hai panou souhawuyu sü züpa 
moe, ana maikhemai hrülaiye panou puletao mah hinou le dalouyu sü 
züpawe.  
10Ana Mapao vei Teithe hai avaomai kua velai. Teithe sükisü rakitaosü kho 
chihshoyu alinou koa habailai, ratei hi buyu nataosü meisou hinou chahalai, 
alia deiphao ea sühi buyu nateitei habailai. 
11Na haitao veishi hai haibüa souha laiyu donou, neletaosü kakuyu mai 
soulaisa? Neletao vei hrümaisü shee vuzülai ea Ramai hi popeilai, 
12sübüa neletao nou Ramai teithesü kholai ea süsü panou thala-a vere donou 
neletao nou soutaosoua telai, daiolouzü sükisü rateitaosü meinou dei-a 
souhawulai, alia rateihi nataosü meisou nou chahawulai. 

13Ana Eletaowo Ramai nou apaopei khaitouyu süolouzü: acheche hrümaiye 
koa hrülaiyu ratei ashu ea deiphao ashu sünaye khoa bue.  
14Südonou, Asakhemai, neletao nou Teithe sünasü khoa buyu hisü, Ramai 
nghojünou sheetoua ea chaalia ha-a ea puhye koa kaona-a buloure donou 
soutaosou telo.  
15Eletao Mapaowo nou shamea peiyuhai puhnou neletaoye khailu loure 
donou teile kao avei peiwe tea cholo. Sübüa Eletao nou leshiyu Eh thaihou 
jürai Paul nou-a Ramai nou puh hi peikhai touyu ratsü süna thaifüa neletao 
hi rüpeie.  
16Puhvei seiko pfüphou hisü chipao haitao pao-a, kheihaobüa rüe. Puhvei 
seikotao hisü süre tateiyu taoli louwe, sütaosü tsühamai ea lichemo maitao 
nou kukhe sheeyu larübvütao hia souyu kua kao-zü moa paodou peiwe. 
Südonou puletao nou lah puletao pei hi ha-kare povewe.  
17Ana Asakhemai, neletaowo haisü rai-a süloure. Südonou neletaoye zhai 
hayu maitao vei kao-zü moyu sünanou süthaipoa talou more donou ea chu 
neletao vei khailu louyu buh haina hinou kaotalou more donou, neletao 
leikei-a bulo.  
18Ana Eletao Mapao ea khailu-apeio Jisu Khrista vei zhuvea ea tsü hinou 
tobai soumoa dushulo. Puh hisü chua, akhainou khaikoute-a adushosü 
souloutheo! Amen.  

1 Johan 

1 Johan 1 

Ahri Chipao 

1Shurai hinou buyu ahri Chipao süna vanou Ehnou neletao hi rüwe. Sünasü 
Ehnou chouloure, alia süsü Eh nghithou nou ngaoloure; ovai, Ehnou süsü 
ngaoloua Eh bahnou süsü deiloure.  
2Ahri sünaye pongao peiwuyu kisü, Ehnou süsü ngaoe ea süna vanou Ehnou 
zhopaoh soue, alia Puoye koa buwu-a Eletao hi pongao peiwuyu teisa ahri 
süna vanou neletao hi paongaowe.  
3Ehnou Puo ea Nah Poutu Jisu Khristaye koa meime ali soua buyu hi neletao-
a Ehye koa meime sünahi louzho loure donou, Ehnou ngaolouyu ea 
choulouyu süsü neletao hi-a paosüwe. 
4Ehvei sayu hai chekhou loure donou haisü Ehnou rüwe.  

Ramai hai Avae 

5Chuwo Puhnah Poutu hinou Ehnou chouloua paosüyu chipao sünawo louzü 
haire; Ramai hai avae alia puh hisü teizhi ali-a hae. 
6Eletao nou teizhi hinou ta-a bulukhu, Eletao hai puhye koa meime zhowe tea 
Eletao nou pao-a bulouzü, Eletao sü madawe ea achechena thaifüa hrümoe.  
7Ana puhnou avahi buyu büa, Eletao nou ava hinou hrüa bulouzü, süthaisü 
Eletao sü alinou liye koa meime zholoure, alia puhnah Poutu, Jisu vei zhenou 
Eletaoye mah teitei hinou soushee peiwure.  
8Eletao nou Eletao hai mah hae tea paolouzü, Eletao nou lah Eletaoye 
labaiwe, alia acheche nasü Eletao hi hae.  
9Ana Eletao nou Eletao vei mah hai Ramai hi dua paopa ngaowu louzü, 
puhwo louche louveie ea chechewe, alia Eletao mahsü khaipeilai ea Eletaoye 
Eletao vei kao-zümoyu teitei hinou soushee peilai.  
10Eletao nou Eletao hai mah soumoe tea paolouzü, Eletao nou Ramaiye 
madayu mai ali soupeire, alia puh chipaosü Eletao hi hae.  

1 Johan 2 

Eletaoye Soukha-apeio Khrista 

1Anah khe maitao, neletao nou mah soulou more donou Enou haisü neletao 
hi rüwe; ana maitalinou mah souwu louzü, Eletao sühsoua Puo nghojü hinou 
chi veikhayu maili bue—puhsü Jisu Khrista Achecheo nasüe.  
2Alia Khrista puhnou Eletao mah khaipeiyu bo nasüe, alia Eletao mah likhei 
donou baimoe, ana deiphaomai hrülai vei mah donoue.  
3Eletao nou Ramai vei chikhatao züa bulouzü, süvanou Eletao nou Eletao hai 
puhye süvuzüe touyu sü süwe.  
4Maitalinou puh hai Ramaiye süwe tea paokhai-a, puhnou puh chikhataosü 
zümo louzü, sübüyu maisü dayumai baie ea acheche nasü puh hi hae.  
5Ana maitalinou puh chi züa bulouzü, puh hisü chekhao-a Ramaiye leshiyu 
nasü southou liche peiwure. Haivanou Eletao nou Eletao hai puh hinou bue 
touyu sü süloure:  
6Ramai hinou tobai soumoa bue tea paoyu puhnou Jisu Khrista nou hrüyu 
bütoua hrüvu zülai.  

Chikha Ashuna 

7Leshiyu Asakhemai, Enou neletao hi rüpei-a buyu chikha haina hai ashu 
moe; haisü neletao hi shurai hinou buyu chikha akuna baie. Chikha aku nasü 
neletao nou choulouyu chipao sünasüe.  
8Sütoukhaia Enou neletao hi chikha ashuli rüwe, daiolouzü hainavei acheche 
nasü Khrista hinou ngaoe ea neletao hi-a ngaoe. Daiolouzü teizhi nasü talata-
a bure, alia checheyu ava nasü varupoa bure.  
9Maitalinou puh hai avahi bue tea paokhaia, puh thaihou jüraiye ngaora 
louzü, chukoutea puhsü teizhihi buhie.  
10Thaihou jüraiye leshiyu maitalisü ava hinou hrüa bue, alia südonou puh 
hisü mai kukhe taliye mah hi southou peire halia hae.  

11Ana puh thaihou jüraiye ngaorayu maitalisü teizhihi bue; alia teizhi hinou 
talai-a bue ea daiki tahosa touyu hai puhnou sümoe, daiolouzü teizhi nanou 
puh nghithousü souchawure.  
12Anah khe maitao, Enou neletao hi rüwe, daiolouzü Khristaye donou neletao 
mahsü khaipeiwure.  
13Puo khe maitao, Enou neletao hi rüwe, daiolouzü shurai hinou hria buyu 
puhye sü neletao nou süwe. Nahle maitao Enou neletao hi rüwe, daiolouzü 
neletao nou ashinaye sü koloure.  
14Anah khe maitao Enou neletao hi rüwe, daiolouzü neletao nou Puoye süwe. 
Puo khe maitao, Enou neletao hi rüwe, daiolouzü shurai hinou hria buyu 
puhye sü neletao nou süwe. Nahlemaitao, Enou neletao hi rüwe, daiolouzü 
neletaosü khouwe; alia Ramai vei chipaosü neletao hinou tobai soumoa bue, 
alia neletao nou ashinaye sü koloure.  
15Deiphaoye moa deiphao hi buyu nataoye leshiso. Maitalinou deiphaoye 
leshi louzü, Puoye leshiyu nasü puh hi hae.  
16Daiolouzü deiphao hi buyu na teitei, süolouzü kezhe züpa, nghithou züpa 
ea khaophu soua hrüyu haitao teitei talia Puo hinou vemoe, ana deiphao 
hinou vebaie.  
17Deiphao ea sühi buyu emainou züpayu ha teiteisü tabaiwe; ana Ramai vei 
leli souyu puhsü teisanou hriwe.  

Khristaye Ngaobana 

18Anah khe maitao, haisü akhai teilecho nare! Alia Khristaye ngaobanasü 
velai touyu sü neletao nou choulouyu sübüa, chuo Khristaye ngaobamai 
alaosoua veloure; südonou haisü akhai teilecho nare touyu sü Eletao nou 
süre.  
19Puletao sü Eletao hinou tapae, ana puletaowo Ehmai moe; daiolouzü 
puletao hai Eletao maie toulouzü, puletao sü Eletaoye thaomoa koa buvu 
zülai. Ana puletao hrülaisü Ehmaitao moe touyu sü sheesha-a popa ngaopeire 
donou puletaosü tapare.  

20Ana neletaoye sü Mashio nanou theadzü napeire, alia süsü neletao 
hrülainou süwe.  
21Südonou Enou neletao hi rüwe, süsü neletao nou achechena sümoyu donou 
moe, ana neletao nou sünaye süyu donoue, alia achechena hinou madayu ali-
a vemoe touyu süna-a neletao nou süwe.  
22Sübülouzü dayu nasü thaoh-e? Puhsü Jisu hai Khristae touyu bayu nasüe. 
Sübüyu mainasü Puo ea Nahpoutuye bayu Khrista vei ngaobamai sünasüe.  
23Daiolouzü Nah Poutuye bayu maitalinou Puoye-a babaiwe; Nahpoutuye 
popeiyu puhnou Puoye-a popeiwe.  
24Südonou shuraikinou neletao nou choulouyu chipao nasü neletao lekhehi 
pokhai vuzüloukhaio. Neletao nou chipao süsü pokhaire toulouzü, süthaisü 
neletao nou Nah Poutu ea Puoye koa alikheisoua teisanou hriloulai.  
25Alia Khrista puhnou Eletao hi peilai tea apaopei khaitouyu sünasü teisavei 
ahri hainae.  
26Chi haisü Enou neletao hi neletaoye laloure te-a buyu puletao vanou rüwe.  
27Ana neletaoye donou louzü, Khrista nou puhvei rako hai neletao pei hi 
lakhai peiwure. Puh Rakonou neletao hi busasü, neletaoye donou maitaliye 
panou neletao hi doupeiyu matsü hae. Daiolouzü puhvei Rakonou neletaoye 
sü hateitei vanou doupeiwe, alia puhnou doupeiyu sü chechewe, madamoe. 
Südonou Rakonou doupeiyu sü zülo, alia Khristaye koa ali soua bulo.  
28Ovai, Anah khemaitao, puhnou veyuki Eletao sü khu veishoa buloure donou 
ea puhnou veyu Teitheki puh hinou ahrao-a tutsü talou more donou puhye 
koa ali soua bulo.  
29Puh hai chechewe touyu hai neletao nou sülouzü, cheche vah soua buyu 
maitalisü Ramai nahbaie touyu sü neletao nou süvuzülai.  

1 Johan 3 

Ramai Nahtao 

1Zhukhaio, Puonou Eletaoye daizhozhou leshi peiresa! Puh leshihai dushoe 
süolouzü Eletaoye sü Ramai vei nahmaitao tea kupeire; alia südonou cheche-
a Eletao sü sübaie. Qo haina vanou deiphao mainou Eletaoye sümoe; 
daiolouzü sünanou puhye sümoe.  
2Leshiyu Asakhemai, chuwo Eletao sü Ramai nah taore, ana thaikhai hisü 
Eletao sü daibü laisa touyu sü chuchu sheetou mohie. Ana Eletao nou süwe 
süolouzü Khrista nou veyu kisü, Eletao sü puh bülai, daiolouzü puh zhuh 
chekhaoyu süna hinou Eletao nou puhye sü ngaolai.  
3Khrista nou sheeyu donou puh hi areih haina buyu mai hrülai nou lah puhye 
shee-a khailouwe.  
4Mah souyu maitalinou razhai soukhoyu vei mah soure, daiolouzü mah hai 
razhaiye soukhoyu sünasüe.  
5Neletao nou süwe süolouzü Khrista nou Eletao mah pota peiloure donou ve, 
alia puh hisü mahlia hae.  
6Südonou Khristaye koa ali soulouyu mai hrülainou mah soua bumoe; ana 
mahsoua buyu maitalisü puhye ngaokhai mohie moa puhye sükhai mohie.  
7Anah khe maitao, maitaliye panou neletaoye lawuso! Khrista nou checheyu 
büa, cheche vah souyu puhsü cheche maie.  
8Mah soua buyu maitalisü Rashina hinou ve, daiolouzü shurai hinou Rashi 
nanou mah soure. Ramai Nah poutuwo nou veyu vei qowo louzü Rashi navei 
vahtaoye souhare donoue.  
9Ramai hilonou nalouyu maitalinou mah soua bumoe, daiolouzü Ramai vei 
zhai vuzü nasü puh hi bue; alia Ramai hai puh Puo baiyu donou, puhsü mah 
soua bulouhoe.  
10Hai vanou thaoh thaohmainou Ramai nahtao ea thaoh thaoh mainou Rashi 
vei nahmaitaoe touyu sü süloue: acheche vah soumoyu moa puh thaihou 
jüraiye leshi moyu maitalisü Ramainah moe.  

Alinou Liye Leshiyu 

11Neletao nou shurai hinou choulouyu chipao nasü haire; Eletao alinou liye 
leshi vuzülai.  
12Eletaowo Kain büwu laimoe; puhsü Ashina hinou ve ea lah puh thaihou 
Abelye southeare. Daidonou Kain nou puhye southea-e? Daiolouzü lah puhvei 
vahtaosü ashina baie, ana puh thaihou nou souyu taosü chechewe.  
13Südonou Athaihou jürai khemai, deiphao mainou neletaoye ngaora louzü 
khupawuso.  
14Eletao nou süwe süolouzü Eletao hai athaina hinou tacho paloua ahri nahi 
velou loure, daiolouzü Eletao nou Eh thaihou jüraimaiye leshiwe. Leshi moyu 
maitalisü athaina hinou tobai soumoa bue.  
15Puh thaihou jüraiye ngaorayu maitalisü maiye southeayu maibaie, alia 
neletao nou süwe süolouzü maiye southeamai puh hisü teisavei ahri nasü 
hae.  
16Hai vanou leshi nasü Eletao nou süwe, süolouzü Khrista nou Eletaoye 
donou puh hrümai nasü thoupeiwure. Südonou Eletao-a Eletao thaihou jürai 
maitaoye donou Eletao vei hrümai nasü thoupei züe!  
17Hani mai alinou puh thaihou jüraihi moshilaiyu bue touyu sü ngaoloukhaia, 
puh lesü puh thaihou jürai hilo khuwu louzü, puhnou kabüa puh hai Ramaiye 
leshiwe tea paoloulai?  
18Anah khe maitao, Eletao leshihai chipao moa chi phakuyu likhei hinou 
bailai mokhe anou vah ea acheche hinou leshilou laikhe.  

Ramai Nghojü hinou Khuveiyu 

19Südonou haina vanou Eletao nou Eletao hai acheche hinou vebaie touyu sü 
süloulai; alia haina vanou Eletao lesü Ramai nghojünou latoua bulousüe.  
20Eletao vei lekhetsü nanou Eletaoye mah dukhai louzü, Eletao nou süwe 
süolouzü Ramaiwo Eletao vei lekhe tsüna jünou duhie ea puhnou ha teiteisü 
sükhaiwe.  
21Alia südonou, leshiyu Asamaitao, Eletao vei lekhetsü nanou Eletaoye mah 
dukhai molouzü, Eletao sü Ramai nghojünou leduyu bue.  

22Eletao nou puh hinou khoyu teiteisü ngaolouwe, daiolouzü Eletao nou puh 
chikhasü züwe ea puhnou züpayu sü souwe.  
23Alia haisü puhvei chikhae, süolouzü puhnou Eletao hi chikha peiwuyu 
sübütoua, Eletao nou puhnah Poutu Jisu Khrista zhihsü louche vuzülai ea 
alinou liye leshilai.  
24Ramai chikha züyu mai hrülai nou Ramaiye koa ali soua hrüwe ea Ramai 
nou puhye koa ali soua hrüwe. Alia Ramai nou Eletao hi peikhai touyu Rako 
süna vanou Eletao nou süwe süolouzü Ramai nou Eletaoye koa ali soua 
hrüwe.  

1 Johan 4 

Checheyu ea Madayu Rako 

1Leshiyu Asakhemai, rako hrülaiye loucheso, ana rako sütaosü Ramai hinou 
vevemosa touyu sü zhuloure donou rakotaoye sü zhai zhukhaio. Daiolouzü 
madayu rachi paolamai alaosou deiphao hi veloure. 
2Haibüyu vanou neletao nou Ramai vei Rakoho Rakomoe touyu sü süloulai 
süolouzü: Jisu Khrista hai vasou hilonou ve-e tea dua paopayu rako hrülaisü 
Ramai hinou ve-e.  
3Ana Jisu vanou haisü dua paopa moyu rako hrülaisü Ramai hinou vemoe. 
Haisü Khristaye ngaobayu rakobaie, süsü velai tea süna vanou neletao nou 
chouloure, alia chuwo süsü deiphao hi velouloua bure.  
4Ana Anah khe maitao, neletaowo Ramai hinou ve-e, alia puletaoye koloure, 
daiolouzü neletao lekhehi buyu Rako sünanou deiphao hi buyu rako süna 
jünou dukouhie.  
5Puletao sü deiphao hinou ve-e, südonou puletao nou deiphao vei vanou chi 
paowe, alia deiphao mainou puletao chi keiwe daiolouzü puletaosü deiphao 
hinou ve.  
6Ana Eletaowo Ramai hinou ve. Ramaiye süyu maitalinou Eh chi keipeiwe, 
alia Ramai hinou vemoyu maitalinou Eh chi keipei moe. Südonou hai vanou 
Eletao nou acheche vei Rako ea kao-zümoyu vei rakoye sü sükulouwe.  

Ramai hai Leshi Nasüe 

7Leshiyu sakhe maitao, Eletao alinou liye leshilou laikhe, daiolouzü leshi hai 
Ramai hinou ve. Maiye leshiyu puhsü Ramai hinou naloure ea Ramaiye süwe.  
8Maiye leshi moyu puhsü Ramaiye sümoe, daiolouzü Ramaiwo leshina baie.  
9Alia puh vanou Eletao hai hriloure donou Ramai nou puhvei likhuyu 
Nahpoutuye deiphao hi seikou peiwua, puh leshisü Eletao hi ngaopeiwure.  
10Leshisü haire: haihai Ehnou Ramaiye leshiyu vanou moe, ana puhnou 
Eletaoye leshi peiyu vanoue ea Eletao mah khailu peiloure bo nasü souloure 
donou puh Nahpoutuye seive peire.  
11Leshiyu sakhemaitao, Ramai nou haibüa Eletaoye leshi louzü, süthaisü 
Eletao-a alinou liye leshi züe.  
12Maitalinoua Ramaiye ngaokhai mohie, ana Eletao nou alinou liye leshi 
louzü, Ramai sü Eletao hi tobai soumoa bue ea puh leshisü Eletao hinou 
southou lichewure.  
13Hai vanou Eletao nou süvuzüe süolouzü Eletao sü puh hinou tobai soumoa 
bue ea puhsü Eletao hinou tobai soumoa bue, daiolouzü puhnou Eletao hi lah 
puhvei Rakosü peiwure.  
14Alia Eletao nou ngaoloua zhopaoh souwe süolouzü Puo nou puhnah 
Poutuye deiphao vei khailu-apeio soupeire donou seive.  
15Maitalinou Jisu hai Ramai Nahpoutue tea dua paopa louzü, Ramai nou puh 
hi tobai soumoa bue, alia puhsü Ramai hi tobai soumoa bue.  
16Südonou Eletao nou Ramai nou Eletaoye donou leshi buyu nasü süwe ea 
louchewe. Ramai hai leshina baie, alia leshi hinou tobai soumoa buyu puhsü 
Ramai hinou tobai soumoa bue, alia Ramai sü puh hi tobai soumoa bue.  
17Eletao nou chikuyu Teitheki khuvei loure donou, leshi nasü Eletao hi 
southou liche peiwure; alia Eletao nou süsü ngaoloulai daiolouzü deiphao 
hainahi Eletao hrümai hai Khrista vei hrümai bübaie.  

18Leshi hisü piyu hae; liche-a leshiyu sünanou piyu teiteiye sü hulaiwu baiwe. 
Südonou leshi hai pi-a buyu maitali hisü southou liche loumoe, daiolouzü 
piyu sü tudee ngaore bue.  
19Eletao nou leshiwe daiolouzü puhnou Eletaoye rai-a leshipeie. 
20Maitalinou, “E Ramaiye leshie,” tea paokhai-a, puh thaihou jüraiye ngaora 
louzü, puhsü madayu maibaie. Daiolouzü puhnou ngaoa buyu puh thaihou 
jüraiye leshi molouzü, puhnou ngaomoyu Ramaiye leshi louhoe.  
21Khrista nou Eletao hi peikhai touyu chikha nasü haire; Ramaiye leshiyu 
maitalinou puh thaihou jüraiye-a leshi vuzülai.  

1 Johan 5 

Deiphaoye Eletao nou Veilouyu 

1Jisu hai Khristae tea loucheyu mai hrülaisü Ramai nah-e, alia puoye leshiyu 
maitalinou puh nahye-a leshiwe.  
2Eletao nou Ramaiye leshiyu ea puh chikhatao züa buyu vanou Eletao nou 
Eletao hai Ramai nahtaoye leshiwe touyu sü süwe.  
3Daiolouzü Eletao nou Ramaiye leshiyu süvei kowo louzü puh chikhatao züyu 
süsüe. Alia puh chikhataohai Eletaoye donou tatei leyu süna moe,  
4daiolouzü Ramai hinou nalouyu mai hrülainou deiphaoye koloue. Alia 
Eletao lü vanou Eletao nou deiphaoye kolouwe.  
5Deiphaoye thaohnou kolousüe? Jisu hai Ramai Nahpoutue tea loucheyu mai 
süna likheinou kolousüe.  

Jisu Khrista vanou Zhopaoh Souyu 

6Jisu Khrista hai puhvei dzükhao dayu dzü ea puh athai vei zhe sünaye koa 
ve. Puhsü dzü likheiye koa vebai moe, ana dzü ea zhe ahaiye koa ve. Alia lah 
Rakonou-a haisü chekhaoe tea zhopaoh souwe, daiolouzü Rako hai cheche 
baie.  
7Zhopaoh mai asü bue;  
8Rako, dzü ea zhe sütaoe; alia haitao asünou kheihao-a zhopaoh souwe.  

9Eletao nou emai vei zhopaohsü louchewe; ana Ramai vei zhopaoh nanou 
chihkou shohie, alia puhnou zhopaoh hainasü puhnah Poutu vanou peie. 
10Südonou Ramai Nah Poutuye loucheyu mai talisü lah puh lekhehi zhopaoh 
hainasü bue; ana Ramaiye louche moyu mai talinou puhye sü dayumai 
soupeire, daiolouzü Ramai nou puhnah Poutuwo vanou paoyu sü puhnou 
louche peimoe.  
11Alia zhopaoh nasü haire: Ramai nou Eletao hi teisa ahri peire, alia ahri 
hainasü puhnah Poutuwo hinou ve-e.  
12Nah Poutuye polouyu puh hisü ahri haina bue; Ramainah Poutuye polou 
moyu maitali hisü ahri hae.  

Teisa Ahri 

13Neletao nou neletao hai teisa ahri bue touyu süloure donou Enou haisü 
Ramainah Poutu zhih hi louche-a buyu neletao hi rüwe.  
14Eletao sü Ramai nghojünou khuvei-a bue, daiolouzü Eletao nou süvuzüe 
süolouzü puh leli thaifüa hatali Eletao nou puh hinou kholouzü puhnou 
Eletaoye keipeie.  
15Eletao nou puh hi khoyutsü hisü puhnou Eletaoye keipeie; alia haisü 
cheche-e touyu sü Eletao nou sü-a buyu donou, Eletao nou puh hinou khoyu 
sü puhnou Eletao hi peie touyu süsü-a Eletao nou süwe.  
16Ne thaihou jüraimai alinou thailou veiyu mah moyu mahli soua buyu sü 
nenou ngaolouzü, nenou Ramai hi veachi paopeilai, alia puhnou puh hi 
ahrisü peilai. Haisü thailou veiyu mah soumoyu puletaoye donou paobaie. 
Ana thailou veiyu mah bue, alia süvanou nenou Ramai hi veachi paolai tea 
Enou paomoe.  
17Soumahyu teitei hai mah-e, ana thailou veiyu mah moyu-a bue.  
18Eletao nou süwe süolouzü Ramai hinou nalouyu maitalinou mah soua 
bumoe; daiolouzü Ramai Nah Poutuwo nou puhye sü khotoupeia bue, alia 
ashi nanou puhye sü soushi louhoe.  

19Eletao hai Ramai veie touyu sü Ehnou süwe, alia deiphao teiteiwo 
Ashinavei khakhe hinou bue.  
20Eletao nou süwe süolouzü Ramai Nah Poutusü velou loure ea Eletao nou 
checheyu Ramaiye sü süloure donou Eletao hi süloure tsü nasü peiwure. Alia 
Eletao sü checheyu Ramai puhye koa buloure, süolouzü Puhnah Poutu Jisu 
Khristaye koa alisoua buloure. Puhsü checheyu Ramai ea teisa ahri nasüe.  
21Leshiyu Anah khe maitao, neletao lahnou bashara hinou tarei talo!  

2 Johan 

2 Johan 1 

1Atsüna hinou — Enou chekhaoa leshiyu naotupai ea puh nahmaitao hi rüwe. 
Alia E likhei baimoa achechenaye süyu puletao hrülai nou-a neletaiye leshie, 
2daiolouzü acheche nasü Eletao hi bue ea sünasü Eletaoye koa teisanou bulai.  
3Acheche ea leshi hinou, zhuvea, khu-leshi alia kaonayu nasü Puo Ramai ea 
Puo vei Nah Poutu Jisu Khrista hinou Eletao hi koa bupeilai.  

Acheche ea Leshi 

4Puo nou Eletao hi chikha peiyu büa, nevei nahmai kamai taonou acheche 
hinou ta-a buyu sü Enou ngaoloua daizhozhou sasa.  
5Alia südonou, leshiyu naotupai, Enou nehinou khowe, süolouzü Eletao hrülai 
alinou liye leshi laikhe. Haisü Enou ne hi ashu chikhali peia rümoe; chikha 
haina hai daorai kinou Eletao hi bure.  
6Alia eletao nou puhvei chikha züa tae touyu sü leshiyu hai nasüe; neletao 
nou shurai hinou choulouyubüa, puhvei chikhana louzü neletao hai leshi 
hinou ta-a bulo touyu nasüe.  
7Jisu Khrista hai kezhe daloua ve-e touyu popei bayu amada mai alaosou 
deiphao teiteihi tare. Sübüyu mai talisü amada maie ea amada Khrista nasüe.  
8Eletao nou vah soupeiyu nasü nelenou hawu more donou, ana nelenou buu 
chekhoua ngaoloure donou neletao lah zhutoulouwo.  
9Khrista nou doupeiyu nahinou bumoa süjünou tala-a buyu mai tali hisü 
Ramai hae. Doupeikhai touyu sühinou tobai soumoa buyu maitali hisü Puo-a 
Nah Poutou-a bue.  
10Südonou mai talinou neletao hi ve-a doupeiyu hainasü povepei molouzü 
puhye sü neletao kihi salou shepeiwuso moa puhye sasa-a khurüwuso.  
11Daiolouzü puhye sasa-a khurüyu mai talisü puhvei ashi vah süna hisü 
koalou zha ngaozho loure.  

Akhai chi 

12Enou neletao hi rüre alaosou bue, ana Enou larü ea larüdzü nou sei-a 
rükhailai moe. Süjüwo, Eletao vei asah nasü panou chekhou loure donou 
Apfüzho nou neletao hi taveloua neletaoye zhukhei haonou tave dao-a 
chiphare sü Enou rei-a bue.  
13Dopayu netupai vei nahmaitao nou nehi sasa-a khurüyu chidoh seiwe.  

3 Johan 

3 Johan 1 

1Atsüna hinou — Enou acheche hinou leshiyu Gaias hi rüwe.  
2Enou leshiyu Asa, neye panou hata hinou kaozhou veia bure donou alia 
nevei rakonou veia buyu büa nevei pfüphaoa panou veia bure donou Enou 
veachi paoa bue.  
3Daiolouzü Khristamai thaihou jürai kamainou taveloua nevei acheche hrü 
vanou zhopaoh souyuki Esü daizhozhou lesasa, süolouzü chekhaoa ne hai 
teisanou acheche hinou ta-a bue.  
4Anah maitao nou acheche hinou hrüa bue tea choulouyu süna jünou 
dukouyu Avei asah kukhe hare.  

Gaiasye Paoshoyu 

5Leshiyu Asa, nenou nevei Khristamai thaihou jüraitao hi ea koulihsoua 
shevai-shesü maitaohi soupeia buyu vah tali hinou ne sü daizhozhou 
chechesa.  
6Puletao nou nevei leshi vanou hai hi buyu lüloumaimehi zhopaoh peire. 
Ramaiye sousa peire zhaido hinou leshia puletao vei veihdu nasü nghojü hilo 
takoure donou soukha peikhaio. 
7Daiolouzü puletao nou lüloumo maitao hinou soukhayu halia pomoa tapayu 
sü puh zhih donou baie.  
8Südonou Eletao-a acheche hinou koa vahsou zhoyumai soure donou sükuyu 
maitaoye Eletao-a soukha züe.  

Diotrephes alia Demetria 

9Enou lüloumaime hi jüshoyu seiko ali rüve, ana puh lah aduna sounüyu 
Diotrephes nou Enou süthai peiyu sü popei bae.  
10Südonou Enou velouzü, puhnou soua buyu süolouzü shi-kha chinou Eletao 
pei hi puhnou raochichi-a buyu teiteisü popa ngaopeilai. Alia sükoutea 
khamoa puhnou thaihou jürai maitaoye-a shepei bae, alia puletaoye shepei 
nüyu maitaoye-a puhnou nuwe ea puletaoye lüloumaime hinou hutawe.  

11Leshiyu Asa, ashi zhaisü douso, ana avei zhainasü doulo. Avei souyu puhsü 
Ramai hinou ve; ashi souyu puhsü Ramaiye ngaolou mohie.  
12Mai hrülainou ea acheche sünanou-a Demetria vanou zhopaoh avei peiwe. 
Eletao-a puh vanou zhopaoh avei peiwe ea Eletao vei zhopaohsü chekhaoe 
touyu sü nelenou süwe.  

Akhai Khurüyu Chidoh 

13Enou nehi rüre alaosou bue, ana Enou sünasü rüsüünou ea larüdzünou seia 
rükhailai moe.  
14Enou neye thala-a daoresü rei-a bue, alia zhu kheihaonou tavedaoa koa 
Ahai chi phalai.  
15Kaonayu sünou nehi bupeiyu souloutheo. Haihi buyu ne samaitao nou nehi 
khurüyu chidoh seivewe. Eletao samai alili hi khurüyu chidohsü pola 
peikhaio.  

Jud 

Jud 1 

1Jisu Khrista kilai ea Jems thaihou Jud hinou— Ramai nou kupa louyutao 
süolouzü Puo Ramai vei leshi hinou hrüa buyu ea Jisu Khrista donou 
pokukhai touyutao hi rüe.  
2Khu-leshi, kaonayu ea leshinou phoupeia buyu sü neletao vei souloutheo.  

Madayu Dou-apeimaitao 

3Leshiyu Asakhemai, Eletao nou koa zha ngaozho-a buyu khailu peiyu vei 
vanou Enou neletao hi rüre donou te-a buyu hisü, Eye neletao hi Ramai nou 
Puh maitao hi lühli hinou ea teisa donou peikhai touyu lü sünaye donou 
soutaosou reihzüa bure donou rüpeire süsho loure. 
4Daiolouzü daorainou Ramai nou moe tea mah dukhaiyu, Ramaiye sümoyu 
puletao vei khu-lou vah donou Eletao Ramai vei zhuvea paomah-paomo 
peiyu, alia Eletao vei likhuyu Dou-apeio ea Mapao Jisu Khristaye pobayu mai 
kamaisü kheia Eletao hrohi velou loure.  
5Alia neletao nou chi sütaosü sükhaia bukhaiyuma, Enou neletaoye panou 
lipulou nüwe, süolouzü Mapao nou Israel maitaoye Ejipt teidei hinou 
khailupa peikhaia thaikhai hisü lülou moyu khemaitaoye sü souhare.  
6Alia lah puletao vei buh hinou bumoa puletao vei chekhaoyu buh nasü 
thaowu-a tayu rakiva maitaoye sü puhnou Dushoyu Chikuyu Teithe süki 
koumo sasü hakhailai moyu hurainou phuloua khekou teizhi buh hi bekhaire.  
7Sübüa Sodom, Gomorrah ea sühai ngheikihi buyu nuhdutao-a khulou souyu 
ea pfüphao vei zhaido moyu mah vanou puletao nou akhai hayu meivei tudee 
pfüyu sünanou maikhemai hrülai hi sheetoua tukha peiwe.  
8Sütoukhaia, zhaido sübüyu hinou mai haitaonou puletao vei zho ngaoyu 
hinou lah puletao vasouye sü mah southoupei baiwe; puletaosü Ramai vei 
khakhehi bubae ea khouko-avanou koa buyu reikouhi buyu taoye sü sou 
ahrao peiwe.  

9Ana rakivamai peichana Maikhel koutea Rashinaye Moses vei pfüphao 
vanou sao-a veivayu kisü, puhsü Rashinahi sou ahraoyu chinou mah dukhai 
peire khu habaire, ana “Mapao nou neye züpeitheo!” tea paobaie.  
10Ana mai haitaonou puletao nou sükhaimoyu tali hisü paoshi showe; alia tsü 
hayu rekhaonatao büa puletao nou pfüna tsünou sülouyu na sütaonou 
puletaoye souhare.  
11Puletao donou daizhozhou ngaopisa! Daiolouzü puletao nou Kain nou tayu 
luduna thaifü loure. Pousha vanou lah puletaosü Balaam nou soumahyu mah 
nahi duloure alia Korah nou souyu büa puletao nou reih soubvüyu donou 
puletaoye sü puh kua souhare.  
12Puletao nou neletaoye koa ahrao hazhia touzho-shozhoyu sütaonou neletao 
vei leshi-nühvei chaa taoe; puletaosü lah puletaoye khobaiyu zhaokho 
maitaoe; puletao hai teikhai nou hüpoa laiyu teirü samoyu teihaoe; alia 
puletaosü rashithou shimoyu, thai ahai khoyu, maa noupu paipalaiyu kaaki 
süübetaoe.  
13Puletao sü lah puletao vei ahrao nanou dzümala büa houngpayu shishoyu 
dzü-akhüh nasüe; puletaosü motayu teivuhtaoe; puletaoye donou maiteiyu 
teizhibuh nasü teisa donou khaidare.  
14Alia mai sütao vanou Adam hinou maikha anai chena Enok nou haibüa 
thaikhai pare donou paoe, “Zhukhaio, Mapao nou Puhvei Sheeyu Rakivamai 
thetheye koa;  
15mai hrülaiye chikure donou, puletao nou ramai loumoyu vahtao soukhai 
touyu sütao vanou puletao hrülaiye mah dukhai peire donou, alia ramai 
loumoyu mahmai taonou puh pei hi shi-kha chi paokhai peiyu donou mah 
dukhai peire donou laire!”  
16Mai haitao sü mülealeayu ea nousüyu maitao baie; puletaosü lah puletao 
nou ashi naye züpayu thaifüa hrübaie; puletaosü lah puletao vanou khaophu 
soubaie ea puletao lah zhiloure donou kukhe maiye paoshoh baie.  

Tukhayu ea Doupeiyu 

17Ana, leshiyu Asakhemai, Eletao Mapao Jisu Khrista vei sei-atamai taonou 
raia neletao hi paopeiyu taosü lipukhaio.  
18Puletao nou neletao hi, “Akhai teithe kisü Ramai loumoyu puletao vei ke-
zhe züpa thaifüa tayu ea neletaoye konü laiyu maikhe maitao velai” tea 
paore.  
19Sükhe maitaosü neletaoye memesoua dadeyu, pfüphao züpa thaifüa hrüyu 
ea Rakoye salai moyutaoe.  
20Ana leshiyu Asakhemai, neletaowo louzü lah neletao vei sheekayu lü süna 
hinou soushu palouwo ea Rako Mashi vei khouko hinou veachi paoa bulo,  
21alia neletao nou neletaoye teisa ahrihi pove peire Eletao Mapao Jisu Khrista 
vei zhuvea zhia buyu hinou, neletao lah Ramai leshi hinou bulo.  
22Alia leki-ledayu maiye zhuvea peikhaio;  
23kukhe maitaoye mei hinou daopaloua puletaoye khaipeikhaio; alia kukhe 
maitao hisü piyu nou koa zhuvea peikhaio, ana puletao vei ke-zhe züpa nou 
souhaokhai touyu puletao vei sahnü taosü ngaora loukhaio.  

Paoshoyu Veachi 

24Neletaoye kao-dulaiyu hinou khopeilou süyu ea neletaoye chaa ha-a ea 
sasa-a dushoyu Puh nghojühi pove peilou süyu Puh hisü — 
25Jisu Khrista vanou Eletao vei likhuyu Ramai, Khailu-apeio hisü, kathe, 
akukulai, khouko ea du-shosü daoraiki-a, chua ea akhai khailai koutea 
souloutheo! Amen.  

Pongaopeiyu 

Pongaopeiyu 1 

Zhu Shingaoyu 

1Larübvü haina hai Jisu Khrista nou pongao peiyutao shoshonou rüthouyu 
larübvü nasüe. Pongao peiyu haina hai Ramai nou Khristahi dai thala-a 
pavuzü lairesa touyu sü puhvei kilai taohi pongao peire donou peikhaitoue. 
Khrista nou sütaosü puhvei rakivamaiye puh kilai Johan hi seivepei-a puh hi 
panou süngaopeie,  
2alia Johan nou puhnou ngaoyu teiteisü paongao peie. Puhnou zhopaoh 
souyu sünawo louzü Ramai vei chipao ea Jisu Khrista nou pongaoyu cheche 
zhopaoh süna vanoue.  
3Paosüyu rachi hainavei chipaotao phouyu puhsü rakoveie, alia chipao süsü 
keiloua larübvü hainahi rüthoukhai touyu sütao zülouyu puletaosü rakoveie! 
Daiolouzü sütao teitei palaiyu phasü ngheire.  

Lüloumaime Anai hi Sasa-a Khurüyu 

4Johan nou Asia teideihi buyu lüloumaime anaihi rüe. Chuchu buyu raikinou 
buyu ea thaikhai hi velaiyu Ramai puh hinou, alia puhvei vebuh nghojünou 
buyu rako anaitao hinou,  
5alia cheche zhopaoh, athaimai hrohinou rairaikaia hrishu louyu ea deiphao 
vemaitao pei hi akhona Jisu Khrista hi nou zhuvea ea kaonayu sü neletao hi 
buyu souloutheo. Puhnou Eletaoye leshie, alia puhvei posheelayu athai nanou 
puhnou Eletaoye Eletao vei mah hinou do soupeire,  
6alia Puo ea puh Ramaiye kuvah soure donou puhnou Eletaoye sü panou 
napaomai taovei vedei ali souloure. Jisu Khrista hisü teisanou adusho ea 
khouko buyu sü souloutheo! Amen.  
7Zhukhaio, puhsü teihao peinou laire! Mai hrülainou ea puhye heung nou 
khüyu maitao koute nou puhye sü ngaolai. Puh vanou deiphao hi maikhemai 
hrülainou do-a kralai. Südonou süsü sübüa pavu zülai! Amen.  

8Chuchu buyu, raikinou buyu, alia thaikhaihi velaiyu khoukhoulai Ramai 
Mapaowo nou paoe, “Esü Alpha ea Omega süe.”  

Zhokounou Khristaye Ngaoyu 

9Jisu hinou neletaoye koa veayuhi-a, vedeihi-a ea shameayuhi-a zha 
ngaozhoa buyu neletao thaihou jürai Johan Esü Ramai vei chipao ea Jisu nou 
pongao peiyu chechena paodouyu vanou Patmos zaipeidei hinou bue.  
10Mapaowo teithe kisü Esü Rako hinou bue, alia bekho büyu kushoyu paili 
Enou Athailo vanou choue.  
11Pai sünanou haibüa paoe, “Nenou ngaoyu taosü larübvü ali hi rüthoukhaio, 
alia larübvü süsü nuhdu anai haitao hi buyu lüloumaime hi süolouzü Ephesa, 
Smurna, Pergamam, Thuatira, Sardis, Philadelphia ea Laodikia haitaohi seive 
peikhaio.”  
12Sükisü ahi chipao-a buyu pai sünaye zhure donou Enou reive, alia reiveyu 
kisü sananou soukhai touyu meibvü dzükhaiyu buh anai Enou ngaoe,  
13alia meibvü dzükhaiyu buh sütao hrohisü Mainah Poutu büyu mailisü 
puhvei zaodu nanou puh phipha hi chakou-a alia sana khyakho alinou 
puhkhao hi khokhai tou-a bue.  
14Puh peishu sü kaathou zhaotumai moa vüra kue, alia puh nghithousü 
meikei kue;  
15puh phisü mei hinou pothou deiloua kukhai touyu peiva vayu hu baosa zhu 
kue, alia puh paisü dzü alaovei pairao kue.  
16Puhbah zhoulo vahinou teivuh anai keipoa bue, alia puhmü hinou thai-jü 
hri pfüyu khoche ali pae, alia puh zhusü vavei shoyu heako hi teinghi va kue.  
17Enou puhye ngaolouyu kisü, Esü thaimai libüa puhphi hinou kou kaotare, 
ana puhnou puh bah zhoulonou Ava hi pokhailoua haibüa paoe, “Pikhaiso! 
Esü araikhana ea nakhana süe.  
18Esü hria buyu nasüe; Esü thaire, alia zhukhaio Esü teisanou hriwe, alia 
athai ea thaimai deiphao pei hi khore khoukosü ahi bue.  

19Südonou nenou ngaolouyu, süolouzü chuchu pa-a buyu ea thaikhaihi 
palaiyu sütaosü rükhaio.  
20Nenou Abah zhoulo vahinou teivuh anai ea meibvü dzü khaiyu buhtao 
ngaoyu sütaovei kukhaiyu kona louzü teivuh anaitaosü lüloumaime anai vei 
rakiva maitaoe, alia meibvü dzükhaiyu buh anaitao nou lülou maime 
anaitaoe.  

Pongaopeiyu 2 

Ephesa Lüloumame hi Seiveyu Chipao 

1“Ephesa hi buyu lüloumaime vei rakivamai nahi rükhaio: “Chi haitaosü bah 
zhoulo vanou teivuh anai keipoa buyu ea sana meibvü dzükhaiyu buh 
anaitao hronou talaia buyu maisüna vei chipao nasüe.  
2Enou nevah ea nenou kazhou koute te-a ea shamea-a vah sousa touyu sü 
süwe; alia nenou maishimai taoye koa shamea zholouhoe touyu süolouzü 
puletaohai sei-atamai mokhaia sei-atamai baie tea paoyu sümaitao zhaisü 
nenou zhuloua puletao vei amadasü phoupaloue touyu sü Enou süwe.  
3Nenou shamealoue ea Azhih donou veahoyu sü daoloue, alia ne sü chathai 
takhaimoe.  
4Ana Enou nepei hi motouyu sü hainae: nenou raiki Eye leshiyu büa chuwo 
leshi peikhai more. 
5Südonou ne daizhozhou kaadoua dekouresa touyu sü lichokhaio! Nemah 
hinou le dalouwo ea nenou raiki souyu vahtaosü souloukhaio. Nenou nemah 
hinou le daluomo louzü, Enou ne hi taveloua nevei meibvü dzükhaiyu buh 
nasü süna buh hinou potalou bailai.  
6Ana Enou paoshonüyu haina hai nehi bue süolouzü Enou Nikolaitan mainou 
soupfüyu vahtao ngaorayu süzhou ne-a ngaorawe.  
7“Nou pfüa buyu puhnou Rakonou lüloumaime taohi pao-a buyu nasü 
keiloukhaio! “Reih ko louyu puh hisü Ramai vei Shofü hinou paopayu ahri 
süübe vei rashithouna touloure zü nasü Enou peilai.  

Smurna Lüloumaime hi Seiveyu Chipao 

8“Smurna hi buyu lüloumaimevei rakivamai nahi rükhaio: “Chi haitaosü 
araikha ea nakhana soua buyu, thailoua hripulou khaiyu puh chipaoe.  
9Enou nevei veahoyu ea toure hayu sü süwe, ana newo chechenou haniwe! 
alia lah puletao münou puletaohai Jihudimaie tea paokhaia chechemoyu ea 
Saitanme hinou vebaiyu puletao nou nepei hi chishi paoyutaosü Enou süwe!  
10Nenou thala-a veahoyu daore süvanou pikhaiso. Zhukhaio rashinanou 
neletao kamaiye zhai zhure donou hukhahi laithoulai, alia neletaosü teithe 
kiruopha veaholai. Athai koute Ahinou cheche-a bulo, alia ahri Veo peirüsü 
peilai.  
11“Nou pfüa buyu puhnou Rakonou lüloumaime taohi pao-a buyu nasü 
keiloukhaio! “Reih kolouyu puhye sü athai ahai chenanou hakia souzhuwu 
laimoe.  

Pergamam Lüloumaime hi Seiveyu Chipao 

12“Pergamam hi buyu lüloumaime vei rakivamai nahi rükhaio: “Chi haisü 
thai-jü hri pfüyu haivei shoyu khoche süna buyu puh chipaoe.  
13Nenou hrüa buyu buh sü Enou süwe, sühisü Saitan vei vebuh bue. Newo 
Azhih hinou cheche-a bue, alia Avei cheche zhopaoh sou-apeio Antipas ye 
Saitan nou buyu buh sühinou southeayu ki koutea newo Ahi lüa buyu hai 
hakia thaokhai moe.  
14Ana Enou nepei hi motouyu daotu bue, süolouzü neletao hrohinou kamaisü 
Balaam nou doupeiyu thaifüyu mai bue. Puhnou Israel maitaoye panou 
bashara hi posheelayu touso touloure ea khulou vah souloua mah hi louloure 
donou puletao nghojühi do ashi laithou peire sü Balak hi doupeie. 
15Sübüa nehi-a Nikolaitan mainou doupeiyu thaifüa laiyu mai kamai bue.  
16Südonou ledalo! Sükumo louzü Enou nehi thala taveloua Amü hi buyu 
khoche sünanou puletao pei hisü reih zülai.  
17“Nou pfüa buyu puhnou Rako nou lüloumaime taohi pao-a buyu nasü 
keiloukhaio! “Reih kolouyu puh hisü pokukhai touyu manna sü Enou peilai, 

alia ngaolouyu puh likheinou sübaiyu zhih ashu rüthoukhai touyu chuh kaali 
Enou puh hi peilai.  

Thuatira Lüloumaime hi Seiveyu Chipao 

18“Thuatira hi buyu lüloumaime vei rakivamai na hi rükhaio: “Chi haitaosü 
meikei büa keivavayu nghithou pfüyu ea puh phisü mei hinou pothou deiloua 
kukhai touyu peivavayu hu baosa kuyu Ramainah Poutu chipaoe.  
19Enou ne vah taosü süwe. Nevei leshi ea lü, nevei kuvah ea shameayu, alia 
nenou chu soua buyu sünanou raiki souyu jünou veikoure touyu sü Enou süe.  
20Ana Enou nepei hi motouyu haitao bue: Nenou lah puhye nou rachi 
paolapai tea kuyu naotupai Jezebel ye koa shamea peiwe. Puhnou 
Akilaitaoye khulou vah soure ea bashara hi posheelayu tousotao toure donou 
doupeia sümah peiwe.  
21Enou puhye puh mah hinou le daloure teile peiwe ana puhnou puhvei 
khulou vah souyu hinou le daloure sü bae.  
22Alia zhukhaio, Enou puhye sü veahoyu züh hi polai khailai, alia puhye koa 
khulou souyu maitaoye sü puhvei vah ashitao hinou puletao ledalou molouzü 
puletaoye sü panou ngaopishoa veaholai.  
23Enou puh nahmai taoye sü southealai, alia sükisü lüloumaime hrülainou 
Esü maikhemai hrülai tsüle süyu mai nasüe touyu sü sülai, alia Enou neletao 
mai aliliye lah lahnou soukhai touyu vah thaifüa ngaozü nasü peilai.  
24“Ana Thuatira hi buyu kukhe neletaowo louzü ashi doupeiyu haina thaifüa 
tamoe; neletaowo, thoushoyu Saitan vei kheitsü tea kamainou kua buyu nasü 
doulou moe. Enou neletao hi paowe süolouzü Enou neletao pei hi kou süyu 
halia pokhai laimoe.  
25Ana E vemo koute sü neletao hi buyu nasü potoulo.  
26Reih kolouyu ea akhai koute Azüpa vah soua buyu puh hisü tahrü 
khemaitao pei hi khore khouko sü Enou peilai,  

27alia lah E-a Apuo hinou khouko ngaolouyu sübüa puhnou puletaoye sü hu 
südanou poa tukha sahrülai ea puletaoye sü nai lee soukho sasayu kua 
soukhowulai,  
28alia Enou puh hisü shona teivuh-a peilai.  
29“Nou pfüa buyu puhnou Rako nou lüloumaime taohi pao-a buyu nasü 
keiloukhaio!  

Pongaopeiyu 3 

Sardis Lüloumaime hi Seiveyu Chipao 

1“Sardis hi buyu lüloumaime vei rakivamai nahi rükhaio: “Chi haisü Ramai 
rako anai ea teivuh anai buyu puhvei chipaoe. Enou nevah taosü sü we; ne 
hrihie touyu zhihsü bue ana newo thaire! 
2Südonou kaishulo, alia nehi chu koute buyu taosü teiteinou thaitamo 
jühinou soutsülo. Daiolouzü Enou nevah taosü Aramai nghojünou liche-a 
ngaolou moe.  
3Südonou ne hi doupeikhai touyu ea nenou choulouyu sü lichokhaio; süsü 
zülo ea ledalo. Nenou kaishumo louzü, Enou vaomaili büa nehi tavelai, alia 
Enou daipha hinou ne hi velaisa touyu sü nenou sülai moe.  
4Ana Sardis hi buyu neletao hrohinou mai daotuwo louzü puletao vei 
sabanüh soutei mohie. Puletao nou sahkaa ba-a Eye koa talaitalai, daiolouzü 
puletao nou süsü souzüe.  
5Reih kolouyu puletaoye sü sübüa sabanüh kaanou tupeilai, alia Enou hakia 
puletao zhihsü ahri larübvü hinou sounghiwu laimoe. Apuo ea puhvei 
rakivamaitao nghojünou puletao hai Amai baie tea Enou dua paopalai.  
6“Nou pfüa buyu puhnou Rako nou lüloumaime taohi pao-a buyu nasü 
keiloukhaio!  

Philadelphia Lüloumaime hi Seiveyu Chipao 

7“Philadelphia hi buyu lüloumaime vei rakivamai nahi rükhaio: “Chi haisü 
mashee ea checheyu puhvei chipaoe. David vei khareih sü puh hi bue, alia 

puhnou kikhu houpawu louzü, süsü maitalinoua khulouhoe, alia puhnou süsü 
khuwu louzü, süsü maitalinoua houpa louhoe.  
8Enou nevah taosü süwe. Zhukhaio, maitalinoua khulou hoyu houkhai touyu 
kikhuli Enou ne nghojühi pokhai peire. Neivei khouko daotu bubaie touyu sü 
Enou süwe, sütoukhai-a nenou Achi sü poloua Azhihsü bamoe.  
9Zhukhaio, Saitan vei me sou-a buyu süolouzü puletao hai Jihudimaie tea 
paokhai-a chekhao moyu ana dabaiyu puletaoye sü Enou panou ne hi 
taveloua nephi hinou kou khurülai, alia Enou neye leshiwe touyu sü 
puletaoye panou süloulai.  
10Avei shamea loure chikha nasü nenou zülouyu vanou, Enou neye sü 
deiphao teiteihi velaiyu veahoyu teilecho süna hinou khaipa peilai.  
11E thala-a laire. Maitalinoua nevei veo peirüsü saolou more donou, nehi 
buyu nasü soutao soua polo.  
12Reih kolouyu puhye sü Enou Aramaivei Rathokihi kikali panou soulai, alia 
süsü thaowu-a puhsü hakia takhai laimoe. Enou puh vahisü Aramai zhih ea 
rakiva Aramai hinou koulaiyu Aramaivei nuhdu, ashu Jerusalem zhihsü 
rukhai peilai, alia Enou puh vahisü Avei ashu zhihna-a rükhai peilai.  
13“Nou pfüa buyu puhnou Rakonou lüloumaime taohi pao-a buyu nasü 
keiloukhaio!  

Laodikia Lüloumaime hi Seiveyu Chipao 

14“Laodikia hi buyu lüloumaime vei rakivamai na hi rükhaio: “Chi haisü 
acheche ea chekhaoyu zhopaohsouwo, Ramai nou soukhai touyu teiteivei 
beihna, Amen puhvei chipaoe.  
15Enou nevah taosü süwe; newo kao-a kaomoe, sou-a soumoe. Nenou kaomo 
louzü souyu sü Enou züpae!  
16Ana nenou sou-a soumo, kao-a kaomo lülala baiyu do nou Enou neye Amü 
hinou süpalaiwulai!”  

17Daiolouzü nenou, “Ewo haniwe ea kini alaosou ngaoloue, alia chemoyu 
hae,” tea paowe. Ana ne sü veahoyu, lelouhoyu, toure hayu, nghichayu ea 
baitoua laiyu maibaie touyu sü nelahnou sülou mohie.  
18Südonou ne hani loure donou mei hinou pothou deiloua kukhai touyu sana, 
ne baitouyu vanou ahraoyu sü mainou ngaolou more hokhaiyu sabanüh kaa, 
alia nenou ngaoloure donou ne nghithouhi naloure theadzü sü Ahinou 
hrüloure donou Enou nehi paodou peiwe.  
19Enou leshimai hrülaiye sü zü-a tudee peiwe, südonou lünoutoulo, alia 
nemah hinou ledalo. 
20Zhukhaio, Esü kikhu hinou la-a khouwe; maitalinoua Apaisü chouloua 
kikhu houpeilouzü Enou puh hisü talouloua puhye koa touzholai, alia puhnou 
Eye koa touzholai.  
21Enou reih koloua Apuoye koa puh vebuh hinou buzhoyu büa, reih kolouyu 
puhtao hisü Eye koa Avebuh hinou buloure zü nasü Enou peilai.  
22“Nou pfüa buyu puhnou Rako nou lüloumaime taohi pao-a buyu nasü 
keiloukhaio!”  

Pongaopeiyu 4 

Rakiva nou Rathoyu 

1Haiphabü hinou Enou kukhe zho ali hinou Raki vanou kikhuli houkhaitoua 
ngaoe. Alia Enou raiki chouyu bekhona büa Ahi chipao-a buyu lapai sünanou 
haibüa paoe, “Haihi tapakhaio, alia hainathai pavu zülaiyu taosü Enou nehi 
ngaopeilai.”  
2Süphabü hinou Esü rako hinou buloure. Alia zhukhaio, raki vanou vebuh ali 
bua sühisü mai alinou chobua bue.  
3Alia sühinou chobua buyu puh zhusü muhtei shoyu Jaspar chuh ea hohoyu 
sana chuh Karnelia büa va veishoe, alia dainünayu Hira chuh zhu büyu 
rüraipao alinou vebuh sünaye khahao poa bue.  

4Vebuh sünaye sü kukhe vebuh kaidainou sühaopoa bue, alia sütao vahisü 
tsümai kaidainou chobua bue. Puletao sü sabah nüh kaanou nouwe ea 
puletao peiva hisü sana vepeirü rüpfüe.  
5Vebuh süna hinou tei peivavayu, pairao ea teisüyu kho tyatyali pawe. Alia 
vebuh süna nghojü hisü mei keivava pfüa buyu meibvü anai bue, sütaosü 
Ramai vei rako anaitaoe.  
6Alia vebuh süna nghojülo hisü leivavathou zhuzhu büyu zai ali bue. Vebuh 
sünaye sühaopoa, na-zhou, thai-jü hisü, thai-jü hi nghithou nou phoupfüa 
buyu hrikhaona adai bue. 
7Hrikhaona arainasü souveo kuwe, ahai chenasü chode kuwe, asü chena vei 
zhusü emai zhu küwe; alia adai chenasü zhaopoa buyu lühche kuwe.  
8Hrikhaona adai sütao ali linou shouh arou-rou pfüe, alia puletao phaole 
teitei hisü nghithounou phoutsüpfüa bue, alia puletao nou sokhaimoa khei-
hea nou haibüa lousouwe: “Mashee, mashee, mashee, raiki nou buyu, chuchu 
buyu alia thaikhai hi velaiyu puhsü Khoukhoulai Ramai Mapaowo süe.”  
9Alia hrikhaona sütaonou teisanou hria vebuh hinou buyu puh hi adusho, 
tsükhouyu ea kalo pao-a lou souyu tsühsü,  
10tsümai kaidai sütaonou vebuh hinou buyu puh nghojü nou kou kaoloua 
teisa nou hria buyu puhye sü khurüwe. Puletao nou puletao vei veo peirü 
taosü vebuh süna nghojü hi polai koulou-a haibüa lou souwe:  
11“Eh Mapao ea Ramai! Newo adusho, tsükhouyu ea, khouko ngaozüe. 
Daiolouzü nenou na teitei soupeie alia ne leli hinou puletao sü veloue ea 
hriloue.”  

Pongaopeiyu 5 

Larübvü ea Zhaotu 

1Alia vebuh süna vahi buyu mai süna bah zhoulo vanou Enou larübvü ali 
ngaoe; Sühavei phao-le ahai hisü larüchah rüthou phoutsü khaitoua paoshee 
anai nokhaitoue.  

2Alia haibüa, “Thaohnou paoshee taosü soukholoua larübvü nasü hapalou 
süe?” tea pai kushoa paoyu khou-chihshoyu rakivamai aliye Enou ngaoe.  
3Ana rakihi-a, deiphao hi-a moa deikhehi-a larübvü sünasü hapalou süyu mo-
a sühi zhuthoulou süyu maitalia hare.  
4Larübvü süna hapalou süyu moa sühi zhuthoulou süyu maitalia ngaolou 
hoyu donou Esü krasho loure.  
5Sühinou tsümaitao hrohinou mai alinou Ahi paoe, “Kraso, zhukhaio! Judah 
khühi Souveo, David vei Ma sünanou reih koloure, alia puhnou paoshee 
anaitaosü soukholoua larübvü nasü hapalou süre.”  
6Süthaisü Enou Zhaotu aliye vebuh tsüle hinou, hrikhaona adaitaonou ea 
tsümaitao nou sühao-a buyu sü ngaoe. Zhaotu sünasü raichoki datheayu kue. 
Sünavei kai anai ea nghithou anai bue. Nghithou sütaosü deiphao teiteihi 
seitayu Ramai vei rako anaitaoe. 
7Zhaotu sünanou taloua vebuh süna vahi buyu mai süna bah zhoulo vanou 
larübvü sünasü poloure.  
8Alia puhnou süsü polouyu kisü, hrikhaona adai sütao ea tsümai kaidai taosü 
kou Zhaotu nghojünou kaotare. Puletao mailili bah hisü lanabvü aduna 
chekhei bue, alia mei deiloure kaivei shoyu nanou phoua buyu sana paitao-a 
bue, sütaosü sheeyu maitao vei veachi nasüe.  
9Alia puletao nou haibüa ashu lousü souwe: “Newo larübvü süna poyu ea 
sünavei paosheetao hapayu züdoue. Daiolouzü neye sü southeare, alia khü, 
la, mai ea tahrüh liki hinou maikhe maiye ne zhenou Ramaiye donou 
hrüloue.  
10Alia nenou panou Eletao Ramaiye kuvah soure donou puletaoye napaomai 
vedei ali soupeire alia puletao nou deiphaosü tukha-sahrülai.”  
11Süthai-a Enou zhukhaie, alia Enou rakivamai thethe ea zzü zzü paisü 
chouwe! Puletao sü vebuh süna, hrikhaona sütao ea tsümai sütaoye sühao 
poa la-a bue,  

12alia haibüa pai kushoa lou soue: “Southeawuyu Zhaotu puhsü khouko, kini, 
ratsü, khou-chihyu, tsükhouyu, adusho, alia paoshoyu sü ngaozüdoue!”  
13Süthaisü Enou raki hi, deiphao hi, deikhe hi, zai hi, alia teideiphao teitei hi 
buyu hrikhaona hrülai nou haibüa lou souyu sü choue: “Vebuh hinou buyu 
puh ea Zhaotu hisü paoshoyu, tsükhouyu, adusho ea khou-chihyu buyu sü 
teisanou souloukhaio, teisanou!”  
14Sükisü hrikhaona adaitao nou chila peie, “Amen!” Alia tsümaitao nou 
deiphinou kou kaoloua khurü loure.  

Pongaopeiyu 6 

Paosheetao 

1Süthaisü Zhaotu sünanou paoshee anaitao hronou raikhana hapayu sü Enou 
ngaoe, alia hrikhaona adai hrohinou alinou teisüyu kho büa, “Tavelo!” tea 
paoyu pailisü Enou choue.  
2Alia Enou zhuyu kisü Anghojü hinou rhei kaali buyu sü ngaoe. Süna 
phaovahi buyu puhsü louli powe, alia puh hisü veo peirü ali peikhaitoue. 
Puhnou reih koloure donou reih koloumai ali büa rhei nasü pfüa tapare.  
3Alia Zhaotu sünanou paoshee ahai chena hapayu kisü hrikhaona ahai 
chenanou, “Tavelo!” tea paoyu sü Enou choue.  
4Sükisü sühisü meibüa horoyu kukhe rhei ali tapae. Süna phaova hi buyu puh 
hisü deiphao hinou kaonayu sü pota loure ea maikhemai alinou liye panou 
southea loure khoukosü peiwure; alia puh hisü khoche aduli peire.  
5Alia Zhaotu sünanou paoshee asü chena hapayu kisü hrikhaona asü 
chenanou, “Tavelo!” tea paoyu sü Enou choue. Alia Enou zhuyu kisü Anghojü 
hinou rhei teili buyu sü Enou ngaoe. Süna phaovahi buyu puh bah hisü 
sühchokhao ali poe.  
6Sükisü ha kholi hrikhaona adai sütao hrohinou paipayu büa süolouzü, 
“Southou sühcho ali muhsü naizho, alia shithou sühcho asü muhsü naizhoe. 
Ana Oliv süübetao ea darkha kipeitaowo louzü hakonou souhawuso!” tea 
paoyu sü Enou choue.  

7Alia Zhaotu sünanou paoshee adai chena hapayu kisü hrikhaona adai 
chenanou, “Tavelo!” tea paoyu sü Enou choue.  
8Alia Enou zhuyu kisü Anghojü hinou rhei papayuli buyu sü Enou ngaoe, 
süna phaovahi buyu puh zhihsü Athaina tea kuwe, alia thaimai deiphao nou 
puh thaisü fütei poa laiwe, alia deiphao zha adai hinou zha aliye sü khoche, 
tokaayu, sounou ea deiphao hi rekhaotaoye panou southea loure donou puhai 
hi khouko thoupeire.  
9Alia Zhaotu sünanou paoshee angou chena hapayu kisü Ramai vei chipao 
paodouyu vanou ea puletao nou cheche-a zhopaoh souyu donou 
southeawuyu rako sütaoye sü sheelabuh khehinou Enou ngaoe. 
10Puletao nou shusou shaloua, “Mashee ea acheche, Khoukhoulai Mapao! 
Deiphao hinou hrüa buyu maikhe maitao pei hi nenou chikumojü ea Akhemai 
zhevei khü phoumojü teile kasho doua bulaihie?”  
11Sükisü puletao mailili hisü zaokaa adu chekhei peie, alia puletaoye 
southeayu büa southea laiyu puletaoye koa kilai souyutao ea puletao vei 
thaihou jürai maitaoye-a dathea chekhoumo koutesü phajü sopuloulaiwo tea 
puletao hi paopeie.  
12Alia Zhaotu sünanou paoshee arou chena hapayu sü Enou ngaoe. Sükisü 
sühisü chihshoyu nü süloure, alia teinghisü teithou soumai sah kuloure, alia 
khousü teiteinou hothou zhe bü baire.  
13Alia chihshoyu teikhainou doushibe vahi hüshoyu ki sühinou liche moyu 
doushitao raikouyu kua rateihi teivuhtao-a deiphao hi dekoure.  
14Rateisü larükhu zükhaiyu kua hazhei tare, alia deichi ea zaipeidei teitei-a 
puletao buh hinou podare.  
15Sükisü deiphao hi vemaitao, teideikho maitao, reihmai peicha maitao, hani 
maitao, khouko bumaitao, alia mai kukhe qilatao ea mado souyumai hrülai 
sü lahlah dei qulutao hinou ea deichitao hi chuhleaphi khonou tutsü tare.  
16Puletao nou deichitao ea chuhlea taohi paoe, “Eletao pei hi pokouloua Ehye 
sü vebuh hi buyu puh nghojünou ea Zhaotu sünavei rarouyu hinou pokupeio!  

17Daiolouzü ngaopi shoyu puhai vei rarouyu teithesü veloure, alia süna vei 
nghojü hisü thaohnou la-a buloulai?”  

Pongaopeiyu 7 

Israel mai 144,000 ye Paoshee Nopeiyu 

1Haina thaisü rakivamai adainou teikhaiye panou deiphao hi, zai hi moa 
süübe tali vahi hükhai more donou deiphao kaihoung adai hinou la-a deiphao 
vei teikhai adaiye keipoa buyu sü Enou ngaoe.  
2Süthaisü kukhe rakivamai alinou hriyu Ramai vei paoshee nasü poa teinghi 
palovanou takheyu sü Enou ngaoe. Puhnou pai kushoa deiphao ea zaiye 
soushi loure donou Ramai nou khouko peikhai touyu rakivamaitao adaihi 
paoe,  
3“Ehnou Eletao Ramai kilaitao puva hi paoshee nomo koutesü deiphao, zai 
moa süübetaoye sü soushiwu khaiso.”  
4Alia Ramai vei paoshee nowuyu puletao vei mai peisü zzü ali-a the 
raidaidaiwe (144,000) touyu sü Enou chouwe. Puletao sü Israel maitao khü 
kiahai hinoue,  
5-8süolouzü khüche hinou mai the kiahai-hai (12,000) we: sütaosü Judah, 
Reuben, Gad, Asher, Naphtali, Manasseh, Simeon, Levi, Issakhar, Zebulun, 
Josef alia Benjamin haitaoe.  

Zaokaa Aduna Nouyu Sheeyu Maitao 

9Haina thaisü Enou zhue, alia zhukhaio, Anghojü hisü maitalinou a 
phoushalou hoyu maisou khemaisü bue. Puletao sü maitya, khü, tahrüh ea la 
tyali hinou taveloua zaokaa adutao noupoa ea puletao bah hi hashi botao poa 
vebuh ea zhaotu nghojünou la-a bue.  
10Puletao nou pai kusholoua shapae: “Khailu peiyuhai vebuh hi buyu Eletao 
Ramai ea Zhaotu hinou ve!”  
11Alia rakivamaitao hrülainou vebuh süna tsümaitao ea hrikhaona adai sütao 
pe hinou lasühao-a bue, alia puletao pahsü vebuh süna nghojü hi pfüshou 
kouloua Ramaiye tho-a,  

12haibüa paoe, “Amen! Paoshoyu, adusho, ratsü, kalo paoyu, tsükhouyu, 
khouko ea khou-chihyu sü teisanou Eletao Ramai veie, teisanou! Amen!”  
13Sükisü tsümaitao hronou alinou Ahi noue, “Zaokaa adutao noua buyu mai 
haitaosü thaoh-thaohmaie? Alia puletaosü daikinou ve-e?”  
14Enou puh hi chila peie, “Dou-apeio, nenou süwe.” Alia puhnou Ahi paoe, 
“Mai haitaosü ngaopishoyu veahoyu hinou palouyu maitaoe. Puletao nou 
puletao vei zao aduna taosü shaowu-a sütaosü zhaotu zhenou soukaare.  
15Südonou puletaosü Ramai vei vebuh nghojünou la-a bue ea kheihea nou 
puletao nou puhye sü puhvei rathoki hinou kuvah sou a bue. Vebuh hi buyu 
puhnou puh bahnou puletaoye sü hopeilai.  
16Puletao sü hakia reizü pukhai laimoe; alia puletao pei hisü teinghinou-a 
moa meisou hatalinou-a chakhai laimoe. 
17Daiolouzü vebuh tsüle hinou buyu Zhaotu puhnou puletao vei Zhao-akhowo 
soulai, alia puhnou puletaoye hriyu dzühoung hi süthai save thoupeilai. Alia 
Ramai nou puletao nghithou hinou nghidzü teiteisü southe peiwulai.”  

Pongaopeiyu 8 

Paoshee Anai Chena 

1Zhaotu sünanou paoshee anai chena hapayu kisü rakiva hisü teilecho pohli 
phasü ngahsoua buloure.  
2Sükisü Ramai nghojünou la-a buyu rakivamai anaiye Enou ngaoe, alia 
puletao hisü be anai peire.  
3Alia ha kainü veiyu mei taoloure sana nou souyu bvü ali poa buyu kukhe 
rakivamai alinou taveloua sheelabuh hinou laloure. Alia puh hisü sheeyu 
maitao hrülai vei veachi paohi pothou hüloure ea vebuh nghojünou la-a buyu 
sana sheelabuh hinou posheela loure donou ha kainüveiyu na alaosou 
peikhaitoue.  
4Rakivamai süna bah hinou kai nüveiyu sünavei meikhao sünasü sheeyu 
maitao vei veachipao sünaye koa Ramai nghojühi khere.  



2841 

 

 
   Sheeyu Baibel 

© 2009, Bible Society of India. 
 

 
 

 

5Sühinou rakivamai sünanou ha kainüveiyu meitaoyu bvü sünasü poloua süsü 
sheelabuh hi mei sünanou thouphouloua süsü deiphao hi polai koure; alia 
sühisü pairao ea teisüyu kho, tei peivavayu, alia nü süyu paloure.  

Be Anaitao Houngyu 

6Süthaisü rakivamai anaitao nou be anaitaosü poa houngre donou souda 
loure.  
7Rakivamai araikha nanou puh besü houng-e, alia sühisü zhenoupu hükhai 
touyu reithou ea mei paloua deiphao hi rükou loure. Alia deiphao zha asü 
hinou zhali, süübetao zha asü hinou zhali ea poudai teitei sü deilai khaire.  
8Süthaisü rakivamai ahai chenanou puh besü houng-e, alia meinou tao-a 
buyu dushoyu deichi büyu halisü zaihi polai thoure. Sühinou zai zha asü 
hinou zhalisü zhe datare,  
9alia zaihi buyu hrikhaona zha asü hinou zhalisü thaire ea zai hi buyu 
dzüluki zha asü hinou zhaliye sü souhare.  
10Süthaisü rakivamai asü chenanou puh besü houng-e, alia meikei kua 
keivavayu dushoyu teivuh alisü ratei vanou dekouloua deiphao hi rei zha asü 
hinou zhali hi ea dzühoung taohi kou loure.  
11Teivuh süna zhihsü “Khayu” toue. Dzü zha asü hinou zhalisü khatare, alia 
soukhayu dzü süna külouyu vanou maikhemai alaosou thaire.  
12Süthaisü rakivamai adai chenanou puh besü houng-e. Alia teinghi, khouh ea 
teivuh taoye zha asü hinou zha liye sü dapeire, alia sübüyu vanou sütao vei 
avasü zha asü hinou zha lisü maitare; alia heako zha asü hinou zhali ea 
kheikou-a sübüa zha asü hinou zha lisü vakhai more.  
13Süthaisü Enou zhue, alia lühche alinou kushoa ratei tsüle hinou zhaopoa 
haibüa paikushoa paoyu sü Enou choue, “Kukhe rakivamai asütaonou 
houngpa laiyu bekho sütao vanou deiphao hi hrüa bumai hrülai donou 
daizhozhou ngaopisa! Daizho zhou ngaopisa! Daizhozhou ngaopisa!”  

Pongaopeiyu 9 

Khahzü nou Souveayu 

1Süthaisü rakivamai angou chenanou puh besü houng-e. Alia Enou ratei 
vanou teivuh ali deiphao hi dekouyu sü ngaoe, alia akhai hayu raobvüvei 
khareih sü puh hi peire.  
2Teivuh sünanou akhai hayu raobvü sünavei müsü hapae, alia sühinou meifü 
aduhi meikhao kua mei khaopae; teinghi ea rateisü raobvü sünahi meikhao 
süna vanou zhitei loure.  
3Alia meikhao süna hinou khahzü alaosou deiphao hi veloure, alia khahzü 
sütao hisü kei pfüyu hairakhao hi buyu khoukotya peire. 
4Puletao hisü deiphao hi poudai, poube moa kukhe süübe taliye soushiwu 
more, ana puletao puhi Ramai vei paoshee hayu mai sütaoye likheithe soushi 
peire donou paopeire.  
5Khahzütao hisü maikhemai sütaoye southeawu moa puletaoye khou angou 
donou likhei souvea peiloure aetou peire. Puletao nou souveayu sü kei pfüyu 
hairakhao nou maiye keipeiyu ki souyu kuwe.  
6Khou angou sütao hisü maikhe mainou athaiye sü phoulai, ana süsü puletao 
nou ngaolou laimoe; puletao nou thainülai, ana athai nanou puletao hinou 
tutalou bailai.  
7Khahzü sütao zhusü reih donou soudayu rheitao kue; puletao peiva hisü sana 
veo peirü kua rüpfüe, alia puletao pahsü emai pah kue. 
8Puletao peishusü naotumai peishu kue ea puletao huhsü souveo huh kue.  
9Puletao khaova hisü hu khaokha kuyu alinou zükhaitoue, alia puletao vei 
shouh khosü reih mühi zhaohoyu rheiluki alaovei kho kue. 
10Alia kei pfüyu hairakhao kua puletao vei mee ea kei bue, alia puletao nou 
maikhe maiye khou angou souvea peilaiyu khoukosü puletao vei meehi bue.  
11Puletao pei hisü akhai hayu raobvü sünaye khoyu rakivamai sünanou veo 
soua bue. Puh zhihsü Ebriamai la hinou Abaddon toue; alia Greekmai la 
hinou puh zhihsu Apollion toue (sünavei kowo louzü “Souha peiyuna” toue).  

12Ngaopiyu araikha nasü pachere; zhukhaio, haithai-a ngaopiyu ahai vepure 
buhie.  
13Süthaisü rakivamai arou chenanou puh besü houng-e, alia Enou Ramai 
nghojünou buyu sana sheela buh hi kai adaitao hinou paili choue.  
14Pai sünanou rakivamai arou chenahi haibüa paoe, “Euphratis reiduna hinou 
phukhaitoua khaikhai touyu rakivamai adaitaoye sü phapeio!”  
15Südonou teilecho haina, teithe haina, khou haina ea po haina donou 
deiphao hi maihrü zha asü hinou aliye southea loure donou khaidakhai touyu 
rakivamai adaitaoye sü phapeire.  
16Rhei reihmaitao vei maipei kazhousa touyu sü Ahi paongao peie; süsü zzü 
thehaie.  
17Alia Enou zhokounou rheitao ea sütao phao vahi buyutaoye haibüa ngaoe: 
rhei phaovahi buyu puletao vei khaokha sü meibüa hoe, sapphir chuh kua 
daizüzüe, alia meichuh kua pah-e. Alia rheitao peisü souveo pei kue, alia 
puletao mü hi nou mei, meikhao ea meichuh pae. 
18Puletao mü hinou payu mei, meikhao ea meichuh haitao asünou souvea 
peiyu sünanou emaihrü zha asü hinou aliye sü southeare. 
19Daiolouzü rhei sütaovei khoukosü puletao vei mü ea meehi bue. Puletao 
meesü nghou kua pei pfüe, alia sütaonou maikhe maiye souzhu peiwe.  
20Veahoyu haitaonou southealou moyu kukhe maikhe maitao nou rashitao, 
alia ngao-a ngaomoyu, chou-a choumoyu, ta-a talou hoyu, puletao bahnou 
soukhai touyu sana, shahu, baosa hu, chuh ea süünou soukhai touyu bashara 
taoye thoyu hinou puletao lesü daloumoe. 
21Moa puletao nou maiye southeayu, puletao vei khei-khupado, puletao vei 
khulou vah moa puletao vei vaoyu vah sütao hinou le dalou moe.  

Pongaopeiyu 10 

Rakivamaina ea Larübvü Ataina 

1Süthaisü Enou kukhe khouchihyu rakivamai ali raki vanou takouyu ngaoe. 
Puhye sü teihaonou zükhaitoue ea puh peiva hisü rüraipao ali haopfüa bue, 
alia puh pahsü teinghi kue ea puh phisü meikatao kue. 
2Puh bah hisü hapakhai touyu larübvü ataili bue. Alia puh phi zhoulosü zai hi 
ea puh phi nalosü deithe hi tai-a bue.  
3Alia puhnou souveotao nou rayu kua paikushoa shapae. Puhnou sübüa 
shapayu kisü teisüyu vei pai anai nou puh hi chila peie.  
4Alia teisüyuvei pai sütaonou chi paocheyu thaibü hisü Esü rüthoulai tea 
bure, ana raki hinou pai alinou haibüa paoyu sü Enou choue, “Teisüyu 
anaitao nou paoyu sü khei-a khailou baio; alia süsü rüthouwuso!”  
5Sükisü zai ea deithe hinou la-a bua Enou ngaoyu rakivamai sünanou puh 
bah zhoulosü raki hilo lakhe loure,  
6alia raki, deiphao, zai ea sütaohi buyu na teiteiye soupeiyu, teisanou hria 
buyu Ramai puh zhih sü kua puhnou chachouli soue. Rakivamai sünanou 
haibüa paoe, “Sühisü chaopuyu soukhai laimoe!  
7Ana rakivamai anai chenanou puh be houngyu teithe kisü Ramai nou puhvei 
kilai rachi paolamaitao hi paosü peiyu kua puhnou khei-a soudakhai touyu 
nasü souvetewulai.”  
8Süthaisü Enou raki hinou choulouyu pai sünanou Ahi ve paopu peikhaia 
haibüa paoe, “Ne taloua zai ea deithe hinou la-a buyu rakivamai süna bah 
hinou buyu hakhai touyu larübvü sünasü poloukhaio.”  
9Südonou Enou rakivamai sünahi taloua puh hinou larübvü atainasü Ahi 
peire donou khoe, sühinou puhnou Ahi paoe, “Haisü polouwo ea touwo; 
haisü nepou hinou lou khataolai, ana ne mü hi louzü laivoudzü kua dzüvei 
sholai.”  
10Alia Enou puh bah hinou larübvü atainasü poloua toue, alia süsü Amü hiwo 
laivoudzü kua dzüveishoe. Ana süsü Enou toulouyu thaisü, Apou hinou lou 
khatao loure.  

11Sühinou haibüa Ahi paopeie, “Nenou maikhemai alao vanou tahrüh, la, alia 
vemaitao vanou Ramai chipaosü paodoupu vuzülai.”  

Pongaopeiyu 11 

Zhopaohmai Ahai 

1Süthaisü Ahisü sa-zha doure süda kuyu süpo ali peiwu-a haibüa paoe, 
“Tashuloua Rathoki ea sheelabuh nasü doukhaio, alia sühinou ratho-a buyu 
maitaopei chokhaio.  
2Ana Rathoki vakou kijütaowo louzü thaowuwo, douso; daiolouzü sütaosü 
tahrüh kukhe maitaohi thoupeire. Puletao nou Mashee Nuhdu süsü khou 
raidai ahai phinou taitoulai. 
3Enou lousahnou bahnouyu Avei zhopaohmai ahaiye seivelai, alia puhai nou 
teithe 1,260 phasü Ramai chipao paodoulai.”  
4Zhopaohmai sühaisü deiphao Mapaowo nghojünou la-a buyu Oliv be ahai ea 
meibvü dzükhaiyu buh ahai nasüe.  
5Alia maitalinou puhaiye souhare te-a bulouzü, puhai mü hinou mei paloua 
puhaivei ngaoba maiye souhawu baiwe, alia sübüa puhaiye souha nüyu 
maitalisü thai vuzülai.  
6Puhai nou rachi paola payu phaki hi tei panou rüwu more donou rateiye 
nuloure puhaivei khouko bue, alia puhai nou züpasasü dzütaoye panou zhe 
dalouyu ea veahoyu taliye panou deiphaoye souvealou süyu puhaivei khouko 
bue.  
7Puhai nou puhaivei zhopaoh soucheyu kisü, akhai hayu raobvü hinou tapayu 
khaosou sünanou puhai pei hi reih souloua ea puhaiye koloua southealai.  
8Puhai vei athai pfüphaosü puhai Mapaoye kros vanou veatheayu dushoyu 
nuhdu sünavei ludu hi nou bulai. Nuhdu süna zhihsü nada la hinou Sodom 
molouzü Ejipt toue.  
9Alia teidei veishi hinou maikhemai, tahrüh khemai, la tyali ea mai tyalinou 
puhai vei athai pfüphaosü teithe asü-a pohli zhulai ea puhai vei athai 
pfüphao sü khüh hi pothou vuyu sü aetou peilai moe.  

10Deiphao hinou hrüa buyu maikhe maitao nou puhai thaiyu donou salai, alia 
nühnüa alinou lihi sa-a doh seilai, daiolouzü rachi paolamai hai hainou 
deiphao hi hrüa buyu maikhemai pei hi alaosou veahoyu pove peie.  
11Ana teithe asü-a pohli thaisü Ramai hinou ahri ssü nasü puhaihi ve louloua 
puhaisü lashu loure; alia puhaiye ngaolouyu maikhemai hrülaisü ngaopiso 
loure.  
12Sükisü rachi paolayu puhai nou raki nou kushoyu pai alinou puhai hi 
haibüa paoyu sü choue, “Haihi tapalo!” Puhai vei ngaobamai taonou zhua 
buyu hinou puhaisü teihao hinou raki hi khetare.  
13Süphabü hinou sühisü nü süshisho loure; alia nuhdu süsü zha kiruo hinou 
alisü souhare ea nü süyu süna vanou mai thenaiye southeare; alia maikukhe 
taosü ngaopisho loua rakibu Ramai vei adushosü paosho loure.  
14Ngaopishoyu ahai chenasü pachere; ana zhukhaio, ngaopiyu asü chenasü 
thala-a velaire!  

Be Anai Chena 

15Süthaisü rakivamai anai chenanou puh besü houng-e alia sühisü rakivanou 
pai kushoyu alaosou pai paloua haibüa paoe, “Deiphao vedei hai Eletao 
Mapao ea puhvei Khrista vedei souloure, alia puhnou teisa nou veo soua 
bulai!”  
16Sükisü Ramai nghojünou puletao vei vebuh hinou chobua buyu tsümai 
kaidai taonou puletao pahsü deiphihi pfüna kouloua Ramaiye thoa,  
17haibüa paoe: “Chuchu buyu ea raikinou buyu khoukhoulai Ramai Mapao! 
Ehnou neye kalo paowe, süolouzü nenou nevei khouko adu nasü poloua veo 
soushu loure!  
18Tahrüh kukhe maitao nou lekha rarou loure, daiolouzü nevei rarouyu phasü 
veloure; alia thaimaiye chiku laiyu teilesü vere. Ne kilaitao, rachi 
paolamaitao ea sheeyu maitaoye alia nezhihye tsükhouyu tai du hrülaiye buu 
peilaiyu teilesü veloure, Alia deiphaoye souhayu maitaoye souhare teilesü 
veloure!”  

19Sükisü Ramai vei Rathokisü houpare, alia sühinou puhvei Vo Bvü nasü 
zhingaoe. Alia sühisü tei peivavayu, pai bvüroyu, tei süyu pai, nü süyu ea rei 
thou kousho eloure.  

Pongaopeiyu 12 

Naotupai alia Zainghou Aduna 

1Süthaisü rakiva hi nou khupa shoyu sheeli ngaoe. Süolouzü sühisü naotumai 
alisü teinghi nou bahnoua ea khousü puh phinou taipfüa bue, alia puh peiva 
hisü teivuh kiahai vei veo peirü ali bue.  
2Puhsü nah hrüloua nazhi laire, alia nah nalaiyu vanou khya soua krasho 
loure.  
3Süthaia kukhe khupa shoyu sheeli rakivanou ngaokhaie. Alia zhukhaio, 
sühisü pei anai ea kai kiruo pfüyu, alia pei sütao vahi veo peirü chekhei 
rüpfüa buyu dushoyu ea horoyu zainghou duli bue.  
4Puh meenou rateihi buyu teivuh zha asü hinou zhaliye pailoua sütaoye 
deiphao hi polai koure. Alia zai nghoudu sünanou nah sünaye nakoukou 
touloure donou nah nalaiyu naotupai süna nghojünou da-a buloure.  
5Sükisü naotupai sünanou nah Poutumai ali naloure. Nah Poutu sünasü 
tahrüh hrülaiye hu südanou potukha-a sahrülaiyu pue. Ana nah sünaye 
saoposhu Ramai hi ea puhvei vebuh hi pokhe khaire. 
6Alia naotu süpaisü rekouhi tuhore, alia puhye donou Ramai nou soudakhai 
touyu buh sühinou bua puhye panou teithe 1,260 kiko peire donou sühinou 
buloure.  
7Süthaisü raki hisü reih paloure. Maikhel ea puhvei rakivamai taonou zai 
nghouduna pei hisü reih züe, zai nghouduna-a puhvei vahmaitaoye koa reih 
züe,  
8ana zai nghoudunaye sü koloure, alia puh ea puhmaitaoye donou raki hisü 
buhlia hare.  

9Alia deiphao teiteiye layu Rashina moa Saitan tea kuyu, nghou tsüna, 
dushoyu zai nghoudu sünaye sü polai koure. Puhye sü puh vahmaitao 
hrülaiye koa deiphao hi polai koure.  
10Süthaisü rakivanou chih shoyu pailinou haibüa paoyu sü Enou choue, 
“Chuwo Eletao Ramai vei khailu peiyu, khouko, vedei ea puhvei Khrista 
khoukosü vere! Daiolouzü Eletao Ramai nghojünou la-a Eletao thaihou jürai 
maitaoye khei-hea mah dukhaipei-a buyu puhye sü raki hinou hukoure.  
11Alia Eletao thaihou jürai maitao nou zhaotu sünavei zhe ea puletao 
zhopaohvei chipao süna vanou puhye sü koloure, daiolouzü puletao nou thai 
koute puletao vei hrümaisü pakhaimoe. 
12Südonou Oh raki ea sühinou hrüa buyu neletao lesalo! Ana deiphao ea 
zaiye donou daizhozhou ngaopisa daiolouzü rashinanou puh teilehai 
phajütou baire touyu sü sülouyu vanou raroushopoa nehaihi koure!”  
13Alia zai nghoudu sünanou puhye sü deiphao hi hukoure touyu sü sülouyu, 
kisü, nah poutu sünaye nayu naotupai sünaye sü huloure. 
14Ana naotupai sünaye panou puhye donou soudakhai touyu buh, rekouhi 
zhaoholoua sühinou puhye sü zai nghoudu sünanou souveayu hinou 
khaipaloua po asü-a pohli kipeia buloure donou puh hisü dushoyu lühche 
sünavei shouh ahai peire,  
15Alia sükisü zai nghoudu sünanou naotupai sünaye sü dzüduye panou dupoa 
tare donou naotupai süna thailo vahisü reidzüdu kuyu dzünou puh mü hinou 
füpa shopeie. 
16Ana dei sünanou naotupai sünaye soukha peia puh müsü hapaloua, zai 
nghoudu sünanou puhmü hinou füpa khaitouyu reidzü sünasü kai-a jaoloure.  
17Sühinou zai nghoudu nanou naotupai süna pei hisü rarouloua, puh tao-
nahmaitao, Ramai chikha züyumai hrülai ea Jisu nou pongao peiyu 
achechena hinou cheche-a buyu maitao pei hi reih züre donou tare.  
18Alia zai nghoudu sünanou taho zaipe hinou laloure.  

Pongaopeiyu 13 

Khaosou Ahai 

1Alia Enou khaosouli kai kiruo ea pei anai pfüa zai hinou tapayu ngaoe. Kai 
sütao alili vahisü veo peirü chekhei bue, alia pei sütao alili vahisü Ramai chi 
paoshiyu zhih chekhei pfüe.  
2Enou ngaoyu khaosou nasü shirakhaoye raiwe, ana puh phisü vuhphi kue ea 
müsü souveo mü kue. Alia puh hisü zai nghoudu nanou puhvei khouko, 
puhvei vebuh ea paopu souloure dushoyu khoukosü peire.  
3Puh peitao hronou alihai zhushi shoyu kua ngaoe, ana zhee nasü veiloure, 
alia deiphao teitei nou khupaloua khaosou süna thaisü fütare.  
4Alia maikhemai hrülainou zai nghoudu naye tholoure, daiolouzü puhnou 
puhvei khoukosü khaosou sünahi peire, alia puletao nou khaosou sünaye-a 
tholoua haibüa paoe, “Khaosou süna büyu thaoh bue? Puhye thaohnou reih 
zülou sülai?”  
5Alia khaosou süna hisü khaophu souyu ea Ramaiye paoshiyu chi paore aetou 
peire, alia puh hisü khou raidai-a hai paopu soua hrüre zü nasü peire.  
6Puhnou Ramai pei hi, puhzhih, puhnou hrüa buyu buh, alia raki hi nou hrüa 
buyutao hrülai pei hi chi paoshire donou puh müsü hapa loure.  
7Puh hisü sheeyumaitao pei hi reih züloua puletaoye koloure aetou peire. 
Alia puh hisü khü hrülai, tahrüh, la ea maitya hrülai pei hi paopu soure zü 
nasü peire.  
8Alia southeawuyu Zhaotu sünavei ahri larübvü hi deiphao soushomo jühinou 
puletao zhih rüthou moyu deiphao hinou hrüa buyu maikhemai hrülai nou 
khaosou sünaye tholai.  
9“Maitalinoua noupfüa bulouzü keiloukhaio!  
10Maitaliye niloure bue toulouzü veimosoua puhye niloulai; maitaliye 
khochenou daotheare bue toulouzü veimosoua khochenou daothealai. 
Haihisü sheeyu maitao vei shameayu ea lü bue.”  

11Süthaisü kukhe khaosou ali deiphao hinou tapayu Enou ngaoe. Puhvei 
zhaotu kai kuyu kai ahai bue ea puhnou zai nghou duna büa chi paowe.  
12Alia puhnou khaosou arainavei khouko teiteisü khaosou süna nghojünou 
poa vah soue, alia puhnou deiphao ea sühinou hrüa buyu maikhemai hrülaiye 
nou zhushi showu-a veilouyu khaosou arai naye panou tholoue.  
13Khaosou ahai chena hainanou maikhemai hrülai nghojünou rakinou panou 
deiphao hi mei kouloua khupa shoyu vah taoli soue.  
14Alia khaosou araina nghojünou souloure puh hi aetou peikhai touyu 
khupavah sütao vanou puhnou deiphao hi hrüa buyu maikhemai hrülaiye sü 
lawure. Puhnou deiphao maikhe maitao hi khochenou zhupeikhai-a hria 
buyu khaosou sünaye tsükhouyu pongaore sünavei zhu kuyu bashara ali 
daokhaio tea chikha peie. 
15Alia khaosou sünavei zhu kuyu bashara sünaye panou chi paoloure ea 
sünaye thobayu maikhemai hrülaiye panou southeare donou puh hisü 
khaosou arainavei zhu kuyu bashara sünahi ssü houngthou peire khouko 
peire.  
16Khaosou sünanou maikhemai taidu, hani-haha, qila ea dosouyu maitao 
hrülai vahi süolouzü puletao vei bah zhoulo moa puletao puhi shee ali 
nutsüloua soupeie.  
17Sükua maitalinou khaosou sünavei shee süolouzü khaosou sünavei zhih 
moa zhih süna süh soua tayu chahpei süna bumo louzü puhsü, halia hrüa 
hrüloushie moa zhoa zholoushie.  
18Sübüyu hainanou ratsü pfüloure kuwe. Maitalinou tsüvei-a bulouzü puhye 
panou khaosou sünavei chahpeisü choloukhaio, daiolouzü süsü emai alivei 
chahpei baie. Puhvei chahpeisü 666 süe.  

Pongaopeiyu 14 

Zhaotu ea Puhvei Maitao 

1Süthaisü Enou zhue, alia zhukhaio, Zion deichi hinou Zhaotu sünasü la-a 
bue; alia puhye koa puhzhih ea puh puo zhih puletao puhi rüthou khaitouyu 
maikhemai 144,000 sü bue.  
2Alia Enou raki vanou dzü dukho kuyu ea teisüyu pai kuyu paili choue. Pai 
süsü lou souyu mainou puletao vei lanabvü aduna kayu loukho süna büe.  
3Mai 144,000 sütaonou vebuh, hrikhaona adai sütao, alia tsümai sütao 
nghojünou laloua maitalinoua doulou hoyu lou ashu nasü puletao nou souwe. 
Deiphao maikhemai hrülai hinou khailu palouyu sü puletao likhei baie. 
4Mai haitaowo louzü puletao lah naotumai hinou souzhaiwu moyu maitaoe, 
daiolouzü puletao lahnou shee-a buloure. Puletao nou Zhaotu sünanou tayu 
buh tali hisü thaifüa laiwe. Puletaoye sü deiphao maikhemai hrohinou khailu 
paloua raikaiyu rashi thoutao kua Ramai hi ea Zhaotu sünahi popeire.  
5Puletao mü hinou dayu halia ngaoloumoe. Puletaowo ha kao-zümoyu alia 
hae.  

Rakivamai Asütao 

6Süthaisü kukhe rakivamai alinou deiphao hi hrüa buyu maikhe maitao, 
süolouzü maitya, khü, la ea tahrüh hrülaihi paongao peire donou teisa vei ko 
avei nasü poa ratei tsüle hinou kushoa zhao-a buyu sü Enou ngaoe.  
7Puhnou haibüa pai kushoa paoe, “Ramaiye piloukhaio ea puhvei adushosü 
paoshokhaio! Daiolouzü puhvei chikulaiyu phasü veloure. Raki, deiphao, zai 
alia dzünghoutao soupeiyu puhye sü tholo.”  
8Kukhe rakivamai ahai chenanou araina thaisü füa haibüa paoe, “Puhsü 
kaotare! Dushoyu Babilon sü kaotare! Puhnou tahrüh khemai hrülaiye puhvei 
khulou souyu vei souvoyu zhaoh nasü panou sholoure!”  
9Alia kukhe rakivamai asü chenanou araina hai thaifüa haibüa paikushoa 
paoe, “Maitalinou khaosou sünaye ea puh zhu raiyu bashara naye tholouzü, 
alia sünavei paoshee nasü puhi moa puh bah hi nokhaiwu louzü,  

10puh-a Ramai nou puhvei rouyu pai nahi dzü chokhaimoa lathoukhai touyu 
puhvei rarouyu zhaoh nasü sholai! Sübüa souyu puletao hrülaiye sü mashee 
rakivamai ea Zhaotu süna nghojünou mei ea meichuh hinou souvea peilai.  
11Puletaoye souveayu mei sünavei meikhao nasü teisanou khaopa-a bue. 
Khaosou süna ea puhvei zhuraiyu bashara naye thoyu, alia sünavei zhihvei 
shee ngaolouyu maitalisü khei-hea soyu ngaolai moe.”  
12Haihisü Ramai chikha züa buyu ea Jisu hinou cheche-a buyu sheeyu 
maitaoye donou shamea loure ku-a bue.  
13Süthaisü raki vanou pai alinou haibüa paoyu Enou choue; “Haisü rükhaio: 
chu shonou Mapaowo vei kuvah souyu hinou thaiyu maisü rakoveie!” 
Rakonou chila peie, “Ovai achechenou! Puletao nou puletao vei te-a vah 
souyu hinou soloulai, daiolouzü puletao vahnou puletao thaifüwe!”  

Deiphao ye Chachiyu 

14Süthaisü Enou zhue, alia zhukhaio, sühisü teihao kaali bue, alia süva hisü 
sana vepeirü ali rüpfüyu ea puh bah hi haishoyu kairao ali poa buyu, Mainah 
Poutu büyu alinou chobua bue.  
15Sükisü kukhe rakivamai alinou Rathoki hinou tapaloua teihao vahinou 
buyu puh hisü shusoua sha-a paoe, “Nevei kairaosü poloua cha chikhaio, 
daiolouzü chachire phasü veloure; deiphao hai chachire donou meire!” 
16Südonou teihao peinou chobuyu puhnou puhvei kairaosü deiphao hi 
thaikouloua deiphaosü chiloure,  
17Sükisü kukhe rakivamai alinou rakihi Rathoki hinou tapayu sü Enou ngaoe, 
alia puh hi-a haishoyu kairao ali bue.  
18Sühinou meipei hi khouko buyu kukhe rakivamai alinou sheelabuh hinou 
tapaloua haishoyu kairao poa buyu puh hisü haibüa paikushoa paoe, “Nevei 
kairaosü poloua deiphao hi darkha kipeivei darkha rashibo taosü tave 
dzüloukhaio, daiolouzü darkha rashitaosü meire!” 

19Südonou rakivamai sünanou puhvei kairaosü deiphao hi thaikouloua 
deiphao hi darkha kipeivei darkha rashi taosü podzüloua, Ramai vei rarouyu 
darkha dzü süyubuh hi polai thoure.  
20Darkha rashi taosü nuhdu vakou darkha dzü süyubuh hinou süloure, alia 
rhei mükha khete pha ku-a darkha dzü süyubuh hinou zhesü dzüdu kua 
küpaloua kaacho kaih ahaipha doua kütare.  

Pongaopeiyu 15 

Rakivamai Anai ea Veahoyu Anaitao 

1Süthaisü kukhe dushoyu ea khupa shoyu sheeli süolouzü veahoyu anai poa 
buyu rakivamai anaitaoye sü rakivanou Enou ngaoe. Sütaosü veahoyu akhai 
taoe, daiolouzü sütaosü akhaisoua Ramai rarouyu pongaoyu taoe.  
2Sükisü Enou meinou hükhai touyu zhuzhu kuyu zai ali ngaoe. Alia khaosou 
süna ea sünavei zhu raiyu bashara sünaye, alia puh zhihvei chahpei sünaye 
kolouyu maitaoye-a ngaoe. Puletao sü Ramai nou puletao hi peikhai touyu 
lanabvü aduna sütao poa zhuzhu kuyu zai süna pehinou la-a bue,  
3alia puletao sü Ramai kilai Moses vei lou ea Zhaotu süna vei lousü soua bue: 
“Khoukhoulai Ramai Mapao, nevei vahtaosü daizhozhou dusa ea khupasa! Oh 
tahrüh khemaitaopei Veo, nevei ludutaosü daizhohou kaozüsa ea chechesa!  
4Oh Mapao, thaohnou neye pimolai? Nezhih dushosü thaohnou paosho balai? 
Daiolouzü ne likhei mashee baie. Tahrüh khemai hrülainou taveloua neye 
tholai, daiolouzü nevei cheche vahtaosü mai hrülai nou ngaokhai loure.”  
5Haithaisü Enou raki hinou Ratho kisü houpa khaitoua sühisü zhopaohvei 
sahpaona bua ngaoe.  
6Rathoki süna hinou veahoyu anai poa buyu rakivamai anai taosü tapae. 
Puletao sü sheetoua peivavayu jüyu sahnou bahnoue ea puletao khaohisü 
sana khyakho nou phusühao khaitoue.  
7Sükisü hrikhaona adai hrohinou alinou teisa nou hria buyu Ramai vei rarou 
nou phoutsü poa buyu sana pai anaitao sü popa rakivamai anaitao hi peie.  



2854 

 

 
   Sheeyu Baibel 

© 2009, Bible Society of India. 
 

 
 

 

8Alia Rathoki süsü Ramai vei khouko ava ea puhvei khouko hinou khaopayu 
meikhao sünanou phoutsü loure, alia rakivamai anaitao nou poveyu veahoyu 
anaitao pache loumo koute sü maitalia Rathoki süna hi taloulou hore.  

Pongaopeiyu 16 

Ramai vei Rarouyu Paitao 

1Süthaisü Rathoki hinou kushoyu pai alinou rakivamai anaitao hi haibüa 
paoyu sü Enou choue: “Neletao taloua Ramai vei rarouyu pai anaitaosü 
deiphao hi lakoukhaio!”  
2Südonou rakivamai araina nou taloua puh vei paisü deiphao lakoure, alia 
khaosou süna vei shee buyu ea puhvei zhu raiyu basharaye thoyu maikhe 
maitao vahisü ngaopiyu ea soushoyu chükütao paloure.  
3Süthaisü rakivamai ahai chenanou puh paisü zai hi lathoue. Sühinou zai dzü 
sü thaimai vei zhe büloure, alia zai hi buyu hrikhaona hrülai sü thaire.  
4Süthaisü rakivamai asü chenanou puhvei paisü, reitao ea dzühoungtao hi 
lathoue, alia sütaosü zhe datare.  
5Sühinou dzütao pei hi khoyu rakivamai sünanou haibüa paoyu sü Enou 
choue, Oh Chuchu buyu ea raikinou buyu masheeo, nenou chiku kouyu 
haitao sü kaozüe! 
6Daiolouzü puletao nou nevei sheeyu maitao ea rachi paolamai taovei zhesü 
soupare, alia südonou nenou puletao hisü zhe küloure donou peire. Haisü 
puletao nou ngaozüe!  
7Sühinou sheelabuh hinou pai alinou haibüa paoyu sü Enou choue, “Ovai 
Khoukhoulai Ramai Mapao nevei chikuyu taosü chechewe ea kaozüe!”  
8Süthaisü rakivamai adai chenanou puh paisü teinghi hi lakhaire, alia sünaye 
panou maikhe maiye puhvei meisounou chathyayu sü aetou peire.  
9Puletaoye sü soushoyu meisounou chapeire, alia veahoyu haitao pei hi 
khouko buyu Ramai puh zhihsü puletao nou paoshi paokha peire, alia 
puletao nou le daloua puhvei dushosü paosho peibae.  

10Süthaisü rakivamai angou chenanou puhvei paisü khaosou sünavei vebuh 
vahi lakhaire. Sühinou khaosou sünavei vebuh sü maitei loure, alia maikhe 
mainou soushoyu donou puletao vei malisü tutsütsü loure. 
11Sübüa puletao vei souyu ea chükü paopayu sütao donou puletao nou rakibu 
Ramaiye chaloure. Ana puletao vei ashi vah hinou puletao lesü daloubae.  
12Süthaisü rakivamai arou chenanou puh paisü Euphratis reidu nahi 
lakouthoue. Sühinou teinghi palovanou veyu vemaitao vei ludu souda loure 
donou reidzü süsü there.  
13Süthaisü Enou vaokü zhu raiyu sheemoyu rako asü ngaoe. Sütaosü zai 
nghouduna, khaosouna ea madayu rachipaola maina mü hinou pae 
14Sütaosü khupa vah soua laiyu rashitaovei rakotaoe. Rako asü hai taonou 
deiphao hi vemaitao hrülai hi Khoukhoulai Ramai vei teithe Adunaki reih 
süna donou puletaoye pove dzüloure tapare.  
15“Zhukhaio! Ewo avaomai ali büa vewe! Maitalinou baitoua talou more ea 
maiye panou puhvei ahrao buh sü ngaolou more donou zhaihe poa ea puhvei 
sabanühsü tupoa buyu puhsü rakoveie!”  
16Süthaisü rako sütaonou vemai sütao ye Ebria la hinou Armageddon touyu 
buh sünahi save dzüloure.  
17Süthaisü rakivamai anai chenanou puh paisü teikhai hi lakhaire. Alia 
Rathoki hi vebuh süna hinou kushoyu pai alinou paipaloua haibüa paoe, 
“Haisü souloure!”  
18Alia sühisü teipei vavayu, pairaotao, tei süyu pai, alia nü süshisho loure. 
Emaiye soushu rainou haibüa nüsüyu hai pakhai mohie; hainanou kukhe 
teitei jünou shikae!  
19Dushoyu nuhdu nasü zhasüsoua soukhore, alia tahrüh khemaitao teiteivei 
nuhdu taosü souhare. Alia Ramai nou dushoyu Babilon ye sü licholoua puhye 
panou puhvei lekha-rarouyu zhaohnou phoupfüa buyu pai nasü küloure. 
20Zaipeidei veishisü ngaokhai more ea deichi veishisü hazheih tare. 

21Rateivanou maikhemai pei hisü reithou alilinou sühcho raingoupha süyu 
dushoyu reithoutao rükou loure. Alia reithou vanou veahoyu süna donou 
maikhemai nou Ramaiye chaloure, daiolouzü veahoyu süsü ngaopi zhulere.  

Pongaopeiyu 17 

Zhihta Shoyu Khakhapai 

1Süthaisü pai anai poa buyu rakivamai anaitao hrohinou alinou Ahi taveloua 
paoe, “Tavelo, rei alao ngheiki hinou soupakhai touyu nuhdu aduna, 
süolouzü zhih tashoyu khakha paiye chikuyu sü Enou ne hi pongaolai.  
2Deiphao hi vemaitao nou puhye koa khulou vah souwe, deiphao hi maikhe 
maitao nou puhvei khulou vah souyu zhaoh süsü sholoua zhitei tare.”  
3Sühinou rakivamai sünanou Eye rako hilonou sataloua rekouhi saho 
khaipeie. Sühinou Enou naotumai aliye Ramaiye paoshiyu zhihtaonou rüthou 
phoukhai touyu horoyu khaosou ali phaova hinou chobua ngaoe, alia 
khaosou süsü pei anai ea kai kiruo pfüe.  
4Naotu süpaisü maomüyu ea horoyu sabanüh nou bah nouwe, alia puhsü 
sana touhtao, chuh muhtei ea mukta chuhvei nataonou tupfüa bue. Puhbah 
hisü puhvei khulou souyu vei ngaorayu ea sheemoyu nataonou phoua buyu 
sana paili poa bue.  
5Puh puhisü haibüyu, “Dushoyu Babilon, deiphao hi khakha maitao ea 
ngaorayu hrülai vei pfü, touyu khei zhih ali rüthou pfülaie.”  
6Alia sheeyu maitao vei zhe ea Jisu hinou cheche-a buyu vanou southeayu 
maitao vei zhenou shozhia buyu naotupai sünaye sü Enou ngaoe. Enou puhye 
ngaolouyu kisü, Esü khupasho loure.  
7Ana rakivamai sünanou Ahi noue, “Ne daidonou khupawe? Naotu süpaivei, 
alia pei anai ea kai kiruo pfüa puhye pfütayu khaosou sünavei khei kosü 
Enou nehi paongao peilai.  
8Nenou ngaoyu khaosou sünasü teile alihi hria bue, ana chuwo hrikhai more, 
alia sünasü akhai hayu raobvü hinou tapare hinou bure ea puhvei hakayuhi 
tawe. Teideiphao soushurai hinou ahri larübvühi zhih rüthoulou moyu 

deiphao hinou hria buyu maitao nou khaosou sünaye ngaolouyu kisü 
khupalai, daiolouzü puhsü teile lihi hrie, chuwo hrikhai more, ana puhsü 
vepukhailai.  
9“Hai nanou ratsü pfüloure ea sütouloure kuwe. Pei anaitaosü naotupai 
sünanou chobua buyu deichitaoe. Alia sütaosü vemai anaitaoe.  
10Puletao angousü kaotare, aliwo buhie, alia kukhe aliwo velai hie; ana 
puhnou velouzü, puhsü phajü donou likhei vesoua buvuzü bailai.  
11Alia teile alihi hria buyu khaosou sünasü chuwo hrikhai more ea sünasü veo 
acha chenasüe. Puhsü anaitao hrohinoue ea puhsü hakayu hilo tawe.  
12“Alia nenou ngaoyu kai kiruo taosü chu vedei ngaoloumoa buyu veo 
kiruotaoe, ana puletaosü khaosou sünaye koa teilecho alikhei vemaitao soua 
hrüre khouko ngaobailai.  
13Puletao lesü ali khei soubaie, alia puletao vei khouko ea soulousü zü nasü 
khaosou sünahi peire.  
14Puletao nou Zhaotu süna pei hisü reih soulai; ana Zhaotu sünanou puhvei 
kulouyu, dolouyu, alia cheche-a puhthai fülaimaitaoye koa puletaoye sü 
koloulai, daiolouzü puhsü paopumaitao pei hi Mapaoe ea vemaitao pei hi Veo 
nasüe.”  
15Süthaisü rakivamai sünanou Ahi paoe, “Naotu khakhapai sünanou chobua 
nenou ngaoyu dzü alao sütaosü tahrühtao, maikhe maitao, maitya khemaitao 
ea lataoe.  
16Nenou ngaoyu kai kiruotao ea khaosou sünanou khakhapfüpai sünaye 
ngaoralai. Puletao nou honapaihi buyu ha teiteisü potaloulai ea puhye sü 
baitoua thaowulai. Puletao nou puhvei vasousü touloulai ea puhye sü meinou 
deiwulai.  
17Daiolouzü Ramai vei chipaotao vetemo koutesü puletaoye panou tsüle ali 
souloua ea puletao vei tukha-sahrü loure khouko sü khaosou sünahi 
thoupeiwu-a Ramai puhvei lichoyu sü souloure tsü nasü Ramai nou puletao 
lehi thoupeire.  

18“Alia nenou ngaoyu naotupai sünasü deiphao hi vemaitao pei hi tukha 
sahrüyu dushoyu nuhdu sünasüe.”  

Pongaopeiyu 18 

Babilon Kaotayu 

1Haithaisü Enou kukhe rakivamai alinou rakivanou takouyu ngaoe. Puhvei 
dushoyu soulousü khouko bue, alia puhvei khouko avanou deiphao teiteisü 
varu loure.  
2Puhnou puhvei chihshoyu painou haibüa shapae: “Kaotare, kaotare Babilon 
adunasü! Chuwo puhsü rashitao ea sheemoyu rakotaonou haoyubuh datare; 
alia sheemoyu ea ngaorayu raohou tyalinou buyubuh soubaire.  
3Daiolouzü tahrüh khemai hrülainou puhvei khulou souyu vei chihshoyu 
zhaoh nasü shozhi loure. Deiphaohi vemaitao nou puhye koa khulou vah 
souloure, alia deiphao hi huh-ha souyu maitao nou puhvei loküyu kini sütao 
vanou hanisho loure.”  
4Süthaisü kukhe pai alinou rakivanou haibüa paoyu Enou choue, 
“Amaikhemai, puh hinou tapalo! Molouzü neletao-a puhvei mah hisü koa zha 
ngaozho shulai; molouzü neletao-a puhvei veahoyu hisü koa zha ngaozho 
shulai!  
5Daiolouzü puhvei mahtaosü rakicha kukhere, alia Ramai nou puhvei vah 
ashitaosü licho loure.  
6Puhnou peiyu kua puh hisü peikhaio; alia puhnou souyu vahtao thaifüa puh 
hisü zha ahai koua paorü peikhaio. Puhnou neletaoye donou lathou 
chohpeiyu pai süna hinou puhye donou zha ahai chihkoua lathou 
chopeikhaio.  
7Puhnou daizhozhou lah puhye sü paosho peiresa ea souvasho peiresa, 
süzhou veahoyu ea dopfüyu sü puh hia peikhaio. Daiolouzü puhlah puhle 
hinou haibüa paoe: ‘Veopai Esü buh haihinou chobue, Ewo meamaipfü moe, 
Ewo dopfüyu ngaokhai laimoe!’  

8Südonou puhvei veahoyu, süolouzü sounou, dopfüyu ea tokaayu sü teithe 
alikhei hinou puh hi velai; Alia puhye sü meinou deiwulai; daiolouzü puhye 
chikuyu Ramai Mapaowosü khou-chihwe.”  
9Alia puhye koa khulou vah souyu ea vashoa hrüyu deiphao hi vemaitao nou 
puhye meideiyu meikhao süna ngaolouyu kisü puhye donou puletaosü kralai 
ea dopfülai.  
10Puhvei veahoyu hi lou zha ngaozhoyu sü ngaopi-a puletaosü adou konou la-
a haibüa paolai, Daizhozhou ngaopisa! Daizhozhou ngaohisa! Oh dushoyu 
nuhdu, Oh khoukhoulai nuhdu, Babilon! Teilecho ali levai hinou nevei 
hakayu sü veloure!  
11Deiphao hi huh-ha souyu maitao-a puhye donou krae ea dopfüe, daiolouzü 
maitalinoua puletao huhsü hüpupeikhai more;  
12huh sütaowo louzü sana, shahu, muhteiyu chuh, mukta chuh, puletao vei 
jüyusah, maomüyu sah, soumai sah, alia horoyu sah; kai veiyu süütya veishi, 
pao huhnou souyu na teitei, muhteiyu süü, baosa hu, hu, chara chuh;  
13alia sheesükao, vusa vunou, kaivei süüthea, theadzü kaivei, mei taoloure 
kaivei süüthea; darkha zhaoh, theadzü, sou avei ea sou thouh, cho ea zhaotu, 
rhei ea rhei lukitao, qilatao, alia emai, hrirai koute, haitaoe.  
14Huh souyu maitao nou puh hi paoe, “Nenou züpayu na teiteisü ne hinou 
takhaire, alia nevei kini ea nevei avei veilai taosü hazhei tare, alia nenou 
sütaosü hakia ngaopu khailou hore; ”  
15Nuhdu süna hinou na sütao zholoua hani louyu huh-ha souyu maitaosü 
adou kounou la-a bulai, daiolouzü puletaosü puhvei veahoyuhi lou zha 
ngaozhoyu sü ngaopiwe. Puletao sü kralai ea dopfüa 
16haibüa paolai, “Daizhozhou ngaopisa! Veishoyu jüyu sah, maomüyu sah ea 
horoyu sahnou banouyu, alia sana, muhtei chuh ea mukta chuhnou tupfüa 
laiyu dushoyu nuhdu süna donou daizhozhou ngaopisa!  
17Alia teilecho alikhei hinou sübüyu puhvei dushoyu kini teiteisü souhare.” 
Alia dzüluki paopu maitao, dzüluki hinou veih-hao souyu maitao, dzüluki 



2860 

 

 
   Sheeyu Baibel 

© 2009, Bible Society of India. 
 

 
 

 

veimaitao ea kukhe zai hinou huhsoutoua hrüyu maitao hrülainou adoukou 
nou laloure,  
18alia puhye meideiyu vei meikhao sünasü puletao nou ngaolouyu kisü 
haibüa shusoua raoloure. “Dushoyu nuhdu haina büyu kukhe nuhdu lia 
bukhai mohie!”  
19Alia puletao nou puletao peiva nai polaipa khailoua kra-a ea dopfüa paoe: 
“Daizhozhou ngaopisa! Dushoyu nuhdu haina donou daizhozhou ngaohisa! 
Puhsü puhvei kini vanou zai hinou dzüluki pfüa laiyu maikhemai hrülaiye 
panou hani louyu nuhdu sünasüe! Alia teilecho alikhei hinou puhvei na 
teiteisü souhare!”  
20Oh raki! Oh sheeyu maitao, sei-atamaitao ea rachi paolamaitao, neletao puh 
vanou lesalo, daiolouzü puhnou neletao pei hi soupeiyu süna thaifüa Ramai 
nou puhpei hisü khühphou peire!  
21Sükisü khoushoyu rakivamai alinou dushoyu thouh veiyu chuhpa deiyu 
chuhli poloua süsü zaihi polaithouloua paoe, “Haibüyu zhai hinou dushoyu 
Babilon nuhduye sü chihsho-a polaithouwu-a panou ngaopukhai laimoe.  
22Alia lanabvü aduna kho, emai pai, shaa houngyumai pai ea bekhosü hakia 
nehinou choupukhai laimoe! Alia bahsha vah hinou raiyumai taliye hakia 
nehinou ngaopukhai laimoe; alia thouh veiyu chuhpa vei kholia nehinou 
choupukhai laimoe! 
23Meibvü vei avasü ne hinou hakia ngaopukhai laimoe. Sheerepu ea 
nghirepai lapaisü hakia ne hinou choupukhai laimoe. Nevei huhsouyu 
maitaosü deiphao buh veishi hinou dukayu maitaoe, alia nevei madayu khei-
khupado nou deiphao hi maikhemai hrülaiye sümah-sümo peire!”  
24Alia rachi paolamai, sheeyu maitao ea deiphao hinou southeawuyu 
maikhemai hrülai vei zhesü puh hinou ngaolouyu vanou Babilon ye sü tudee 
peire.  

Pongaopeiyu 19 



2861 

 

 
   Sheeyu Baibel 

© 2009, Bible Society of India. 
 

 
 

 

1Haithaisü rakivanou maisou alaovei pai-rao büyu kho alinou haibüa paoyu 
Enou choue, “Hallelujah! Khailu peiyu, adusho alia khoukosü Eletao Ramai 
veie!  
2Daiolouzü puhvei chikuyu sü cheche-e ea kaozüe! Deiphaoye puhvei khulou 
souyu vah sünanou souhao-soushi peiyu khakhapfü adupainaye sü puhnou 
chikupeire. Ramai nou puhvei kilaitao zhe khühsü puh hinou phouloure.”  
3Süshoa puletao nou shapukhaie, “Hallelujah! Dushoyu nuhdu sünaye meidei-
a buyu sühinou meikhaosu teisa nou khaopawe!”  
4Tsümai kaidaitao ea hrikhaona adaitao nou kou kaoloua vebuh hinou 
chobua buyu Ramaiye sü tholoua paoe, “Amen! Hallelujah!”  

Zhaotu Sheenghiyu vei Tovai 

5Sükisü vebuh süna hinou pai alinou haibüa shapae, “He Ramaiye pi-a hrüyu 
maikhemai tai-du ea puh kilai khemai hrülai, Eletao vei Ramaiye sholo!”  
6Süthaisü Enou maisou alaovei pai kuyu, dzüdu kho kuyu ea chihshoyu 
teisüyu kho kuyu pailinou haibüa paoyu choue, “Hallelujah! Daiolouzü 
Mapao, Eletao vei khoukhoulai Ramai nou Veo souloure!  
7Eletao lesaloua sathailou laikhe ea puhvei adushosü paosho laikhe! 
Daiolouzü Zhaotu sünavei sheere teilesü veloure, alia puhki verepainou lah 
puhye donou souda chere.  
8Alia puhye panou veithou peivavayu ea sheetouyu jüyu sahnou bahnou 
loure donou süsü puh hi peire.” (Daiolouzü veishoyu jüyu sah sünasü sheeyu 
maitao vei cheche vahtaoe.)  
9Alia rakivamai sünanou Ahi paoe, “Haisü rüthoukhaio: Zhaotu sünavei 
sheenghiyu tovaihi vere kulouyu puletaosü rako veie.” Alia puhnou 
paopukhaie, “Haitaosü Ramai vei cheche chipaotaoe.” 
10Sühinou Esü puhye tholoure donou puhphi hinou kou kaoloure. Ana 
puhnou Ahi paopeie, “Nenou, haibüa souwu laimoe! E-a neye ea Jisu vei 
zhopaoh soua buyu ne thaihou jürai maitaoye koa kilai souyu maibaie. 

Ramaiye tholo!” Daiolouzü Jisu vei zhopaoh sünawo louzü rachi paola payu 
vei rako sünasüe.  

Rhei Kaana Pfülaiyuna 

11Süthaisü Enou rakisü houpa khaitoua ngaoe, alia zhukhaio, sühisü rhei 
kaali bue. Rhei sünaye pfüa laiyu puh zhihsü Louchelou-aveio ea Checheo tea 
kuwe. Acheche hinou puhnou chikuwe ea reih züwe. 
12Puh nghithousü meikei büe, alia puh peiva hisü vepeirü taoli rüpfüe. Puhva 
hisü puhlah deinou kukhe mainou sükhaimoyu zhih ali rüpfülaie.  
13Puhsü zhe hinou pothou sücha khaitouyu zaoduna ali nouwe, alia puh 
zhihsü “Ramai Chipao” touwe.  
14Rakiva reihmai taosü sheetouyu ea kaavavayu jüyu sahnou bahnoua rhei 
kaatao vahinou puhthaisü füa laiwe.  
15Puhmü hinou haivei shoyu khocheli pawe ea sünanou poa puhnou tahrüh 
khemaitaoye sü koloulai. Puhnou puletaoye sü hu sü danou poa tukha-
sahrülai, alia puhnou khoukhoulai Ramai vei rarou shoyu darkhadzü sühyu 
buh sü tailai.  
16Puhvei zaoduna vahi ea puhvei dekeh vahisü “Vemaitao pei Veo ea 
paopumaitao pei Mapao” touyu zhihsü rüthou khaitoue.  
17Süthaisü Enou rakivamai aliye teinghi vanou la-a buyu ngaoe. Alia puhnou 
ratei tsüle hinou zhaosühao-a buyu raohou taohi haibüa pai kushoa paoe: 
“Tavelo ea Ramai vei tovai aduna donou ve dzülo! 
18Tavelo ea vemaitao vei vasou, reihmai peichamai ea reihmaitao vei vasou, 
rheitao ea sütao vahi buyu maitao vei vasou, mado soua hrüyumai ea qila 
maitao vei vasou ea maikhemai taidu hrülaivei vasousü ve touloukhaio!”  
19Alia khaosou süna, deiphao hi vemaitao ea puletao vei reihmaitao nou rhei 
sünaye pfüa laiyu ea puhvei reihmaitao pei hi reih züloure donou vedzüa 
buyu sü Enou ngaoe.  
20Ana khaosou sünaye sü ea puhye koa puh nghojünou shee taoli soua laiyu 
madayu rachi paolapeioye niloure. Shee sütaonou khaosou sünavei paoshee 

buyutao ea puhvei zhu raiyu basharaye thoyutaoye lawure. Khaosou süna ea 
madayu rachi paolawo puhaiye sü meichuhnou dei-a buyu meizai sünahi hria 
polai thoure.  
21Alia puhaivei reihmaitaoye sü rhei pfüyuna mü hinou payu khoche sünanou 
daothea khaire; alia raohou veishinou puletao vei vasousü toulousü touloua 
pou phoutsü loure.  

Pongaopeiyu 20 

Po Theli 

1Süthaisü rakivamai alinou puhbah hinou akhai hayu raobvüvei khareih ea 
hurai aduli poa rakivanou takouyu sü Enou ngaoe.  
2Alia puhnou zai nghoudu, nghou tsüna, süolouzü Rashina moa Saitan sünaye 
niloua puhye sü po theli donou phibao phukhaire.  
3Rakivamai sünanou puhye sü akhai hayu raobvü hi polaithoure, alia haibüa 
puhye panou po theli chemosa koutesü tahrüh khemaitaoye lalou more 
donou buh sühinou khareih thoungiwu-a süna phaovanou paoshee nore. 
Süthaisü phajü donou puhye sü phapei-vuzü khailai.  
4Süthaisü Enou vebuhtaosü ngaoe, alia sütao vahinou buyu puletao hisü 
chikupeire khoukosü peire. Alia Jisu nou pongao peiyu cheche ea Ramai vei 
chipao paodouyu vanou peideyu maitao vei rakotaosü Enou ngaoe. Puletao 
nou khaosou sünaye moa puhvei zhu raiyu bashara naye thomoe, alia puletao 
puva hi moa puletao bah hi khaosou sünavei shee nasü pfülai moe. Puletao 
nou hrishuloua Khristaye koa po theli sü ve-a hrüe.  
5(Kukhe thaimaitaosü po theli nasü chemo koutesü hrishumoe.) Haina hai 
hrishuyu raikha nasüe.  
6Hrishuyu raikhanahi lou zha ngaozho louyu puletaosü rako veishoyu ea 
sheeyu maitaoe! Athai ahai chenanou sübüyu maitao pei hisü khouko hare, 
ana puletaosü Ramai vei ea Khrista vei napaomaitao soulai, alia puletao nou 
puhye koa po theli ve-a bulai.  

Saitan ye Pah Dayu 

7Alia po thelina cheyu kisü, Saitan ye puhvei hukha hinou phapeilai, 
8alia deiphao kainghou adai hinou raroua buyu tahrüh khemaitao, süolouzü 
Gog ea Magog ye lare donou puhnou tapalai. Sübüa Saitan nou puletao 
hrülaiye sü zai pei hi vünai zhou poua reih soure donou pove dzülai.  
9Alia puletao nou deiphao teiteihi tarao veloua sheeyumaitao vei fühao ea 
leshiyu nuhdu nasü sühaorü loure. Ana rakivanou mei kouloua puletaoye sü 
souhare.  
10Sükisü puletaoye layu Rashinaye sü raiki khaosou süna ea madayu rachi 
paolawo naye polai thouyu buh mei ea meichuh vei zai hi polai thoure, alia 
puletaoye sü teisa khei-heanou souvea peilai.  

Akhai Chikuyu 

11Süthaisü dushoyu vebuh kaali ea süvanou chobuyu puhye sü Enou ngaoe. 
Deiphao ea rakisü puh nghojünou tutare, alia sühaiye sü ngaopukhai more.  
12Alia thaimaitao taidu veishi kheihao-a vebuh süna nghojünou la-a buyu sü 
Enou ngaoe. Sühisü larübvütao hapa khaitoue, alia süthai-a kukhe larübvüli 
hapa khaitoue, süsü ahri larübvü nasüe. 
13Sühinou zainou puh lekhe hi buyu thaimaitaoye sü phapeire. Alia Athai ea 
Thaimai Deiphao nou-a puhai nou poa buyu thaimaitaoye sü phapa peire, 
alia puletao hrülaiye sü puletao nou souyu thaifüa chiku loure.  
14Süthaisü Athai ea Thaimai Deiphaoye sü meizaihi polai thoure. (Meizaibuh 
hai nasü athai ahai chenasüe.)  
15Ahri larübvü nahi zhih phouhayu maitaliye sü meizaihi polai thouwure.  

Pongaopeiyu 21 

Ashu Raki ea Ashu Deiphao 

1Süthaisü Enou ashu raki ea ashu deiphaosü ngaoe, daiolouzü raki araina ea 
deiphao araina sü ngaokhai more, alia zaisü hazhei tare. 

2Alia Mashee Nuhdu, ashee Jerusalem nasünou puh chaaye daore donou 
tutou khaitoua souda cheyu nghirepai sünabüa Ramai hinou rakivanou 
takouyu sü Enou ngaoe.  
3Alia Enou vebuh hinou pai kushoyu alinou haibüa paoyu choue: “Zhukhaio, 
chuwo Ramai vei kisü emaiye koa bure! Puhnou puletaoye koa hrülai, alia 
puletaosü puhmaitao soulai. Ramai puh vuzünou puletaoye koa bupeilai ea 
puhsü puletao vei Ramai soulai.  
4Puhnou puletao nghithou hinou nghidzü teiteisü southe peilai. Sühisü 
athaisü bupu khailaimoe, alia dopfüyu moa krayu, moa souyu sü bupu khailai 
moe, daiolouzü na araitao sü talata khaire.”  
5Sükisü vebuh vahinou chobuyu puhnou paoe, “Zhukhaio, Enou na teiteisü 
soushu peire!” alia puhnou Ahi paopukhaie; “Haisü rükhaio, daiolouzü 
chipao haitaosü louchelouveie ea chechewe.”  
6Alia puhnou Ahi paoe, “Haisü souchere! Esü Alpha ea Omega, shuraina ea 
akhaiwo nasüe. Rei-a buyu, maitali hisü ahri dzünghou hinou Enou panou sa-
a küloulai.  
7Reih kolouyu puhnou Ahinou hainasü ngaolai: Esü puh Ramai soulai, alia 
puhnou Anah Poutuwo soulai.  
8Ana, khuhayumai lüloumomai, souzhaiwuyu maitao, maiye southeamai, 
khulou vah soumai, khei-khupado souyu maitao, basharaye thoyu maitao alia 
madayu mai hrülai taovei buhwo louzü meinou ea meichuh nou dei-a buyu 
meizai sünasüe, süsü athai ahai chenasüe.”  

Ashee Jerusalem 

9Süthaisü akhai veahoyu anainou phouyu pai anaitao poa buyu rakivamai 
anaitao hrohinou alinou Ahi taveloua paoe, “Tavelo, Enou ne hi Zhaotu 
sünavei chapfü, nghirepai sünaye nehi ngaopeilai.”  
10Alia rako hinou rakivamai sünanou Eye dushoyu ea kushoyu deichi ali pei 
hi sapaloua Mashee Jerusalem nuhdu nasü Ramai hinou raki vanou kouyu sü 
Ahi pongaopeie.  

11Nuhdu süsü Ramai vei avanou varupfüa bue. Alia sünavei varuyu sü 
muhteiyu chuh ea jaspar chuh kue, alia leireiyu zhuzhu kua leivavawe.  
12Nuhdu hainavei romü kiahai buyu dushoyu ea kushoyu bouvou ali bue ea 
romü sütaosü rakivamai kiahai nou khoa bue. Bouvou sütao vahisü Israel 
maitao khü kiahai zhih rüthou khaitoue.  
13Alia thyache hisü romü asüsü bue, süolouzü teinghi palo vanou asü, reikou 
lonou asü, khekou lonou asü, alia teinghi loulo vanou asü bue.  
14Nuhdu sünavei bouvousü kifü chuhsho kiahai hinou soushupa khaitoue ea 
sütao vahisü Zhaotu sünavei sei-atamai kiahai zhih rüthou khaitoue.  
15Ahi chipaopeia buyu rakivamai süna hisü nuhdu süna, sünavei romütao, 
alia sünavei bouvouye podouloure donou sananou soukhai touyu süda ali 
bue.  
16Nuhdu süsü kaihoung adai bue ea sünavei sa-jha sü deibübaie. Rakivamai 
sünanou nuhdu sünasü puhvei douyu süda sünanou podoue; alia süsü kaacho 
2,400 sa shoe ea jhaduyu ea kuyu-a sa shoyunaye kheihaoe.  
17Rakivamai sünanou bouvou süna-a doue ea puhnou douyu sü emainou 
douyu zhai thaifüa süsü hacho rairou kukhewe.  
18Bouvou sünasü jaspar chuhnou soue, alia nuhdu sünawo louzü zhuzhu kua 
leireithou sheetouyu sananou soue.  
19Nuhdu süna vei bouvou kifütaosü muhteiyu chuh tyatyalinou zhai soutou 
khaitoue. Kifü chukho araikha nasü Jaspar chuh, ahai chenasü sapphir chuh, 
asü chenasü kalkedoni chuh, adai chenasü daizhü zhüyu Emeral chuh,  
20angou che nasü sardoni chuh, arou chenasü karnelia chuh, anai chenasü 
khrisolai chuh, acha chenasü beril chuh, akü chenasü topaz chuh; kiruo 
chenasü khrisopras chuh, kiali chenasü jakin chuh, alia kiahai chenasü 
amethi chuh haitaoe. 

21Romü kiahai taosü mukta chuh kiahaitaoe. Romü alilisü mukta chuh 
alilinou soukhaitoue, alia nuhdu sünavei duvasü zhuzhu büa peivavathou 
sheetouyu sananou soukhaitoue.  
22Alia Enou nuhdu sühisü Rathoki alia ngaomoe, daiolouzü Khoukhou lai 
Ramai Mapaowo ea Zhaotou sünanou sünavei Rathokie. 
23Nuhdu sühi panou valoure donou teinghi-a khou-a matsü hae, daiolouzü 
Ramai vei khouko avanou sühisü vüpei-a bue, alia sünavei meibvüsü Zhaotu 
sünae.  
24Tahrüh khemai taonou sünavei ava hinou talaita-a bulai; alia deiphao hi 
vemaitao nou puletao vei kinisü sühi povelai.  
25Nuhdu sühi romütaosü heamajüh houkhaitoua bue; sütaosü hakia khuwu 
laimoe, daiolouzü sühisü khei touyu bulaimoe.  
26Tahrüh khemai taovei adusho ea tsükhouyu sü sühi povelai.  
27Ana sheemoyu hatali moa ahraoyu vah souyu ea madayu chi paoyu 
maitalia nuhdu sühisü velou laimoe, ana Zhaotuvei hriyu larübvühi zhih 
rüthou khaitouyu puletao likheinou nuhdu sühisü velou bailai.  

Pongaopeiyu 22 

1Süthaisü rakivamai sünanou Ramai ea Zhaotuvei vebuh hinou küpayu 
zhuzhu büa leivavayu ahri dzüvei rei nasü Ahi pongaoe,  
2alia rei süsü nuhdu sünavei duva tsüle hinou kükouwe. Rei sünavei pe holo 
hailova hisü po ali hinou lüh kiahai rashi shiyu ahri süübe paopa-a bue, süsü 
khou tsühnou rashi shiwe. Alia süübe sünavei sünghoutaosü tahrüh 
khemaitao vei sounou souvei peire donoue.  
3Ramai acha ngaoa buyu hatalia nuhdu sühi sü bulaimoe. Ramai vei ea 
Zhaotu sünavei vebuh sü nuhdu sühinou bulai, alia puh kilai maitao nou 
puhye sü tholai.  
4Puletao nou puh zhusü ngaolai, alia puh zhihsü puletao puvahi rükhailai.  

5Sühisü khei touyu bupu laimoe, alia sühisü puletaoye donou meibvü moa 
teinghi vei avasü matsü hae, daiolouzü Ramai Mapaowo nou puletao vei ava 
soulai, alia puletao nou teisanou ve soua hrülai.  

Jisu Khaiveyu 

6Süthaisü Rakivamai sünanou Ahi paoe, “Chipao haitaosü louchelou veie ea 
chechewe. Alia rachi paolamaitao hi puhvei rako peiyu Ramai Mapaowo nou 
thala-a daipa vuzülaisa touyu sü puhvei kilaitaohi pongao peire donou puhvei 
rakivamai naye sü seipeie.”  
7Jisu nou paoe, “Zhukhaio! Esü thala-a laire! Larübvü hainavei rachi 
paopakhai touyu chipaotao zülouyu puhsü rakoveie.”  
8Johan Enou haitao teiteisü chouloure ea ngaoloure. Alia Enou sütao 
choulouyu ea ngaolouyu thaisü, haitaoye Ahi pongao peiyu rakivamai süna 
phihinou kou Esü kaoloure, alia Esü puhye tholoure hinou buloure.  
9Ana puhnou Ahi paoe, “Nenou süsü souwu laimoe! Esü ne, ne thaihou jürai 
rachi paolamaitao ea larübvü hainavei chipaotao züa buyu puletaoye koa 
kilai souzhoyu mai alibaie. Ramaiye tholo!”  
10Alia puhnou Ahi paoe, “Larübvü haina hinou rachi paopakhai touyu 
chipaotaosü khei-a pokhaiwuso, daiolouzü haitao teitei palaiyu teilesü 
ngheiteire.  
11Ashi soua buyu puhye panou ashi soua bukhaio, sheemoyu puhye panou 
sheemoa bukhaio, alia cheche-a buyu puhye panou cheche vah soua bukhaio, 
ea shee-a buyu puhye panou shee-a buloukhaio.”  
12Alia Jisu nou paoe, “Zhukhaio, Esü thala-a laire! Enou Avei buusü 
maikhemai hrülai hi lah lahnou souyu thaifüa peire donou Eye koa povewe.  
13Ewo Alpha ea Omega, Araikhana ea Nakhana, alia Shuraiwo ea Akhaiwo 
nasüe.”  
14Puletao nou ahri süübe süna hinou rashi touloure ea romü sütao hinou 
nuhdu sühi talou loure donou puletao vei zaoduna soushee louyu maitaosü 
rakoveie.  

15Ana nuhdu vakouhi buyu maitaosü seitao, khei-khupado souyu maitao, 
khulou vah souyu ea maiye southeayu, alia basharaye thoyu ea chi-la hinou 
ea sou-pfüyu hinou madayu sükhe maitaoe.  
16“Jisu Enou lüloumaime taoye donou zhopaoh hainasü neletao hi peiloure 
Avei Rakivamai naye seivewe. Ehai David vei Ma ea Taonah, alia vavei shoyu 
Shona Teivuh nasüe.”  
17Rako ea Nghire painou paoe, “Tavelo!” Alia chipao haina choua buyu 
puhnou, “Tavelo!” tea paokhaio. Alia rei-a buyu maitalinou tave loukhaio, 
züpa-a buyu maitalinou ahri dzü sü sa-a küloukhaio.  

Akhaichi 

18Larübvü haina vei rachi paopakhai touyu chipaotao choua buyu maikhemai 
hrülaihi Johan Enou tukha-a paowe: maitalinou hatali chi sütaohi thoupure 
toulouzü, Ramai nou puh hisü larübvü haina hinou paokhai touyu veahoyu 
taosü thoupu peilai.  
19Alia maitalinou larübvü hainavei rachi paopayu chipaotao hinou hatali 
popare toulouzü, Ramai nou larübvü haina hinou paokhai touyu Ahri süübe 
ea mashee nuhdu hinou puhvei zhasü potawulai.  
20Chi haitao teiteihi zhopaoh pei-a buyu puhnou paoe, “Ovai chechenou! Esü 
thala-a laire!” Amen. Vepeio, Mapao Jisu!  
21Eletao Mapao Jisu Khrista vei zhuvea nou neletao hrülaiye koa buyu sü 
souloutheo. Amen.  

